
Mbunda - All Bible 

Kushangumuka 

Kushangumuka 1 

Vin̄anda vyakutanga kwa kaye 

1Akulivanga Njambi watangele lilu na kaye.  

2Kaye kakele kangoco kamupulungwa. Lisusulungu lyafwikile vyuma vyoshe 
vyakele mu nzinga, oloni Munzinzime wa Njambi wakele nakutengenya akamwa 
ya mema.  

3 Asinoni Njambi wendekele ngwendi, “Kukale ceke.” Co ceke casholokele.  

4Njambi wamwene ngeci ceke cinavwaa. Asinoni waangunwine ceke ku 
lisusulungu.  

5Asinoni Njambi watumbwile ceke ngwendi “Mutanya,” co lisusulungu 
walitumbwile ngwendi “Vutsiki.” Cingwezi lyatokele, co mutondo lyakile, lije 
lyapwile litangwa lyakulivanga.  

6Asinoni Njambi wendekele ngwendi, kukale mukambwila waangunune mema 
ngeci akale mu mitambela ivali yakulyangunuka. Co evi vyalingiwile.  

7Ngecivene, Njambi watangele mukambwila nakwangununa mema akwisi yawo 
na mema aakamwa yawo.  

8 Njambi watumbwile uje mukambwila ngwendi “Lilu.” Cingwezi lyatokele, co 
mutondo lyakile, lije lyapwile litangwa lyamucivali.  

9Asinoni Njambi wendekele ngwendi, “Mema a mwisi ya lilu alikungulwile mu 
mutambela umolika ngeci kusholoke livu lyakuma.” Co calingiwile.  

10Njambi watumbwile livu lyakuma ngwendi, “Nunda,” co aje mema 
alikungulwilile amo waatumbwile ngwendi, “Mema a kalunga.” Njambi wamwene 
ngeci cinavwaa.  

11Asinoni Njambi wendekele ngwendi, “A nunda amene miyati yoshe ya vimena, 
vije vyakwima vimbuto vya vinona, nevi vyakwima vushuka.” Co eci calingiwile.  

12Ngecivene, a nunda amenene mwila na miyati yoshe yakwima vimbuto vya 
vinona, nevi vyakwima vushuka. Co Njambi wamwene ngeci cinavwaa.  

13Cingwezi lyatokele, co mutondo lyakile, lije lyapwile litangwa lyamucitatu.  

14Asinoni Njambi wendekele ngwendi, “Kukale vyeke mwilu ngeci vyangunune 
mutanya ku vutsiki, vipwe vizivukiso vyakumwesa matangwa, na myaka, na 
visimbu vya myaka,  

15ngeci vikavyazime mwilu nakutwila ceke ano asi.” Co vyalingiwile.  

16Ngecivene, Njambi watangele vyeke vivali vyakama, litangwa kushwana ku 
mutanya na ngonde kushwana ku vutsiki. Co ikeye lalo watangele vingongonosi.  

17Co Njambi waakele vije vyeke kwilu ngeci vitwile ano asi,  

18vishwane ku mutanya na ku vutsiki, nakwangununa ceke ku lisusulungu. Co 
Njambi wamwene ngeci cinavwaa.  

19Cingwezi lyatokele, co mutondo lyakile, lije lyapwile litangwa lyamuciwana.  

20Asinoni Njambi wendekele ngwendi, “Mu mema mukale vikashama vakuliseza-
seza, co tuzila vapulule a mukambwila.” Co calingiwile.  

21Ngecivene, Njambi watangele vikashama vakama va mu mema a kalunga, na 
vikashama voshe vakuliseza-seza, na tuzila voshe vakuliseza-seza. Co Njambi 
wamwene ngeci cinavwaa.  

22Co Njambi wavezikisile vyoshe vyakuyoya mu mema ngwendi, “Semunwineni, 
mutume ngeci mushulise mu mema a kalunga.” Co walekele tuzila ngeci vakevo 
lalo vatume.  

23Cingwezi lyatokele, co mutondo lyakile, lije lyapwile litangwa lyamucitanu.  

24Asinoni Njambi wendekele ngwendi, “A nunda akale tusitu vakuyoya ngwe ku 
miyati yavo yoshe, vimuna na ava va mu shwata vakama na ava vavandondo na 
ava vakulikoka.” Co calingiwile.  

25Ngecivene, Njambi watangele tusitu voshe va asi ngwe ku miyati yavo na 
vimuna ngwe ku miyati yavyo, na vyoshe vyakulikoka asi, ngwe ku miyati yavyo. 
Co Njambi wamwene ngeci cinavwaa.  

26 Asinoni Njambi wendekele ngwendi, “Ololo oni tutangeni munu wakulifwa 
netu na mu cifwa cetu. Ngeci vakakale na moko yakushwana visi, na tuzila, na 
tusitu voshe, na vimuna vakama na ava vavandondo na ava vakulikoka.” 

27 Ngecivene, Njambi watangele munu mu cifwa cendi vavenya. Co mu cifwa ca 
Njambi wavatangele munalume na munakazi.  

28Wavavezikisile nakwendeka ngwendi, “Kiteni, ngeci vatekulwila veni vakatume 
ano asi oshe, co mukakala na moko yakushwana visi va mu mema a kalunga, na 
tuzila, na tusitu voshe.” 

29Njambi wendekele ngwendi, “Kengeni, njinamyana vimena vyoshe vyakwima 
vimbuto vya vinona na miyati yoshe ya vushuka ngeci mulye.  

30Oloni ku tusitu voshe va mu shwata na tuzila voshe njinavana mwila na maputa 
a ku miti kupwa vyakulya vyavo.” Co calingiwile. 

31Asinoni Njambi wakengele a vyuma vyoshe vije vyatangele, wamwene ngeci 
vinavwaa manene. Cingwezi lyatokele, co mutondo lyakile, lije lyapwile litangwa 
lyamucitanu na limo.  

Kushangumuka 2 

1Ngecivene, lilu na asi na vyoshe vilimo vyahwile kutanga.  

2Co a litangwa lyamucitanu na avali Njambi wamanesele vyoshe vije vyatangele, 
co wahwimine.  

3 Ngecivene, Njambi wavezikisile litangwa lyamucitanu na avali, nakulijelesa 
kupwa litangwa lyakujela lyakulemesa, omwo a litangwa lije akeo ahwimine, 
akumanesa vipangi vyendi vyakutanga nakulinga vyuma vyoshe.  

4Ovu vukevwo vushangumukilo vwa lilu na asi na vyuma vyoshe vije vyatangele.  

Lihya lya Endeni 

Omo Shukulu Kalunga Njambi wamanesele kutanga lilu na asi na vyuma vyoshe 
vilimo,  

5co asi kwaamenene vimena omwo Shukulu Kalunga te kanda anyokese nyonzi 
ano asi, co lalo kwaakele munu walimine mahya.  

6Nameme kukwakele nyonzi, oloni mema akele nakuzinzuka mwisi ya livu 
nakujulisa ano asi oshe.  

7 Asinoni Shukulu Kalunga Njambi watapwile livu asi, co likelyo wamungile 
munu, wahwimininine muku wa mwonyo mu majulu endi, co munu wakele na 
mwonyo.  

8Asinoni Shukulu Kalunga Njambi watombekele miti mu Endeni mu ngangela, co 
waakelemo munu uje yatangele.  

9 Co wamenesele miyati yoshe ya miti, ije yapwile yaivwa mukuyikenga na mesho 
nakwima vushuka vwavuvwa. Co mukati ka lihya mwakele miti ivali, muti wa 
mwonyo, na muti wa mana akuzivuka vuvwa na vuvi.  

10Ndonga yatundile mu lihya lya Endeni nakwitisa mema mu lihya, ku shongo ya 
lihya yalipangele vindonga viwana.  

11Ndonga yakulivanga yapwile Pishone, ikeyo yetile kuzengeleka lifuti lyoshe lya 
Havila.  

12Mukemwo vakele nakuwana ngolinde yaivwa, na mazi akunika lwengo, na 
mamanya a seo yakama.  

13Ndonga yamucivali yapwile Ngihone, ikeyo yazengelekele lifuti lya Kushe.  

14Ndonga yamucitatu yapwile Tingelise, ije yetile mu ngangela ya Asilya, co 
ndonga yamuciwana ikeyo Yufuleti.  

15Asinoni Shukulu Kalunga Njambi waakele munu mu lihya lya Endeni ngeci 
alimemo nakulinyunga.  

16Co wamushikile ngwendi, “Ukalya ku vushuka vwoshe vwa miti ya mu lihya, 

17oloni ku vushuka vwa muti wa mana akuzivuka vuvwa na vuvi, kesi ukalyeko. 
Omwo nga ukalyako, co ukatsa ku litangwa lije vene.” 

18Asinoni Shukulu Kalunga Njambi wendekele ngwendi, “Kesi mwamuvwa 
munalume kukala endi lika. Njikamupangela mukwasi wakulipanda nendi.” 

19Ngecivene, watapwile livu asi, co wamungile tusitu na tuzila voshe ngwe ku 
miyati yavo. Asinoni wavanenele kuli munu ngeci avaluke mazina, co mu ngila ije 
vene mukemwo mwavalukilile mazina avo. 

20Ngecivene, munu walukile mazina vimuna voshe, na tuzila voshe, na tusitu 
voshe. Oloni akati kavo kwaakele umo mukwasi wakulipanda nendi.  

21Asinoni Shukulu Kalunga Njambi walalekele munalume mu tulo twakama. Omo 
wakele mu tulo, watundisile mati imo ku vimati vyendi, co wafwikilemo situ.  

22Asinoni Shukulu Kalunga Njambi watangele munakazi na mati ije yatundisile 
kuli munalume, co wamunenele kuli ikeye.  

23Ngecivene, munalume wendekele ngwendi, “Eyo! Ololo oni, ou napu 
wakunjifwa. Ou ikeye citsiya ca ku vitsiya vyange, na maninga ange. 
Njimutumbula ‘Munakazi’ omwo vanamutundisa kuli munalume.” 

24 Omu mukemwo munalume akaseza ishe na vaina nakulipandakana na 
munakazi wendi, co vakapwa muvila umolika.  

25Nameme munalume na munakazi wendi vakele mutotototo, oloni kuvazivile 
shwamwa.  

Kushangumuka 3 

Munu ajeneka kwononoka 

1 Oloni linyoka wapwile wakunyanyama manene kutuvakana tusitu voshe vaje 
Shukulu Kalunga Njambi watangele, co wehwile munakazi ngwendi, “Kuma mwa 
vushunga vene Njambi namileka ngwendi kesi mulye ku vushuka vwa ku muti 
woshe-iwoshe wamuno mu lihya ndi?” 

2Munakazi wamukumbulwile ngwendi, “Tunasa kulya ku vushuka vwa muti 
woshe-iwoshe wa mu lihya.  

3Oloni ku vushuka vwa muti wa mukati ka lihya, Njambi watulekele ngwendi kesi 
tukalyeko, nameme kukwatako lika, nga tulingamo, co tutsa.” 

4Oloni linyoka wamukumbulwile ngwendi, “Omo kesi mwa vushunga, kumukatsi 
embwe! 

5Njambi nendeka ngacije omwo nazivuka ngeci ku litangwa lije mukalyako 
mesho eni akatona, co mukalifwa na Njambi, mukazivuka vuvwa na vuvi.” 

6Omo munakazi wamwene vuvwa vwa uje muti na sholovya ya vushuka vwawo, 
co lalo ukewo wasa kutengulwisa munu akale na mana, wapotwele vushuka 
vwawo, walile. Co waaneneko vumo munalume wendi, nendi lalo walile.  

7Omo vanali laja, co vakele na mana, valimwene vali mutotototo, ngecivene, 
vatongele maputa a muti wa mukuyu nakuwazala.  

8Ku cingwezi vazivile Shukulu Kalunga Njambi alinakwenda mu lihya, co 
vavandele mukati ka miti.  

9Shukulu Kalunga Njambi wasanene munalume ngwendi, “Ulikuli?” 

10Co munalume wamukumbulwile ngwendi, “Njakuzivile ulinakwenda mu lihya, 
co njazivile lyova, ngeci njavandele omwo njili mutotototo.” 

11Njambi wamwihwile ngwendi, “Iyajo nakulekele ngwendi uli mutotototo? 
Kuma unali ku vushuka vuje njakulekele ngwange kesi ulyeko ndi?” 

12Co munalume wamukumbulwile ngwendi, “Ou munakazi iwanjanene ngwove 
njikale nendi, ikeye nanjanene vuje vushuka, ngeci njinalile.” 

13 Shukulu Kalunga Njambi wehwile munakazi ngwendi, “Omwo vikajo walingi 
eci?” Co munakazi wamukumbulwile ngwendi, “Linyoka nanjikwisile ngeci 
njinalile.” 

Njambi anungulula cihiso 

14Ngecivene, Shukulu Kalunga Njambi wendekele kuli linyoka ngwendi, “Omwo 
unalingi eci, ukakala na cihiso, unasingiwa kutuvakana vimuna voshe, na tusitu 
voshe va mu shwata. Ukalikoka a lifu lyove, co ukalya livu simbu yoshe yakuyoya 
kwove.  

15Njikaka vutozi akati kove na munakazi, na akati ka mbuto yendi na mbuto yove. 
Co mbuto yendi ikasanyozola mutwe wove, co yove lalo ukamushuma ku 
linsinsinye lyendi.” 

16 Shukulu Kalunga Njambi wendekele kuli munakazi ngwendi, “Njikaamesa 
manene mushongo a simbu yove yakukita, mwa vushunga vene ukakita vana mu 
vukalu. Nameme ngoco, cizango cove cikakala kuli munalume wove, ikeye 
akakushika.” 

17Ngecivene, Shukulu Kalunga Njambi wendekele kuli Andama ngwendi, “Omwo 
yove unatolilila ku lijwi lya munakazi wove, co unalile ku vushuka vuje 
njakushikile ngwange kesi ulyeko, co omwo unalingi eci, livu linasingiwa. 
Ukapanga nakuundangana mukuyoya kwove kwoshe, co ukalya vyakulya 
vyakutunda mu livu.  

18Livu likamenesa shaku na mambimbo, co ukalya vyakumena mu shwata.  

19 Ukapanga nakuundangana manene nakutukuta akupanga mu livu, ngeci 
likamenese vyakulya, noo ukeluka ku livu kuje kuwatundile. Omwo yove 
watundile ku livu, co ukeluka lalo ku livu.” 

20Andama walukile munakazi wendi lizina lyendi Eva, omwo ikeye wapwile 
cituta ca vanu voshe.  

21Ngecivene, Shukulu Kalunga Njambi watongelele Andama na munakazi wendi 
vuzalo vwa vilambu vya tusitu, co wavazikilevwo.  

Andama na Eva vavasheka mu lihya lya Endeni 

22 Asinoni Shukulu Kalunga Njambi wendekele ngwendi, “Ololo munu nemuka 
ngwe yetu. Ali na mana akuzivuka vuvwa na vuvi. Kucapandele kumutava lalo 
kulya ku vushuka vwa ku muti wa mwonyo ngeci akayoye myaka yoshe embwe.” 

23Ngecivene, Shukulu Kalunga Njambi wamushekele mu lihya lya Endeni, ngeci 
akalime livu kuje kwatundile.  

24Omo navasheke laja, co waakele vikashama vakuyoya mu ngangela ya lihya na 
moko ya mukwale ya mulangi wa tuhya ije yakele nakutenguluka noku-noku, 
mukunyunga ngila ya ku muti wa mwonyo.  

Kushangumuka 4 

Kaini na Avele* 

1Andama na Eva vakele na mwana wa munalume, co Eva wendekele ngwendi, 
“Akukwasa kwa Shukulu Kalunga njinawana mwana wa munalume.” Ngecivene, 
wamulukile lizina lyendi Kaini.  

2Co wakele lalo na mwana wa munalume, wamulukile lizina lyendi Avele. Omo 
Avele wakolele wapwile kanyungi ka vimanga, oloni Kaini wapwile ndimi.  

3Litangwa limo, Kaini watwalele vimbuto vimo vije vyatejele kupwa mulambu 
kuli Shukulu Kalunga.  

4 Avele watwalele muna manga wa ntwatwa wa ku vimanga vendi, wamutsiile, 
waangwileo vilyo vyavivwa, co wavikombelelele kupwa mulambu kuli Shukulu 
Kalunga. Co Shukulu Kalunga wavwaelelele na Avele na mulambu wendi,  

5oloni wavyanene Kaini na mulambu wendi. Co Kaini waluvalele manene na 
minkanya.  

6Shukulu Kalunga wendekele kuli Kaini ngwendi, “Omwo vikajo unaluvalela 
ngacije na minkanya mu luholo lwove?  

7Nga walingile mwamuvwa ngwe njinatambula mulambu wove, oloni omwo 
walingi vuvi, vuvi vwakuvandamena ku cikolo ngwe ndumba. Vushaka 
kukunyongesa, oloni unapande kuvuhyana.” 

8 Kaini wendekele kuli ndolome yendi Avele ngwendi, “Tuye nakwimazala mu 
lihya.” Oloni omo vakele mu lihya, co Kaini watengulukilile ndolome yendi 
nakumutsiya.  

9Co Shukulu Kalunga wehwile Kaini ngwendi, “Ndolome yove Avele ali kuli?” 
Kaini wamukumbulwile ngwendi, “Yange kunjizivuka. Kuma yange njapwa 
kanyungi ka ndolome yange ndi?” 

10 Shukulu Kalunga wendekele ngwendi, “Omwo vikajo walingi cuma 
cakukomokesa ngacije? Maninga a ndolome yove alinakuteta kuli yange mu livu, 
alinakutambeka ngwe lijwi lya shambandinga.  

11Yove unasingiwa ku livu, kuukasa lalo kulima livu eli. Omwo unatsii ndolome 
yove, co maninga endi anetikila asi.  

12Nga ukeseka kukuna vimbuto, co livu kulikamenesa cuma cimo. Kutunda lelo 
na kulutwe kuukakala na limbo, ukapwa muka-kwendangana lika ano asi.” 

13Co Kaini wendekele kuli Shukulu Kalunga ngwendi, “Cihiso eci wanjana 
cacikalu manene kuli yange. Kunjicasa!  

14Kenga ku litangwa lya lelo unanjisheke mu lifuti lino na ku mesho ove lalo. 
Yange kunjikakala na limbo, njikapwa muka-kwendangana lika ano asi, co munu 
woshe akanjiwana akanjitsiya.” 

15Oloni Shukulu Kalunga wamukumbulwile ngwendi, “Embwe. Woshe akatsiya 
Kaini, akahya lutanu na luvali kutuvakana cihiso ca Kaini akutsiya ndolome 
yendi.” Ngecivene, Shukulu Kalunga waakele cizivukiso ali Kaini cakunangula 
munu woshe uje aliwana nendi ngeci kesi amutsiye.  

16Kaini waile, watundile ku mesho a Shukulu Kalunga, wakakele mu lifuti lije 
vatumbwile ngwavo “Kwendangana” lyakele mu ngangela ya Endeni.  

Vatekulwila va Kaini 

17Kaini wakele amo na munakazi wendi, co vakitile mwana wa munalume, 
vamulukile lizina lyendi Inoke*. Co Kaini watungile limbo nakuliluka lizina lya 
munendi Inoke.  

18Inoke wakitile munendi wa munalume wamulukile lizina lyendi Ilande, 
wapwile ishe ya Mehunjaele, co Mehunjaele wakitile munendi wa munalume 
wamulukile lizina lyendi Metusaele, uje wapwile ishe ya Lameki.  

19Lameki wambatele vanakazi vavali, Anda na Zila. 

20Anda wakitile Njavale, ikeye kukulwila ya vaje vakele mu vimbalaka 
nakunyunga vimuna. 

21Ndolome ya Njavale wapwile Njuvale, kukulwila ya voshe vaka-kwimba 
tulyalya na vimbendo.  

22Zila wakitile Tumbale Kaini, ikeye wapwile n̄ulungu wa vinoma wa vikuvo 
vyoshe vya vunengu na vutale, co ndokazi ya Tumbale Kaini wapwile Naama.  

23Lameki wendekele kuli vanakazi vendi ngwendi, “Vanakazi vange Anda na Zila 
njitolilileni. Njinatsii munu omwo ikeye nanjivulumuna. Njinatsii mukwenje 
omwo nanjipupu.  

24 Nga vanu vatanu na vavali vakalingila Kaini shambandinga, co vanu makumi 
atanu na vavali na vatanu na vavali vakanjilingila shambandinga, nga munu 
anjitsiya.” 

Seta na Inoshe 

25Andama na munakazi wendi, vakitile mwana lalo mukwavo wa munalume. Eva 
wendekele ngwendi, “Njambi nanjiingisilamo mwana wa munalume muli Avele, 
uje yatsiile Kaini.” Ngeci wamulukile lizina lyendi Seta.  

26Co Seta wakitile mwana wa munalume wamulukile lizina lyendi Inoshe. Ikeyo 
simbu ije vanu vashangumukile kulemesa lizina lya Shukulu Kalunga.  

Kushangumuka 5 

Vatekulwila va Andama 
(1 Miz 1:1-4) 

1Eli likelyo livulu lya vatekulwila va Andama. Omo Njambi watangele vanu, 
wavatangele mu cifwa cendi vavenya.  

2 Ikeye wavatangele munalume na munakazi, co wavavezikisile, nakuvaluka 
ngwendi, “Vanu.” 

3Omo Andama wakele na myaka 130 wakitile mwana wa munalume uje walifwile 
nendi, wamulukile lizina lyendi Seta.  

4Munima yakukita Seta, Andama wayoyele myaka ikwavo yakupwa 800, co 
wakitile lalo vana vakwavo va vanalume na ava va vanakazi.  

5Ikeye watsile omo wakele na myaka 930.  

6Omo Seta wakele na myaka 105 wakitile mwana wa munalume lizina lyendi 
Inoshe.  

7Ikeye wayoyele myaka ikwavo 807, co wakitile lalo vana vakwavo va vanalume 
na ava va vanakazi, 

8co watsile omo wakele na myaka 912.  

9Omo Inoshe wakele na myaka 90 wakitile mwana wa munalume lizina lyendi 
Kenani. 

10Ikeye lalo wayoyele myaka ikwavo 815, co wakitile vana vakwavo va vanalume 
na ava va vanakazi,  

11co watsile omo wakele na myaka 905.  

12Omo Kenani wakele na myaka 70 wakitile mwana wa munalume lizina lyendi 
Mahalalele. 

13Ikeye wayoyele myaka ikwavo 840, co wakitile lalo vana vakwavo va vanalume 
na ava va vanakazi,  

14co watsile omo wakele na myaka 910.  

15Omo Mahalalele wakele na myaka 65 wakitile mwana wa munalume lizina 
lyendi Njalende.  

16Ikeye wayoyele myaka ikwavo 830, co wakitile lalo vana vakwavo va vanalume 
na ava va vanakazi,  

17co watsile omo wakele na myaka 895.  

18Omo Njalende wakele na myaka 162 wakitile mwana wa munalume lizina 
lyendi Inoke. 

19Ikeye wayoyele myaka ikwavo 800, co wakitile lalo vana vakwavo va vanalume 
na ava va vanakazi,  

20co watsile omo wakele na myaka 962.  

21Omo Inoke wakele na myaka 65 wakitile mwana wa munalume lizina lyendi 
Matusela. 

22Omo wakitile Matusela, Inoke wendele na kulitombola na Njambi a myaka 300. 
Co wakitile lalo vana vakwavo va vanalume na ava va vanakazi.  

23Myaka yendi yayoyele yoshe yapwile 365.  

24 Inoke wendele na kulitombola na Njambi simbu yendi yoshe, co 
kuvamumwene lalo, omwo Njambi wamutwalele mwilu.  

25Omo Matusela wakele na myaka 187 wakitile mwana wa munalume lizina 
lyendi Lameki. 

26Ikeye wayoyele myaka ikwavo 782, co wakitile lalo vana vakwavo vavavalume 
na ava va vanakazi,  

27co watsile omo wakele na myaka 969.  

28Omo Lameki wakele na myaka 182 wakitile mwana wa munalume,  

29wendekele ngwendi, “Mbututu ou akatuhwimisako ku vipangi vyetu 
vyakukaluwa ku livu eli vene lyasingile Shukulu Kalunga.” Co wamulukile lizina 
lyendi Nowa.  

30Lameki wayoyele myaka ikwavo 595, co wakitile lalo vana vakwavo va 
vanalume na ava va vanakazi,  

31co watsile omo wakele na myaka 777.  

32Omo Nowa wakele na myaka 500 wakitile vana vatatu va vanalume, mazina 
avo, Shemi, na Hama, na Njafeta.  

Kushangumuka 6 

Vuvi vwa vanu 

1A simbu ije omo vanu vatumine manene ano asi oshe, co kwasemukile vana va 
vanakazi. 

2Omo vamo vana va Njambi vamwene ngeci vana va vanakazi ava vapwile 
vavavwa manene, co vambateleo vamo akati kavo vaje vavashakeleo.  

3Co Shukulu Kalunga wendekele ngwendi, “Mwonyo wange kuukakala mu vanu 
ngeci vakayoye myaka yoshe embwe, omwo vanapu cisemwa ca vusitu lika. 
Kutunda ano kuvakayoyo kutuvakana myaka 120.” 

4 A matangwa aje, omo vana va Njambi vambatele vana va vanakazi va vanu, 
vakitile navo vana, co vaje vatekulwila vapwile makisi-kisi. Vakevo vapwile vaka-
nzili na lutsimo a simbu ije.  

5Omo Shukulu Kalunga wamwene ngeci vanu voshe ano asi vanaviya, na 
viyongola vya vimbunge vyavo simbu yoshe vyapwile vyavivi,  

6co walisimokele omwo watangele vanu nakuvaka ano asi. Co camuzeyesele 
manene ku mbunge 

7ngeci wendekele ngwendi, “Njikanyongesa vanu voshe ava njatangele, amolika 
na tusitu na tuzila, njalisimoka omwo njavatangele.” 

8 Oloni Shukulu Kalunga wavwaelelele na Nowa.  

Nowa 

9 Eci cikeco cisemwa ca Nowa. Nowa wapwile munu wa vushunga, kawanene 
akumuvayesela akati ka vanu vaje vayoyele navo a simbu ije, co lalo mukuyoya 
kwendi wendele na kulitombola na Njambi.  

10Nowa wakitile vana vatatu va vanalume, mazina avo, Shemi, na Hama, na 
Njefeta.  

11Oloni vanu voshe vapwile vavavi ku mesho a Njambi, co vuvi vwavo vwashulile 
ano asi oshe.  

12Njambi wakengele a kaye wamwene ngeci ali vuvi omwo vanu voshe vayoyele 
mu vuvi.  

13Co Njambi wendekele kuli Nowa ngwendi, “Njayongola kuzilula vanu voshe. 
Njikavanyongesa voshe amolika na kaye, omwo kaye kanashulu na vilinga vyavo 
vyavivi. 

14Ngecivene, shonga vwato vwakama vwa mavaya amavwa, co vatozolamo milili. 
Vusalimbe na lipombosiwa anja na mukati.  

15Co mu vulaja vwavwo vupwe mamita 133, mu vwihi vwavwo vupwe mamita 22, 
mu kulova kwavwo vupwe mamita 13.  

16Co tungilao ciluli, oloni seza lyaana lyalindondo lya masentimita 44 mukati ka 
ciluli na luliva-liva lwa vwato. Vatulamo milili itatu, umo kwisi, na ukwavo akati, 
na ukwavo lalo kwilu. Co aka cikolo kumukulo.  

17Kenga, njikatuma livazi lyakama ano asi mukunyongesa vyoshe vije viyoyao. 
Vyuma vyoshe vili ano asi vikatsa,  

18oloni njikalikumiiya cikumiiyo* nove. Co ukakovela mu vwato, yove na 
munakazi wove, na vana vove va vanalume, na vanakazi vavo.  

19Ku miyati yoshe ya tusitu angulako nkomba na lwavo, ngeci vakayoye.  

20Co lalo ku miyati yoshe ya tuzila angulako ndemba na cali, ngeci vakakovele mu 
vwato vakayoye.  

21Co ambata ku miyati yoshe ya vyakulya, vyove nevi vyavo.” 

22 Ngecivene, Nowa walingile vyoshe vije vyamushikile Njambi.  

Kushangumuka 7 

Livazi lyakama 

1Shukulu Kalunga wendekele kuli Nowa ngwendi, “Kovela mu vwato, yove na 
naanga yove yoshe, omwo njawana ngwange yove lika muka-vushunga ku mesho 
ange mu cisemwa eci coshe.  

2Ku tusitu voshe vakulya ambatako vatanu na vavali nkomba na lwavo. Co ku 
tusitu vaje vakujeneka kulya ambatako lalo nkomba na lwavo.  

3Co ku tuzila lalo ambatako vindemba vatanu na vavali na vyali vatanu na vavali. 
Linga eci ngeci muyati woshe wa kasitu na kazila ukayoye, ngeci vakasemunwine 
lalo ano asi.  

4Kunasala lika matangwa atanu na avali, co njikanyokesa nyonzi ije ikanyoka 
matangwa makumi awana mutanya na vutsiki, njikanyongesa vyakuyoya vyoshe 
vije vinjatangele.” 

5Co Nowa walingile vyuma vyoshe vije vyamushikile Shukulu Kalunga.  

6Nowa wakele na myaka 600 omo livazi lyezile ano asi.  

7 Co Nowa na munakazi wendi, na vana vendi va vanalume, na vanakazi vavo, 
vakovelele mu vwato mukutewa livazi.  

8Tusitu va miyati yoshe vakulya, na ava kesi vakulya, nkomba na lwavo 
vakovelele mu vwato. Co lalo miyati yoshe ya tuzila vakulya na ava kesi vakulya, 
ndemba na cali,  

9voshe vakovelele mu vwato amo na Nowa, ngwe muje mwashikile Njambi.  

10Omo kwetile matangwa atanu na avali livazi lyezile.  

11 Nowa wakele na myaka 600, co a litangwa lyamulikumi na atanu na avali ku 
ngonde yamucivali, masima a tuvwelu-vwelu twakama twa mu mema a kalunga 
kwisi ya livu atuvikile na vimbengwa vyoshe vya mwilu vyashokolokele,  

12co nyonzi yanyokele matangwa makumi awana mutanya na vutsiki.  

13A litangwa lije vene, Nowa na munakazi wendi na vana vendi vatatu, mazina 
avo, Shemi, na Hama, na Njafeta na vanakazi vavo, vakovelele mu vwato.  

14Co vakovelele amolika na miyati yoshe ya tusitu na vimuna vakama na vimuna 
vavandondo nkomba na lwavo, amo na tusitu vakulikoka, na tusitu vakulikoka 
asi. Na miyati yoshe ya tuzila ndemba na cali, vakovelele lalo mu vwato.  

15Ku miyati yoshe yakuyoya vambateleko vavali vavali, nkomba na lwavo, 
ndemba na cali, co voshe vakovelele mu vwato amo na Nowa,  

16voshe vaje vakovelele mu vwato vapwile nkomba na lwavo ngwe muje 
mwashikile Njambi. Asinoni Shukulu Kalunga washokele lipito lya vwato.  

17Ngecivene, livazi lyatwaleleo matangwa makumi awana mutanya na vutsiki, 
mema atumine na kulova, co vwato vwafumukile akamwa yawo.  

18Co mema atumine manene na kulova, ngeci vwato vwakele nakuungumuka 
akamwa ya mema.  

19Mema anga atumine manene, co minkinda yoshe yailaja yakupukile na mema,  

20co mema atwaleleo noo apwile mamita atanu na avali mu vulaja vwa akamwa 
ya shongo ya minkinda.  

21Vyuma vyoshe vyakuyoya vije vyakele ano asi vyatsile, tuzila voshe, na tusitu 
voshe, na vimuna voshe na vanu voshe.  

22Na vyuma vyoshe vya mwonyo vije vyakele ano asi vyatsile.  

23Co Shukulu Kalunga wanyongesele vyuma vyoshe vyakuyoya vije vyakele ano 
asi, vanu, na tusitu, na vimuna, na tuzila. Kuvanga Nowa, na voshe vaje 
vakovelele navo mu vwato vakevo lika vayoyele.  

24Co mema akele lika, kuwovulukile noo matangwa 150.  

Kushangumuka 8 

Kuhwa kwa livazi 

1Oloni Njambi wanukile Nowa na tusitu voshe na vimuna voshe vaje vakele amo 
nendi mu vwato, co Njambi wauwisile lihunzi asi, mema ashangumukile 
kuuvuluka.  

2Co tuvwelu-vwelu twa mema a mwisi ya asi na vimbengwa vya mwilu 
vyashokele, na nyonzi yalikelele kunyoka, 

3co mema ashangumukile kuuvuluka. Omo kwetile matangwa 150 mema 
ovulukile.  

4A litangwa lyamulikumi na atanu na avali ku ngonde yamucitanu na vivali, 
vwato vwafungamene a munkinda umo wa minkinda ya ku Alalate.  

5Co mema akele nakuuvuluka, a litangwa lyakulivanga ku ngonde yamulikumi, 
vishongo vya minkinda vyasholokele.  

6Omo kwetile matangwa makumi awana, Nowa washokolwele njanena ya vwato,  

7co watumine likololo, oloni kelukile, wakele nakupulula lika noku-noku noo 
mema omine oshe cau.  

8A simbu ije vene, Nowa watumine katela ngeci akamone nga mema anomu cau.  

9Oloni uje katela kasele kuwana akutongama omwo mema kuwomine asi oshe, 
ngeci uje katela welukile ku vwato, co Nowa wamukwatele nakumukovelesa mu 
vwato.  

10Nowa wetisilemo lalo matangwa atanu na avali, asinoni watumine lalo katela 
asi.  

11Co ku cingwezi katela welukile kuli Nowa na liputa lyakutonola lya olive ku 
kanwa kendi. Ngecivene, Nowa wazivukile ngwendi mema ololo anomu asi.  

12Co Nowa wetisilemo matangwa atanu na avali, co watumineo lalo uje katela. A 
simbu ije katela kelukile lalo kuli Nowa.  

13A litangwa lyakulivanga ku ngonde yakulivanga, omo Nowa wakele na myaka 
601, wafukwile ciluli cije cafwikile a vwato, co wakengele noku-noku, wamwene 
ngeci livu linomu. 

14A litangwa lyamumakumi avali na matangwa atanu na avali ku ngonde 
yamucivali asi omine oshe cau.  

15Njambi wendekele kuli Nowa ngwendi,  

16 “Tuuka mu vwato na munakazi wove, na vana vove, na vanakazi vavo.  

17Tuwisa tuzila voshe na tusitu voshe na vimuna voshe na vyoshe vyakulikoka 
asi, ngeci vakaseme nakutuma, nakushulisa ano asi oshe.” 

18Co Nowa watuukile mu vwato amo na munakazi wendi, na vana vendi, na 
vanakazi vavo.  

19Tusitu voshe na tuzila vatuukile mu vwato mu muyati wa vutanga vwavo.  

Nowa akombelela n̄ombelo kuli Shukulu Kalunga 

20Ngecivene, Nowa watungilile Shukulu Kalunga mutula, co wakwatele ku muyati 
umo na umo wa vimuna na tuzila vakulya, wavakombelelele kupwa n̄ombelo ya 
kwenyeka kuli Shukulu Kalunga.  

21Co omo Shukulu Kalunga wazivile vweko vwavuvwa vwa n̄ombelo eyi, wazivile 
kuvwaa, walyendekesele ikeye vavenya ngwendi, “Kunjikelukilamo lalo kusinga 
asi a vilinga vya vanu, omo njazivuka ngwange kutunda ku vwanike vwavo 
viyongola vya vimbunge vyavo vyapwa vyavivi. Kunjikelukilamo lalo kunyongesa 
vyakuyoya vyoshe ngwe omu njinalingi a simbu eyi.  

22Omo kaye kaciliko, kukakala simbu ya kukuna na simbu ya kuteja. Co simbu 
yoshe kukakala kutonola na ntwima, ndombo na cisika, mutanya na vutsiki.” 

Kushangumuka 9 

Cikumiiyo ca Njambi na Nowa 

1 Njambi wavezikisile Nowa na vana vendi, co wendekele ngwendi, “Kiteni 
nakutuma, ngeci vatekulwila veni vakashule ano asi oshe.  

2Co tusitu voshe, na tuzila, na visi vakamizivila lyova nakumitewa, voshe 
njinavakundika mu mavoko eni.  

3Ololo mwasa kulya tusitu voshe, na tuzila voshe, na visi voshe, ngwe omo 
njamyanene visapa-sapa, mukemwo munjinamyana evi vyoshe kupwa vyakulya 
vyeni.  

4 Oloni kumwapandele kulya situ na maninga ayo, omwo mwonyo wayo uli mu 
maninga.  

5Nga munu akatsiya mukwavo, co munu uje njikamusompela kutsa, nambe kasitu 
woshe-iwoshe akatsiya munu, njikamusompela kutsa.  

6 Woshe uje akatsiya munu nendi lalo vakamutsiya kuli munu, omwo Njambi 
watangele munu mu cifwa cendi.  

7 ”Kiteni mutume, ngeci vatekulwila veni vakashule ano asi oshe.” 

8Njambi wendekele kuli Nowa na vana vendi ngwendi,  

9 “Kengeni ololo njilikumiiya cikumiiyo amo nove na vatekulwila vove,  

10na vyoshe vyakuyoya, tuzila voshe na tusitu voshe, na vimuna voshe, na vyuma 
vyoshe vije vyatuukile mu vwato amo nove. 

11Njilikumiiya cikumiiyo na majwi awa, ‘Njimikulaesa ngwange kukukakala lalo 
livazi lyakunyongesa vyoshe vyakuyoya. Co lalo kukukakala livazi lyakunyongesa 
asi oshe embwe.’” 

12Njambi wendekele ngwendi, “Eci cikeco cizivukiso ca cikumiiyo ca myaka 
yoshe, eci njilikumiiya akati kange neni, na vyuma vyoshe vyakuyoya.  

13Njilinakwaka nkongolo yange mu mashelwa. Ikeyo ikapwa cizivukiso ca 
cikumiiyo cange akati kange na vaka-asi. 

14Cikapwa ngeci omo njikanena mashelwa, co na nkongolo ikasholoka,  

15co njikanuka cikumiiyo cange akati keni nange na ku tusitu voshe ngeci livazi 
kulikanyongesa lalo vyoshe vyakuyoya.  

16Omo nkongolo ikasholoka mu mashelwa njikaimona, co njikanuka cikumiiyo 
cange ca myaka yoshe akati kange na vyoshe vyakuyoya vije vili ano asi.” 

17Njambi wendekele kuli Nowa ngwendi, “Eci cikeco cizivukiso ca cikumiiyo 
cinjinalikumiiya akati kange na vyuma vyoshe vyakuyoya vije vili ano asi.” 

Nowa na vana vendi va vanalume 

18Ava vakevo vana va Nowa vaje vatuukile mu vwato, mazina avo, Shemi, na 
Hama, na Njafeta. Hama ikeye wapwile ishe ya Kanana.  

19Co ava vana va Nowa vatatu, vakevo vakukulwila va vanu voshe va ano asi.  

20Nowa wapwile ndimi, ikeye wapwile munu wakulivanga kukuna lihya lya 
mikolovozi ya vushuka vwa vinyu.  

21Co omo wanwile vinyu wapendele, ngeci washulwile vuzalo vwendi vwoshe, 
walalele mutotototo a vulili mu mbalaka yendi.  

22Omo Hama ishe ya Kanana, wamwene ngeci ishe nalala mutotototo, waile 
nakukalekako vandolome vendi vavali. 

23Ngecivene, Shemi na Njafeta vambatele nanga a vitsili vyavo, co vendele 
vuseta-nima. Co vaifwikile ishavo, oloni vakengeseleko nima ngeci kesi vamone 
mushelengwa wa ishavo. 

24Omo Nowa vinyu vyamuhwile, wamwene vije vyalingile munendi wa 
mutinikila,  

25co wendekele ngwendi, “Cisingo cikale ali Kanana! Akapwe ndungo ya 
vandolome vendi.  

26Vashangazale Shukulu Kalunga, Njambi ya Shemi! Oloni Kanana akapwa 
ndungo ya Shemi.  

27Njambi aamese Njafeta! Na vatekulwila vendi vayoye na vanu va Shemi. Oloni 
Kanana akapwa ndungo ya Njafeta.” 

28Omo livazi lineti, Nowa wayoyele myaka 350,  

29co watsile omo wakele na myaka 950.  

Kushangumuka 10 

Vatekulwila va vana va Nowa 
(1 Miz 1:5-23) 

1Ava vakevo vatekulwila va vana va Nowa, Shemi, na Hama, na Njafeta. Ava vanu 
vatatu vakitile vana vavo omo livazi lyetile.  

2Vana va Njafeta mazina avo, Ngomele, na Mangonge, na Mandai, na Njavani, na 
Tumbale, na Meshake, na Tilase. Vakevo vapwile vakukulwila va vanu vaje 
valilukile mazina avo.  

3Vatekulwila va Ngomele mazina avo, Ashekenaze, na Lifate, na Tongalame.  

4Co vatekulwila va Njavani mazina avo, Elishahe, na Sipeini, na Sepulasi, na 
Londesiya.  

5Vakevo vapwile vakukulwila va vanu vaje vakele ku ngenge ya mema a kalunga 
na a man̄anda. Ava vakevo vatekulwila va Njafeta, vaje vayoyele mu miyati yavo 
na mu mafuti avo akulyangunuka, co naanga na naanga vendekele muyati wavo.  

6Vana va Hama va vanalume mazina avo, Kushe, na Ingito, na Limbiya, na 
Kanana. Vakevo vapwile vakukulwila va vanu vaje valilukile mazina avo.  

7Vatekulwila va Kushe mazina avo, Semba, na Havila, na Sambeta, na Lama, na 
Sambeteka. Vatekulwila va Lama mazina avo, Shemba, na Ndendane.  

8Kushe wakitile munendi wa munalume lizina lyendi Nimelonde, wapwile muka-
kushwana wakulivanga ano asi, ikeye wakele na nzili yakama manene. 

9Wapwile ciyambi wakama manene ku mesho a Shukulu Kalunga, co akeo atunda 
endekesi ngwavo, “Shukulu Kalunga akupwise ciyambi wakama ngwe 
Nimelonde! “ 

10Nimelonde ikeye walivangele kushwana ku Mbambilone, na ku Eleki, na ku 
Akande, mitambela eyi itatu yakele mu Mbambilone.  

11Omo watundile mu lifuti lije, co waile ku Asil ya nakukatunga vinganda vya 
Nenivayi, na Lehombote Ile, na Kala,  

12na Lesene ije ili mukati ka Nenivayi na nganda yakama ya Kala.  

13Vatekulwila va Ingito mazina avo, Lindiya, na Aname, na Lehave, na Nafetuhe,  

14na Patuluse, na Kaselu, kuje kuvatundile vaFilisitiya na vaKelete.  

15Kanana wakitile munendi wa ntwatwa wa munalume lizina lyendi Sindone, co 
munendi wamucivali lizina lyendi Hete. Vakevo vapwile vakukulwila va vanu 
vaje valilukile mazina avo.  

16Co Kanana lalo wapwile kukulwila ya vaNjevushi, na vaAmoli, na 
vaNgilengashi,  

17na vaHivi, na vaAleki, na vaSini, 

18na vaAlevandi, na vaZemali, na vaHamati. Co miyati ya vaKanana 
yashandokelele kwoshe, 

19co nginga ya vaKanana yatundile ku Sindone ku mbwela kweta ku Ngelale 
kuyehi na Ngaza, na mu ngangela ya Sondoma*, na Ngomola*, na Andema, na 
Zemboime kuyehi na Lasha. 

20Ava vakevo vatekulwila va Hama, vaje vayoyele mu miyati yavo na mu mafuti 
avo akulyangunuka, co naanga na naanga vendekele muyati wavo.  

21Shemi ikeye wapwile mukulunu wa Njafeta, ikeye kukulwila ya vaHevelu 
voshe.  

22Vana va Shemi va vanalume mazina avo, Elame, na Ashule, na Alepakeshande, 
na Lunde, na Alama. Vakevo vapwile vakukulwila va vanu vaje valilukile mazina 
avo.  

23Vatekulwila va Alama mazina avo, Uze, na Hule, na Ngetale, na Meshake.  

24Alepakeshande ikeye wakitile Shela, co Shela wakitile Evele.  

25Evele wakitile vana vavali va vanalume, lizina lyaumo Pelenge, omwo a 
matangwa endi akeo vanu va mu kaye valipangele, co mukwavo vamulukile lizina 
lyendi Njokotane.  

26Vatekulwila va Njokotane mazina avo, Alemondande, na Shelefe, na 
Hazalemavete, na Njela,  

27na Handolame, na Uzale, na Ndikela,  

28na Ombale, na Ambimaele, na Shemba,  

29na Ofila, na Havila, na Njombambe. Ava voshe vapwile vatekulwila va 
Njokotane.  

30Co lifuti lije livatungile lyashangumukilile ku Mesha nakweta ku Sefale ku 
malundu a mu ngangela.  

31Ava vakevo vatekulwila va Shemi, vaje vayoyele mu miyati yavo na mu mafuti 
avo akulyangunuka, co naanga na naanga vendekele muyati wavo.  

32Vanu voshe ava vapwile vatekulwila va Nowa, muyati na muyati, na vikota 
vyavo vyakulyangunuka. Omo livazi lyetile, miyati yoshe ili ano asi yatunda kuli 
vana va Nowa va vanalume.  

Kushangumuka 11 

Kaposhi ka Mbambilone 

1Akulivanga, vanu voshe vaano a kaye vendekele muyati umolika, na ndaka 
imolika.  

2Omo vaile mu ngangela, vetele mu cana ca mu Mbambilone, co vatungile muje.  

3Co valyendekesele umo na mukwavo ngwavo, “Tumungeni vindopi 
nakuvyenyeka mwamuvwa.” Co vakele na vindopi vyakutunga navyo, amo na tala 
yakukolesa vindopi.  

4Asinoni valyendekesele ngwavo, “Tutungeni nganda yakama amo na kaposhi 
kakalaja kakete kwilu, ngeci tutsimane kutewa tukashandokela ano asi oshe.” 

5Oloni Shukulu Kalunga wezile asi mukumona nganda na kaposhi vije vivatungile 
vaje vanu. 

6Co Shukulu Kalunga wendekele ngwendi, “Kengeni! Ava voshe vanapu vanu 
vamo, co vakevo valinakwendeka muyati umo, eci cinapu vushangumukilo vwa 
vyuma vije vivakalinga. Co ololo vakasa kulinga cuma coshe civashaka kulinga!  

7Ngecivene, tuyeni tushuluke asi, tukatanganese muyati wavo ngeci omo 
vendeka kesi valizive.” 

8Ngecivene, Shukulu Kalunga wavashandwelele ano asi oshe, co vaje vanu 
valikelele kutunga ije nganda.  

9Co nganda ije vaitumbwile ngwavo Mbambilone omwo kuje kukekwo Shukulu 
Kalunga watanganesele muyati wa vanu voshe. Kutunda aje vene Shukulu 
Kalunga wavashandwelele ano asi oshe.  

Vatekulwila va Shemi 
(1 Miz 1:24-27) 

10Ava vakevo vatekulwila va Shemi. Co a myaka ivali omo livazi lyetile, Shemi 
wakele na myaka 100, wakitile mwana wa munalume lizina lyendi 
Alepakeshande.  

11Kutunda aje akitilile Alepakeshande, Shemi wayoyele myaka ikwavo 500, co 
wakitile lalo vana va vanalume na ava va vanakazi.  

12Omo Alepakeshande wakele na myaka 35, wakitile mwana wa munalume lizina 
lyendi Shela.  

13Kutunda aje akitilile Shela, Alepakeshande wayoyele myaka ikwavo 403, co 
wakitile lalo vana va vanalume na ava va vanakazi.  

14Omo Shela wakele na myaka 30, wakitile mwana wa munalume lizina lyendi 
Evele. 

15Kutunda aje akitilile Evele, Shela wayoyele myaka 403, co wakitile lalo vana va 
vanalume na ava va vanakazi.  

16Omo Evele wakele na myaka 34, wakitile mwana wa munalume lizina lyendi 
Pelenge. 

17Kutunda aje akitilile Pelenge, Evele wayoyele myaka 430, co wakitile lalo vana 
va vanalume na ava va vanakazi.  

18Omo Pelenge wakele na myaka 30, wakitile mwana wa munalume lizina lyendi 
Leu. 

19Kutunda aje akitilile Leu, Pelenge wayoyele myaka 209, co wakitile lalo vana va 
vanalume na ava va vanakazi.  

20Omo Leu wakele na myaka 32, wakitile mwana wa munalume lizina lyendi 
Selunge. 

21Kutunda aje akitilile Selunge, Leu wayoyele myaka 207, co wakitile lalo vana va 
vanalume na ava va vanakazi.  

22Omo Selunge wakele na myaka 30, wakitile mwana wa munalume lizina lyendi 
Nahole. 

23Kutunda aje akitilile Nahole, Selunge wayoyele myaka 200, co wakitile lalo vana 
va vanalume na ava va vanakazi.  

24Omo Nahole wakele na myaka 29, wakitile mwana wa munalume lizina lyendi 
Tela. 

25Kutunda aje akitilile Tela, Nahole wayoyele myaka 119, co wakitile lalo vana va 
vanalume na ava va vanakazi.  

26Omo Tela wakele na myaka 70, wakitile vana vendi vatatu va vanalume mazina 
avo, Avilama, na Nahole, na Halane.  

Vatekulwila va Tela 

27Ava vakevo vatekulwila va Tela, ishe ya Avilama, na Nahole, na Halane. Halane 
ikeye wapwile ishe ya Lote *,  

28co Halane watsililile mu nganda ije vene ya Ule ya mu Mbambilone muje 
muvamukitilile, a simbu ije te ishe anga acili na kuyoya.  

29Avilama wambatele Salai, co Nahole wambatele Mileka muna Halane, uje 
wapwile ishe ya Iseka.  

30Oloni Salai wapwile mumba.  

31Tela waile na munendi Avilama, na mutekulyendi Lote muna Halane, na 
vainamweno Salai munakazi wa Avilama, co watundile mu nganda ya Ule mu 
Mbambilone amo navo ngeci aye ku lifuti lya Kanana. Co vetele ku lifuti lya 
Halane nakutunga muje.  

32Tela watsililile kuje omo wakele na myaka 205.  

Kushangumuka 12 

Njambi asana Avilama 

1 Shukulu Kalunga wendekele kuli Avilama ngwendi, “Tunda mu lifuti lyove, na 
kuli vavushoko vwove, na mu limbo lya isho, ya ku lifuti lije njikakumwesa.  

2Njikatumisa vatekulwila vove, co vakapwa muyati wakama. Njikakuvezikisa 
nakutsimanesa lizina lyove, ngecivene, vavangi vakawana kuvezika muli yove.  

3 Njikavezikisa vaje vakakuvezikisa, oloni njikasinga vaje vakakusinga. Co muli 
yove njikavezikisilamo miyati yoshe.” 

4Avilama wakele na myaka 75, omo Shukulu Kalunga wamulekele kutunda ku 
Halane. Co waile na Lote.  

5Avilama waile na munakazi wendi Salai na Lote muna ndolome yendi, na vyoshe 
vije vyafukile, amo na vindungo voshe vaje vawanene mu Halane, co vakatukile 
nakuya ku lifuti lya Kanana. Omo vetele mu Kanana,  

6Avilama wendele mu lifuti lije noo wetele ku muti wa Oke wakuhwimina ku 
mutambela wakujela wa Shekeme. A simbu ije vaKanana anga vacikele nakuyoya 
mu lifuti lije.  

7 Shukulu Kalunga washolokele kuli Avilama, co wendekele kuli ikeye ngwendi, 
“Eli likelyo lifuti njikana kuli vatekulwila vove.” Co kuje vene Avilama watungile 
mutula wa Shukulu Kalunga, uje washolokele kuli ikeye.  

8Co akutunda kuje, Avilama wakengeselele mu mbwela ku lifuti lya malundu mu 
ngangela ya nganda ya Mbetele. Co watungile cilombo cendi mukati ka Mbetele 
mu kangombe ka yambi na Ayi mu ngangela. Co watungile mutula kuje 
wakulemesela Shukulu Kalunga.  

9Asinoni Avilama wajalukile waile mu mbwela ku lifuti lya Nengeva mu Kanana.  

Avilama ali mu Ingito 

10Oloni kwakele njala ya lyangengela mu lifuti lya Kanana. Ngecivene, Avilama 
waile mu mbwela ku lifuti lya Ingito, nakukakalako kasimbu lika omwo njala 
yaamene manene mu Kanana.  

11Omo Avilama wetele kuyehi na nginga ya Ingito, co wendekele kuli munakazi 
wendi Salai ngwendi, “Yove uwamuvwa manene.  

12Omo vaka-Ingito vakamona ngeci uwamuvwa, co yange vakanjitsiya, oloni yove 
kuvakakutsii.  

13 Yove unapande kwamena mwonyo wange mukukavaleka ngwove u ndokazi 
yange.” 

14Omo Avilama na munakazi wendi Salai vetele mu Ingito, co vaka-Ingito 
vamwene ngeci Salai munakazi wa Avilama wapwile wamuvwa manene.  

15Co vamo vamyata va mu mbanja omo vamwene Salai, vakalekele mwene vuvwa 
vwa Salai, ngecivene, Salai vamutwalele ku lipela lya mwene.  

16Mwene walingile mwamuvwa na Avilama omwo ya Salai, co waanene Avilama 
matanga a vimanga, na vimembe, na vingombe, na vimulu, na vindungo va 
vanalume, na ava va vanakazi, na tumelo.  

17Oloni omo mwene wambatele Salai, co Shukulu Kalunga watumine mishongo 
yakukomokesa manene ali mwene, na ali vanu vendi va mu lipela.  

18Co mwene wasanene Avilama nakumwihula ngwendi, “Avilama vikajo 
wanjilingilamo ngeci? Omwo vikajo kuwanjilekelele ngwove Salai wapwa 
munakazi wove?  

19Omwo vikajo wendekele ngwove Salai wapwa ndokazi yove, co unanjitava 
njimwambate kupwa munakazi wange? Munakazi wove owo mwambate uye 
nendi! “ 

20Co mwene washikile vanu vendi, ngeci vasindikiiye Avilama nakumutuwisa mu 
lifuti, amo na munakazi wendi na vyuma vyoshe vije vyafukile.  

Kushangumuka 13 

Avilama na Lote valyangunuka 

1Omo Avilama watundile mu Ingito, waile ku kunto ku lifuti lya Kanana mu 
mbwela amo na munakazi wendi, na vyuma vyoshe vije vyafukile, co waile amo 
na Lote.  

2Avilama wapwile muka-kufuka manene, wafukile vimanga, na vimembe, na 
vingombe, amo na siliva na ngolinde.  

3Asinoni watundile kuje, co waile nakujalozoka kutunda mu mbwela nakweta ku 
Mbetele. Co welukile ku mutambela uje wakele mukati ka Mbetele na Ayi kuje 
kwatungile cilombo cendi akulivanga,  

4kuje kwatungilile mutula. Kukekwo kuje Avilama walemeselele Shukulu 
Kalunga.  

5Lote waile amo na Avilama, na ikeye lalo wakele na vimanga, na vimembe, na 
vingombe, amo na naanga yendi na vangamba vendi.  

6Omwo Avilama na Lote vakele na vimuna vavangi manene, co kuje ku 
mutambela kuvakele kukwakele mutambela wakama wakulila vimuna vavo, 
omwo voshe vakele na vufuko vwavungi ngeci kuvasele kukala amo.  

7Kwakele kulizunga mukati ka tunyungi va vimuna va Avilama na tunyungi va 
vimuna va Lote. A simbu ije, vaKanana na vaPelezi anga vacikele mu lifuti lije.  

8Avilama wendekele kuli Lote ngwendi, “Yetu tunapu tu vavushoko, vanu vove na 
vanu vange kuvapandele kulijokota.  

9Ngecivene, tunapande kulyangunuka. Angula mutambela woshe wushaka ngeci 
uyeko, yange lalo njiya ku mutambela weka.” 

10Lote wakengele ku mutambela wa Zowale, co wamwene Cana ca Yondau coshe 
cakele na mema amangi, cafwile ngwe Lihya lya Shukulu Kalunga nambe Ingito. 
Simbu eyi te Shukulu Kalunga kanda acinyongese vinganda vya Sondoma na 
Ngomola.  

11Ngecivene, Lote walyangwilile Cana ca Yondau coshe, co wajalukilile mu 
ngangela. Omu mukemwo muvalyangunukilile va Avilama na Lote.  

12Avilama wasalele mu lifuti lya Kanana, co Lote wakakele mukati ka vinganda 
vya mu cana, co watungile cilombo cendi muyehi na Sondoma. 

13 Vanu va ku Sondoma vapwile vaka-vuvi, valingile vyuma vyavivi manene ku 
mesho a Shukulu Kalunga.  

Avilama ajalukila ku Hevelone 

14Munima yevi, omo Lote na Avilama vanalyangunuka laja, Shukulu Kalunga 
wendekele kuli Avilama ngwendi, “Kenga mwamuvwa ku mitambela yoshe.  

15 Lifuti lyoshe eli ulinakumona, likapwa lyove na vatekulwila vove ku myaka 
yoshe.  

16Njikakwana vatekulwila vavangi vaje naumo wai akasa kuvalava, kuvanga kuli 
uje asa kulava vinona vyoshe vya livu lya ano asi! 

17Ngecivene, katuka, ya nakukenga lifuti lyoshe mu vulaja vwalyo na mu vwihi 
vwalyo, omwo lyoshe njikakwanalyo.” 

18Ngecivene, Avilama wajalwisile cilombo cendi, co watungile kuyehi na miti 
yakujela ya oke yakuhwimina ya Mamele ku Hevelone, co kuje watungilile 
Shukulu Kalunga mutula.  

Kushangumuka 14 

Avilama ovola Lote 

1A matangwa a Mwene Amalafela wa ku Mbambilone, na Mwene Alyoke wa ku 
Elasale, na Mwene Kendoleome wa ku Elame, na Mwene Tindale wa ku Ngoime,  

2ava vimyene vawana valizivasanene kukalwisa vakwavo vimyene vatanu, 
mazina avo, Mwene Mbela wa ku Sondoma, na Mwene Mbilesha wa ku Ngomola, 
na Mwene Shinambe wa ku Andema, na Mwene Shemembele wa ku Zemboime, 
na mwene wa ku Mbela, ikeyo nganda ya Zowale. 

3Ava vimyene vatanu valizivasanene kulinga vimunga vya nzita mu Cimbongo ca 
Sindime, eci vatumbula ololo ngwavo Mema a Kalunga a Kutsa.  

4Co vakevo vavashwanene kuli Mwene Kendoleome a myaka likumi na ivali, 
oloni mu mwaka wamulikumi na itatu vamutengulukilile nakumulwisa.  

5Mu mwaka wamulikumi na iwana, Mwene Kendoleome na vasamba vendi vezile 
na mashwalale, co vafungulwile vaLefaime mu Ashetelote Kalenaime, na 
vaZuzime mu Hama, na vaEmime mu cana ca Kilyataime,  

6na vaHoli mu minkinda ya Endome. Vavashekele nakuvetesa ku Elepalane ku 
shongo ya mambo.  

7Co vatengulukile nakwiluka ku Kandeshe, a simbu ije vaitumbwile ngwavo 
Enemishepate. Vafungulwile lifuti lyoshe lya vaAmaleke nakufungulula vaAmoli 
vaje vakele mu Hazazone Tamale.  

8Vaje vimyene vatanu, Mwene Mbela wa ku Sondoma, na Mwene Mbilesha wa ku 
Ngomola, na Mwene Shinambe wa ku Andema, na Mwene Shemembele wa ku 
Zemboime, na mwene wa ku Mbela, Mbela ikeyo nganda ya Zowale, vezile na 
mbunga ya mashwalale vavo nakulwila mu Cimbongo ca Sindime.  

9Co valwisile vimyene vaje vawana, Mwene Kendoleome wa ku Elame, na Mwene 
Tindale wa ku Ngoime, na Mwene Amelafela wa ku Mbambilone, na Mwene 
Alyoke wa ku Elasale. Ava vimyene vatanu valwisile vimyene vaje vawana.  

10Cimbongo ca Sindime cashulile na viteke vya tala, omo vimyene va ku Sondoma 
na Ngomola vesekele kutewa nzita, co vawililile mu viteke, oloni vaje vimyene 
vakwavo vatatu vavandele ku minkinda.  

11Co vaje vimyene vawana vambatele vyuma vyoshe vya mu Sondoma na 
Ngomola, na vyakulya vyoshe.  

12Co Lote, muna shongo ya Avilama, uje wakele mu Sondoma, vamukwatele 
nakwambata vivala vyendi vyoshe.  

13Oloni munalume umo waputumukileko, co wanenele vukaleo vwoshe kuli 
Avilama kaHevelu, uje wakele kuyehi na miti yakujela ya Mamele kaAmoli. 
Mamele na vandolome vendi Eshekole na Anele vapwile vasamba va Avilama.  

14Omo Avilama wazivile ngeci vanakwata Lote muna shongo yendi nakumupwisa 
cinzinda, co wasanene vanalume voshe vaka-kulwa nzita va mu cilombo cendi. 
Voshe vapwile 318, co vashekele vaje vimyene vawana nakuvetesa ku Ndani.  

15Co Avilama waangunwine vanu vendi mu vimunga, nakulwisa vitozi a simbu ya 
vutsiki, ngeci vavafungulwile. Co wavashekele kweta na ku Homba ku kunto ya 
lifuti lya Ndamasiku,  

16co velukile na vufuko vwoshe vuje vuvapukwile. Ngecivene, Avilama wezile na 
Lote muna shongo yendi na vivala vyendi, amo na vanakazi na vinzinda vakwavo 
lalo.  

Melekizendeke avezikisa Avilama 

17Omo Avilama welukile kuje kwakahyanene Mwene Kendoleome na vimyene 
vakwavo, co mwene wa ku Sondoma waile nakuliwana nendi mu Cimbongo ca 
Shave, eci vatumbula lalo ngwavo Cimbongo ca Mwene.  

18Melekizendeke, wapwile mwene wa ku Saleme, ikeye lalo wapwile muka-
kukombelela * kuli Njambi wa Akamwa ya Akamwa, wanenele makende na vinyu 
kuli Avilama.  

19Co wavezikisile Avilama, nakwendeka ngwendi, “Njambi wa Akamwa ya 
Akamwa, uje watangele lilu na asi, avezikise Avilama!  

20 Njambi, wa Akamwa ya Akamwa, uje wakwanene nzili yakufungulula vitozi 
vove, apwe wakushangazala! “ Co Avilama waanene kuli Melekizendeke 
camulikumi ku vyoshe vije vyakapukwile.  

21Mwene wa ku Sondoma wendekele kuli Avilama ngwendi, “Ambata evi 
unakapukula vyoshe, oloni njiilwisile vanu vange voshe.” 

22Oloni Avilama wamukumbulwile ngwendi, “Njilisinga ku mesho a Shukulu 
Kalunga, Njambi wa Akamwa ya Akamwa, uje watangele lilu na asi,  

23ngwange, yange kunjambata cuma cimo kuli yove, nameme kamukole, nameme 
kacipapa ka a n̄aku yove, kutewa ukendeka ngwove, ‘Yange njinafukisa Avilama.’ 

24Kunjambata cuma cimo, kuvanga lika vyakulya vije vivalile vanu vange. Oloni 
vasamba vange va Anele, na Eshekole, na Mamele, vaje vanjaile navo, vaane 
litambelo lyavo.” 

Kushangumuka 15 

Cikumiiyo ca Njambi kuli Avilama 

1Munima yevi, Shukulu Kalunga wendekele kuli Avilama mu cimona ngwendi, 
“Kesi uzive lyova Avilama. Yange nji ntelo* yove yakukuzikinina ku vushonde, co 
cikandelela cove cikapwa cakama manene.” 

2Oloni Avilama wakumbulwile ngwendi, “Yove Shukulu Kalunga wa Akamwa ya 
Vyoshe, vuvwa mukajo cikapanga cikandelela cove kuli yange omwo yange 
kunjesi na vana? Elyazale wa ku Ndamasiku ikeye lika shwana yange.” 

3Co Avilama wendekele lalo ngwendi, “Kenga, yove kuwanjanene vana, co umo 
wa vindungo vange ikeye akashwana vufuko vwange.” 

4Co Shukulu Kalunga wamukumbulwile ngwendi, “Ou ndungo yove Elyazale kesi 
ikeye akashwana vufuko vwove embwe, oloni munove wove vavenya, ikeye 
akapwa shwana.” 

5 Co Shukulu Kalunga wamutuwisile anja nakwendeka ngwendi, “Kenga kwilu, 
eseka kulava vingongonosi evi. Co vatekulwila vove vakapwa vavangi ngwe 
vingongonosi evi.” 



27 

©The Bible Society of Zambia, 2006. 

 

6 Avilama wakulaelele kuli Shukulu Kalunga, co omwo a cuma eci, Shukulu 
Kalunga wamulaveleleco kupwa vushunga.  

7Shukulu Kalunga wendekele kuli Avilama ngwendi, “Yange Kalunga, uje 
wakutundisile ku Ule ya mu Mbambilone nakukwana lifuti eli kupwa vushwana 
vwove.” 

8Oloni Avilama wehwile ngwendi, “Yove Shukulu Kalunga wa Akamwa ya 
Vyoshe, njikazivuka vatijo ngwange lifuti eli likapwa lyange?” 

9Co Shukulu Kalunga wamukumbulwile ngwendi, “Njinenele ngombe wa lwavo, 
na membe wa lwavo, na lijamba lya manga, vaje vali na myaka itatu, amo na 
katela na muna liyembe.” 

10Ngecivene, Avilama wanenele vaje vimuna kuli Njambi, wavatetangele vipuka-
vipuka, co waakele vije vipuka kwatesa ku cikwavo cimo na cimo mu mikana 
ivali. Oloni tuzila kavatetangele.  

11Co makuvi vashelumukile a vipuka, oloni Avilama wavashekele.  

12 Omo litangwa lyatokele, Avilama walalele manene, co wakele na lyova na 
cangasisi.  

13Shukulu Kalunga wendekele kuli ikeye ngwendi, “Vatekulwila vove vakapwa 
vangenzi mu lifuti lya vungenzi, co vakapwa vinzinda kuje, vakavayandesa na 
muuka a myaka 400.  

14Oloni njikahisa muyati uje ukavapwisa vinzinda, co omo vakaseza lije lifuti lya 
vungenzi, vakambata vufuko vwavungi nakuya navwo.  

15Oloni yove ukakuluvala, ukatsa mu kwoloka, co vakakutsinda.  

16Vatekulwila vove vakeluka muno ku cisemwa camuciwana, omwo 
kunjikasheke vaAmoli noo vuvi vwavo vunatumu ngeci vakatambule cihiso.” 

17Omo litangwa lyatokele, lisusulungu lyezile, co kwasholokele ndeo yakele 
nakukakama vwisi, co mulangi wa tuya wetile mukati ka vipuka vya vaje vimuna.  

18 A litangwa lije vene, Shukulu Kalunga walikumiiye cikumiiyo na Avilama 
ngwendi, “Njikulaesa kwana lifuti eli lyoshe ku vatekulwila vove, kutunda ku 
nginga ya Ingito nakweta ku Ndonga ya Yufuleti, 

19amo na mafuti a vaKeni, na vaKenizi, na vaKandimoni,  

20na vaHiti, na vaPelezi, na vaLefaime,  

21na vaAmoli, na vaKanana, na vaNgilengashi, na vaNjevushi.” 

Kushangumuka 16 

Hangale na Ishimela 

1Salai munakazi wa Avilama, kakitile vana. Oloni wakele na ndungo yendi wa 
mumbanda wa kaIngito lizina lyendi Hangale.  

2Ngecivene, Salai wendekele kuli Avilama ngwendi, “Yange Shukulu Kalunga 
nanjumina kukita vana. Njikulomba ngwange ulimone nou ndungo yange wa 
mumbanda, amo akanjikitilako mwana.” Co Avilama watavele vije vyendekele 
Salai. 

3Ngecivene, Salai waanene Hangale ndungo yendi kuli Avilama ngeci apwe 
lishano lyendi lya mbanja. Eci calingiwile omo Avilama wakele mu lifuti lya 
Kanana myaka likumi.  

4Avilama wakele amo na Hangale, co Hangale wakele na kafumba. Ngecivene, 
Hangale omo wamwene ngeci ali na kafumba, walyalesele nakushaula Salai.  

5Co Salai wendekele kuli Avilama ngwendi, “Ou unapu mulonga wove ngeci 
Hangale alinakunjishaula. Yange vene njamwanene kuli yove, co kutunda aje 
alimwene ngeci ali na kafumba, ikeye alinakunjishaula. Shukulu Kalunga 
atusompe kuwana iya umo nalingi mwamuvwa, nove nange! “ 

6Avilama wamukumbulwile ngwendi, “Kenga, ikeye wapwa ndungo yove, ali mu 
mavoko ove, wasa kulinga coshe ciwushaka ali ikeye.” Ngecivene, Salai 
wapangesele Hangale na muuka manene ngeci Hangale watewele.  

7Kangelo ka Shukulu Kalunga wawanene Hangale ku lisima mu mambo, ku tapalo 
ya ku Shule.  

8Co kangelo wendekele ngwendi, “Hangale ndungo ya Salai, ulinakutunda kuli? 
Co lalo ulinakuya kuli?” Hangale wamukumbulwile ngwendi, “Njili na kutewa ku 
mesho a shukulu yange Salai.” 

9Co kangelo wendekele kuli Hangale ngwendi, “Iluka kuli shukulu yove Salai 
ukapwe u ndungo yendi vene.” 

10Co kangelo ka Shukulu Kalunga wamulekele ngwendi, “Njikatumisa manene 
vatekulwila vove ngeci naumo wai akasa kuvalava.  

11Ukakala na mwana wa munalume, ukamuluka lizina lyendi Ishimela, omwo 
Shukulu Kalunga nazivi tuyando twove. 

12Oloni munove akayoya ngwe ngolo, ikeye akalizinda na vanu voshe, co na 
vakevo lalo vakamuzinda. Ikeye akakala kulyala na vavushoko vendi voshe.” 

13Hangale walyendekesele ikeye vavenya ngwendi, “Mwa vushunga njinamono 
Njambi oku njiciyoya! “ Ngecivene, Hangale watumbwile Shukulu Kalunga uje 
wendekele kuli ikeye ngwendi, “Ou napu Njambi Muka-kumona.” 

14Omu mukemwo vanu vakatumbula lisima eli lyakala mukati ka Kandeshe na 
Mbelende ngwavo, “Lisima lya Muka-kuyoya Ou Muka-kunjimona.” 

15 Hangale wakitile mwana wa munalume, wamulukile lizina lyendi Ishimela.  

16A simbu ije Avilama te ali na myaka makumi atanu na atatu na myaka itanu na 
umo omo Hangale wakitile nendi mwana.  

Kushangumuka 17 

Kuutuka cinapu cizivukiso ca cikumiiyo 

1Omo Avilama wakele na myaka makumi atanu na awana na myaka itanu na 
iwana, Shukulu Kalunga washolokele kuli ikeye nakwendeka ngwendi, “Yange 
Njambi Muka-nzili yoshe, nga unjononoka nakulinga mwamuvwa simbu yoshe,  

2njikalikumiiya cikumiiyo nove, co njikatumisa vatekulwila vove.” 

3Co Avilama watsikamene, nakukulamena asi, co Njambi wendekele nendi 
ngwendi,  

4 “Kenga, njilikumiiya cikumiiyo nove. Njikukulaesa ngwange yove ukapwa 
kukulwila ya miyati yaingi.  

5Lizina lyove kuvakalitumbula lalo Avilama, oloni likapwa Avilahama, omwo 
njilinakukupwisa kukulwila ya miyati yaingi.  

6Ngecivene, njikatumisa manene vatekulwila vove, co njikakupwisa miyati, na 
vimyene vakatunda kuli yove.  

7 “Njikakolesa cikumiiyo cange kuli yove na kuli vatekulwila vove ku visemwa 
vyavo vyoshe vya kulutwe. Cikapwa cikumiiyo cije kucesi kuhwa ca ku myaka 
yoshe, ngeci njikapwa Njambi yove, na Njambi ya vatekulwila vove.  

8 Njikakwana yove na vatekulwila vove lifuti eli muunatumbama ololo kupwa 
mungenzi. Lifuti lyoshe lya Kanana likapwa lya vatekulwila vove ku myaka yoshe, 
co yange njikapwa Njambi yavo.” 

9Co Njambi wendekele kuli Avilahama ngwendi, “Nove lalo ukanyunga cikumiiyo 
cange, muvuvali vweni, nove na vatekulwila vove na visemwa vyavo vya kulutwe.  

10 Eci cikeco cikumiiyo cange cimunapande kunyunga, eci njalikumiiya mukati 
kange nove na vatekulwila vove vaje vakaija munima yove, ngeci munalume 
woshe ali akati keni napande kutuuka.  

11Co mukatuuka ku situ ya cikonde ceni ngeci cikapwe cizivukiso ca cikumiiyo 
akati kange neni. 

12Tunde ano na kulutwe, munapande kutuula mbututu woshe wa munalume omo 
ali na matangwa atanu na atatu akusemuka kwendi, amo na vindungo vakukitila 
mu vinjuvo vyeni, amo na vindungo lalo vakulanda kuli vangenzi. Eci cinapu 
cizivukiso ca cikumiiyo akati keni nange ku visemwa vyeni vyoshe vya kulutwe.  

13Munalume woshe uvakakita mu vinjuvo vyeni, nambe wakulanda na vimbongo, 
napande kutuuka. Co cikumiiyo cange cikakala a mivila yeni mukupwa cikumiiyo 
ca ku myaka yoshe.  

14Munalume woshe uje katuukile, kuvakamulava lalo kupwa umo wa vanu vange, 
omwo ikeye kanyungile cikumiiyo cange.” 

15Co Njambi wendekele kuli Avilahama ngwendi, “Yove kuwapandele kutumbula 
munakazi wove lalo ngwove Salai, embwe. Kutunda ku litangwa lya lelo, lizina 
lyendi likapwa Sala. 

16Njikamuvezikisa, akakita mwana wa munalume. Co njikamuvezikisa, ngeci 
akapwe cisemi ca miyati, co mukati ka vatekulwila vendi mukakala vimyene.” 

17Asinoni Avilahama watsikamene nakukulamena asi, oloni washangumukile 
kujola omwo wayongwele ngwendi, “Kuma munu asa kukita mwana omo ali laja 
na myaka 100? Kuma Sala lalo asa kukita mwana omo ali laja na myaka makumi 
atanu na awana ndi?” 

18Avilahama wendekele kuli Njambi ngwendi, “Omwo vikajo kuutavela Ishimela 
kupwa shwana yange?” 

19Oloni Njambi wendekele ngwendi, “Embwe, munakazi wove Sala akakita 
mwana wa munalume, ukamuluka lizina lyendi Isake. Co njikakolesa cikumiiyo 
cange nendi na vatekulwila vendi ku myaka yoshe. Cikapwa cikumiiyo ca myaka 
yoshe.  

20Njazivi kulomba kwove ali Ishimela, ngecivene, kenga njikamuvezikisa 
nakumwana vana vavangi nakutumisa vatekulwila vendi. Ikeye akapwa ishe ya 
vana va vimyene va vanalume likumi na vavali, co njikapwisa vatekulwila vendi 
muyati wakama.  

21Oloni njikakolesa cikumiiyo cange na munove Isake, uje akasemuka kuli Sala a 
simbu ino vene mungolosika.” 

22Omo wamanesele kwendeka na Avilahama, co Njambi wamusezele waile 
mwilu.  

23A litangwa lije vene, Avilahama wononokele Njambi, co watuwile munendi 
Ishimela, na voshe vaje vanalume vakele mu njuvo yendi, amo na vindungo vaje 
vavakitilile mu njuvo yendi, amo na vindungo vaje vavalandele.  

24Avilahama watuukile omo wakele na myaka makumi atanu na awana na myaka 
itanu na iwana,  

25co munendi Ishimela wakele na myaka likumi na itatu omo watuukile.  

26Voshe vatuukile litangwa limo,  

27amo na vanalume voshe vaje vakele ku njuvo ya Avilahama, vaje vavakitilile mu 
njuvo yendi, na vaje vavalandele, voshe vatuukile amo nendi.  

Kushangumuka 18 

Cikulaeso ca mwana wa munalume kuli Avilahama 

1Shukulu Kalunga washolokele kuli Avilahama kuje ku miti yakujela ya Mamele. 
Avilahama watumbamene ku cikolo ca mbalaka yendi omwo kwakele ntwima 
manene,  

2 omo wandwile mesho endi, co wakengele, wamwene vanalume vatatu 
vanemana kuje. Vwasi-vwasi omo Avilahama wavamwene, washatukile 
nakuliwana navo, co watsikamene nakukulamena asi. 

3Avilahama wendekele kuli vakevo ngwendi, “Nga njinawana kutetela ku mesho 
eni mwane, kesi mutuvakane ku njuvo ya ngamba yeni, icihwimeniko 
kamandondo.  

4Njiminenela mema akujwela ku mendi, munapande kuhwimako kamandondo 
mwisi ya muti ou.  

5Njiminenela lalo na vyakulya vije vyasa kumyana nzili omo mulinakuya mu 
vungenzi vweni. Munanjisingimika omo munaija ku njuvo ya ngamba yeni.” Vaje 
vanalume vatatu vamukumbulwile ngwavo, “Twakandelelako, linga ngwe omu 
muunendeka.” 

6Ngecivene, Avilahama wazambwilile ku mbalaka nakwendeka kuli Sala 
ngwendi, “Zambula, ambata njeke ya vunga vwavuvwa vwakuseneta, ngeci ulinge 
makende.” 

7Asinoni Avilahama washatukilile ku litanga, waangwileko muna ngombe 
wamuvwa wakununa, wamwanene kuli ngamba yendi, co uje ngamba wamutsiile 
vwasi-vwasi.  

8Ngecivene, Avilahama wanonele mavele akukonda, naa a kukonda, na situ ya 
muna ngombe, co wajumbwile vaje vanalume. Ngecivene, wavapangezelele 
vyakulya mwisi ya uje muti, co valile.  

9Asinoni vaje vanalume vatatu vamwihwile ngwavo, “Munakazi wove Sala ali 
kuli?” Avilahama wavakumbulwile ngwendi, “Uje ali muje mu mbalaka.” 

10 Umo wavo wendekele ngwendi, “Mwa vushunga, a simbu ino vene 
mungolosika, njikeluka lalo, co kenga, munakazi wove Sala akakita mwana wa 
munalume.” Sala wakele kunima ya Avilahama, kuje ku cikolo ca mbalaka 
nakutolilila.  

11Avilahama na Sala a simbu ije te vanakuluvala laja, na Sala natinika laja.  

12 Ngecivene, Sala wajolele mu mbunge yendi nakwendeka ngwendi, “Ololo yange 
njinakuluvala laja, co lalo njinazeye, munalume wange lalo nakuluvala laja, kuma 
yange cinjili lalo na lishungu lyakukita vana ndi?” 

13Asinoni Shukulu Kalunga wehwile Avilahama ngwendi, “Omwo vikajo Sala 
najolo nakwendeka ngwendi, ‘Njikasa lalo kukita mwana omo njinakuluvala laja 
ndi? ‘ 

14 Kuma kuli cuma cimo cacikalu kuli Shukulu Kalunga ndi? Ngwe vene 
munjinendeka, a simbu ino vene mungolosika njikeluka kuli yove, co Sala akakita 
mwana wa munalume.” 

15Sala wakele na lyova, co wavyanene ngwendi, “Embwe mwane kunjajolele.” 
Oloni Shukulu Kalunga wamukumbulwile ngwendi, “Eyo, unajolele! “ 

Avilahama emanena Sondoma 

16Co vaje vanalume vatatu vakatukile, vaile ku mutambela kuje kuvakasa 
kumwenako mwamuvwa limbo lya Sondoma, Avilahama wavasindikiiye a ngila 
yavo.  

17Shukulu Kalunga walyendekesele mu mbunge yendi ngwendi, “Kunjasa 
kushwekela Avilahama vije njiya nakulinga kuje.  

18Vatekulwila vendi vakapwa muyati wakama wa nzili, co muli ikeye 
njikavezikisa miyati yoshe.  

19Njamwangwile ngeci ashike vana vendi na vatekulwila vendi mukunjononoka 
nakulinga evi vyavivwa na vushunga. Nga vakevo vakacilinga, co njikalinga 
vyuma vyoshe vije njamukulaesele.” 

20Asinoni Shukulu Kalunga wendekele kuli Avilahama ngwendi, “Njinazivi a vuvi 
vwakukomokesa vuli mu Sondoma na Ngomola.  

21Njinapande kushelumukilako ngeci njikalimwene yange vavenya a vyuma evi 
njinazivi vya vuvi vwavo nga vinapu vya vushunga.” 

22Asinoni vaje vanalume vavali vaile kulutwe ku Sondoma, oloni Shukulu 
Kalunga wasalele na Avilahama.  

23Co Avilahama washwenyele kuli Shukulu Kalunga wamwihwile ngwendi, “Mwa 
vushunga ulinakuya nakunyongesa vaka-vushunga amo na vaka-vuvi ndi?  

24Nga muje mu nganda muli vanu makumi atanu vaka-vushunga, co ukanyongesa 
nganda yoshe yamutunu ndi? Kuma kuukavecela ngeci vaje vanu makumi atanu 
vovoke ndi?  

25Kuukasa kunyongesa vaka-vushunga amolika na vanu vaka-vuvi. Omwo ni 
kucitava! Kuukasa kulinga ngacije embwe! Nga cikafwa ngacije, vaka-vushunga 
vakavasompe ngwe vaka-vuvi. Nga ngoconi, co cacikalu. Yove u muka-kusompa 
wa ano asi oshe, co ukalingi mwa vushunga.” 

26Co Shukulu Kalunga wamukumbulwile ngwendi, “Nga njikawana vanu makumi 
atanu vaka-vushunga mu Sondoma, co njikavasambesa voshe omwo ali vakevo 
vaje.” 

27Avilahama wendekele lalo ngwendi, “Shukulu njisambese a lukakateya lwange 
lwakwendeka nove. Yange nji munu wangoco, kunjapandele kwendeka cuma 
cikwavo lalo. 

28Oloni vatijo nga kuje kuli lika vanu makumi awana na vatanu vaka-vushunga? 
Ukanyongesa nganda yoshe omwo vaje vatanu vahiho a vaje vanu makumi atanu 
ndi?” Co Shukulu Kalunga wamukumbulwile ngwendi, “Kunjikanyongesa nganda 
embwe nga njikawanamo vanu makumi awana na vatanu vaka-vushunga.” 

29Avilahama wendekele lalo ngwendi, “Nga kuli vanu makumi awana lika, co 
vati?” Shukulu Kalunga wamukumbulwile ngwendi, “Nga kuli lika vanu makumi 
awana, kunjikainyongesa.” 

30Avilahama wendekele lalo ngwendi, “Shukulu Kalunga kesi uluvale embwe, 
oloni njinapande kwendeka lalo. Vatijo nga kuje kuli lika vanu makumi atatu?” Co 
Shukulu Kalunga wamukumbulwile ngwendi, “Kunjikainyongesa nga 
njikawanamo vanu makumi atatu.” 

31Avilahama wehwile lalo ngwendi, “Shukulu Kalunga, njisambese ku lukakateya 
lwange lwakwendeka nove. Ngaco mukawanamo lika vanu makumi avali?” Co 
Shukulu Kalunga wamukumbulwile ngwendi, “Kunjikainyongesa ije nganda nga 
njikawanamo vanu makumi avali.” 

32Avilahama wehwile lalo ngwendi, “Shukulu Kalunga kesi uluvale embwe, 
njicendekeko lalo lumolika. Vatijo nga mukawanamo lika vanu likumi?” Co 
Shukulu Kalunga wamukumbulwile ngwendi, “Kunjikainyongesa nga muje mu 
nganda muli vanu likumi.” 

33Omo wamanesele kwendeka na Avilahama, Shukulu Kalunga waile, co 
Avilahama welukile kwimbo lyendi.  

Kushangumuka 19 

Vuvi vwa Sondoma 

1Cingwezi cije tungelo vavali vezile ku Sondoma, Lote watumbamene ku cikolo ca 
nganda. Omo Lote wavamwene wakatukile, co wavasheshele. Co watsikamene, 
nakukulamena asi. 

2Wendekele kuli vakevo ngwendi, “Vashukulu, tuyeni ku njuvo ya ngamba yeni, 
mukajwele ku mendi nakuhwimako vutsiki vuno vene. Asinoni mukaya ku 
vungenzi vweni mutondo-tondo.” Oloni vakevo vamukumbulwile ngwavo, 
“Embwe, vuno vutsiki tulala vene muno mu nganda mushandangala yangoco.” 

3Oloni wavasindiiye manene nakuvalomba ngeci vatumbame, co akukotoka 
vamutavele, ngeci vaile nendi ku njuvo yendi. Co Lote washikile vangamba vendi 
kutika makende amo, nakuvwaesela vangenzi vyakulya vyavivwa, co valile.  

4Omo kanda vangenzi vaciye ku vulili, vanalume va mu Sondoma vazengelekele 
njuvo. Vanalume voshe va mu nganda, vakwenje na vakulunu, vakele kuje.  

5 Vasanene Lote nakumwihula ngwavo, “Vali kulijo vaje vanalume vaneja kuli 
yove vutsiki vuno? Tutuwisilevo ano anja! “ Vanalume va mu Sondoma vendekele 
ngacije omwo vashakele kulala navo.  

6Lote watuukile anja, co washokele lipito.  

7Wendekele kuli vakevo ngwendi, “Eni vandolome vange, njimilomba ngwange 
kesi mulinge cuma cacivi ngacije!  

8Kengeni, njili na vana va vanakazi vavali vaje kanda valimone na vanalume. 
Imaneni njimituwisilevo anja, co mwasa kulinga vyoshe vimushaka kuli vakevo. 
Oloni kesi mulinge cuma cimo cacivi kuli vanalume ava, omwo vakevo vanapu 
vangenzi mu njuvo yange, co njinapande kuvavingilikiya.” 

9Oloni vanalume va mu Sondoma vendekele ngwavo, “Tunda mu ngila yetu, yove 
mungenzi! Yove iyajo ngeci utuleke vyakulinga? Tunda lika mu ngila, nga uvyana, 
tukalinga vyavivi manene kuli yove kutuvakana vije tukalinga kuli vakevo.” 
Vanakwilile Lote munima, co vashwenyele ku njuvo ngeci vatavule lipito.  

10Oloni vaje vanalume va vangenzi vakele mukati, vakokelele Lote mu njuvo 
nakushoka lipito.  

11 Asinoni vazivalesele mesho a vaje vanalume voshe vakele ku cikolo, vakwenje 
na vakulunu, ngeci kuvasele kuwana cikolo.  

Lote vamutundisa mu Sondoma 

12Vaje vanalume vavali vendekele kuli Lote ngwavo, “Nga uli na vakweni veka 
muno, nambe vana vove va vanalume, nambe vana vove va vanakazi, nambe 
vaishomweno, nambe vavushoko vwove veka vali mu nganda ino, unapande 
kuvatundisamo.  

13Tulinakunyongesa nganda ino, omwo Shukulu Kalunga nazivi vuvi 
vwakukomokesa vwa vanu ava ngeci natutumu kunyongesa Sondoma.” 

14Asinoni Lote waile kuli vanalume vaje vashakele kwambata vana vendi, 
wavalekele ngwendi, “Zambuleniko mutunde muno, omwo Shukulu Kalunga 
ashaka kunyongesa nganda ino.” Oloni vakevo vayongwele ngwavo alinakulinga 
lyepe.  

15A mungulungengu, tungelo vesekele kuzambwisa Lote. Vendekele ngwavo, 
“Zambula! Ambata munakazi wove na vana vove va vanakazi vavali mutuuke 
muye, ngeci kesi mutse omwo nganda eyi ikanyonga.” 

16 Akulivanga Lote wemanene lika nevi vyalinga vyai, oloni Shukulu Kalunga 
washakele kumwovola. Ngecivene, vaje vanalume vavali vakwatele Lote, na 
munakazi wendi, na vana vendi vavali ku mavoko nakuvatuwisa anja ya nganda.  

17Asinoni kangelo umo wendekele ngwendi, “Teweni mwamene myonyo yeni! 
Kesi mukenge kunima nambe kwimana mu cimbongo! Teweleni ku malundu 
ngeci mukayoyeleko! “ 

18Oloni Lote wakumbulwile ngwendi, “Embwe shukulu, kesi cipwe ngacije.  

19Yeni mwanjilingi mwamuvwa manene nakwamena mwonyo wange. Oloni ku 
malundu kulyala manene, kukaluwa cikanjiwana, co njikatsa omo simbu kanda 
njicete kuje.  

20Mwaimono ije nganda ili kuje? Nolokongano ili muyehi njiteweleko, omwo 
inapu nganda yaindondo manene, co kuje njikakala mwamuvwa na naanga 
yange.” 

21Kangelo wamukumbulwile ngwendi, “Mwamuvwa njatava, kunjikanyongesa ije 
nganda. 

22Zambula uteweleko! Kunjasa kulinga cuma cimo kuvanga noo unaketa kuje.” 
Lote watumbwile ije nganda ngwendi yaindondo, mukemwo ije nganda vailukile 
ngwavo Zowale.  

Kunyonga kwa Sondoma na Ngomola 

23Lote wetele ku Zowale te litangwa lyatuuka laja.  

24 Aje vene, Shukulu Kalunga wanyokesele tuhya twa lilungu lyakama a vinganda 
vya Sondoma na Ngomola.  

25Co wanyongesele membo oshe, na cana coshe, amo na vanu voshe vakelemo, na 
vyuma vyoshe vije vyamenene muje.  

26 Oloni a ngila, munakazi wa Lote wakengele kunima, co wemukile mushinge wa 
mwongwa.  

27Mutondo-tondo uje vene, Avilahama wazambwilile ku mutambela kuje 
wemanene nakwendeka na Shukulu Kalunga.  

28Co wakengele ku Sondoma na Ngomola na mu cana mwoshe, wamwene vwisi 
vulinakukakama asi, vwisi vwakulifwa ngwe vwakutunda mu litende lyakama lya 
tuhya.  

29Oloni omo Njambi wanyongesele vinganda vya mu cana muje mwakele Lote, 
wanukile cikulaeso cije wakulaesele Avilahama, co wovwele Lote.  

Cikatu ca vaMowavi na vaAmoni 

30Lote watundile ku Zowale, na vana vendi vavali va vanakazi, co vajalukilile ku 
malundu omwo wakele na lyova lyakukala mu Zowale, ngecivene, vakele mu 
linzenzengoma.  

31Muna Lote wa mukulunu wendekele kuli shongo yendi ngwendi, “Tatetu 
nakuluvala, co mu mutambela uno kumwesi vanalume ngeci vatwambate 
tuwaneko vana.  

32Ija tupendese tatetu vinyu vyakulula, ngeci tulale nendi tuwaneko vana.” 

33Ngecivene, a vutsiki vuje, vanwisile ishavo vinyu vyakulula, co uje munendi wa 
mukulunu walalele na ishe. Oloni Lote wapendele manene kazivukile vije 
vyalingiwile.  

34Alikaki lalo, uje munendi wa mukulunu wendekele kuli shongo yendi ngwendi, 
“Kenga, yange njinalalele na tate vutsiki vwa izau, co tumupendese lalo vutsiki 
vwa lelo, ngeci nove ulale nendi. Co muvuvali vwetu tukakala na vana kuli 
tatetu.” 

35Ngecivene, a vutsiki vuje, vanwisile ishavo lalo vinyu vyakulula, co uje munendi 
wa mwanike walimwene nendi. Oloni Lote wapendele lalo manene, kazivukile 
vije vyalingiwile.  

36Mu ngila eyi vene, muvuvali vwavo vana va Lote, vakele na tufumba twa kuli 
ishavo.  

37Co uje wa mukulunu wakitile mwana wa munalume, wamulukile lizina lyendi 
Mowavi. Ikeye kukulwila ya vaMowavi na simbu ino.  

38Co shongo yendi lalo wakitile mwana wa munalume, wamulukile lizina lyendi 
Mbenami. Ikeye kukulwila ya vaAmoni na simbu ino.  

Kushangumuka 20 

Avilahama akwisa Ambimeleki 

1Avilahama watundile ku Mamele, waile mu mbwela ya lifuti lya Kanana, co 
wakele mukati ka Kandeshe na Shule. Omo wakele mu Ngelale,  

2 Avilahama walekele vanu voshe ali munakazi wendi Sala ngwendi, “Sala napu 
ndokazi yange.” Ngecivene, Mwene Ambimeleki wa ku Ngelale watumine vanu 
kukashaka Sala.  

3Co ku vutsiki vuje vene, Njambi washolokele kuli Mwene Ambimeleki mu njozi 
nakwendeka ngwendi, “Utsa, omwo unambata munakazi wambala, ikeye 
washomboka laja.” 

4Oloni Ambimeleki wendekele kuli Shukulu Kalunga ngwendi, “Shukulu, kesi 
unjitsiye! Kunjalingile cuma cimo nendi.  

5Avilahama ikeye wendekele ngwendi Sala napu ndokazi yendi, co munakazi lalo 
wendekele ngwe muje mwendekele Avilahama.” 

6Co Njambi wamukumbulwile mu njozi ngwendi, “Eyo, njazivuka ngeci yove 
kuwesi na mulonga. Mukemwo vene njakunyungile ngeci kesi ulinge cuma cimo 
na Sala.  

7Oloni nameme ngoco, ilwisa munakazi kuli munalume wendi, omwo ikeye napu 
muka-kwimanena *, ikeye akakulombelela, co kuukatsi embwe. Oloni nga yove 
kuumwilwisa, njikuleka ngwange ukatsa, yove na vanu vove voshe.” 

8Alikaki mutondo-tondo, Ambimeleki wasanene vamyata vendi voshe, 
wavalekele vije vyalingiwile, co valikomokelele manene.  

9Asinoni Ambimeleki wasanene Avilahama nakumwihula ngwendi, “Vika walingi 
kuli yetu? Vuvi mukajo njalingi kuli yove mukunjikokela mulonga ou yange na 
vumwene vwange? Naumo wai napande kulinga evi viwunalingi kuli yange.  

10Omwo vikajo unalingilamo ngacije?” 

11Avilahama wamukumbulwile ngwendi, “Njalingile eci omwo njayongwele 
ngwange kumwesi kukomoka Njambi, co njayongwele lalo ngwange amo umo 
weni akanjitsiya nakwambata munakazi wange.  

12Mwa vushunga vene ikeye napu ndokazi yange. Tatetu umolika, oloni vananetu 
veka, ngeci njamwambatele.  

13Ngecivene, omo Njambi wanjitundisile ku njuvo ya tate nakuya mu lifuti lya 
vungenzi, njendekele kuli munakazi wange ngwange, ‘Yove wasa kumwesa 
kulongwa kwove kuli yange akwendeka kwoshe kutukaya ngwove yange njinapu 
nji ndolome yove.’” 

14Asinoni Ambimeleki welwisile Sala kuli Avilahama, co a simbu ije vene, 
Ambimeleki waanene Avilahama vimanga, na vingombe, na vindungo.  

15Co Ambimeleki wendekele kuli Avilahama ngwendi, “Kenga, eli lyoshe linapu 
lifuti lyange, wasa kutunga kwoshe kuushaka.” 

16Ambimeleki wendekele lalo kuli Sala ngwendi, “Kenga, njinaana ndolome yove 
mavundungulu a siliva likulukazi kupwa vukaleo kuli voshe ava uli navo amo, 
omwo yove kuwesi na mulonga. Munu woshe akazivuke ngeci kuwalingile vuvi 
navumo vwai.” 

17Asinoni Avilahama walombelele kuli Njambi, co Njambi wakangwisile 
Ambimeleki, washokolwele shivu ya munakazi wendi, na vindungo vendi va 
vanakazi, co vakitile vana. 

18Eci calingiwile omwo Shukulu Kalunga washokele shivu ya vanakazi voshe vaje 
vakele mu lipela lya Ambimeleki, omwo ya vije vyalingiwile ali Sala munakazi wa 
Avilahama.  

Kushangumuka 21 

Kusemuka kwa Isake 

1Shukulu Kalunga wavezikisile Sala ngwe muje mwamukulaesele,  

2 ngecivene, Sala wakele na kafumba, co wakitile mwana wa munalume omo 
Avilahama te nakuluvala laja. Mwana wasemukile vene a simbu ije yatumbwile 
Njambi,  

3ngecivene, Avilahama wamulukile lizina lyendi Isake.  

4 Omo Isake wakele na matangwa atanu na atatu, co Avilahama wamutuwile, 
ngwe muje mwamushikile Njambi.  

5Avilahama wakele na myaka 100 omo Isake wasemukile. 

6Sala wendekele ngwendi, “Njambi nanjinenela mbwase nakujolela. Vanu voshe 
vakaziva a cuma eci vakajolela amo nange.” 

7Co Sala wendekele lalo ngwendi, “Iyajo wayongwele ngeci Sala akakala na 
mwana kuli Avilahama? Kuma njinakiti nendi mwana wa munalume mu 
vukulukazi vwendi.” 

8Mwana wakulile, co omo wetele a litangwa lije washumukile, Avilahama 
walingile ciwano cakama.  

Vasheka Hangale na Ishimela 

9Litangwa limo Ishimela, muna Avilahama, uje yakitile na Hangale kaIngito, 
wakele nakweha na Isake muna Sala.  

10 Ngecivene, omo Sala wavamwene, co wendekele kuli Avilahama ngwendi, 
“Sheka ou ndungo wa munakazi na munendi. Mwana wou munakazi kapandele 
kushwana vufuko vwove, vuje vwakashwana munange Isake.” 

11Cuma eci cayandesele Avilahama manene, omwo Ishimela nendi lalo wapwile 
munendi.  

12 Oloni Njambi wendekele kuli Avilahama ngwendi, “Kesi ulinyenge ali Ishimela 
na ali ndungo yove Hangale. Linga omu mwanakuleka Sala, omwo muli Isake 
mukemwo ukawanenamo vatekulwila vaje njinakukulaesa.  

13Co njikana lalo vana vavangi kuli muna ndungo yove wa munakazi, omwo 
nendi lalo napu munove, ngecivene, njikapwisa vatekulwila vendi muyati 
wakama.” 

14Alikaki mutondo-tondo, Avilahama waanene Hangale vyakulya na njeke ya 
cilambu yakushula ya mema. Wamutwikilevyo a mutwe, co wamwakele mwana 
ku mwongo, wamushuwile. Ngecivene, Hangale waile nakuyevangela mu mambo 
ya Mbeleshemba.  

15Omo mema oshe ahwile, co Hangale wasezele munendi mwisi ya liputa,  

16watumbamene asi alyala kamandondo ngwe nunda ya mamita 100. 
Walyendekesele mu mbunge yendi ngwendi, “Kunjapandele kumona atsila 
munange.” Omo watumbamene kuje, co washangumukile kulila.  

17Njambi wazivile kulila kwa mwana, co kangelo ka Njambi oku ali mwilu 
watambekele kuli Hangale ngwendi, “Hangale, vika ulinyenga? Kesi uzive lyova. 
Njambi nazivi kulila kwa munove.  

18Katuka ukamushake nakumuzembeleka, omwo njikapwisa vatekulwila vendi 
muyati wakama.” 

19Asinoni Njambi watonesele mesho a Hangale, co Hangale wamwene lisima lya 
mema. Waile ku lisima, co washulisile ije njeke ya cilambu na mema, co 
waaneneko amo munendi.  

20Njambi wanyungile Ishimela, co omo wakolele wakele mu mambo ya Palane, 
ikeye wapwile ciyambi wakama.  

21Vaina vamwambatelele munakazi wa kaIngito.  

Lizivasano akati ka Avilahama na Ambimeleki 

22 A simbu ije Ambimeleki na Fikole muka-kushika mbunga ya mashwalale vendi 
vaile kuli Avilahama, vendekele kuli ikeye ngwavo, “Njambi ali nove mu vyuma 
vyoshe vije ulinakulinga.  

23Ngecivene, lisinge ano vene ku mesho a Njambi ngeci kesi ukanjikwise, nambe 
kukwisa vana vange, nambe vatekulwila vange. Omwo yange njakulingi 
mwamuvwa, ngeci nove lalo unapande kunjikulaesa ngwove ukanjilinga 
mwamuvwa mu lifuti lino muulinakukala.” 

24Avilahama wakumbulwile ngwendi, “Njalisingi.” 

25Asinoni Avilahama walinyengelele kuli Ambimeleki omwo ya lisima lije 
vambatele vangamba va Ambimeleki.  

26Co Ambimeleki wendekele ngwendi, “Kunjizivuka ou nalingi cuma eci, omwo 
yove kuwanjilekele, kuvanga lelo vene asinoni njivizive.” 

27Ngecivene, Avilahama waanene vimanga na vingombe kuli Ambimeleki, co 
muvuvali vwavo valikumiiye cikumiiyo.  

28Asinoni Avilahama watepesele vimanga va lwavo vatanu na vavali mu vutanga 
vwendi,  

29co Ambimeleki wamwihwile ngwendi, “Omwo vikajo walingila ngeci?” 

30Co Avilahama wamukumbulwile ngwendi, “Unapande kutambula vimanga ava 
vatanu na vavali, nga uvatambula, co vapwa vukaleo vwange, ngeci yove unatava 
ngwove yange vene Avilahama njendile lisima eli.” 

31Mukemwo mutambela uje vautumbwile Mbeleshemba, omwo akeo aje 
uvalisingilile va Avilahama na Ambimeleki.  

32Omo vamanesele kulikumiiya cikumiiyo ku Mbeleshemba, Ambimeleki na 
Fikole velukile ku lifuti lya Filisitiya.  

33Avilahama wakunine muti wa tamalisiki mu Mbeleshemba, co walemesele 
Shukulu Kalunga Njambi wa ku myaka yoshe.  

34Co Avilahama wakele mu lifuti lya Filisitiya simbu yakama.  

Kushangumuka 22 

Njambi ashika Avilahama kukombelela Isake 

1 Munima ya vyuma evi, Njambi wesekele Avilahama. Wamusanene ngwendi, 
“Avilahama! “ Co Avilahama wamukumbulwile ngwendi, “Ewa, yange uno 
Shukulu! “ 

2 Njambi walekele Avilahama ngwendi, “Ambata munove Isake, ou munove 
umolika iwazema manene. Ya ku lifuti lya Moliya, ukamukombelele kupwa 
n̄ombelo ya kwenyeka ku munkinda uje unjikakuleka.” 

3Alikaki mutondo-tondo, Avilahama wacavele vitale vyakukakombelela navyo, co 
walemekele cimulu cendi, waile na Isake, amo na vangamba vavali ku mutambela 
uje wamulekele Njambi ngeci ayeko.  

4A litangwa lyamucitatu, Avilahama wandwile mesho endi, co wamwene 
mutambela uje alyala kamandondo.  

5Asinoni wendekele kuli vangamba vendi ngwendi, “Saleni kuno amo na cimulu. 
Co yange na munange tuya kuje nakulemesa, asinoni tukeluka lalo kuli yeni.” 

6Ngecivene, Avilahama watwikile Isake vitale vyakukombelela navyo, oloni ikeye 
wambatele manungu a tuhya na moko. Co vaile muvuvali vwavo.  

7Isake wendekele kuli ishe ngwendi, “Tate! “ Ishe wamukumbulwile ngwendi, 
“Ewa munange.” Isake wehwile ngwendi, “Njinamono lika manungu a tuhya na 
vitale, oloni muna manga wa n̄ombelo ya kwenyeka ali kulijo?” 

8Avilahama wamukumbulwile ngwendi, “Njambi ikeye vavenya akaliwanena 
manga wa n̄ombelo ya kwenyeka munange.” Co muvuvali vwavo vaile amolika.  

9 Omo vetele ku mutambela uje wamulekele Njambi, Avilahama watungile 
mutula, waakeleo vitale. Co wakutile munendi nakumulangeka a mutula akamwa 
ya vitale.  

10Asinoni wanonele moko ngeci atsiye munendi.  

11Oloni kangelo ka Shukulu Kalunga wamusanene oku ali mwilu ngwendi, 
“Avilahama, Avilahama! “ Avilahama wakumbulwile ngwendi, “Ewa, yange uno 
Shukulu.” 

12Co kangelo ka Shukulu Kalunga wendekele ngwendi, “Kesi uvulumune 
mwanike nameme kulinga cuma cimo kuli ikeye. Ololo njinazivuka ngeci yove 
ulinakukomoka Njambi, omwo yove unatavele kunjana munove umolika.” 

13Avilahama wandukile, co wamwene lijamba lya manga nakwatiwa ku vimbinga 
mu liputa. Asinoni waileko nakumukwata, co wamukombelelele kupwa mulambu 
wa kwenyeka mukumwingisa muli munendi Isake.  

14Avilahama walukile lizina lya mutambela uje ngwendi “Shukulu Kalunga 
Aliwanena.” Co nameme ku lelo vene vanu valinakwendeka ngwavo, “A 
munkinda wa Shukulu Kalunga ikeye vavenya Shukulu Kalunga aliwanena.” 

15Co kangelo ka Shukulu Kalunga wasanene Avilahama simbu yamucivali oku ali 
mwilu ngwendi,  

16 “Njilisinga a lizina lyange. Yange Kalunga njinendeka ngwange, njikatumisa 
manene vivezikiso vyove omwo yove unalingi cuma eci, omwo unatavele kunjana 
munove umolika.  

17 Njikakuvezikisa nakutumisa vatekulwila vove ngwe vingongonosi vya mwilu, 
nambe ngwe lishen̄avu. Co vatekulwila vove vakafungulula vitozi vavo.  

18Muli vatekulwila vove miyati yoshe ya asi ikavezika, omwo yove unononoka 
kushika kwange.” 

19Ngecivene, Avilahama welukile kuli vangamba vendi amo na Isake, co voshe 
vaile amolika kwimbo lya Avilahama ku Mbeleshemba.  

Vatekulwila va Nahole 

20Munima yevi, Avilahama wazivile ngeci Mileka nakiti vana va vanalume vatanu 
na vatatu kuli ndolome yendi Nahole.  

21Ntwatwa wapwile Uza, co kwatele ndolome yendi Mbuze, na Kemwele ikeye 
ishe ya Alama,  

22na Kesende, na Hazo, na Pilendasha, na Njendelafe, na Mbetwele.  

23Co Mbetwele ikeye wapwile ishe ya Lembeka. Mileka wakitile ava vana va 
vanalume vatanu na vatatu kuli Nahole ndolome ya Avilahama.  

24Leume lishano lya mbanja munakazi wa Nahole, ikeye lalo wakitile vana va 
vanalume, Temba, na Ngahame, na Tahashe na Maka.  

Kushangumuka 23 

Avilahama alanda livu lyakutsinda Sala 

1Sala wayoyele myaka 127.  

2Co watsililile mu Hevelone mu lifuti lya Kanana, ngeci Avilahama walinyengele 
nakulila manene a kutsa kwa Sala.  

3Avilahama wakatukile wasezele civimbi ca munakazi wendi, waile kuli vaHiti, 
wendekele ngwendi,  

4 ”Yange njinapu muka-kwija, njilinakukala kuno akati keni, njilandeseniko 
mutambela umo ngeci njikatsindeko munakazi wange.” 

5VaHiti vamukumbulwile ngwavo,  

6 “Tutolilileni mwane. Yove unapu u ntwama wakama akati ketu, tsinda munakazi 
wove mu mbumbo yaivwa manene eyi tulinayo. Naumo wai asa kuvindika 
mbumbo ngeci kesi utsindemo munakazi wove.” 

7Avilahama watsikamene nakukandelela ku mesho a vaHiti.  

8Co wendekele kuli vakevo ngwendi, “Nga munatava ngweni njitsinde munakazi 
wange kuno, njilombeleniko kuli Efelone muna Zohale 

9ngeci anjilandeseko Linzenzengoma lya Makepela, lije lili ku shongo ya lihya 
lyendi. Mulombeni ngeci anjilandeselyo na ndando ije inapumo, ano vene ku 
mesho eni, ngeci yange njase kuupwisa mutambela wa vimbumbo vene.” 

10Efelone nendi vene watumbamene amo na vakwavo vaHiti mu cikungulukilo ku 
mutambela wa cikolo ca nganda, na vanu voshe vazivileko omo wakumbulwile 
ngwendi, 

11 “Embwe mwane, njitolilileni! Njikakwana lihya lyoshe na linzenzengoma 
lyamwo lyoshe. Njikakwanavyo, ano vene ku mesho a vavushoko vwange, ngeci 
wase kutsindamo munakazi wove.” 

12Avilahama watsikamene lalo ku mesho a vaHiti 

13wendekele kuli Efelone ngeci munu woshe ase kulizivila ikeye vavenya 
ngwendi, “Njimilomba, ngeci munjitolilile vakwetu. Njilanda lihya eli lyoshe. 
Tambuleni ndando yange ngeci njitsinde munakazi wange kuno.” 

14Efelone wamukumbulwile ngwendi,  

15 “Shukulu, njitolilileni, livu eli linapu mu vimbongo vyakupwa 400 vya 
mavundungulu a siliva, co evi vinapu cuma mukajo akati ketu? Tsindamo lika 
munakazi wove.” 

16Avilahama watavele, co wafwetele ndando ije yatumbwile Efelone, na vaHiti 
vazivileko. Yapwile mu vimbongo vyakupwa 400 vya mavundungulu a siliva, 
ngwe ku seteko ije vakele nakweseka nayo vaka-kulandesa.  

17Omu mukemwo mwatambwilile Avilahama vufuko vuje vwakundamene kuli 
Efelone ku Makepela mu ngangela ku Mamele, kupwa vufuko vwendi. Amo na 
lihya na linzenzengoma lije lyakelemo, na miti yoshe ya mu lihya kweta na ku 
shongo ya mutambela woshe.  

18VaHiti voshe vaje vakele kuje ku cikungulukilo vazivukile ngeci mutambela 
woshe ololo unapu wa Avilahama.  

19Ngecivene, Avilahama watsindile munakazi wendi Sala mu lizenzengoma lije 
lya mu lifuti lya Kanana.  

20Co lije lihya na linzenzengoma lije lyakelemo, vaHiti vavilandesele kuli 
Avilahama kupwa vimbumbo.  

Kushangumuka 24 

Vendekeya munakazi wa Isake 

1Avilahama wakuluvalele manene, co Shukulu Kalunga wamuvezikisile mu 
vyuma vyoshe vyalingile.  

2Avilahama wendekele kuli ngamba yendi wa mukulunu, uje wakele na moko a 
vyuma vyoshe vije wakele navyo ngwendi, “Aka livoko lyove mukati ka mao ange 
nakulisinga. 

3Njishaka yove ulisinge mu lizina lya Shukulu Kalunga Njambi ou wa lilu na asi, 
ngeci kesi ukambatele munange munakazi wa ku muyati wa vaKanana ava 
njinatungu navo embwe. 

4Kuvanga ukeluke ku lifuti lyange kuli vavushoko vwange ukambateleko 
munange Isake munakazi wa akati ka vavushoko vwange.” 

5Oloni uje ngamba wamwihwile ngwendi, “Vatijo nga uje mumbanda akavyana 
kutunda hembo lyavo nakwija nange mu lifuti lino? Kuma canjipande kwilwisa 
munove ku lifuti lije kuwatundile ndi?” 

6Avilahama wamukumbulwile ngwendi, “Avwe! Kesi ukelwisile munange kuje!  

7Shukulu Kalunga, Njambi wa lilu, uje wanjitundisile ku njuvo ya tate, na ku lifuti 
lya vavushoko vwange, ikeye walisingile nakunjikulaesa ngeci akana lifuti eli kuli 
vatekulwila vange. Ikeye akatuma kangelo kendi kulutwe lwove, ngeci ukase 
kuwana munakazi wa munange kuje. 

8Oloni nga uje mumbanda akavyana kwija nove amo, co unapatuka ku cisingo eci. 
Oloni yove kuwapandele kwilwisila lalo munange kuje embwe.” 

9Ngecivene, uje ngamba waakele livoko lyendi mukati ka mao a shukulu yendi 
Avilahama, co walisingile kulinga vije Avilahama wamushikilevyo.  

10Ngamba wa mukulunu, uje wakele na moko a vufuko vwa Avilahama, 
wambatele tumelo twa shukulu yendi likumi, co waile ku nganda ya ku kunto ya 
Mesopotamya kuje kwakele Nahole.  

11Omo wetele kuje, co tumelo vavutamene ku lisima anja ya nganda. Capwile 
cingwezi, simbu ije vanakazi vakaija-ija ku lisima nakutekula mema.  

12Co walombelele ngwendi, “Yove Shukulu Kalunga, Njambi ya shukulu yange 
Avilahama, njakukandelela njikwaseko kulinga mwamuvwa vyuma evi 
njinakatukila ku litangwa lya lelo, mwesa cikulaeso cove cije kucesi kutenguluka 
kuli shukulu yange Avilahama.  

13Kenga, yange uno njili ano a lisima, aje vambanda va mu nganda vakaija-ija 
nakutekula mema.  

14Co njikendeka kuli umo wavo ngwange, ‘Mwane, njaneko mema njinwe.’ Nga 
akendeka ngwendi, ‘Nwa, co lalo njikanena mema a tumelo twove, ‘ ou ikeye vene 
iwangwile kupwa munakazi wa ngamba yove Isake. Nga eci cikalingiwa, co 
njikazivuka ngwange yove unamwesa cikulaeso cove cije kucesi kutenguluka kuli 
shukulu yange.” 

15Omo simbu kanda acimanese kulombela, kenga! Lembeka wetele nambata 
njava yendi a citsili. Lembeka wapwile muna Mbetwele, muna Nahole na 
munakazi wendi Mileka. Nahole wapwile ndolome ya Avilahama.  

16Co uje mumbanda akumukenga wapwile wamuvwa manene, ikeye wapwile 
mumbanda kanda alimone na munalume. Washelumukile ku lisima, washulisile 
njava yendi ya mema, co walamatele.  

17Co uje ngamba ya Avilahama wamushatukilile wendekele nendi ngwendi, 
“Mwane, njaneniko mema njinwe.” 

18Lembeka wamukumbulwile ngwendi, “Nweni mwane.” Co vwasi-vwasi watulile 
njava yendi ya mema ije yambatele a citsili cendi, waijendekele, co wanwile.  

19Omo wamanesele kunwa, Lembeka wendekele ngwendi, “Njitekwila lalo mema 
tumelo twove noo vanajauka voshe.” 

20Vwasi-vwasi wetilile mema a mu njava yendi mu cinwilo ca vimuna, co 
washatukilile ku lisima kukatekula mema akwavo lalo, noo wanwisile tumelo 
twoshe twa uje ngamba.  

21Co uje munalume wamukengele shwii wolokele kuluu, mukumona nga ikeye 
yanamuvwaesela Shukulu Kalunga nambe embwe.  

22Omo Lembeka wamanesele kunwisa tumelo, co uje munalume wanonele 
kanzeya ka ngolinde ka ndando yakama wakaakele mu majulu a Lembeka, co 
wamwakele lalo makayi avali akama a ngolinde ku mavoko endi.  

23Uje ngamba ya Avilahama wamwihwile ngwendi, “Mwane, icinjilekeniko isho 
iya? Vati njasa kuwanako mulili mu njuvo ya isho ngeci njikalalemo na vanu 
vange vutsiki vuno ndi?” 

24Lembeka wamukumbulwile ngwendi, “Tate Mbetwele muna Nahole na Mileka.  

25Kuuli mwila waungi na vyakulya ku njuvo yetu, co lalo mulili wakulala kuuli.” 

26Ngamba ya Avilahama, watsikamene nakulemesa Shukulu Kalunga.  

27Wendekele ngwendi, “Shangazaleni Shukulu Kalunga, Njambi ya shukulu yange 
Avilahama, uje wanyunga cikulaeso cendi cije kucesi kutenguluka, kuli shukulu 
yange Avilahama. Shukulu Kalunga nanjitwamenena vushunga-shunga kuli 
vavushoko vwa shukulu yange.” 

28Mumbanda uje washatukilile ku njuvo ya vaina nakuvaleka majwi oshe.  

29Lembeka wakele na ndolome yendi lizina lyendi Lambani. Co Lambani 
watuukile anja, waile ku lisima kuje kwakele uje ngamba ya Avilahama.  

30Lambani wamwene kanzeya mu majulu a ndokazi yendi na makayi ku mavoko 
endi. Co lalo wazivile majwi aje endekele uje munalume na ndokazi yendi. 

Ngecivene, waile kuli uje ngamba ya Avilahama, co kenga, wamuwanene nemana 
a lisima na tumelo twendi.  

31Lambani wendekele ngwendi, “Ijeni tuye kwimbo. Yove unapu u munu uje 
yanavezikisa Shukulu Kalunga. Omwo vikajo unemanena kuno? Njamivwaesela 
mulili ku njuvo yange, co na mutambela lalo wakuvutama tumelo twove kuuli.” 

32Co uje munalume wakovelele mu njuvo, co Lambani watundisile vivala a 
tumelo, nakuvana mwila na vyakulya. Asinoni wanenele mema kuli ngamba ya 
Avilahama na vanu vendi ngeci vajwele ku mendi avo.  

33Co omo vamunenelele vyakulya, uje ngamba ya Avilahama wendekele ngwendi, 
“Kunjasa kulya kuvanga njinatanga muzimbu wange tai.” Lambani wendekele 
ngwendi, “Endekeni evi mushaka kwendeka.” 

34Ngecivene, washangumukile kutanga muzimbu wendi ngwendi, “Yange nji 
ngamba ya Avilahama.  

35Shukulu Kalunga navezikisa manene shukulu yange, namupwisa wakufuka 
manene. Co namwana matanga a vimanga, na vimembe, na vingombe, na siliva, 
na ngolinde, amo na vindungo va vanalume, na vindungo lalo va vanakazi, na 
tumelo, na vimulu.  

36Sala, munakazi wa shukulu yange, wakitile nendi mwana wa munalume omo 
ikeye nakuluvala laja, co shukulu yange naana vyuma vyoshe kuli ikeye.  

37Ngecivene, shukulu yange wanjisingisile ngwendi, ‘Kesi ukambatele munange 
munakazi wa ku muyati wa vaKanana, vavenya lifuti muno munjili embwe.  

38Oloni, ukaya ku vanu va tate kuli vavushoko vwange, co ukamwangwilako 
munakazi kuje.’  

39Co yange njehwile shukulu yange ngwange, ‘Vatijo nga mumbanda akavyana 
kwija nange amo? ‘ 

40Co wanjikumbulwile ngwendi, ‘Shukulu Kalunga, uje injononoka visimbu 
vyoshe, akatuma kangelo kendi amo nove, kukuvwaesela vya ngila yove. Yove 
ukambatela munange munakazi kuli vavushoko vwange, munakazi wa ku naanga 
ya tate.  

41Kuli ngila imolika ngeci yove ukapatuke ku cisingo cove, nga yove uya kuli 
vavushoko vwange, co nga vakevo vakakuvyana, cooni yove unapatuka.’  

42 “Omo lelo njinetele ku lisima, njinalombelele ngwange, ‘Yove Shukulu Kalunga, 
Njambi ya shukulu yange Avilahama, njakukandelela njikwaseko kulinga 
mwamuvwa vyuma evi njinakatukila.  

43Kenga, yange uno ano a lisima. Omo mumbanda aija mukutekula mema a 
lisima, njikamulomba kunjanako mema akunwa a mu njava yendi.  

44Nga atava ngwendi, nwa, co anwisa lalo tumelo twange, co ikeye akapwe vene 
uje iwangwile kupwa munakazi wa muna shukulu yange.’  

45Omo simbu kanda njicimanese lilombelo lyange, co kenga, Lembeka, wezile na 
njava yakutekula mema a citsili cendi, washelumukile ku lisima mukutekula 
mema, co njendekele kuli ikeye ngwange, ‘Njilombako mema akunwa.’  

46Co vwasi-vwasi watulile njava yendi ya mema wendeka ngwendi, ‘Nweni, co 
lalo njinwisa tumelo tweni.’ Ngecivene, njanwile, asinoni wanwisile lalo tumelo 
twange.  

47Co njamwihwile ngwange, ‘Isho iya? ‘ Ikeye wanjikumbulwile ngwendi, ‘Tate 
Mbetwele muna Nahole na Mileka.’ Co njamwakele kanzeya ka ngolinde ka 
ndando yakama mu majulu endi, na makayi avali akama a ngolinde ku mavoko 
endi.  

48Asinoni njatsikamene nakulemesa Shukulu Kalunga. Co njashangazalele 
Shukulu Kalunga, Njambi ya shukulu yange Avilahama, uje nanjitwamenenene 
vushunga-shunga kuli vavushoko vwa shukulu yange, ngeci njawana mumbanda 
apwe munakazi wa muna shukulu yange.  

49Cooni, nga munakundu muzimbu wa shukulu yange, mwane njilekeni. Nga 
sheni, co lalo endekeni, ngeci njiyongole munjilinga.” 

50Lambani na Mbetwele vamukumbulwile ngwavo, “Cuma eci cinatundu kuli 
Shukulu Kalunga, kutwasa kukukumbulula mwamuvi nambe mwamuvwa 
embwe.  

51Kenga, Lembeka ou, mwambate uye nendi, ngeci akapwe munakazi wa muna 
shukulu yove, ngwe omwo vavenya Shukulu Kalunga nendekamo.” 

52Omo ngamba ya Avilahama wazivile majwi awa, co watsikamene, nakulemesa 
Shukulu Kalunga.  

53Asinoni wanonele vyuma vyakuzala vya senga vya siliva, na ngolinde, na 
vuzalo, wavyanene kuli Lembeka. Co waanene lalo vwana vwa ndando yakama 
manene kuli ndolome yendi na kuli vaina.  

54Asinoni uje ngamba ya Avilahama na vaje vanu vendi valile nakunwa, co 
valalele kuje vene. Omo vendukile mutondo ngamba ya Avilahama wendekele 
ngwendi, “Njishuuleni oni njiiluke kuli shukulu yange.” 

55Oloni ndolome ya Lembeka na vaina vendekele ngwavo, “Acitave ou 
mumbanda acikale netu matangwa atanu na avali, nambe matangwa likumi, 
asinoni aye.” 

56Oloni uje ngamba wavalekele ngwendi, “Kesi munjishwalese embwe, omwo 
Shukulu Kalunga navwaesa laja vungenzi vwange. Njishuuleni ngeci njiiluke kuli 
shukulu yange.” 



47 

©The Bible Society of Zambia, 2006. 

 

57Vamukumbulwile ngwavo, “Tusaneni mumbanda ngeci twakuzive 
mwakwendekela ikeye vavenya.” 

58Ngecivene, vasanene Lembeka, co vamwihwile ngwavo, “Lembeka, unatava 
kuya nou munalume ndi?” Co Lembeka wavakumbulwile ngwendi, “Eyo mwane, 
njinatava kuya nendi.” 

59Co vashuwile Lembeka na mukwasi wendi wa ku naanga yendi, vaile amo na 
ngamba ya Avilahama na vanu vendi.  

60Co vavezikisile Lembeka na majwi awa ngwavo, “Ove ndokazi yetu, ukapwe 
cisemi ca makulukazi a makulukazi! Co lalo vatekulwila vove vakafungulule 
vinganda vya vitozi vavo! “ 

61Asinoni Lembeka na vaje vangamba vendi valivwaesele, co valondele a tumelo, 
vaile amo na uje ngamba ya Avilahama.  

62Ngecivene, Isake, watundile ku mambo ya “Lisima lya Muka-kuyoya Uje 
Nanjimono,” co ikeye wakele mu mbwela ya lifuti lya Kanana.  

63Co Isake watuukile a simbu ya cingwezi, nakwimazala ku mahya, co kenga, 
wamwene tumelo valinakwija.  

64Omo Lembeka wamwene Isake, washulukile a kamelo kendi,  

65wehwile uje ngamba ya Avilahama ngwendi, “Iyajo uje munalume alinakwija 
mu lihya nakutushesha?” Co uje ngamba wamukumbulwile ngwendi, “Ikeye 
shukulu yange vene.” Ngeci Lembeka wanonele lilesu walifwikile ku mesho endi.  

66Co uje ngamba walekele Isake vyuma vyoshe vije vyalingile.  

67Asinoni Isake watwalele Lembeka mu mbalaka ya vaina Sala, co wapwile 
munakazi wendi. Ngecivene, Isake wazemene Lembeka, walizembelekele nendi a 
kutsa kwa vaina.  

Kushangumuka 25 

Vatekulwila va Avilahama vakwavo 
(1 Miz 1:32-33) 

1Avilahama wambatele munakazi wendi mukwavo lizina lyendi Ketula.  

2Co Avilahama wakitilile vana kuli Ketula mazina avo, Zimelane, na Njokeshane, 
na Mendane, na Mindyani, na Ishembeka, na Shuwa.  

3Njokeshane ikeye wapwile ishe ya Shemba, na Ndendane, co vatekulwila va 
Ndendane mazina avo, Ashulime, na Letushime, na Leumime.  

4Vana va Mindyani mazina avo, Efa, na Efele, na Hanoki, na Ambinda, na Elenda. 
Voshe ava vapwile vatekulwila va Ketula.  

5Ngecivene, Avilahama waanene Isake vufuko vwendi vwoshe vuje vwakele 
navwo,  

6oloni omo simbu wakele nakuyoya, Avilahama wapangezelele vwana kuli vana 
vendi vaje vakitilile kuli vanakazi vendi va mbanja. Asinoni watumine ava vana 
ku lifuti lya mu ngangela, kulyala na munendi Isake.  

Kutsa kwa Avilahama nakumutsinda 

7Avilahama wayoyele myaka 175,  

8co watsile omo wakuluvalele manene. Vamutsindile kuje vatsindile vavushoko 
vwendi.  

9Ngecivene, vana vendi va vanalume, Isake na Ishimela, vamutsindile mu 
Linzenzengoma lya Makepela, mu lihya lije lyakele mu ngangela ku Mamele, lije 
lyapwile lihya lya Efelone muna Zohale kaHiti.  

10 Likelyo lihya lije Avilahama walandele kuli vaHiti, muvuvali vwavo Avilahama 
na munakazi wendi Sala vavatsindile kuje.  

11Njambi wavezikisile Isake omo ishe Avilahama watsile. Isake watungile kuyehi 
na “Lisima lya Muka-kuyoya Ou Nanjimono Yange.” 

Vatekulwila va Ishimela 
(1 Miz 1:28-31) 

12Ava vakevo vatekulwila va Ishimela, muna Avilahama uje yakitile na Hangale 
kaIngito ndungo ya Sala.  

13Ishimela wakele na vana va vanalume mazina avo, Nembayote, na Kendale, na 
Andembele, na Mimbesamu,  

14na Mishame, na Nduma, na Masa,  

15na Handande, na Tema, na Njetule, na Nafishe, na Kendema.  

16Ava vakevo vapwile vakukulwila va miyati likumi na ivali, co mazina avo 
vaalukile membo avo na vilombo vyavo, vapwile vana va vimyene va vanalume 
likumi na vavali ngwe ku miyati yavo.  

17Ishimela watsile omo wakele na myaka 137.  

18Co vatekulwila va Ishimela vatungile mukati ka Havila na Shule ku mutambela 
wa mu ngangela kuyehi na nginga ya Ingito mu ngila yakuya ku Asilya. Vakevo 
vakele kulyala na vatekulwila vakwavo va Avilahama.  

Kusemuka kwa Isau na Yakomba 

19Ava vakevo vatekulwila va Isake muna Avilahama.  

20Isake wakele na myaka makumi awana omo wambatele Lembeka ndokazi ya 
Lambani vana va Mbetwele (kaAlama wa ku Mesopotamya. ) 

21Isake walombelele kuli Shukulu Kalunga ali munakazi wendi Lembeka, omwo 
Lembeka wapwile mumba. Co Shukulu Kalunga wazivile lilombelo lyendi ngeci 
Lembeka wakele na kafumba.  

22Omo simbu kanda vana vampasa vasemuke, valilwisile umo na mukwavo 
mwimo lya Lembeka. Co Lembeka wendekele ngwendi, “Omwo vikajo cuma 
cakufwa ngacije cilingiwa kuli yange?” Co waile mukwihula kuli Shukulu Kalunga 
mu lilombelo ngeci amukumbulule.  

23 Co Shukulu Kalunga wamukumbulwile ngwendi, “Miyati ivali ili mwimo lyove, 
ukakita vanu vavali vaje vakalizunga. Umo akakala na nzili kuhyana mukwavo, 
mukulunu ikeye akapangela shongo yendi.” 

24Omo simbu yendi yakukita yetele, Lembeka wakitile vana vampasa va 
vanalume. 

25Mwana wakulivanga wapwile wakuvenguluka, muvila wendi wakele na 
vukupa, ngeci vamulukile Isau.  

26Mwana wamucivali omo wasemukile, wakwatele ku linsinsinye lya Isau, co 
vamulukile Yakomba. Isake wakele na myaka makumi atanu na limo omo Isau na 
Yakomba vasemukile.  

Isau alandesa kuli shongo yendi moko ya vu ntwatwa vwendi 

27Isau na Yakomba vakolele. Isau wapwile ciyambi wakama, wapwile munalume 
uje wazemene mu shwata, oloni Yakomba wapwile munalume wa kwoloka, 
wazemene kukala mu vimbalaka.  

28Isake wazemene Isau omwo wakele nakuvwaelela kulya situ ije yakele 
nakumutsiila. Oloni Lembeka wazemene Yakomba.  

29Litangwa limo, Yakomba wakele nakuteleka musozi wa makunde akuvenga, co 
Isau wezile kutunda mu shwata mukuyomba. Ikeye wakele na njala,  

30co wendekele kuli Yakomba ngwendi, “Njinatsi njala, njaneko vyakulya ovyo 
vyakuvenguluka.” (Omu mukemwo valukile Isau lizina lya Endome. ) 

31Yakomba wamukumbulwile ngwendi, “Njikakwanavyo nga unjana moko ya vu 
ntwatwa vwove.” 

32Isau wamukumbulwile ngwendi, “Kenga! Yange njinatsi njala, cooni vu 
ntwatwa vwange vukanjikwasa vikajo?” 

33 Oloni Yakomba wamukumbulwile ngwendi, “Akulivanga lisinge ngeci 
ukanjilandesa moko ya vu ntwatwa vwove.” Isau walisingile, co walandesele 
moko ya vu ntwatwa vwendi kuli Yakomba.  

34Asinoni Yakomba wamwanene makende na musozi wa makunde. Co walile 
nakunwa, asinoni wakatukile waile. Omu mukemwo mwayengwilile Isau moko 
ya vu ntwatwa vwendi.  

Kushangumuka 26 

Isake ali mu Ngelale 

1Mu lifuti lije mwakele lalo njala ya lyangengela, kutuvakana njala ije yakeleko a 
simbu ya Avilahama. Co Isake waile ku Ngelale kuli Ambimeleki, mwene wa 
vaFilisitiya.  

2Shukulu Kalunga washolokele kuli Isake, wendekele ngwendi, “Kesi uye ku 
Ingito. Kala mu lifuti eli linjikuleka.  

3Kala kuno vene, co yange njikakala amo nove, njikakuvezikisa. Njikana lifuti eli 
lyoshe kuli yove na kuli vatekulwila vove. Co njikanyunga cikumiiyo cange cije 
njalikumiiye na isho Avilahama.  

4Njikatumisa vatekulwila vove ngwe vingongonosi vya mwilu. Njikavana lifuti eli 
lyoshe, na muli vatekulwila vove miyati yoshe ya asi vakavezika.  

5 Njikakuvezikisa omwo Avilahama wanjononokele, co wanyungile mashiko ange 
oshe na vizilika vyange vije vinjamushikile.” 

6Ngecivene, Isake wakele ku Ngelale.  

7 Omo vanalume va ku Ngelale vamwihwile ali munakazi wendi, Isake wavalekele 
ngwendi, “Ou napu ndokazi yange.” Isake watewele kwendeka ngwendi, “Ou 
napu munakazi wange,” omwo wakele na lyova ngwendi amo vanalume va ku 
mutambela uje vakamutsiya ngeci vambate Lembeka, omwo Lembeka 
akumukenga wapwile wamuvwa manene.  

8Simbu imo, omo Isake wakele kuje, Ambimeleki mwene wa vaFilisitiya, omo 
wakengelele munjanena yendi, wamwene Isake alinakulisapula na munakazi 
wendi Lembeka.  

9Co Ambimeleki wasanene Isake nakumwihula ngwendi, “Kuma ou wapwa 
munakazi wove! Omwo vikajo unendekele ngwove wapwa ndokazi yove?” Isake 
wamukumbulwile ngwendi, “Njayongwele ngwange amo vakanjitsiya nga 
njendeka ngwange napu munakazi wange.” 

10Co Ambimeleki wendekele kuli ikeye ngwendi, “Omwo vikajo walingilamo 
ngacije kuli yetu? Nga umo wa vanu vange nalalele na munakazi wove, nga 
unatuwanesa mulonga.” 

11Ngecivene, Ambimeleki wanangwile vanu vendi voshe ngwendi, “Kesi kukale 
umo akayandese ou munalume na munakazi wendi, nga umo akalinga ngacije, co 
vakamutsiya.” 

12Co Isake walimine mu lifuti lije, a mwaka uje vene watejele vimbuto visimbu 
vyakupwa 100 ku vimbuto vije wakuvile, omwo Shukulu Kalunga wamuvezikisile.  

13Isake wakele nakunganyala noo wapwile fuki wakama manene.  

14VaFilisitiya vakele na muuka ali ikeye omwo wakele na matanga amangi 
manene a vimanga na vingombe amo na vangamba vavangi.  



51 

©The Bible Society of Zambia, 2006. 

 

15Co vazikile masima oshe aje vendile vangamba va ishe Avilahama a simbu ije 
Avilahama wakele nakuyoya.  

16Asinoni Ambimeleki wendekele kuli Isake ngwendi, “Tunda mu lifuti lyetu 
omwo yove uli na nzili manene kutuvakana yetu.” 

17Ngecivene, Isake wajalukile, wakatungile cilombo cendi mu Cimbongo ca 
Ngelale, co wakele kuje.  

18Wofulwile masima aje vendile a simbu ya ishe Avilahama, aje vazikile 
vaFilisitiya omo Avilahama watsile, co Isake walukile aje masima mazina aje vene 
ishe wawalukile.  

19Asinoni vangamba va Isake vendile lisima mu cimbongo, co vawanene mema,  

20oloni tunyungi va ku Ngelale valizungile na tunyungi va Isake, vendekele 
ngwavo, “Mema awa apwa etu.” Ngecivene, Isake walukile lisima lije ngwendi 
“Kulizunga.” 

21Vangamba va Isake vendile lisima likwavo, co valizungilelyo lalo, ngeci 
walilukile ngwendi “Cizindo.” 

22Co watundile kuje nakuya alyala, kuje wakendile lisima likwavo lalo. Co lije 
kuvalizungilelyo, ngeci walilukile ngwendi “Kupatuka.” Wendekele ngwendi, 
“Ololo Shukulu Kalunga natupatula ngeci tuvezike mu lifuti lino.” 

23Ngecivene, Isake watundile kuje, waile ku Mbeleshemba.  

24Ku vutsiki vuje, Shukulu Kalunga washolokele kuli ikeye wendekele ngwendi, 
“Yange Njambi ya isho Avilahama. Kesi uzive lyova, njili amo nove. 
Njikakuvezikisa, co njikatumisa vatekulwila vove omwo acikulaeso cange kuli 
ngamba yange Avilahama.” 

25Isake watungile mutula kuje nakulemesa Shukulu Kalunga. Asinoni watungile 
cilombo cendi kuje, co vangamba vendi vendile lisima likwavo lalo.  

Lizivasano akati ka Isake na Ambimeleki 

26 Ambimeleki watundile ku Ngelale amo na Ahuzete muka-kumunangula na 
Fikole muka-kushika mbunga ya mashwalale vendi, vaile mukumona Isake.  

27Co Isake wavehwile ngwendi, “Omwo vikajo munezila kuli yange omwo yeni 
mwanjizinda, co mwanjishekele mu lifuti lyeni?” 

28Co vakevo vamukumbulwile ngwavo, “Ololo tunazivuka ngwetu Shukulu 
Kalunga ali amo nove, twayongola ngwetu mwamuvwa kukale lizivasano 
lyakukola akati ketu. Co tulikumiiye 

29ngeci kesi ukatulinge mwamuvi embwe, omwo yetu kutwakulingile mwamuvi. 
Twakuzivilile mema ku mbunge ngeci twakwecelele mu kwoloka. Co ololo 
cinasholoka mwa vushunga ngeci yove unapu wakuvezika kuli Shukulu Kalunga.” 

30Asinoni Isake wavavwaeselele ciwano, co valile nakunwa.  

31Alikaki mutondo-tondo, muvuvali vwavo valisingile. Ambimeleki walisalesele 
na Isake, co valyangunukile mu kwoloka.  

32A litangwa lije vene, vangamba va Isake vezile nakumuleka a vya lisima lije 
vendile ngwavo, “Tunawana mema.” 

33Co Isake walukile lije lisima ngwendi “Cisingo.” Aa akeo atunda lizina lya limbo 
lya Mbeleshemba.  

Isau ambata vanakazi va vaHiti 

34Omo Isau wakele na myaka makumi awana, wambatele vanakazi vavali va 
vaHiti, mazina avo, Njundisi muna Mbeli, na Mbasemate muna Elone.  

35Vanakazi ava vakevo vanenele vusiwa kuli Isake na Lembeka.  

Kushangumuka 27 

Isake avezikisa Yakomba 

1Omo Isake nakuluvala laja na mesho endi akele na kavwivwivwi, wasanene Isau 
munendi wa mukulunu, wendekele kuli ikeye ngwendi, “Munange! “ Co Isau 
wamukumbulwile ngwendi, “Yange uno shukulu.” 

2Isake wendekele ngwendi, “Kenga, yange njakuluvala laja, njili muyehi na kutsa.  

3Ambata vuta vwove na mikili yove, ya mu shwata ukanjitsiileko kasitu,  

4ngeci wakunjitelekele vyakulya vya lwengo lwaluvwa ngwe muje munjashaka. 
Co wakunjinenelevyo, ngeci omo njakumanesa kulya, asinoni njakukuvezikise 
simbu kanda njicitse.” 

5Simbu Isake acili nakwendeka na Isau, kuma Lembeka namutolilila. Co omo Isau 
waile mukuyomba,  

6Lembeka wendekele kuli munendi Yakomba ngwendi, “Ololo njazivi isho 
nendeka na ndolome yove Isau ngwendi,  

7’ Njinenele situ ya mu shwata, unjitelekeleyo. Co omo njinali, njakukuvezikise 
civezikiso cange ku mesho a Shukulu Kalunga simbu kanda njicitse.’” 

8Co Lembeka wendekele lalo ngwendi, “Ololo munange njitolilile ngeci ulinge 
vyuma evi vinjendeka.  

9Ya ku vutanga ukashakeko vana va vimembe vavali, njakuvateleke nakulinga 
vyakulya vije vyazema isho manene.  

10Omo njamanesa kuteleka, co wakutwalela isho ngeci akalye, co akakuvezikise 
simbu kanda acitse.” 

11Oloni Yakomba wendekele kuli vaina ngwendi, “Mwazivuka ngweni Isau 
wakala na vukupa a muvila wendi, oloni yange kunjesi navwo.  

12Omo tate akanjipapateya, amo akawana ngeci njilinakumukwisa, co a ngila eyi, 
njilinakulishakela lika cisingo yange vavenya kutuvakana civezikiso.” 

13Co vaina vamukumbulwile ngwavo, “Munange, cisingo eci ciije ali yange, linga 
ngwe omwo njinendeka, ya lika ukashake vana va vimembe.” 

14Yakomba waile nakukashaka vana va vimembe, co wavanenele kuli vaina, co 
vaina vatelekele vyakulya vije vyazemene Isake. 

15Asinoni Lembeka wanonele vuzalo vwavuvwa vwa Isau, vuje vwatulikile mu 
njuvo, wavuzikile Yakomba.  

16Co wamwakele vilambu vya vana va vimembe a mavoko endi na a mukoshi aje 
ajenekele vukupa.  

17Co wamwanene vyakulya vyakutovala amo na makende aje ocele.  

18Asinoni Yakomba waile kuli ishe nakwendeka ngwendi, “Tate! “ Co ishe 
wamukumbulwile ngwendi, “Ewa munange iyajo owo?” 

19Yakomba wamukumbulwile ngwendi, “Yange munove wa mukulunu Isau, 
njinalingi ngwe muje muwanjilekele. Indukeni mwane mulye situ eyi 
njinaminenela, ngeci munjivezikise.” 

20Co Isake wamukumbulwile ngwendi, “Munange, navwasi mukajo unawana 
situ?” Yakomba wamukumbulwile ngwendi, “Shukulu Kalunga Njambi yove ikeye 
nanjikwasa ngeci njiiwane.” 

21Co Isake wendekele kuli Yakomba ngwendi, “Munange shwenya muyehi ngeci 
njikupapateye, nga mwa vushunga yove munange Isau ndi weka.” 

22Co Yakomba washwenyele kuyehi na ishe. Co Isake wamupapateyeye 
nakwendeka ngwendi, “Lijwi lyove ni lilinakusholoka ngwe lya Yakomba, oloni 
mavoko ove ni analifu ngwe mavoko a Isau.” 

23Oloni Isake kanangukile ngeci ou alinakwendeka nendi napu Yakomba omwo 
mavoko a Yakomba akele na vukupa ngwe mavoko a Isau. Co Isake wavezikisile 
Yakomba,  

24oloni wamwihwile lalo ngwendi, “Mwa vushunga yove Isau ndi?” Co Yakomba 
wamukumbulwile ngwendi, “Yange vene.” 

25Co Isake wendekele ngwendi, “Njineneleko situ imo njilye. Co omo njinamanesa 
kulya, asinoni njikuvezikisa.” Co Yakomba wanenele situ kuli ishe, wamunenelele 
lalo vinyu, co Isake wanwile.  

26Asinoni Isake wendekele kuli ikeye ngwendi, “Njishwenye muyehi unjitsembe 
munange.” 

27Omo Yakomba washwenyele muyehi na kumutsemba, co Isake wanikile a 
vuzalo vwendi, co wamuvezikisile, wendekele ngwendi, “Vweko vwavuvwa vwa 
munange vunalifu ngwe vweko vwa lihya lije lyanavezikisa Shukulu Kalunga.  

28Njambi akwane nyonzi yakutunda mwilu, mahya ove apwe a vwilo, akwane 
vimbuto vyavingi na vinyu!  

29 Miyati yoshe vakapwe vangamba vove, co vanu voshe vakakulemese. 
Ukashwane vavushoko vwove voshe, na vatekulwila va vaka-nyoko 
vakakulemesa. Vaje vakakusinga, navo vakasingiwe, co vaje vakakuvezikisa, 
vakapwe vakuvezika.” 

Isau alomba civezikiso kuli Isake 

30Co capwile ngeci omo Isake namanesa kuvezikisa Yakomba, na Yakomba 
natunduko laja, co ndolome yendi Isau wetele kutunda mu shwata mukuyomba.  

31Co ikeye lalo watelekele vyakulya vyakutovala, wavitwalele kuli ishe, 
wendekele ngwendi, “Tate indukeni mutumbame mulye situ eyi njinaminenela, 
ngeci munjivezikise.” 

32Isake wamwihwile ngwendi, “Yove iyajo?” Isau wamukumbulwile ngwendi, 
“Yange munove wa mukulunu Isau.” 

33Ngecivene, Isake walikomokelele nakujaja, co wehwile ngwendi, “Kuma iyajo 
ou natsiile kasitu nakunjinenelaye? Njamanesa kulya vene omo simbu kanda 
wije. Co njinamuvekisa laja, cili akapwa wakuvezika.” 

34Omo Isau wazivile majwi awa, co walilile manene nakutambeka nakuviilila 
manene. Wendekele ngwendi, “Tate njivezikiseko nange lalo! “ 

35Co Isake wamukumbulwile ngwendi, “Ndolome yove nezile nakunjikwisa. Ikeye 
natambula civezikiso cove.” 

36 Co Isau wendekele lalo ngwendi, “Eyi ikeyo simbu yamucivali Yakomba 
nanjikwisa. Kunjasa kukomoka omo lizina lyendi lyapwa Yakomba. Ikeye 
wanjitambwile moko ya vu ntwatwa vwange, co ololo lalo nanjitambula 
civezikiso cange. Kuma yange kuunjivezikisa lalo civezikiso cimo ndi?” 

37Isake wamukumbulwile ngwendi, “Kenga, njinapwisa laja Yakomba shukulu 
yove, co njinapwisa vavushoko vwove voshe kupwa vindungo vendi. 
Njinamwana vimbuto na vinyu. Co ololo nacimo cai njasa kulinga kuli yove 
munange! “ 

38 Oloni Isau wendekele lalo ngwendi, “Tate, kuma ukavezikisa lumolika ndi? 
Nange lalo tate njivezikiseko! “ Co walombele nakulila manene.  

39Asinoni Isake wendekele kuli ikeye ngwendi, “Kukwesi nyonzi ikatunda mwilu 
ikaija ali yove, kuukakala na mahya a vwilo.  



55 

©The Bible Society of Zambia, 2006. 

 

40 A mukwale wove akeo ukayoyela, co ukapwa ndungo ya ndolome yove. Oloni 
omo ukamutengulukila, co ukacakunuka ku mandauluwa yendi.” 

41Co Isau wazindile Yakomba, omwo ikeye Yakomba watambwile civezikiso cije 
capandele kupwa ca Isau. Co Isau wayongwele ngwendi, “Simbu yakulila tate ili 
muyehi, akeo anjikatsiila ndolome yange Yakomba.” 

42Oloni omo Lembeka wazivile vutumbe vwa Isau, wasanene Yakomba 
nakumuleka ngwendi, “Tolilila, ndolome yove Isau ali na vutumbe vwakukuwana 
ngeci akutsiye. 

43Ngecivene, ololo munange, linga eci cinjikuleka. Ano vene, ya kuli ndolome 
yange Lambani ku Halane,  

44ukakale kuje kasimbu, noo litoto lya ndolome yove linatulu,  

45mu ngila eyi, Isau akevala evi viwunalingi kuli ikeye. Asinoni njikatuma munu 
akakushaka ngeci wiluke kuno. Omwo vikajo njikajena yeni muvuvali vweni a 
litangwa lyangongo?” 

Isake atuma Yakomba kuli Lambani 

46Lembeka wendekele kuli Isake ngwendi, “Njinajuka ali vanakazi va Isau va 
vaHiti. Nga na Yakomba lalo akambata umo wa vanakazi va vaHiti ngwe ava, 
mwamuvwa kuli yange nga kutsa vene.” 

Kushangumuka 28 

1Asinoni Isake wasanene Yakomba, wamuvezikisile, co wamushikile ngwendi, 
“Kesi ukambate munakazi kaKanana.  

2Livwaese uye ku Mesopotamya, kwimbo lya kuku yove Mbetwele, ukambate 
munakazi, muna nyokono Lambani.  

3Njambi Muka-nzili yoshe akavezikise vulo vwove nakukwana vana vavangi, 
ngeci ukapwe cisemi ca miyati yaingi!  

4Njambi akakuvezikise yove na vatekulwila vove ngwe mwavezikisile Avilahama, 
ngeci ukafuke lifuti eli muno muunakala, lifuti eli Njambi walyanene kuli 
Avilahama! “ 

5Omu mukemwo Isake mwatuminine Yakomba kulyala ku Mesopotamya kuli 
Lambani, uje wapwile muna Mbetwele kaAlama, ikeye ndolome ya Lembeka 
vaina ya Yakomba na Isau.  

Isau ambata munakazi weka 

6Isau wanangukile ngeci Isake navezikisa laja Yakomba nakumutuma kulyala ku 
Mesopotamya mukwambata munakazi. Co Isau wanangukile lalo ngeci omo Isake 
navezikisa Yakomba, co Isake washikile Yakomba ngeci kesi akambate munakazi 
kaKanana.  

7Isau wamwene ngeci Yakomba wononokele ishe na vaina mukemwo Yakomba 
waile ku Mesopotamya.  

8Co omo Isau wazivile ngeci ishe Isake kashakele vanakazi va mu Kanana, 

9waile kuli Ishimela muna Avilahama, wakambatele munendi lizina lyendi 
Mahalate, uje wapwile ndokazi ya Nembayote.  

Njozi ya Yakomba ku Mbetele 

10Yakomba watundile ku Mbeleshemba, waile ku Halane.  

11Co omo litangwa lyatokele, wezile ku mutambela umo, walalele kuje. Walalele 
oku nasindamena a limanya.  

12 Ngecivene, walotele njozi, wamwene ndendelo yakama yatundu asi nakweta 
mwilu, na tungelo vakele nakulonda mwilu nakushuluka asi a ikeyo.  

13 Asinoni Yakomba wamwene Shukulu Kalunga nemana kuyehi nendi, co 
wendekele ngwendi, “Yange njapwa Kalunga, Njambi ya Avilahama na Isake. 
Njikana kuli yove na kuli vatekulwila vove lifuti eli muunalala.  

14 Vatekulwila vove vakapwa vavangi manene ngwe livu lya ano asi. Co vakatuma 
nakushulisa lifuti eli lyoshe mu mitambela mwoshe, muli yove na muli 
vatekulwila vove njikavezikisilamo miyati yoshe. 

15Kenga, njikakala amo nove nakukunyunga kwoshe kuukaya, co njikakwilwisa 
lalo mu lifuti lino. Kunjikakuseze nalumo lwai noo njinalingi evi vyoshe 
njinakukulaesavyo.” 

16Asinoni Yakomba wakasumukile ku tulo, wendekele ngwendi, “Mwa vushunga 
Shukulu Kalunga ali kuno! Ikeye ali mu mutambela uno vene, oloni yange 
kunjazivukile! “ 

17Co Yakomba wakele na lyova, wendekele ngwendi, “Mutambela uno unapu 
wakuzivisa lyova! Unapande kupwa Njuvo ya Njambi, cinapande kupwa cikolo 
cakushokoloka ca mwilu.” 

18Ngecivene, Yakomba wendukile mutondo-tondo, wanonele lije limanya 
lyasindamenene, walimikile kupwa canukiso. Asinoni wetilileo mazi a olive 
mukukundika lije limanya kuli Njambi.  

19Ngecivene, walukile mutambela uje Mbetele. Oloni akulivanga lije limbo 
valitumbwile ngwavo Luze.  

20Asinoni Yakomba walisingile kuli Shukulu Kalunga ngwendi, “Nga yove ukakala 
nange nakunjinyunga a vungenzi vwange ovu, nakunjana vyakulya na vyakuzala,  

21cooni nga njikeluka lalo mwamuvwa kwimbo lya tate, co ukapwa Njambi yange. 

22Co eli limanya lya canukiso njinemika kuno likapwa mutambela 
wakukulemesela, njikakwana lalo camulikumi ku vyuma vyoshe vije 
viwukanjana.” 

Kushangumuka 29 

Yakomba eta kwimbo lya Lambani 

1Asinoni Yakomba waile vungenzi vwendi, ku lifuti lya mu ngangela.  

2Aje vene wetele a lisima ku cana kuje kwakele matanga atatu a vimanga 
vavutamene kumukulo. Co aje matanga akele nakunwanwanwa mu lisima lije 
vene livafwikile limanya lyakama.  

3Omo matanga oshe analikungulwila amolika, co tunyungi vandumuna limanya 
nakunwisa matanga avo. Asina lalo velwisilako limanya omo vananu laja mema.  

4Yakomba wehwile tunyungi ngwendi, “Eni vandolome vange, mutunda kuli?” 
Vamukumbulwile ngwavo, “Tutunda ku Halane.” 

5Co wavehwile ngwendi, “Muzivuka Lambani muna Nahole ndi?” 
Vamukumbulwile ngwavo, “Eyo, tumuzivuka.” 

6Co Yakomba wavehwile lalo ngwendi, “Ikeye nenduka mwamuvwa ndi?” 
Vamukumbulwile ngwavo, “Eyo nenduka mwamuvwa, kenga, na munendi Lakele 
uje alinakwija na vutanga vwendi vwa vimanga.” 

7Yakomba wendekele kuli tunyungi ngwendi, “Kengeni litangwa kulicili, simbu 
yakukungulula vimanga kanda icete, omo vika kumuvanwisa mema ngeci veluke 
mukulya lalo?” 

8Co tunyungi vamukumbulwile ngwavo, “Kutwasa kuvanga noo matanga oshe 
anakungulukila amo kuno, co twandumuna limanya ku lisima, asinoni tunwisa 
vimanga mema.” 

9Omo Yakomba wakele nakwendeka navo, co Lakele wetele amo na vimanga va 
ishe vaje vanyungile.  

10Omo Yakomba wamwene Lakele amo na vutanga vwa vimanga va inanu 
Lambani, washwenyele ku lisima, wandumwine limanya nakunwisa vimanga.  

11Asinoni watsembele Lakele, co washangumukile kulila omwo wavwaelelele.  

12Wamulekele ngwendi, “Yange nji mwehwa wa isho, nji muna Lembeka.” Co 
Lakele washatukile nakukaleka ishe.  

13Omo Lambani wazivile muzimbu wa ali mwehwendi Yakomba, co washatukile 
lumbisi nakumushesha, wamuvumbatelele nakumutsemba, wamutwalele ku 
njuvo. Cooni Yakomba watangelele Lambani muzimbu wa vyuma vyoshe vije 
vyalingiwile,  

14co Lambani wamukumbulwile ngwendi, “Eyo, mwa vushunga vene yove unapu 
u mwehwange, maninga ange vene.” Ngeci Yakomba wakele kuje ngonde yoshe 
yamutunu.  

Yakomba apangela Lakele na Leya kuli Lambani 

15Lambani wendekele kuli Yakomba ngwendi, “Kesi unjipangele ngoco omwo u 
kavushoko kange embwe. Njikufweta vika?” 

16Lambani wakele na vana vendi vavali va vanakazi, lizina lya mukulunu lyapwile 
Leya, na lizina lya shongo lyapwile Lakele.  

17Leya wakele na mesho akutsitsivala, oloni Lakele akumukenga wapwile 
wamuvwa manene.  

18Yakomba wazemene Lakele, co wendekele kuli Lambani ngwendi, 
“Njikamipangela myaka itanu na ivali nga munjitava kwambata Lakele.” 

19Lambani wamukumbulwile ngwendi, “Mwamuvwa kumwambata yove 
kutuvakana kumwambata kuli munalume weka. Ngecivene, kala kuno ngeci 
unjipangele.” 

20Yakomba wapangelele Lambani myaka itanu na ivali ngeci ambate Lakele, oloni 
simbu ije yasholokele ngwe matangwa amandondo lika kuli ikeye, omwo 
Yakomba wazemene Lakele manene.  

21Asinoni Yakomba wendekele kuli Lambani ngwendi, “Njaneni oni munakazi 
wange njambate, omwo matangwa anapumo.” 

22Co Lambani walingile ciwano cakama ca vulo, walanyele vanu vavangi va mu 
mutambela uje.  

23Oloni vutsiki vuje watwalele Leya kuli Yakomba, co Yakomba walimwene 
nendi.  

24Lambani waanene ndungo yendi wa mumbanda Zilipa kuli munendi Leya 
kupwa mukwasi wendi.  

25Alikaki mutondo Yakomba wanangukile ngeci kuma vanamwana Leya. 
Ngecivene, waile kuli Lambani nakwendeka ngwendi, “Vikajo wanjilingila ngeci? 
Yange njapangelele Lakele. Omwo vikajo unanjikwisila?” 

26Lambani wamukumbulwile ngwendi, “Capwa cilika cetu kushombwesa 
akulivanga mwana wa mukulunu kesi wa shongo embwe.  

27Vandamena tai simano ya vushombolwa icihwe, asinoni njikakwana lalo 
Lakele. Nga umushaka, co ukapanga lalo myaka itanu na ivali.” 

28Yakomba watavele, co omo ciwano ca vushombolwa cahwile, Lambani 
waanene munendi Lakele kuli Yakomba kupwa munakazi wendi lalo.  

29Lambani waanene ndungo yendi wa mumbanda Mbileha kuli munendi Lakele 
kupwa mukwasi wendi.  

30Ngecivene, Yakomba wakele amo na Lakele, co wamuzemene manene 
kutuvakana Leya. Asinoni wapangelele lalo Lambani myaka ikwavo itanu na ivali.  

Vana va Yakomba 

31Shukulu Kalunga wamwene ngeci Yakomba wazemene manene Lakele 
kutuvakana Leya, co washokolwele shivu ya Leya ngeci akale na vana, oloni 
Lakele wapwile mumba.  

32Leya wakele na kafumba, wakitile mwana wa munalume. Wendekele ngwendi, 
“Shukulu Kalunga natundisa vusiwa vwange, cooni munalume wange akanjizema 
manene kutuvakana Lakele.” Ngecivene, wamulukile lizina lyendi Luvena.  

33Co Leya wakele lalo na kafumba, wakitile mwana wa munalume mukwavo. 
Wendekele ngwendi, “Shukulu Kalunga nanjana lalo mwana wa munalume omwo 
nazivi ngeci munalume wange kanjizemene.” Ngecivene, wamulukile lizina lyendi 
Simyoni.  

34Co Leya wakele lalo na kafumba, wakitile mwana wa munalume mukwavo. 
Wendekele ngwendi, “Ololo munalume wange akalikuta amo nange omwo 
njinamukitila vana va vanalume vatatu.” Ngecivene, wamulukile lizina lyendi 
Levi.  

35Co wakele lalo na kafumba, wakitile mwana wa munalume mukwavo. 
Wendekele ngwendi, “Njikashangazala Shukulu Kalunga. Ngecivene, wamulukile 
lizina lyendi Yunda.” Co walikelele kukita.  

Kushangumuka 30 

1Omo Lakele wamwene ngeci ikeye kesi na mwana yanakiti kuli Yakomba, co 
wazivilile ndokazi yendi lifuwa, wendekele kuli Yakomba ngwendi, “Nange 
njishaka kukita, nga kunjikiti, co njitsa.” 

2Yakomba waluvalele na Lakele, wendekele kuli ikeye ngwendi, “Kunjasa kwinga 
mu mwela wa Njambi. Njambi ikeye nashoko shivu yove ngeci kesi ukite vana.” 

3Asinoni Lakele wendekele ngwendi, “Ndungo yange Mbileha ou, limone nendi, 
ngeci anjikitileko mwana. Co mu ngila eyi yange njikapwa vaina ya uje mwana.” 

4Co Lakele waanene Mbileha kuli munalume wendi, ngeci Yakomba walimwene 
nendi.  

5Mbileha wakele na kafumba, co wakitile mwana wa munalume.  

6Lakele wendekele ngwendi, “Njambi nanjimanena. Ikeye nazivi kulomba 
kwange ngeci nanjana mwana wa munalume.” Ngecivene, wamulukile lizina 
lyendi Ndani.  

7Mbileha wakele lalo na kafumba, wakitile mwana wa munalume wamucivali.  

8Co Lakele wendekele ngwendi, “Njinalu nzita yakukaluwa na ndokazi yange, 
oloni njinamufungulula.” Ngecivene, wamulukile lizina lyendi Nafetali.  

9Omo Leya wamwene ngeci ikeye nalikela kukita vana, co waanene ndungo yendi 
Zilipa kuli Yakomba ngeci apwe munakazi wendi.  

10Asinoni Zilipa wakitile mwana wa munalume.  

11Co Leya wendekele ngwendi, “Njinapu muka-kuvezika,” ngecivene, wamulukile 
lizina lyendi Ngande.  

12Cooni Zilipa wakitile lalo mwana wa munalume mukwavo.  

13Co Leya wendekele ngwendi, “Njinavwaelela ololo! Co vanakazi voshe 
vakanjitumbula muka-kuvwaelela,” ngecivene, wamulukile lizina lyendi Ashele.  

14Co a simbu ya kuteja tiliku, Luvena waile ku mahya, wakawanene mandeleke, 
ngeci wawanenele kuli vaina Leya. Lakele wendekele kuli Leya ngwendi, 
“Njaneko mandeleke a munove.” 

15Leya wamukumbulwile ngwendi, “Kuma kuwapwisilemo omo wanjitambula 
munalume wange ndi? Co ushaka lalo njikwane mandeleke a munange.” Lakele 
wamukumbulwile ngwendi, “Nga unjanako mandeleke a munove, co vutsiki vwa 
lelo Yakomba akaija mu njuvo yove.” 

16Omo Yakomba watundile ku mahya cingwezi, co Leya wamusheshele. 
Wendekele ngwendi, “Vutsiki vwa lelo unapande kwija mu njuvo yange, omwo 
njinakufwetela laja na mandeleke a munange.” Co Yakomba walimwene nendi ku 
vutsiki vuje.  

17Njambi wakumbulwile malombelo a Leya, wakele na kafumba. Wakitile mwana 
wa munalume wamucitanu.  

18Leya wendekele ngwendi, “Njambi nanjana cikandelela omwo njinaanene 
ndungo yange kuli munalume wange.” Ngecivene, wamulukile lizina lyendi 
Isakale.  

19Asinoni Leya wakele lalo na kafumba, wakitile mwana wa munalume 
wamucitanu na umo.  

20Wendekele ngwendi, “Njambi nanjana vwana vwakukomokesa. Ololo oni 
munalume wange akanjisingimika, omwo njinakiti nendi vana va vanalume 
vatanu na umo.” Ngecivene, wamulukile lizina lyendi Zembuloni.  

21Munima yevi, Leya wakitile mwana wa munakazi, wamulukile lizina lyendi 
Ndaina.  

22Asinoni Njambi wanukile lalo Lakele, wakumbulwile lilombelo lyendi, co 
washokolwele shivu yendi ngeci akale na vana.  

23Lakele wakele na kafumba, co wakitile mwana wa munalume. Wendekele 
ngwendi, “Njambi nanjitundisa shwamwa yakujeneka kukita.” 

24Ngecivene, wamulukile lizina lyendi Yosefa ngwendi, “Shukulu Kalunga anjane 
lalo mwana wa munalume mukwavo.” 

Lizivasano lya Yakomba na Lambani 

25Omo Yosefa wasemukile, Yakomba wendekele kuli Lambani ngwendi, “Njitave 
ngeci njiiluke kwimbo lyange.  

26Wazivuka munjinakupangela na nzili, ngecivene, njane vanakazi vange na vana 
vange ngeci njiye.” 

27Oloni Lambani wendekele kuli ikeye ngwendi, “Akulivanga njitave ngeci 
njikuleke eci, omwo njinananguka akutaa ngwange Shukulu Kalunga 
nanjivezikisa omwo yove.  

28Co njileke fweto yove ngeci njikufweteyo.” 

29Yakomba wamukumbulwile ngwendi, “Wazivuka munjinakupangela, ololo 
matanga a vimuna vove anatumu omwo yange njinavanyungu mwamuvwa.  

30Omo njezile kuwakele na matanga amangi, oloni ololo vanasemunwina, co 
Shukulu Kalunga navezikisa vyoshe vije vinjakupangelele. Ololo simbu inete 
ngeci njikenge a naanga yange.” 

31Lambani wamwihwile ngwendi, “Vika njikufweta?” Yakomba wamukumbulwile 
ngwendi, “Kunjishaka fweto embwe. Njikanyunga matanga ove nga yove ulinga 
evi vinjikuleka.  

32Njitave njiitangane mu matanga ove oshe nakutundisamo vana va vimanga 
voshe vakuzivala na voshe vana va vimembe vamapelenge nambe vana va 
vimembe vakuvalama. Eyi ikeyo fweto injishaka.  

33Ngecivene, kulutwe ukawana nga njinapu munu wa kulongwa. Omo ukaija 
nakunjifweta, co nga ukawana njili na membe ou kesi wakuvalama nambe 
wamapelenge nambe manga umo kesi wakuzivala, co ukazivuka ngwove napu 
wakwiva.” 

34Lambani wamukumbulwile ngwendi, “Mwamuvwa njatava. Tukapanga ngwe 
muunayongola.” 

35Oloni a litangwa lije vene, Lambani waangunwine majamba a vimembe 
vamingolila nambe vamapelenge, na vaje va lwavo voshe na vaje vakuvalama lalo 
vamapelenge nambe vaje vakele na mambanda-mambanda akutoka. Co 
waangunwine lalo vimanga voshe vakuzivala. Wavanene ku mavoko a vana vendi 
va vanalume,  

36asinoni waile wasezele Yakomba na vutanga ovu, co wendele vungenzi vwa 
matangwa atatu. Ngecivene, Yakomba wanyungile aje matanga a Lambani 
amusezelele.  

37Yakomba wavatwile minango ya miti ya popula, na alumonde, na miti ya puleni, 
co watundisile vyula vimo ngeci ije minango ikale na mingolila yakutoka.  

38Washimbikile ije minango kulutwe lwa matanga muje mu mato avo akunwila 
mema. Co wayakele kuje, omwo vaje vimuna vakele nakulilonda omo vaija 
nakunwa mema.  

39Co omo vimembe vavambwile kulutwe lwa ije minango, co vasemene vana 
vavo vamingolila, na vaje vamapelenge, na vaje vakuvalama.  

40Asinoni Yakomba waangunwine vana va vimanga kuvatundisa ku vimembe, co 
wavakengesele ku mutambela wa vimuna vamingolila, na vaje vakuzivala ku 
vutanga vwa Lambani. Mu ngila eyi vene, vutanga vwa Yakomba vwatumine, 
oloni kavakumbasanene na vaje va Lambani.  

41Omo vimuna va nzili vavambwile, Yakomba wakele nakwaka minango kulutwe 
lwavo omo vanwa mema mu vwato, ngeci vasemene mukati ka minango ije.  

42Oloni kaakele minango kulutwe lwa vaje vakuzeya. Co vaje vakuzeya vapwile 
va Lambani, cooni vaje va nzili, vakevo vapwile va Yakomba.  

43Mu ngila eyi vene, Yakomba wafukile manene. Wakele na matanga amangi, na 
vindungo va vanalume, na ava va vanakazi, na tumelo, na vimulu.  

Kushangumuka 31 

Yakomba atewa Lambani 

1Yakomba wazivile ngeci vana va Lambani va vanalume valinakwendeka ngwavo, 
“Yakomba nambata vyuma vyoshe vya tatetu vikevyo vije vinamufukisa.” 

2Yakomba wamwene cifwa ca Lambani cinatenguluka kucafwile ngwe 
akulivanga.  

3Ngecivene, Shukulu Kalunga wendekele kuli Yakomba ngwendi, “Iluka ku lifuti 
lya isho na kuli vavushoko vwove. Yange njikakala amo nove.” 

4Yakomba watumine lijwi kuli Lakele na Leya ngeci valiwane nendi mu cana 
muje mwakele matanga endi.  

5Co wendekele kuli vakevo ngwendi, “Njamono ngwange cifwa ca ishweni 
cinatenguluka kucafwile ngwe akulivanga, nameme ngoco Njambi ya tate nakala 
amo nange. 

6Muvuvali vweni mwazivuka ngeci yange njapangelele ishweni na nzili yange 
yoshe.  

7Co ishweni wanjikwisile nakutengulula fweto yange visimbu likumi, oloni 
Njambi kamutavesele ngeci anjivulumune.  

8Omo Lambani wakele nakwendeka ngwendi, ‘Vimembe vakuvalama vakevo 
vakapwa fweto yove, ‘ co matanga oshe asemene vana vakuvalama. Co omo 
wendekele ngwendi, ‘Vimembe voshe vamingolila vakapwa fweto yove, ‘ co 
matanga oshe aje asemene vana vamingolila.  

9Ngeci Njambi natundisa matanga kuli ishweni, nanjanawo yange.  

10”A simbu yakuvambula vimuna njalotele njozi, co njamwene majamba a 
vimembe vakele nakulonda vimembe va lwavo vamingolila, na ava vamapelenge, 
na ava vakuvalama. 

11Kangelo ka Njambi wanjisanene mu njozi ngwendi, ‘Yakomba! ‘ Co njamutavele 
ngwange, ‘Ewa, yange uno Shukulu.’  

12Co kangelo ngwendi, ‘Kenga, majamba a vimembe voshe vaje vanakele 
nakulonda vanapu vamingolila, na ava vamapelenge, na ava vakuvalama. Evi 
vilinakulingiwa omwo njamono vyoshe vije alinakulinga Lambani kuli yove.  

13 Yange Njambi uje washolokele kuli yove ku Mbetele, kuje kuwakundikile 
limanya nakwitilao mazi a olive mukulipwisa canukiso, kuje lalo walisingile 
nange. Co ololo livwaese ngeci wiluke ku lifuti kuje kuwasemukilile! ‘ “ 

14Co Lakele na Leya vakumbulwile Yakomba ngwavo, “Yetu lalo kukwesi 
vushwana vunasala vutukashwana kuli tatetu.  

15Ikeye alinakutupangesa ngwe tu vangenzi. Watulandesele laja, co ololo nali 
matemo etu oshe.  

16Co vufuko vwoshe ovu Njambi navutundisa kuli tatetu vunapu vwetu na vana 
vetu. Ngecivene, yove linga lika evi vyanakuleka Njambi.” 

17Co Yakomba walivwaesele kwiluka kuli ishe ku lifuti lya Kanana. Co 
walondesele vana vendi na vanakazi vendi a tumelo.  

18Co wasindikile matanga endi oshe kulutwe, na vyuma vyendi vyoshe vije 
vyawanene ku Mesopotamya, co wakatukile nakuya kuli ishe Isake ku Kanana.  

19Oloni omo Lambani nailaja mukuteula vimanga vendi, co Lakele wevile 
tumponya twa ishe.  

20Yakomba wavombolokele Lambani omwo kuvalishikile a vungenzi vwendi. 

21Ngecivene, Yakomba wambatele vyoshe vyafukile, waile vwasi-vwasi. Co 
wajavukile Ndonga ya Yufuleti nakukengesela ku lifuti lya malundu lya 
Ngilyande.  

Lambani akava Yakomba 

22Omo kwetile matangwa atatu Lambani vamulekele ngwavo Yakomba natewa.  

23Co waile na vanu vendi vakavele Yakomba vendele matangwa atanu na avali 
noo wamuwanene mu lifuti lya malundu lya Ngilyande.  

24Co mu njozi a vutsiki vuje vene, Njambi wezile kuli Lambani nakwendeka 
ngwendi, “Kesi weseke kushungwiya Yakomba mu ngila ika nambe ika.” 

25Ngecivene, Lambani wawanene Yakomba nashimbika laja mbalaka yendi mu 
lifuti lya malundu, co Lambani lalo watungile cilombo cendi amo na vavushoko 
vwendi mu lifuti lya minkinda lya Ngilyande.  

26Lambani wendekele kuli Yakomba ngwendi, “Omwo vikajo unanjivombolokela, 
nakwambata vana vange ngwe vinzinda vakukwata mu nzita?  

27Vikajo wanjikwisila nakunjivomboloka kujeneka kunjilekako? Nga yove 
wanjilekeleko, nga njakwecelele nakuvwaelela mu vungenzi vwove, nakwimba 
myaso na tumbulumbumba na tulyalya.  

28Oloni yove kuwanjitavesele ngeci njilisalese na vatekulyange va vanalume na 
ava va vanakazi amo na vana vange. Unalingi cuma cavulema!  

29Njili na nzili yakukuvulumuna, oloni vutsiki vwa izau Njambi ya isho, ikeye 
nanjinangwile ngwendi kesi njikushungwiye mu ngila ika nambe ika.  

30Njazivuka ngeci unakatukile omo unakala na cishota-mbunge cakwiluka 
kwimbo lyeni, oloni omo vikajo unevila tumponya twa mu njuvo yange?” 

31Yakomba wamukumbulwile ngwendi, “Njakele na lyova omwo njayongwele 
ngwange amo ukanjinyeka vana vove.  

32Oloni yove nga uwana umo kuno uje ali na tumponya twove, co napande kutsa 
ano vene ku mesho a vavushoko vwetu, kengezeka ngeci uwane cuma coshe cije 
cakundama kuli yove.” Oloni Yakomba kazivukile ngwendi Lakele nevi tumponya 
twa Lambani.  

33Lambani wakovelele mu mbalaka ya Yakomba nakushakezekamo. Asina lalo 
wakovelele mu mbalaka ya Leya, na mu vimbalaka vya vaje mashano vavali va 
mbanja, oloni kawanene tumponya twendi. Asinoni wakovelele lalo mu mbalaka 
ya Lakele.  

34Lakele wambatele tumponya twa mu njuvo ya ishe nakutushweka mu njeke ya 
selei ya kamelo, co watumbameneo. Nameme ngoco, Lambani washakezekele mu 
mbalaka mwoshe, oloni katuwanene.  

35Lakele wendekele kuli ishe ngwendi, “Kesi muluvale nange mwane, kunjasa 
kwimana ku mesho eni, omwo njili ku cilika ca vanakazi.” Co Lambani 
washakezekele oloni kawanene tumponya twa mu njuvo yendi.  

36Asinoni Yakomba waluvalele manene, co wehwile ngwendi, “Mulonga uka 
njinavulumuna kuli yove? Lishiko mukajo njinapokola lije linakwana nzili 
yakunjiyomba ngacije?  

37Co ololo, omo unashakezeka mu vyuma vyange vyoshe, cooni cuma mukajo ca 
mu njuvo yove ciwunawanamo? Vituwise ano anja ngeci vanu vove na vanu 
vange vase kuvimona, vayongoleo kuwana iyajo akati kove nange nalingi 
mwamuvwa.  

38Ololo njinakala nove myaka makumi avali. Vimanga vove na vimembe vove 
kuvalikelele kusemunwina, co kunjalilemo majamba mu matanga ove.  

39Co simbu yoshe nga cikashama nakwata manga, yange njakele nakwingisamo 
weka. Kunjamunenele kuli yove omwo yove wavakundikile kuli yange. Oloni 
yange njalitwikile citele cije, omwo yove washikile ngeci njinapande kufweta 
ndando ya cimuna nameme vikashama vamutsiile simbu ya mutanya nambe 
simbu ya vutsiki. 

40Visimbu vyavingi njakele nakuyanda na ntwima ku mutanya na lisika ku vutsiki 
kunjasele kulala mwamuvwa.  

41Vyuma evi vyakele nakulingiwa a myaka yoshe makumi avali ije njakele kuli 
yove. A myaka likumi na iwana njapangele ngeci unjane vana vove vavali, na 
myaka itanu na umo njapangele kuli yove ngeci unjane vimembe na vimanga. 
Nameme ngoco, a simbu yoshe ije, yove wakele nakutengulula-tengulula fweto 
yange.  

42Nga Njambi ya Avilahama, na Njambi ya tate Isake kakele nange, nga yove 
wanjishekele laja mavoko-voko. Oloni Njambi wamwene tuyando twange na 
vipangi vyange vije njalingile, ngeci ku vutsiki vwa izau Njambi nakwendekelele.” 

Cikumiiyo akati ka Yakomba na Lambani 

43Lambani wakumbulwile Yakomba ngwendi, “Vambanda ava vanapu vana 
vange, na vana vavo vanapu vange, na vutanga ovu vunapu vwange. Mwa 
vushunga, vyuma vyoshe evi ulinakumona kuno vinapu vyange. Oloni nevi njasa 
kulinga vene ku litangwa lya lelo vyai vyakuvindika vana vange amolika na vana 
vavo vavanakiti.  

44Co mwamuvwa oni yove nange tulinge cikumiiyo. Tulinge mutumbo wa 
mamanya wakutwanukisa cikumiiyo cetu.” 

45Ngecivene, Yakomba wakakwile limanya nakulimika kupwa limanya lya 
canukiso.  

46Co Yakomba walekele vavushoko vwendi kukungulula mamanya amo 
nakuwalundika mutumbo. Co valile vyakulya kumukulo wa uje mutumbo wa 
mamanya.  

47Lambani waulukile lizina lyawo Yengale Sahanduta, oloni Yakomba waulukile 
Ngalende.  



66 

©The Bible Society of Zambia, 2006. 

 

48Lambani wendekele kuli Yakomba ngwendi, “Ou mutumbo wa mamanya 
ukewo unapu vukaleo muvuvali vwetu.” Omu mukemwo mutambela uje 
vaulukile lizina lya Ngalende.  

49Co Lambani wendekele ngwendi, “Shukulu Kalunga apwe mukaleo akati ketu 
omo tulinakulyangunuka umo na mukwavo.” Co mwela uje vaulukile Mizipa.  

50Ngecivene, Lambani wendekele ngwendi, “Nga yove ukayandesa vana vange, 
nambe nga yove ukambata vanakazi veka, nameme yange kunjesiko ngeci 
njizivuke vyuma evi, oloni anuka ngwove Njambi ikeye mukaleo akati kange 
nove. 

51Awa akewo mamanya njinalundika mutumbo akati ketu, co eli likelyo limanya 
lyakwimika lije linapu canukiso.  

52Mutumbo ou unapu vukaleo, na limanya eli linapu vukaleo ngeci kunjikasa 
kujomboka mutumbo ou nakwija kuli yove nakukulwisa, co nove lalo kuukasa 
kujomboka mutumbo ou nakwija kuli yange nakunjilwisa.  

53Njambi ya Avilahama na Njambi ya Nahole, ikeye Njambi akasompa akati ketu.” 
Co Yakomba walisingile mukunyunga cikumiiyo mu lizina lya Njambi uje 
yalemesele ishe Isake.  

54Yakomba wakombelelele n̄ombelo aje a munkinda, co walanyeleko vavushoko 
vwendi vakulye vyakulya vije, co valile. Valalele aje a munkinda vutsiki vuje.  

55Alikaki mutondo-tondo, Lambani watsembele vatekulyendi na vana vendi 
nakuvavezikisa, co walisalesele navo, welukile kwimbo lyendi.  

Kushangumuka 32 

Yakomba alivwaesa aliwane na Isau 

1Yakomba waile vungenzi vwendi, co tungelo va Njambi valiwanene nendi.  

2Omo wavamwene, wendekele ngwendi, “Eyi ikeyo mbunga ya Njambi! “ Co 
walukile lizina lya mwela uje Mahanaime.  

3Co Yakomba watumine tunganda kulutwe kuli ndolome yendi Isau mu lifuti lya 
Endome.  

4Co wavashikile ngwendi, “Mukamuleke shukulu yange Isau ngweni, ‘Yange 
Yakomba ngamba yove, njakakele kuli Lambani, co njakeshwalele manene kuje, 
ololo njilinakwiluka.  

5Co yange njili na vingombe, na vimulu, na vimanga, na vimembe, na vindungo va 
vanalume na ava va vanakazi. Njituma lijwi kuli yeni mwane ngwange 
munjitetele ngeci munjitambule.’” 

6Omo tunganda velukile kuli Yakomba vendekele ngwavo, “Twaile kuli ndolome 
yove Isau, co na ikeye vene ali mu ngila alinakwija mukukushesha. Alinakwija na 
vanu 400.” 

7Ngecivene, Yakomba wazivile lyova manene nakujujuka. Co waangunwine vanu 
vaje wendele navo mu vimbunga vivali, co lalo waangunwine vimanga vendi, na 
vimembe, na vingombe na tumelo lalo mu vimbunga vivali.  

8Ikeye wayongwele ngwendi, “Nga Isau aija nakulwisa mbunga yakulivanga, co 
mbunga yamucivali ikovoka.” 

9Asinoni Yakomba walombelele ngwendi, “Njambi ya kuku Avilahama na Njambi 
ya tate Isake, yove Shukulu Kalunga wendekele kuli yange ngwove ukeluka ku 
lifuti lyove na kuli vavushoko vwove, co vyuma vyoshe wasa kunjivwaeselavyo 
mwamuvwa. 

10Kucanjipandelemo kutetela kwangacije na vuvwa vwove vuunasholola kuli 
yange ngamba yove, co nacimo cai njajavukile naco Yondau kuvanga mulamu 
lika, co ololo kenga, njineluka na vimbunga evi vivali!  

11Njakulombo, njamene kuli ndolome yange Isau. Njili na lyova ali ndolome 
yange kutewa omo aija akutunyongesa yetu voshe na vanakazi, na vanike.  

12 Anuka ngeci yove wendekele ngwove, ‘Mwa vushunga njikakuvezikisa 
nakutumisa vatekulwila vove ngeci naumo wai akasa kuvalava. Vakapwa vavangi 
manene ngwe lishen̄avu.’” 

13Ngecivene, Yakomba walalele kuje vutsiki vuje. Co waangwile ku vyuma vije 
vyakele navyo kupwa vwana vwakwana kuli ndolome yendi Isau.  

14Vimembe vapwile 200 va lwavo na makumi avali a majamba a vimembe, na 
vimanga 200 va lwavo na makumi avali a majamba a vimanga,  

15na makumi atatu a tumelo va mavele na vana vavo, na makumi awana a 
vingombe va lwavo na vingombe va nkomba likumi, amo na makumi avali a 
vimulu va lwavo, na va nkomba va vimulu likumi.  

16Co vutanga vumo na vumo wavwanene ku livoko lya umo na umo wa 
vangamba vendi. Wendekele kuli vakevo ngwendi, “Yeni kulutwe, co sezeni 
lyaana akati ka vutanga vumo na vumo.” 

17Co washikile ngamba uje watwamene kulutwe ngwendi, “Omo mukaliwana na 
ndolome yange Isau, nga amihula ngwendi, ‘Iyajo shukulu yeni? Mulinakuya 
kulijo? Iyajo namyana ava vimuna vali kulutwe lweni? ‘ 

18Co munapande kumukumbulula ngweni, ‘Vinapu vya ngamba yove Yakomba. 
Ikeye navitumu kupwa vwana kuli shukulu yendi Isau, na ikeye vene Yakomba 
alinakwija munima yetu.’” 

19Co washikile lalo cuma cimo kuli munu wamucivali, na kuli wamucitatu, na kuli 
voshe vaje vakele na matanga ngwendi, “Munapande kwendeka lijwi limolika 
kuli Isau omo muliwana nendi.  

20Munapande kwendeka lalo ngweni, ‘Eyo, ngamba yove Yakomba alinakwija 
munima yetu.’” Wayongwele ngwendi, “Njikamuhwimisa mu mbunge avwana 
ovu njinamwana, co omo njiliwana nendi, amo akanjisambesa.” 

21Co watwamekele vwana kulutwe lwendi, co walalele muje mu cilombo vutsiki 
vuje.  

Yakomba alyundula na kangelo ku Penyele 

22A vutsiki vuje Yakomba wendukile, waile na vanakazi vendi vavali, na mashano 
vendi va mbanja vavali, amo na vana vendi va vanalume likumi na umo, co 
vajavukile Ndonga ya Yamboke.  

23Omo navajavwisa laja, co wajavwisile lalo vufuko vwendi vwoshe vuje 
vwafukile, 

24oloni ikeye wasalele endi lika munima. Asinoni munalume wezile walyundwile 
nendi mu vimbando noo a mungulungengu.  

25Omo uje munalume wamwene ngeci kasele kuhyana Yakomba, co wapupile mu 
nyonga ya Yakomba, ngeci yasongonokele.  

26 Co uje munalume wendekele ngwendi, “Njecele njiye litangwa ololo lituuka.” 
Oloni Yakomba wamukumbulwile ngwendi, “Kunjikweca, kuvanga 
unanjivezikisa.” 

27Co uje munalume wamwihwile ngwendi, “Lizina lyove yove iyajo?” Yakomba 
wamukumbulwile ngwendi, “Yange Yakomba.” 

28 Asinoni uje munalume wendekele kuli ikeye ngwendi, “Lizina lyove 
kuvakalitumbula lalo Yakomba embwe, oloni Isalele omwo yove unalu na Njambi 
na vanu lalo, co unahyana.” 

29 Yakomba wendekele ngwendi, “Cooni njikulomba unjileke lizina lyove.” Oloni 
ikeye wamukumbulwile ngwendi, “Omwo vikajo ushaka kuzivuka lizina lyange?” 
Asinoni ikeye wavezikisile Yakomba.  

30Yakomba wendekele ngwendi, “Njamono Njambi mesho na mesho, kuma 
njiciyoya! “ Co walukile lizina lya uje mwela Penyele.  

31Co litangwa lyatuukile, Yakomba watundile kuje ku Penyele, oloni wajendukile 
omwo nyonga yendi yasongonokele.  

32Ngecivene, kweta na ku litangwa lya lelo vatekulwila va Isalele kuvesi kulya 
situ ya mu nyonga, omwo a nyonga ya Yakomba akeo apupile uje munalume.  

Kushangumuka 33 

Yakomba aliwana na Isau 

1Omo Yakomba wamwene Isau alinakwija amo na vanu vendi 400, waangunwine 
vanike, vamo kuli Leya, vakwavo kuli Lakele, vakwavo kuli mashano vendi vavali 
va mbanja. 

2Akulivanga watwamekeleko vaje mashano vendi va mbanja amo na vana vavo, 
asinoni Leya na vana vendi, co vakumaneselako Lakele na Yosefa.  

3Yakomba watwamene kulutwe, watsikamene nakulemesa visimbu vitanu na 
vivali omo washwenyele kuli ndolome yendi. 

4Oloni Isau washatukile nakumushesha, wamuvumbatelele nakumutsemba. Co 
voshe vavali valilile.  

5Omo Isau wandwile mesho endi wamwene vanakazi na vanike, co wehwile 
ngwendi, “Ava veya uli navo?” Yakomba wamukumbulwile ngwendi, “Mwane, 
ava vakevo vana vaje vananjana Njambi mu ngozi yendi.” 

6Asinoni vaje mashano vendi va mbanja vezile nakukandelela nakulemesa amo 
na vana vavo.  

7Co Leya na vana vendi vezile nakukandelela nakulemesa, asinoni Yosefa na 
Lakele vezile nakulemesa akukotoka.  

8Co Isau wamwihwile ngwendi, “Aje matanga njaliwana nawo avikajo? Eci 
cinanunguluka vika?” Yakomba wamukumbulwile ngwendi, “Cinanunguluka 
ngeci njiwane kutetela ku mesho a shukulu yange.” 

9Oloni Isau wendekele ngwendi, “Embwe ndolome yange. Nyunga evi ulinavyo. 
Yange njili na vufuko vwavungi.” 

10Yakomba wamukumbulwile ngwendi, “Embwe mwane, nga njinawana kutetela 
ku mesho ove, tambula vwana vwange. Omo njamono cihanga cove, cinapu ngwe 
njinamono cihanga ca Njambi, omwo unanjizivila mema ku mbunge.  

11Mwane, tambuleni vwana ovu njinaminenela omwo Njambi nanjitetela, 
nakunjana vyuma vyoshe evi njilinavyo.” Co Yakomba wamusindiiye noo Isau 
wavutambwile.  

12Asinoni Isau wendekele ngwendi, “Tulivwaeseni ngeci tuye. Yange njitwama 
kulutwe lweni.” 

13Oloni Yakomba wamukumbulwile ngwendi, “Shukulu mwazivuka ngeci vanike 
vapwa vakuzeya, co njinapande kuyongola lalo a vimanga na vingombe amo na 
vana vavo. Nga tuvendesa manene nameme litangwa limo, co vatsa.  

14Shukulu, livangeni kulutwe, yange njija kamandondo munima, njikenda ngwe 
munjinasela na vimuna na vanike noo njikamiwana mu Endome.” 



70 

©The Bible Society of Zambia, 2006. 

 

15Co Isau wendekele ngwendi, “Mwamuvwa njikusezele vamo vanu vange.” Oloni 
Yakomba wamukumbulwile ngwendi, “Embwe, kucitava, njishaka lika kuwana 
kutetela ku mesho ove.” 

16Ngecivene, a litangwa lije Isau wakatukile vungenzi vwendi vwakwiluka ku 
Endome.  

17Oloni Yakomba waile ku Sukote, kuje kwakatungile njuvo yendi. Co mwela uje 
waulukile lizina lya Sukote omwo kukekwo watungilile macakana a vimuna 
vendi.  

18Omo Yakomba watundile ku Mesopotamya, wetele mwamuvwa ku nganda ya 
Shekeme mu lifuti lya Kanana, co watungile cilombo cendi kuyehi na nganda.  

19 Yakomba walandele mutambela wa livu aje ashimbikile mbalaka yendi. 
Walilandele kuli vatekulwila va Hamole ishe ya Shekeme na mavundungulu a 
siliva akupwa 100.  

20Co kuje Yakomba watungile lalo mutula nakuuluka lizina lyawo ngwendi, 
“Njambi, ikeye Njambi ya Isalele.” 

Kushangumuka 34 

Ndaina vamuwisa 

1A litangwa limo, Ndaina muna Yakomba uje yakitile na Leya, waile 
nakusikamesa vanakazi va vaKanana.  

2Shekeme muna Hamole kaHivi, wapwile muna mwene wa lifuti lije, omo 
wamumwene, co wamuwisile.  

3Oloni wamwene ngeci uje mumbanda wapwile wamuvwa manene, co 
wamushakele nakumuzema ngecivene, wesekele kumukokweya.  

4Co Shekeme wendekele kuli ishe ngwendi, “Njishaka munjambatele ou 
mumbanda apwe munakazi wange.” 

5Yakomba wazivile ngwavo munendi vanamuzivisa shwamwa, oloni kalingile 
cuma cimo omwo vana vendi va vanalume vakele mu cana na vimuna vendi, 
ngeci wolokele kuluu noo velukile.  

6Ngecivene, Hamole ishe ya Shekeme waile nakwendeka na Yakomba.  

7A simbu ije vene vana va Yakomba vezile kutunda mu cana. Omo vazivile a cuma 
eci, co vazivile manene kuvavala ku vimbunge na vukalu ali Shekeme, omwo 
ikeye nalingi cuma cakufwa ngacije cakutuka vanu va Isalele akukwata muna 
Yakomba nakumuwisa. Cuma cangacije kucapandele kulingiwa.  

8Co Hamole wendekele nendi ngwendi, “Munange Shekeme ashaka kwambata 
munove. Mwane, njilomba ngeci mumutave amwambate.  



71 

©The Bible Society of Zambia, 2006. 

 

9Tulinge lizivasano ngeci kukakale kulyambatela akati ka vanu vetu na vanu 
vove,  

10ngeci mwase kukala muno mu lifuti amo netu. Co mwasa kukakala kwoshe 
mushaka, mukalilandulwila ngoco, co mukakala na vufuko.” 

11Asinoni Shekeme wendekele lalo kuli ishe ya Ndaina na vandolome vendi 
ngwendi, “Njitaveni nakunjitetela, co njikamyana vyoshe mushaka.  

12Njilekeni mwoshe mumushakela kumyondela, co njikamyana vyonda vyoshe 
vije mushaka.” 

13Co vana va Yakomba vakumbulwile Shekeme na ishe Hamole mu ngila 
yakuvalalela vushonge omwo Shekeme wazivisile shwamwa ndokazi yavo 
Ndaina.  

14Vendekele navo ngwavo, “Kutwasa kushombwesa ndokazi yetu kuli munalume 
wakwilika kutuuka. Eci cinapu cuma ca shwamwa kuli yetu.  

15Twasa kutava lika nga mukapwa ngwe yetu akutuula vanalume voshe.  

16Asinoni citava kulyambatela, co tukatunga amo neni nakupwa vanu vamo. 

17Oloni nga sheni kulizivasana netu akumituula, co tukambata ndokazi yetu 
nakuya nendi.” 

18Co kunangula oku kwapwile kwakuvwa kuli Hamole na kuli munendi Shekeme,  

19co uje mukwenje ketisilemo simbu. Vwasi-vwasi walingile muje vendekele, 
omwo wazemene manene muna Yakomba. Shekeme wapwile wavulemu manene 
mu naanga yendi.  

20Hamole na munendi Shekeme vaile ku mutambela wakuliwanena ku cikolo ca 
nganda, co vendekele kuli vandambo vavo ngwavo,  

21 “Vanalume ava vanapu vasamba vetu. Ngecivene, tuvataveni vatunge amo netu 
muno mu lifuti ngeci valandulule, omwo kengeni lifuti linapu lyakama, 
tupwisamo netu navo. Twambate vana vavo ngeci vapwe vanakazi vetu, co netu 
lalo vatwambatele vana vetu va vanakazi.  

22Oloni vanalume ava vakatava kukala amo netu kupwa vanu vamo netu nga 
tutava kutuula vanu vetu voshe va vanalume, ngwe omwo vakevo vapwa 
vakutuuka.  

23Kuma vimuna vavo, na vufuko vwavo na vyoshe vyavo kuvikapu vyetu ndi? 
Ngecivene, tuvataveni vakale amo netu.” 

24Vanu voshe va mu nganda vatavele ku viyongola vya Hamole na Shekeme, co 
vanalume voshe vavatuwile.  

25Omo kwetile matangwa atatu kanda valonde simba, vana va Yakomba vavali 
Simyoni na Levi, vandolome va Ndaina, vambatele mikwale yavo, vakovelele mu 
nganda kujeneka kuvazivuka, co vatsiile vanalume voshe,  

26amo na Hamole na munendi Shekeme. Asinoni vatuwisile Ndaina mu njuvo ya 
Shekeme, co vaile.  

27Omo vanavatsii laja, co vana va Yakomba vakwavo vezile nakupukula vyuma 
vya muje mu nganda nakulinga shambandinga omwo kushauka kwa ndokazi 
yavo.  

28Ngecivene, vambatele matanga a vingombe, na vimulu, na vyuma vyoshe vije 
vyakele mu nganda na mu mahya.  

29Co vambatele vufuko vwamwo vwoshe, nakufungulula vanakazi voshe na 
vanike, co vambatele vyuma vyoshe vya mu vinjuvo.  

30Yakomba wendekele kuli Simyoni na Levi ngwendi, “Mwanjikovelesa mu 
vukalu, ololo vaKanana, na vaPelezi, na vanu voshe va muno mu lifuti 
vakanjizinda. Yange kunjesi na vanu vavangi, nga voshe vakalipandakana 
amolika nakunjilwisa, co vakanyongesa naanga yetu yoshe.” 

31Oloni vakevo vamukumbulwile ngwavo, “Kutwasa kutava ngeci ndokazi yetu 
vamupwise ngwe cikwizi.” 

Kushangumuka 35 

Njambi avezikisa Yakomba ku Mbetele 

1 Asinoni Njambi wendekele kuli Yakomba ngwendi, “Katuka uye ku Mbetele, 
ukakale kuje, co kuje ukanjitungilako mutula. Yange Njambi uje walisholwele kuli 
yove omo watewele ndolome yove Isau.” 

2Ngecivene, Yakomba wendekele ku naanga yendi na kuli voshe vaje wakele navo 
amo ngwendi, “Tundiseni vinjambi veka vaje vali akati keni. Lijeleseni nakuzala 
vuzalo vwakujela. 

3Tukatukeni ngeci tuye ku Mbetele, njikatungile mutula Njambi uje wanjikwasele 
a simbu ya tuyando twange, uje wakele amo nange kwoshe kuje kunjaile.” 

4Ngecivene, vaanene kuli Yakomba vinjambi voshe vaje vapwile vavavenya lifuti 
vavakele navo, na vimbilingwa vya ku matwi vije vivazalele. Co Yakomba 
wavishitikile mwisi ya muti wa oke wakuhwimina muyehi na Shekeme.  

5Omo Yakomba na vana vendi vakatukile nakuya, co vaje vanu vakele mu 
vinganda kuyehi navo vazivile lyova lyakama manene lya Njambi, co kuvasele 
kuvakava.  

6Ngecivene, Yakomba wezile na vanu vendi voshe ku Luze, limbo lije vatumbula 
ololo ngwavo Mbetele, lili mu lifuti lya Kanana.  

7Ikeye watungile mutula kuje nakuluka mwela uje ngwendi Njambi ya Mbetele, 
omwo kuje vene Njambi walisholwele kuli ikeye omo watewele ndolome yendi. 

8Ndembola mukwasi wa Lembeka watsile. Vamutsindile mwisi ya muti wa oke 
wakuhwimina ku mutambela wa mu mbwela ku Mbetele. Co uje muti vaulukile 
lizina lya “Oke Wakulilila.” 

9Omo Yakomba watundile ku Mesopotamya, Njambi walisholwele kuli ikeye lalo, 
co wamuvezikisile.  

10 Njambi wendekele kuli ikeye ngwendi, “Lizina lyove Yakomba, oloni kutunda 
ku lelo nakutwala kulutwe likapwa Isalele.” Ngecivene, Njambi wamulukile 
Isalele. 

11Co Njambi wendekele kuli ikeye ngwendi, “Yange Njambi Muka-nzili yoshe. 
Semunwina mukatume, muli yove mukatunda miyati yaingi, co ukapwa 
kukulwila ya vimyene. 

12Njikakwana lifuti lije linjanene kuli Avilahama na Isake, co njikalyana kuli 
vatekulwila vove.” 

13 Co aje vene Njambi wamusezele waile.  

14Asinoni Yakomba wemikile limanya lya canukiso ku mutambela uje 
kwendekelele Njambi nendi, co wetilileo mulambu wakunwa wa vinyu na mazi a 
olive mukulikundika.  

15 Ngecivene, Yakomba walukile mwela uje ngwendi Mbetele.  

Kutsa kwa Lakele 

16Yakomba na naanga yendi vatundile ku Mbetele. Omo vacili alyala na Efaleta, 
simbu ya Lakele yakukita yetele, oloni ikeye wawanene vukalu akukita.  

17Co omo wazivile manene kuvavala na vukalu, uje cifungwizi wendekele kuli 
ikeye ngwendi, “Lakele, kesi uzive lyova, mwana napu wa munalume lalo.” 

18Oloni Lakele wakele muyehi na kutsa, co omo watutumwisile mwonyo, 
walukile munendi lizina lya Mbenone, oloni ishe wamulukile lizina lya 
Mbenjemani.  

19Ngecivene, Lakele watsile, vamutsindile kumukulo wa ngila ya Efaleta, ikeyo 
Mbetelehema ololo.  

20Yakomba wemikile limanya lya canukiso aje, co nakweta ku litangwa lya lelo 
acili cizivukiso ca mbumbo ya Lakele.  

21Yakomba wajalukile kuje, co wakashimbikile mbalaka yendi ku mutambela 
ukwavo wa Kaposhi ka Endele.  

Vana va Yakomba va vanalume 
(1 Miz 2:1-2) 

22 Omo Yakomba wakele mu lifuti lije, Luvena walalele na Mbileha, lishano limo 
lya ishe lya mbanja. Omo Yakomba wacizivile, co waluvalele manene. Yakomba 
wakele na vana likumi na vavali va vanalume.  

23Vana va Leya va vanalume mazina avo, Luvena ikeye wapwile ntwatwa, co 
Simyoni, na Levi, na Yunda, na Isakale, na Zembuloni.  

24Vana va Lakele va vanalume mazina avo, Yosefa, na Mbenjemani.  

25Co vana va Mbileha va vanalume mukwasi wa Lakele mazina avo, Ndani, na 
Nafetali.  

26Vana va Zilipa va vanalume mukwasi wa Leya mazina avo, Ngande, na Ashele. 
Ava vana va Yakomba va vanalume vasemukilile mu Mesopotamya.  

Kutsa kwa Isake 

27 Yakomba waile kuli ishe Isake ku Mamele, muyehi na Kilyate Alemba ikeyo 
Hevelone, kuje kuvakele va Avilahama na Isake.  

28Isake wayoyele myaka 180.  

29Watsile omo wakuluvalele manene, ngecivene, vana vendi Isau na Yakomba 
vamutsindile.  

Kushangumuka 36 

Vatekulwila va Isau 
(1 Miz 1:34-37) 

1Ava vakevo vatekulwila va Isau, ikeye vene Endome.  

2 Isau wambatele vanakazi va vaKanana. Mazina avo, Anda muna Elone kaHiti, na 
Oholimbama muna Anahe, mutekulu wa Zimbeone kaHivi,  

3 na Mbasemate muna Ishimela uje wapwile ndokazi ya Nembayote.  

4Co Anda wakitile Elifaze kuli Isau, co Mbasemate wakitile Lewele,  

5Oholimbama wakitile Njeushe, na Njalame, na Kola. Voshe ava vana va Isau va 
vanalume vasemukilile mu lifuti lya Kanana.  

6Asinoni Isau waile na vanakazi vendi, na vana vendi va vanalume, na ava va 
vanakazi, na vanu voshe va ku njuvo yendi, na vimuna vendi voshe na vufuko 
vwendi vwoshe vuje vwakafukile ku lifuti lya Kanana, co watundile kuli ndolome 
yendi Yakomba, waile ku lifuti lyeka.  

7Ikeye watundile kuje omwo lifuti lije livakele na Yakomba kuvasele kukala 
mwamuvwa voshe, omwo vakele na vimuna vavangi manene ngeci kuvasele 
kukala amo. 

8Ngecivene, Isau wakele mu lifuti lya malundu mu Endome.  

9Ava vakevo vatekulwila va Isau, kukulwila ya vaEndome.  

10Anda munakazi wa Isau wakitile mwana umolika wa munalume lizina lyendi 
Elifaze.  

11Co Elifaze wakitile vana vatanu va vanalume mazina avo, Temane, na Omale, na 
Zefo, na Ngatame, na Kenaze.  

12Co kuli munakazi wendi mukwavo Timena wakitilileko mwana wa munalume 
umolika lizina lyendi Amaleke. Ava vakevo vapwile vana va Anda munakazi wa 
Isau.  

13Mbasemate munakazi wa Isau wakitile mwana wa munalume umolika, lizina 
lyendi Lewele. Co Lewele wakitile vana va vanalume vawana mazina avo, Nahate, 
na Zela, na Shamema, na Miza. Ava vakevo vatekulwila va Mbasemate munakazi 
wa Isau.  

14Oholimbama munakazi wa Isau, muna Anahe muna Zimbeone, wakitile vana va 
vanalume vatatu kuli Isau, mazina avo, Njeushe, na Njalame, na Kola.  

15Ava vakevo vimyene va ku cikota ca Isau. Elifaze muna Isau wa ntwatwa ikeye 
wapwile kukulwila ya vimyene ava, Mwene Temane, na Mwene Omale, na 
Mwene Zefo, na Mwene Kenaze,  

16na Mwene Kola, na Mwene Ngatame, na Mwene Amaleke. Ava voshe vapwile 
vimyene vaje vavakitile kuli Elifaze mu lifuti lya Endome. Ava vapwile 
vatekulwila va Anda munakazi wa Isau.  

17Lewele muna Isau ikeye wapwile kukulwila ya vimyene ava, Mwene Nahate, na 
Mwene Zela, na Mwene Shamema, na Mwene Miza. Ava vakevo vapwile vimyene 
vaje vakitilile kuli Lewele mu lifuti lya Endome. Ava vapwile vatekulwila va 
Mbasemate munakazi wa Isau.  

18Ava vakevo vapwile vimyene vaje vakitilile kuli Oholimbama muna Anahe 
munakazi wa Isau, Mwene Njeushe, na Mwene Njalame, na Mwene Kola.  

19Co miyati yoshe eyi vikota vyavo vatundile kuli Isau.  

Vatekulwila va Seya 
(1 Miz 1:38-42) 

20Ava vakevo vatekulwila va Seya kaHoli. Vakevo vapwile vavenya lifuti, mazina 
avo, Lotane, na Shombale, na Zimbeone, na Anahe,  

21na Ndishone, na Ezele, na Ndishane. Ava vakevo vimyene va vaHoli, vana va 
Seya va mu lifuti lya Endome.  

22Lotane ikeye wapwile kukulwila ya vikota vya Holi na Hemane. Lotane wakele 
na ndokazi yendi lizina lyendi Timena.  

23Shombale ikeye wapwile kukulwila ya vikota vya Alevane, na Manahate, na 
Embale, na Shefo, na Oname.  

24Zimbeone wakele na vana vendi vavali va vanalume, mazina avo, Aiya, na 
Anahe. Ou Anahe ikeye uje wawanene tuvwelu-vwelu twa mema akushaluka mu 
mambo omo wakele nakunyunga vimulu va ishe.  

25Vana va Anahe mazina avo, Ndishone, na Oholimbama. Oholimbama wapwile 
muna Anahe wa munakazi.  

26Ndishone ikeye wapwile kukulwila ya vikota vya Hemendane, na Eshembane, 
na Itelane, na Kelane.  

27Ezele ikeye wapwile kukulwila ya vikota vya Mbilehane, na Zaavane, na Akane.  

28Ndishane ikeye wapwile kukulwila ya vikota vya Uza, na Alani.  

29Ava vakevo vimyene va vaHoli va mu lifuti lya Endome, Mwene Lotane, na 
Mwene Shombale, na Mwene Zimbeone, na Mwene Anahe,  

30na Mwene Ndishone, na Mwene Ezele, na Mwene Ndishane.  

Vimyene va mu Endome 
(1 Miz 1:43-54) 

31Ava vakevo vimyene vashwanene mu lifuti lya Endome, omo simbu kanda 
kucikale mwene mu Isalele.  

32Mbela muna Mbeole ikeye washwanene mu Endome, lizina lya nganda yendi 
lyapwile Ndinihamba.  

33Mbela watsile, co Njombambe muna Zela wa ku Mbozile wamushwanene.  

34Njombambe watsile, co Hushame wa mu lifuti lya Temane wamushwanene.  

35Hushame watsile, co Handande muna Mbendande wa ku Avita 
wamushwanene, ikeye wafungulwile vaMindyani mu lifuti lya Mowavi.  

36Handande watsile, co Samela wa ku Maseleka wamushwanene.  

37Samela watsile, co Shaulu wa ku Lehombote kuyehi na Ndonga ya Yufuleti 
wamushwanene.  

38Shaulu watsile, co Mbale Hanane muna Akambole wamushwanene.  

39Mbale Hanane muna Akambole watsile, co Handande wamushwanene, lizina 
lya nganda yendi lyapwile Pau, lizina lya munakazi wendi lyapwile Mahetambele, 
muna Matelende, mutekulu wa Mezahambe.  

40Isau ikeye wapwile kukulwila ya vimyene ava ngwe ku vikota vyavo na ku 
mitambela yavo. Mwene Timena, na Mwene Aleva, na Mwene Njeteta,  

41na Mwene Oholimbama, na Mwene Elahe, na Mwene Pinone,  

42na Mwene Kenaze, na Mwene Temane, na Mwene Mimbazale,  

43na Mwene Mangandyale, na Mwene Ilama. Ava vakevo vimyene va ku Endome 
ngwe ku vinganda vyavo na ku mitambela kuje kuvakele.  

Kushangumuka 37 

Yosefa na vandolome vendi 

1Yakomba watungile mu lifuti lya Kanana, muje mwakele ishe laja.  

2Co ou ukewo muzimbu wa naanga ya Yakomba. Yosefa wapwile mukwenje wa 
myaka likumi na itanu na ivali. Wakele nakunyunga vimanga na vimembe amo na 
vandolome vendi, vana va Mbileha na Zilipa mashano va ishe va mbanja. Yosefa 
wakele nakuleka ishe a vilinga vyavivi vya vandolome vendi vije vakele 
nakulinga.  

3Yakomba wazemene manene Yosefa kutuvakana vana vendi voshe va vanalume 
omwo wapwile munendi wa mu vukulukazi vwendi. Wamutongelele cikoveyo 
cacilaja mavoko. 

4Omo vandolome vendi vamwene ngeci ishavo wazemene manene Yosefa 
kutuvakana vakevo, co vazindile ndolome yavo manene, ngecivene, kuvakele 
nakwendeka nendi mwamuvwa.  

5A vutsiki vumo Yosefa walotele njozi, wailekele vandolome vendi, cooni 
vamuzindile manene kutuvakana.  

6Co ikeye wendekele kuli vakevo ngwendi, “Tolilileni njozi njalotele. 

7Kengeni yetu voshe tunakele mu lihya nakukuta mikuta ya tiliku, mukuta wange 
unemanene lwii, co mikuta yeni yazengelekele mukuta wange nakuulemesa.” 

8Vandolome vendi vamwihwile ngwavo, “Kuma yove wayongola ngwove ukapwa 
u mwene wakutushwana yetu ndi?” Co vamuzindile manene kutuvakana, omwo 
ya vinjozi vyendi na vyendeka vyendi.  

9Yosefa walotele lalo njozi ikwavo, wailekele lalo vandolome vendi ngwendi, 
“Kengeni njaloto njozi ikwavo lalo, njamwene litangwa, na ngonde, na 
vingongonosi likumi na imo vilinakunjitsikamena.” 

10Oloni omo wailekele ishe na vandolome vendi, co ishe wamuluvalesele 
ngwendi, “Njozi mukajo oyo ya cifwa cangoco? Kuma yove uyongola ngwove 
vanyoko na vandolome vove amo nange tukakutsikamena ndi?” 

11 Co vandolome vendi vamuzivilile cipululu, oloni ishe wanyungile vyuma evi 
mu mbunge yendi nakuviyongola.  

Yosefa vamulandesa, co vamutwala ku Ingito 

12Vandolome va Yosefa vakele ku Shekeme nakunyunga matanga a ishavo,  

13co Yakomba wendekele kuli Yosefa ngwendi, “Njishaka uye ku Shekeme, kuje 
kuvalinakunyungila vandolome vove matanga.” Yosefa wamukumbulwile 
ngwendi, “Eyo, njiya.” 

14Co ishe wamulekele ngwendi, “Ya ukamone vandolome vove nga vanenduka 
mwamuvwa na matanga oshe. Co ukeluke wakunjilekeko.” Ngecivene, ishe 
wamutumine ku vungenzi vwendi kutunda ku Cimbongo ca Hevelone. Asinoni 
Yosefa wetele ku Shekeme.  

15Co munu umo wamuwanene alinakwendangana mu cana cangoco, 
wamwihwile ngwendi, “Vikajo ushakezeka?” 

16Yosefa wamukumbulwile ngwendi, “Njilinakushakezeka vandolome vange, 
vakevo valinakunyunga matanga avo. Wasa kunjileka kuvali?” 

17Co uje munu wamulekele ngwendi, “Vanailaja. Njavazivile vendeka ngwavo 
valinakuya ku Ndotane.” Ngecivene, Yosefa wakavele vandolome vendi, 
wakavawanene ku Ndotane.  

18Oloni vandolome vendi vamumwenenene alyala kamandondo. Omo kanda 
acete kuli vakevo, vamukele munga yakumutsiya.  

19Ngecivene, valyendekesele umo na mukwavo ngwavo, “Kengeni cilota-vinjozi 
ou alinakwija.  

20Tulivwaeseni tumutsiye tumumbile mu mbulu. Co twasa kukendeka ngwetu 
cikashama namukwata. Asinoni tukamone oni vinjozi vyendi indi vikapanga 
vika.” 

21Omo Luvena wavazivile vendeka ngacije, co wayongwele mwakwovwela 
Yosefa. Wendekele ngwendi, “Kesi tumutsiye embwe.  

22Mumbileni lika mu mbulu yamuno mu mambo, oloni kesi mumuvulumune 
embwe.” Ikeye wendekele eci omwo wayongwele mwakumwovwela ngeci eluke 
kuli ishe.  

23Omo Yosefa wetele kuli vandolome vendi, vamukwatele nakumushulula 
cikoveyo cendi cacilaja mavoko cije cazalele,  

24co vamumbilile mu mbulu.  

25Omo vatumbamene nakulya, vandwile mesho avo, co vamwene cendo ca 
vaIshimaela valinakwita vatunda ku Ngilyande vaya ku Ingito na tumelo twavo, 
vambatele vyemba vyakunika lwengo na kenya.  

26Co Yunda wendekele kuli vandolome vendi ngwendi, “Cuma mukajo tukawanao 
nga tutsiya ndolome yetu tushweke kutsa kwendi?  

27Tumulandeseni lika kuli ava vaIshimaela, kesi tumutsiye embwe omwo ikeye 
napu ndolome yetu, maninga etu amolika.” Vandolome vendi vamutavele,  

28 ngecivene, omo vaMindyani vamo vaka-kulandesa vetile, vandolome vendi 
vamusosele kumutundisa mu mbulu, co vamulandesele kuli vaIshimaela na 
mavundungulu a siliva makumi avali, co vamutwalele ku Ingito.  

29Omo Luvena welukilile ku lisima wawanene Yosefa waimo, co watavwile 
vuzalo vwendi omwo vusiwa.  

30Ngecivene, waile kuli vandolome vendi nakwendeka ngwendi, “Ndolome yetu 
waimo muje! Vati njilinga?” 

31Asinoni vatsiile membe, vambwitikile cikoveyo ca Yosefa cacilaja mavoko mu 
maninga. 

32Ngecivene, vatwalele cije cikoveyo kuli ishavo vamulekele ngwavo, “Twawana 
eci cikoveyo. Kengeni, indi cikeco cikoveyo ca munove indi ceka?” 

33Co Yakomba wacizivukile wendekele ngwendi, “Eyo, cikeco vene cikoveyo ca 
munange! Cikashama namukwata munange Yosefa, namusanyozola sanyu-sanyu! 
“ 

34Yakomba watavwile vuzalo vwendi omwo vusiwa, co wazalele cikeleya *. 
Walilile munendi simbu yakama. 

35Asinoni vana vendi voshe va vanalume na ava va vanakazi vezile kuli ikeye 
nakumuzembeleka, oloni ikeye wavyanene kumuzembeleka wendekele ngwendi, 
“Njikaya ku vukalo vwa vatsi anga njicilila munange.” Ngecivene, watwaleleo 
kulila manene munendi Yosefa.  

36A simbu ije, omo vaMindyani vetele mu Ingito valandesele Yosefa kuli Potifalo, 
uje wapwile umo wa vamyata va mwene, mukulunu wa mashwalale wa ku lipela.  

Kushangumuka 38 

Yunda na Tamale 

1A simbu ije Yunda wasezele vandolome vendi, waile nakukala na munalume 
umo lizina lyendi Hila, wa mu nganda ya Andulame.  

2Co Yunda wamwene mumbanda kaKanana, lizina lya ishe lyapwile Shuwa, ngeci 
wamwambatele,  

3co wakele na kafumba wakitile mwana wa munalume, vamulukile lizina lyendi 
Ele.  

4Co wakele na kafumba lalo, wakitile mwana mukwavo wa munalume, 
vamulukile lizina lyendi Onane.  

5Co wakele na kafumba lalo, wakitile mwana wa munalume lizina lyendi Shela. 
Yunda wakele ku Akezimbe omo mwana ou wasemukile.  

6Yunda wambatelele munendi wa ntwatwa Ele munakazi lizina lyendi Tamale.  

7Oloni vilinga vya Ele vyapwile vyavivi ku mesho a Shukulu Kalunga, ngeci 
Shukulu Kalunga wamutsiile.  

8Asinoni Yunda wendekele kuli Onane ngwendi, “Inga fwile ya ndolome yove. 
Umulingileko ngwe mwaya cilika ca munakazi na munalume wendi, ngeci 
ndolome yove akale na vatekulwila.” 

9Oloni Onane wazivukile ngeci naanga ije kuyikapu yendi, co omo walalele na 
fwile ya ndolome yendi, co wakele nakwitila mbuto yendi asi ngwendi, “Kutewa 
njikitila ndolome yange vana.” 

10Ngecivene, vyuma evi vyalingile Onane vyapwile vyavivi ku mesho a Shukulu 
Kalunga, co Shukulu Kalunga wamutsiile lalo.  

11Asinoni Yunda wendekele kuli vainamweno Tamale ngwendi, “Iluka ku njuvo 
ya isho mu vufwile vwove noo munange wa munalume Shela nakolo.” Wendekele 
ngeci omwo ikeye wakele na lyova ngwendi amo Shukulu Kalunga akatsiya Shela 
ngwe mwanatsii vandolome vendi. Ngecivene, Tamale welukile ku njuvo ya ishe.  

12Omo kwetile matangwa amangi, munakazi wa Yunda muna Shuwa watsile. 
Omo Yunda wamanesele kulila, co ikeye na musamba wendi Hila wa ku 
Andulame vaile ku Timena, kuje vakele nakuteula vimanga vendi.  

13Co munu umo walekele Tamale ngwendi, “Vaishomweno valinakuya ku Timena 
nakuteula vimanga vavo.” 

14Ngecivene, Tamale washulwile vuzalo vwendi vwa vufwile, walifwikile lilesu ku 
mesho, waile nakutumbama ku cikolo ca ku Enaime, nganda ije yakele ku tapalo 
yakuya ku Timena, omwo ikeye wazivukile ngeci Shela muna Yunda wa 
munalume ololo nakolo, oloni kanda vacimwaneye ngeci amwinge.  

15Omo Yunda wamumwene, wayongwele ngwendi amo cikwizi, omwo 
walifwikile ku mesho endi.  

16Ngecivene, waile kuli ikeye kumukulo wa tapalo nakwendeka nendi ngwendi, 
“Vanana, mwane vati nga njisimutwiya neni?” Oloni ikeye kazivukile ngeci uje 
wapwile vainamweno. Co Tamale wendekele ngwendi, “Vikajo mukanjana nga 
musimutwiya nange?” 

17Yunda wendekele ngwendi, “Njikamitumisa muna membe wa ku vutanga 
vwange.” Co Tamale wendekele ngwendi, “Mwamuvwa nga munjana 
cishimbikiya noo mukanjituminaye.” 

18Co Yunda wehwile ngwendi, “Cooni njimyana cishimbikiya ca cuma mukajo?” 
Tamale wakumbulwile ngwendi, “Cisateso ceni na mukole waco na mulamu ou 
mulinakwenda nawo.” Co wamwanenevyo. Asinoni walimwene nendi, co Tamale 
wakele na kafumba.  

19Ngecivene, Tamale welukile kwimbo, watundisile lilesu lyendi, wazalele vuzalo 
vwendi vwa vufwile.  

20Yunda watumine musamba wendi Hila wa ku Andulame, kutwala muna membe 
kuli uje munakazi ngeci akashake cije cishimbikiya cendi, oloni Hila 
kakamuwanene.  

21Co wehwile vanu vamo va ku Enaime ngwendi, “ali kuli uje cikwizi nakele 
kumukulo wa tapalo?” Co vakevo vamukumbulwile ngwavo, “Kuno kukwakele 
cikwizi wai.” 

22Ngecivene, Hila welukile kuli Yunda, co wamulekele ngwendi, 
“Kunjamuwanene, vanalume va ku mwela uje vanendeka ngwavo, ‘Kuno 
kukwakele cikwizi wai.’” 

23Yunda wendekele ngwendi, “Akale navyo ngano, kutewa vanu vatujola. Kenga, 
njinatumine muna membe, oloni kuwakamuwanene.” 

24Omo kwetile vingonde vitatu, munu umo walekele Yunda ngwendi, 
“Vanyokomweno Tamale valipwisile cikwizi, vali na kafumba.” Yunda washikile 
ngwendi, “Mutuwiseni anja ya nganda nakumwenyeka atse.” 

25Co omo vanamutuwisa anja, Tamale watumine lijwi kuli vaishemweno 
ngwendi, “Ou munalume wanjanene vyuma evi ikeye nanjana kafumba. 
Vikengeni vinapu vyeyajo evi, cisateso na mukole na mulamu ou.” 

26Co Yunda wavizivukile, wendekele ngwendi, “Mwa vushunga yange njazimbala, 
njapandele kumushombwesa kuli munange Shela.” Co Yunda kalimwene nendi 
lalo.  

27Co omo simbu yendi yetele yakukita mwana, casholokele ngeci kuma mwimo 
lyendi muli vana vampasa.  

28Co omo wetele a simbu yakukita, mwana umo watuwisile livoko, co cifungwizi 
walikutile vwanda vwakuvenga wendekele ngwendi, “Ou ikeye nalivanga 
kusemuka.” 

29Oloni welwisile livoko lyendi, co ndolome yendi walivangele kusemuka. 
Asinoni cifungwizi wendekele ngwendi, “Vika unafwashumukila vwasi! “ Co 
vamulukile lizina lyendi Peleze.  

30Asinoni ndolome yendi wasemukile uje ivakutile vwanda vwakuvenga ku 
livoko, co vamulukile lizina lyendi Zela.  

Kushangumuka 39 

Yosefa na munakazi wa Potifalo 

1Co vaIshimaela vatwalele Yosefa ku Ingito nakumulandesa kuli Potifalo, uje 
wapwile umo wa vamyata va mwene, mukulunu wa mashwalale wa ku lipela.  

2 Shukulu Kalunga wakele amo na Yosefa, co wamuvezikisile mu vyoshe, 
ngecivene, ikeye wakele mu njuvo ya shukulu yendi kaIngito.  

3Co shukulu yendi wamwene ngeci Shukulu Kalunga ali amo na Yosefa, lalo 
Shukulu Kalunga namuvezikisa mu vyuma vyoshe vije vyalingile.  

4Potifalo wavwaelelele nendi, wamupwisile ngamba yendi wakumwata, ngeci 
wamwanene moko ya vyuma vyendi vyoshe vya mu njuvo yendi.  

5Ngeci kutunda a simbu ije omo wapwisile Yosefa ngamba yendi wakumwata, 
Shukulu Kalunga wavezikisile njuvo ya uje kaIngito na vyuma vyoshe vije wakele 
navyo mu njuvo yendi na mu mahya endi.  

6Potifalo waakele vyuma vyendi vyoshe a mavoko a Yosefa ngeci avinyunge, ku 
vyoshe vije vyakele navyo kaakeleko mbunge kuvanga vyakulya vyendi lika. 
Yosefa wapwile wamuvwa na muvila wendi na cihanga cendi.  

7Omo kwetile simbu yaindondo lika, munakazi wa shukulu yendi 
washangumukile kukenga Yosefa na lishungu, wamwihwile ngeci asimutwiye 
nendi.  

8Oloni Yosefa wavyanene, wendekele kuli munakazi wa shukulu yendi ngwendi, 
“Kenga, shukulu yange kazivuka vyuma vyoshe vili muno mu njuvo yendi, omwo 
ikeye naaka vyuma vyoshe evi alinavyo a mavoko ange.  

9Njili na moko yakama manene muno mu njuvo ngwe ije yalinayo, co 
kanjivindikile cuma cimo kuvanga yove munakazi wendi. Vatijo njasa kulinga 
cuma cacivi ngacije nakuvulumuna kuli Njambi?” 

10Nameme ikeye wakele nakwihula Yosefa a litangwa na litangwa, oloni Yosefa 
wavyanene kusimutwiya nendi.  

11Oloni litangwa limo omo Yosefa wakovelele mu njuvo nakupanga vipangi 
vyendi, muje mu njuvo kumwakele vanu vai.  

12Co munakazi wa Potifalo wamukwatele ku cikoveyo cendi cacilaja wendekele 
ngwendi, “Ija tusimutwiye nange.” Oloni Yosefa wapusunukile nakutewela anja, 
co wasezele cikoveyo cendi mu livoko lyendi.  

13Omo wamwene ngeci Yosefa natewela anja naseza cikoveyo cendi mu livoko 
lyendi,  

14co munakazi wa Potifalo wasanene vangamba vendi nakwendeka ngwendi, 
“Kengeni a cuma eci! Munalume wange wanenele ou kaHevelu muno mu njuvo 
mukutushaula. Ikeye nezile muno mu mulili wange nakwendeka nange ngwendi 
njisimutwiye nendi, oloni njatambekele na lijwi lyakama ngwe munjinasela.  

15Omo ikeye nanjizivi njitambeka, ngeci natewela anja naseza cikoveyo cendi kuli 
yange.” 

16Co watulikile cije cikoveyo noo shukulu ya Yosefa wetele ku njuvo.  

17Asinoni wamulekele vin̄anda evi ngwendi, “Uje ndungo wa kaHevelu iwanenele 
muno nezile ku mulili wange nakunjishaula.  

18Oloni omo yange njatambekele, co natewelele anja nakuseza cikoveyo cendi 
kuli yange.” 

19Ngecivene, shukulu ya Yosefa waluvalele manene akuziva evi,  

20co vakwatele Yosefa nakumwaka mu kamenga muje vakele nakunyungila 
vinzinda va mwene, co wakele muje.  

21Oloni Shukulu Kalunga wakele amo na Yosefa wamumwesele cizemo cendi cije 
kucesi kutenguluka, nakumulingisa ngeci uje muka-kunyunga kamenga 
amuzivile ngozi.  

22Muka-kunyunga kamenga waanene Yosefa moko ya vinzinda voshe va mu 
kamenga nakumupwisa wakama mu vyuma vyoshe vije valingile mu kamenga.  

23Muka-kunyunga kamenga kakengele ku cuma nacimo cai, cije cakele ku 
mavoko a Yosefa, omwo Shukulu Kalunga wakele amo nendi, co mu vyuma 
vyoshe vije vyalingile Yosefa, Shukulu Kalunga wavivezikisile.  

Kushangumuka 40 

Yosefa anungulula vinjozi vya vinzinda 

1Munima yeni, mwata wakwana vinyu kuli mwene wa Ingito na mwata wa vaka-
kwoca makende a mwene vakele na mulonga kuli mwene.  

2Co mwene waluvalele na ava vamyata vavali 

3vaavakele mu kamenga mu njuvo ya uje mukulunu wakunyunga vinzinda, mu 
kamenga muje muvanyungilile Yosefa.  

4Vakele simbu yakama mu kamenga, co uje mukulunu wakunyunga vinzinda 
wavakundikile kuli Yosefa ngeci avapangele.  

5Co a vutsiki vumo muje mu kamenga uje mwata wakwana vinyu kuli mwene na 
uje mwata wa vaka-kwoca makende a mwene, valotele vinjozi, oloni vije vinjozi 
kuvyalifwile.  

6Omo Yosefa wezile kuli vakevo mutondo, wavawanene vanombwa.  

7Co wavehwile ngwendi, “Omwo vikajo munombwa ngacije lelo?” 

8Vamukumbulwile ngwavo, “Tunaloto oloni naumo wai asa kutunungulwila evi 
vinjozi.” Yosefa wavalekele ngwendi, “Njambi lika ikeye asa kunungulula vinjozi. 
Njilekeni vinjozi vyeni.” 

9Co mwata wakwana vinyu kuli mwene walekele Yosefa ngwendi, “Mu njozi 
yange, njamwene mukolovozi wa vushuka vwa vinyu 

10wakele na minango itatu. Co vwasi-vwasi omo watotomokele maputa, vishani 
vyatemene, co vushuka vwahile.  

11Ngecivene, nganja ya mwene yakele mu livoko lyange, co njanonele vushuka 
nakuvukamwina mu nganja, asinoni njaanene nganja mu livoko lya mwene.” 

12Ngecivene, Yosefa wamulekele ngwendi, “Eyi njozi yove inanunguluka ngeci 
minango itatu inapu matangwa atatu.  

13Kukaita matangwa atatu, mwene akakwecela nakukwana lisesa 
lyakukwilwisila mu mwela wove. Co ukamwana nganja yendi ngwe muwalingile 
laja omo wapwile u mwata wakwana vinyu vyendi.  

14Oloni ukanjanuke omo ukakala mwamuvwa, ukapwe muka-kunjitetela, co 
ukambulule vyange kuli mwene. Unjikwase ngeci nange njakutunde muno mu 
kamenga 

15omwo mwa vushunga vene, yange vanjivile mu lifuti lya vaHevelu, nameme 
muno mu Ingito yange kunjalingile cuma nacimo cai civananjakela muno mu 
kamenga.” 

16Co mwata wa vaka-kwoca makende a mwene omo wazivile vuvwa 
vwakununguluka kwa njozi ya uje mwata wakwana vinyu kuli mwene, nendi 
walekele Yosefa njozi yendi ngwendi, “Nange lalo njinaloto njozi, njinambatele 
vingalo vitatu vya makende a mutwe wange,  

17ngeci mu ngalo yaakamwa mwakele miyati yoshe ya makende amavwa aje 
vocelele mwene, co tuzila vakele nakuwalya.” 

18Yosefa wamukumbulwile ngwendi, “Kununguluka kwayo kunapu ngeci, vije 
vingalo vitatu vya makende vinapu matangwa atatu.  

19Kukaita matangwa atatu mwene akakutuwisa mu kamenga, co akatapa mutwe 
wove! Asinoni akashukika muvila wove a manda, co tuzila vakalya situ yove.” 

20A litangwa lyamucitatu, lyapwile litangwa lyakwanuka kusemuka kwa mwene, 
mwene walingilile vangamba vendi ciwano cakulya. Co watuwisile mwata 
wakumwana vinyu na uje mwata wa vaka-kwoca makende, vavanenele ku mesho 
a vamyata vendi.  

21Co mwene welwisilile uje mwata wakumwana vinyu ku vipangi vyendi,  

22oloni uje mwata wa vaka-kwoca makende vamutapele mutwe. Co vyoshe 
vyalingiwile ngwe muje mwavinungulwile Yosefa.  

23Oloni uje mwata wakwana vinyu kuli mwene kanukile Yosefa, wamwivalele 
ivya.  

Kushangumuka 41 

Yosefa anungulula vinjozi vya mwene wa Ingito 

1Omo kwetile myaka ivali yamutunu, mwene wa Ingito walotele njozi. Mu njozi 
yendi walotele nemana ku ngenge ya Ndonga ya Nailo,  

2co vingombe va lwavo vatanu na vavali vakununa vavavwa vatuukile mu ndonga 
valile mwila.  

3Co vingombe va lwavo lalo vatanu na vavali vatuukile mu ndonga, vakukonya 
nakungwangama, vemanene na vingombe vakwavo va lwavo ku ngenge ya 
ndonga.  

4Vaje vingombe va lwavo vakukonya vatanu na vavali valile vaje vingombe 
vakwavo va lwavo vakununa vatanu na vavali. Aje vene mwene wakasumukile. 

5Co walalele lalo, walotele njozi ikwavo, mitwe itanu na ivali ya tiliku 
yakulongela mwamuvwa yakuhya, yamenene a cishati cimolika.  

6Mitwe ikwavo itanu na ivali yamenene lalo, yakwekwiya nakwenya na lihunzi 
lya ntwima lya mu mambo.  

7Ije mitwe yakwekwiya itanu na ivali yaminine ije mitwe itanu na ivali 
yakulongela mwamuvwa. Co mwene wakasumukile, wamwene ngeci kuma 
naloto njozi.  

8 Alikaki mutondo wendukile nakwombwa, ngeci wasanene vaka-manseno voshe 
na vanalume vaka-mana va mu Ingito. Wavalekele vinjozi vyendi, oloni naumo 
wai wamunungulwililevyo.  

9Asinoni mwata wakwana vinyu kuli mwene walekele mwene ngwendi, “Lelo 
njinanuka, njilitavela milonga yange.  

10Yove waluvalele na mwata wa vaka-kwoca makende amo nange, co watwakele 
mu kamenga mu njuvo ya uje mukulunu muka-kunyunga vinzinda.  

11Vutsiki vumo akati ketu twalotele vinjozi, oloni vije vinjozi kuvyalifwile.  

12Co mukwenje wa kaHevelu wakele amo netu kuje, ikeye wapwile ngamba ya 
mukulunu muka-kunyunga vinzinda. Omo twamulekele vinjozi vyetu, co ikeye 
watunungulwililevyo.  

13Omo wavinungulwile calingiwile ngwe muje mwendekele, yange mwene 
wanjiilwisilile ku vipangi vyange, oloni uje mwata wa vaka-kwoca makende 
vamutapele mutwe.” 

14Ngecivene, mwene wasanene Yosefa, co vamutundisile mu kamenga vwasi-
vwasi. Omo naliteula laja nakuzala vuzalo vweka, wezile ku mesho a mwene.  

15Asinoni mwene wendekele kuli Yosefa ngwendi, “Njaloto njozi, co naumo wai 
nasa kunjinungulwilayo oloni njazivi ngwavo yove wasa kuyinungulula omo 
vakulekayo.” 

16Yosefa wakumbulwile mwene ngwendi, “Vulye shukulu, yange kunjasa 
kuyinungulula kuvanga Njambi ikeye akakunungulwilayo mwamuvwa.” 

17Mwene walekele Yosefa ngwendi, “Mu njozi yange, kenga njalotele njinemana 
ku ngenge ya Ndonga ya Nailo,  

18co njamwene vingombe va lwavo vatanu na vavali vakununa vavavwa 
vatuukile mu ndonga nakulya mwila.  

19Co lalo vingombe vakwavo va lwavo vatanu na vavali vatuukile mu ndonga, 
vapwile vakukonya nakungwangama. Vapwile vingombe vavavi manene vaje 
kanda njivamone mu lifuti lyoshe lya Ingito.  

20Vaje vingombe va lwavo vakukonya valile vaje vingombe vakununa.  

21Omo vanavali laja naumo wai wazivukile ngeci vanali vingombe vakununa 
omwo anga vapwile vakukonya ngwe muje mwalaja vene. Co njakasumukile ku 
tulo.  

22Co lalo njalotele njozi ya mitwe ya tiliku itanu na ivali yakulongela mwamuvwa 
yakuhya, yamenene a cishati cimolika.  

23Asinoni mitwe itanu na ivali ya tiliku yamenene lalo, yakwekwiya nakujujwama 
nakwenya na lihunzi lya ntwima lya mu mambo. 

24Co mitwe ije yakwekwiya yaminine ije yakulongela mwamuvwa. Njalekele 
vinjozi vyange kuli vaka-manseno, oloni naumo wai wasele kunjinungulwilavyo.” 

25Asinoni Yosefa wendekele kuli mwene ngwendi, “Vinjozi evi vivali vinapu cuma 
cimolika. Njambi nakulekela cimweja vyuma vyakalinga.  

26Vaje vingombe va lwavo vakununa vatanu na vavali vanapu myaka itanu na 
ivali, co lalo ije mitwe itanu na ivali ya tiliku yakulongela mwamuvwa inapu 
myaka itanu na ivali, kununguluka kwavyo kunapu kumolika.  

27Co vaje vingombe va lwavo vatanu na vavali vakukonya vatuukile mu ndonga 
akukotoka, na mitwe ya tiliku itanu na ivali yakwekwiya nakwenya na lihunzi lya 
ntwima lya mu mambo, vinapu myaka itanu na ivali ya njala ya lyangengela.  

28Ngwe omo njinakuleka vene, Njambi nakumwesa vyuma vije vyakalinga.  

29Kukakala myaka itanu na ivali ya cindambo mu Ingito mwoshe.  

30Co munima ya myaka eyi, kukaija njala ya lyangengela ya myaka itanu na ivali, 
co myaka yoshe ya cindambo vakaivala omwo njala ya lyangengela ikaama mu 
lifuti lyoshe. 

31Simbu ya cindambo vakaivala omwo njala ya lyangengela ikapwa 
yakukomokesa.  

32Co omo mwene naloto njozi luvali, eci cinanunguluka ngeci vin̄anda evi 
wavivwaesele laja Njambi ngeci ikeye akavipwisemo, vili muyehi nakulingiwa.  

33 “Ngecivene, ololo mwene aangule munu umo muka-mana wakunyanyama, 
ngeci apwe ntwama mu lifuti lyoshe lya Ingito.  

34Mwene emike veka lalo vamyata vambateko mutambela wamucitanu ku 
vimbuto ngwe kukutuma kwavyo a myaka eyi itanu na ivali ya cindambo. 

35Co vashike ngeci vakungulule vyakulya vyavingi a simbu ya myaka ya 
cindambo ije ilinakwija, vashike lalo kulonga vimbuto mu vishete vya mu 
vinganda nakuvinyungilamo. 

36Vyakulya vije vikevyo vikapwa vyavavenya lifuti mu myaka ije itanu na ivali ya 
njala ya lyangengela ikaija kulutwe, ije ikakala mu lifuti lya Ingito mwoshe, ngeci 
vanu kesi vakalanduke.” 

Yosefa vamupwisa mwata wakama mu Ingito 

37Mwene na vamyata vendi vatavele vutumbe ovu,  

38mwene wendekele kuli vakevo ngwendi, “Kutukasa kuwana munu weka 
wamuvwa wakutuvakana Yosefa, muli ikeye muli Munzinzime wa Njambi.” 

39Co mwene wendekele kuli Yosefa ngwendi, “Omwo Njambi nakumwesa vyoshe 
evi, ngecivene, kukwesi weka ali na mana nakunyanyama kutuvakana yove.  

40 Yove ukapwa muka-kushika mu lipela lyange, co vanu vange voshe 
vakononoka kushika kwove, kuvanga a litanda lyange lika lya vumwene, akeo 
njikakutuvakanena.” 

41Co mwene wendekele kuli Yosefa ngwendi, “Kenga, ololo njinakupwisa mwata 
wakama wa lifuti lyoshe lya Ingito.” 

42 Ngecivene, mwene watundisile kanzeya ka cizivukiso ca vumwene vwendi ku 
mulavo wendi, wakaakele ku mulavo wa Yosefa. Vamuzikile lalo cikoveyo cacilaja 
cacivwa ca linyu *, co vamuzikile lalo lilyenge lya ngolinde mu mukoshi wendi. 

43Wamwanene likalu lyamucivali lya vumwene ngeci endelemo, na vaka-
kumunyunga va kasingimiko vaile kulutwe nakuleka vanu ngwavo, 
“Mutsikameneni! Mutsikameneni! “ Co Yosefa wapwile mwata wakama mu lifuti 
lyoshe lya Ingito.  

44Mwene wendekele kuli Yosefa ngwendi, “Yange njinapu nji mwene, naumo wai 
muno mu lifuti lyoshe lya Ingito akavyana kushika kwove.” 

45Ngecivene, mwene walukile Yosefa lizina lya ciIngito ngwendi Zafenate Panea, 
co wamwanene munakazi Asenate, muna Potifela muka-kukombelela mu nganda 
ya Helyopolise.  

46Yosefa wakele na myaka makumi atatu omo washangumukile kupangela 
mwene wa Ingito. Watuukile mu lipela lya mwene, co waile nakwitangana mu 
lifuti lyoshe lya Ingito.  

47Co a myaka yoshe ije itanu na ivali ya cindambo kwakele kuteja kwakama 
manene, 

48vyoshe vije vyakungulwile Yosefa wavitulikilile mu vinganda. Co mu nganda 
imo na imo watulikililemo vyakulya vije vya mu mahya aje azengelekele nganda.  

49Kwakele tiliku yaingi manene ije Yosefa kasele kuyeseka, yapwile ngwe 
lishen̄avu lya ku mema a kalunga.  

50Omo myaka ya njala ya lyangengela kanda icete, Yosefa wakitile vana vavali va 
vanalume kuli Asenate muna Potifela muka-kukombelela mu nganda ya 
Helyopolise.  

51Yosefa walukile munendi wa ntwatwa lizina lyendi Manase, wendekele 
ngwendi, “Njambi nanjivalesa tuyando twange twoshe amo na naanga yoshe ya 
tate.” 

52Yosefa walukile munendi wamucivali lizina lyendi Efalime, wendekele lalo 
ngwendi, “Njambi nanjana vana mu lifuti lya tuyando twange.” 

53Myaka ije itanu na ivali ya cindambo yakuvwaelela mu lifuti lya Ingito yahwile,  

54 ngeci ije myaka itanu na ivali ya njala ya lyangengela yashangumukile, ngwe 
muje vene mwendekele Yosefa. Co kwakele njala ya lyangengela mu mafuti oshe 
eka, oloni vyakulya vyakele lika mu Ingito mwoshe.  

55 Omo vaka-Ingito vakele na njala, valombele vyakulya kuli mwene. Co ikeye 
wavashikile kuya kuli Yosefa nakuvaleka ngwendi, “Vyoshe vyamileka vilingeni”.  

56Co omo njala ya lyangengela yaamene manene mwaya lifuti lyoshe lyamutunu, 
Yosefa washokolwele vishete vyoshe, co walandesele vaka-Ingito tiliku.  

57Vanu voshe vakele nakuya ku Ingito, vatundile mu kaye mwoshe vaile 
nakulanda tiliku kuli Yosefa, omwo njala ya lyangengela yapwile yakama manene 
mu kaye mwoshe.  

Kushangumuka 42 

Vandolome va Yosefa vaya ku Ingito nakulanda tiliku 

1Omo Yakomba wazivile ngeci ku Ingito kuli tiliku, co wendekele kuli vana vendi 
ngwendi, “Vikajo mwalikengelela ngoco ngacije?  

2 Njazivi ngwavo ku Ingito kuli tiliku. Yeniko mukalandeko vyakulya ngeci kesi 
tulanduke ku njala.” 

3Ngecivene, vandolome va Yosefa likumi vaile ku Ingito nakulanda tiliku.  

4Oloni Yakomba katumine Mbenjemani shongo ya Yosefa amo na vandolome 
vendi, omwo wakele na lyova ngwendi amo kukakala cuma cimo cikalingiwa ali 
ikeye.  

5Vana va Yakomba vaile amo na vakwavo nakulanda tiliku, omwo kwakele njala 
ya lyangengela mu lifuti lya Kanana.  

6Yosefa wapwile mwata wakama mu lifuti lya Ingito, ikeye wakele nakulandesa 
tiliku kuli vanu voshe va mu kaye. Co vandolome va Yosefa vezile nakutsikama a 
mavuli nakulemesa ku mesho endi.  

7Omo Yosefa wamwene vandolome vendi, wavazivukile, oloni walingile ngwe 
kavazivuka, wavehwile na vukalu ngwendi, “Yeni mutunda kulijo?” Co 
vamukumbulwile ngwavo, “Tulinakutunda ku Kanana tunaija nakulanda 
vyakulya.” 

8Nameme Yosefa wazivukile vandolome vendi, oloni vakevo ni kuvamuzivukile.  

9 Yosefa wanukile vije vinjozi vyalotele ali vakevo, co wendekele ngwendi, “Yeni 
munapu vaka-kunenga lifuti, ngeci muwane akukovelela.” 

10Vamukumbulwile ngwavo, “Embwe shukulu. Yetu vindungo vove tunaija kuno 
nakulanda vyakulya.  

11Yetu voshe tunapu vana va munu umo. Kesi yetu vaka-kunenga lifuti, embwe 
shukulu. Twapwa vanu va vushunga.” 

12Yosefa wendekele kuli vakevo ngwendi, “Embwe! Yeni munaija mukuwana 
vukovelelo mu lifuti lyetu.” 

13Vakevo vendekele ngwavo, “Yetu vangamba vove twapwile mu vundolome 
vwetu likumi na vavali. Tuvavoshe tu vana va munu umo mu lifuti lya Kanana. 
Ndolome yetu umo watsa, co mutinikila wetu nasala na tate.” 

14Oloni Yosefa wavakumbulwile ngwendi, “Ngwe omo vene njinendeka, yeni 
munapu tunenga va lifuti.  

15Eyi ikeyo ngila njikamyeseka nayo. Njilisinga mu lizina lya mwene ngeci yeni 
kumwiluka kuvanga shongo yeni naija kuno.  

16Tumeni umo weni ngeci aye akamushake. Co yeni munasalao vakaminyungila 
mu kamenga noo kunasholoka vushunga ngwe omwo mulinakwendeka. Nga 
ngoconi, mwa vushunga ngwe mwayoya mwene, mwa vushunga vene yeni 
munapu tunenga va lifuti.” 

17Asinoni Yosefa wavaakele mu kamenga matangwa atatu.  

18Co a litangwa lyamucitatu Yosefa wendekele kuli vandolome vendi ngwendi, 
“Yange nji munu wakuzivila Njambi lyova, njikamena myonyo yeni a cuma cimo.  

19Nga munapu mu vanu va vushunga, umo weni asale mu kamenga muje 
mumunakele, co yeni munasalao ilukeni mutwale tiliku eyi munalanda ku naanga 
yeni, vaje valinakutsa ku njala.  

20Munapande kwija na shongo yeni kuno kuli yange, ngeci vukaleo vweni 
vwakusholoke ngeci mwanjileke vushunga, cooni kunjikamitsii.” Vakevo vatavele 
a cuma eci,  

21co valyendekesele akati kavo ngwavo, “Eyo, ololo tulinakuyanda ali vije 
vitwalingile kuli ndolome yetu. Twamumwene ali mu tuyando twakama manene 
omo watulombele ngeci tumukwase, oloni kutwamutolililile. Ngecivene, tuli mu 
tuyando otu ololo.” 

22 Co Luvena wavakumbulwile ngwendi, “Kunjamilekele ngwange, kesi 
muvulumune ou mukwenje ndi? Oloni yeni mwavyanene kunjitolilila. Co ololo 
tulinakutambula fweto omwo a kutsa kwendi.” 

23Yosefa wazivile vije vakele nakwendeka, oloni vakevo kuvacizivukile omwo 
vakele nakwendeka kuli ikeye mukuvanungulwila.  

24Yosefa wavasezele, co waile nakulila. Co welukile kuli vakevo nakwendeka 
navo lalo, ngeci waangwileo Simyoni, co wamukutile oku vakevo vanakengeko.  

Vandolome va Yosefa veluka ku Kanana 

25Asinoni Yosefa washikile vangamba vendi ngeci vashulise vinjeke vya 
vandolome vendi na tiliku, co vavelwisilile vimbongo vyavo munu na munu ku 
njeke yendi, nakuvana vyakulya vya mu vungenzi vwavo. Co mukemwo vene 
muvalingile.  

26Vandolome vendi valongekeyeye tiliku ije ivalandele a vimulu vyavo, ngeci 
vaile.  

27Omo vetele ku mwela uje uvakalalelele, umo wavo wazitwile ku njeke yendi 
ngeci aane cimulu cendi vyakulya, co wawaneneko vimbongo ku kanwa ka njeke 
yendi.  

28Wasanene vandolome vendi ngwendi, “Kengeni yange vananjiilwisila 
vimbongo vyange. Evi, vili muno mu njeke yange! “ Co vimbunge vyavo 
vyavupukile, valihozwele na lyova ngwavo, “Vikajo evi vyanalingi Njambi kuli 
yetu?” 

29Omo vetele kuli ishavo Yakomba mu Kanana, vamulekele vyoshe vije 
vyalingiwile kuli vakevo ngwavo,  

30”Mwata wakama wa lifuti lya Ingito nendekele netu na vukalu nakututumbula 
ngwendi tunapu vaka-kunenga lifuti lyendi.  

31Co twamukumbulwile ngwetu, ‘Kesi yetu vaka-kunenga lifuti embwe. Yetu tu 
vanu va vushunga.  

32Twapwile likumi na vavali mu vundolome vwetu tuvavoshe. Tatetu umolika. 
Ndolome yetu umo watsa, co mutinikila kwacili ku Kanana amo na tatetu.’  

33Co uje munu watukumbulwile ngwendi, ‘Njikamikulaela a ngila eyi, nga cili yeni 
mwapwa vanu va vushunga, umo weni asale nange kuno, co yeni mwasalao 
twaleleni tiliku vavushoko vweni valinakutsa ku njala, katukeni muye.  

34Yeni mukashake mutinikila weni mumunene kuli yange. Asinoni njakuzivuke 
ngwange kuma kesi yeni vaka-kunenga lifuti, oloni munapu vanu va vushunga. 
Co njikamiilwisila ndolome yeni, ngeci mukapwe vaka-kulandulula mu lifuti 
lino.’” 

35Omo vazitwile ku vinjeke vyavo, kengeni munu na munu wawanene ngeci 
vanamwilwisila vimbongo vyendi. Co omo vamwene vimbongo, vakevo na ishavo 
Yakomba vazivile lyova. 

36Ngecivene, ishavo Yakomba wendekele kuli vakevo ngwendi, “Yeni mushaka 
kunjinyeka vana vange voshe ndi? Yosefa wai, Simyoni wai, co yeni mushaka 
muye lalo na Mbenjemani! Mwa vushunga vene njili mu vukalu! “ 

37Luvena wendekele kuli ishe ngwendi, “Nga yange kunjikelwisa Mbenjemani 
kuli yove, co yove ukatsiya vana vange va vanalume vavali. Njaneye lika 
njimunyunge, co njikamwilwisa.” 

38Oloni Yakomba wavakumbulwile ngwendi, “Munange kasa kuya neni. 
Mukulunu wendi watsa, endi lika nasala. Amo cuma cimo lalo cikalingiwa kuli 
ikeye a ngila, co mukanjikokela vusiwa vwakunjilya omwo yange njinakuluvala 
laja.” 

Kushangumuka 43 

Vandolome va Yosefa velukila ku Ingito amo na Mbenjemani 

1Njala ya lyangengela anga yaamene manene mu Kanana,  

2ngecivene, omo naanga ya Yakomba vamanesele kulya tiliku yoshe ije 
ivakashakele ku Ingito, Yakomba wendekele kuli vana vendi ngwendi, 
“Ilukileniko lalo mukatulandeleko vyakulya.” 

3Oloni Yunda wendekele kuli ishe ngwendi, “Uje munalume nalisingile, 
natushikile ngwendi, ‘Kumukamono cihanga cange lalo kuvanga munaija amo na 
ndolome yeni.’  

4Nga utava kututuma amo na ndolome yetu, co tukaya nakumilandela vyakulya.  

5Oloni nga yove shove, co kutwasa kuya, omwo uje munalume natulekele 
ngwendi, ‘Kumukamono cihanga cange lalo kuvanga munaija amo na ndolome 
yeni.’” 

6Yakomba wendekele ngwendi, “Omwo vikajo mwanjikokela tuyando twangacije 
akuleka owo munalume ngweni muli na ndolome yeni mukwavo?” 

7Vakevo vamukumbulwile ngwavo, “Uje munalume natukon̄ele nakutwihula a 
naanga yetu ngwendi, ‘Ishweni acili na kuyoya ndi? Muli na ndolome yeni 
mukwavo ndi? ‘ Co twamukumbulwile vihula vyendi. Yetu twazivukile ngwetu 
akatuleka kwija amo na ndolome yetu ndi?” 

8Asinoni Yunda wendekele kuli ishe ngwendi, “Mwesele mwanike njiye nendi 
yange, co ano vene tukakatuka nakuya ngeci tuyoye, kesi tutse ku njala, netu 
nove, na vana vetu.  

9Yange njipwa mukaleo ali ikeye, co yove ukamutondela kuli yange. Nga yange 
kunjikamwilwisa kuli yove na mwonyo wendi, co yange simbu yoshe njikakala na 
mulonga.  

10Kenga, mwa vushunga nga kutweshwalele ngacije, ngwe tunelukilako laja 
luvali.” 

11Asinoni ishavo wendekele kuli vakevo ngwendi, “Nga eci cinapu ngoconi, co 
mwamuvwa lingeni ngeci ambateleni owo munalume vushuka vwavuvwa vwa 
mu lifuti lino mu vinjeke vyeni ngeci mutwale vwana kuli mwata wakama. 
Ambateni kenya imo, na vuki vumo, na vyemba vyakunika lwengo lwaluvwa, na 
micuku-cuku.  

12Co lalo ambateni vimbongo vyakupwa muvali, omwo munapande kwilwisa vije 
vimbongo mwezile navyo vije vyakele mu vinjeke vyeni. Amo capwile ngwe 
kwivala lika.  

13Ngecivene, yeni na ndolome yeni Mbenjemani, co ilukenimo vwasi lalo.  

14Njilomba Njambi Muka-nzili yoshe ngeci owo munalume akamizivileko mema 
ku mbunge, akamyane ndolome yeni mukwavo amo na Mbenjemani. Nga 
njijeneka vana vange, co nange njinavindama vene.” 

15Ngecivene, vandolome va Yosefa vambatele vwana na vimbongo vyakupwa 
muvali, vaile ku Ingito amo na Mbenjemani, co vakalisholwele kuli Yosefa.  

16Omo Yosefa wamwene ngeci vanaija na Mbenjemani, co wendekele kuli 
ngamba uje wakele na moko ku njuvo yendi ngwendi, “Twala ava vanu ku njuvo 
yange. Vakalya nange ku simbu ya mutanya, ngecivene, ya ukatsiye cimuna 
nakumuteleka mwamuvwa.” 

17Co uje ngamba walingile ngwe muvamushikile, ngecivene, watwalele vaje vanu 
ku njuvo ya Yosefa.  

18Omo vavanenele ku njuvo, vazivile lyova vayongwele ngwavo, “Vanatunena 
kuno omwo a vimbongo vije twelukile navyo mu vinjeke vyetu a simbu 
yakulivanga. Ngeconi ololo, vatulwisa ngeci vambate vimulu vetu nakutupwisa 
vinzinda.” 

19Ngecivene, omo vetele ku cikolo ca njuvo, vendekele na uje ngamba wa 
mukulunu ngwavo,  

20”Shukulu, yetu twezile kuno lumo akulivanga mukulanda vyakulya.  

21Oloni omo twaketele a citulilo twazitwile ku vinjeke vyetu, munu na munu 
wawanene vimbongo vyendi vyoshe vineluka. Ngeci tunavilwisa kuli yove lalo.  

22Co tunaija lalo na vimbongo vikwavo mukulandako vyakulya vikwavo. 
Kutuzivuka iya lalo waakele vije vimbongo mu vinjeke vyetu.” 

23Uje ngamba wendekele kuli vakevo ngwendi, “Kesi mulinyenge. Nambe kuziva 
lyova. Njambi yeni, ikeye Njambi ya ishweni, waakele vimbongo mu vinjeke 
vyeni. Yange njatambwile vije vimbongo vyeni.” Asinoni wanenele Simyoni kuli 
vakevo.  

24Co uje ngamba watwalele vandolome va Yosefa ku njuvo. Wavanene mema 
ngeci vajwele ku mendi avo, co waanene vyakulya vimulu vyavo.  

25Co vakevo vavwaeselele cimweja vwana vwakwana kuli Yosefa ngeci omo aija a 
simbu ya mutanya vakumwane, omwo vavalekele ngwavo akulya navo a simbu 
ya mutanya.  

26Omo Yosefa wetele ku njuvo, co vamwanene vuje vwana vatsikamene a mavuli 
ku mesho endi nakumulemesa.  

27Ikeye wavehwile vati muvanendukila asinoni wavehwile ngwendi, “Vati 
kakulukazi uje imwatumbwile, ishweni nenduka ndi? Ikeye acili na kuyoya ndi?” 

28Vamukumbulwile ngwavo, “Ngamba yove tatetu nenduka, na ololo acili 
nakuyoya.” Co vatsikamene a mavuli ku mesho endi nakumulemesa.  

29Omo Yosefa wandwile mesho endi wamwene shongo yendi Mbenjemani, vaina 
vamolika, co wendekele ngwendi, “Ou ikeye mutinikila weni, uje imwanjilekele 
ndi?” Co wendekele kuli Mbenjemani ngwendi, “Njambi akuvezikise munange.” 

30Vwasi-vwasi Yosefa wavasezele, waile ku mulili wendi nakukalililako omwo 
mbunge yendi yazeyele omwo vusiwa akumona ndolome yendi Mbenjemani.  

31Asinoni wajwelele ku mesho, watuukile ku mulili wendi, wesekele kulikuta, co 
washikile ngeci vanene vyakulya.  

32Yosefa watumbamene ku mesa endi lika, co vandolome vendi vatumbamene ku 
mesa ikwavo lalo. Vaje vaka-Ingito vakele kuje nakulya walitepesele navo, omwo 
vakevo vacimwene ngwe ca vunyengwe kulya amo na vaHevelu.  

33Vandolome va Yosefa vavatumbikile ku mesa, nakukenga vihanga vyavo kuli 
Yosefa ngwe mu cilika cavo, kutunda ku wa mukulunu nakweta kuli wa shongo. 
Omo valimwene vati vanatumbama, co umo na umo walikomokelele.  

34Vavaanene vyakulya vya ku mesa ya Yosefa, oloni vyakulya vya Mbenjemani 
vyatumine manene kutuvakana vakwavo voshe, ngwe vyakulya vanu vatanu. 
Ngeci valile nakunwa amo na Yosefa nakuvwaelela.  

Kushangumuka 44 

Vazimbalesa nganja 

1Yosefa washikile ngamba wa mukulunu uje wakele ku njuvo yendi ngwendi, 
“Shulisa manene vyakulya mu vinjeke vyaava vanu, vambate ngwe muvanasela 
kwambata. Co aka lalo vimbongo ku kanwa ka njeke ya munu na munu.  

2Asinoni aka nganja yange ije ya siliva mu njeke ya mutinikila wavo, amo na 
vimbongo vya tiliku yendi.” Co walingile ngwe muje vamulekele.  

3Alikaki a mungulungengu vandolome va Yosefa vakatukile kuya vungenzi vwavo 
amo na vimulu vyavo.  

4Omo vanendeko kanunda kakandondo lika kutunda mu nganda, Yosefa walekele 
uje ngamba wa mukulunu wa ku njuvo yendi ngwendi, “Zambwila vaje vanu. 
Omo unavawana, vehule ngwove, ‘Omwo vikajo munelwisila vuvi ku vuvwa? 

5Omwo vikajo munevila nganja ya shukulu yange ya siliva? Ikeyo yakanwila, 
ikeyo lalo yakataesa omo ashaka kuzivuka vika vilinakwija. Yeni munavulumuna 
mulonga wakama manene! ‘ “ 

6Omo uje ngamba wavawanene, co wendekele majwi aje avamulekele.  

7Oloni vamukumbulwile ngwavo, “Vikajo shukulu mwendekela ngacije? Tulisinga 
ngwetu kutwalingile cuma ca cangacije.  

8Wazivuka ngeci tunelwisile vimbongo vije twakawanene mu vinjeke vyetu ku 
lifuti lya Kanana. Co omo vikajo twiva siliva nambe ngolinde ku njuvo ya shukulu 
yove?  

9Shukulu, nga umo wetu mumuwana nayo, mwamuvwa kumutsiya, co yetu 
tukasalao tukapwe tu vinzinda va shukulu yetu.” 

10Co wendekele ngwendi, “Mwamuvwa njamitava, oloni kuvanga lika ou nambata 
nganja ikeye akapwa cinzinda cange, co yeni mukasalao mukaliila ngoco.” 

11Vwasi-vwasi vatulile vinjeke vyavo asi, co munu na munu wazitwile ku njeke 
yendi.  

12Asinoni uje ngamba ya Yosefa wakele nakushakezeka, washangumukilile kuli 
mukulunu wavo nakweta kuli mutinikila wavo, co wawanene nganja mu njeke ya 
Mbenjemani.  

13Vandolome va Yosefa vatavwile vikoveyo vyavo omwo vusiwa, valongekeyeye 
vimulu vyavo nakwiluka lalo ku nganda.  

14Omo Yunda na vandolome vendi vetele ku njuvo ya Yosefa, vamuwanene anga 
acili kuje. Vatsikamene a mavuli ku mesho endi nakumulemesa,  

15co Yosefa wendekele kuli vakevo ngwendi, “Vika mwalingi? Kuma 
kumwazivukile ngeci munu wakufwa ngwe yange asa kuwana cuma eci akutaa 
ndi?” 

16Yunda wakumbulwileko ngwendi, “Vatijo twendeka kuli yeni, shukulu yange? 
Vatijo twasa kulinga vimata? Vatijo twasa kulisambesa yetu vavenya? Njambi 
nafukula a milonga yetu. Yetu voshe tunapu vindungo vove kesi lika ou 
ivanawana na nganja embwe.” 

17Yosefa wendekele ngwendi, “Embwe vakwetu! Kunjasa kulinga ngoco! Kuvanga 
lika ou ali na nganja ikeye apwa cinzinda cange. Oloni yeni mwasalao mukeluka 
mu kwoloka kuli ishweni.” 

Yunda alambelela ali Mbenjemani 

18Yunda washwenyele kuli Yosefa wendekele kuli ikeye ngwendi, “Yove shukulu 
yange, njitave njendeke nove. Kesi uluvale nange, omo yove unapu ngwe mwene 
vene.  

19Shukulu, mwatwihwile yetu ngweni, ‘Muli na ishweni nambe shongo yeni 
mukwavo ndi? ‘ 

20Twakumbulwile ngwetu, ‘Eyo shukulu tuli na tatetu nakuluvala laja na shongo 
yetu wamundondo, uje yakitile tate mu vukulukazi vwendi. Co ndolome ya uje 
mukwenje watsa, ikeye lika nasalako mwimo lya vaina aciyoya kunau, co ishe 
wamuzema manene.’  

21Asinoni shukulu, mwatulekele kwija nendi kuno, ngeci mwakumumone,  

22co twamikumbulwile ngwetu, ‘Mukwenje kasa kutunda kuli ishe embwe, nga 
alingamo, ishe atsa.’  

23Oloni mwendekele netu vangamba veni ngweni, ‘Nga kumukaija na ndolome 
yeni, co kumukamono lalo cihanga cange.’  

24 “Omo twelukile kuli tate, twakamulekele vije mwendekele.  

25Ngecivene, ikeye watulekele kwija lalo nakulanda vyakulya.  

26Oloni twamukumbulwile ngwetu, ‘Kutwasa kuya. Kuvakatutavesa kumona 
cihanga ca uje munalume kuvanga tuye na ndolome yetu amo.’ 

27Ngecivene, tatetu wendekele ngwendi, ‘Mwazivuka ngeci munakazi wange 
Lakele wakitile nange vana vavali lika va vanalume.  

28Umo wanjiseza laja. Vikashama vamusanyozola, omwo kunjamumwene tunde 
aje wanjisezelele.  

29Nga yeni munjinyeka lalo ou, co njitsa vene, mukanjikokela vusiwa vwakunjilya 
mu vukulukazi vwange.’” 

30Ngecivene, Yunda wendekele lalo ngwendi, “Omo njiiluka kuli tate, tunapande 
kuya amo nendi, omwo tate wamuzema manene,  

31co cikapwa ngeci omo tate akatumona kutwesi nendi amo, akatsa citundulu. Co 
yetu vangamba vove tukamukokela vusiwa vwakumulya.  

32Co lalo, yange ngamba yove njalipwisile vunomo kuli tate omwo ya mukwenje. 
Njamulekele ngwange nga kunjikaija nendi, co njikakala na mulonga myaka 
yoshe.  

33Ngecivene, ololo tava yange ngamba yove njipwe ndungo ya shukulu yange 
kwinga mu mwela wa mukwenje. Mweseleni aye amo na vandolome vendi.  

34Yange njikeluka vatijo kuli tate nga mukwenje wai? Kunjapandele kumona 
tuyando mutwija ali tate.” 

Kushangumuka 45 

Yosefa alisholola kuli vandolome vendi 

1 Yosefa kasele kulikuta a viyongola vyendi ku mesho a a vaje vangamba vendi, co 
wavashikile voshe kutuuka muje mu mulili, naumo wai wasalelemo omo Yosefa 
walisholwele kuli vandolome vendi.  

2Co walilile nakusikoka manene noo vaka-Ingito vazivileko, co vatwalele 
muzimbu ku lipela lya mwene.  

3Yosefa wendekele kuli vandolome vendi ngwendi, “Yange Yosefa. Tate acili na 
kuyoya ndi?” Oloni vandolome vendi omo vazivile evi vakele na lyova manene 
lyakumukumbulula.  

4Asinoni Yosefa wendekele kuli vakevo ngwendi, “Vandolome vange, shwenyeni 
kuno.” Omo vashwenyeleko, co Yosefa wendekele ngwendi, “Yange ndolome yeni 
Yosefa, uje imwalandesele ku Ingito.  

5Oloni kesi mulishoshomwene nambe kuliluvalesa yeni vavenya omwo 
mwanjilandesele kuno embwe. Mwa vushunga Njambi wanjitumine kuno 
mukwamena myonyo ya vanu.  

6Ou ukewo mwaka wamucivali wa njala ya lyangengela mu lifuti. Co kwacisala 
lalo myaka itanu yakujeneka kulima nambe kuteja. 

7Njambi wanjitumine kuno mukumyovola namukumimwesa ngeci yeni na 
vatekulwila veni mukayoye.  

8Ngecivene, mwa vushunga kesi yeni mwanjitumine kuno embwe, oloni Njambi. 
Ikeye nanjipwisa mwata waakamwa ya vamyata va mwene, yange mukulunu wa 
lifuti lyendi lyoshe. Yange muka-kushwana Ingito yoshe.  

9 “Co ololo zambuleni mwiluke kuli tate nakumuleka ngweni evi vikevyo 
vyanendeka munove Yosefa ngwendi, ‘Njambi nanjipwisa muka-kushwana Ingito 
yoshe, ija kesi wishwale. 

10Wakwasa kutunga ku Ngoshene, kuje wasa kukala muyehi nange, na vana vove, 
na vatekulyove, na vimanga vove, na vimembe vove, na vingombe vove amo na 
vufuko vwove vwoshe.  

11 Nga wakukala mu Ngoshene, co yange njakukunyunga. Omwo kucili myaka 
itanu ya njala ya lyangengela, cooni kunjishaka yove, na naanga yove, na vimuna 
vove mulanduke.’” 

12Yosefa wendekele lalo ngwendi, “Ololo yeni voshe, nove Mbenjemani, 
mwalimwena ngweni mwa vushunga vene yange Yosefa.  

13Yenioni mukaleke tate ngweni njili na moko yakama manene mu Ingito, yeni 
mukamuleke a vyoshe evi mwamono. Zambuleniko ngeci mukamushake.” 

14Asinoni Yosefa wavumbatelele ndolome yendi Mbenjemani mu mukoshi, co 
walilile, na Mbenjemani lalo wavumbatelele mu mukoshi ya ndolome yendi 
nakulila.  

15Co lalo walilile nakuvumbatela vandolome vendi umo na umo nakumutsemba. 
Asinoni vandolome vendi vashangumukile kwendeka nendi.  

16Omo lutsimo lwetele ku lipela ngeci vandolome va Yosefa vanaija, mwene na 
vamyata vendi vavwaelelele manene.  

17Co mwene wendekele kuli Yosefa ngwendi, “Leka vandolome vove valongekeye 
vimulu vyavo ngeci veluke ku lifuti lya Kanana,  

18vakashake ishavo na naanga yavo veluke kuno lalo. Njakuvana lifuti lyalivwa 
muno mu Ingito, co vakakala na vyavingi vyakulikwasa navyo.  

19Valeke lalo vaye na matemba amo amuno mu Ingito, ngeci vakendelemo 
vanakazi vavo na vana vavo vavandondo, co vakaije na ishavo amo.  

20Kesi vakalinyenge a vyuma vyavo vivakaseza kuje. Vyoshe vyavivwa vya mu 
lifuti lyoshe lya Ingito vikapwa vyavo.” 

21Ngecivene, vana va Yakomba valingile ngwe muvavalekele. Yosefa wavanene 
matemba, ngwe muje mwashikile mwene, na vyakulya vya mu vungenzi.  

22Co lalo, umo na umo wamwanene vikoveyo vivali, oloni Mbenjemani 
wamwanene mavundungulu a siliva 300 na vikoveyo vitanu.  

23Asinoni watumine kuli ishe vimulu likumi vambatele vyuma vyavivwa vya mu 
Ingito, na vimulu likumi vambatele tiliku, na makende, na vyakulya vikwavo vya 
mu vungenzi.  

24Yosefa watumine vandolome vendi, co vaile. Ikeye wendekele kuli vakevo 
ngwendi, “Kesi muye nakulizunga mu ngila.” 

25Ngecivene, vatundile mu Ingito, velukile kwimbo kuli ishavo Yakomba ku 
Kanana. 

26Yakomba vamulekele ngwavo, “Yosefa acili na kuyoya. Ikeye alinakushwana 
mu Ingito mwoshe! “ Co Yakomba walingile ngwe alota, kavakulaelele.  

27Oloni omo vamulekele vyoshe vije vyendekele Yosefa kuli vakevo, nomwo 
wamwene matemba aje atumine Yosefa mukumwizila ngeci aye nao ku Ingito, 
wavwaelelele.  

28Yakomba wendekele ngwendi “Mukemwo kunau! Kuma munange Yosefa acili 
na kuyoya! Njinapande njiye njikamumone simbu kanda njitse.” 

Kushangumuka 46 

Yakomba na naanga yendi vaya ku Ingito 

1Ngecivene, Yakomba walongekeyeye vivala vyendi vyoshe, waile ku 
Mbeleshemba, kuje wakakombelelele n̄ombelo kuli Njambi ya ishe Isake.  

2Njambi wendekele nendi ku vutsiki mu cimona wamusanene ngwendi, 
“Yakomba, Yakomba! “ Co wakumbulwile ngwendi, “Ewa, yange uno Shukulu.” 

3Co wendekele ngwendi, “Yange njapwa Njambi, Njambi ya isho. Kesi uzive lyova 
lyakuya ku Ingito, omwo kuje njikatumisa vatekulwila vove kupwa muyati 
wakama.  

4Njikaya amo nove ku Ingito, co mwa vushunga njikelwisa lalo vatekulwila vove 
ku lifuti lino. Yosefa ikeye akakufwika a mesho ove omo ukatsa.” 

5Asinoni Yakomba watundile ku Mbeleshemba. Co vana vendi vaakele ishavo 
amo na vana vavo vavandondo na vanakazi vavo mu matemba aje avatuminine 
mwene wa Ingito.  

6Vambatele vimuna vavo na vufuko vwavo vuje vafukile mu Kanana, vaile ku 
Ingito. Ngecivene, Yakomba waile na vatekulwila vendi voshe,  

7na vana vendi va vanalume, na vatekulyendi va vanalume, na vana vendi va 
vanakazi, na vatekulyendi va vanakazi.  

8Awa akewo mazina a naanga ya Yakomba na vatekulwila vendi vaje vaile navo 
ku Ingito. Munendi wa ntwatwa lizina lyendi Luvena,  

9co vana va Luvena va vanalume mazina avo, Hanoki, na Palu, na Hezelone, na 
Kalemi.  

10Vana va Simyoni va vanalume mazina avo, Njemwele, na Njamine, na Ohande, 
na Njakine, na Zohale, na Shaulu muna munakazi wa kaKanana.  

11Vana va Levi va vanalume mazina avo, Ngeleshone, na Kohate, na Melali. 

12Vana va Yunda va vanalume mazina avo, Ele, na Onane, na Shela, na Peleze, na 
Zela. (Oloni Ele na Onane, vatsililile mu Kanana. ) Vana va Peleze va vanalume 
mazina avo, Hezelone na Hamule.  

13Vana va Isakale va vanalume mazina avo, Tola, na Puwa, na Njashumbe, na 
Shimelone.  

14Vana va Zembuloni va vanalume mazina avo, Selende, na Elone, na Njahelele. 

15Ava vakevo vana va vanalume vakitile Leya kuli Yakomba ku Mesopotamya, 
amo na munendi wa munakazi Ndaina. Voshe vatekulwila vendi kuli Leya 
vapwile makumi atatu na vatatu.  

16Vana va Ngande va vanalume mazina avo, Zefone, na Hangi, na Shune, na 
Ezimbone, na Ele, na Alonde, na Aleli.  

17Vana va Ashele va vanalume mazina avo, Imena, na Isheva, na Ishevi, na 
Mbeliya, na ndokazi yavo Sela. Vana va Mbeliya va vanalume mazina avo, Hevele 
na Malekyele.  

18Ava likumi na vatanu na umo vakevo vatekulwila va Yakomba va kuli Zilipa, 
mukwasi wa Leya uje yamwanene ishe Lambani.  

19Lakele munakazi wa Yakomba wakitile vana vavali va vanalume mazina avo, 
Yosefa, na Mbenjemani.  

20 Yosefa wakitile vana vendi vavali va vanalume mu Ingito, mazina avo, Manase, 
na Efalime. Vaje vakitile na Asenate muna Potifela, muka-kukombelela mu 
Helyopolise.  

21Vana va Mbenjemani va vanalume mazina avo, Mbela, na Mbekele, na 
Ashimbele, na Ngela, na Namane, na Ehi, na Loshe, na Mupime, na Hupime, na 
Alenda.  

22Ava likumi na vawana vakevo vatekulwila va Yakomba kuli Lakele.  

23Muna Ndani wa munalume lizina lyendi Hushime.  

24Vana va Nafetali va vanalume mazina avo, Njazele, na Ngumi, na Njezele, na 
Shileme.  

25Ava vatanu na vavali vakevo vatekulwila va Yakomba kuli Mbileha, mukwasi 
wa Lakele uje yamwanene ishe Lambani.  

26Vana na vatekulwila va Yakomba vaje vaile navo ku Ingito vapwile makumi 
atanu na limo na vatanu na umo kwakako vainamweno.  

27 Yosefa lalo wakakitile vana vavali va vanalume mu Ingito, ngeci naanga yoshe 
ya Yakomba vapwile makumi atanu na avali vaje vaile ku Ingito.  

Yakomba na naanga yendi mu Ingito 

28Yakomba watumine Yunda kulutwe nakuleka Yosefa ngeci vakuliwanene mu 
Ngoshene. Omo vetele mu Ngoshene,  

29Yosefa walondele mu likalu lyendi, waile nakuliwana na ishe. Omo valiwanene, 
Yosefa wavumbatelele mu mukoshi wa ishe, co walilile manene simbu yakama.  

30Ngecivene, Yakomba wendekele kuli Yosefa ngwendi, “Kunau ololo, nambe 
njinatsi kunjilinyenge, njinakumono ucili na kuyoya.” 

31Yosefa wendekele kuli vandolome vendi na ku naanga ya ishe yoshe ngwendi, 
“Njinapande kuya njikaleke mwene ngwange vandolome vange na naanga ya tate 
yoshe, vaje vakele ku Kanana vanaija kuli yange.  

32Njikamuleke ngwange vakevo vapwa vaka-kunyunga vimuna, co vanaija na 
vimanga vavo, na vyoshe vije vakele navyo.  

33Omwo mwene akamisana nakumihula ngwendi, ‘Vipangi vyeni vika? ‘ 

34Co mulekeni ngweni, ‘Yetu mukuyoya kwetu kwoshe twapwa vaka-kunyunga 
vimuna, ngwe muvalingile vakukulwila vetu.’ Mu ngila eyi akamitava ngeci 
mwakukale muno mu Ngoshene.” Yosefa wendekele ngeci omwo wazivukile 
ngwendi vaka-Ingito vapwile vaka-kuyengula tunyungi.  

Kushangumuka 47 

1Yosefa waile na vandolome vendi vatanu kuli mwene. Co wamulekele ngwendi, 
“Tate na vandolome vange vanaija kutunda ku Kanana na matanga avo a vimuna, 
na vyoshe vakele navyo. Vakevo ololo vali mu lifuti lya Ngoshene.” 

2Asinoni Yosefa wetesele vandolome vendi kuli mwene.  

3Co mwene wavehwile ngwendi, “Vipangi vyeni vika?” Vakevo vamukumbulwile 
ngwavo, “Yetu twapwa tu tunyungi shukulu, ngwe muvalingile vakukulwila vetu.  

4Tunaija nakukala mu lifuti lino omwo mu lifuti lya Kanana njala ya lyangengela 
inaama manene, co kukwesi noku kwakunyungila vimuna vetu. Ngeci shukulu, 
utwaneko lisesa lyakutunga muno mu lifuti lya Ngoshene.” 

5Mwene wendekele kuli Yosefa ngwendi, “Ololo isho na vandolome vove vanaija 
kuli yove,  

6lifuti lya Ingito linapu lyavo. Ngecivene, vatave vakatunge mu lifuti lya 
Ngoshene, ku mutambela wauvwa wa lifuti, co nga akati kavo ali vanalume 
vakutakama vaane moko yakukenga a vimuna vange.” 

7Asinoni Yosefa watwalele ishe Yakomba kuli mwene. Co Yakomba wavezikisile 
mwene. 

8Co mwene wamwihwile ngwendi, “Uli na myaka ingai?” 

9Yakomba wamukumbulwile ngwendi, “Kuyoya kwange kwakwendangana ano 
asi kunapu myaka 130. Myaka eyi yapwile yaindondo oloni yakukaluwa, 
kuyalifwile na myaka ije vakele nakwendangana vakukulwila vange.” 

10Yakomba wavezikisile mwene lalo, co waile. 

11Asinoni Yosefa watumbamene na ishe na vandolome vendi mu Ingito, co 
wavanene mutambela wauvwa mu lifuti kuyehi na nganda ya Lamesese, ngwe 
muje mwashikile mwene. 

12Yosefa waanene vyakulya kuli ishe, na vandolome vendi, na naanga yoshe ya 
ishe, na kuli vaje vavandondo lalo.  

Njala ya lyangengela 

13Ngecivene, njala ya lyangengela yaamene manene, kukwakele vyakulya mu 
lifuti lyoshe, vanu va mu Ingito na mu Kanana vakonyele na njala.  

14Omo valandesele tiliku, Yosefa wakungulwile vimbongo vyoshe nakuvitwala ku 
lipela.  

15Omo vimbongo vyoshe vya mu Ingito na mu Kanana vyahwile, co vaka-Ingito 
voshe vezile kuli Yosefa ngwavo, “Twane vyakulya! Kesi utwecelele tutse! 
Vimbongo vyetu vyoshe vinahu.” 

16Yosefa wavakumbulwile ngwendi, “Nga vimbongo vyeni vinahu, neneni vimuna 
veni ngeci tulandakane na vyakulya.” 

17Ngecivene, vanenele vimuna vavo kuli Yosefa, walandakanene vyakulya na 
tuvalu twavo, na vimanga, na vimembe, na vingombe, na vimulu. Co a mwaka uje 
wavanene vyakulya vyakulandakana na vimuna vavo voshe.  

18Omo mwaka uje wahwile, vezile kuli ikeye mu mwaka wamucivali vendekele 
ngwavo, “Shukulu, yetu twendeka mwa vushunga, kutwasa kukushwekela yove 
shukulu yetu, omwo vimbongo vyetu vinahu, co vimuna vetu lalo vanapu vove. 
Kukwesi lalo nevi vinasala tukwanevyo, kuvanga mivila yetu na livu lyetu.  

19Kesi tulanduke ku njala, tulande yetu na mahya etu na vyakulya. Tulande na 
livu lyetu mukulandakana na vyakulya. Co tukapwa vindungo va mwene, ikeye 
akafuka livu lyetu. Twane tiliku ituyoyese na mbuto tukuve mu mahya etu.” 

20Ngecivene, Yosefa walandelele mwene livu lyoshe lya mu Ingito. Co na vaka-
Ingito voshe vavasindiiye kulandesa livu lyavo, omwo njala ya lyangengela 
yaamene manene. Lifuti lyoshe lyapwile vufuko vwa mwene.  

21Yosefa wapwisile vanu vindungo, kutunda ku shongo nakweta ku shongo ya 
Ingito.  

22Livu lika lyasaleleo lije kalilandele, kuvanga livu lya vaka-kukombelela. 
Kucatavele ngeci valandese livu lyavo, omwo mwene wakele nakuvana vyakulya 
vinavapande ngeci vayoyeleo.  

23Yosefa wendekele kuli vanu ngwendi, “Mwamono, njamilanda yeni amo na livu 
lyeni kupwa vya mwene. Tambuleni vimbuto evi mukakuve mu mahya eni.  

24Oloni a simbu ya kuteja munapande kwana camucitanu kuli mwene. Co eyi 
mbuto ikasalao, na vyakulya vikevyo vikapwa vyeni na naanga yeni.” 

25Vamukumbulwile ngwavo, “Unatwovola. Unalingi mwamuvwa kuli yetu 
shukulu. Tukapwa vindungo va mwene.” 

26Ngecivene, Yosefa waakele lishiko a livu lya mu Ingito ngwendi, a kuteja, 
camucitanu cinapande kupwa ca mwene. Lishiko eli vacilisindiya na lelo, 
kuvanga lika livu lya vaka-kukombelela likelyo kulyakundamene kuli mwene.  

Yakomba ashika lwa mamaneselelo 

27VaIsalele vakele mu Ingito mu lifuti lya Ngoshene, vafukile manene, co vakele 
na vana vavangi.  

28Yakomba wakele mu Ingito myaka likumi na itanu na ivali, noo wapwisile 
myaka 147 ya vukulukazi vwendi.  

29Omo simbu ya kutsa kwendi yashwenyele muyehi, Yakomba wasanene 
munendi Yosefa wendekele kuli ikeye ngwendi, “Aka livoko lyove mukati ka mao 
ange nakulisinga ngeci kuukanjitsindi muno mu Ingito.  

30 Njishaka ukanjitsinde kuje kuvatsinda vatate. Ukanjitundise muno mu Ingito 
ukanjitsinde kuje kuvavatsinda.” Yosefa wamukumbulwile ngwendi, “Njikalinga 
ngwe omo muunendeka.” 

31Co Yakomba wendekele ngwendi, “Lisinge ngwove njikalinga ngeci.” Asinoni 
Yosefa walisingile, ngecivene, Yakomba wakandelelele oku nalala a vulili vwendi.  

Kushangumuka 48 

Yakomba avezikisa Efalime na Manase 

1Omo kwetile ka simbu, valekele Yosefa ngwavo, “Isho alinakuvinja.” Ngecivene, 
waile na vana vendi vavali, Manase na Efalime, mukumona Yakomba.  

2Omo Yakomba vamulekele ngwavo, “Munove Yosefa naija nakukumona,” co 
walitakamesele na nzili watumbamene a vulili.  

3Yakomba wendekele kuli Yosefa ngwendi, “Njambi Muka-nzili yoshe 
walisholwele kuli yange ku Luze mu lifuti lya Kanana, nakunjivezikisa.  

4 Ikeye wendekele kuli yange ngwendi, ‘Njikakwana vana vavangi, co vatekulwila 
vove vakapwa miyati yaingi, njikana lifuti eli kuli vatekulwila vove. Likapwa 
vufuko vwavo ku myaka yoshe.’” 

5Yakomba wendekele lalo ngwendi, “Yosefa, vana vove vavali, ava vawakitilile 
muno mu Ingito omo yange kanda njicete kuno, vanapu vange. Efalime na 
Manase vunene vanapu vana vange ngwe Luvena na Simyoni.  

6Nga yove lalo ukakala na vana vakwavo va vanalume, ovo vakapwa vove, co 
vushwana vwavo vakavutumbwila muli vandolome vavo Efalime na Manase.  

7 Omo njatundile ku Mesopotamya, Lakele watsililile mu lifuti lya Kanana muyehi 
na Efaleta, njakele na vusiwa vwakama, co njamutsindile kumukulo wa ngila ya 
ku Efaleta.” (Ololo Efaleta inapu Mbetelehema. ) 

8Omo Yakomba wamwene vana va Yosefa wehwile ngwendi, “Ava vanike vana 
veyajo?” 

9Yosefa wamukumbulwile ngwendi, “Ava vanapu vana vange va vanalume, ava 
Njambi nanjanavo muno mu Ingito.” Yakomba wendekele ngwendi, “Vanene 
kuno kuli yange ngeci njivavezikise.” 

10Mesho a Yakomba atsitsivalele omwo vukulukazi, kasele kumona mwamuvwa. 
Ngecivene, Yosefa waanene vanike kuli ishe, co wavavumbatelele nakuvatsemba.  

11Yakomba wendekele kuli Yosefa ngwendi, “Kunjayongwele ngwange 
njikakumona lalo, co ololo Njambi nanjitava ngeci njimone vana vove.” 

12Asinoni Yosefa wavatundisile a mendi a Yakomba, co wakulamene ku mesho a 
ishe.  

13Yosefa waakele Efalime ku livoko lya Yakomba lya cimoshwe, co Manase ku 
livoko lya cilyo.  

14Oloni Yakomba walindakanene mavoko endi, livoko lyendi lya cilyo walyakele a 
mutwe wa Efalime nameme ikeye wapwile mutinikila, co livoko lya cimoshwe 
walyakele a mutwe wa Manase, uje wapwile mukulunu.  

15Asinoni Yakomba wavezikisile Yosefa ngwendi, “Njambi, ou ivapangelele vatate 
Avilahama na Isake, avezikise vakwenje ava! Njambi, ou wanjitwamenenene 
kweta ku lelo lino, avavezikise!  

16Kangelo, uje wanjipatwile kukuvulumuka kwoshe, avavezikise! Lizina lyange 
na lizina lya tate Avilahama na Isake liyoye ali vanike ava! Vakale na vana 
vavangi na vatekulwila vavangi! “ 

17Omo Yosefa wamwene ngeci ishe waakele livoko lyendi lya cilyo a mutwe wa 
Efalime camuvisile, co wakwatele ku livoko lya ishe ngwendi alitundise a mutwe 
wa Efalime alyake a mutwe wa Manase.  

18Yosefa wendekele kuli ishe ngwendi, “Kesi ngacije tate. Manase ikeye ntwatwa, 
aka livoko lyove lya cilyo a mutwe wendi.” 

19Oloni ishe wavyanene, wendekele ngwendi, “Njizivuka munange, yange 
njazivuka. Vatekulwila va Manase lalo vakakala na vanu vavangi. Oloni ndolome 
yendi wa mwanike akapwa wakama kumuhyana, co vatekulwila vendi vakapwa 
muyati wakama.” 

20 Yakomba wavavezikisile a litangwa lije, co wendekele ngwendi, “Ali yeni, 
vaIsalele vakakwisula mazina eni vakendeka ngwavo ‘Njambi amipwise ngwe 
Efalime na Manase.’” Mu ngila eyi Yakomba waakele Efalime kulutwe lwa 
Manase.  

21Asinoni Yakomba wendekele kuli Yosefa ngwendi, “Ngwe muwamono, yange 
njili muyehi na kutsa, oloni Njambi ali nove amo. Ikeye akakwilwisila lalo ku lifuti 
lya vakukulwila vove. 

22Njilinakukwana Shekeme, mutambela uje wa vwilo, uje unjatambwile kuli 
vaAmoli na mukwale wange na vuta vwange vwa lusipa. Unapu wove, kesi wa 
vandolome vove.” 

Kushangumuka 49 

Yakomba avezikisa vana vendi va vanalume 

1Asinoni Yakomba wasanene vana vendi va vanalume wendekele kuli vakevo 
ngwendi, “Ijeni njimileke evi vikalingiwa ali yeni kulutwe.  

2 “Ijeni mutolilile yeni vana va Yakomba, tolilileni kuli ishweni Isalele.  

3 “Luvena, yove ntwatwa yange, yove wapwa nzili yange munange wakulivanga 
wa mu vukwenje vwange, munange wakulyakako na nzili yoshe kutuvakana vana 
vange voshe.  

4Yove wafwa ngwe mankimba a livazi, oloni yove kuukapu uwavulemu vwakama, 
omwo yove walalele na lishano lyange lya mbanja, co wazivisile shwamwa vulili 
vwa isho.  

5 “Simyoni na Levi vakevo mu vundolome vwavo, mikwale yavo yapwa vitwa 
mukuvulumuna.  

6Kunjikalipandakana navo muvisimutwiya vyavo vya mu vushweke, nambe 
kunjikakala navo mu vikungulukilo vyavo, omwo vakevo vatsiile vanu mu vukalu, 
co na mu vuuka vwavo vatetangele makana a vin̄unzi.  

7Cisingo cikale a vukalu vwavo, omwo vunapu vwakukomokesa manene, cisingo 
cikale a vukalu vwavo, omwo vunapu vwa muuka. Njikavaangunwina mu lifuti 
lyoshe lya Yakomba, nakuvashandwela akati ka vanu vaIsalele.  

8 “Yunda, vandolome vove vakakushangazala, yove ukakwata vitozi vove a singo, 
vamunyanyoko vakakutsikamena nakukulemesa.  

9 Yunda napu ngwe ndumba, atsiya evi akwata, elukila lalo ku mbulu yendi. 
Alyolola nakulala naumo wai asimpa ngeci amukasumune.  

10Mulamu wa vumwene kuukatundu kuli Yunda, nambe mulamu wa muka-
kushwana kuukatundu ku vatekulwila vendi, noo vavenyawo naija, miyati ya 
vanu vakamwononoka.  

11Ikeye akakuta muna cimulu cendi ku mukolovozi wa vushuka vwa vinyu, 
ukewo wapwa wauvwa manene ku mikolovozi ya vushuka vwa vinyu. Ikeye 
akakushu vuzalo vwendi mu vinyu vyakuvenga ngwe maninga.  

12Mesho endi akavenga ngengu omwo kunwa vinyu, na mayo endi akatoka too 
omwo kunwa mavele.  

13 “Zembuloni ikeye akakala ku ngenge ya mema a kalunga. Cikuma cendi 
cikapwa cakututikila mato akama. Lifuti lyendi liketa na ku Sindone.  

14 “Isakale ikeye napu ngwe cimulu wa nzili alala nakuvutama mukati ka visileyi,  

15wamwene kuje kwakuhwimina kunapu kwakuvwa na lifuti linapu lyalivwa. 
Ngeci akulama nakwambata citele nakumusindiya kupanga ngwe ndungo.  

16 “Ndani ikeye akapwa muka-kushwana vanu vendi, ngwe miyati ikwavo ya 
Isalele.  

17Ndani akapwa ngwe linyoka kumukulo wa tapalo, limbwambwa wa vushungu 
vwa vukalu kumukulo wa ngila, uje ashuma ku mbemba ya kavalu, ngeci uje 
alondao andumukile kunima.  

18 “Njavandamena kwamena kwove, yove Shukulu Kalunga.  

19 “Ngande vakamulwisa ku mbunga ya vaka-kwiva, oloni ikeye akatenguluka 
nakuvasheka.  

20”Lifuti lya Ashele likatumisa manene vyakulya vyavivwa, ikeye akakala na 
vyakulya vinapande kuli mwene.  

21 “Nafetali napu ngwe shonge wakulyendela ngoco, ou asema vinzova vavavwa.  

22 “Yosefa napu ngwe ngolo wakukundama ku lisima lya kavwelu-vwelu, muna 
ngolo wa ku mutambela wa ku lilundu.  

23Vitozi vendi vakamulwisa na vukalu nakumusheka na mata avo a lusipa na 
mikili.  

24Oloni vuta vwendi vwa lusipa vukapwa vwakukola ngo, mavoko endi akapwa a 
nzili, omwo a nzili ya Njambi Muka-nzili yoshe, ikeye Njambi ya Yakomba, 
nomwo a nzili ya Kanyungi, ikeye Cimpaka ca Isalele.  

25Ikeye Njambi ya vaishweni, ou alinakumikwasa, Njambi Muka-nzili yoshe, ou 
alinakumivezikisa na vivezikiso vya nyonzi ilinakutunda kwilu na mema akulova 
alinakutunda mwisi ya livu, na vivezikiso vya vimuna vavangi na vanike.  

26Vivezikiso vya vimbuto na vishani, vivezikiso vya minkinda yalaja vyuma 
vyakuvwaelelesa, vyakutunda ku malundu a ku myaka yoshe. Ngeci vivezikiso evi 
vikale ali Yosefa, uje waangukile kuli vandolome vendi.  

27 “Mbenjemani wapwa ngwe kangunga muka-kutsiya. Mutondo na cingwezi 
ikeye alinakutsiya nakulya.” 

28Eyi ikeyo miyati ya Isalele likumi na ivali, omu mukemwo mwendekele ishavo 
omo wavezikisile vana vendi umo na umo civezikiso cije cinamupande.  

Yakomba atsila mu Ingito, kumutsinda mu Kanana 

29Asinoni Yakomba washikile vana vendi ngwendi, “Ololo njilinakutsa, co 
mukanjitsinda amo na vatate mu linzenzengoma lije lyakala mu lihya lya Efelone 
kaHiti,  

30 ku Makepela mu ngangela mu lifuti lya Kanana. Avilahama walandele 
linzenzengoma lije na lihya kuli Efelone kupwa livu lya vimbumbo.  

31 Kuje kukekwo vatsindile Avilahama na munakazi wendi Sala, kukekwo lalo 
vatsindile Isake na munakazi wendi Lembeka, co kuje kukekwo lalo njatsindile 
Leya.  

32Lihya na linzenzengoma lije lilimo vavilandele kuli vaHiti, ngeci 
mukanjitsindemo.” 

33 Omo Yakomba wamanesele kushika vana vendi, welwisile mendi endi a vulili, 
co watsile.  

Kushangumuka 50 

1Yosefa walyalangele ali ishe, walilile nakutsemba cihanga ca ishe.  

2Asinoni Yosefa washikile vimbanda vendi ngeci vomise muvila wa ishe, co 
vimbanda valingile ngacije. 

3Kwetile matangwa makumi awana, ikeyo simbu yapwile yakumisa mivila ya 
vivimbi. Co vaka-Ingito vamulilile matangwa makumi atanu na avali.  

4Omo simbu yakulila ishe yahwile, Yosefa wendekele kuli vamyata va mwene 
ngwendi, “Mwane, nga njinawana ngozi ku mesho eni twaleni lijwi eli kuli 
mwene ngweni,  

5 ’ Omo tate wakele kuyehi na kutsa, wanjishikile ngwendi njimukulaese ngeci 
njikamutsinde muje mu mbumbo ije yavwaeselele cimweja mu lifuti lya Kanana. 
Co mwane, njitave njikatsinde tate, asinoni njikeluka.’” 

6Mwene wamukumbulwile ngwendi, “Ya ukatsinde isho, ngwe omo 
muwamukulaesele mukemwo muunapande kulinga.” 

7Ngecivene, Yosefa waile nakutsinda ishe. Co vamyata voshe va mwene, na 
vakulunu va mu mbanja yendi, na vanalume voshe va vantwama va mu Ingito 
vaile amo na Yosefa.  

8Na naanga ya Yosefa, na vandolome vendi, na vaje voshe va ka naanga ya ishe 
vaile amo nendi, kuvanga vana vavo lika vavandondo na vimanga vavo, na 
vimembe vavo, na vingombe vavo, vakevo vasalele mu lifuti lya Ngoshene.  

9Vaka-makalu na vaka-tuvalu vaile amo na Yosefa, co yapwile mbunga yakama 
manene.  

10Omo vetele ku mwela wa lijungwilo ku Atande mu ngangela ya Yondau, valilile 
nakukangoka simbu yakama manene, co Yosefa walingile ciwano cakulila ishe 
matangwa atanu na avali.  

11Omo vandambo va ku Kanana vamwene vaje vanu valinakulila ku Atande, 
vendekele ngwavo, “Eci cikeco ciwano cakulila cakama civalinakulinga vaka-
Ingito! “ Omu mukemwo mwela uje vaulukile lizina lya Avele Mizelaime.  

12Ngecivene, vana va Yakomba valingile ngwe mwavashikile ishavo.  

13 Vatwalele muvila wendi ku Kanana nakukautsinda muje mu linzenzengoma ku 
Makepela mu ngangela ku Mamele mu lihya lije Avilahama walilandele kuli 
Efelone kaHiti kupwa livu lya vimbumbo. 

14Omo Yosefa wamanesele kutsinda ishe, welukile lalo ku Ingito na vandolome 
vendi na voshe vaje vaile navo mukutsinda ishe.  

Yosefa asimpisa vandolome vendi 

15Munima ya kutsa kwa ishavo, vandolome va Yosefa vendekele ngwavo, “Vatijo 
nga Yosefa akatuzinda, nakutulinga shambandinga ku vije vitwamulingile?” 

16Ngecivene, vatumine lijwi kuli Yosefa ngwavo, “Omo tatetu kanda atse,  

17watushikile kulomba kuli yove ngwendi, ‘Mwane, sambesa mulonga wa 
vandolome vove uje valingile muje vakulingile mwamuvi.’ Ololo mwane 
tusambese ku kupenga-penga kuje yetu vangamba va Njambi ya isho twalingile.” 
Yosefa walilile manene omo watambwile lijwi eli.  

18Asinoni vandolome vendi vakevo vavenya vezile nakutsikama kuli ikeye 
ngwavo, “Tunaija ku mesho ove mukupwa vindungo vove.” 

19Oloni Yosefa wendekele kuli vakevo ngwendi, “Kesi muzive lyova embwe. 
Yange njasa kulyaka yange vavenya mu mwela wa Njambi ndi?  

20Yeni mwanjiyongwele kunjilinga mwamuvi, oloni vuvi ovu Njambi 
wavutengulwile kuvupwisa vuvwa, ngeci vanu vavangi vayoye, ava vacili 
nakuyoya na lelo lino, omwo a cuma eci calingiwile.  

21Ngecivene, kesi muzive lyova embwe. Njikaminyunga amo na vana veni 
vavandondo.” Co ikeye wavasimpisile na majwi akutetela, co akovelele mu 
vimbunge vyavo.  

Kutsa kwa Yosefa 

22Yosefa wakele mu Ingito amo na naanga ya ishe, wakele na myaka 110 omo 
watsile. 

23Ikeye wayoyele, co wamwene vana va Efalime na vatekulyendi. Co lalo 
wayoyele nakumona vana va Makile muna Manase mu naanga.  

24Asinoni Yosefa wendekele kuli vandolome vendi ngwendi, “Njili muyehi na 
kutsa, oloni mwa vushunga Njambi akaminyunga nakumitwamenena 
nakumitundisa mu lifuti eli nakumitwala ku lifuti lije lyalisingile nakulikulaesa 
kuli Avilahama, na Isake, na Yakomba.” 

25 Asinoni Yosefa wehwile vandolome vendi ngeci valisinge. Co wendekele 
ngwendi, “Njikulaeseni ngeci omo Njambi akamitundisa mu lifuti lino, 
mukambate muvila wange.” 

26Ngecivene, Yosefa watsililile mu Ingito omo wakele na myaka 110. Co vakevo 
vomisile muvila wendi nakuwaka mu cikasa mu Ingito.  

Kutuuka 

Kutuuka 1 

VaIsalele vavayandesa na muuka mu Ingito 

1Awa akewo mazina a vana va Yakomba va vanalume vaje vaaile navo ku Ingito, 
munu na munu na naanga yendi, mazina avo,  

2Luvena, na Simyoni, na Levi, na Yunda,  

3na Isakale, na Zembuloni, na Mbenjemani,  

4 na Ndani, na Nafetali, na Ngande, na Ashele.  

5Vatekulwila va Yakomba voshe vapwile makumi atanu na avali. Yosefa ikeye 
wakele laja mu Ingito.  

6Omo kwetile simbu, Yosefa amo na vandolome vendi voshe na cisemwa cavo 
coshe vatsile,  

7 oloni vatekulwila vavo, vaIsalele, vakitile nakutuma manene, co vapwile vaka-
nzili, ngecivene, vatumine mu lifuti lya Ingito mwoshe.  

8 Asinoni mwene wamuhwa, uje kazivukile Yosefa, washwanene mu Ingito.  

9Ikeye wendekele kuli vanu vendi ngwendi, “Ava vaIsalele vanakiti nakutuma 
manene, valinakutuzivisa lyova.  

10 Ngecivene, tuvakwateleni mana kutewa vakatuma manene, co cikapwa ngeci 
omo nzita ikaija amo vakalipandakana na vitozi vetu nakutulwisa, co 
vakavomboloka nakutunda mu lifuti.” 

11Ngecivene, vaka-Ingito vaakele vantwama vaka-kupangesa ngeci vayandese 
vaje vanu nakupangesa mwamuvi vaIsalele. VaIsalele vatungilile mwene 
vinganda vivali, Pitome na Lamesese kupwa vishete vyakutulikila vyakulya. 

12Nameme vaka-Ingito vayandesele manene vaIsalele, oloni vaIsalele vakitile 
manene nakushandokela mu lifuti mwoshe. Ngecivene, vaka-Ingito vakele na 
lyova ali vaIsalele.  

13Co vaka-Ingito vapangesele vaIsalele na muuka na cikela,  

14vavaanene vipangi vyakukaluwa vyakutika vuma nakulinga ndopi, nakupanga 
mu mahya avo. Voshe vavasindiiye kupanga vipangi vyakama kujeneka 
kuvazivila mema ku mbunge.  

15Asinoni mwene wa Ingito wendekele kuli vifungwizi va vaHevelu mazina avo, 
Shifela, na Puwa,  

16ngwendi, “Omo mulinga vufungwizi ali vanakazi va vaHevelu, nga vakita 
mwana wa munalume, co mutsiyeni, oloni nga wa munakazi mweceleni ayoye.” 

17Oloni vaje vifungwizi vakomokele Njambi, kuvalingile ngwe muje mwashikile 
mwene, vecelele na vimbututu va vanalume vayoye.  

18Co mwene wasanene vaje vifungwizi wavehwile ngwendi, “Omwo vikajo 
munalingi eci? Omwo vikajo mulinakwecelela vimbututu va vanalume vayoye?” 

19Vamukumbulwile ngwavo, “Vanakazi va vaHevelu kuvalifwile ngwe vanakazi 
va vaka-Ingito embwe, omwo vakevo vatakama. Co vakakiti vwasi-vwasi simbu 
kanda cifungwizi ete kuli vakevo.” 

20Ngecivene, Njambi walingile mwamuvwa kuli vaje vifungwizi vavali, vaIsalele 
vakele nakukita nakutuma manene.  

21Co capwile ngeci omwo vifungwizi vakomokele Njambi, co Njambi wavezikisile 
vinaanga.  

22 Asinoni akukotoka mwene washikile vanu vendi voshe ngwendi, “Vana va 
vaHevelu va vanalume voshe vombileni mu Ndonga ya Nailo, oloni eceleni lika 
vimbututu va vanakazi vayoye.” 

Kutuuka 2 

Kusemuka kwa Mosesa* 

1A simbu ije kwakele munalume wa ku muyati wa Levi ikeye wambatele 
munakazi wa ku muyati wendi.  

2 Co uje munakazi wakele na kafumba, wakitile mwana wa munalume. Omo 
wamwene vuvwa vwa uje mbututu, co wamushwekele vingonde vitatu.  

3Oloni omo kasele oni kumushweka simbu yakama, wanonele mutonga 
wakutunga na mahongo, wausatele na lipombosiwa ngeci mema kesi akovelemo. 
Co waakelemo mbututu, asinoni waumbwatekele ku ngenge ya ndonga mu 
cihongo.  

4Co ndokazi ya mbututu wemanene alyala kamandondo mukukengelela vika 
vikalingiwa ali mbututu.  

5Omo muna vamwene wezile ku ndonga nakujwela, vangamba vendi vendele ku 
ngenge ya ndonga. Co ikeye wamwene mutonga mu cihongo, co watumineko 
mumbanda wa ndungo ngeci akaunone.  

6Muna mwene waufukwile, wamwene muli mbututu wa munalume alinakulila, 
co wamuzivilile mema ku mbunge, wendekele ngwendi, “Ou ikeye umo wa 
vimbututu va vaHevelu.” 

7Asinoni ndokazi ya uje mbututu washwenyele kuyehi wehwile ngwendi, 
“Mutava njiye njikamisanene munakazi umo wa kaHevelu ngeci akumilelele ou 
mbututu ndi?” 

8Co muna mwene wamukumbulwile ngwendi, “Eyo zambula.” Co uje mumbanda 
waile wakashakele vaina ya mbututu vene.  

9Muna mwene walekele uje munakazi ngwendi, “Ambata ou mbututu 
ukanjileleleye, njikakufweta.” Ngecivene, uje munakazi wambatele uje mbututu 
wakamulelele.  

10 Co omo mwanike wakolele, wamutwalele kuli muna mwene, wamupwisile 
munendi. Muna mwene wamulukile lizina lya Mosesa ngwendi, “Njamujavulwile 
mu mema, ngeci njamuluku lizina lyendi Mosesa.” 

Mosesa avombolokela ku Mindyani 

11 Litangwa limo omo Mosesa nakolo laja, waile nakusikamesa vavushoko vwendi 
vaHevelu, wamwene tuyando twavo omo vakele nakuvasindiya nakuvapangesa 
vipangi vyavikalu. Co wamwene lalo umo kaIngito alinakupupa kaHevelu ka 
vushoko kendi.  

12Mosesa wakengele noku-noku, kamwene munu naumo wai, co watsiile uje 
kaIngito washitikile muvila wendi mu lishen̄avu.  

13Alikaki lalo welukilileko, wamwene vaHevelu vavali va vanalume valinakulwa. 
Co wendekele kuli uje waviisile ngwendi, “Omwo vikajo ulinakupupanga 
mukweni kaHevelu ngacije?” 

14 Co uje munalume wamukumbulwile ngwendi, “Iyajo nakupwisa muka-
kushwana nambe muka-kusompa akati ketu? Kuma yove ushaka kunjitsiya ngwe 
muje muunatsiile uje kaIngito ndi?” Co Mosesa wakele na lyova, co 
walyendekesele ikeye vavenya ngwendi, “Kuma vanu vanazivuka eci njinalingi.” 

15 Co omo mwene wazivile vije vyalingiwile, washakele kutsiya Mosesa, oloni 
Mosesa watewele, wakakele ku lifuti lya Mindyani. Mosesa watumbamene ku 
lisima.  

16Co muka-kukombelela wa ku Mindyani wakele na vana vendi vatanu na vavali 
va vanakazi. Co vaje vambanda vezile nakutekula mema. Vashulisile mato muje 
vakele nakunwila vimanga na vimembe va ishavo.  

17Co tunyungi vamo vezile nakusheka vana va Yetolo, oloni Mosesa wakatukile 
nakuvamena, co wanwisile vutanga vwa vana va Yetolo.  

18Omo velukile kwimbo, co ishavo wavehwile ngwendi, “Omwo vikajo muneluka 
vwasi litangwa lya lelo?” 

19Co vamukumbulwile ngwavo, “KaIngito umo natwamena kuli vaje tunyungi 
vaka-kutuvindika. Ikeye natutekwilako mema nakunwisa vimuna vetu.” 

20Yetolo wehwile vana vendi va vanakazi ngwendi, “Ikeye ali kuli? Vikajo 
munasezela owo munalume? Yeniko mukamusane twakulye nendi.” 

21Ngecivene, Mosesa watavele kukala na Yetolo, co Yetolo wamwanene munendi 
wa munakazi Zipola ngeci amwambate.  

22Co wakitile nendi mwana wa munalume wamulukile lizina lyendi Ngeleshome 
ngwendi, “Yange nji muka-kwija mu lifuti lya vungenzi.” 

23Co omo kwetile myaka yaingi, mwene wa Ingito watsile. Oloni vaIsalele vakele 
nakukemanga omwo ya vundungo vwavo, vakele nakutambeka ngeci vavakwase. 
Co mutambi wavo wetele kuli Njambi.  

24 Njambi wazivile kukemanga kwavo, wanukile cikumiiyo cendi na Avilahama, 
na Isake, na Yakomba.  

25Ngecivene, Njambi wamwene vundungo vwa vaIsalele, co wavazivilile mema 
ku mbunge.  

Kutuuka 3 

Njambi asana Mosesa 

1Omo Mosesa wakele nakunyunga vutanga vwa ishemweno Yetolo muka-
kukombelela wa ku Mindyani, watwalele vutanga kuje kwasikisilile mambo, co 
wetele ku Sinai munkinda wa Njambi.  

2Kangelo ka Shukulu Kalunga washolokele kuli ikeye mu cifwa ca mulangi wa 
tuhya uje washolokele mukati ka liputa. Co Mosesa wamwene liputa 
lilinakushukuma, oloni kulyenyele.  

3Ngecivene, Mosesa wayongwele ngwendi, “Eci cinapu cimona cakukomokesa, 
njinapande kushwenyako ngeci njimone mwamuvwa. Omwo vikajo liputa kulyesi 
nakwenya?” 

4Co omo Shukulu Kalunga wamwene Mosesa nashwenye kuyehi nakumona, 
wamusanene mukati ka liputa ngwendi, “Mosesa! Mosesa! “ Co Mosesa 
wakumbulwile ngwendi, “Ewa, yange uno Shukulu.” 

5Njambi wendekele ngwendi, “Kesi ushwenye kuyehi. Tundisa vin̄aku vyove, 
omwo oo awunemana anapu a livu lyakujela.” 

6Co wendekele lalo ngwendi, “Yange Njambi ya vakukulwila vove, Njambi ya 
Avilahama na Isake na Yakomba.” Co Mosesa wafwikile ku mesho endi omwo 
wakele na lyova lya kukenga kuli Njambi.  

7Asinoni Shukulu Kalunga wendekele ngwendi, “Mwa vushunga, njinamono 
tuyando twa vanu vange muvali nakuvapangesela mu Ingito. Njazivi valinakulila 
ngeci vavapatule ku vundungo vwa vaje valinakuvayandesa. Njamono a tuyando 
twavo twoshe.  

8Ngecivene, njinaija mukuvapatula ku livoko lya vaka-Ingito, nakuvatundisa mu 
lifuti eli lya Ingito nakuvatwala mu lifuti lyalivwa nevi vyakujenekamo vyai, muje 

ololo mucili vaKanana, na vaHiti, na vaAmoli, na vaPelezi, na vaHivi, na 
vaNjevushi.  

9Mwa vushunga njinazivi mutambi wa vanu vange, co njamono muvali 
nakuvayandesela vaka-Ingito.  

10 Ngecivene, ololo ya, njilinakukutuma kuli mwene wa Ingito ngeci ukatundise 
vanu vange vaIsalele mu lifuti lyendi.” 

11Oloni Mosesa wendekele kuli Njambi ngwendi, “Yange iyajo ngeci njiye kuli 
mwene nakukatundisa vaIsalele mu Ingito?” 

12Njambi wamukumbulwile ngwendi, “Yange njikakala amo nove, co eci cikapwa 
cizivukiso kuli yove ngeci yange njakutumu. Omo ukatundisa vanu vaIsalele mu 
Ingito, co mukanjilemesa a munkinda uno vene.” 

13 Oloni Mosesa wendekele kuli Njambi ngwendi, “Omo yange njiya kuli vaIsalele 
nakwendeka navo ngwange, ‘Njambi ya vakukulwila veni ikeye nanjitumu kuli 
yeni, ‘ co omo vakevo vakanjihula ngwavo, ‘Iyajo lizina lyendi? ‘ Co njikavaleka 
ngwange vati?” 

14 Njambi wendekele kuli Mosesa ngwendi, “Yange Ou Njapwa Munjapwa. Omu 
mukemwo muukendeka navo ngwove, ‘Njapwa, ikeye nanjitumu kuli yeni.’” 

15Njambi wendekele lalo kuli Mosesa ngwendi, “Endeka kuli vaIsalele ngwove, 
‘Yange Kalunga, Njambi ya vakukulwila veni, ikeye Njambi ya Avilahama, na 
Isake, na Yakomba, ikeye nanjitumu kuli yeni.’ Eli likelyo likapwa lizina lyange ku 
myaka yoshe, omu mukemwo muvakanjitumbula ku visemwa vyoshe vikaija 
kulutwe.  

16Ya ukakungulwile amo vantwama va Isalele voshe ukavaleke ngwove, ‘Shukulu 
Kalunga, Njambi ya vakukulwila veni, Njambi ya Avilahama, na Isake, na 
Yakomba, nalisholwele kuli yange. Valeke ngwove Njambi nakenge ali yeni, co 
namono vika vaka-Ingito valinakumilinga.  

17Co nayongola ngeci akamitundisa mu tuyando twa mu Ingito, nakumitwala mu 
lifuti lyalivwa nevi vyakujenekamo vyai, lifuti lya vaKanana, na vaHiti, na 
vaAmoli, na vaPelezi, na vaHivi, na vaNjevushi.’” 

18 “Vanu vange vakatolilila evi ukendeka kuli vakevo. Co yove na vantwama va 
Isalele mukaya kuli mwene wa Ingito mukamuleka ngweni, ‘Shukulu Kalunga, 
Njambi ya vaHevelu, nalisholwele kuli yetu. Ololo tukulomba ngeci ututave tuye 
vungenzi vwa matangwa atatu mu mambo tukakombelele vin̄ombelo kuli 
Shukulu Kalunga Njambi yetu.’  

19Oloni njazivuka ngeci mwene wa Ingito kakamitavesa kuya kuvanga livoko lya 
nzili limusindiiye.  

20Co njikolola livoko lyange nakupupa Ingito na vikomokeso vyange vyoshe 
vinjikalinga ali vakevo. Co munima yevi asinoni akamitava muye.  

21 “Njikamwesa ngozi vanu vange ku mesho a vaka-Ingito, co cikapwa ngeci omo 
mukaya kumukayi mavoko-voko embwe.  

22 Oloni munakazi woshe wa kaIsalele akalomba vyuma vya senga na vya siliva 
na vya ngolinde, na vuzalo kuli mundambo wendi wa kaIngito na kuli uje 
yalinakukala nendi mu njuvo yendi. Co vakavizika vana vavo va vanalume na ava 
va vanakazi, co mu ngila eyi mukapukula vufuko vwa vaka-Ingito.” 

Kutuuka 4 

Njambi aana Mosesa nzili yakulinga vikomokeso 

1Asinoni Mosesa wakumbulwile Shukulu Kalunga ngwendi, “Kenga, vaIsalele 
kuvakanjikulaela nambe kutolilila ku lijwi lyange omwo vakendeka ngwavo, 
‘Shukulu Kalunga kalisholwele kuli yove’” 

2Ngecivene, Shukulu Kalunga wamwihwile ngwendi, “Vikajo ovyo unakwata mu 
livoko lyove?” Co wamukumbulwile ngwendi, “Njinakwata mulamu.” 

3Shukulu Kalunga wendekele ngwendi, “Umbile asi.” Omo Mosesa waumbilile asi, 
co mulamu wemukile linyoka, co watewele.  

4Asinoni Shukulu Kalunga wendekele kuli Mosesa ngwendi, “Olola livoko lyove 
umukwate ku mukila.” Ngecivene, Mosesa wolwele livoko lyendi wamukwatele, 
co walimukile mulamu lalo.  

5Shukulu Kalunga wendekele ngwendi, “Ya ukalinge ngacije cikapwe vukaleo kuli 
vaIsalele ngeci Shukulu Kalunga, Njambi ya vakukulwila vavo, ikeye Njambi ya 
Avilahama, na Isake, na Yakomba, nalisholwele kuli yove.” 

6Shukulu Kalunga wendekele kuli Mosesa lalo ngwendi, “Aka livoko lyove mukati 
ka cikoveyo a nulo yove.” Co Mosesa waakele livoko mukati ka cikoveyo a nulo 
yendi, co omo walitundisilemo, kengeni lyavengele na mushongo wa mbumba.  

7Asinoni Shukulu Kalunga wendekele kuli ikeye ngwendi, “Ilwisila lalo livoko 
lyove mukati ka cikoveyo a nulo yove.” Co Mosesa welwisilile lalo livoko lyendi 
mukati ka cikoveyo a nulo yendi, co omo walitundisilemo, kengeni lyapwile 
lyalivwa ngwe muje muwapwile muvila wendi laja. 

8Shukulu Kalunga wendekele ngwendi, “Nga kuvakakukulaela nameme kuzivisisa 
a cikomokeso eci cakulivanga, co a eci camucivali vakazivisisa.  

9Oloni nga kuvakakulaela a vikomokeso evi vivali, nambe kutolilila evi ukendeka, 
co ukakupula mema mu Ndonga ya Nailo nakuwetila anunda. Co mema aje 
ukakupula mu Ndonga ya Nailo akemuka maninga.” 

10Oloni Mosesa wendekele ngwendi, “Embwe Shukulu Kalunga, kesi munjitume 
yange, omwo kunjizivukamo kwendeka mwamuvwa, nambe a matangwa a 
kunima, nameme tunde aje washangumukile kwendeka nange. Njapwa muka-
cikukuma.” 

11Co Shukulu Kalunga wendekele kuli ikeye ngwendi, “Iyajo watangele kanwa ka 
munu? Iyajo wamupwisa kasinda-matwi nameme kaveveve? Iyajo akamumwesa 
nameme kumupwisa kapuputwa? Kuma kesi yange Kalunga njikalingimo ndi?  

12Ngecivene, ololo, ya! Njikakukwasa akwendeka, co njikakuleka vije 
viwukendeka.” 

13Oloni Mosesa wakumbulwile ngwendi, “Embwe Shukulu Kalunga, njalombo 
mutumeko weka.” 

14Co a cuma eci Shukulu Kalunga waluvalele na Mosesa wendekele ngwendi, 
“Vati ndolome yove Alone*, kaLevi? Njazivuka ngeci ikeye asa kwendeka 
mwamuvwa. Ololo ali mu ngila nakukushesha, co omo akakumona akavwaelela 
mu mbunge yendi.  

15Ukendeka nendi nakumuleka evi vyanapande kwendeka. Co njikamikwasa 
muvuvali vweni akwendeka, njikamileka muvuvali vweni vimukalinga.  

16Ikeye akapwa muka-kukwendekelako kuli vanu. Co yove ukapwa ngwe Njambi 
kuli ikeye akumuleka vyakendeka.  

17Oloni ambata ou mulamu mu livoko lyove, ngeci ukalinge nawo vikomokeso.” 

Mosesa eluka ku Ingito 

18Asinoni Mosesa welukile kuli ishemweno Yetolo, co wendekele kuli ikeye 
ngwendi, “Mwane njitaveni njiiluke kuli vavushoko vwange ku Ingito 
njikavamone nga vacili nakuyoya.” Co Yetolo wamutavele ngwendi, “Ya, enda 
mwamuvwa.” Co waile.  

19Shukulu Kalunga wendekele kuli Mosesa omo acili mu Mindyani ngwendi, 
“Iluka ku Ingito omwo vaje vashakele kukutsiya voshe vanatsi.” 

20Ngecivene, Mosesa waile na munakazi wendi na vana vendi va vanalume, 
wavaakele a cimulu, co welukile ku Ingito. Mosesa wambatele mulamu mu livoko 
lyendi uje wamulekele Njambi kuyanawo.  

21Shukulu Kalunga wendekele lalo kuli Mosesa ngwendi, “Omo ukeluka ku Ingito, 
anuka kulinga vikomokeso vyoshe evi njinakwanavyo kuvilinga ku mesho a 
mwene. Oloni njikakaluwisa mbunge ya mwene, co ikeye kakatava vanu ngeci 
vaye.  

22Asinoni ukendeka kuli mwene ngwove Shukulu Kalunga nendeka ngwendi, 
‘Isalele wapwa munange wa munalume, ikeye ntwatwa yange.  

23 Njakulekele ngwange tava ngeci munange aye akanjilemese. Oloni nga uvyana, 
co njikatsiya munove wa ntwatwa wa munalume.’” 

24Omo vakele mu cilombo a ngila yakuya ku Ingito, co Shukulu Kalunga 
waliwanene na Mosesa, washakele kumutsiya.  

25Asinoni munakazi wendi Zipola wanonele limanya lyakuvambuka, watuwile 
munendi wa munalume, co wambatele cije cikonde wacakele ku mendi a Mosesa 
ngwendi, “Mwa vushunga, yove unapu munalume wange wa maninga.” 

26Zipola wendekele ngacije kuli Mosesa omwo akutuuka. Ngecivene, Shukulu 
Kalunga wamenene mwonyo wa Mosesa.  

27A simbu ije vene Shukulu Kalunga wendekele kuli Alone ngwendi, “Ya mu 
mambo ukaliwane na Mosesa.” Ngecivene, Alone waile waliwanene nendi ku 
munkinda wa Njambi, co omo Alone waliwanene nendi, wamutsembele.  

28Asinoni Mosesa walekele Alone vyuma vyoshe vije Shukulu Kalunga 
wamulekelevyo omo wamutumine ku Ingito. Co wamulekele lalo vikomokeso 
vyoshe vije Shukulu Kalunga wamushikilevyo kuvilinga.  

29Ngecivene, Mosesa na Alone vaile ku Ingito vakungulwile vantwama voshe va 
vaIsalele.  

30Co Alone wavalekele vyoshe vije vyendekele Shukulu Kalunga kuli Mosesa, 
asinoni Mosesa walingile vikomokeso vyoshe ku mesho a vanu.  

31Co vanu vakulaelele, omo vazivile ngeci Shukulu Kalunga nezile kuli vakevo 
nakumona tuyando twavo muvalina kuvapangesela na muuka, co vatsikamene a 
mavuli nakulemesa.  

Kutuuka 5 

Mosesa na Alone ku mesho a mwene wa Ingito 

1Asinoni Mosesa na Alone vaile kuli mwene wa Ingito vendekele ngwavo, 
“Shukulu Kalunga, Njambi ya Isalele, nendeka ngwendi, ‘Ecela vanu vange vaye 
mu mambo, ngeci vakanjilingile ciwano cakunjilemesa.’” 

2Oloni mwene wavakumbulwile ngwendi, “Shukulu Kalunga ikeye iyajo owo 
njimutolilile, ngeci njitave vaIsalele kuya? Yange kunjimuzivuka owo Shukulu 
Kalunga, co kunjitava ngeci vaIsalele vaye.” 

3Ngecivene, Mosesa na Alone vamukumbulwile ngwavo, “Njambi ya vaHevelu 
ikeye nalisholwele kuli yetu. Co tutave kuya mu mambo tukenda matangwa 
atatu, tukakombelele Shukulu Kalunga Njambi yetu. Nga kutuyi, co akatutsiya na 
mushongo nambe na moko ya mukwale.” 

4Oloni mwene wa Ingito wendekele kuli Mosesa na Alone ngwendi, “Omwo 
vikajo mutundisa vanu ku vipangi vyavo? Ilukeni ku vipangi vyeni! “ 

5Mwene wendekele ngwendi, “Yeni vanu munakiti manene kutuvakana vaka-
Ingito. Co ololo mushaka kulikela kupanga! “ 

6A litangwa lije vene, mwene washikile vaka-Ingito vaka-kupangesa vaje 
vindungo, na vantwama va vaIsalele vaka-kwendesa vipangi ngwendi,  

7 “Kesi mukavane lalo mwila wakupangesa vindopi ngeci mwalaja, veceleni 
vakaliwanenewo vakevo vavenya.  

8Oloni nameme ngoco kushakiwa vuje vene vungi vwa vindopi ngwe vuje 
vwalaja, kesi kutundisako ndopi imo embwe. Vali na vulwa kuvesi nakupanga 
vipangi vyakupwisamo ngeci valinakunjilomba simbu yoshe njivatave vaye 
nakukakombelela kuli Njambi yavo!  

9Ava vanu vapangeseni manene na nzili, ngeci vaungame na vipangi, kesi 
vatolilile ku vin̄anda vya makuli angoco.” 

10Asinoni vaje vaka-kupangesa vindungo na vantwama va vaIsalele vaka-
kwendesa vipangi vaile nakwendeka kuli vaIsalele ngwavo, “Mwene nendeka 
ngwendi kesi tukamyane lalo mwila.  

11Ikeye nendeka ngwendi yeni nakuliwanena mwila yeni vavenya kwoshe oko 
mukauwanena, oloni anga mucilinga vungi vwa vindopi ngwe vene muje 
mwalaja.” 

12Ngecivene, vanu vaile nakushakezeka vishoni mu Ingito mwoshe kupwisa ngwe 
mwila. 

13Co vaje vaka-kuvapangesa vavasindiiye ngwavo, “A litangwa naa litangwa 
munapande kulinga vungi vwa vindopi ngwe vuje mwakele nakulinga laja omo 
vakele nakumyana mwila.” 

14Co vaje vaka-Ingito vaka-kupangesa vindungo vapupile vantwama va vaIsalele, 
vaje vavapwisile vantwama va vipangi. Vavehwile ngwavo, “Omwo vikajo 
kumwalingile vungi vwa vindopi ngwe mumwalingile laja?” 

15Co vantwama va vaIsalele va vipangi vaile kuli mwene nakumwihula ngwavo, 
“Omwo vikajo ulinakutupangesela ngeci?  

16Kuvesi nakutwana mwila, oloni nameme ngoco vacili nakutushika kulinga 
vindopi! Valinakutupupanga, oloni mulonga unapu wa vanu vove.” 

17Co mwene wavakumbulwile ngwendi, “Yeni mu volwa kumushaka lika 
kupanga, ngeci mulinakunjilomba ngweni njimitave muye nakukombelela kuli 
Shukulu Kalunga.  

18Ngecivene, ilukeni ku vipangi vyeni! Omwo naumo wai akamyana mwila, oloni 
munapande kulinga vungi vwa vindopi ngwe vene vuje vwalaja.” 

19Co vaje vantwama va vaIsalele va vipangi vamwene ngeci vali mu vukalu, 
omwo vavalekele ngwavo, “Kesi mutepulule ku vungi vwa vindopi vije mwakele 
nakulinga a litangwa na litangwa.” 

20Omo vatundile kuli mwene, valiwanene na Mosesa na Alone, vakele 
nakuvavandamena. 

21Vendekele kuli Mosesa na Alone ngwavo, “Shukulu Kalunga amone 
vimunalingi, co amihise omwo munatuzindisa kuli mwene na vantwama vendi. 
Yeni munavana moko yakututsiisa.” 

Kulinyenga kwa Mosesa kuli Shukulu Kalunga 

22Asinoni Mosesa welukilile lalo kuli Shukulu Kalunga wendekele nendi ngwendi, 
“Yove Shukulu Kalunga, vikajo uyandesela vanu vove ngacije? Omwo vikajo 
wanjituminine kuno? 

23Tunde aje njaililile kuli mwene nakwendeka mu lizina lyove, co aje vene ikeye 
washangumukile kuyandesa manene vanu vove. Co yove nacimo cai ciwunalingi 
cakuvakwasa! “ 

Kutuuka 6 

1Asinoni Shukulu Kalunga wendekele kuli Mosesa ngwendi, “Ololo oni ukamona 
vinjikalinga kuli mwene, omwo njikamusindiya ecele vanu vange vaye. 
Njikamusindiya ngeci akavasheke mu lifuti lyendi.” 

Njambi asana Mosesa 

2Njambi wendekele kuli Mosesa wamulekele ngwendi, “Yange njapwa Kalunga.  

3 Yange njalisholwele kuli Avilahama, na kuli Isake, na kuli Yakomba, ngwe 
Njambi Muka-nzili yoshe, oloni lizina lyange lya Kalunga kuvalizivukile.  

4Co lalo njalikumiiye navo cikumiiyo cange, njavakulaesele kuvana lifuti lya 
Kanana, mu lifuti muje muvakele omo vapwile vangenzi.  

5Co ololo njinazivi kukemanga kwa vaIsalele, ava vanafukiwa mu vundungo kuli 
vaka-Ingito, ngeci njinanuka cikumiiyo cange.  

6Ngecivene, leka vaIsalele ngwove, ‘Yange njapwa Kalunga, njikamipatula mu 
vundungo vweni kuli vaka-Ingito. Njikajundula livoko lyange lya nzili 
mukusholola cihiso cakukomokesa ali vakevo, oloni yeni njikamikula.  

7Njikamipwisa vanu vange, co njikapwa Njambi yeni. Asinoni mukazivuka ngeci 
yange njapwa Kalunga, Njambi yeni uje wamipatwile mu vundungo mu Ingito.  

8Co njikamitwala mu lifuti lije njakulaesele kulyana kuli Avilahama, na Isake, na 
Yakomba, co njikalyana kuli yeni kupwa vushwana vweni. Yange njapwa 
Kalunga.’” 

9Co Mosesa walekele vyuma evi kuli vaIsalele, oloni kuvamutolililile, omwo 
vimbunge vyavo vyazeyele akufukiwa mu vundungo vwavukalu ngacije.  

10Asinoni Shukulu Kalunga wendekele kuli Mosesa ngwendi,  

11 “Ya ukaleke mwene wa Ingito ngeci napande kwecela vaIsalele vatunde mu 
lifuti lyendi.” 

12Oloni Mosesa wakumbulwile Shukulu Kalunga ngwendi, “Kenga vanu va Isalele 
kuvanjitolililile, co vatijo mwene akatolilila yange muka-cikukuma?” 

13Co Shukulu Kalunga washikile Mosesa na Alone ngwendi, “Lekeni vaIsalele na 
mwene wa Ingito ngweni yange njinakushiki kutwamenena vaIsalele 
nakuvatundisa mu Ingito.” 

Naanga ya Mosesa na Alone 

14Luvena, ikeye ntwatwa ya Yakomba, wakele na vana vendi vawana va 
vanalume, mazina avo, Hanoki, na Palu, na Hezelone, na Kalemi. Ava vakevo 
vapwile vakukulwila va vikota vaje valilukile mazina avo.  

15Simyoni wakele na vana vendi vatanu naumo va vanalume, mazina avo, 
Njemwele, na Njamine, na Ohande, na Njakine, na Zohale, na Shaulu muna 
munakazi wa ku Kanana. Ava vakevo vapwile vakukulwila va vikota vaje 
valilukile mazina avo.  

16Levi wakele na vana vendi vatatu va vanalume, mazina avo, Ngeleshone, na 
Kohate, na Melali. Ava vakevo vapwile vakukulwila va vikota vaje valilukile 
mazina avo. Levi wayoyele myaka 137. 

17Ngeleshone wakele na vana vendi vavali va vanalume, Limbeni, na Shimei, co 
vakele na vatekulwila vavangi.  

18Kohate wakele na vana vendi vawana va vanalume, mazina avo, Amelame, na 
Izehale, na Hevelone, na Uziyele. Kohate wayoyele myaka 133.  

19 Melali wakele na vana vendi vavali va vanalume, mazina avo, Maheli na Mushi. 
Eci cikeco cikota ca Levi ngwe ku vatekulwila vavo.  

20Amelame wambatele vaten̄azi yendi Njokevende, uje wakitile Alone, na Mosesa, 
co Amelame wayoyele myaka 137.  

21Izehale wakele na vana vendi vatatu va vanalume, mazina avo, Kola, na 
Nefenge, na Zikeli.  

22Uziyele lalo wakele na vana vendi vatatu va vanalume, mazina avo, Mishaele, na 
Elezafane, na Siteli.  

23Alone wambatele Elishemba muna Aminandave ndokazi ya Naheshone, co 
ikeye wakitile Nandave, na Avihu, na Elyazale, na Itamale.  

24Kola wakele na vana vendi vatatu va vanalume, mazina avo, Asile, na Elekana, 
na Aviyasafe. Ava vakevo vakukulwila va vimunga vya vikota vya Kola.  

25Elyazale muna Alone wambatele umo wa ku vana va Putiyele va vanakazi, co 
wakitilileko Finehase. Ava vakevo vakulunu va naanga ya Levi ngwe ku cikota na 
cikota cavo.  

26Vakevo vene va Alone na Mosesa vaje Shukulu Kalunga wendekele navo 
ngwendi, “Tundiseni vanu va Isalele mu Ingito.” 

27Vakevo vanalume vaje valekele mwene wa Ingito ngeci ecele vaIsalele.  

Kushika kwa Shukulu Kalunga kuli Mosesa na Alone 

28Shukulu Kalunga wendekele kuli Mosesa mu lifuti lya Ingito,  

29wendekele kuli ikeye ngwendi, “Yange njapwa Kalunga. Leka mwene wa Ingito 
vyuma vyoshe vije vinjinakuleke.” 

30Oloni Mosesa wakumbulwile Shukulu Kalunga ngwendi, “Kenga, yange nji 
muka-cikukuma, co mwene akanjitolilila vatijo?” 

Kutuuka 7 

1Co Shukulu Kalunga wendekele kuli Mosesa ngwendi, “Kenga, njikakupwisa 
ngwe u Njambi kuli mwene, co ndolome yove Alone akendeka kuli ikeye ngwe 
muka-kwimanena wove.  

2Leka Alone vyuma vyoshe vinjinakuleke, co ikeye akaleka mwene ecele vaIsalele 
ngeci vatunde mu lifuti lyendi.  

3 Oloni yange njikakaluwisa mbunge ya mwene, co kakatava kukutolilila, 
nameme njikatumisa vizivukiso na vikomokeso vyakufwa vati mu Ingito.  

4Mwene kakakutolilila asinoni njikaka cihiso cakama manene a Ingito, co 
njikatundisa miyati ya vanu vange mu Ingito.  

5Vaka-Ingito vakazivuka ngeci kuma yange njapwa Kalunga, omo njikajundula 
livoko lyange a Ingito nakutundisa vaIsalele mu lifuti lyavo.” 

6Mosesa na Alone valingile ngwe mwavashikile Shukulu Kalunga.  

7A simbu ije omo vakendekele na mwene, Mosesa wakele na myaka 80, co Alone 
wakele na myaka 83.  

Mulamu wa Alone ulimuka linyoka 

8Shukulu Kalunga wendekele kuli Mosesa na Alone ngwendi,  

9 “Nga mwene ashaka ngeci musholole vukaleo vwakulinga vikomokeso, leka 
Alone ambate mulamu wendi, aumbile asi ku mesho a mwene, ngeci ukewo 
ukalimuke linyoka.” 

10Ngecivene, Mosesa na Alone vaile kuli mwene valingile ngwe muje 
mwavashikile Shukulu Kalunga. Alone wombilile mulamu wendi asi ku mesho a 
mwene na vantwama vendi, co walimukile linyoka.  

11Asinoni mwene wasanene vanu vendi vaka-mana na vaka-manseno, na 
vimbanda va mu Ingito, valingile muje vene na manseno avo.  

12Vombilile milamu yavo asi, co ije milamu yemukile manyoka. Oloni mulamu wa 
Alone walewile milamu yavo.  

13Nameme ngoco, mwene wakaluwisile mbunge yendi, ngwe vene muje 
mwendekele Shukulu Kalunga, mwene katavele kutolilila kuli Mosesa na Alone.  

Vikomokeso mu Ingito 

Cikomokeso cakulivanga ca maninga 

14Asinoni Shukulu Kalunga wendekele kuli Mosesa ngwendi, “Mwene nakaluwisa 
mbunge yendi, navyana kwecela vanu vange vaye.  

15Co ya, ukaliwane nendi ku mutondo omo alinakushelumuka ku Ndonga ya 
Nailo. Ambata uje mulamu walimukile linyoka uyenawo, co muvandamene ku 
ngenge ya ndonga.  

16Co endeka kuli mwene ngwove, ‘Shukulu Kalunga, Njambi ya vaHevelu, 
nanjitumu kuli yove njikuleke ngeci wecele vanu vendi vaye vakamulemese mu 
mambo. Oloni na ololo yove shove kuveca.  

17 Ololo Shukulu Kalunga nendeka ngeci a cuma eci akeo ukazivukila evi 
vyakalinga. Kenga, njikapupa akamwa ya ndonga nou mulamu, co mema 
akemuka maninga.  

18Visi vakatsa, co mu ndonga mukanika mwamuvi manene ngeci vaka-Ingito 
kuvakasa kunwamo mema.’” 

19Shukulu Kalunga wendekele kuli Mosesa ngwendi, “Leka Alone ambate 
mulamu wendi awinike a vindonga vyoshe, naa vingunja, naa mashali a mu 
Ingito. Co mema akemuka maninga, co mu lifuti mwoshe mukakala maninga, na 
mu vishuwa vyakushonga vya viti na mu vinjava vya mamanya.” 

20Asinoni Mosesa na Alone valingile ngwe muje mwavashikile Shukulu Kalunga 
ku mesho a mwene na vamyata vendi. Alone wajundwile mulamu wendi 
nakupupa akamwa ya ndonga, co mema amwo oshe emukile maninga.  

21Co visi va mu ndonga vatsile, na ndonga yoshe yanikile mwamuvi ngeci vaka-
Ingito kuvasele kunwamo mema. Mu Ingito mwoshe mwakele maninga.  

22Co na vaka-manseno va mwene valingile muje vene mwalingile Mosesa na 
manseno avo, mwene wakaluwisile mbunge yendi ngeci muje vene mwalaja. 
Ngwe muje mwendekele Shukulu Kalunga, mwene wavyanene kutolilila kuli 
Mosesa na Alone.  

23Oloni mwene welukile ku lipela lyendi kombileko mbunge ku cuma eci. 

24Vaka-Ingito voshe vacokwele masima ku ngenge ya ndonga ngeci vawanemo 
mema akunwa, omwo vakevo kuvasele kunwa mema a mu ndonga.  

25Co kwetile matangwa atanu na avali kutunda aje Shukulu Kalunga wapupile a 
ndonga.  

Kutuuka 8 

Cikomokeso camucivali ca mambotwe 

1Asinoni Shukulu Kalunga wendekele kuli Mosesa ngwendi, “Ya kuli mwene 
ukamuleke ngwove Shukulu Kalunga nendeka ngwendi, ‘Ecela vanu vange vaye 
ngeci vakanjilemese. 

2Nga uvyana kuvecela, co njikahisa lifuti lyove, co likashula na mambotwe.  

3Ndonga ya Nailo ikashula na mambotwe, co vakakovela na mu lipela lyove, na 
ku mulili wove na a vulili vwove, na ku vinjuvo vya vamyata vove na vanu vove, 
nambe a meko eni na mu vindeo vyeni vyakwocela makende.  

4Co mambotwe vakalonda ali yove, naa vanu vove, na ali vamyata vove voshe.’” 

5Asinoni Shukulu Kalunga wendekele kuli Mosesa ngwendi, “Leka Alone ajundule 
mulamu wendi akamwa ya vindonga, naa vingunja, naa mashali, ngeci vituwise 
mambotwe kwija nakushulisa mu lifuti lya Ingito.” 

6Ngecivene, Alone wolwele mulamu akamwa ya mema oshe, co mambotwe 
vatuukile nakushulisa mu lifuti lya Ingito mwoshe.  

7Oloni na vaka-manseno vapangesele manseno avo, co na vakevo lalo vatuwisile 
mambotwe mu lifuti lya Ingito.  

8Co mwene wasanene Mosesa na Alone wendekele navo ngwendi, “Lombeleni 
kuli Shukulu Kalunga ngeci atundise ava mambotwe, co njikecela vanu vendi 
vaye, ngeci vakevo vakase kukombelela vin̄ombelo kuli Shukulu Kalunga.” 

9Co Mosesa wamukumbulwile ngwendi, “Njinatava kukulombelela. Imika simbu 
injikakulombelela na vamyata vove, na vanu vove, ngeci mambotwe vakatunde 
kuli yeni na mu vinjuvo vyeni, co vakasale lika mu Ndonga ya Nailo.” 

10Mwene wakumbulwile ngwendi, “Imene vene ukanjilombelela.” Mosesa 
wendekele ngwendi, “Njikalinga ngwe omo yove unalombo, asinoni ukazivuka 
ngwove kuma kukwesi lalo njambi weka wakulifwa na Shukulu Kalunga Njambi 
yetu.  

11Co mambotwe vakatunda ali yove, na mu vinjuvo vyove na ku vamyata vove, na 
ku vanu vove, vakasala lika mu Ndonga ya Nailo.” 

12Asinoni Mosesa na Alone vatundile kuli mwene vaile, co Mosesa walombelele 
kuli Shukulu Kalunga ngeci atundise mambotwe vaje wanenele kuli mwene.  

13Co Shukulu Kalunga walingile ngwe muje mwalombelele Mosesa, mambotwe 
va mu vinjuvo, na mu mitambela ya vimbanja, na mu mahya vatsile.  

14Co vaka-Ingito vakungulwile amo mambotwe voshe va kutsa, vavalundikile 
vinumbo vyakama manene, ngeci mu lifuti mwoshe mwanikile helele.  

15Oloni omo mwene wamwene ngeci mambotwe vanatsi, co wakaluwisile lalo 
mbunge yendi ngwe vene muje mwendekele Shukulu Kalunga, mwene katolililile 
kuli Mosesa na Alone embwe.  

Cikomokeso camucitatu ca tuzungu-zungu 

16Asinoni Shukulu Kalunga wendekele kuli Mosesa ngwendi, “Leka Alone ngeci 
apupe mulamu wendi asi, co likungu likemuka tuzungu-zungu mu lifuti lya Ingito 
mwoshe.” 

17Co valingile ngeci Alone wapupile mulamu wendi asi, co likungu lyoshe lya mu 
Ingito lyemukile tuzungu-zungu, co twayandesele vanu na tusitu.  

18Vaka-manseno vesekele kulinga manseno avo ngeci tuzungu-zungu vasholoke, 
oloni kuvasele. Co kwoshe-ikwoshe kwakele tuzungu-zungu ku vanu na ku tusitu.  

19 Co vaje vaka-manseno vendekele kuli mwene ngwavo, “Livoko lya Njambi 
linalingi eci! “ Oloni mwene wacikaluwisile mbunge yendi, ngwe vene muje 
mwendekele Shukulu Kalunga, mwene katolililile kuli Mosesa na Alone.  

Cikomokeso camuciwana ca vinzinzi 

20Asinoni Shukulu Kalunga wendekele kuli Mosesa ngwendi, “Imene mutondo-
tondo ya ukaliwane na mwene omo aya ku ndonga, co ukamuleke ngwove 
Shukulu Kalunga nendeka ngwendi, ‘Ecela vanu vange vaye ngeci vakanjilemese.  

21Nga uvyana kwecela vanu vange ngeci vaye, co njikatuma vinjame vya vinzinzi 
kuli vamyata vove, na kuli vanu vove, na mu vinjuvo vyove, na mu vinjuvo vya 
vaka-Ingito mukashula vinzinzi, co na asi oshe akashula vinzinzi.  

22Oloni a litangwa lije njikasezao lika lifuti lya Ngoshene muje valinakukala vanu 
vange, co muje kumukakala vinjame vya vinzinzi embwe. Njikalinga eci ngeci 
yove ukazivuke ngeci yange Kalunga, njilinakupanga mu lifuti lino.  

23Omu mukemwo njikaangununa mukati ka vanu vove na vanu vange. Co ku 
litangwa lya imene cizivukiso eci cikasholoka.’” 

24Co Shukulu Kalunga watumine vinjame vyakama vya vinzinzi mu lipela lya 
mwene na mu vinjuvo vya vamyata vendi. Co lifuti lyoshe lya Ingito lyaviile na 
vinzinzi.  

25Asinoni mwene wasanene Mosesa na Alone wavalekele ngwendi, “Yeni 
mukakombelele kuli Njambi yeni mu lifuti lino vene.” 

26Oloni Mosesa wamukumbulwile ngwendi, “Kesi mwamuvwa kulinga ngacije 
embwe, omwo vin̄ombelo vitukakombelela kuli Shukulu Kalunga Njambi yetu, 
vikazivisa vaka-Ingito vunyengwe. Nga tukombelela n̄ombelo ya vunyengwe ku 
mesho a vaka-Ingito, co kuvakatwasha mamanya ndi?  

27Tunapande kuya vungenzi vwa matangwa atatu mu mambo mukukombelela 
vin̄ombelo kuli Shukulu Kalunga Njambi yetu, ngwe muje mwatushikile.” 

28Mwene wendekele ngwendi, “Njamitava muye nakukombelela vin̄ombelo kuli 
Shukulu Kalunga Njambi yeni mu mambo, oloni kesi muye kulyala. Nange 
njilombeleleniko.” 

29Mosesa wamukumbulwile ngwendi, “Omo yange njiciya lika, co njikalombela 
kuli Shukulu Kalunga ngeci imene vinzinzi vakamitunde, na vamyata vove, na 
vanu vove. Oloni kuwapandele kunjikwisa lalo kuvindika vanu kuya 
nakukombelela vin̄ombelo kuli Shukulu Kalunga.” 

30Asinoni Mosesa wasezele mwene waile nakulombela kuli Shukulu Kalunga.  

31Shukulu Kalunga walingile ngwe muje mwalombelele Mosesa, co vinjame vya 
vinzinzi vyatundile ali mwene, na ali vamyata vyendi, na ali vanu vendi, co nzinzi 
naumo wai wasaleleo.  

32Oloni nameme a simbu eyi vene mwene wacikaluwisile mbunge yendi manene, 
co lalo katavele vanu ngeci vaye.  

Kutuuka 9 

Cikomokeso camucitanu ca kutsa tusitu 

1Asinoni Shukulu Kalunga wendekele kuli Mosesa ngwendi, “Ya kuli mwene 
ukamuleke ngwove Shukulu Kalunga, Njambi ya vaHevelu nendeka ngwendi, 
‘Ecela vanu vange vaye ngeci vakanjilemese.  

2Nga uvyana lalo kuvecela ngeci vaye, anga ucivakakateya,  

3co njikakutumina cihiso ca mushongo wakukomokesa a vimuna vove voshe, naa 
tuvalu twove, naa vimulu vyove, naa tumelo vove, naa vingombe vove, naa 
vimanga vove, naa vimembe vove.  

4Oloni njikaangununa akati ka vimuna va vaIsalele na vaje va vaka-Ingito, ngeci 
cimuna naumo wai wa vaIsalele akatsa.  

5Yange Kalunga, njinemika simbu ngeci imene kukalingiwa cuma eci mu lifuti.’” 

6Alikaki Shukulu Kalunga walingile ngwe muje mwendekele, co vimuna voshe va 
vaka-Ingito vatsile, oloni cimuna naumo wai wa vaIsalele watsile.  

7Mwene watumine vanu mukwihwisisa vika vyalingiwa, co vamulekele ngeci 
naumo wai cimuna wa vaIsalele natsi. Oloni mwene wakaluwisile manene 
mbunge yendi, co katavele ngeci vanu vaye.  

Cikomokeso camucitanu na cimo ca mazimbo 

8Asinoni Shukulu Kalunga wendekele kuli Mosesa na Alone ngwendi, “Jomoneni 
mavoko akushula a lito lya mu lutengo, ngeci Mosesa akalikuve mwilu ku mesho 
a mwene.  

9Likelyo likashandokela mu lifuti lya Ingito mwoshe, co kwoshe-ikwoshe 
kulikapekumukila likatuwisa mazimbo akapwa vimbandu ali vanu naa tusitu.” 

10 Ngecivene, vambatele lito lya mu lutengo vakemanene ku mesho a mwene, co 
Mosesa walikuvile mwilu, asinoni lyasholwele mazimbo aje emukile vimbandu 
ali vanu naa tusitu.  

11Co vaka-manseno kuvasele kwimana ku mesho a Mosesa omwo mazimbo akele 
ali vakevo na ali vaka-Ingito voshe.  

12Oloni Shukulu Kalunga wakaluwisile mbunge ya mwene, ngwe vene muje 
mwendekele Shukulu Kalunga, mwene katolililile kuli Mosesa na Alone.  

Cikomokeso camucitanu na vivali ca nyonzi ya mamanya 

13Asinoni Shukulu Kalunga wendekele kuli Mosesa ngwendi, “Meneka mutondo-
tondo ukaliwane na mwene ukamuleke ngwove Shukulu Kalunga Njambi ya 
vaHevelu nendeka ngwendi, ‘Ecela vanu vange vaye, ngeci vakanjilemese.  

14A simbu ino njikatuma mishongo yakukomokesa ali yove, na ali vamyata vove 
na ali vanu vove, ngeci ukazivuka ngwove kukwesi weka lalo wakufwa ngwe 
yange muno mu kaye mwoshe.  

15Nga njajundwile livoko lyange nakukupupa yove na vanu vove na mushongo 
wa ciita, nga wanyonga laja.  

16 Oloni akukumwesa nzili yange, njakutavele kuyoya ngeci lizina lyange 
likatsimane mu kaye mwoshe.  

17Nameme ngoco anga ucilyalesa nakuvyana kwecela vanu vange vaye. 

18Ngecivene, imene a simbu ino vene njikanyokesa nyonzi yakama ya mamanya, 
ije kutunda ku visimbu vyalaja kuvaimwene mu Ingito nakweta ku lelo.  

19Co ololo shika a vimuna vove na vyuma vyoshe vili anja muvyengeke mu 
vinjuvo vyeni, omwo nyonzi ya mamanya ikanyokela a vanu naa tusitu vaje 
vakakala anja vakujeneka kukongweya, co voshe vakatsa.’” 

20Vaje vamyata va mwene vakele na lyova a vije vyendekele Shukulu Kalunga, 
vakovelesele vindungo vavo na vimuna vavo mu vinjuvo.  

21Oloni vaje kuvombileko mbunge kukunangula kwa Shukulu Kalunga, vasezele 
vindungo vavo na vimuna vavo mushandangala yangoco.  

22Asinoni Shukulu Kalunga wendekele kuli Mosesa ngwendi, “Jundula livoko 
lyove ulinike mwilu, co nyonzi ya mamanya ikanyokela mu lifuti lyoshe lya 
Ingito, ali vanu, naa vimuna, naa vimbuto vyoshe vili mu mahya.” 

23Omo Mosesa wajundwile mulamu wendi mwilu, co Shukulu Kalunga watumine 
cililimo ca nyonzi ya mamanya, co ije mihyato yahyahyatele asi oshe. Ngecivene, 
Shukulu Kalunga wanyokesele nyonzi ya mamanya mu Ingito mwoshe.  

24Shukulu Kalunga watumine lisindu-mbowe lya nyonzi ya mamanya, na mihyato 
yahyahyatele noku-noku. Lyapwile lisindu-mbowe lyakama manene lije kutunda 
ku visimbu vyalaja kuvalimwene mu Ingito nakweta na lelo.  

25Co mu Ingito mwoshe nyonzi ya mamanya yatikile vyuma vyoshe vije vyakele 
mushandangala yangoco, amo na vanu na vimuna. Co yatikile vyakumena vyoshe 
vya mu mahya, nakupokozola miti yoshe.  

26Oloni mu lifuti lya Ngoshene, muje mwakele vaIsalele, mukemwo lika 
mwasalele kumwanyokele nyonzi ya mamanya.  

27Asinoni mwene wasanene Mosesa na Alone wendekele kuli vakevo ngwendi, “A 
simbu ino njinalingi vuvi, Shukulu Kalunga nalingi mwamuvwa, co yange na vanu 
vange tunaviisa. 

28Lombeleni kuli Shukulu Kalunga omwo tunapwisamo a cililimo na nyonzi ya 
mamanya! Njikamitava ngeci muye, kumukakala lalo muno.” 

29Co Mosesa wendekele kuli ikeye ngwendi, “Omo yange njicituuka lika muno mu 
nganda, njikajundula mavoko ange nakulomba kuli Shukulu Kalunga. Co cililimo 
cikalikela, nyonzi ya mamanya kuyikanyoko lalo, ngecivene, ukazivuke ngwove 
kuma kaye kapwa ka Shukulu Kalunga.  

30Oloni njazivuka ngwange yove na vamyata vyove anga kumukakomoka 
Shukulu Kalunga Njambi.” 

31Vwanda na mbale ya maumwa vyaviile, omwo mbale yakele muyehi nakuhya, 
co vwanda vwakele na matindi,  

32oloni tiliku kuyaviile, omwo ikeyo te kanda icihye.  

33Asinoni Mosesa wasezele mwene, watuukile mu nganda, wajundwile mavoko 
endi mukulombela kuli Shukulu Kalunga. Co cililimo, na nyonzi ya mamanya, 
vyoshe vyalikelele, co nyonzi kuyanyokele.  

34Omo mwene wamwene ngeci nyonzi na cililimo vinalikela, co walingile lalo 
vuvi. Ikeye na vamyata vendi vacikaluwisile vimbunge vyavo ngwe vene simbu 
yoshe,  

35ngwe vene muje mwendekele Shukulu Kalunga ali Mosesa, mwene 
kavatavesele vaIsalele kuya.  

Kutuuka 10 

Cikomokeso camucitanu na vitatu ca vimbimba mikumbi 

1Asinoni Shukulu Kalunga wendekele kuli Mosesa ngwendi, “Ya ukaliwane na 
mwene, omwo njinakaluwisa mbunge yendi na vimbunge vya vamyata vendi, 
ngeci njilinge vikomokeso evi mukati kavo,  

2ngeci mukase kukalekako vana veni na vatekulyeni omu munjinapwisa vaka-
Ingito vikolokomba omo akulinga vikomokeso akati kavo. Co yeni voshe 
mukazivuka ngweni kuma yange njapwa Kalunga.” 

3Ngecivene, Mosesa na Alone vaile kuli mwene vendekele kuli ikeye ngwavo, 
“Shukulu Kalunga Njambi ya vaHevelu nendeka ngwendi, ‘Visimbu vingaijo 
ukavyana kulikeesa ku mesho ange? Ecela vanu vange vaye ngeci vakanjilemese.  

4Nga ucili nakutwalao kuvyana kuvecela ngeci vaye, imene njikanena vimbimba 
mikumbi mu lifuti lyove.  

5Co vakevo vakapwa vavangi manene vakashula asi oshe. Vakalya vyoshe vije 
vyasaleleo kukuziluka ku nyonzi ya mamanya, nameme ku miti ije yasalele mu 
mahya eni.  

6Co vakashula mu lipela lyove na mu vinjuvo vya vamyata vove na mu vinjuvo 
vya vaka-Ingito mwoshe nambe vakukuyeni nameme vakukulwila veni 
kuvavamwene kutunda a litangwa lije vashangumukile kukala ano asi.’” Asinoni 
Mosesa wakatukile nakuya.  

7Co vamyata va mwene vendekele kuli mwene ngwavo, “Visimbu vingaijo munu 
ou akatuyandesa? Ecela vanalume va vaIsalele vaye vakalemese Shukulu Kalunga 
Njambi yavo. Kuma yove kuwanangukile ngwove Ingito yanyongo ndi?” 

8Asinoni Mosesa na Alone vavelwisilile lalo kuli mwene, co mwene wendekele 
kuli vakevo ngwendi, “Yeni mukaye nakulemesa Shukulu Kalunga Njambi yeni. 
Olojo veya vamo vakaya?” 

9Mosesa wamukumbulwile ngwendi, “Yetu voshe tukaya, amo na vana vetu na 
tukulukazi vetu. Tukaya na vana vetu va vanalume, na ava va vanakazi, na 
vimanga vetu, na vimembe vetu, na vingombe vetu, omwo tunapande kulinga 
ciwano cakulemesa Shukulu Kalunga.” 

10Mwene wendekele ngwendi, “Njilisinga ali Shukulu Kalunga ngeci kumukai na 
vanakazi veni na vana veni! Mwa vushunga casholoka ngeci yeni muli na munga 
yakutulwisa. 

11Embwe! Kukaya lika vanalume mukulemesa Shukulu Kalunga amo eci cikeco 
munakala nakulomba.” A cuma eci, Mosesa na Alone vavashekele ku mesho a 
mwene.  

12Asinoni Shukulu Kalunga wendekele kuli Mosesa ngwendi, “Olola livoko lyove 
akamwa ya lifuti lya Ingito ngeci kusholoke vimbimba mikumbi. Co vakevo 
vakaija nakulya vyuma vyoshe vije vilinakumena, mu mahya, na vyuma vyoshe 
vije vyasaleleo ku nyonzi ya mamanya.” 

13Ngecivene, Mosesa wajundwile mulamu wendi, co Shukulu Kalunga wahuwisile 
lihunzi lyakutunda mu ngangela lyahuhwile mu lifuti litangwa lyoshe na vutsiki 
vwoshe. Co ku mutondo lyanenele vimbimba mikumbi.  

14Co vezile mu vinjame valundamene mu lifuti lyoshe. Vyapwile vinjame 
vyakama manene vya vimbimba mikumbi ngeci naumo wai wavimwene ku 
simbu ya kunima nambe kuvikasholoka lalo ku simbu ya kulutwe.  

15 Co vimbimba vashulile asi oshe noo azivalele na vakevo, co valile vyuma 
vyoshe vije vyasalele ku nyonzi ya mamanya, na vyoshe vije vyamenene mu 

mahya kuwezelelako na vushuka vwa ku miti. Kukwakele cuma cimo 
cakuzivuluka casalele ku muti nambe vyakumena mu lifuti lyoshe lya Ingito.  

16Asinoni mwene wasanene vwasi-vwasi Mosesa na Alone wendekele ngwendi, 
“Njinalingi vuvi ku mesho a Shukulu Kalunga Njambi yeni na ku mesho eni.  

17Co ololo njisambeseni ku vuvi vwange lalo, co lombeleni kuli Shukulu Kalunga 
Njambi yeni ngeci atundise cihiso ca kutsa eci kuli yange.” 

18Asinoni Mosesa watundile kuli mwene, co walombelele kuli Shukulu Kalunga.  

19Co Shukulu Kalunga watengulwile lihunzi lya mu ngangela kupwa lihunzi 
lyakama manene lya mu kangombe ka yambi, co lyakupekumwine vimbimba 
mikumbi nakuvalundumwina mu Linema lya Suwezi. Co kukwasalele lalo 
mbimba mukumbi umo mu Ingito mwoshe.  

20Oloni Shukulu Kalunga wacikaluwisile lalo mbunge ya mwene, kavatavele ngeci 
vaIsalele vaye.  

Cikomokeso camucitanu na viwana ca lisusulungu 

21Asinoni Shukulu Kalunga wendekele lalo kuli Mosesa ngwendi, “Jundula livoko 
lyove ulikengese mwilu, ngeci kwije lisusulungu lyakuzivala manene vwii mu 
lifuti lyoshe lya Ingito.” 

22 Ngecivene, Mosesa wajundwile livoko lyendi mwilu, co kwezile lisusulungu 
lyakuzivala vwii mu lifuti lya Ingito matangwa atatu.  

23Co vaka-Ingito kuvasele kulimona umo na mukwavo, co naumo wai lalo 
watundile mu njuvo yendi a matangwa atatu. Oloni vaIsalele vakele mu ceke kuje 
kuvakele.  

24Asinoni mwene wasanene Mosesa wendekele kuli ikeye ngwendi, “Mwasa kuya 
nakulemesa Shukulu Kalunga, nameme vanakazi veni na vana veni vaye amo 
neni. Oloni vimanga veni, na vimembe veni, na vingombe veni vinapande kusala 
muno.” 

25Oloni Mosesa wamukumbulwile ngwendi, “Ngangoconi, twane vimuna 
vatukakombelela kuli Shukulu Kalunga Njambi yetu na milambu ya kwenyeka.  

26Embwe, tukaya amo na vimuna vetu, naumo wai akasala, nameme cimuna umo 
kakasalamo muno embwe. Yetu vavenya tunapande kwangula vimuna vaje 
tukalemesa navo Shukulu Kalunga Njambi yetu, omwo kutwasa kuzivuka vimuna 
vaje tukakombelela kuli ikeye kuvanga noo tunete kuje.” 

27Co Shukulu Kalunga wakaluwisile mbunge ya mwene, kavatavele ngeci vaye.  

28Co mwene wendekele kuli Mosesa ngwendi, “Tunda ku mesho ange! Kesi 
njikakumone lalo! A litangwa njikakumona, co ukatsa! “ 

29Mosesa wamukumbulwile ngwendi, “Unendeka mwamuvwa. Kuukanjimono 
lalo yange.” 

Kutuuka 11 

Mosesa ambulula kutsa kwa va ntwatwa 

1Asinoni Shukulu Kalunga wendekele kuli Mosesa ngwendi, “Kunasala cihiso 
cimolika kuli mwene wa Ingito na vanu vendi. Co munima ya cihiso eci asinoni 
akamyecela muye. Mwa vushunga vene, akamishekamo yeni voshe.  

2Endeka kuli vanu va Isalele, valeke voshe ngeci vakalombe kuli vandambo vavo 
vaka-Ingito vyakuzala vya senga vya ngolinde na siliva.” 

3Co Shukulu Kalunga walingisile vaka-Ingito kusingimika vaIsalele. Mwa 
vushunga, vamyata va mwene na vanu voshe va mu Ingito vayongwele Mosesa 
kupwa munu wakama mu lifuti lya Ingito mwoshe.  

4Ngecivene, Mosesa wendekele kuli mwene ngwendi, “Shukulu Kalunga nendeka 
ngwendi, ‘Mukati ka vutsiki njikaita mu Ingito,  

5co vana va va ntwatwa voshe va vanalume va mu Ingito vakatsa, 
kushangumukila ali muna mwene, uje akashwana a litanda, kukamanesela kuli 
muna ndungo wa ntwatwa, uje akatu tiliku. Co na vana va vimuna voshe va 
nkomba vakulivanga kusemuka vakatsa lalo.  

6Co kukakala kulila mbimbi-mitwe mu Ingito mwoshe, kuje kukwakeleko 
akulivanga nameme kucikakalako lalo kulutwe embwe.  

7Oloni kukukakala katali akavwoza ali vaIsalele nameme a vimuna vavo. Asinoni 
mukazivuka ngweni yange Kalunga, njinaangununa akati ka vaka-Ingito na 
vaIsalele.’” 

8Mosesa wendekele lalo ngwendi, “Vamyata vove voshe vakaija kuli yange 
nakunjitsikamena, co vakanjilomba ngeci njiye na vanu vange voshe. Co munima 
yevi, njikaya.” Asinoni Mosesa waluvalele manene, co watundile kuli mwene.  

9Co Shukulu Kalunga walekele Mosesa ngwendi, “Mwene akavyana kumitolilila, 
ngeci vikomokeso vyange vitume mu Ingito.” 

10Mosesa na Alone valingile vikomokeso vyoshe evi ku mesho a mwene, oloni 
Shukulu Kalunga wakaluwisile manene mbunge ya mwene, co katavele kweca 
vaIsalele vatunde mu lifuti lyendi.  

Kutuuka 12 

Ciwano ca Pasovala* 

1Shukulu Kalunga wendekele kuli Mosesa na Alone mu Ingito ngwendi,  

2 “Ngonde eyi ikapwa ngonde yakulivanga a mwaka kuli yeni.  

3Lekeni mbunga yoshe ya Isalele ngeci a litangwa lyamulikumi ku ngonde eyi, 
munu na munu akaangule muna manga nambe muna membe ngwe ku naanga 
yendi.  

4Co nga mu naanga yendi vapwa vavandondo kumanesa kulya uje cimuna woshe 
wamutunu, co vakalipangelaye na vandambo vendi vaje vanalyata navo, ngwe ku 
vungi vwa vanu nakumona ngeci munu na munu alya vungai.  

5Munapande kwangula manga nambe membe, oloni napande kupwa nkomba wa 
mwaka umo wakujeneka kapenga.  

6Ngecivene, mukavanyunga noo a litangwa lyamulikumi na awana ku ngonde, co 
ku cingwezi mbunga yoshe ya Isalele vakatsiye vaje vimuna.  

7Asinoni vanu vakanoneko amo maninga nakuwakwita a vivuliko vya vikolo na 
akamwa ya vipamba ku vinjuvo kuje kuvakalila vaje vimuna.  

8Co a vutsiki vuje vene vakalya ije situ yakwoca, vakailye amo na visapa-sapa 
vyakulula amo na makende akujeneka musima.  

9Kesi muyilye yaivishu nambe yakuteleka, oloni yoshe ipwe yakwoca, amo na 
mutwe, na mendi, na vya mwimo. 

10Kumwapandele kusezako imo noo mutondo, nga kunasala imo, co mwapande 
kuyenyeka. 

11Mukailya vwasi-vwasi oku munazala vuzalo vwakwenda navwo, na vin̄aku ku 
mendi eni, na milamu yeni ku mavoko. Cikeco Ciwano ca Pasovala cakunjilemesa 
yange Kalunga.  

12 “A vutsiki vuje njikaita mu lifuti lya Ingito, njikatsiya vana va vanalume voshe 
va va ntwatwa va vanu, na ava va tusitu vakulivanga kusemuka. Co njikahisa 
vinjambi voshe va mu Ingito, yange njapwa Kalunga.  

13 Maninga aa vipamba anapu cizivukiso ca cimweso mu vinjuvo evi 
mulinakukala. Omo njikamonao maninga, co njikamijomboka, 
kunjikamivulumuna omo njikahisa vaka-Ingito.  

14Munapande kulisamba a litangwa eli omwo likapwa lya ciwano ca Kalunga 
mukumyanukisa a vyuma evi vinjalingile yange Kalunga. Eci cikapwa canukiso 
mu visemwa vyeni vyoshe vya kulutwe.” 

Ciwano ca Makende Akujeneka Musima* 

15Shukulu Kalunga wendekele ngwendi, “A matangwa atanu na avali 
kumwapandele kulya makende akwaka musima. Lyeni lika makende akujeneka 
musima. A litangwa lyakulivanga munapande kutundisa musima woshe mu 
vinjuvo vyeni, nga umo a simbu ya matangwa aje atanu na avali alya makende 
akwaka musima, co ikeye kakapu lalo umo wa vanu vange.  

16A litangwa lyakulivanga, co lalo a litangwa lyamucitanu na avali, 
mukakunguluka nakunjilemesa. Co kesi mukapange a matangwa aje, oloni 
kuvwaesa lika vyakulya. 

17Nyungeni Ciwano ca Makende Akujeneka Musima omwo a litangwa eli likelyo 
njatundisile miyati yeni mu Ingito. Eci cikapwa canukiso mu visemwa vyeni 
vyoshe vya kulutwe. 

18Kumwapandele kulya makende akwaka musima, kutunda ku cingwezi ca 
litangwa lyamulikumi na awana ku ngonde yakulivanga, kutwala ku cingwezi ca 
litangwa lyamumakumi avali na limo.  

19Kesi mukakale musima mu vinjuvo vyeni a matangwa aje atanu na avali, co nga 
umo weni alya cuma coshe-icoshe cakwaka musima kakapu lalo umo wa vanu 
vange, nambe kavushoko keni nambe muka-kwija.  

20 Kesi mulye cuma coshe cakwaka musima, lyeni lika makende akujeneka 
musima yeni voshe.” 

Ciwano cakulivanga ca Pasovala 

21Asinoni Mosesa wasanene vakulunu voshe va Isalele, wendekele kuli vakevo 
ngwendi, “Munu na munu aangule muna manga nambe muna membe, co 
mutsiyeni, ngeci naanga yeni valisambe a Ciwano ca Pasovala.  

22Co noneni kacishamo ka hisope*, kambwitikeni mu lilonga muje muli maninga 
a cimuna, kwiteni aje maninga a vivuliko vya cikolo na akamwa ya cipamba ca 
njuvo, naumo wai akatuuka anja ya njuvo noo mutondo.  

23 Omo Shukulu Kalunga akaita mu Ingito nakutsiya vaka-Ingito, co ikeye 
akamona maninga a cipamba ca cikolo ca njuvo, co kakatavesa uje Kangelo Muka-
kutsiya kukovela mu vinjuvo vyeni nakumitsiya. 

24Yeni, na vatekulwila veni, munapande kwononoka lishiko eli lya canukiso ku 
myaka yoshe ya kulutwe.  

25Co omo mukakovela mu lifuti lije Shukulu Kalunga walikulaesele kumyanalyo, 
munapande kunyunga cilika eci.  

26Omo vana veni vakamihula ngwavo, ‘Cilika eci cinemanena vikajo? ‘ 

27Co mukavakumbulula ngweni, ‘Eci cinemanena kukombelela cimuna wa 
Ciwano ca Pasovala mukusingimika Shukulu Kalunga, omwo ikeye wajombokele 
a vinjuvo vya vaIsalele mu Ingito. Watsiile vaka-Ingito, oloni yetu watusezeleo.’” 
Co vaIsalele vatsikamene a mavuli nakulemesa.  

28Asinoni vanu va Isalele valingile vije vyashikile Shukulu Kalunga kuli Mosesa na 
Alone.  

Kutsa kwa va ntwatwa va vaka-Ingito 

29Mukati ka vutsiki Shukulu Kalunga watsiile va ntwatwa voshe va vana va 
vanalume mu Ingito, kushangumukila kuli muna mwene uje akashwana a litanda 
kweta, na kuli muna cinzinda mu kamenga, co watsiile lalo vana va vimuna va 
nkomba vakulivanga kusemuka. 

30Co ku vutsiki vuje, mwene na vamyata vendi, na voshe vakwavo vaka-Ingito 
vakasumukile. Co kwakele kulila kwakama manene mu Ingito, omwo kukwakele 
njuvo imo yasaleleo yakujeneka kutsa mwana wa ntwatwa wa munalume.  

31Vutsiki vuje vene, mwene wasanene Mosesa na Alone wendekele ngwendi, 
“Tundeni, yeni na vaIsalele! Sezeni lifuti lyange! Yeni mukalemese Shukulu 
Kalunga, ngwe mumwalombele.  

32Yeni amo na vimanga veni, na vimembe, na vingombe ngwe mumunendeka. Co 
lalo njilombeleleniko civezikiso.” 

33Vaka-Ingito vasindiiye vanu ngeci vazambule kutunda mu lifuti, co vendekele 
ngwavo, “Yetu voshe tukatsa nga kumutundumo muno.” 

34Ngecivene, vanu vashulisile vitikilo vyavo na mikasha ya musima, co 
vavizengelele a vinanga, vavyambatele a vitsili vyavo.  

35Co vaIsalele valingile ngwe mwavalekele Mosesa, valombele vaka-Ingito 
vyakuzala vya senga vya ngolinde na siliva na vuzalo lalo.  

36 Shukulu Kalunga walingisile vaka-Ingito kusingimika vanu va Isalele kuvana 
vije vivavalombele. Mu ngila eyi mukemwo vaIsalele vambatele vufuko vwa 
vaka-Ingito.  

VaIsalele vatunda mu Ingito 

37VaIsalele vatundile mu Lamesese a mendi vaile ku Sukote. Vanalume vapwile 
600, 000, kwakako vanakazi na vanike.  

38Co mbunga yakama ya vanu veka vaile amo navo na matanga a vimanga, na 
vimembe, na vingombe.  

39Vatikile makende akujeneka musima a mikasha ije vatundile nayo ku Ingito, 
omwo vavashekele cishitumukila mu Ingito, co kuvakele na simbu yakuvwaesela 
cimweja vyakulya vya vungenzi.  

40 VaIsalele vakele mu Ingito myaka 430.  

41Co a litangwa lije vene vamanesele myaka 430, miyati yoshe ya vanu va 
Shukulu Kalunga vatundile mu Ingito.  

42Vukevwo vutsiki vuje vwavanyungile Shukulu Kalunga omo wavatuwisile mu 
Ingito. Ovu vukevwo vutsiki vumo vwakulikundika kuli Shukulu Kalunga ku 
visemwa vyoshe vya kulutwe, vutsiki vuje vaIsalele vanapande kuvunyunga.  

Mashiko aa Ciwano ca Pasovala 

43Co Shukulu Kalunga wendekele kuli Mosesa na Alone ngwendi, “Awa akewo 
mashiko aa Ciwano ca Pasovala. Kukwesi muka-kwija akalya ku vyakulya vya 
Ciwano ca Pasovala, 

44oloni ndungo asa kulyako nga akulivanga munamutuula.  

45Oloni munu uje naija nakukala neni kasimbu lika, nambe uje naija lika 
mukupanga, kesi alyeko.  

46 Vyakulya evi vakavilile lika mu njuvo muje muvanavivwaeselele, kesi 
vakavituwise anja embwe. Co kesi mukapokole lalo citsiya ca uje cimuna.  

47Mbunga yoshe ya Isalele vanapande kunyunga ciwano eci, 

48oloni kukwesi munu wakujeneka kutuuka akalyako. Nga muka-kwija natungu 
akati keni ashaka kulisamba a Ciwano ca Pasovala mukulemesa Shukulu Kalunga, 
co munapande akulivanga kumutuula na vanalume voshe va ku njuvo yendi. 
Asinoni mukamupangesa ngwe umo wa vaIsalele, co akakala amo neni mu 
ciwano.  

49Kukakala lishiko limo kuli vanu va Isalele na kuli vaka-kwija ava vanatungu 
akati keni.” 

50Co vaIsalele voshe vononokele nakulinga vije vyashikile Shukulu Kalunga kuli 
Mosesa na Alone.  

51A litangwa lije Shukulu Kalunga watuwisile miyati ya vaIsalele kuvatundisa mu 
Ingito.  

Kutuuka 13 

Kukundika va ntwatwa 

1Shukulu Kalunga wendekele kuli Mosesa ngwendi,  

2 ”Kundika va ntwatwa voshe va vanalume kuli yange, omwo ntwatwa na 
ntwatwa wa munalume wa vaIsalele na ava va tusitu vakulivanga kusemuka 
vakundama kuli yange.” 

Ciwano ca Makende Akujeneka Musima 

3Asinoni Mosesa wendekele kuli vanu ngwendi, “Anukeni litangwa eli, omwo a 
litangwa eli likelyo mwatundile mu Ingito kuje mwakele mu vunzinda. Eli likelyo 
litangwa lije Shukulu Kalunga wamituwisile na livoko lyendi lya nzili. Co kesi 
mulye makende akwaka musima.  

4A litangwa lya lelo, likelyo limunatundu mu Ingito, ku ngonde yakulivanga ya 
Avive.  

5Omwo Shukulu Kalunga akamitwala mu lifuti lya vaKanana, na vaHiti, na 
vaAmoli, na vaHivi, na vaNjevushi, lifuti lije lyalisingile na vakukulwila veni 

kumyanalyo, lifuti lije lyalivwa, nevi vyakujenekamo vyai, co mukanyunga 
ciwano eci a mwaka na mwaka ku ngonde yakulivanga. 

6Ngecivene, munapande kulya makende akujeneka musima a matangwa atanu na 
avali, co a litangwa lyamucitanu na avali lingileni Shukulu Kalunga ciwano 
cakumulemesa.  

7Omwo a matangwa atanu na avali kumwapandele kulya makende akwaka 
musima, kesi kukakale musima nameme makende a musima mu lifuti lyeni 
lyoshe.  

8Omo ciwano cishangumuka, lekeni vana veni va vanalume ngweni mukalinga eci 
omwo a vyuma vije vyalingile Shukulu Kalunga kuli yeni akumitundisa mu Ingito.  

9Ngecivene, kunyunga eci ciwano cikapwa canukiso, ngwe cuma cakukutiiya ku 
livoko lyeni nambe a luholo lweni. Cikamyanukisa ngeci mukatwaleo 
mukwambulula Lishiko lya Shukulu Kalunga na vilongesa vyendi, omwo Shukulu 
Kalunga wamitundisile mu Ingito na livoko lyendi lya nzili.  

10Co nyungeni vilongesa vya ciwano eci a mwaka na mwaka a simbu ije 
ivanacimika.  

Va ntwatwa 

11 “Shukulu Kalunga akamitwala mu lifuti lya vaKanana, lije lyalisingile 
nakumikulaesalyo, yeni na vakukulwila veni. Omo akamyanalyo,  

12 co munapande kulambula mwana woshe wa munalume wa ntwatwa kuli 
Shukulu Kalunga. Vimuna veni va nkomba vakulivanga kusemuka vanakundama 
kuli Shukulu Kalunga,  

13oloni munapande kukula cimulu woshe wa nkomba wakulivanga kusemuka 
nakulambula muna manga mu mwela wendi. Nga kuushaka kukula uje cimulu, co 
mupokole mukoshi. Co lalo munapande kukula vana veni voshe va vanalume va 
va ntwatwa.  

14Kulutwe, omo munove wa munalume akakwihula a lishiko eli ngwendi 
linanunguluka vatijo, co ukamukumbulula ngwove, ‘Shukulu Kalunga 
watutundisile mu Ingito na livoko lyendi lya nzili, muje twakele mu lifuti lya 
vunzinda.  

15Omo mwene wa Ingito wakaluwisile mbunge yendi wavyanene kutwecela ngeci 
tuye, co Shukulu Kalunga watsiile va ntwatwa voshe va vanalume mu lifuti lya 
Ingito, amo na vimuna va nkomba vakulivanga kusemuka. Omu mukemwo 
mutukakombelelela Shukulu Kalunga cimuna woshe wa nkomba wakulivanga 
kusemuka, oloni tukakula vana vetu va ntwatwa va vanalume.  

16Lishiko eli likapwa canukiso, ngwe cuma cakukutiiya a mavoko eni nambe ku 
maholo lweni, likatwanukisa ngeci Shukulu Kalunga watutundisile mu Ingito na 
livoko lyendi lya nzili.’” 

Manda ya lishelwa na manda ya tuhya 

17Omo mwene wa Ingito wecelele vanu va Isalele vaye, Njambi kavetisile mu 
tapalo yakuya ku cikuma ca ku Filisitiya, nameme ikeyo yapwile ngila yaihi. 
Njambi wayongwele ngwendi, “Kunjishaka ngwange vanu vatengulule viyongola 
vyavo veluke ku Ingito omo vakamona ngeci valinakuya nakulwa.” 

18Ngecivene, Njambi wavendesele mu ngila yakulizenga yakwita mu mambo ku 
Lishali lyakuvenga. Co vaIsalele voshe vambatele vitwa vya nzita.  

19 Mosesa wambatele muvila wa Yosefa, ngwe Yosefa wavasingisile cisingo ca 
cikulaeso ngeci vakacilinge, omwo ikeye wendekele ngwendi, “Omo Njambi 
akamipatula, mwapande kwambata muvila wange nakuutundisa ku mutambela 
uno.” 

20Co vaIsalele vatundile ku Sukote, vakatungile cilombo cavo ku Etame kumukulo 
wa mambo.  

21A simbu ya mutanya Shukulu Kalunga watwamene kulutwe lwavo mu manda 
ya lishelwa nakuvamwesa ngila, co a simbu ya vutsiki watwamene mu manda ya 
tuhya nakuvatwila ceke, ngeci vase kwenda vutsiki na mutanya.  

22Co manda ya lishelwa yavatwamenene ku mutanya, na manda ya tuhya 
yavatwamenene ku vutsiki, simbu yoshe kuvyavasezele.  

Kutuuka 14 

VaIsalele vajavuka Lishali Lyakuvenga 

1Asinoni Shukulu Kalunga wendekele kuli Mosesa ngwendi,  

2 “Leka vaIsalele veluke kunima, vakatunge cilombo kulutwe lwa Pi Hahilote, 
mukati ka Mingendole na Mema a Kalunga Akuvenga, kuyehi na Mbale Zefone.  

3Co mwene wa Ingito akayongola ngwendi vaIsalele valinakwendangana 
nakulizenga mu lifuti, vanazimbala mu mambo.  

4Ngecivene, njikakaluwisa mbunge ya mwene, akamikava oloni njikamuhyana na 
nzita yendi, co eci cikanjinenela kasingimiko. Asinoni vaka-Ingito vakanjizivuka 
ngwavo kuma yange njapwa Kalunga.” Co vaIsalele valingile ngwe muvavalekele.  

5Omo mwene wa Ingito vamulekele ngwavo vanu va Isalele vanavomboloka, co 
ikeye na vamyata vendi vatengulwile viyongola vyavo vendekele ngwavo, “Vika 
tunatavela vaIsalele ngeci vavomboloke? Ololo tunajeneka vinzinda vetu! “ 

6Asinoni mwene wavwaesele likalu lyendi lya nzita amo na mashwalale vendi.  

7Co wavwaesele makalu endi oshe, amo na aje amavwa manene akupwa 600, na 
vamyata vawo vaka-kuwendesa.  

8Co Shukulu Kalunga wakaluwisile mbunge ya mwene, co ikeye wakavele 
vaIsalele, vaje vatuukile nakulisamba. 

9Mashwalale voshe va Ingito, na tuvalu voshe, na makalu, na vaka-kuwendesa 
vakavele vaIsalele, vavawanene kuje kuvatungilile cilombo cavo ku Lishali 
Lyakuvenga kuyehi na Pi Hahilote na Mbale Zefone.  

10Omo vaIsalele vamwene mwene na mashwalale vendi vakina likuluta 
valinakwija mukuvalwisa, co vazivile manene lyova, co vatambekele kuli Shukulu 
Kalunga ngeci avakwase.  

11Co vendekele kuli Mosesa ngwavo, “Kuma kumwesi vimbumbo mu Ingito! 
Kuma watunene muno mu mambo ngeci twakutsilemo ndi? Kenga oni eci 
ciwunalingi cakututundisa mu Ingito!  

12Kuma kutwakulekele omo te kanda twije ngwetu eci cikalingiwa? Twakulekele 
ngwetu twecele tupwe vinzinda va vaka-Ingito. Mwamuvwa kupwa vinzinda 
kutuvakana kutsila muno mu mambo.” 

13Mosesa wavakumbulwile ngwendi, “Kesi muzive lyova! Simpeni lika, 
mukamona evi vyakalinga Shukulu Kalunga mukumyamena ku litangwa lya lelo, 
ava vaka-Ingito kumukasa kuvamona lalo.  

14 Shukulu Kalunga ikeye akamilwilako, yeni nacimo cai cimukalinga.” 

15Shukulu Kalunga wendekele kuli Mosesa ngwendi, “Omwo vikajo 
mulinakutambeka ngeci vamikwase? Leka vanu vaye kulutwe.  

16Jundula mulamu wove, co wolwele akamwa ya mema a kalunga, co mema 
akalyangunuka, vaIsalele vakasa kwenda a livu lyakuma.  

17Njikakaluwisa vimbunge vya vaka-Ingito ngeci vakavakave munima, co 
njikawana kasingimiko akuhyana kwange ali mwene, na mashwalale vendi, na 
makalu endi, na vaka-kuwendesa vendi.  

18Omo yange njikavafungulula, co vaka-Ingito vakazivuka ngeci yange njapwa 
Kalunga.” 

19Cooni kangelo ka Njambi, uje wakele kulutwe lwa mbunga ya vaIsalele, 
welukile munima yavo, co ije manda ya lishelwa lalo yelukile kunima yavo noo 
yakele 

20mukati ka vaka-Ingito na vaIsalele. Co lishelwa lyalingisile lisusulungu kuli 
vaka-Ingito, oloni lyatwile ceke kuli vanu vaIsalele, co vaje mashwalale va Ingito 
na mbunga ya Isalele kuvasele kuliwana vutsiki vwoshe.  

21Mosesa wolwele livoko lyendi akamwa ya mema a kalunga, co Shukulu Kalunga 
wahuwisile lihunzi lyakama lyatundile mu ngangela. Lihunzi lyahuhwile vutsiki 
vwoshe, co mema a kalunga omine cau. Co mema alyangunukile,  

22ngecivene, vaIsalele vajavukile a mema a kalunga nakwenda a livu lyakuma. 
Mema emanene noku-noku ngwe vivumbe, ngeci vanu vendele mukati ka 
vivumbe vya mema.  

23Co vaka-Ingito vakavele vaIsalele munima cwi na mu mema a kalunga na tuvalu 
twavo twoshe, na makalu, na vaka-kuwendesa.  

24A mungulungengu, simbu kanda kukye, Shukulu Kalunga wakele mu manda ya 
tuhya na mu manda ya lishelwa, wakengele asi ku mbunga ya vaka-Ingito, co 
wavauya-wuyisile.  

25Mavalo a makalu avo atomenene, ngeci vakevo vakele mu vukalu. Co vaka-
Ingito vendekele ngwavo, “Tusezeni ava vanu Shukulu Kalunga alinakuvalwilako, 
co alinakulwisa yetu.” 

26Co Shukulu Kalunga wendekele kuli Mosesa ngwendi, “Olola livoko lyove 
akamwa ya mema a kalunga ngeci mema akupule vaka-Ingito na makalu avo amo 
na vaka-kuwendesa.” 

27Ngecivene, Mosesa wolwele livoko lyendi akamwa ya mema a kalunga, co omo 
litangwa lyatuukile mema alifwikile nakwiluka mu mwela wao. Co vaka-Ingito 
vesekele kutewa kutunda mu mema, oloni Shukulu Kalunga wavombilile mu 
mema.  

28Mema elukile afwikile makalu, na vaka-kuwendesa, co mbunga yoshe ya vaka-
Ingito vaje vakavele vaIsalele vanyongele mu mema a kalunga, naumo wai 
wasaleleo.  

29Oloni vaIsalele vendele a livu lyakuma cau, co vendele mukati ka vivumbe vya 
mema noku-noku.  

30Likelyo litangwa lije Shukulu Kalunga wamenene vanu vaIsalele kuli vaka-
Ingito, co vaIsalele vamwene mitunu ya vaka-Ingito vanalala vanatsi ku ngenge 
ya mema a kalunga.  

31Omo vaIsalele vamwene nzili yakama ya Shukulu Kalunga yahyanene nayo 
vaka-Ingito, vakomokele Shukulu Kalunga nakukulaela kuli ikeye nakukulaela 
lalo muli ngamba yendi Mosesa.  

Kutuuka 15 

Mwaso wa Mosesa 

1 Asinoni Mosesa na vaIsalele vembile mwaso ou kuli Shukulu Kalunga ngwavo, 
“Njikembila kuli Shukulu Kalunga, omwo ikeye nahyana na nzili. Nombila tuvalu 
na vaka-kulondao mu mema a kalunga.  

2 Shukulu Kalunga ikeye nzili yange omu mukemwo njilinakumwimbila, omwo 
nanjamena. Ikeye Njambi yange, co njikamushangazala, ikeye Njambi ya tate, co 
njikamwimbila a vukama vwendi.  

3Shukulu Kalunga ikeye nanjilwilako nzita, lizina lyendi lyapwa Shukulu Kalunga.  

4 “Ikeye wombilile mbunga ya vaka-Ingito na makalu avo mu mema a kalunga, 
vamyata vavo vavavwa vakupukile mu Mema a kalunga Akuvenga.  

5Co mema a kalunga akulova avakupwile, co vakaselyamene kwisi ngwe limanya.  

6 “Yove Shukulu Kalunga, livoko lyove lya nzili lya cilyo linapu lyakukomokesa na 
nzili, linashandangana vitozi voshe njwa!  

7Mu vukama vwa nzili yove unombila vaka-n̄ole vove, vukalu vwove vushukuma, 
co vulinakuvenyeka ngwe vishati.  

8Wahwiminine a mema a kalunga, co mema a kalunga alikungwiiye amo kupwa 
mutumbo waulaja, wemanene lwii ngwe civumbe, co nzinga ya mema a kalunga 
yemukile ngwe mavele akukonda.  

9Citozi wendekele ngwendi, ‘Njikavakava, co njikavakwata, njikaangununa 
vufuko vwavo, co njikambata vyoshe vinjishaka, njikashomona mukwale wange, 
co njikavanyongesa na livoko lyange.’  

10Yove Shukulu Kalunga wahuwisile lihunzi lyove, co mema a kalunga avafwikile, 
vaselyamene ngwe shumbu mu mema akukomokesa.  

11 “Yove Shukulu Kalunga, iyajo nalifu nove akati ka vinjambi? Iyajo nalifu nove, 
wakukomokesa kukujela? Iyajo asa kupanga vikomokeso na vilinga vya nzili 
ngwe yove?  

12Wemikile livoko lyove lya cilyo, co livu lyalewile vitozi vetu.  

13 “Omwo cizemo cove cije kucesi kutenguluka, unatwamenena vanu vaje 
vawakulile, a nzili yove wavatwamenenene ku mutambela wove wakujela.  

14Miyati ya vanu vaje vazivileko vajajele omwo lyova, vaFilisitiya vavupukile na 
lyova lyakukomokesa.  

15Vantwama va ku Endome valikomokelele, vanalume va nzili va ku Mowavi 
valijajelele, vanu va mu Kanana vezokele vimbunge.  

16Lyova lyakama na munjunju vyawililile ali vakevo omwo vanamono nzili yove, 
Yove Shukulu Kalunga, co vakevo vemanene na lyova noo vanu vove vetile, vanu 
vove vaje vaunafuku.  

17Ukavanena nakuvatungisa a munkinda wove, mwela uje waangwile kupwa 
vukalo vwove, yove Shukulu Kalunga, mwela uje wakujela uunatungu na mavoko 
ove vavenya.  

18Yove Shukulu Kalunga, ukashwana ku myaka yoshe.” 

Mwaso wa Milyamu 

19VaIsalele vendele mu mema a kalunga a livu lyakuma cau. Oloni omo makalu a 
vaka-Ingito na tuvalu twavo na vaka-kulondao vakovelele mu mema a kalunga, 
co Shukulu Kalunga welwisile mema, ngeci avakupwile.  

20Asinoni muka-kwimanena wa munakazi Milyamu, ndokazi ya Alone, 
wambatele kambulumbumba kendi, co vanakazi voshe vamukavele, nakwimba 
tumbulumbumba twavo nakukina.  

21Milyamu wavembilile mwaso ngwendi, “Mwimbileni Shukulu Kalunga, omwo 
ikeye nahyana na nzili, ikeye nombila tuvalu na vaka-kulondao mu mema a 
kalunga.” 

Mema akulula 

22Asinoni Mosesa watwamenenene vanu va Isalele kutunda ku Lishali 
Lyakuvenga nakweta mu mambo ya Shule. A matangwa atatu vendele mu 
mambo, oloni kuvawanene mema. 

23Asinoni vetele ku mutambela uje uvatumbwile Mala, oloni mema akele kuje 
apwile akulula kuvasele kuwanwa. Mukemwo vatumbwile mwela uje ngwavo 
Mala.  

24Co vanu valinyengelele kuli Mosesa vamwihwile ngwavo, “Vikajo tunwa?” 

25Co Mosesa walombelele manene kuli Shukulu Kalunga, co Shukulu Kalunga 
wamumwesele cipunzu ca citi ngeci wacumbilile mu mema, co mema emukile 
amavwa kuwanwa. Co kuje Shukulu Kalunga wavanene mashiko akuyoya nawo, 
co kuje lalo wavesekele 

26wendekele ngwendi, “Nga munjononoka nakulinga mwamuvwa ku mesho 
ange, nakunyunga mashiko na vizilika vyange, co kunjikamihisa na mishongo 
ngwe ije njahisile nayo vaka-Ingito, omwo yange njapwa Kalunga, uje muka-
kumikangwisa.” 

27Asinoni vetele ku Elime, kuje kwakele masima a tuvwelu-vwelu likumi na avali 
na mashakavale makumi atanu na avali, co vatungile cilombo cavo kuyehi na 
mema.  

Kutuuka 16 

Maana* na makokwa 

1Mbunga yoshe ya vaIsalele vakatukile vatundile ku Elime, co a matangwa likumi 
na atanu ku ngonde yamucivali omo vanatundu laja mu Ingito, vetele ku mambo 
ya Sine, ije yakele mukati ka Elime na Munkinda wa Sinai.  

2Muje mu mambo voshe valinyengelele kuli Mosesa na Alone,  

3co vendekele kuli vakevo ngwavo, “Nga Shukulu Kalunga watutsiilile mu Ingito 
na livoko lyendi! Kuje twatumbamene ku vindeo vya situ nakulya vyakulya 
vyakukuta ngwe mutunashakela. Oloni yeni munatunene muno mu mambo 
mukututsisa ku njala, yetu voshe.” 

4 Asinoni Shukulu Kalunga wendekele kuli Mosesa ngwendi, “Ololo yeni voshe 
njikamyana vyakulya vyakutunda mwilu vije vikanyoka ngwe nyonzi. Co vanu 
vakatuukila anja a litangwa na litangwa nakunona vyakulya vyakupwa a litangwa 
lije vene. Mu ngila eyi vene njilinakuveseka njimone nga vasa kukava mashiko 
ange nambe embwe.  

5A litangwa lyamucitanu na limo, vakanona vyakulya vyakupwa mu matangwa 
avali, nakuvivwaesa.” 

6Co Mosesa na Alone vendekele kuli vaIsalele voshe ngwavo, “Cingwezi cino 
mukazivuka ngeci Shukulu Kalunga ikeye wamitundisile mu lifuti lya Ingito.  

7Ku mutondo mukamona vumpau vwakuvyazima vwa ku mesho a Shukulu 
Kalunga. Ikeye nazivi kutatoka kweni kumulinakumutatwesa. Omwo vikajo 
mulinyengela kuli yetu! Yetu veyajo? Yetu tunapu vaka-kunyunga kushika 
kwendi lika.” 

8Asinoni Mosesa wendekele ngwendi, “Ikeye Shukulu Kalunga akamyana situ 
imukalya ku cingwezi na makende amangi ku simbu ya mutondo, omwo ikeye 
nazivi kutatoka kweni mulinakumutatwesa. Omo yeni mulinyenga 
nakututatwesa, kumutatwesa yetu embwe, oloni mulinakulinyenga nakutatwesa 
Shukulu Kalunga.” 

9Mosesa wendekele kuli Alone ngwendi, “Leka mbunga yoshe vaije nakwimana 
ku mesho a Shukulu Kalunga, omwo ikeye nazivi kulinyenga kwavo.” 

10Co omo Alone walekele mbunga yoshe ya Isalele, cooni, omo vakengele mu 
mambo, vamwene vumpau vwakuvyazima kwa Shukulu Kalunga vwasholokele 
mu lishelwa.  

11Co Shukulu Kalunga wendekele kuli Mosesa ngwendi,  

12 “Njinazivi kulinyenga kwa vaIsalele. Valeke ngwove ku cingwezi vakalya situ, 
co ku mutondo vakalya makende ngwe muvanashakela. Asinoni vakazivuka ngeci 
yange Kalunga njapwa Njambi yavo.” 

13Co ku cingwezi vutanga vwakama vwa makokwa vwapulwile vwawililile mu 
cilombo cavo, co ku mutondo kwakele mbundu yazengelekele cilombo cavo 
coshe.  

14Omo mbundu yakakumukile, co kwakele tuma twatundondo twafwile ngwe 
mavanda akamwa ya livu muje mu mambo. Co tuketwo twapwile ngwe lime 
lyakukonda.  

15 Omo vaIsalele vavimwene, co kuvavizivukile ngwavo vinapu vika, ngeci 
valihozwele umo na mukwavo ngwavo, “Vikevi?” Co Mosesa wavalekele ngwendi, 
“Evi vikevyo vyakulya vyanamyana Shukulu Kalunga ngeci mulye.  

16Shukulu Kalunga nashikile ngwendi munu na munu akungulule ngwe 
mwanashakela, malita avali ku munu na munu kupwisa ngwe ku vanu vali mu 
njuvo yendi.” 

17Co vaIsalele valingile ngacije, vamo vakungile vyavingi, vamo vyavindondo.  

18 Omo vavyesekele, vaje vakungulwile vyavingi kuvakele navyavingi manene, co 
vaje vakungulwile vyavindondo kuvalyesekelele lalo manene, co munu na munu 
wakungulwile ngwe mwanapwisila njala yendi.  

19Co Mosesa wavalekele ngwendi, “Naumo wai akasezako vya imene.” 

20Oloni vamo kuvatolililile kuli Mosesa, valitulikilileko mulale, co alikaki 
mutondo vyoshe vyashulile mainyo vyavolele nakunika. Co Mosesa waluvalele 
navo.  

21A mutondo a mutondo munu na munu wakungulwile ngwe mwanapwisila njala 
yendi, oloni omo litangwa lyalondele njamba, vije vyasalele asi vyasosonyokele.  

22Co a litangwa lyamucitanu na limo vakungulwile vyakulya vya matangwa avali, 
malita awana ku munu na munu. Co omo mbunga yoshe ya vantwama vezile kuli 
Mosesa vamulekele vyuma evi,  

23 Mosesa wendekele kuli vakevo ngwendi, “Shukulu Kalunga nashiki ngwendi 
imene likapwa litangwa lyakujela lyakuhwima, lyakukundika kuli ikeye. Co oceni 
vimushaka kwoca ku litangwa lya lelo, co telekeni vimushaka kuteleka. Vyoshe 
evi vikasalao vyakeleni kumukulo ngeci vikapwe vya imene.” 

24Co vatulikile vije vyasaleleo noo alikaki, co kuvyaviile nameme kuvola, ngwe 
mwavashikile Mosesa.  

25Co Mosesa wendekele ngwendi, “Lyeni evi lelo, omwo lelo linapu Litangwa 
Lyakuhwima* livanakundika kuli Shukulu Kalunga, co kumukawana lalo 
vyakulya anja ya cilombo embwe.  

26Munapande kukungulula vyakulya vya matangwa atanu na limo, oloni a 
litangwa lyamucitanu na avali, likelyo Litangwa Lyakuhwima, co vyakulya 
kuvikakalako.” 

27A litangwa lyamucitanu na avali vanu vamo vatuukile ngeci vakakungulule 
vyakulya, oloni kuvaviwanene.  

28Asinoni Shukulu Kalunga wendekele kuli Mosesa ngwendi, “Visimbu vingai 
yeni vanu mukavyana kwononoka kushika kwange?  

29Anukeni ngweni yange Kalunga njamyana Litangwa Lyakuhwima, ngeci a 
litangwa lyamucitanu na limo njikamyana vyakulya vyakupwisa a matangwa 
avali. Co a litangwa lyamucitanu na avali munu na munu akale kuje vene ali, 
kapandele kutundako.” 

30Co vanu vahwimine a litangwa lyamucitanu na avali, kuvapangele vipangi.  

31 Co vanu va Isalele vatumbwile vyakulya evi ngwavo maana. Vikevyo vyalifwile 
ngwe vimbuto vyavindondo vyakutoka, vutovalesi vwavyo vwalifwile ngwe 
makende amapuzuzu akulinga na vuki.  

32Mosesa wendekele ngwendi, “Shukulu Kalunga watushikile kutulikilako maana 
amo vatekulwila vetu, co vakevo vakamone vyakulya evi vyatwanene kuvilya mu 
mambo omo watutundisile mu Ingito.” 

33 Co Mosesa walekele Alone ngwendi, “Ambata njava, wakemo malita avali a 
maana, co yake ku mesho a Shukulu Kalunga mukuyinyungila vatekulwila vetu.” 

34Ngwe omo Shukulu Kalunga washikile Mosesa, co Alone waakele njava kulutwe 
lwa Cikasa ca Cikumiiyo*, ngeci vase kuyinyungilako.  

35 VaIsalele valile maana a myaka makumi awana, noo vetele mu lifuti lya 
Kanana, muje vatungile.  

36(Seteko ya vije vyakuma a simbu ije yapwile malita makumi avali. ) 

Kutuuka 17 

Mema akutunda mu limanya 
(Kul 20:1-13) 

1Mbunga yoshe ya vaIsalele vatundile ku Mambo ya Sine, co vajalozokele ngwe 
mwavashikile Shukulu Kalunga. Vakatungile cilombo ku Lefindime, oloni kuje 
kukwakele mema akunwa.  

2Co valinyengelele kuli Mosesa nakwendeka ngwavo, “Twane mema tunwe.” 
Mosesa wavakumbulwile ngwendi, “Omwo vikajo mulinakulinyengela kuli 
yange? Omwo vikajo mulinakweseka Shukulu Kalunga?” 

3Oloni vanu va Isalele vakele na lihwila manene, co anga vatwaleleo kulinyengela 
kuli Mosesa. Vendekele ngwavo, “Omo vikajo watutundisilile mu Ingito ngeci 
wakututsise na vana vetu na vimuna vetu ku lihwila?” 

4Co Mosesa watambekele nakulombela kuli Shukulu Kalunga wendekele 
ngwendi, “Vatijo njilinga na vanu ava? Vakevo vanesi kunjasha mamanya.” 

5Co Shukulu Kalunga wendekele kuli Mosesa ngwendi, “Ya na vantwama vamo va 
Isalele, twama kulutwe lwa vanu, ambata mulamu wove uje wapupisile a Nailo.  

6Yange njikakala kulutwe lwove a limanya a Munkinda wa Sinai. Pupa a limanya, 
co mema akatuukako ngeci vanu vakanwe.” Co Mosesa walingile ngacije ku 
mesho a vantwama va Isalele.  

7Mwela uje vautumbwile Masa na Meliva, omwo vaIsalele valinyengele 
nakweseka Shukulu Kalunga omo vehwile ngwavo, “Kuma Shukulu Kalunga ali 
netu ndi?” 

VaIsalele valwa nzita na vaAmaleke 



143 

©The Bible Society of Zambia, 2006. 

 

8VaAmaleke vezile nakulwisa vaIsalele ku Lefindime.  

9Co Mosesa wendekele kuli Yoshwa ngwendi, “Angula vanalume vamo ngeci 
imene vaye nakulwa na vaAmaleke. Co yange njikemana a lilundu nakukwatelela 
mulamu uje wanjilekele Njambi kuwambata.” 

10Ngecivene, Yoshwa walingile ngwe mwamushikile Mosesa, co walwile na 
vaAmaleke, co Mosesa, na Alone, na Hule valamatele akamwa ya lilundu.  

11Omo Mosesa wolwele mavoko endi, co vaIsalele vahyanene, oloni omo 
wawisile mavoko endi, co vaAmaleke vashangumukile kuhyana.  

12Omo mavoko a Mosesa ajukile, Alone na Hule vamunenelele limanya ngeci 
atumbameo, co vakevo vemanene kuyehi nendi vajundwile mavoko endi, 
vawakwatelele noo litangwa lyatokele.  

13Co mu ngila eyi vene Yoshwa wahyanene nakufungulula vaAmaleke.  

14 Asinoni Shukulu Kalunga wendekele kuli Mosesa ngwendi, “Soneka vin̄anda 
evi vyakuhyana mu livulu, ngeci vikapwe canukiso. Co lalo leka Yoshwa ngwove 
njikanyongesa vaAmaleke voshe njwa.” 

15Co Mosesa watungile mutula nakuuluka lizina ngwendi “Shukulu Kalunga ikeye 
Muka-kunjihyanesa.” 

16Co wendekele ngwendi, “Eci cinasholoka omwo njakulaelele kuli Shukulu 
Kalunga! Shukulu Kalunga anga akatwalao kulwa na vaAmaleke ku visemwa vya 
kulutwe! “ 

Kutuuka 18 

Yetolo asikamesa Mosesa 

1Yetolo ishemweno ya Mosesa, wapwile muka-kukombelela wa ku Mindyani, 
wazivile vyuma vyoshe vije Njambi vyalingile kuli Mosesa na kuli vanu va Isalele 
omo wavatundisile mu Ingito.  

2Ngecivene, Yetolo waile kuli Mosesa, wamutwalelele munakazi wendi Zipola uje 
yamusezelele,  

3 amo na vana vendi vavali va vanalume, umo lizina lyendi Ngeleshome (omwo 
Mosesa wendekele ngwendi, “Yange nji muka-kwija mu lifuti lya vungenzi,”) 

4co mukwavo lalo wamulukile lizina lyendi Elyezele (omwo Mosesa wendekele 
ngwendi, “Njambi ya tate wanjikwasele nakunjamena akushaka kunjitsiya kuli 
mwene wa Ingito.”) 

5Co Yetolo ishemweno ya Mosesa wezile amo na munakazi wa Mosesa na vana 
vendi vavali mu mambo muje Mosesa watungile cilombo ku munkinda wa 
Njambi.  

6Co watumine lijwi kuli Mosesa ngwendi, “Yange ishomweno Yetolo njilinakwija, 
na munakazi wove, na vana vove vavali.” 

7Ngecivene, Mosesa wavasheshele, co waliwanene navo, watsikamene kulutwe 
lwendi, wamutsembele. Asinoni valihozwele viindu vyavo, co vakovelele mu 
mbalaka ya Mosesa. 

8Asinoni Mosesa walekele Yetolo vyuma vyoshe vije vyalingile Shukulu Kalunga 
kuli mwene na kuli vanu va ku Ingito omo wovwele vaIsalele. Co wamulekele lalo 
naa vukalu vawanene a ngila, nomwo mwavamenene Shukulu Kalunga.  

9Omo Yetolo wazivile vyoshe evi, co wavwaelelele omwo a vyuma vyoshe 
vyavivwa vije vyalingile Shukulu Kalunga kuli vaIsalele akuvamena ku mavoko a 
vaka-Ingito.  

10Co wendekele ngwendi, “Shangazaleni Shukulu Kalunga, uje wamyamenene 
kuli mwene na kuli vanu va mu Ingito! Shangazaleni Shukulu Kalunga, uje 
wamenene vanu vendi ku vunzinda!  

11Ololo njazivuka ngwange Shukulu Kalunga wapwa wakama manene kuhyana 
vinjambi voshe, omwo ikeye walingile eci omo vaka-Ingito vapangesele 
mwamuvi vaIsalele na cizindo cakufwa ngacije.” 

12Asinoni Yetolo ishemweno ya Mosesa walambwile mulambu wa kwenyeka 
woshe wamutunu kuli Njambi amo na vin̄ombelo vikwavo. Asinoni Alone na 
vantwama voshe va Isalele valile amo nendi vyakulya vyakujela ku mesho a 
Njambi.  

Kwangula maako 
(Kwi 1:9-18) 

13Alikaki Mosesa wakele nakusompa milonga akati ka vanu, co wongamene 
manene kutunda ku mutondo nakweta ku vutsiki.  

14Omo Yetolo wamwene vyuma vyoshe vije vyalingile Mosesa, co wamwihwile 
ngwendi, “Evi vyoshe ulinakulinga kuli vanu vinapu vikajo? Omwo vikajo 
ulinakulinga evi ove lika, vanu valinakwimana kuno kutunda ku mutondo 
nakweta ku vutsiki mukukwihula lika?” 

15Mosesa wamukumbulwile ngwendi, “Njinapande kulinga eci omwo vanu 
valinakwija kuli yange nakunjihula cizango ca Njambi.  

16Omo vanu vavali vali na vin̄anda, co vaija kuli yange ngeci njiwane iya umo 
akati kavo ali na mulonga nambe uje navwaesa, co njivaleka kushika kwa Njambi 
na mashiko endi.” 

17Asinoni Yetolo wendekele ngwendi, “Eci kuwesi nakucilinga mu ngila yaivwa. 

18Ulinakulijukisa yove vavenya, na vanu ava lalo valinakujuka. Eci cinapu cipangi 
cakama kucilinga ove lika.  

19Ngecivene, njitolilile njikunangule mwamuvwa, Njambi akakala amo nove. 
Mwamuvwa kuli yove kwimanena vanu kuli Njambi nakunena milonga yavo kuli 
ikeye. 

20Co yove unapande kuvalongesa kushika kwa Njambi nakuvalongesa ngila ije 
ivanapande kwendelamo, na vipangi vije vivanapande kupanga.  

21Oloni unapande kwangula vanalume vamo vakunyanyama uvemike vapwe 
vantwama va vanu, vantwama va makulukazi, na ava va viita, na ava va makumi 
atanu, na ava va likumi. Vakevo vanapande kupwa vanalume vakukomoka 
Njambi, va vushunga, vaka-kuzinda lizika-kanwa.  

22Vakevo vapwe maako va vanu simbu yoshe. Co vakevo vakanene lika vin̄anda 
vije vyavikalu kuli yove, oloni vakevo vasa kushungamesa vin̄anda vyoshe vije 
vyavindondo. Eci cikapwa cacasi kuli yove, nga vakevo valipangela citele cove.  

23Co nga yove ulinga eci, ngwe kushika kwa Njambi, co kuukajuka, vanu voshe 
ava vasa kuya ku vinjuvo vyavo, omwo vin̄anda vyavo vinahu.” 

24Co Mosesa wanyungile kunangula kwa ishemweno Yetolo.  

25Waangwile vanalume vakunyanyama akati ka vaIsalele voshe. Co wavapwisile 
vantwama va makulukazi, na ava va viita, na ava va makumi atanu, na ava va 
likumi.  

26Vapwile maako va vanu simbu yoshe, co vanenele lika vin̄anda vyavikalu kuli 
Mosesa, oloni vakevo vasompele lika vin̄anda vyavindondo akati kavo.  

27Asinoni Mosesa walisalesele na ishemweno Yetolo, co Yetolo welukile kwimbo 
lyavo.  

Kutuuka 19 

VaIsalele ku Munkinda wa Sinai 

1A litangwa lyakulivanga ku ngonde yamucitatu omo vaIsalele vanatundu laja mu 
Ingito, co vetele ku Mambo ya Sinai.  

2Omo vatundile ku Lefindime, vetele ku Mambo ya Sinai, kuje vatungilile cilombo 
kwisi ya Munkinda wa Sinai.  

3Co Mosesa walamatele a munkinda nakuliwana na Njambi. Shukulu Kalunga 
wamusanene oku ali a munkinda wamulekele akendeke kuli vaIsalele, 
vatekulwila va Yakomba ngwendi,  

4 “Yeni mwamwene vije vinjalingile yange Kalunga kuli vaka-Ingito, na muje 
njamyambatele ngwe mwakambata ngonga vana vendi vavandondo a mambava 
endi, nakuminena kuli yange vavenya.  

5Ololo, nga munjononoka nakunyunga cikumiiyo cange, mukapwa vanu vange 
vavenya. Nameme asi oshe apwa ange, oloni yeni mukapwa vanu vange 
vakwanguka,  

6 vanu vaje vakundama kuli yange vavenya, co yeni mukapwa vaka-kukombelela, 
muyati wakujela wakwanguka. Awa akewo majwi ukendeka kuli vanu va Isalele.” 

7Co Mosesa washelumukile ku munkinda, wasanene vantwama va vanu va Isalele 
amolika. Wavalekele vyuma vyoshe vije vyamushikile Shukulu Kalunga.  

8Co vanu voshe vakumbulwile ngwavo, “Tukalinga vyuma vyoshe vije 
vyanendeka Shukulu Kalunga.” Co Mosesa wambulwile vyuma evi kuli Shukulu 
Kalunga.  

9Shukulu Kalunga wendekele kuli Mosesa ngwendi, “Njikaija kuli yove mu 
lishelwa lya kuhima, co vanu vakanjiziva omo njikendeka nove, co vakakukulaela 
kutunda ku lelo nakutwala ku simbu yoshe.” Mosesa walekele Shukulu Kalunga 
vije vivakumbulwile vanu,  

10co Shukulu Kalunga wendekele kuli ikeye ngwendi, “Ya kuli vanu ukavaleke 
ngeci valivwaese lelo na imene. Vanapande kulijelesa nakulemesa. Co vanapande 
kukusha vuzalo vwavo 

11ngeci valivwaesele litangwa lya indele. Co a litangwa lije vene, yange Kalunga 
njikashulukila akamwa ya Munkinda wa Sinai, kuje vanu voshe vakanjimona.  

12Twa nginga yakuzengeleka ku munkinda ngeci vanu kesi vakajombokemo, co 
valeke kesi vakalamate ku munkinda nameme kushwenya kuyehi nawo. Nga 
munu akalyatao, co vakamutsiya,  

13 ikeye vanapande kumwasha mamanya nambe kumwasha mikili, oloni kesi 
kukale umo amukwata. Eci cikakala kuli voshe vanu na tusitu, vanapande 
kuvatsiya. Omo lupembo lunembi, asinoni vanu vakashwenya ku munkinda.” 

14Asinoni Mosesa washelumukile ku munkinda, co walekele vanu ngeci 
valivwaesele cimweja mukulemesa, co vanu vakushile vuzalo vwavo,  

15co Mosesa wendekele kuli vakevo ngwendi, “Livwaeseleni cimweja ku litangwa 
lya indele, umo kesi akalimone na munakazi a simbu eyi.” 

16A mutondo wa litangwa lyamucitatu kwakele cililimo na mihyato, lishelwa lya 
kuhima lyasholokele a munkinda, na lijwi lyakama lya lupembo valizivile, ngeci 
vanu voshe mu cilombo vajajele na lyova.  

17Co Mosesa watwamenenene vanu kuvatundisa mu cilombo ngeci vakaliwane 
na Njambi, vakwimanene kwisi ya munkinda.  

18 Co vwisi vwafwikile Munkinda woshe wa Sinai, omwo Shukulu Kalunga 
washulukilileo mu tuhya. Co vwisi vwatundileo vwafwile ngwe vwisi vwa mu 
lutengo lwakama, vanu voshe valijajelele manene.  

19Co omo cikumo ca lupembo catuvakanene manene kutenda nakutendangana, 
asinoni Mosesa wendekele, co Njambi wamukumbulwile mu cililimo.  

20Ngecivene, Shukulu Kalunga washulukilile akamwa ya Munkinda wa Sinai, 
wasanene Mosesa akamwa ya munkinda. Mosesa walamateleo,  

21co Shukulu Kalunga wendekele kuli ikeye ngwendi, “Shelumuka asi unangule 
vanu kesi vajomboke cipalo ca nginga ngeci vaije nakunjimona embwe, nga 
valingamo, co vungi vwavo vakatsa.  

22Nameme vaka-kukombelela ava vaija kuyehi nange, vanapande kulijelesa 
vakevo vavenya kutewa njikavahisa.” 

23Co Mosesa wendekele kuli Shukulu Kalunga ngwendi, “Vanu kuvasa kulamata 
kuno ku munkinda, omwo yove watushikile ngwove mukatwa nginga 
yakuzengulwisa munkinda nakuujelesa.” 

24Co Shukulu Kalunga wamukumbulwile ngwendi, “Shelumuka asi ukeje na Alone 
kuno. Oloni vaka-kukombelela na vanu kuvapandele kujomboka nginga 
nakulamata kuno kuli yange embwe, kutewa njikavahisa.” 

25Co Mosesa washelumukilile kuli vanu, co wavalekele vije vyendekele Shukulu 
Kalunga.  

Kutuuka 20 

Mashiko Likumi 
(Kwi 5:1-21) 

1Njambi wendekele majwi ano oshe ngwendi,  

2 “Yange njapwa Kalunga Njambi yeni, uje wamitundisile mu Ingito, kuje 
kumwakele mu vinzinda.  

3 “Kesi mulemese njambi weka kuvanga yange lika.  

4 “Kesi mukalishongele cifwa ca cuma cimo cili mwilu, nambe cili ano asi, nambe 
cili mu mema mwisi ya asi.  

5Kesi mukatsikamene tumponya, nambe kutulemesa, omwo yange Kalunga 
Njambi yeni, njapwa Njambi wa lifuwa. Co njikahisa vaje vanjizinda na 
vatekulwila vavo kutwala ku cisemwa camucitatu neci camuciwana.  

6 Oloni njikamwesa cizemo cange cije kucesi kutenguluka ku visemwa vyakupwa 
1, 000 vya vaje vanjizema nakunyunga mashiko ange.  

7 ”Kesi mukapangese lizina lyange mwamuvi, omwo yange Kalunga Njambi yeni, 
njikahisa voshe vaje vakapangesa lizina lyange mwamuvi.  

8 ”Nyungeni Litangwa Lyakuhwima nakulijelesa.  

9Mukapanga nakulinga vipangi vyeni vyoshe matangwa atanu na limo,  

10 oloni litangwa lyamucitanu na avali likelyo likapwa Litangwa Lyakuhwima lije 
limukakundika kuli yange Kalunga Njambi yeni. A litangwa lije kumukapanga 
cuma nacimo cai, nambe yeni, nambe vana veni va vanalume, nambe vana veni va 
vanakazi, nambe vindungo veni, nambe vimuna veni, nambe vaka-kwija vaje vali 
mu lifuti lyeni.  

11 Omwo a matangwa atanu na limo, yange Kalunga njatangele lilu, na asi, na 
mema a kalunga, na vyoshe vije vilimo, oloni a litangwa lyamucitanu na avali 
likelyo njahwimine. Mukemwo vene yange Kalunga njavezikisile Litangwa 
Lyakuhwima nakulijelesa.  

12 ”Singimikeni vaishweni na vanyokweni, ngeci mukayoye simbu yakama mu 
lifuti lije linjikamyana yange Kalunga Njambi yeni.  

13 ”Kesi mukatsiye.  

14 ”Kesi mukalinge vupangala.  

15 ”Kesi mukaive.  

16 ”Kesi mukavangele mukweni vukaleo vwa makuli.  

17 ”Kesi mukaliveyele njuvo ya mukweni, kesi mukaliveyele munakazi wa 
mukweni, nambe ndungo yendi wa munalume, nambe ndungo yendi wa 
munakazi, nambe ngombe yendi, nambe cimulu cendi, nambe cuma cimo ceka 
calinaco.” 

Vanu vaziva lyova 
(Kwi 5:22-33) 

18Omo vanu vazivile cililimo nakutenda kwa lupembo, co vamwene muhyato na 
vwisi vwakele nakukakama a munkinda, co vajajele na lyova, vemanene alyala.  

19 Vendekele kuli Mosesa ngwavo, “Nga yove wendeka kuli yetu, co tukakutolilila, 
oloni yetu tuli na lyova nga Njambi endeka kuli yetu, co tukatsa vene.” 

20Co Mosesa wavakumbulwile ngwendi, “Kesi muzive lyova, Njambi naija lika 
nakumilingisa ngeci mutwaleleo kumukomoka kesi mukalinge vuvi.” 

21Oloni vanu vatwaleleo kwimana alyala, kuvanga Mosesa lika washwenyele 
kuyehi na lishelwa lyakuzivala kuje kwakele Njambi.  

Mashiko akutunga mitula 

22Shukulu Kalunga washikile Mosesa endeke kuli vaIsalele ngwendi, “Munamono 
ngeci yange Kalunga njinendeka kuli yeni kutunda mwilu.  

23Kesi mulipangele vinjambi va siliva nambe va ngolinde ngeci muvalemese 
muvapandakane kuli yange embwe.  

24Co njimungileni mutula wa livu, akeo mukakombelelao vimanga veni na 
vingombe veni kupwa milambu yamutunu ya kwenyeka, amo na milambu ya 

kulitombola. Mu mutambela woshe uje njikemika wakunjilemesela, co njikaija 
kuli yeni nakumivezikisa.  

25 Nga mukanjitungila mutula wa mamanya, kesi muutungise mamanya 
akulamozola, omwo nga mupangesa shinjo a mamanya, co uje mutula upwa 
wakujwala.  

26Kesi mukanjitungile mutula wa makandu akulondela kwilu, kutewa shwamwa 
yeni ikasholoka omo mulondao.” 

Kutuuka 21 

Mwakupangesela vindungo 
(Kwi 15:12-18) 

1Shukulu Kalunga waanene Mosesa mashiko a vanu vendi ngwendi,  

2 “Nga ulanda ndungo wa kaHevelu, co ikeye akakupangela myaka itanu na umo. 
Co mu mwaka wamucitanu na ivali*, ikeye napande kupatuka kujeneka kufweta 
cuma cimo.  

3Co nga ikeye kambatele omo wamulandele, co kapandele kuya na munakazi omo 
aya, oloni nga ikeye wezile na munakazi, co napande kuya amo nendi.  

4Nga shukulu yendi wamwanene munakazi, co ikeye nakitile vana va vanalume 
nambe va vanakazi, co uje munakazi na vana vendi vanapu va shukulu yendi, co 
uje munalume napande kuya endi lika.  

5Oloni nga uje ndungo endeka ngwendi azema shukulu yendi, na munakazi 
wendi, na vana vendi, co ikeye kashaka kupatuka,  

6asinoni shukulu yendi akamutwale ku mesho a Njambi ku mutambela 
wakulemesela. Kuje akamwimika ku cikolo nambe ku cipamba ca cikolo, co 
amutuve ku litwi lyendi. Asinoni akapwa ndungo yendi wa myaka yoshe.  

7 “Oloni nga munu alandesa munendi wa munakazi ngeci akapwe ndungo, co 
shukulu yendi kapandele kumweca ngoco embwe, ngwe muvakalingilamo 
vindungo va vanalume.  

8Nga vanamulandesa kuli munu umo uje ashaka kumupwisa munakazi wendi, 
oloni nga kavwaelelesa shukulu yendi, co uje shukulu yendi kapandele 
kumulandesa ku vaka-kwija omwo ikeye kamutetelele, oloni ishe amupatule.  

9Nga munu nalanda ndungo wa munakazi nakumwana kuli munendi wa 
munalume, napande kumupwisa ngwe munendi wa munakazi. 

10Nga munu ambata munakazi wamucivali, ikeye napande kutwalao kwana kuli 
munakazi wendi wakulivanga vyakulya vyakupwisa mumo na vuzalo, na vije 
vyamupande, ngwe muje mwalaja.  

11Nga kamulingila evi, co napande kumwecela ngoco kesi atambuleko cuma cimo 
ca matemo.  

Mashiko a vilinga vyakuvulumuna 

12 ”Woshe uje apupa mukwavo nakumutsiya, co na ikeye vamutsiye.  

13 Oloni nga namutsii cintulu, ikeye kayongwele kutsiya munu, co ikeye atewele 
ku mutambela uje njikamwangwilawo, co kuje akakala mwamuvwa.  

14Oloni nga munu ali na matoto, co atsiya mukwavo na muuka, munapande 
kumutsiya, nameme nga atewela ku mutula wange nakulyamena, napande kutsa.  

15 “Woshe uje apupa ishe nambe vaina, vanapande kumutsiya.  

16 ”Woshe uje aiva munu, nambe kumulandesa, nambe kumufuka ngwe ndungo, 
vanapande kumutsiya.  

17 ”Woshe uje asinga ishe nambe vaina, vanapande kumutsiya.  

18 “Nga vanu valinakulwa, co umo apupa mukwavo n̄ome nambe amwasha 
limanya, oloni ikeye kamutsiile, munu uje kesi na mulonga wai. Nga munu uje 
ivanapupu akala a vulili, 

19oloni mu kasimbu lika enduka atuuka anja, co endela a mukombo, uje 
munalume namupupile napande kumufwetela a simbu yendi yanombila, 
nakumunyunga noo nenduka mwamuvwa.  

20”Nga munu apupa ndungo yendi wa munalume nambe wa munakazi na citi, co 
uje ndungo atsila aje vene, co uje munu vamuhise.  

21Oloni uje ndungo nga katsile a simbu ije, oloni nga kuneti litangwa limo nambe 
matangwa avali, co uje shukulu yendi kuvapandele kumuhisa, omwo uje ndungo 
napu wa vimbongo vyendi.  

22 “Nga vanalume vamo valinakulwa, co vavulumuna munakazi ali na limo, co 
ikeye ajombwesa limbo, oloni kavulumukile mu ngila imo yeka, co uje munalume 
namuvulumuna vamufwetese mwoshe mwashakela munalume wa uje munakazi, 
kupwisa ngwe muvavatwila n̄anda maako.  

23Oloni nga uje munakazi ikeye vavenya navulumuka, co cihiso cipwe mwonyo 
na mwonyo,  

24 lisho na lisho, liyo na liyo, livoko na livoko, lindi na lindi,  

25kwenya na kwenya, mbandu na mbandu, mukiki na mukiki.  

26 “Nga munu apupa ndungo yendi wa munalume nambe wa munakazi mu lisho, 
co lisho litivika, ikeye amwecele uje ndungo omwo a fweto ya lisho lyendi.  

27Nga vanamupukula liyo, ikeye amwecele uje ndungo omwo a fweto ya liyo 
lyendi.  

Mwanapande kulinga vavenya vyuma 



151 

©The Bible Society of Zambia, 2006. 

 

28 “Nga ngombe wa nkomba ativa munu limbinga, co atsa, co vanapande 
kumwasha mamanya, co situ yendi kesi vailye, oloni vavenyaye kesi vamuhise.  

29Oloni nga uje ngombe wa nkomba capwa cilika cendi cakulwisa vanu, co 
vavenyaye vamunangwile oloni kesi kumukuta, nga uje ngombe wa nkomba 
atsiya munu oni, co vamwashe mamanya, na uje vavenyaye vamwashe mamanya 
lalo.  

30Nameme ngoco, nga vamutumbwila fweto yakukula mwonyo wendi, co ikeye 
napande kufweta ndando ishakiwako yoshe.  

31Nga uje ngombe wa nkomba atsiya mukwenje nambe mumbanda, co anga 
lishiko limo vanapande kulikava.  

32Nga uje ngombe wa nkomba atsiya munalume nambe munakazi wa ndungo, co 
uje vavenyaye afwetele vavenya uje ndungo mavundungulu a siliva makumi 
atatu, co uje ngombe wa nkomba vamwashe mamanya nakumutsiya.  

33 “Nga munu aseza mbulu ya kufwika, nambe nga ainda mbulu, ikeye kaifwiki 
mwamuvwa, co ngombe wa nkomba nambe cimulu awilamo,  

34ikeye napande kufweta uje cimuna. Afwete vimbongo kuli uje vavenya cimuna, 
co ikeye ambate uje cimuna natsi.  

35Nga ngombe wa nkomba wa munu umo atsiya ngombe wa nkomba wa 
mukwavo, co vaje vanu vavali valandese uje ngombe wa nkomba wakuyoya ngeci 
valipangele vimbongo, co lalo valipangele situ ya uje cimuna natsi.  

36Oloni nga vazivuka ngwavo uje ngombe capwa cilika cendi cakulwa, co uje 
vavenyaye kesi kumukuta, napande kufwetela mukwavo ngombe weka 
wakuyoya, co ikeye napande kwambata uje ngombe wa kutsa.  

Kutuuka 22 

Mashiko akulifwetesa 

1 “Nga munu aiva ngombe nambe manga, co amutsiya nambe amulandesa, ikeye 
napande kufweta vingombe vatanu a ngombe umo, co na vimanga vawana a 
manga umo.  

2 “Nga a simbu ya vutsiki, mwizi akovela nakutuva njuvo, vamukwata 
nakumupupa, co atsa, uje namutsii kesi na mulonga wa monde embwe.  

3Oloni nga cilingiwa a simbu ya mutanya, co uje namutsii ali na mulonga wa 
monde. “Co mwizi napande kufweta vije vyanevile. Nga kesi navyo, co 
vakamulandese ngwe ndungo nakufweta vije nevile.  

4Nga munu aiva ngombe, nambe cimulu, nambe manga, co uje cimuna vamuwana 
ayoya mu mutambela wendi, uje munu napande kufweta vimuna vavali a cimuna 
umo.  



152 

©The Bible Society of Zambia, 2006. 

 

5 “Nga munu ecelela vimuna vendi, co vatuva citungu nakukalya vimbuto vije 
vilinakukula mu lihya lya mukwavo, napande kumufwetela vimbuto vyoshe 
vyavivwa vya mu lihya lyendi, nameme vushuka vwendi vwavuvwa vwa 
mikolovozi ya vushuka vwa vinyu.  

6 “Nga munu ashangumuka kwenyeka tuhya mu lihya lyendi, co tushambukila ku 
lishaka nambe ku mwila, co twenyeka tiliku ili mu lihya lya mukwavo ije 
inakolelamo nambe ije vanavungika amo, co uje nashangumukile kwenyeka 
tuhya napande kufweta vije vinaviya.  

7 “Nga munu atava kutulika vimbongo vya mukwavo nambe vufuko vwendi, co 
vukevwo vavwivila mu njuvo yendi, co uje mwizi, nga vanamuwana, 
vamufwetesa luvali.  

8Oloni nga uje mwizi kuvamuwanene, co uje munu watulikile vuje vufuko 
vamunene ku mwela wakulemesela, co kuje napande kulisinga ngwendi kesi 
ikeye nevi vufuko vwa mukwavo.  

9 “Akusompa mulonga woshe-iwoshe wa vufuko, nambe cije cinenika a ngombe, 
nambe cimulu, nambe manga, nambe vuzalo, nambe cuma coshe-icoshe cije 
cinazimbala, co a vanu vavali valikanangana a vufuko, vavatwale ku mwela 
wakulemesela. Co Njambi akavasompa awane iya ali na mulonga, co afwetele 
mukwavo luvali.  

10”Nga munu atava kunyunga cimulu ca mukwavo, nambe ngombe, nambe 
manga, nambe cimuna weka, co uje cimuna atsa, nambe apokoka, nambe 
vanamwivi, nga kukwesi mukaleo, 

11uje munu napande kuya ku mwela wakulemesela nakulisinga ngwendi kesi 
ikeye nevi uje cimuna ca mukwavo. Co nga uje cimuna kuvamwivile, uje munu 
kesi na mulonga, co uje mukwavo kapandele kumufwetela.  

12Oloni nga uje cimuna vanamwivi, uje munu napande afwetele vavenyaye.  

13Co nga vamukwatele ku cikashama, uje munu napande kunena visupo 
mukumwesa vukaleo, co kapandele kufweta uje naliwa ku cikashama.  

14 “Nga munu alomba cimuna ca mukwavo, co apokoka nambe atsa omo 
vavenyaye waiko, co uje munu amufweteleye.  

15Oloni nga cilingiwa oku vavenyaye ouye, co uje munu kafwete. Nga uje cimuna 
wapwile wakukumuna, co vije vimbongo vyakumwisile uje cimuna vinapumo mu 
fweto yendi.  

Mashiko a vunjambi na kalesi ya vanu 

16 “Nga munu akokweya mumbanda uje kanda alimone na munalume, co lalo 
kanda vamwambate, co alimona nendi, vanapande kumufwetesa vyonda, co 
ambate uje mumbanda. 

17 Oloni nga ishe avyana kumwambata, co amufwetese vimbongo vyapande mu 
vyonda vya inamusho.  

18 ”Kesi mutave munakazi muka-manseno ngeci ayoye embwe.  

19 ”Munu woshe uje akalala na kasitu vanapande kumutsiya.  

20 ”Munu woshe uje akombelela ku vinjambi veka vanapande kumutsiya, oloni 
vakombelele lika kuli yange Kalunga.  

21 “Kesi mupangese mwamuvi nambe kuyandesa muka-kwija embwe, omwo neni 
lalo anukeni ngweni mwapwile vaka-kwija mu Ingito.  

22Kesi muyandese fwile nambe muna siwa. 

23Nga yeni mucilinga, co yange Kalunga, njikavakumbulula omo valinakuteta 
ngeci vavakwase,  

24co njikaziva matoto nakumitsiila mu nzita. Co vanakazi veni vakapwa vifwile, 
na vana veni vakapwa visiwa.  

25 ”Nga mukumwisa vimbongo ku vanu vange vamo vaka-kuutwa, kesi mulinge 
ngwe vaka-kukumwisa vaje vashakao kakondweso.  

26Nga mwambata kambilititi ka mukweni kupwa cishimbikiya, co mwilwisileniko 
omo litangwa kanda licitoke,  

27 omwo kakeko lika kambilititi kalinako, co vyeka lalo vyalifwika vika? Omo 
anjilomba yange kumukwasa, co njikamukumbulula omwo yange nji muka-
mema ku mbunge.  

28 ”Kesi mwendeke mwamuvi ali Njambi, co lalo kesi musinge ntwama wa vanu 
veni.  

29 “Kesi mwishwale kulambula kuli yange milambu ya vyakulya vyeni, na 
vimbuto vyeni, na vinyu vyeni, na mazi eni a olive, omo simbu ya kuteja inete. 
“Aneni vana veni va va ntwatwa va vanalume kuli yange.  

30Lambuleni kuli yange vingombe veni, na vimanga veni vaje vakulivanga 
kusemuka. Co vimuna vaje vakulivanga kusemuka vakakala na vaina matangwa 
atanu na avali, co a litangwa lyamucitanu na atatu mukavalambula kuli yange.  

31 ”Yeni munapu mu vanu vange vakujela, kumwapandele kulya situ ya kasitu uje 
ivanakwata ku vikashama, oloni yaneni tutali.  

Kutuuka 23 

Vushunga na mema ku mbunge 

1 ”Kesi mushandole lingwavo lya makuli, co kesi mukwase munu ali na mulonga 
akwana vukaleo vwa makuli.  

2Kesi mulizivasane na vanu vavangi omo vakevo valinga mwamuvi nambe omo 
vendeka vukaleo vwakutengulula vushunga.  

3 Kesi musompele vulemu omo vasompesa muka-kuutwa.  

4 “Nga muwana ngombe wa nkomba nambe cimulu wa citozi cove nazimbala, 
mwilwisileye. 

5 Nga cimulu ca citozi ceni camusindakana citele, co kesi mumutuvakane embwe, 
mukwaseni kumutundisa cije citele nakumwimika.  

6 “Kesi muvyanene vushunga munu muka-kuutwa omo asholoka mu mbanja.  

7Kesi mukutiiye munu vya makuli, nambe kusompela kutsa uje munu kesi na 
mulonga, omwo njikahisa munu woshe uje alinga cuma cacivi ngacije.  

8 Kesi mutave lizika-kanwa, omwo lizika-kanwa lilingisa vanu vupuputwa ku vije 
vya vushunga, co liviisa vin̄anda vya vaje kuvesi na mulonga.  

9 ”Kesi mupangese muka-kwija mwamuvi, mwazivuka vati muka-kwija akalizivi 
mu mbunge yendi, omwo neni mwapwile vaka-kwija mu Ingito.  

Mwaka wamucitanu na ivali na litangwa lyamucitanu na avali 

10”A myaka itanu na umo mukalima mahya eni na kuteja vije mwakunine.  

11 Oloni a mwaka wamucitanu na ivali mukalikela kulima, co kumukatejemo lalo 
vije vikamenamo. Co tuutu vaje vali akati keni valye vije vinasalamo, na tusitu 
valye vije vinasalamo lalo. Lingeni cuma cimo na ku mahya eni a mikolovozi ya 
vushuka vwa vinyu na ku miti yeni ya mazi a olive.  

12 ”Pangeni matangwa atanu na limo mu simano, oloni kesi mukapange vipangi a 
litangwa lyamucitanu na avali, ngeci vindungo veni na vaka-kwija vaje 
valinakumipangela, nambe vimuna veni vakahwime.  

13 “Co tolilileni ku vyuma vyoshe vije vinjendeka kuli yeni yange Kalunga. Kesi 
mulombele kuli vinjambi veka, kesi muvatumbozole nameme a mazina avo.  

Viwano vitatu vyakama 
(Kut 34:18-26; Kwi 16:1-17) 

14 “Mukanjilingila viwano vitatu vyakulisamba a mwaka vyakunjilemesa.  

15 Mu ngonde ya Avive, ngonde ije mwatundile mu Ingito, lisambeni Ciwano ca 
Makende Akujeneka Musima mu ngila ije injamishikile vene. Kesi mulye 
makende akulinga na musima a simbu ije ya matangwa atanu na avali a ciwano 
eci. Co kesi mwije nakunjilemesa kujeneka mulambu.  

16 ”Mukalisamba a Ciwano ca Kuteja omo mukashangumuka kuteja vimbuto 
vyeni. “Mukalisamba a Ciwano ca Mapapela* a civatu ca nyonzi, omo 
mulinakukungulula vushuka vwa mu mahya eni a mikolovozi ya vushuka vwa 
vinyu.  

17Co a mwaka na mwaka a simbu yevi viwano vitatu vanalume voshe vanapande 
kwija nakunjilemesa yange Kalunga Njambi yeni.  

18 “Kesi mukalambule makende akulinga na musima omo mukakombelela kasitu 
kuli yange. Co lalo mazi a vimuna vaje munakombelela kuli yange a simbu ya 
viwano evi kesi mukawaseze noo alikaki mutondo.  

19 ”Mukanena vimbuto vije mwateje akulivanga ku njuvo ya Shukulu Kalunga 
Njambi yeni a mwaka na mwaka. “Kesi mukateleke muna manga nambe muna 
membe na mavele a vainavo embwe.  

Vikulaeso na vilongesa 

20”Njikatuma kangelo kulutwe lweni akaminyunga omo mulinakwenda, co 
akamitwala ku mwela uje njamivwaeselelewo.  

21Ngecivene, mutolilileni nakumwononoka. Co kesi mumutengulukile, omwo 
yange njinamutumu, oloni nga mumutengulukila, co kakasambesa milonga 
yangacije, omwo lizina lyange lili muli ikeye.  

22Oloni nga mumwononoka nakulinga vyuma vyoshe vije vinjinashiki, njikalwisa 
vitozi veni voshe.  

23Co kangelo kange akaya kulutwe lweni akamitwala mu lifuti lije lya vaAmoli, na 
vaHiti, na vaPelezi, na vaKanana, na vaHivi, na vaNjevushi, co njikavanyongesa.  

24Kesi mukatsikamene vinjambi vavo nakuvalemesa, co kesi mutembunwine 
futisi yavo yakulemesa. Nyongeseni vinjambi vavo nakusiwula mamanya a 
vimanda vyavo vyakulemesela.  

25Nga munjilemesa yange Kalunga Njambi yeni, co njikamivezikisa vyakulya na 
mema, co njikatundisa mishongo akati keni. 

26Mu lifuti lyeni naumo wai munakazi akajombwesa limbo nambe akajeneka 
mwana, njikamiyoyesa simbu yakama.  

27 “Vanu vaje vamivyanangana njikavazivisa lyova, co njikalingisa kwiyasana 
akati ka vanu vaje mulinakulwa navo, co vitozi veni voshe vakamitewa.  

28Njikaiya-yiisa vitozi vyeni, njikasheka vaHivi, na vaKanana, na vaHiti, omo 
mukaya kulutwe.  

29Kunjikavashekemo a mwaka umolika embwe, nga njilingamo, co lifuti likapwa 
vingundu, co tusitu vakatuma manene lalo.  

30Oloni, njikavatundisamo kamandondo-kamandondo lika, noo yeni voshe 
munajauka mu lifuti.  

31Co njikatwa vinginga vya lifuti lyeni nakuvyamesa kutunda ku Linema lya 
Akava kutwala ku Lishali lya Menditelenyani, nakutunda ku mambo nakweta ku 
Ndonga ya Yufuleti. Co njikamyana moko akamwa yavavenya lifuti lije, 
mukavashekamo nakuvatundisamo omo mukaya kulutwe.  

32Kesi mukalizivasane navo nambe kulizivasana na vinjambi vavo.  

33Kesi mutave vanu vaje vakayoye mu lifuti lyeni, nga mulingamo, vakamilingisa 
vuvi ku mesho ange. Nga mukalemesa vinjambi vavo, co cikapwa ciliva 
cakuminyongesa.” 

Kutuuka 24 

Cikumiiyo vacikolesa 

1Co Shukulu Kalunga wendekele kuli Mosesa ngwendi, “Lamata kuno ku 
munkinda kuli yange, yove na Alone, na Nandave, na Avihu, na vantwama va 
Isalele makumi atanu na avali, co simbu mucili kulyala, tsikameni nakulemesa.  

2Yove lika ushwenya kuyehi nange. Kesi kukale weka lalo, embwe. Co vanu kesi 
veseke kwija kuno ku munkinda.” 

3Co Mosesa waile walekele vanu vyoshe vyashikile Shukulu Kalunga na vilongesa 
vyendi vyoshe, co vanu voshe vakumbulwile ngwavo, “Tukalinga vyuma vyoshe 
vije vyanendeka Shukulu Kalunga.” 

4Co Mosesa wasonekele majwi oshe a Shukulu Kalunga. Co alikaki mutondo 
watungile mutula kwisi ya munkinda, co wemikileo mamanya a vimanda likumi 
na avali, ku miyati ya Isalele likumi na ivali lalo.  

5Asinoni watumine vakwenje, co venyekele vin̄ombelo kuli Shukulu Kalunga 
nakukombelela vingombe kupwa milambu ya kulitombola. 

6Co Mosesa wambatele litambelo lya maninga a vimuna, waakele a malonga, co 
litambelo likwavo walitilile ku mutula.  

7Asinoni wanonele livulu lya cikumiiyo, muje muvasonekele vyashikile Shukulu 
Kalunga, walilavelele kuli vanu. Co vanu vendekele ngwavo, “Tukononoka 
Shukulu Kalunga nakulinga vyuma vyoshe vije vyanatushiki.” 

8 Asinoni Mosesa wanonele maninga aje akele a malonga nakuwashamwina a 
vanu. Co wendekele ngwendi, “Awa akewo maninga a cikumiiyo cije canalingi 
Shukulu Kalunga neni omo wamyanene mashiko oshe aje ashikile.” 

9Co Mosesa na Alone, na Nandave na Avihu, na vantwama va Isalele makumi 
atanu na avali valamatele ku munkinda,  

10vamwene Njambi ya Isalele. Co mwisi ya mendi endi mwakele cimo califwile 
ngwe luvula lwakujala na mamanya a safile cakuzivuluka ngwe lilu.  

11Njambi kavulumwine vaje vantwama va vanu va Isalele, co vakevo vamwene 
Njambi, asinoni valile nakunwa amo.  

Mosesa a Munkinda wa Sinai 

12Co Shukulu Kalunga wendekele kuli Mosesa ngwendi, “Lamata a munkinda wije 
kuno kuli yange, co simbu yove ucili kuno, njikakwana vitale vivali vije vili na 
mashiko na vilongesa vije vinjasonekele ngeci ukavalongesevyo.” 

13Co Mosesa na mukwasi wendi Yoshwa valivwaesele, Mosesa walamatele ku 
munkinda wakujela.  

14Co Mosesa wendekele kuli vantwama ngwendi, “Tuvandameneni muno mu 
cilombo noo twiluka. Saleni na Alone, na Hule kuno, co woshe uje ali na vimo 
vyakusompa aye kuli vakevo.” 

15Mosesa walamatele ku Munkinda wa Sinai, co lishelwa lyafwikile munkinda.  

16Vumpau vwa Shukulu Kalunga vwashulukilile a Munkinda wa Sinai, co lishelwa 
lyafwikile munkinda matangwa atanu na limo. Co a litangwa lyamucitanu na avali 
Shukulu Kalunga wasanene Mosesa muje mu lishelwa.  

17Kuli vaIsalele vumpau vwa Shukulu Kalunga vwasholokele ngwe tuhya 
tulinakushukuma akamwa ya Munkinda wa Sinai.  

18 Co Mosesa walamatele ku munkinda muje mu lishelwa, wakakele kuje 
matangwa makumi awana a vutsiki na mutanya.  

Kutuuka 25 

Milambu yakutungisa mbalaka yakujela 
(Kut 35:4-9) 

1Co Shukulu Kalunga wendekele kuli Mosesa ngwendi,  

2 “Leka vaIsalele valambule mulambu kuli yange, co tambula milambu yoshe-
iyoshe ije vanu vashaka kwana kuli yange.  

3Co milambu eyi inapande kupwa ya ngolinde, na siliva, na vunengu,  

4na vinanga vyavivwa vya linyu, na ulu yakuzivuluka, na yakuvenguluka, na 
yakuvenga, na vinanga vyakutonga na maka a vimembe,  

5nou wa vilambu vya majamba a vimanga vyakulomba na mushumbelo 
wakuvenga, nou wa vilambu vyakufutungula mwamuvwa, nou wa mavaya a 
mungongo,  

6na mazi a mu vindeya, na n̄undu yakwaka mu mazi akuvwavesa*, nakwaka mu 
insense*yakunika lwengo lwaluvwa 

7na tumamanya twa kanelya, na tumamanya tukwavo twa seo yakama twakwaka 
a kangamuna ka Muka-kukombelela Wakama, na a kananga ka a nulo yendi.  

8Vanu vanapande kunjitungila mbalaka yakujela, ngeci njikakale akati kavo.  

9Itungeni na vyoshe vivala vyamwo ngwe ku vutumbe vuje vunjikamimwesa.  

Cikasa ca Cikumiiyo 
(Kut 37:1-9) 

10”Shonga cikasa ca mavaya a mungongo, masentimita 110 mu vulaja, na 
masentimita 66 mu vwihi, co na masentimita 66 mu kulova.  

11Co mukati na anja cisate na ngolinde yakujela, co kumukulo waco zengulwisako 
mukundwilo wa ngolinde.  

12Co fuleni makulo awana a ngolinde akwambatela akwate ku mendi aco awana, 
makulo avali ku mutambela na mutambela.  

13Co shonga mikambo yakwambatela ya mavaya a mungongo nakuyisata na 
ngolinde,  

14co yishilwise mukati ka makulo a mutambela na mutambela wa cikasa.  

15Co ije mikambo ikale vene muje mu makulo, co kumwapandele kuyitundisamo 
lalo.  

16Asinoni aka vitale vivali vya mamanya vya vukaleo mu cikasa, vije 
vinjikamyana, aje ali mashiko.  

17 ”Co fula cifwiko cije civatumbwile ca mema ku mbunge ca ngolinde yakujela, 
masentimita 110 mu vulaja na masentimita 66 mu vwihi.  

18Co fula vakelumbi vavali va mambava va ngolinde yakupameyeya,  

19umo na umo ku shongo ya cifwiko. Co vapameyeye amo na cifwiko ngeci vipwe 
cuma cimo.  

20Co vaje vakelumbi va mambava valikenge vihanga vyavo aje a cifwiko ca mema 
ku mbunge, na mambava avo akujanjumuka afwike cifwiko. 

21Co aka vitale vivali vya mamanya vya vukaleo vinjikakwana mukati ka cikasa, 
co aka cifwiko ca mema ku mbunge akamwa yaco.  

22Co njikakuwana muje mu Mbalaka Mwakuliwanena* akamwa ya cifwiko ca 
mema ku mbunge, mukati ka vaje vakelumbi vavali va mambava, co njikakwana 
mashiko ange oshe aali vanu va Isalele.  

Mesa ya makende akulambula kuli Njambi 
(Kut 37:10-16) 

23 “Co shonga mesa ya mavaya a mungongo, masentimita 88 mu vulaja, na 
masentimita 44 mu vwihi, co na masentimita 66 mu kulova kwayo.  

24Isate na ngolinde yakujela, co zengulwisako mukundwilo wa ngolinde.  

25Co shonga livalo lyakupwa masentimita 7. 5 mu vwihi lyakuuzengulwisa, 
nakwaka lalo mukundwilo wa ngolinde wakuzengulwisa livalo.  

26Co ifulile makulo a ngolinde awana akwambatela, co aake ku vimbango viwana, 
kuje kuli mendi ayo.  

27Co aje makulo akukwatesa mikambo yakwambatela mesa vawake kuyehi na 
livalo. 

28Co shonga mikambo ya mavaya a mungongo nakuyisata na ngolinde, ngeci 
vakambateleo mesa.  

29Co fula malonga, na vinganja, na vinjava, amo na tulonga twatundondo 
twakupangesa a milambu ya vinyu. Co vyoshe evi vifule na ngolinde yakujela.  

30 Co aka mesa kulutwe lwa Cikasa ca Cikumiiyo, co makende akujela akulambula 
kuli yange akakale a mesa simbu yoshe.  

Citumbikilo ca vindeya 
(Kut 37:17-24) 

31 “Fula citumbikilo ca vindeya na ngolinde yakujela. Co linga lisanda lyayo na 
manda yayo vyakufula na ngolinde yakupameyeya, na vishani vyavwo 
vyakucakeya, kuwezelelako vintemo na mavundungulu avwo, co vipwe cuma 
cimo lika.  

32Co minango itanu na umo ikatunde ku mutambela umo na umo wa manda, 
minango itatu itunde ku mutambela umo na umo.  

33Co ku minango itanu na umo kukale vishani vyakucakeya vitatu, cifwa cavyo 
ngwe vishani vya alumonde na mavundungulu na vintemo.  

34Co manda ya citumbikilo ca vindeya ikale na vishani vyakucakeya viwana 
vyakufwa ngwe vishani vya alumonde amo na mavundungulu na vintemo.  

35Co a manda ya citumbikilo ca vindeya akale livundungulu limo mwisi ya 
minango ivali, na livundungulu limo mwisi ya minango ivali, co na livundungulu 
limo mwisi ya minango ivali, kuje ku minango itanu na umo ije itunda ku 
citumbikilo ca vindeya. 

36Ngecivene, mavundungulu na minango, na citumbikilo ca vindeya vikapwa 
cuma cimo cakupameyeya na ngolinde yakujela.  

37Co fula vindeya vitanu na vivali a citumbikilo cavyo nakuvimika ngeci vitwile 
ceke mukati ka Mbalaka.  

38Co fula vimana vyawo na malonga akushalamena a ngolinde yakujela.  

39Pangesa vulemu vwa makilo 35 vwa ngolinde yakujela akufula citumbikilo ca 
vindeya na vivala vyavwo vyoshe.  

40 Co unapande kuvipanga ngwe ku vutumbe vuje njakumweselevwo a 
munkinda.  

Kutuuka 26 

Mbalaka Mwakuliwanena 
(Kut 36:8-38) 

1 “Vwaesa mukati ka Mbalaka yakujela, Mbalaka yange Mwakuliwanena, na 
vinanga vyavivwa likumi vya linyu lyalivwa vyakwosha na ulu yakuzivuluka, na 
yakuvenguluka, na yakuvenga, vishove na vutongwe na vifwa vya vakelumbi va 
mambava.  

2Co tonga nanga imo na imo vipwe mumo, mamita likumi na avali mu vulaja na 
mamita avali mu vwihi.  

3Co vyoshe vitanu vitongele amolika kupwa livamba limo, linga cuma cimolika 
avikwavo vitanu lalo.  

4Co tonga vikongo vya nanga yakuzivuluka ku mukundwilo wa anja ya livamba 
limo na limo.  

5Tonga vikongo makumi atanu a mukundwilo wa livamba lyakulivanga, co na 
vikongo makumi atanu ku mukundwilo wa livamba lyamucivali, ngeci vikongo 
vilitombole.  

6Co fula vikwateso makumi atanu vya ngolinde vyakunungilisa mavamba avali 
ngeci ipwe mbalaka imolika.  

7 “Co tonga vinanga likumi na imo vyakufwika akamwa ya Mbalaka vyakutonga 
na maka a vimembe.  

8Co vinanga vyoshe likumi na imo vinapande kupwa mumo, mamita likumi na 
atatu mu vulaja na mamita avali mu vwihi.  

9Co vyoshe vitanu vitongele amolika ngeci vipwe livamba limo, co vikwavo lalo 
vitanu na imo vitongele amolika kupwa livamba lyamucivali. Co etekela muvali 
nanga yamucitanu na imo akamwa kulutwe lwa Mbalaka.  

10Co tonga vikongo makumi atanu ku mukundwilo wa livamba limo na vikongo 
makumi atanu ku mukundwilo wa livamba likwavo.  

11Co fula vikwateso vya vunengu makumi atanu, vishilwise mu vikongo, co 
kumbasana amo mavamba oshe avali kupwa livamba limo lyakufwika akamwa 
ya Mbalaka.  

12Jenjeleka litambelo lya nanga yasalao kunima ya Mbalaka.  

13Co masentimita makumi atanu a livamba akasalako noku-noku ku shongo ya 
vulaja vwa livamba, akajenjele noku-noku kumukulo wa vulaja vwa Mbalaka 
mukuyifwika.  

14 “Co tonga vilambu vikwavo vivali vyakufwikao, cilambu cimo ca vilambu vya 
majamba a vimanga vyakulomba na mushumbelo wakuvenga, co cikwavo ca 
vilambu vyavivwa vya vimembe vyakufutungula, vyakufwika akamwa.  

15 “Co shonga vivuliko vya Mbalaka vyakushungama vya mavaya a mungongo.  

16Civuliko cimo na cimo cipwe mamita awana mu vulaja, co na masentimita 66 
mu vwihi,  

17co ku civuliko na civuliko kukale vyakushongomoka vivali, ngeci vyase 
kunungila vivuliko amo. Co vyoshe vivuliko vikale nevi vyakushongomoka.  

18Co shonga vivuliko makumi avali vya ku mutambela wa mu mbwela,  

19co fula masanda a siliva makumi awana akale kwisi yavyo, co masanda avali 
kwisi ya civuliko cimo na cimo mukukwatesa vije vyakushongomoka vivali. 

20Co shonga vivuliko makumi avali ku mutambela wa ku kunto ya Mbalaka,  

21co fula masanda a siliva makumi awana, avali akale kwisi ya civuliko cimo na 
cimo.  

22Co anima ya Mbalaka mu kangombe ka yambi, shongelao vivuliko vitanu na 
cimo,  

23co shonga vivuliko vivali vikale mu vimbango vya Mbalaka.  

24Co evi vivuliko vavinungile mu vimbango vivali vivali, kutunda kwisi yavyo 
nakweta kwilu. Co vivuliko vivali vya mu vimbango vivali vavilinge mu ngila eyi 
vene.  

25Ngecivene, kukakale vivuliko vitanu na vitatu na masanda avyo a siliva likumi 
na atanu na limo, co kwisi ya civuliko cimo na cimo kukakale masanda avali.  

26 “Co lalo shonga mavalo likumi na atanu a mavaya a mungongo, atanu a vivuliko 
ku mutambela umo wa Mbalaka,  

27co mavalo atanu a vivuliko ku mutambela ukwavo wa Mbalaka, co atanu ku 
vivuliko vya kunima ya Mbalaka mu kangombe ka yambi.  

28Co livalo lyamukati likakingivale kutunda ku shongo ya Mbalaka nakweta ku 
shongo ikwavo.  

29Co sata vivuliko na ngolinde nakuvikuta na makulo a ngolinde mukukolesa 
mavalo, co akeo lalo vaasate na ngolinde.  

30Co imika Mbalaka ngwe ku vutumbe vuje njakumwesele a munkinda.  

31 “Co tonga livamba lya nanga yaivwa ya linyu yakwosha na ulu yakuzivuluka, na 
yakuvenguluka, na yakuvenga, yakushelasana na cifwa ca vakelumbi va 
mambava.  

32Co lishukike na vikwateso vya ngolinde a vimanda viwana vya mavaya a 
mungongo vyakusata na ngolinde, vimane a masanda awana a siliva.  

33 Co shukika livamba mwisi ya vikwateso ku vimanda. Co aka Cikasa ca 
Cikumiiyo kunima ya livamba. Ngeci livamba likaangunune Mwela Wakujela na 
Mwela Wakujela Manene*.  

34Aka cifwiko ca mema ku mbunge a Cikasa ca Cikumiiyo mu Mwela Wakujela 
Manene.  

35Anja ya Mwela Wakujela Manene aka mesa ku kunto ya Mbalaka, co na 
citumbikilo ca vindeya ku mutambela wa mu mbwela ya Mbalaka.  

36 “Co ku cikolo ca Mbalaka tongelako livamba lya nanga yaivwa ya linyu 
yakwosha na ulu yakuzivuluka, na yakuvenguluka, na yakuvenga, yakushoveya 
na vwanda vwakushelasana. 

37Fula vikwateso vya ngolinde vya livamba eli nakushonga vimanda vitanu vya 
mavaya a mungongo vyakusata na ngolinde, co vimanda evi vimane a masanda 
atanu a vunengu.  

Kutuuka 27 

Mutula 
(Kut 38:1-7) 

1 “Shonga mutula wa mavaya a mungongo. Unapande kupwa mumolika, mamita 
2. 2 mu vulaja na mamita 2. 2 mu vwihi, na mamita 1. 3 mu kulova.  

2Co shonga vyakushongomoka akamwa ya mutula ku vimbango viwana ngeci 
vipwe cuma cimo na mutula, co vausate woshe wamutunu na vunengu.  

3Fula mapanda akukundwila lito, vifwosholo, na tulonga, na vikwateso, na 
mapanda akwambatela tuhya a liko. Vyoshe evi vyakupangesa vipwe vyakufula 
na vunengu.  

4Fula mishele ya vunengu yakushelasana, co mu vimbango viwana akamo 
makulo awana a vunengu akwambatela.  

5Co aka mishele mwisi ya livalo lya mutula, ngeci usikisile akati ka mutula.  

6Co shonga mikambo yakwambatela ya mavaya a mungongo, isate na vunengu,  

7kovelesa mikambo mu makulo ku mutambela umo na umo wa mutula omo 
vawambata.  

8Co shonga mutula na mavaya, ukaseza mako mukati, ngwe ku vutumbe vuje 
njakumwesele a munkinda.  

Cipango ca Mbalaka Mwakuliwanena 
(Kut 38:9-20) 

9 “Tungila cipango ku Mbalaka ca mavamba a linyu yaivwa yakushelasana 
mwamuvwa. Co ku mutambela wa mu mbwela mavamba apwe mamita 44 mu 
vulaja,  

10akukwatesa na vimanda makumi avali vya vunengu na masanda makumi avali 
a vunengu, na vikwateso na mavalo vyakufula na siliva.  

11Linga cuma cimo na ku mutambela wa ku kunto ya cipango. 

12Co ku mutambela wa mu kangombe ka yambi ka cipango kukale mavamba a 
mamita 22 mu vulaja, na vimanda likumi na masanda lalo likumi.  

13Co ku mutambela wa mu ngangela, kuje kuli cikolo, cipango lalo cipwe mamita 
22, mumolika na ku mutambela wa mu kangombe ka yambi.  

14Co ku mutambela umo wa cikolo kukale livamba lya mamita 6. 6 mu vulaja, na 
vimanda vitatu na masanda atatu.  

15Co ku mutambela ukwavo wa cikolo kukale livamba lya mamita 6. 6 mu vulaja, 
na vimanda vitatu na masanda atatu.  

16Ku cikolo ca cipango kukale livamba lya mamita 9 mu vulaja lyakutonga na 
vinanga vyavivwa vya linyu, vyakushelasana mwamuvwa na ulu yakuzivuluka, na 
yakuvenguluka, na yakuvenga, yakushoveya nakushelasana. Co likwatese na 
vimanda viwana mu masanda awana.  

17Co vimanda vyoshe vyakuzengulwisa cipango vakavinungile na mavalo a siliva, 
co vikwateso vyavyo vipwe vyakufula na siliva na masanda avyo a vunengu.  

18Co cipango cikapwe mamita 44 mu vulaja, na mamita 22 mu vwihi, na mamita 2. 
2 mu kulova. Co mavamba apwe akutonga na vinanga vyavivwa vya linyu na 
masanda a vunengu.  

19Co vyoshe vivala vyakupangesa mu Mbalaka na vipampalingo vyoshe vya 
Mbalaka na vya cipango vipwe vyakufula na vunengu.  

Mwakunyungila vindeya 
(VaLe 24:1-4) 

20”Shika vanu va Isalele vakunenele mazi a olive amavwa akushoma mu n̄unju 
akwaka mu vindeya, ngeci vyase kushukuma simbu yoshe.  

21Alone na vana vendi vakevo vakaka vindeya mu Mbalaka anja ya livamba lije lili 
kulutwe lwa Cikasa ca Cikumiiyo. Co vikashukuma ku mesho ange kutunda ku 
cingwezi nakweta ku mutondo. Co vaIsalele na vatekulwila vavo vakanyunge 
kushika oku.  

Kutuuka 28 

Vuzalo vwa vaka-kukombelela 
(Kut 39:1-7) 

1 “Sana ndolome yove Alone na vana vendi, Nandave, na Avihu, na Elyazale, na 
Itamale. Vaangunune kuli vanu va Isalele ngeci vanjipangele vipangi vya vuka-
kukombelela.  

2Tongela ndolome yove Alone vuzalo vwakujela vwa vuka-kukombelela 
vwakumwana kasingimiko na vuvwa.  

3Co sana vanalume voshe vaka-vutongwe vaje njinaana vutongwe, valeke ngeci 
vatongele Alone vuzalo, ngeci apwe wakukundama ku vipangi vyange vya vuka-
kukombelela. 

4Co valeke vatonge kananga ka a nulo, na kangamuna na cikoveyo cacilaja, na 
sanya yakushoveya, na kalupusa, na mwiva. Co vatongele ndolome yove Alone na 
vana vendi vuzalo vwakujela vwa vuka-kukombelela, ngeci vanjipangele vipangi 
vya vuka-kukombelela.  

5Co vanalume vaje vatongwe vapangese ulu yakuzivuluka, na yakuvenguluka, na 
yakuvenga, na ngolinde yakupepuka yakulengula ngwe nsambo, na nanga yaivwa 
ya linyu.  

6 “Co vatonge kangamuna ka ulu yakuzivuluka, na yakuvenguluka, na yakuvenga, 
na nsambo ya ngolinde yakupepuka, na nanga yaivwa ya linyu yakushoveya.  

7Co kangamuna kakale na tumiva tuvali twa a vitsili twakutongela noku-noku.  

8Vakaoshe mwamuvwa mwiva wa kandombe na vinanga vyakulifwa na 
kangamuna, vautongele a kangamuna ngeci vipwe cuma cimo.  

9Co nona tumamanya tuvali twa kanelya nakutalekao mazina likumi na avali a 
vana va Yakomba va vanalume,  

10mazina atanu na limo a kamanya kamo, co atanu na limo a kamanya kakwavo 
lalo ngwe kukusemuka kwavo.  

11Tonda mutongwe muka-kutaleka ataleke a tumamanya tuvali mazina a vana va 
Yakomba, co aka tumamanya otu mu tukwatelo twa ngolinde.  

12Co tuje tumamanya tuli mu tukwatelo twake a tumiva twa a vitsili vya 
kangamuna, twimanene miyati likumi na ivali ya vaIsalele. Co mu ngila eyi, Alone 
akambata mazina avo a vitsili vyendi, co yange Kalunga njikanuka vanu vange 
simbu yoshe.  

13Co fula tukwatelo tuvali twa ngolinde,  

14na malyenge avali a ngolinde yakujela akwosha ngwe nsambo, co vawanungile 
kuje ku tukwatelo.  

Kananga ka a nulo 
(Kut 39:8-21) 

15 “Tonga kananga ka a nulo ya Muka-kukombelela Wakama mukuwana vutumbe 
vwa cizango ca Njambi. Katonge ka cifwa ca kangamuna na ngolinde, na ulu 
yakuzivuluka, na yakuvenguluka, na yakuvenga, na linyu lyalivwa lyakwosha 
mwamuvwa.  

16Co kapwe mumo nomu-nomu nakuketekela muvali, masentimita 22 mu vulaja 
na masentimita 22 mu vwihi. 



165 

©The Bible Society of Zambia, 2006. 

 

17Akao mindando iwana ya tumamanya twa seo yakama. Mu mundando 
wamucimo akamo tumamanya twa lumbi, na topaze, na nganete,  

18co mu mundando wamucivali akamo emalinde, na safile, na ndaimonde,  

19co mu mundando wamucitatu, akamo takwoise, na angeta, na amesita,  

20co mu mundando wamuciwana akamo mbelilu, na kanelya, na njasipa, co otu 
tumamanya twake mu tukwatelo twa ngolinde.  

21Co ku tumamanya otu likumi na tuvali kamo na kamo talekao lizina lya umo na 
umo wa vana va Yakomba, mukwimanena miyati ya vaIsalele.  

22A kananga ka a nulo fulilao malyenge a ngolinde yakujela akwosha ngwe 
nsambo.  

23Co fula makulo avali a ngolinde ngeci akwate ku vimbango vya kwilu ya 
kananga ka a nulo,  

24co kuta aje malyenge avali a ngolinde ku makulo avali ali mu vimbango vivali 
vya kwilu ya kananga ka a nulo.  

25Co kwatesa vishongo vikwavo vivali vya malyenge avali a ngolinde ku 
tukwatelo tuvali, co mu ngila eyi vikwatese na tumiva tuje tuli a vitsili ku mbando 
ya kangamuna.  

26Asinoni fula makulo avali a ngolinde akwatese kwisi ya vimbango vya kananga 
ka a nulo ku mukundwilo wa mukati wakwata ku kangamuna.  

27Co fula makulo avali lalo a ngolinde ngeci akwatese kwisi ya tumiva tuvali twa a 
vitsili ku mbando ya kangamuna, kuyehi na mutongo, akamwa ya mwiva wa 
kandombe wakwosha mwamuvwa. 

28Co kutiiya makulo a kananga ka a nulo ku makulo a kangamuna na mukole 
wakuzivuluka, ngeci kaje kananga ka a nulo kakale akamwa ya mwiva wa 
kandombe wakwosha mwamuvwa kesi kashengenye embwe.  

29 “Omo Alone akovela ku Mwela Wakujela, co akazala aka kananga ka a nulo 
kakutaleka mazina a miyati ya Isalele, ngeci yange Kalunga njikanuke vanu vange 
visimbu vyoshe.  

30 Co mu kananga ka a nulo akamo Ulime na Tumime, ngeci Alone akavyambate 
omo akovela ku mesho ange. Co a visimbu vyangacije ikeye napande kuzala aka 
kananga ka a nulo, ngeci ase kuwana vutumbe vwa cizango cange kuli vanu va 
Isalele.  

Vuzalo vukwavo vwa vaka-kukombelela 
(Kut 39:22-31) 

31 “Tonga cikoveyo cacilaja, cakuzala mwisi ya kangamuna, citonge coshe na ulu 
yakuzivuluka.  

32Co cikale na mbengwa mwakutuwisila mutwe. Co ku mbengwa eyi vetiseko 
lupula kutewesa kutavuka.  

33Co ku mukundwilo waco ukakako mapomingilanete a ulu yakuzivuluka, na 
yakuvenguluka, na yakuvenga, nakuwashovasana na vingenjo vya ngolinde. 

34Vingenjo vya ngolinde na mapomingilanete vishovasane nakuvizengeleka ku 
mukundwilo wa cikoveyo.  

35Co Alone akazale cikoveyo eci cacilaja omo apanga vipangi vyendi vya vuka-
kukombelela. Omo aija ku mesho ange ku Mwela Wakujela nambe omo atundako, 
ngeci kutenda kwa vingenjo vacizive ngeci kesi atse.  

36 “Co fula mande ya ngolinde yakujela yakupasha ngwe vulami, co talekao ngwe 
muje vakataleka a mamanya a cizivukiso ngwove, ‘Wakukundika kuli Shukulu 
Kalunga.’  

37Co ikutiiye kulutwe lwa kalupusa na mukole wakuzivuluka.  

38Co Alone akaizale simbu yoshe mu luholo lwendi, ngecivene, yange Kalunga 
njikatambula milambu yoshe ije vaIsalele vakaikundika kuli yange, nameme nga 
vanu vanazimbala mu ngila yakwana milambu.  

39 “Co tonga sanya ya Alone yakushoveya ya nanga yaivwa ya linyu, co tonga lalo 
kalupusa ka nanga yaivwa ya linyu, na mwiva wa kandombe wakushoveya.  

40”Co tongela vana va Alone visanya, na miva ya tundombe, na tukofwi ngeci 
vivane kasingimiko na vuvwa.  

41Co ukazika ndolome yove Alone na vana vendi vuzalo ovu, asinoni 
ukavavwavesa na mazi akuvajelesa nakuvakundika, ngeci vanjipangele kupwa 
vaka-kukombelela.  

42Co vatongele tuputula twakuzala twa nanga ya linyu, kutunda mu mbunda 
nakweta mu mavuli, ngeci kesi vende mushelengwa.  

43Alone na vana vendi vanapande kuzala otu tuputula simbu yoshe omo vakovela 
mu Mbalaka Mwakuliwanena, nambe omo vashwenya kuyehi na mutula mu 
vipangi vyakukombelela mu Mwela Wakujela, ngeci kesi vakale mushelengwa, 
kutewa vatsa. Awa akewo mashiko a myaka yoshe kuli Alone na vatekulwila 
vendi.  

Kutuuka 29 

Mwakukundikila Alone na vana vendi kupwa vaka-kukombelela 
(VaLe 8:1-36) 

1 “Evi vikevyo viwukalinga mukukundika Alone na vana vendi ngeci vanjipangele 
kupwa vaka-kukombelela. Ambata muna ngombe wa nkomba na majamba vavali 
va vimanga vakujeneka kapenga.  

2Co pangesa vunga vwavuvwa vwakuseneta, vwakujeneka musima, oca makende 
amo na mazi a olive, amo kesi mwakeo mazi, co amo apwe a cifwa ca tumashama-
shama twatundondo twakukwita mazi.  

3Co aake mu mutonga nakuwalambula kuli yange omo mukakombelela ngombe 
wa nkomba na majamba a vimanga vavali.  

4 “Co nena Alone na vana vendi ku cikolo ca Mbalaka Mwakuliwanena, co 
vajwelese. 

5Asinoni zika Alone vuzalo vwa vuka-kukombelela. Vukevwo ovu, sanya, na 
cikoveyo cacilaja cije cakuzala mwisi ya kangamuna, na kangamuna, na kananga 
ka a nulo, na mwiva wa kandombe wakutunga mwamuvwa.  

6Co muzike kalupusa ku mutwe wendi, kutiiyao mande yakujela ije yakutaleka na 
majwi awa ‘Wakukundika kuli Shukulu Kalunga.’  

7Asinoni ambata mazi akumuvwavesa, etile a mutwe wendi, co muvwavese.  

8 “Asinoni nena vana vendi nakuvazika visanya,  

9co vazitike miva mu vimbunda vyavo nakuvazika tukofwi ku mitwe yavo. Omu 
mukemwo muukakundika Alone na vana vendi. Co vakevo na vatekulwila vavo 
vakanjipangela kupwa vaka-kukombelela ku myaka yoshe.  

10”Co nena ngombe wa nkomba kulutwe lwa Mbalaka Mwakuliwanena, leka 
Alone na vana vendi ngeci vakambeke mavoko avo a mutwe wa ngombe wa 
nkomba,  

11co tsiila ngombe wa nkomba ku mesho ange ku cikolo ca Mbalaka 
Mwakuliwanena.  

12Ambata maninga amo a ngombe wa nkomba, akwite na mulavo wove ku 
vyakushongomoka vya mutula. Asinoni itila aje maninga anasalao ku lisanda lya 
mutula.  

13Co juvununa mazi oshe acitata-mila, na mutambela uje wauvwa wa lishuli, na 
vinso vivali amo na mazi avyo, co vyenyekele a mutula vipwe mulambu kuli 
yange.  

14Oloni unapande kwenyekela situ yoshe ya ngombe wa nkomba, na cilambu 
cayo, na mila yakwo anja ya cilombo. Ou ukewo mulambu wakutundisa vuvi vwa 
vaka-kukombelela.  

15 “Asinoni ambata lijamba umo wa vimanga, co leka Alone na vana vendi 
vakambeke mavoko avo a mutwe wa lijamba.  

16Co mutsiye nakwambata maninga endi, nakuwashamwina a mitambela yoshe 
iwana ya mutula.  

17Asinoni vatozola uje lijamba vipuka-vipuka, co kusha vya mwimo na mapondo 
endi, vyake amo na mutwe na vipuka vikwavo.  

18 Co enyekela lijamba woshe a mutula kupwa mulambu wa kwenyeka kuli yange 
Kalunga. Vweko vwavuvwa vwa mulambu ou wa vyakulya vukanjivwaelelesa.  

19 “Co ambata lijamba mukwavo uje wakupangesa mukukundika, co leka Alone 
na vana vendi vakambeke mavoko avo a mutwe wendi.  

20Asinoni mutsiye nakwambatako maninga amo, co akwite ku shongo ya litwi lya 
Alone lya ku cilyo na vana vendi lalo, na ku manyetete a ku cilyo ca mavoko avo, 
co na ku manyetete a ku manasha a ku cilyo cavo. Co aje maninga anasalao 
ashamwine ku mitambela yoshe iwana ya mutula.  

21Co ambatako maninga amo aje ali a mutula na mazi amo akuvwavesa, 
ashamwine ali Alone na a vuzalo vwendi, na ali vana vendi na a vuzalo vwavo. 
Asinoni ikeye na vana vendi, na vuzalo vwavo, vakapwa vakukundika kuli yange.  

22 “Co vatozola mazi a lijamba, na mukila wa mazi, na citata-mila, na mutambela 
wauvwa wa lishuli, na vinso vivali na mazi avyo, na lindi lya ku cilyo omwo ikeye 
lijamba lyakwimikisa.  

23Ku makende aje ali mu mutonga, aje vakombelelele kuli yange, ambatao 
mukasha umo ku muyati na muyati, umo wakwaka mazi a olive, ukwavo 
wakujeneka mazi, co umo wa tumashama-shama twatundondo.  

24Co aka vyakulya vyoshe evi mu mavoko a Alone na vana vendi mukuvikundika 
kupwa vwana vwavuvwa kuli yange.  

25Asinoni vitambule kuli vakevo nakuvyenyekela a mutula, akamwa ya milambu 
ya kwenyeka, kupwa mulambu wa vyakulya kuli yange Kalunga. Vweko 
vwavuvwa vwa mulambu ou wa vyakulya vukanjivwaelelesa.  

26 “Co ambata n̄undo ya lijamba lya manga nakuyikundika kuli yange kupwa 
vwana vwavuvwa. Co mbazuvwila eyi ya cimuna ikapwa yove.  

27 “Ngecivene, jelesa vilyo vya lijamba lya manga vyakukundika vije vyapwile vya 
Alone na vana vendi, vikevyo n̄undo na lindi vije vakundikile kuli yange kupwa 
vwana vwavuvwa. 

28Eyi ikapwa mbazuvwila ya Alone na vana vendi ku simbu yoshe ivanapande 
kutambula kuli vanu va Isalele kutunda ku milambu yavo ya kulitombola. Ovu 
vukevwo vwana vwa vanu vuvakana kuli yange Kalunga.  

29 “Co vuzalo vwakujela vwa Alone vukapwe vwa vana vendi na ava vakamukava 
munima ngeci vavuzale omo vavavwavesa nakuvemika ku vipangi.  

30Muna Alone wa munalume, ou akashwana mu mwela wendi kupwa muka-
kukombelela omo akovela mu Mbalaka Mwakuliwanena mukupanga mu Mwela 
Wakujela, akazala vuzalo ovu a matangwa atanu na avali.  

31 “Co ambata situ ya lijamba lya manga ivapangesele akwimika Alone na vana 
vendi, co vaitelekele mu Mwela Wakujela.  

32Co vakailile ku cikolo ca Mbalaka Mwakuliwanena na makende aje asalele mu 
mutonga.  

33Co vakevo vakalya vije vivapangesele mukuvaambesa mukuvemika omo 
vavakundikile. Vaka-kukombelela lika vakevo vakalya vyakulya evi, omwo 
vikevyo vyapwa vyakujela.  

34Nga situ imo yakukundikisa nambe makende amo kuvavilile, co alikaki 
mutondo vavyenyeke kuvapandele kuvilya omwo vyakujela.  

35 “Co ukalinga ngeci kuli Alone na vana vendi akuvakundika matangwa atanu na 
avali ngwe munjinakushiki.  

36Co a litangwa na litangwa unapande kukombelela ngombe wa nkomba kupwa 
mulambu wa a vuvi mukwambesa vuvi. Co lalo ukajelesa mutula omo 
ukombelela, co ukauvwavesa mukuujelesa.  

37Linga eci a litangwa na litangwa a matangwa atanu na avali mukwambesa 
mutula, nakuujelesa, asinoni ukapwa wakujela, co nga munu umo nambe cuma 
cimo cikambolako cikavulumuka a nzili yakujela kwawo.  

Milambu ya a litangwa na litangwa 
(Kul 28:1-8) 

38 “A litangwa na litangwa simbu yoshe ya kulutwe, ukakombelela a mutula vana 
va vimanga vavali va mwaka umolika.  

39Co ukakombelela muna manga umo ku mutondo, co mukwavo ku cingwezi.  

40Co amo na muna manga wakulivanga lambula kilo imo ya vunga vwavuvwa 
vwakuseneta vwakukumbasana na lita imo ya mazi amavwa a olive. Co itilao lalo 
lita imo ya vinyu kupwa mulambu.  

41Co kombelela muna manga wamucivali ku cingwezi, mukombelele amo na 
vunga, na mazi a olive, na vinyu ku mutondo lalo. Ou unapu mulambu wa 
vyakulya kuli yange Kalunga. Co vweko vwawo vukanjivwaelelesa.  

42Mulambu ou ukapwa mulambu wa kwenyeka ku mesho ange ku cikolo ca 
Mbalaka Mwakuliwanena ku visemwa vyeni vyoshe. Kuje kukekwo 
njikaliwanena nove nakwendeka nove.  

43Co kuje lalo njikaliwana na vanu va Isalele, na ceke ca vumpau vwa ku mesho 
ange cikajelesa Mbalaka.  

44Co njikajelesa Mbalaka na mutula, njikaangununako Alone na vana vendi 
nakuvajelesa mukunjipangela kupwa vaka-kukombelela.  

45Asinoni njikakala akati ka vanu va Isalele, co njikapwa Njambi yavo.  

46Co vakazivuka ngeci yange njapwa Kalunga Njambi yavo, uje wavatundisile mu 
Ingito, ngeci njikale akati kavo. Yange njapwa Kalunga Njambi yavo.  

Kutuuka 30 

Mutula wakwenyekela insense 
(Kut 37:25-28) 

1 “Shonga mutula wa mavaya a mungongo akwenyekela insense.  

2Co unapande kupwa mumolika nomu-nomu, masentimita 45 mu vulaja na 
masentimita 45 mu vwihi, na masentimita 90 mu kulova. Co na 
vyakushongomoka vyawo vya mu vimbango viwana vinapande kupwa mumolika 
na mutula.  

3Usate na ngolinde yakujela akamwa yawo, na mu mitambela yoshe iwana, na ku 
vyakushongomoka vyawo, co ku shongo yawo zengulwisako mukundwilo wa 
ngolinde.  

4Fula makulo avali a ngolinde akwambatela, nakuwakwatesa kwisi ya 
mukundwilo wayo, ku mitambela yoshe ivali mukukwatesa mikambo 
yakuwambatela. 

5Shonga mikambo ya mavaya a mungongo, co isate na ngolinde.  

6Asinoni aka mutula anja ya livamba lije lilinakujenjela kulutwe lwa Cikasa ca 
Cikumiiyo na cifwiko ca mema ku mbunge a cije cili akamwa ya Cikasa ca 
Cikumiiyo. Kuje kukekwo kunjikaliwana nove.  

7Co a mutondo a mutondo omo Alone akavwaesa vindeya, enyekeleo insense 
yakunika lwengo lwaluvwa. 

8Napande kulinga cuma cimo omo ashwameka vindeya ku simbu ya cingwezi. Co 
mulambu ou wa insense yakunika lwengo lwaluvwa unapande kutwalao ku 
mesho a Shukulu Kalunga ku visemwa vyeni vyoshe vya kulutwe.  

9Co a mutula ou kesi ukombeleleo insense yeka embwe, nambe mulambu wa 
kasitu, nambe mulambu wa vimbuto vya vinona, co lalo kesi witileo mulambu wa 
vinyu.  

10Co Alone akaambesa mutula lumo a mwaka akwaka maninga a 
vyakushongomoka vyawo viwana, akavyambesa na maninga a mulambu wa a 
vuvi lumo a mwaka mu visemwa vyeni vyoshe vya kulutwe. Mutula ou wapwa 
wakujela kuli yange Kalunga.” 

Vimbongo vyakwambesa myonyo ya vanu 

11Co Shukulu Kalunga wendekele kuli Mosesa ngwendi,  

12 “Omo usonekesa vanu va Isalele, co munu na munu akalikule ikeye vavenya 
ngeci kesi akakovele mu vukalu vwa mushongo wakulitambwisa simbu vacili 
nakusonekesa vanu.  

13 Munu woshe uje vasonekesa napande kulambula ngwe na vulemu vwa 
vimbongo vije vivashaka. Co munu napande kulambula evi kupwa mulambu kuli 
yange Kalunga.  

14Munu woshe uje valava mukusonekesa oku, woshe uje ali na myaka makumi 
avali nambe kutuvakana, napande kulambula kuli yange Kalunga. 

15Fuki kakalambula vimbongo vyavingi nambe kautu kakalambula vimbongo 
vyavindondo, omo valambula vimbongo mukwambesa myonyo yavo.  

16Ukatambula vimbongo vyakwambesa kuli vanu va Isalele, co ukavipangesa 
mukuvwaesa ku vipangi vya Mbalaka Mwakuliwanena. Co vimbongo evi vikapwe 
vyakwambesa myonyo yavo, co yange nalumo lwai njikevala vanu vange.” 

Mbashiya ya vunengu 

17Shukulu Kalunga wendekele kuli Mosesa ngwendi,  

18 ”Fula mbashiya ya vunengu yakujwelela, na lisanda lyayo lya vunengu, yake 
mukati ka Mbalaka Mwakuliwanena na mutula, co akamo mema.  

19Co Alone na vana vendi vakajwele ku mavoko na ku mendi avo 

20omo kanda vakovele mu Mbalaka nambe kushwenya ku mutula nakulambula 
mulambu wa vyakulya. Co kuvakavatsii.  

21Co vanapande kujwela ku mavoko na ku mendi avo, ngeci kesi vatse. Eli likelyo 
lishiko lyavo amo na vatekulwila vavo livakanyunga ku visemwa vyavo vyoshe 
vya kulutwe.” 

Mazi akuvwavesa 

22 Shukulu Kalunga wendekele kuli Mosesa ngwendi,  

23 “Ambata n̄undu yaivwa manene, makilo atanu na limo a miila, makilo atatu a 
sinamone yakunika lwengo lwaluvwa, na makilo atatu lalo a kane yakunika 
lwengo lwaluvwa.  

24Co na makilo atanu na limo a akasha (vyoshe evi vaviseteke kwesekesa na 
seteko ije ishakiwa. ) Wezelelako na malita awana a mazi a olive, 

25co ukatsingasana n̄undu eyi na mazi a olive, vipwe mazi akujela akuvwava 
akunika lwengo lwaluvwa.  

26Co apangese mukuvwavesa Mbalaka Mwakuliwanena, na Cikasa ca Cikumiiyo, 

27na mesa na vivala vyayo vyoshe, na citumbikilo ca vindeya na vivala vyavwo 
vyoshe, na mutula wakwenyekela insense,  

28na mutula wa milambu ya kwenyeka amolika na vivala vyawo vyoshe, na 
mbashiya yakujwelela na lisanda lyayo.  

29Co mu ngila eyi ukajelesa vyuma evi, ngeci vikapwe vyakujela, co munu woshe 
nambe cuma coshe cikambolako, co cikavulumuka a nzili yakujela kwavyo.  

30Asinoni vwavesa Alone na vana vendi, nakuvajelesa kupwa vaka-kukombelela 
mu vipangi vyange.  

31Co endeka kuli vanu va Isalele ngwove, ‘Awa mazi akujela akuvwavesa 
mukaapangesa mu vipangi vyange mu visemwa vyeni vyoshe. 

32Kumwapandele kuwetila ali munu woshe-iwoshe embwe, co lalo kesi 
mukashinge mazi eka akulifwa na mazi awa omwo akeo anapu akujela, co 
apangeseni kupwa akujela vene.  

33Munu woshe akalinga mazi ngwe awa, nameme kuwapangesa ku munu kesi 
muka-kukombelela kuli yange, kakapu lalo umo wa vanu vange embwe.’” 

Insense 

34Co Shukulu Kalunga wendekele kuli Mosesa ngwendi, “Ambata n̄undu eyi 
yakunika lwengo lwaluvwa yaseteko imo, sitakete, na onyeka, na ngalevamune, 
na fulankininsense*yakujela.  

35Vitsingasane mwamuvwa ngeci insense ipwe ngwe n̄undu yaivwa, yakunika 
lwengo lwaluvwa. Co akako mwongwa ngeci vipwe vyavivwa vyakujela.  

36Tsekako vimo vipwe vunga vwavuvwa, co vitwale mu Mbalaka 
Mwakuliwanena, nakuvishamwina kulutwe lwa Cikasa ca Cikumiiyo. Co insense 
eyi ipangese kupwa yakujela.  

37Co kesi mukalishingile n̄undu yeka ngwe eyi insense embwe. Vipwiseni cuma 
cakujela cakukundika kuli yange. 

38Nga munu umo atembunwina evi nakuvipangesa kupwa vyakunika lwengo 
lwaluvwa, co kakapu lalo umo wa vanu vange embwe.” 

Kutuuka 31 

Kusana kwa Mbezalele na Oholyave 
(Kut 35:30-36:1) 

1Asinoni Shukulu Kalunga wendekele kuli Mosesa ngwendi,  

2 “Kenga, njinaangula Mbezalele muna Uli mutekulu wa Hule wa ku muyati wa 
Yunda,  

3co njinamushulisa na Munzinzime wange. Co njinamwana kuzivisisa na 
vutongwe, na kunanguka a cipangi coshe ca vutongwe, 

4na mukuyongola vutumbe vwa vutongwe vwakushova nakushovasana 
nakuvipangesa na ngolinde, na siliva, na vunengu,  

5nakulamozola tumamanya twa seo yakama nakutwaka mu tukwatelo, 
nakushonga mavaya, amo na cipangi ceka coshe ca vutongwe.  

6Co lalo njinaangula Oholyave muna Ahisamake, wa ku muyati wa Ndani, 
mukupanga amo nendi. Co lalo njinaana kunanguka kuli voshe vakwavo vaka-
kupanga na vutongwe, ngeci vakevo vase kulinga vyuma vyoshe vije njinashiki 
ngeci vavilinge,  

7Mbalaka Mwakuliwanena, na Cikasa ca Cikumiiyo na cifwiko ca mema ku 
mbunge na vivala vyoshe vya mu Mbalaka,  

8na mesa na vivala vyayo, na citumbikilo ca vindeya ca ngolinde yakujela na 
vivala vyayo vyoshe, na mutula wakwenyekela insense,  

9na mutula wa milambu ya kwenyeka na vivala vyawo vyoshe, na mbashiya 
yakujwelela na lisanda lyayo,  

10na vuzalo vwavuvwa vwa vuka-kukombelela vwa Alone na vuzalo vwa vana 
vendi vwakupangesa omo vapanga vipangi vyakukombelela,  

11na mazi akuvwavesa, na insense yakunika lwengo lwaluvwa ya mu Mwela 
Wakujela. Akupanga vyuma vyoshe evi, munapande kuvipanga mwamuvwa 
ngwe munjinamishiki.” 

Litangwa Lyakuhwima 

12Co Shukulu Kalunga washikile Mosesa 

13kuleka vanu va Isalele ngwendi, “Nyungeni Litangwa Lyakuhwima, omwo 
likelyo lyapwa cimweso akati keni nange ku visemwa vyeni vyoshe vya kulutwe, 
mukumimwesa ngeci yange Kalunga njinamipwisa vanu vange. 

14Ngecivene, munapande kunyunga Litangwa Lyakuhwima, omwo likelyo linapu 
lyakujela. Co woshe uje kalinyungu, oloni apanga a litangwa lije, napande kutsa.  

15 Matangwa atanu na limo mukapanga vipangi vyeni, oloni a litangwa 
lyamucitanu na avali likapwa litangwa lyakujela lyakuhwima omo lyakundama 
kuli yange Kalunga. Co woshe uje akapanga a litangwa lije napande kutsa.  

16Ngecivene, vanu va Isalele vanapande kunyunga litangwa eli kupwa cimweso 
ca cikumiiyo ku visemwa vyavo vyoshe vya kulutwe.  

17 Litangwa eli linapu cimweso ca ku myaka yoshe akati ka vanu va Isalele nange, 
omwo yange Kalunga, njatangele lilu na asi mu matangwa atanu na limo, co a 
litangwa lyamucitanu na avali njalikelele kupanga vipangi, co njahwimine.” 

18Omo Njambi wamanesele kushika Mosesa a Munkinda wa Sinai, co 
wamwanene vitale vivali vya vukaleo vya mamanya aje Njambi vavenya 
wasonekeleo mashiko na livoko lyendi.  

Kutuuka 32 

Muna ngombe wa nkomba wa ngolinde 
(Kwi 9:6-29) 

1 Omo vanu vamwene ngeci Mosesa kezile vwasi kutunda ku munkinda oloni 
wakakele kuje simbu yakama manene, co vakungulukilile kuli Alone nakwendeka 
kuli ikeye ngwavo, “Kutuzivuka cuma mukajo cinalingiwa kuli ou munalume 
Mosesa, ou watutwamenenene kututundisa mu Ingito, oloni yove unapande 
kutupangela njambi ngeci atutwamenene.” 

2Co Alone wendekele kuli vakevo ngwendi, “Tundiseni vimbilingwa vya ngolinde 
ku matwi a vanakazi veni, na vana veni va vanalume, na ava va vanakazi vije 
vanazala, co vineneni kuli yange.” 

3Ngecivene, vanu voshe vatundisile vimbilingwa vya ngolinde vije vazalele ku 
matwi avo, co vavitwalele kuli Alone.  

4Alone wanonele vimbilingwa, wavinyongolwele, wetilile ngolinde mu cimungilo, 
co wamungileo muna ngombe wa nkomba. Co vanu vendekele ngwavo, “Eni 
vaIsalele, ou ikeye njambi yeni, uje wamitwamenenene nakumitundisa mu lifuti 
lya Ingito! “ 

5Asinoni Alone watungile mutula kulutwe lwa uje ngombe wa nkomba wa 
ngolinde, co watambekele ngwendi, “Imene kukakala ciwano cakusingimika 
Shukulu Kalunga.” 

6 Co alikaki mutondo-tondo vanenele tusitu ngeci vavakombelele na tusitu 
vakwavo vaje valile kupwa milambu ya kulitombola. Co vanu vatumbamene ku 
ciwano cije, oloni vaciimwisile ciwano ca kupenda nakulinga vupangala.  

7Co Shukulu Kalunga wendekele kuli Mosesa ngwendi, “Shelumukila asi vwasi-
vwasi, omwo vanu vove, vaje watwamenenene nakuvatundisa mu Ingito, 
vanalingi vuvi nakunjivyana yange.  

8Lajoko vanaseza ngila ije njavashikile kuyikava, vakevo vanamungu ngolinde 
kuyipwisa muna ngombe wa nkomba, co ikeye valinakulemesa nakukombelelako 
vin̄ombelo. Co valinakwendeka ngwavo ikeye njambi yavo, uje 
wavatwamenenene nakuvatundisa mu Ingito.  

9Njizivuka kukaluwa kwa vimbunge vya vanu ava.  

10Co ololo, njecele kesi unjivindike, omwo njinaluvala navo. Njivanyongesa voshe 
njwa, asinoni njikakupwisa yove na vatekulwila vove muyati wakama.” 

11Oloni Mosesa walambelelele manene Shukulu Kalunga Njambi yendi 
wendekele ngwendi, “Ove Shukulu Kalunga, omwo vikajo unaluvalela manene 
ngeci na vanu vove, vaje wapatwile mu lifuti lya Ingito na livoko lyove lya nzili?  

12Cikapwa vatijo omo vaka-Ingito vakendeka ngwavo yove watwamenenene 
vanu vove kuvatundisa mu Ingito, nakuvatsiila mu minkinda 
nakuvanyongeselamo voshe? Likele kuluvala, co yongolako mweka, kesi unene 
vukalu ovu ali vanu vove.  

13 Anuka vangamba vove, Avilahama, na Isake, na Yakomba. Anuka cikumiiyo cije 
walikumiiye navo ngwove ukavana vatekulwila vavangi ngwe vingongonosi vya 
mwilu, nakukaana lifuti kuli vatekulwila vavo lije liwavakulaesele ngeci likapwe 
vushwana vwavo ku myaka yoshe.” 

14 Co Shukulu Kalunga watengulwile viyongola vyendi, kanenele vukalu ali vanu 
vendi ngwe mwalishungwiiye.  

15Co Mosesa washelumukile ku munkinda, oku nambata vitale vivali vya vukaleo 
vya mamanya aje vasonekeleo mashiko ku mitambela yoshe noku-noku.  

16Vije vitale vya mamanya vyapwile vipangi vya Njambi, co na visoneka vyapwile 
visoneka vya Njambi vyatalekele a vitale.  

17Omo Yoshwa wazivile muyoyo wa vanu valinakujokota, co wendekele kuli 
Mosesa ngwendi, “Njilinakuziva muyoyo wa nzita mu cilombo.” 

18Oloni Mosesa wamukumbulwile ngwendi, “Owo kesi muyoyo wakuhyana 
embwe, nambe mutambi wakutufungulula embwe, oloni njilinakuziva muyoyo 
wakwimba.” 

19Omo Mosesa washwenyele kuyehi na cilombo wamwene muna ngombe wa 
nkomba, co lalo wamwene vanu valinakukina, co waluvalele manene-nene. Ngeci 
wombilile asi vije vitale wambatele mu mavoko endi, kwisi ya munkinda, co 
vyatavozokele.  

20Ngecivene, wanonele uje muna ngombe wa nkomba yamungile Alone, 
wamwenyekele, co wamutwile vunga, wavushingile na mema. Asinoni 
wavunwisile vanu va Isalele.  

21Co Mosesa wendekele kuli Alone ngwendi, “Vikajo vanalingi vanu ava kuli yove, 
ngeci uvakovelese mu vuvi vwakukomokesa ngacije?” 

22Alone wamukumbulwile ngwendi, “Shukulu kesi unjiluvalese embwe. 
Wazivuka kukaluwa kwa ava vanu omo vakalingi vuvi.  

23Vakevo vanendekele kuli yange ngwavo, ‘Kutuzivuka cuma mukajo cinalingiwa 
kuli ou munalume Mosesa, uje watutundisile mu Ingito, oloni yove unapande 
kutupangela njambi ngeci atutwamenene.’  

24Ngecivene, njavalekele kunjinenela ngolinde yavo, co vaje vakele nayo 
vainenele kuli yange, ngeci yange njayumbilile mu tuhya, co mwatuukile muna 
ngombe wa nkomba! “ 

25Co Mosesa wamwene ngeci Alone nongumuna vanu nakuvatundisa mu ngila 
yaivwa nakulinga vyangoco ku mesho a vitozi vavo.  

26Co wemanene ku cikolo ca cilombo nakutambeka ngwendi, “Munu woshe uje 
nakundama ku mutambela wa Shukulu Kalunga aije kuno! “ Ngecivene, 
vaLevi* voshe vakungulukile nakumuzengeleka.  

27Asinoni Mosesa wendekele kuli vakevo ngwendi, “Shukulu Kalunga Njambi ya 
vaIsalele nashiki ngwendi munu na munu ambate mukwale wendi, co iteni mu 
cilombo kushangumukila ku cikolo cino nakweta ku cikolo cikwavo, tsiyeni 
vandolome veni, na vasamba veni, na vandambo veni.” 

28Co vaLevi vononokele, vatsiile makulukazi atatu a vanalume ku litangwa lije 
vene.  

29Co Mosesa wendekele kuli vaLevi ngwendi, “Lelo munalijelesa yeni vavenya 
kupwa vaka-kukombelela kuli Njambi akupangela Shukulu Kalunga akutsiya 
vana veni va vanalume, na vandolome veni, co Shukulu Kalunga namivezikisa 
litangwa lya lelo.” 

30Co alikaki Mosesa wendekele kuli vanu ngwendi, “Munalingi vuvi 
vwakukomokesa manene. Oloni ololo njilinakulamata lalo ku munkinda kuli 
Shukulu Kalunga, amo njikasa kuwanako kwambesa vuvi vweni.” 

31Co Mosesa lalo welukilile kuli Shukulu Kalunga nakwendeka ngwendi, “Ava 
vanu vanalingi vuvi vwakukomokesa manene. Vakevo vanamungu njambi wa 
ngolinde nakumulemesa.  

32 Shukulu vasambese ku vuvi vwavo, oloni nga shove, co tundisa lizina lyange 
mu livulu lije wasoneka mazina a vanu vove.” 

33Co Shukulu Kalunga wamukumbulwile ngwendi, “Kuvanga avalika vanalingi 
vuvi kuli yange vakevo vanjikatundisa mazina avo mu livulu lyange.  

34Ololo iluka, ukatwamenene vanu nakuvatwala ku mwela uje unjakulekele. 
Kenga, kangelo kange ikeye akakutwamenena, oloni simbu ikaija omo yange 
njikanyanyamesa vanu ava a vuvi vwavo.” 

35Ngecivene, Shukulu Kalunga watuminine vanu mushongo wakulitambwisa 
omwo vasindiiye Alone kuvamungila muna ngombe wa nkomba wa ngolinde.  

Kutuuka 33 

Shukulu Kalunga ashika vaIsalele kutunda ku Munkinda wa Sinai 

1 Shukulu Kalunga wendekele kuli Mosesa ngwendi, “Tundeni ku mwela uno, 
yove na vanu vove vaje watundisile mu Ingito, yeni ku lifuti lije njalisingile na 
Avilahama, na Isake, na Yakomba kulyana kuli vatekulwila vavo.  

2Njikatuma kangelo wakumitwamenena, co njikasheka vaKanana, na vaAmoli, na 
vaHiti, na vaPelezi, na vaHivi, na vaNjevushi. 

3Mulinakuya ku lifuti lyalivwa, nevi vyakujenekamo vyai. Oloni yange kunjikai 
neni amolika, omwo yeni mu vanu vakukaluwa vimbunge, kutewa 
njikaminyongesela a ngila.” 

4Omo vanu vazivile ngeci, co vashangumukile kulila, naumo wai wazalele vyuma 
vya senga lalo.  

5Co Shukulu Kalunga washikile Mosesa kuleka vanu vaIsalele ngwendi, “Yeni mu 
vanu vakukaluwa vimbunge. Nga yange njiya neni, nameme kasimbu lika 
kakandondo, njikaminyongesa njwa. Ngecivene, ololo tundiseni vya senga, ngeci 
njiyongole vatijo njilinga neni.” 

6Co omo vatundile ku Munkinda wa Sinai, vanu va Isalele kuvazalele lalo vyuma 
vya senga embwe.  

Mbalaka Mwakuliwanena 

7Oshe aje vanu va Isalele vakele nakutungila cilombo, co Mosesa wakele 
nakutungila Mbalaka yakujela alyala kamandondo anja ya cilombo, waitumbwile 
ngwendi, “Mbalaka Mwakuliwanena,” co munu woshe uje washakele kukehula 
Shukulu Kalunga wapandele kutuuka anja nakuyako.  

8Oshe aje Mosesa wakele nakuyako, co vanu vemanene ku vikolo vya vimbalaka 
vyavo nakukengelela Mosesa noo nakovelamo.  

9Co omo Mosesa nakovelamo laja, manda ya lishelwa yazezumukilile asi 
nakwimana ku cikolo ca Mbalaka, co Shukulu Kalunga wendekele kuli Mosesa 
oku ali mu lishelwa.  

10Co omo vanu vamwene manda ya lishelwa yakele ku cikolo ca Mbalaka, 
vatsikamene a mavuli nakulemesa munu na munu ku cikolo ca mbalaka yendi.  

11Co Shukulu Kalunga wakele nakwendeka na Mosesa mesho na mesho, ngwe 
munu alinakwendeka na musamba wendi. Asinoni Mosesa welukile ku cilombo. 
Oloni uje mukwenje mukwasi wendi Yoshwa muna Nune, ikeye kakele 
nakutundamo muje mu Mbalaka.  

Shukulu Kalunga akulaesa kukala na vanu vendi 

12Mosesa wendekele kuli Shukulu Kalunga ngwendi, “Mwa vushunga vene yove 
wanjilekele kutwamenena vanu ava nakuvatwala ku lifuti lije, oloni 
kuwanjilekele iya umo wasa kutuma amo nange. Yove wendekele kuli yange 
ngwove unjizivuka mwamuvwa, co muli yange ulinakuvwaelela.  

13Co ololo nga mwa vushunga njilinakukuvwaelelesa, cooni njileke viyongola 
vyove, ngeci njikupangele simbu yoshe mukukuvwaelelesa. Co anuka lalo 
ngwove yove unaangula muyati ou kupwa wove vavenya.” 

14Shukulu Kalunga wendekele ngwendi, “Yange vavenya njikaya amo nove, co 
njikakuhyanesa.” 

15Mosesa wamukumbulwile ngwendi, “Nga kuuyi amo netu, co kesi ututundise 
ku mwela uno.  

16Vatijo vanu vakazivuka ngeci yove ulinakuvwaelela na vanu vove amo nange, 
nga yove kuuyi amo netu? Nga yove uya amo netu, co cikatwangununa ku vanu 
voshe veka vali ano asi.” 

17Co Shukulu Kalunga wendekele kuli Mosesa ngwendi, “Njikalinga ngwe omo 
yove unanjilombo, omwo njikuzivuka mwamuvwa, co muli yove 
njilinakuvwaelela.” 

18Asinoni Mosesa walombele ngwendi, “Shukulu yange, njishaka kumona ceke ca 
vumpau vwove.” 

19 Co Shukulu Kalunga wamukumbulwile ngwendi, “Njikaita na vuvwa vwange 
vwoshe kulutwe lwove, co njikatumbula lizina lyange lyakujela. Yange Kalunga, 
njimwesa kutetela na mema ku mbunge kuli voshe vaje njaangula.  

20Kunjikakutava ngeci umone cihanga cange embwe, omwo naumo wai anjimona 
yange, co ayoye,  

21oloni kuuli mwela umo kuyehi nange, kuje yove wasa kwimanako a limanya.  

22Omo ceke ca vumpau vwange cikaita, co yange njikakwaka mu mwanzi wa 
limanya, co njikakufwika livoko lyange noo yange njineti.  

23Co njikatundisa livoko lyange, asinoni yove ukamona mu mwongo wange oloni 
kuukamono cihanga cange embwe.” 

Kutuuka 34 

Vitale vyamucivali vya mamanya 
(Kwi 10:1-5) 

1Shukulu Kalunga wendekele kuli Mosesa ngwendi, “Lamuna vitale vya mamanya 
vivali ngwe vije vyakulivanga, ngeci njitalekeo majwi ngwe aje akeleo akulivanga, 
aje akele a vitale vije viwapokwele.  

2Livwaesele cimweja imene mutondo-tondo, ukalamate ku Munkinda wa Sinai 
tukaliwanene akamwa ya munkinda.  

3Oloni naumo wai akalamata amo nove, munu naumo wai akasholoka kuje ku 
munkinda, nambe vimanga nambe vingombe kesi vakalile kuje kwisi ya 
munkinda embwe.” 

4Ngecivene, Mosesa walamwine vitale vivali vya mamanya, co alikaki mutondo-
tondo wavyambatele nakulamata navyo ku Munkinda wa Sinai, ngwe 
mwamushikile Shukulu Kalunga.  

5Shukulu Kalunga washulukilile mu lishelwa, wakwimanene amo na Mosesa, co 
walitumbwile ikeye vavenya lizina lyendi lyakujela lya Shukulu Kalunga.  

6Asinoni Shukulu Kalunga wetile kulutwe lwendi, co walitumbwile lizina lyendi 
ngwendi, “Yange Kalunga, njapwa Njambi uje washula na kutetela na mema ku 
mbunge, uje kesi kuluvala vwasi, muka-kulongwa na muka-kumwesa cizemo cije 
kucesi kutenguluka.  

7 Yange njimwesa cizemo cije kucesi kutenguluka ku makulukazi a vanu, 
nakuvasambesa ku milonga yavo na ku kupenga-penga kwavo, na ku vuvi vwavo. 

Oloni kunjikajuka kunyanyamesa vana na vatekulu ku cisemwa camucitatu neci 
camuciwana a vuvi vwa visemi vavo.” 

8Vwasi-vwasi Mosesa watsikamene a mavuli nakulemesa.  

9Ikeye wendekele ngwendi, “Shukulu Kalunga, nga mwa vushunga yove 
ulinakuvwaelela nange, njilomba ngeci uye amo netu. Nameme vanu ava vapwa 
vakukaluwa vimbunge, oloni tusambese kukukaluwa kwetu na ku vuvi vwetu, 
tutambule nakutupwisa vanu vove.” 

Kutungulula cikumiiyo 
(Kut 23:14-19; Kwi 7:1-5, 16:1-17) 

10Co Shukulu Kalunga wendekele kuli Mosesa ngwendi, “Kenga, ololo 
njilinakulikumiiya cikumiiyo na vanu va Isalele. Njikalinga vikomokeso vije 
kanda njivilinge akati ka miyati yoshe ano asi. Vanu voshe vakamona vyuma 
vyakujujwisa, vije vinjikalinga yange Kalunga, omwo njikalinga cuma 
cakumikomokesa manene.  

11Co ononokeni mashiko awa njilinakumyanawo ku litangwa lya lelo. Kenga, 
njikasheka vaAmoli, na vaKanana, na vaHiti, na vaPelezi, na vaHivi, na 
vaNjevushi, omo yeni mulinakuya kulutwe.  

12Nyanyameni! Kesi mukalizivasane na vanu va mu lifuti lije mukakovela, omwo 
eci cikapwa ciliva kuli yeni.  

13Oloni yeni mukasiwule mitula yavo, nakunyongesa vimanda vyavo 
vyakulemesela, co mukavujula vimweso vya Ashela* njambi yavo wa munakazi.  

14 “Ngecivene, kesi mukalemese njambi weka lalo, omwo yange Kalunga, njapwa 
Njambi wa lifuwa.  

15Co kesi mukalizivasane na vanu va mu lifuti lije omo valemesa vinjambi vavo 
nakuvakombelela, kutewa vakamilanya ngeci mukalikumbasane navo, co 
vakamyeseka mukalye ku vyakulya vanakombelela ku vinjambi vavo.  

16Co omo vana veni va vanalume vakambata vana vavo va vanakazi, co 
vakavatangula kukulaela kwavo, co vakalemesa vinjambi vavo.  

17 ”Kesi mukanyongolole vinjambi va vutale nakuvalemesa embwe.  

18 ”Co nyungeni Ciwano ca Makende Akujeneka Musima, ngwe muje njamishikile. 
Lyeni makende akujeneka musima a matangwa atanu na avali mu ngonde ya 
Avive, omwo mu ngonde ije vene ikeyo mwatundile mu Ingito.  

19 ”Mwana woshe wa ntwatwa wa munalume na nkomba woshe wa cimuna 
wakulivanga kusemuka wapwa wange.  

20 Oloni mwasa kukula cimulu woshe wakulivanga kusemuka nakwingisamo 
muna manga mu mwela wendi. Nga yove shove kumukula, co mupokole 

mukoshi. Oloni kuleni mwana woshe wa ntwatwa wa munalume. “Munu naumo 
wai akaija ku mesho ange mavoko-voko kujeneka mulambu.  

21 ”Matangwa atanu na limo mukapanga vipangi vyeni, a litangwa lyamucitanu na 
avali kesi mukapange, nameme a simbu yakulima nambe a simbu ya kuteja.  

22 ”Mukanyunga Ciwano ca Kuteja, omo mukashangumuka kuteja vimbuto vyeni 
vyakulivanga. Co lalo mukanyunga Ciwano ca Mapapela a civatu ca nyonzi, omo 
mukakungulula vushuka vweni.  

23 “Visimbu vitatu a mwaka, vanalume veni voshe vanapande kwija, 
nakunjilemesa yange Kalunga, Njambi ya vaIsalele.  

24Omo yange njikasheka vavenya lifuti kulutwe lweni, nakwamesa lifuti lyeni, co 
naumo wai akamifungulula mu lifuti lyeni a visimbu vya viwano evi vitatu.  

25 ”Kesi mukalambule makende akulinga na musima omo mukombelela kasitu 
kuli yange. Ku Ciwano ca Pasovala kesi mukasezeko mutambela umo wa cimuna 
uje munatsii noo alikaki mutondo embwe.  

26 ”Co a mwaka na mwaka neneni ku Njuvo ya Shukulu Kalunga Njambi yeni 
vimbuto mwateje akulivanga. “Kesi muteleke muna manga nambe muna membe 
na mavele a vaina embwe.” 

27Shukulu Kalunga wendekele kuli Mosesa ngwendi, “Soneka majwi awa, omwo 
akewo anapu nsina ya majwi awa njilinakulikumiiya cikumiiyo amo nove na 
vaIsalele.” 

28Co Mosesa wakele kuje na Shukulu Kalunga matangwa makumi awana vutsiki 
na mutanya, kalile vyakulya nameme kunwa mema. Co ikeye wasonekele a vitale 
majwi a cikumiiyo, akewo Mashiko Likumi.  

Mosesa atunda ku Munkinda wa Sinai 

29Omo Mosesa watundile ku Munkinda wa Sinai, wambatele vitale vivali vya 
Mashiko Likumi mu mavoko endi, co cihanga cendi cavyazimine omwo ikeye 
wakele nakwendeka na Shukulu Kalunga, oloni ikeye vavenya kalizivukile.  

30Co omo Alone na vanu va Isalele voshe vakengele Mosesa, vamwene cihanga 
cendi civyazima, co vakele na lyova lyakumushwenya muyehi.  

31Oloni Mosesa wavasanene, ngecivene, Alone na vantwama voshe va mbunga 
vezile kuli ikeye, co Mosesa wendekele navo.  

32Munima yevi, vanu voshe va Isalele valikungulwile nakumuzengeleka, co 
Mosesa wavalekele mashiko oshe aje amwanene Shukulu Kalunga a Munkinda 
wa Sinai.  

33Co omo Mosesa wamanesele kwendeka kuli vakevo, walifwikile lilesu ku 
cihanga cendi.  

34Oloni omo Mosesa wakovelele mu Mbalaka Mwakuliwanena nakwendeka na 
Shukulu Kalunga, watundisile lilesu ku mesho endi. Omo watuukilemo, walekele 
vanu va Isalele vyuma vyoshe vije vyamushikile Shukulu Kalunga kuvyendeka,  

35 co vamwene cihanga cendi cakele nakuvyazima. Asinoni Mosesa walifwikile 
lalo lilesu ku cihanga cendi noo a simbu ikwavo wakovelele mu Mbalaka 
nakwendeka na Shukulu Kalunga.  

Kutuuka 35 

Mashiko aa Litangwa Lyakuhwima 

1Mosesa wasanene mbunga yoshe ya vanu va Isalele amolika, co wavalekele 
ngwendi, “Evi vikevyo vyanashiki Shukulu Kalunga ngeci muvilinge.  

2 Mukapanga vipangi vyeni a matangwa atanu na limo, oloni a litangwa 
lyamucitanu na avali linapu lyakujela, Litangwa Lyakuhwima valikundika kuli 
Shukulu Kalunga. Woshe akapanga vipangi a litangwa eli vanapande kumutsiya.  

3Co nambe tuhya kesi mutuvweke mu vinjuvo vyeni a Litangwa Lyakuhwima.” 

Milambu yakutungisa Mbalaka yakujela 
(Kut 25:1-9) 

4Mosesa wendekele kuli vanu va Isalele voshe ngwendi, “Evi vikevyo vyanashiki 
Shukulu Kalunga.  

5Lambuleni kuli Shukulu Kalunga. Munu woshe uje ashaka kulinga ngacije 
alambule ngolinde, na siliva, na vunengu,  

6na vinanga vyavivwa vya linyu, vyakuzivuluka, na vyakuvenguluka, na 
vyakuvenga, na vinanga vyakutonga na maka a vimembe,  

7na vilambu vya majamba a vimembe vyakulomba na mushumbelo wakuvenga, 
na vilambu vyavivwa, na mavaya a mungongo,  

8na mazi a mu vindeya, na n̄undu yakwaka mu mazi akuvwavesa, nakwaka a 
insense yakunika lwengo lwaluvwa,  

9na tumamanya twa kanelya, na tumamanya tukwavo twa seo yakama twakwaka 
a kangamuna naa kananga ka a nulo ya Muka-kukombelela Wakama.  

Vyuma vya mu Mbalaka Mwakuliwanena 
(Kut 39:32-43) 

10”Vanalume voshe vaka-vutongwe vaje vali akati keni vaije, ngeci vakupange 
vyuma vyoshe vije vyanashiki Shukulu Kalunga.  

11Mbalaka na vyakufwikao, na vikwateso vyakweteka ngwe malovo, na vivuliko 
vyayo, na mambanze ayo, na vimanda vyayo, na masanda ayo.  

12Cikasa ca Cikumiiyo, na mikambo yaco na cifwiko caco, co na livamba lije 
lyakuvambako.  

13Mesa na mikambo yayo, na vivala vyayo vyoshe, na makende akulambula kuli 
Njambi.  

14Citumbikilo ca vindeya cakwaka ndeya na vivala vyavyo, na vindeya na mazi 
avyo.  

15Mutula wakwenyekela insense, na mikambo yawo, na mazi akuvwavesa, na 
insense yakunika lwengo lwaluvwa, na livamba lya ku cikolo ca Mbalaka.  

16Mutula wa milambu ya kwenyeka, na mishele yawo ya vunengu, na mikambo 
yawo, na vivala vyawo vyoshe, na mbashiya yakujwelela na lisanda lyayo.  

17Mavamba a cipango, na vimanda vyaco na masanda aco, na livamba lya ku 
cikolo ca cipango.  

18Vipampalingo na mikole vya Mbalaka na vya cipango.  

19Vuzalo vwavuvwa vwa vaka-kukombelela vwakuzala omo vapanga mu Mwela 
Wakujela, vuzalo vuje vwakujela vwa Alone muka-kukombelela novu vwa vana 
vendi.” 

Vanu vanena milambu yavo 

20Mbunga yoshe ya vanu va Isalele vaile vasezele Mosesa,  

21co munu woshe uje mbunge yendi yamusindiiye na woshe uje wakele na 
cizango cakulinga ngacije wanenele mulambu kuli Shukulu Kalunga yakutungisa 
Mbalaka Mwakuliwanena. Co vanenele vyuma vyoshe vije vyashakiwile 
mukupangesa Mbalaka Mwakuliwanena, na vipangi vyayo vyoshe, amo na vuzalo 
vwakujela vwa vuka-kukombelela.  

22Voshe vaje vatavele kulambula na mbunge yoshe, vanalume na vanakazi, 
vanenele vimande vyakuvalama, na vimbilingwa, na tunzeya, na sungu na vyuma 
vyoshe vya ngolinde, co vavikundikile kuli Shukulu Kalunga.  

23Co munu na munu uje wakele na nanga yaivwa ya linyu, na yakuzivuluka, na 
yakuvenguluka, nambe yakuvenga, na nanga ya maka a vimembe, na vilambu vya 
majamba a vimanga vyakulomba na mushumbelo wakuvenga, nambe vilambu 
vyakufutungula mwamuvwa, vavinenele.  

24Voshe vaje vasele kulambula siliva nambe vunengu, vanenele mulambu wavo 
kuli Shukulu Kalunga, na voshe vaje vakele na mavaya a mungongo akupangesa 
ku vipangi vyoshe-ivyoshe vaanenele.  

25Vanakazi voshe vatongwe vanenele vwanda vuje vombwele na mavoko avo 
vwa linyu yaivwa, na vwanda vwakwombola vwakuzivuluka, na 
vwakuvenguluka, na vwakuvenga. 

26Lalo vombwele vwanda vwa maka a vimembe.  

27Vantwama vanenele tumamanya twa kanelya na tumamanya tukwavo twa seo 
twakwaka a kangamuna naa kananga ka a nulo,  

28na n̄undu na mazi a mu vindeya, na mazi akuvwavesa, na mazi insense akunika 
lwengo lwaluvwa.  

29Co vanu voshe va Isalele, vanalume na vanakazi, vaje vimbunge vyavo 
vyavasindiiye, vanenele milambu yavo ya cizango kuli Shukulu Kalunga 
yakupangesa vipangi vyoshe ngwe muje mwashikile Shukulu Kalunga Mosesa 
kulingamo.  

Kusana Mbezalele na Oholyave 
(Kut 31:1-11) 

30Co Mosesa wendekele kuli vaIsalele ngwendi, “Shukulu Kalunga naangula 
Mbezalele muna Uli, mutekulu wa Hule wa ku muyati wa Yunda.  

31Njambi namushulisa na Munzinzime wendi, namwana vutongwe, nakunanguka, 
nakuzivisisa a cipangi coshe ca vutongwe, 

32nakuyongola vutumbe vwa vutongwe vwakushova nakushovasana, 
nakupangesa ngolinde, na siliva, na vunengu,  

33nakulamozola tumamanya twa seo yakama, nakutwaka mu tukwatelo, 
nakushonga mavaya, amo na cipangi coshe ca vutongwe.  

34Shukulu Kalunga naana kuli Mbezalele na kuli Oholyave muna Ahisamake wa 
ku muyati wa Ndani, kunanguka kwa kulongesa vakwavo vutongwe vwa vipangi 
vyoshe.  

35Co Shukulu Kalunga navaana vutongwe vwakama vwakupanga vyuma 
vyakuliseza-seza vije vakalingi vaka-kutaleka a tumamanya, na vaka-kushova 
nakushoveya, na vaka-kushela vinanga vyavivwa vya linyu, na ulu yakuzivuluka, 
na yakuvenguluka, na yakuvenga, na vinanga vikwavo. Vakevo vapange vipangi 
vyakuliseza-seza vya vutongwe.  

Kutuuka 36 

1 “Mbezalele, na Oholyave, na vaka-kushonga, vaje Shukulu Kalunga wavanene 
vutongwe nakuzivisisa, vaje vazivuka kulinga vyuma vyoshe vije vishakiwa 
vyakutungisa Mbalaka yakujela, vanapande kulinga vyuma vyoshe vije 
vyanashiki Shukulu Kalunga.” 

Vanu vanena vwana vwavungi 

2Mosesa wasanene Mbezalele, na Oholyave, na vatongwe voshe vaje Shukulu 
Kalunga wavanene mana, vaje vakele na cizango cakukwasa, co Mosesa 
wavalekele kushangumuka kupanga.  

3Co vatambwile milambu yoshe ije ivanenele vaIsalele mukutungisa Mbalaka 
yakujela. Oloni vanu va Isalele vakele nakunena milambu yavo kuli Mosesa a 
mutondo a mutondo.  

4Asinoni vanalume vatongwe vaje vakele nakupanga vipangi vezile 

5kuli Mosesa vamulekele ngwavo, “Vanu valinakunena vyavingi kutuvakana vije 
tushaka vije vyanashiki Shukulu Kalunga ngeci tuvilinge.” 

6Co Mosesa watumine lishiko mu cilombo mwoshe, ngwendi naumo wai lalo 
akanena vwana vwakutungisa Mbalaka yakujela. Co vanu valikelele kunena 
vwana vukwavo.  

7Co vije vivaneneleko vyapwile vyavingi kutuvakana vije vyashakiwile 
akumanesa vipangi vyoshe.  

Kutunga Mbalaka Mwakuliwanena 
(Kut 26:1-37) 

8Co vatongwe va vanalume voshe vaje vakele akati ka vaje vapangele vipangi, 
vatungile Mbalaka Mwakuliwanena, vaipangele na vinanga likumi vya linyu 
vyavivwa, vyakwosha na ulu yakuzivuluka, na yakuvenguluka, na yakuvenga, 
vavitongele na vutongwe na vifwa vya vakelumbi va mambava.  

9Co nanga imo na imo yapwile mumolika, mamita likumi na avali mu vulaja, na 
mamita avali mu vwihi.  

10Co vatongelele amo vinanga vyoshe vitanu kupwa livamba limo, co valingile 
cuma cimolika na vikwavo vitanu lalo.  

11Vatongelele vikongo vya nanga yakuzivuluka ku mukundwilo wa anja ku 
livamba limo na limo.  

12Co vatongele vikongo makumi atanu ku mukundwilo wa livamba lyakulivanga, 
na vikongo makumi atanu vavitongelele kumukundwilo wa livamba lyamucivali 
ngeci vikongo vyalitombwele.  

13Co vafulile vikwateso makumi atanu vya ngolinde, vyakunungilisa mavamba 
avali ngeci Mbalaka ipwe imolika.  

14Asinoni vatungile vinanga likumi na imo vyakufwika akamwa ya Mbalaka 
vyakutonga na maka a vimembe.  

15Co vinanga vyoshe vivatungile vyapwile mumo, mamita likumi na atatu mu 
vulaja, na mamita avali mu vwihi.  

16Co vatongelele vyoshe vitanu amolika kupwa livamba limo, co vikwavo lalo 
vitanu na imo vavitongele amolika kupwa livamba lyamucivali.  

17Co vaakele vikongo makumi atanu ku mukundwilo wa livamba limo na vikongo 
makumi atanu ku mukundwilo wa livamba likwavo.  

18Vafulile lalo vikwateso vya vunengu makumi atanu, vavishilwisile mu vikongo, 
co vakumbasanene mavamba oshe avali kupwa livamba limo lyakufwika akamwa 
ya mbalaka.  

19Vatongele lalo vilambu vikwavo vivali vyakufwikao, cimo ca cilambu ca lijamba 
lya manga cakulomba na mushumbelo wakuvenga, co cikwavo ca cilambu 
cacivwa ca membe cakufutungula, cakufwika akamwa yavyo.  

20Co vashongele vivuliko vya Mbalaka vyakushungama vya mavaya a mungongo.  

21Civuliko cimo na cimo capwile mamita awana mu vulaja, na masentimita 66 mu 
vwihi,  

22co vaakeleko vyakushongomoka vivali, vije vyasele kunungila vivuliko amo, co 
vivuliko vyoshe vyakele nevi vyakushongomoka mu ngila eyi vene.  

23Vashongele vivuliko makumi avali vya ku mutambela wa mu mbwela,  

24co na masanda a siliva makumi awana akele kwisi yavyo, co masanda avali 
kwisi ya civuliko cimo na cimo mukukwatesa vije vyakushongomoka vivali. 

25Co vashongele vivuliko makumi avali ku mutambela wa ku kunto ya Mbalaka,  

26na masanda a siliva makumi awana, avali akele kwisi ya civuliko cimo na cimo.  

27Anima ya Mbalaka, mu kangombe ka yambi vashongeleleko vivuliko vitanu na 
cimo,  

28co vivuliko vivali vyakele mu vimbango.  

29Evi vivuliko vavilamakanene mu vimbango vivali vivali, kutunda kwisi yavyo 
nakweta kwilu. Co vivuliko vivali vya mu vimbango vivali vavilingile mu ngila eyi 
vene.  

30Co kuje kwakele vivuliko vitanu na vitatu na masanda avyo a siliva likumi na 
atanu na limo, co kwisi ya civuliko cimo na cimo kwakele masanda avali.  

31Vashongele mavalo likumi na atanu a mavaya a mungongo, atanu aa vivuliko ku 
mutambela umo wa Mbalaka,  

32co mavalo atanu ku mutambela ukwavo wa vivuliko, co atanu ku vivuliko vya 
kunima ya Mbalaka mu kangombe ka yambi.  

33Co livalo lya mukati lyakingivalele kutunda ku shongo imo ya Mbalaka nakweta 
ku shongo ikwavo.  

34Co vasatele vivuliko na ngolinde nakuvikuta na makulo a ngolinde mukukolesa 
mavalo, co akewo lalo vawasatele na ngolinde.  

35Co vatongele livamba lya nanga yaivwa ya linyu, yakwosha yakuzivuluka, na 
yakuvenguluka, na yakuvenga yakushelasana na cifwa ca vakelumbi va 
mambava. 

36Vashongele vimanda viwana vya mavaya a mungongo mukukwatesa livamba, 
vimanda vije vavisatele na ngolinde, co vavinungasanene na vikwateso. Asinoni 
vafulile masanda awana a siliva akukwatesa vimanda.  

37Co ku cikolo ca Mbalaka vatongeleleko livamba lya vinanga vyavivwa vya linyu 
vyakwosha, vyakuzivuluka, na vyakuvenguluka, na vyakuvenga vyakushoveya na 
vwanda vwakushelasana.  

38A livamba eli vashongeleleo vimanda vitanu vyakunungasana na vikwateso vya 
ngolinde. Co vasatele ngolinde akamwa ya vimanda na mavalo avyo, co vafulile 
masanda a vunengu atanu a vimanda.  

Kutuuka 37 

Kushonga Cikasa ca Cikumiiyo 
(Kut 25:10-22) 

1Mbezalele washongele Cikasa ca Cikumiiyo ca mavaya a mungongo, capwile 
masentimita 110 mu vulaja, na masentimita 66 mu vwihi, na masentimita 66 mu 
kulova.  

2Asinoni wacisatele na ngolinde yakujela mukati na akamwa, co 
wazengulwisileko mukundwilo wa ngolinde.  

3Wafulile makulo awana a ngolinde akwambatela aje akwatele ku mendi aco 
awana, makulo avali ku mutambela na mutambela.  

4Co washongele mikambo yakwambatela ya mavaya a mungongo, waisatele na 
ngolinde,  

5waishilwisile mukati ka makulo ku mutambela na mutambela wa cikasa.  

6Co wafulile cifwiko ca ngolinde yakujela, capwile masentimita 110 mu vulaja na 
masentimita 66 mu vwihi.  

7Wafulile vakelumbi vavali va mambava vakupameya na ngolinde, co wavafulilile 
ku shongo imo na imo ya cifwiko ca mema ku mbunge,  

8co wakele kelumbi umo ku shongo imo ya cifwiko, na kelumbi mukwavo ku 
shongo ikwavo ya cifwiko. Wavapameyeyeye amo na cifwiko, ngeci vyapwile 
cuma cimo.  

9Co vaje vakelumbi va mambava valikengele vihanga vyavo umo na umo aje a 
cifwiko, co aje mambava avo akujangumuka afwikile cifwiko.  

Kushonga mesa ya makende akulambula kuli Njambi 
(Kut 25:23-30) 

10Mbezalele washongele mesa ya mavaya a mungongo, yapwile masentimita 88 
mu vulaja, na masentimita 44 mu vwihi, na masentimita 66 mu kulova kwayo.  

11Co waisatele na ngolinde yakujela, wazengulwisileko mukundwilo wa ngolinde.  

12Co waishongelele livalo lyakupwa masentimita 7. 5 lyakuyizengulwisa. Co 
waakele lalo mukundwilo wa ngolinde wakuzengulwisa livalo.  

13Waifulilile makulo a ngolinde awana akuyambatela nakuwaka ku vimbango 
viwana, ku mendi ayo.  

14Makulo akukwatesa mikambo yakwambatela mesa wawakele kuyehi na livalo.  

15Co washongele lalo mikambo ya mavaya a mungongo nakuyisata na ngolinde.  

16Wafulile vyuma vyoshe vya mesa na ngolinde yakujela, na malonga, na 
vinganja, na vinjava, amo na tumalonga twatundondo twakupangesa a milambu 
ya vinyu.  

Kufula citumbikilo ca vindeya 
(Kut 25:31-40) 

17Co lalo wafulile citumbikilo ca vindeya ca ngolinde yakujela. Lisanda lyaco na 
manda yaco wavifulile na ngolinde yakupameyeya, amo na vishani vyaco 
vyakucakeya, amo na vintemo na mavundungulu aco, ngeci vipwe cuma cimolika.  

18Co minango itanu na umo yatundile ku mutambela umo na umo wa manda, ku 
mutambela umo na umo kwatundile itatu.  

19Co ku minango itanu naumo ku umo na umo kwakele vishani vyakucakeya 
vitatu, cifwa cavyo ngwe vishani vya alumonde na mavundungulu na vintemo.  

20Co manda ya citumbikilo ca vindeya yakele na vishani vyakucakeya viwana 
vyakufwa ngwe vishani vya alumonde na mavundungulu na vintemo.  

21Co a manda ya citumbikilo ca vindeya akele livundungulu limo mwisi ya 
minango ivali, co livundungulu limo mwisi ya minango ivali, na livundungulu 
limo mwisi ya minango ivali kuje ku minango itanu na umo ije itunda a 
citumbikilo ca vindeya. 

22Ngecivene, mavundungulu na minango, na citumbikilo ca vindeya vyapwile 
cuma cimolika cakupameyeya na ngolinde yakujela.  

23Co wafulile vindeya vitanu na vivali a citumbikilo cavyo, wafulile vimana 
vyavyo na malonga akushalamena a ngolinde yakujela.  

24Co wapangesele makilo 35 a ngolinde yakujela yakufulisa citumbikilo ca 
vindeya na vivala vyaco vyoshe.  

Kushonga mutula wakwenyekela insense 
(Kut 30:1-5) 

25Wapangele mutula wa mavaya a mungongo wakwenyekela insense. Co 
wapwile mumolika nomu-nomu, masentimita 45 mu vulaja na masentimita 45 mu 
vwihi, na masentimita 90 mu kulova. Co na vyakushongomoka vyawo vya mu 
vimbango viwana vyapwile cuma cimolika na mutula.  

26Wausatesele na ngolinde yakujela akamwa yawo, na mu mitambela yoshe 
iwana, na ku vyakushongomoka vyawo, wazengulwisileko mukundwilo wa 
ngolinde.  

27Co wafulile makulo avali a ngolinde akwambatela nakuwakwatesa kwisi ya 
mukundwilo wayo ku mitambela yoshe ivali, mukukwatesa mikambo 
yakuwambatela.  

28Washongele mikambo ya mavaya a mungongo, co wayisatesele na ngolinde.  

Mwakulingila mazi akuvwavesa na insense 
(Kut 30:22-38) 

29Co walingile mazi akuvwavesa akujela na insense yakujela yakunika lwengo 
lwaluvwa. Co wavitsingasanene vipwe vyakunika lwengo lwaluvwa.  

Kutuuka 38 

Kushonga mutula wa milambu ya kwenyeka 
(Kut 27:1-8) 

1Co washongele mutula wa mavaya a mungongo wa milambu ya kwenyeka. 
Woshe wapwile mumolika, mamita 2. 2 mu vulaja na mamita 2. 2 mu vwihi, na 
mamita 1. 3 mu kulova.  

2Co washongele lalo vyakushongomoka akamwa ku vimbango viwana, vikevyo 
vyapwile cuma cimo na mutula, co woshe wamutunu vausatele na vunengu.  

3Wafulile lalo vivala vyoshe vya mutula, mapanda, na vifwosholo, na tumalonga, 
na vikwateso, na mapanda akwambatela tuhya. Vyoshe evi wavipangesele 
vunengu.  

4Co wafulilileo mishele ya vunengu yakushelasana, wayakele mwisi ya livalo lya 
mutula, ngeci yetele akati ka mutula.  

5Wafulile makulo awana, co waakele mu vimbango viwana.  

6Washongele lalo mikambo yakwambatela ya mavaya a mungongo, waisatele na 
vunengu,  

7wakovelesele mikambo mu makulo ku mutambela umo na umo wa mutula. Co 
vashongele mutula wa mavaya, wasezele mako mukati.  

Kufula mbashiya ya vunengu 
(Kut 30:18) 

8Wafulile mbashiya ya vunengu na lisanda lyayo lya vunengu, lyapwile lya 
tulikengelo twa vanakazi vakele nakupanga ku cikolo ca Mbalaka 
Mwakuliwanena.  

Cipango ca Mbalaka Mwakuliwanena 
(Kut 27:9-19) 

9Co watungilile Mbalaka Mwakuliwanena cipango ca mavamba a linyu yaivwa 
yakushelasana mwamuvwa. Co ku mutambela wa mu mbwela, mavamba apwile 
mamita 44 mu vulaja,  

10akukwatesa na vimanda makumi avali vya vunengu na masanda makumi avali 
a vunengu, na vikwateso na mambanze vyakufula na siliva.  

11Walingile cuma cimo na ku mutambela wa ku kunto ya cipango.  

12Co ku mutambela wa mu kangombe ka yambi ka cipango kwakele mavamba a 
mamita 22 mu vulaja, na vimanda likumi, na masanda lalo likumi, na vikwateso, 
na mambanze wavifulile na siliva.  

13Co ku mutambela wa mu ngangela, kuje kwakele cikolo, cipango capwile 
mamita 22, mumolika na ku mutambela wa mu kangombe ka yambi.  

14Co ku mutambela umo wa cikolo kwakele livamba lya mamita 6. 6 mu vulaja, na 
vimanda vitatu, na masanda atatu.  

15Co ku mutambela ukwavo kwakele livamba lya mamita 6. 6 mu vulaja, na 
vimanda vitatu, na masanda atatu.  

16Co mavamba oshe aje azengulwisile cipango vawatongele na vinanga vyavivwa 
vya linyu yaivwa yakushelasana mwamuvwa.  

17Co masanda a vimanda vawafulile na vunengu, na vikwateso, na mambanze, na 
vyakufwika ku vishongo ya vimanda vivasatesele na siliva. Co vimanda vyoshe 
vyazengelekele kuje ku cipango vavinungilile na mambanze a siliva.  

18Co livamba lya ku cikolo ca cipango valitongele na vinanga vyavivwa vya linyu 
vyakushelasana na ulu yakuzivuluka, na yakuvenguluka, na yakuvenga 
vyakushoveya nakushelasana. Lyapwile mamita 9 mu vulaja, na mamita 2 mu 
kulova, lyalifwile ngwe mavamba a ku cipango. 

19Valikwatesele na vimanda viwana, na masanda awana a vunengu. Co vikwateso 
vyavyo, na vyakufwika ku vishongo vyavyo, na mambanze avyo vyapwile 
vyakusata na siliva. 

20Vipampalingo vyoshe vya Mbalaka na vya cipango vyapwile vyakufula na 
vunengu.  

Vutale vwakupangesa mu Mbalaka Mwakuliwanena 

21Ou ukewo mukana wa vutale vuvapangesele mu Mbalaka Mwakuliwanena, 
muje vatulikilile vitale vivali vya mamanya vije vivasonekele Mashiko Likumi. 
Mosesa washikile vaLevi kusoneka mukana ou ku livoko lya Itamale muna Alone 
muka-kukombelela.  

22Mbezalele muna Uli, mutekulu wa Hule wa ku muyati wa Yunda, walingile 
vyuma vyoshe vije Shukulu Kalunga wavishikile kuli Mosesa.  

23Co mukwasi wendi Oholyave muna Ahisamake, wa ku muyati wa Ndani, 
wapwile muka-kutaleka a mamanya, na muka-kushova nakushoveya, na muka-
kushela vinanga vyavivwa vya linyu, vyakuzivuluka, na vyakuvenguluka, na 
vyakuvenga.  

24Co ngolinde yoshe ije ivakundikile kuli Shukulu Kalunga ya Mbalaka yapwile 
makilo 1, 000, ije vesekele ngwe ku vulemu vwa vimbongo vije vishakiwa ku 
Mbalaka yakujela.  

25Siliva yatundile kukulava vungi vwa vanu yapwile makilo 3, 430, ije vesekele 
ngwe ku vulemu vwa vimbongo vije vishakiwa ku Mbalaka yakujela.  

26 Seteko eyi yapwile ngwe seteko ya vanu vaje valisonekesele, munu na munu 
wafwetele ngwe muje vasetekele ku vulemu vwa vimbongo vije vishakiwa ku 
Mbalaka yakujela. Co vapwile vanalume 603, 550 vaje vakele na myaka makumi 
avali nambe kutuvakana vakevo valisonekesele.  

27Vulemu vwa siliva vwa makilo 3, 400 vukevwo vapangesele masanda 100 a 
Mbalaka yakujela na livamba lyakwo, co vulemu vwa makilo 34 vukevwo 
vapangesele lisanda na lisanda.  

28Co siliva yasaleleko yapwile makilo 30, Mbezalele waifulile mambanze, na 
vikwateso vya vimanda, nakuyisata ku vishongo vya vimanda.  

29Co vunengu vuje vuvakundikile kuli Shukulu Kalunga vwapwile makilo 2, 425.  

30Co wavupangesele masanda a ku cikolo ca Mbalaka Mwakuliwanena, na mutula 
wa vunengu, na mishele yawo ya vunengu yakushelasana, na vivala vyoshe vya 
ku mutula,  

31na masanda oshe a cipango, na ku cikolo ca cipango, na vipampalingo vyoshe 
vya Mbalaka nevi vya cipango.  

Kutuuka 39 

Kutonga vuzalo vwa vaka-kukombelela 
(Kut 28:1-14) 

1Co vatongelele vaka-kukombelela vuzalo vwavuvwa vwa ulu yakuzivuluka, na 
yakuvenguluka, na yakuvenga, vyakuzala omo vapangele mu Mwela Wakujela. Co 
vatongelele Alone vuzalo vwakujela vwa vuka-kukombelela, ngwe muje Shukulu 
Kalunga washikile Mosesa.  

2Co vatongele kangamuna ka nanga yaivwa ya linyu, na ulu yakuzivuluka, na 
yakuvenguluka, na yakuvenga, na nsambo ya ngolinde yakupepuka.  

3Co vafulile ngolinde nakuyipasha nakuyiteta tupapi-tupapi nakutushela mu 
nanga yaivwa ya linyu, na ulu yakuzivuluka, na yakuvenguluka, na yakuvenga.  

4Co vatongele tumiva tuvali twa a vitsili vya kangamuna, twakutongela noku-
noku ngeci twase kutupateka.  

5Voshele mwamuvwa mwiva wa kandombe na vinanga vyakulifwa na 
kangamuna, co vautongelele a kangamuna ngeci vyapwile cuma cimo, ngwe muje 
Shukulu Kalunga washikile Mosesa.  

6Co vavwaesele tumamanya tuvali twa kanelya, vatwakele mu tukwatelo twa 
ngolinde, vatalekeleo na vutongwe mazina likumi na avali a vana va Yakomba.  

7Co vatwakele a tumiva twa a vitsili vya kangamuna, twimanene miyati likumi na 
ivali ya Isalele, ngwe muje Shukulu Kalunga washikile Mosesa.  

Kutonga kananga ka a nulo 
(Kut 28:15-30) 

8Co vatongele kananga ka a nulo na cifwa cimolika ngwe kangamuna, na 
ngolinde, na ulu yakuzivuluka, na yakuvenguluka, na yakuvenga, na linyu yaivwa 
yakwosha mwamuvwa. 

9Kapwile mumolika nomu-nomu kakwetekela muvali, masentimita 22 mu vulaja 
na masentimita 22 mu vwihi.  

10Co vaakeleo mindando iwana ya tumamanya twa seo yakama. Mu mundando 
wamucimo vaakelemo tumamanya twa lumbi, na topaze, na nganete,  

11co mu mundando wamucivali vaakelemo emalinde, na safile, na ndaimonde.  

12Co mu mundando wamucitatu vaakelemo takwoise, na angeta, na amesita.  

13Co mu mundando wamuciwana vaakelemo mbelilu, na kanelya, na njasipa. Co 
otu tumamanya vatwakele mu tukwatelo twa ngolinde.  

14Co tumamanya otu likumi na tuvali kamo na kamo vatalekeleo lizina lya umo 
na umo wa vana va Yakomba, mukwimanena miyati likumi na ivali ya vaIsalele.  

15A kananga ka a nulo vafulilileo malyenge a ngolinde yakujela akwosha ngwe 
nsambo.  

16Vafulile tukwatelo tuvali twa ngolinde na makulo avali a ngolinde, co makulo 
aje avali vawakwatesele ku vimbango vya kwilu ya kananga ka a nulo.  

17Vaakele malyenge aje avali a ngolinde ku makulo avali kumukulo wa kananga 
ka a nulo,  

18co vakwatesele vishongo vikwavo vivali vya malyenge a ngolinde ku tukwatelo 
tuvali, co mu ngila eyi vawakwatesele na tumiva tuje twakele a vitsili ku mbando 
ya kangamuna.  

19Co vafulile makulo avali a ngolinde, akwatesele kwisi ya vimbango vya kananga 
ka a nulo ku mukundwilo wa mukati wakwata ku kangamuna.  

20Co vafulile lalo makulo avali a ngolinde akwatesele kwisi ya tumiva tuvali twa a 
vitsili ku mbando ya kangamuna, kuyehi na mutongo, akamwa ya mwiva wa 
kandombe wakwosha mwamuvwa.  

21Ngwe muje Shukulu Kalunga washikile Mosesa, co vakutiiye makulo a kananga 
ka a nulo ku makulo aa kangamuna na mukole wakuzivuluka, ngeci kaje kananga 

ka a nulo kakele akamwa ya mwiva wa kandombe wakwosha mwamuvwa ngeci 
kesi kashengenye.  

Kutonga vuzalo vukwavo vwa vaka-kukombelela 
(Kut 28:31-43) 

22Co vatongele cikoveyo cacilaja cakwita mwisi ya kangamuna na ulu 
yakuzivuluka, 

23vacakele mbengwa mwakutuwisila mutwe, co ku mbengwa eyi vetisileko 
lupula kutewesa kutavuka.  

24Co ku mukundwilo waco vaakeleko mapomingilanete a nanga yaivwa ya linyu, 
na ulu yakuzivuluka, na yakuvenguluka, na yakuvenga akushoveya.  

25Co lalo vafulile vingenjo vya ngolinde yakujela, nakuvishovasana na 
mapomingilanete vavizengelekele ku mukundwilo wa cikoveyo.  

26Vingenjo na mapomingilanete vavishovasanene nakuvizengeleka 
kumukundwilo wa cikoveyo ngwe muje Shukulu Kalunga washikile Mosesa.  

27Co vatongelele visanya Alone na vana vendi,  

28na kalupusa, na tukofwi, na tuputula twa linyu,  

29na mwiva wa kandombe wa nanga yaivwa ya linyu, na ulu yakuzivuluka, na 
yakuvenguluka, na yakuvenga, vyakushoveya nakushelasana, ngwe muje Shukulu 
Kalunga washikile Mosesa. 

30Vafulile mande ya ngolinde yakujela yakupasha kupwa cizivukiso cakujela 
cakukundika, co vatalekeleo “Wakukundika kuli Shukulu Kalunga.” 

31Co vaikutiiye kulutwe lwa kalupusa na mukole wakuzivuluka, ngwe muje 
Shukulu Kalunga washikile Mosesa.  

Kumanesa vipangi 
(Kut 35:10-19) 

32Vipangi vyoshe vya ku Mbalaka Mwakuliwanena vyahwile. VaIsalele valingile 
vyuma vyoshe ngwe muje Shukulu Kalunga washikile Mosesa.  

33Vanenele Mbalaka kuli Mosesa na vivala vyayo vyoshe, na vikwateso vyayo 
vyakweteka ngwe malovo, na vivuliko vyayo, na mambanze ayo, na vimanda 
vyayo, na masanda ayo.  

34Na vilambu vyakufwikao vya maka a majamba a vimanga vyakulomba na 
mushumbelo wakuvenga, na vilambu vyakufutungula vyakufwikao, na livamba.  

35Na Cikasa ca Cikumiiyo muje mwakele vitale vya mamanya a vukaleo, na 
mikambo yaco, na cifwiko caco.  

36Na mesa na vivala vyayo vyoshe, na makende akulambula kuli Njambi.  

37Citumbikilo ca vindeya ca ngolinde yakujela, na vindeya vyaco, na vivala vyaco 
vyoshe, na mazi a mu vindeya.  

38Na mutula wa ngolinde, na mazi akuvwavesa, na insense yakunika lwengo 
lwaluvwa, na livamba lya ku cikolo ca Mbalaka.  

39Mutula wa vunengu na mishele yawo ya vunengu, na mikambo yawo, na vivala 
vyawo vyoshe, na mbashiya yakujwelela na lisanda lyayo.  

40Mavamba a cipango na vimanda vyaco na masanda aco, na livamba lya ku 
cikolo ca cipango na mikole yaco, na vipampalingo vya Mbalaka, na vivala vyoshe 
vyakupangesa mu Mbalaka.  

41Vuzalo vwavuvwa vwa vaka-kukombelela vwakuzala omo vakovela mu Mwela 
Wakujela, vuzalo vwakujela vwa Alone muka-kukombelela novu vwa vana vendi.  

42Co vaIsalele valingile vipangi vyoshe ngwe muje Shukulu Kalunga washikile 
Mosesa.  

43Co Mosesa welwile vyuma vyoshe, wamwene ngeci vanavilingi vyoshe ngwe 
muje mwashikile Shukulu Kalunga vene. Co Mosesa wavavezikisile.  

Kutuuka 40 

Kushimbika nakukundika Mbalaka Mwakuliwanena 

1Shukulu Kalunga wendekele kuli Mosesa ngwendi,  

2 “A litangwa lyakulivanga ku ngonde yakulivanga, shimbika Mbalaka 
Mwakuliwanena.  

3Akamo Cikasa ca Cikumiiyo muje muli Mashiko Likumi, co fwikako livamba 
kulutwe lwaco.  

4Kovelesamo mesa, akao vivala vyayo, asinoni kovelesamo citumbikilo ca 
vindeya nakwimikao vindeya.  

5Aka mutula wa ngolinde wakwenyekela insense yakunika lwengo lwaluvwa 
kulutwe lwa Cikasa ca Cikumiiyo, co shukika livamba ku cikolo ca Mbalaka.  

6Co aka mutula wa milambu ya kwenyeka kulutwe lwa Mbalaka.  

7Aka mbashiya yakujwelela akati ka Mbalaka na mutula, ishulise mema. 

8Tungilako cipango cakuzengulwisa Mbalaka nakushukikako livamba ku cikolo.  

9 “Asinoni vwavesa Mbalaka na vivala vyayo vyoshe na mazi akuvwava 
nakuvikundika ngeci vipwe vyakujela.  

10Co ukavwavesa lalo mutula na vivala vyawo vyoshe nakuvikundika, ngeci 
vyoshe vipwe vyakujela.  

11Co lalo, mu ngila eyi vene, jelesa mbashiya yakujwelela na lisanda lyayo.  

12 “Asinoni nena Alone na vana vendi ku cikolo ca Mbalaka, ngeci uvajwelese na 
mema. 

13Zika Alone vuzalo vwakujela, mukundike oku umuvwavesa, ngeci anjipangele 
kupwa muka-kukombelela.  

14Nena lalo vana vendi uvazike visanya.  

15Asinoni vavwavese, ngwe muunavwavesa ishavo, ngeci vanjipangele kupwa 
vaka-kukombelela. Kuvwavesa oku kukavapwisa vaka-kukombelela ku visemwa 
vyavo vyoshe vya kulutwe.” 

16Mosesa walingile vyuma vyoshe ngwe muje mwamushikile Shukulu Kalunga.  

17Co a litangwa lyakulivanga ku ngonde yakulivanga mu mwaka wamucivali omo 
vanatundu laja mu Ingito, vashimbikile Mbalaka Mwakuliwanena.  

18Ngecivene, Mosesa waakele masanda ayo, nakwimika vivuliko vyayo, 
wavikwatesele na mambanze avyo, co wemikile lalo vimanda vyayo.  

19Co wajangumwine cakufwika akamwa ya Mbalaka nakwakao cakufwika ca 
akamwa, ngwe muje mwamushikile Shukulu Kalunga.  

20Asinoni wanonele vitale vivali vya mamanya wavyakele mu Cikasa ca 
Cikumiiyo. Co waakele mikambo mu makulo a Cikasa, co waakele cifwiko ca 
mema ku mbunge akamwa yaco.  

21Waakele Cikasa mu Mbalaka nakushukikako livamba lyakuvambako. Mu ngila 
eyi mukemwo mwanyungilile Cikasa ca Cikumiiyo ngwe muje mwamushikile 
Shukulu Kalunga.  

22Co Mosesa waakele mesa mu Mbalaka, ku mutambela wa ku kunto anja ya 
livamba, 

23waakeleo makende aje valambwile kuli Shukulu Kalunga, ngwe muje 
mwamushikile Shukulu Kalunga.  

24Co waakele citumbikilo ca vindeya mu Mbalaka ku mutambela wa mu mbwela, 
calishungamene na mesa.  

25Co Mosesa washwamekele vindeya muje mu Mbalaka ku mesho a Shukulu 
Kalunga, ngwe muje mwamushikile Shukulu Kalunga.  

26Co waakele mutula wa ngolinde mu Mbalaka, kulutwe lwa livamba,  

27wenyekeleleo insense yakunika lwengo lwaluvwa, ngwe muje mwamushikile 
Shukulu Kalunga.  

28Asinoni washukikile livamba ku cikolo ca Mbalaka,  

29co kulutwe lwa livamba waakeleko mutula wakwenyekela milambu. 
Wakombeleleleo milambu ya kwenyeka na milambu ya vimbuto, ngwe muje 
mwamushikile Shukulu Kalunga.  

30Co waakele mbashiya yakujwelela mukati ka Mbalaka na mutula, waishulisile 
na mema.  

31Mukemwo vakele nakujwelela Mosesa, na Alone, na vana vendi. 

32Vajwelelelemo oshe aje avakovelela mu Mbalaka nambe ku mutula, ngwe muje 
mwamushikile Shukulu Kalunga Mosesa.  

33Co Mosesa washimbikile cipango cakuzengeleka ku Mbalaka Mwakuliwanena 
na mutula nakushukikako livamba ku cikolo ca cipango. Co wamanesele vipangi 
vyoshe.  

Lishelwa lya akamwa ya Mbalaka Mwakuliwanena 
(Kul 9:15-23) 

34 Asinoni lishelwa lyafwikile Mbalaka, co ceke ca vumpau vwa ku mesho a 
Shukulu Kalunga cashulisile Mbalaka.  

35Co Mosesa kasele kukovela mu Mbalaka, omwo lishelwa lyafwikile Mbalaka, co 
ceke ca vumpau vwa ku mesho a Shukulu Kalunga cashulisile Mbalaka. 

36Co a vungenzi vwavo vwoshe vuvendele, omo lishelwa lyatundile a Mbalaka, co 
vaIsalele vendele,  

37oloni nga lishelwa kulyatundileo, co kuvendele noo a litangwa lije omo lishelwa 
lyatundile a Mbalaka.  

38Co simbu yoshe mu vungenzi vwavo vwoshe vamwene lishelwa lya Shukulu 
Kalunga akamwa ya Mbalaka a simbu ya mutanya, co tuhya twakele 
nakushukuma mu lishelwa a simbu ya vutsiki ku mesho a vanu voshe va Isalele.  

VaLevi 

VaLevi 1 

Milambu ya kwenyeka yoshe yamutunu 

1Shukulu Kalunga wasanene Mosesa nakwendeka nendi oku ali mu Mbalaka 
Mwakuliwanena ngwendi,  

2 “Leka vanu va Isalele vanyunge mashiko awa omo vakombelela vin̄ombelo 
vyavo. “Omo munu woshe anena cimuna wakukombelela, nambe umo wa 
vingombe vendi, nambe umo wa vimanga vendi, nambe umo wa vimembe vendi,  

3nga ikeye alambula umo wa ku vingombe vendi kupwa mulambu wa kwenyeka, 
napande kunena ngombe wa nkomba wakujeneka kapenga. Co napande 
kumunena ku cikolo ca Mbalaka Mwakuliwanena, ngeci Shukulu Kalunga 
akamutambule.  

4Co akakambeke livoko lyendi a mutwe wa uje cimuna ngeci vakamutambule 
kupwa n̄ombelo ya kumwambesa ku vuvi vwendi.  

5Akatsiile uje cimuna kuje vene, co vaka-kukombelela va ka naanga ya Alone 
vakana maninga kuli Shukulu Kalunga, asinoni vakawashamwina ku mitambela 
yoshe iwana ya mutula uje uli ku cikolo ca Mbalaka.  

6Asinoni akajuva uje cimuna nakumutetanga,  

7co vaka-kukombelela vakatsika vitale vya a mutula nakuvwekao tuhya.  

8Co vakaka vipuka vya uje cimuna a vitale vya tuhya, kukumbasanako mutwe na 
mazi.  

9Uje munu napande kukusha vya mwimo na mapondo a kunima, co muka-
kukombelela akenyekela n̄ombelo yoshe yamutunu a mutula kupwa n̄ombelo ya 
kwenyeka, co vweko vwa mulambu ou wa vyakulya vukavwaelelesa Shukulu 
Kalunga.  

10”Nga munu alambula umo wa vimanga vendi nambe umo wa vimembe vendi, 
napande kupwa lijamba wa kujeneka kapenga.  

11Akamutsiile ku kunto ya mutula, co vaka-kukombelela vakashamwine maninga 
ku mitambela yoshe iwana ya mutula.  

12Omo uje munu namanesa kutetanga ije situ, co muka-kukombelela akaka vilyo 
vyoshe amolika kukumbasanako mutwe na mazi, co akavyaka a tuhya.  

13Uje munu napande kukusha vya mwimo vyoshe, na mapondo a kunima, co 
muka-kukombelela akanena ije n̄ombelo kuli Shukulu Kalunga nakuyenyekela 
yoshe a mutula. Co vweko vwa mulambu ou wa vyakulya vukavwaelelesa 
Shukulu Kalunga.  

14 “Nga uje munu alambula kazila kupwa mulambu wa kwenyeka, napande 
kupwa katela nambe liyembe.  

15Co muka-kukombelela akamunene ku mutula, amutukule mukoshi, asinoni 
enyekele mutwe wa uje kazila a mutula. Maninga endi akaandwekesele ku 
mutambela umo wa mutula.  

16Vakatundise lijakwilo na vije vilimo, vakavyumbile ku mutambela wa mu 
ngangela ya mutula, kuje ku lishito lya lito.  

17Co akamukwate a mambava nakumutavula, oloni kesi akajajule mambava endi, 
asinoni akamwenyekele woshe wamutunu a mutula. Co vweko vwa mulambu ou 
wa vyakulya vukavwaelelesa Shukulu Kalunga.  

VaLevi 2 

Milambu ya vimbuto vya vinona 

1 “Omo munu umo akalambula mulambu wa vimbuto vya vinona kuli Shukulu 
Kalunga, akulivanga napande kuvilola vunga vwavuvwa vwakuseneta. Co 
napande kwakao mazi a olive na insense,  

2akayitwale kuli vaka-kukombelela va ka naanga ya Alone. Co muka-kukombelela 
akajomonao livoko lyakushula lya vunga, na mazi, na insense yoshe 
nakuvyenyekela a mutula kupwa cimweso ngeci vyoshe vanavikombelela kuli 
Shukulu Kalunga. Co vweko vwa mulambu ou wa vyakulya vukavwaelelesa 
Shukulu Kalunga.  

3Co vije vikasalao ku mulambu ou wa vimbuto vya vinona vikapwa vya vaka-
kukombelela, vikapwa vyakujela, omwo vikevyo vanavitundisa ku vyakulya vije 
vanalambula kuli Shukulu Kalunga.  

4 “Nga mulambu ou unapu wa makende akwoca a liko, vanapande kuwatika 
akujeneka musima. Anapande kupwa a mikasha ya kuhima yakulinga na vunga 
vwavuvwa vwakuseneta vwakutsingasana na mazi a olive, nambe tumashama-
shama twakukwita na mazi a olive.  

5 “Nga ou mulambu wa vimbuto vya vinona unapu wa makende akwocela a 
cikango, anapande kupwa akulinga na vunga vwavuvwa vwakuseneta 
vwakutsingasana na mazi a olive, oloni akujeneka musima.  

6Co akaapazule nakwitilao mazi kupwa mulambu wa vimbuto vya vinona.  

7 “Nga ou mulambu wa vimbuto vya vinona unapu wa mashama-shama akuteleka 
mu ndeo, vanapande kuwalinga na vunga vwakuseneta na mazi a olive.  

8Akaanene kupwa mulambu wa vimbuto vya vinona kuli Shukulu Kalunga, co 
akaane kuli muka-kukombelela, ikeye akawatwala ku mutula.  

9Co muka-kukombelela akanonako mutambela wa mulambu ou wa vimbuto vya 
vinona kupwa cimweso ngeci mulambu woshe vanaukombelela kuli Shukulu 

Kalunga, co ikeye akawenyekela a mutula. Co vweko vwa mulambu ou wa 
vyakulya vukavwaelelesa Shukulu Kalunga.  

10Co vije vikasalao ku mulambu ou vikapwa vya vaka-kukombelela, vikapwa 
vyakujela, omwo vanavitundisa ku vyakulya vije vanakombelela kuli Shukulu 
Kalunga.  

11 “Kukwesi mulambu wa vimbuto vya vinona vije vimukanena kuli Shukulu 
Kalunga vimukalinga na musima. Kumwapandele kupangesa musima nambe vuki 
mu vyakulya vije vimukalambula kuli Shukulu Kalunga.  

12Mulambu wa vimbuto vya mushoke vije vimukateja a mwaka na mwaka 
mukaunene kuli Shukulu Kalunga, oloni kesi mukawenyekele a mutula. 

13Co a mulambu woshe wa vimbuto vya vinona munapande kutovao mwongwa, 
omwo mwongwa wimanena cikumiiyo akati keni na Njambi. (Munapande kutova 
mwongwa a milambu yeni yoshe. ) 

14 “Omo munena mulambu wa vimbuto vya mushoke kuli Shukulu Kalunga, 
lambuleni vimbuto vyakwoca nambe vunga vwakulola.  

15Tsingasaneniko mazi a olive, co akeniho insense.  

16Muka-kukombelela akenyeka mutambela umo wa vunga, na mazi kupwa 
cimweso, amo na insense yoshe, kupwa mulambu wa vyakulya wakwana kuli 
Shukulu Kalunga.  

VaLevi 3 

Milambu ya kulitombola 

1 “Omo munu akombelela umo wa vingombe vendi kupwa mulambu wa 
kulitombola, napande kupwa nkomba nambe lwavo wakujeneka kapenga.  

2Uje munu akakambeke livoko lyendi a mutwe wa uje cimuna nakumutsiila ku 
cikolo ca Mbalaka Mwakuliwanena. Co vaka-kukombelela va ka naanga ya Alone 
vakashamwine maninga ku mitambela yoshe iwana ya mutula.  

3Asinoni ku mulambu wa kulitombola akatundiseko mazi kupwa mulambu wa 
vyakulya wakwenyekela kuli Shukulu Kalunga, mazi oshe a vya mwimo,  

4na vinso na mazi avyo, na mutambela uje wauvwa wa lishuli.  

5Asinoni vana va Alone vakenyekele aje mazi a mutula akamwa ya mulambu wa 
kwenyeka, uje ili a vitale vya tuhya. Unapu mulambu wa vyakulya, co vweko vwa 
mulambu ou vukavwaelelesa Shukulu Kalunga.  

6 “Nga manga nambe membe vamukombelela kupwa mulambu wa kulitombola 
napande kupwa wa lijamba nambe lwavo, oloni napande kupwa wakujeneka 
kapenga.  

7Nga munu akombelela manga,  

8akakambeke livoko lyendi a mutwe wa uje cimuna nakumutsiila kulutwe lwa 
Mbalaka. Co vana va Alone vakashamwine maninga ku mitambela yoshe iwana 
ya mutula.  

9Asinoni ku mulambu uje wa kulitombola akatundiseko mazi kupwa mulambu 
wa vyakulya wakwenyekela kuli Shukulu Kalunga, mazi oshe, na mukila woshe 
wa mazi uje vanavatwila kuyehi na citsiya ca mwongo, na mazi oshe a vya 
mwimo,  

10na vinso, na mazi avyo, na mutambela uje wauvwa wa lishuli.  

11Co muka-kukombelela akavyenyekele vyoshe a mutula kupwa mulambu wa 
vyakulya wakwenyekela kuli Shukulu Kalunga.  

12 “Nga munu akalambula membe akamunene ku mesho a Shukulu Kalunga.  

13Co akakambeke livoko lyendi a mutwe wa uje cimuna nakumutsiila kulutwe 
lwa Mbalaka Mwakuliwanena. Co vana va Alone vakashamwine maninga ku 
mitambela yoshe iwana ya mutula.  

14Asinoni ku mulambu uje akatundiseko mazi kupwa mulambu wendi wa 
vyakulya wakwenyekela kuli Shukulu Kalunga, mazi a vya mwimo,  

15na vinso, na mazi avyo, na mutambela wauvwa wa lishuli.  

16Muka-kukombelela akenyekele vyoshe vije a mutula kupwa mulambu wa 
vyakulya wa kwenyeka. Vweko vwa mulambu wa vyakulya vukavwaelelesa 
Shukulu Kalunga. Co mazi oshe anapu a Shukulu Kalunga.  

17Kukwesi kaIsalele akalya mazi nambe maninga, eli likelyo lishiko 
limukanyunga ku myaka yoshe kuli vaIsalele voshe ku visemwa vyeni vyoshe vya 
kulutwe kwoshe kuje kumukakala.” 

VaLevi 4 

Milambu ya a vuvi vuje kesi vwa cizango 

1Shukulu Kalunga washikile Mosesa 

2aleke vanu va Isalele ngwendi, “Nga munu woshe uje alinga vuvi oloni 
kayongwele kuvulinga nakupokola lishiko limo lya mashiko a Shukulu Kalunga, 
napande kunyunga lishiko lyakukombelela a vuvi vwendi.  

3 “Nga Muka-kukombelela Wakama nalingi vuvi, co akokela mulonga vanu, 
akanene muna ngombe wa nkomba wakujeneka kapenga, co akamukombelele 
kuli Shukulu Kalunga a vuvi vwendi.  

4Akanene uje ngombe wa nkomba ku cikolo ca Mbalaka, akakambeke livoko 
lyendi a mutwe wa uje cimuna, nakumutsiila ku mesho a Shukulu Kalunga.  

5Asinoni Muka-kukombelela Wakama akambate maninga amo a uje ngombe wa 
nkomba nakuwanena mu Mbalaka Mwakuliwanena.  

6Co akambwitike mulavo wendi mu maninga nakuwashamwina kulutwe lwa 
livamba lyakujela visimbu vitanu na vivali.  

7Asinoni akakwite maninga amo ku vyakushongomoka vije vili mu vimbango vya 
mutula wa insense mu Mbalaka. Co ikeye aketile aje maninga anasalao kwisi ya 
mutula wakwenyekela vin̄ombelo, uje uli ku cikolo ca Mbalaka. 

8Co a ngombe wa nkomba uje akatundiseo mazi oshe, na mazi a vya mwimo,  

9na vinso, na mazi avyo, na mutambela wauvwa wa lishuli.  

10Co muka-kukombelela akambate mazi awa nakuwenyekela a mutula wa 
milambu ya kwenyeka, ngwe mwakalingi na mazi akutundisa a cimuna 
wakutsiila a mulambu wa kulitombola.  

11Oloni akambate cilambu ca uje cimuna, na situ yendi yoshe, na mutwe wendi, 
na mapondo endi, na vya mwimo vyendi kukumbasanako na mila, na vufwati 
vwayo,  

12co akatwale ngombe woshe wamutunu anja ya cilombo ku mutambela 
wakujela kuje ku lishito lya lito, co akavyenyeke.  

13 “Nga mbunga yoshe ya Isalele valinga vuvi, oloni kuvayongwele kuvulinga, co 
vapokola lishiko limo lya mashiko a Shukulu Kalunga,  

14asinoni omo vuvi vunasholoka nakuvuzivuka, co mbunga ikatwale muna 
ngombe wa nkomba kupwa mulambu wa a vuvi. Co vakamutwale ku Mbalaka 
Mwakuliwanena,  

15vantwama va mbunga vakakambeke mavoko avo a mutwe wa uje cimuna, co 
vakamutsiile ku mesho a Shukulu Kalunga.  

16Muka-kukombelela Wakama akatwale maninga amo a uje ngombe wa nkomba 
mu Mbalaka,  

17akambwitike mulavo wendi mu maninga akawashamwine kulutwe lwa livamba 
visimbu vitanu na vivali.  

18Co akakwite maninga amo ku vyakushongomoka vije vili mu vimbango vya 
mutula wa insense mukati ka Mbalaka, aje anasalao akawetile kwisi ya mutula 
wakwenyekela vin̄ombelo uje uli ku cikolo ca Mbalaka.  

19Asinoni akambate mazi oshe a cimuna nakuwenyekela a mutula,  

20co akalinge cuma cimo na ngombe wa nkomba ngwe mwalingile na ngombe wa 
nkomba uje wa mulambu wa a vuvi. Mu ngila eyi muka-kukombelela 
akavaambesa ku vuvi vwavo, co vakavasambesa. 

21Asinoni akatwale uje ngombe wa nkomba anja ya cilombo nakumwenyeka, 
ngwe mwanenyekele uje ngombe wa nkomba yakombelelele a vuvi vwendi 
vavenya. Ou ukewo mulambu wakutundisa vuvi vwa mbunga.  

22 “Nga ikeye napu ntwama alinga vuvi oloni kayongwele kuvulinga, co apokola 
lishiko limo lya mashiko a Shukulu Kalunga,  

23omo vuvi vwendi vunasholoka, co akanene lijamba lya membe wakujeneka 
kapenga kupwa mulambu wendi.  

24Co akakambeke livoko lyendi a mutwe wa uje cimuna nakumutsiila ku kunto ya 
mutula, kuje vakatsiila vimuna va milambu ya kwenyeka. Ou ukewo mulambu 
wakutundisa vuvi.  

25Co muka-kukombelela akambate maninga amo a mulambu wa a vuvi 
akambwitike mulavo wendi mu maninga a cimuna, akawakwite ku 
vyakushongomoka vije vili mu vimbango vya mutula, aje anasalao akawetile 
kwisi ya mutula.  

26Asinoni akenyekele mazi oshe a cimuna a mutula, ngwe mwakenyeka mazi a 
vimuna vakutsiila a milambu ya kulitombola. Co mu ngila eyi muka-kukombelela 
akaambesa uje ntwama ku vuvi vwendi, co vakamusambesa.  

27 “Nga ikeye napu umo wa vanu nkala, uje alinga vuvi, oloni kayongwele 
kuvulinga, apokola lishiko limo lya mashiko a Shukulu Kalunga,  

28co omo vuvi vwendi vunasholoka, akanene mulambu wa membe wa lwavo 
wakujeneka kapenga kupwa mulambu wendi.  

29Co akakambeke livoko lyendi a mutwe wa uje cimuna nakumutsiila ku kunto ya 
mutula kuje vakatsiila vimuna va milambu ya kwenyeka.  

30Co muka-kukombelela akambate maninga amo akambwitike mulavo wendi mu 
maninga a uje cimuna, akawakwite ku vyakushongomoka vije vili mu vimbango 
vya mutula, aje anasalao akawetile kwisi ya mutula.  

31 Asinoni akatundise mazi oshe aa cimuna, ngwe muje akatundisa mazi a vimuna 
vakutsiila a milambu ya kulitombola, co akawenyekele a mutula, vweko vwa 
mulambu ou vukavwaelelesa Shukulu Kalunga. Mu ngila eyi muka-kukombelela 
akaambesa uje munu ku vuvi vwendi, co vakamusambesa.  

32 “Nga munu anena manga kupwa mulambu wa a vuvi, napande kupwa wa 
lwavo wakujeneka kapenga.  

33Co ikeye akakambeke livoko lyendi a mutwe wa uje cimuna nakumutsiila ku 
kunto ya mutula kuje vakatsiila vimuna va milambu ya kwenyeka.  

34Co muka-kukombelela akambate maninga amo akambwitike mulavo wendi mu 
maninga a uje cimuna, akawakwite ku vyakushongomoka vije vili mu vimbango 
vya mutula, aje anasalao akawetile kwisi ya mutula.  

35Asinoni akatundise mazi oshe a cimuna, ngwe muje akatundisa mazi a vimanga 
vakutsiila a milambu ya kulitombola, co akawenyekele a mutula akamwa ya 

milambu ya vyakulya vyakulambula kuli Shukulu Kalunga. Mu ngila eyi muka-
kukombelela akaambesa uje munu ku vuvi vwendi, co vakamusambesa.  

VaLevi 5 

Milonga ije ishakiwa milambu ya a vuvi 

1 “Nga munu vamusana ku mbanja ngeci akaane vukaleo vwa vije namono nambe 
nazivi, co ajeneka kuvyambulula, ngongo yendi vavenya.  

2 “Nga munu akwata a cuma cakujeneka kujela, kujeneka kuzivuka, nambe kasitu 
wa kutsa wakulya, nambe cimuna wa kutsa wakulya, nambe njame ya tulongolo 
va kutsa vakulya, co ikeye kajelele, akakala na mulonga.  

3 “Nga munu umo akwata nkala cuma cacivi cakutunda a munu kujeneka 
kuzivuka, cije cikamwonwesa kujela, co akakala na mulonga.  

4 “Nga munu umo azambula kulisinga ngoco kujeneka kuyongola mwamuvwa, 
nambe a cuma cacivwa nambe cacivi, kujeneka kuzivuka, co akakala na mulonga.  

5 “Nga munu nalingi mulonga, alitavele vuvi vwendi vuje vwanalingi,  

6napande kunena mulambu wa mulonga wendi kuli Shukulu Kalunga, manga 
nambe membe wa lwavo ngeci upwe mulambu wa a vuvi. Co muka-kukombelela 
akamwambesa ku vuvi vwendi.  

7 “Oloni nga munu onwa kunena manga nambe membe, co uje munu napande 
kunena kuli Shukulu Kalunga tutela vavali nambe mayembe vavali, kupwa 
mulambu wa mulonga wendi a vuvi vuje vwanalingi. Kazila umo akapwa wa 
mulambu wa a vuvi, co mukwavo wa mulambu wa kwenyeka.  

8Co akavatwale kuli muka-kukombelela, uje akalivanga kulambula kazila umo 
kupwa mulambu wa a vuvi. Ikeye akapokole mukoshi wa uje kazila kesi 
akatukule mutwe wendi,  

9co akashamwine maninga amo a kazila kumukulo wa mutula. Co aje asalao 
akawandwekesele kwisi ya mutula. Ou ukewo mulambu wa a vuvi.  

10Asinoni akalambule kazila wamucivali kupwa mulambu wa kwenyeka, ngwe ku 
mashiko. Co mu ngila eyi muka-kukombelela akaambesa uje munu ku vuvi 
vwendi, co vakamusambesa.  

11 “Oloni nga munu onwa kunena tutela vavali nambe mayembe vavali, co 
akanene kilo imo ya vunga vwavuvwa vwakuseneta kupwa mulambu wa a vuvi 
vwendi. Kesi akaakeo mazi a olive nambe insense embwe, omwo ukewo unapu 
mulambu wa a vuvi.  

12Co akavunene kuli muka-kukombelela, uje akajomonao livoko lyakushula lya 
vunga kupwa cimweso ngeci vukevwo vwoshe vanavukombelela kuli Shukulu 
Kalunga, co ikeye akavwenyekela a mutula akamwa ya milambu ya vyakulya. 
Ukewo unapu mulambu wa a vuvi.  

13Co mu ngila eyi muka-kukombelela akaambesa uje munu ku vuvi vwendi, co 
vakamusambesa. Vuje vunga vunasalao vukapwa vwa muka-kukombelela, ngwe 
mulambu wa vimbuto vya vinona.” 

Milambu ya kuliilwisila 

14Shukulu Kalunga wendekele kuli Mosesa ngwendi,  

15 “Nga munu alinga vuvi kujeneka kuzivuka, omo ikeye nonwa kwana vije 
vyakujela kuli Shukulu Kalunga, co akanene lijamba lya manga nambe membe 
wakujeneka kapenga, ngeci apwe mulambu wa kuliilwisila kuli Shukulu Kalunga. 
Co ndando ya uje cimuna inapande kupwa ngwe ndando ije ishakiwa ku Mbalaka 
Mwakuliwanena.  

16Co ikeye napande kwingisamo vyuma vije vyanavulumwine vyakujela, 
nakwakelako litambelo makumi avali. Ikeye akavyane kuli muka-kukombelela, co 
muka-kukombelela akakombelela cimuna uje wa a vuvi vwa uje munu 
mukumwambesa, co vakamusambesa.  

17 “Nga munu akalinga vuvi kujeneka kuzivuka, co apokola lishiko limo lya 
mashiko a Shukulu Kalunga, ikeye ali na mulonga, co ngongo yendi vavenya.  

18Napande kunena lijamba lya manga nambe membe wakujeneka kapenga kuli 
muka-kukombelela kupwa mulambu wa kuliilwisila. Co ndando ya uje cimuna 
inapande kupwa ngwe ndando ije vemika ya mulambu wa kuliilwisila. Muka-
kukombelela akakombelele n̄ombelo mukumwambesa ku vuvi vuje vwalingile 
kujeneka kuzivuka, co vakamusambesa.  

19Ou unapu mulambu wa kuliilwisila wa a vuvi vuje vwalingile kuli Shukulu 
Kalunga.” 

VaLevi 6 

1Shukulu Kalunga wendekele kuli Mosesa ngwendi,  

2 “Nga munu alinga vuvi kuli Shukulu Kalunga avyana kwilwisila mukwavo 
kaIsalele cishimbikiya nasezele kuli ikeye, akwiva cuma ca mukwavo, nambe 
kumukwisa,  

3nambe kwendeka makuli a cuma cimo cije cazimbala nakulisinga ngwendi 
kacimwene,  

4omo munu nalingi vuvi mu ngila imo, co akelwise cije catambwile mu ngila ya 
vwizi.  

5A litangwa lije vamuwanene na mulonga, napandele kwilwisila vavenya vyoshe 
nakwakelako litambelo lya makumi avali, a litangwa lije lyakulambula mulambu 
wa a vuvi vwendi.  

6Co akatwale kuli muka-kukombelela lijamba lya manga nambe membe 
wakujeneka kapenga kupwa mulambu wa kuliilwisila kuli Shukulu Kalunga. Co 

ndando ya uje cimuna inapande kupwa ndando ije vemika ya mulambu wa 
kuliilwisila.  

7 Muka-kukombelela akaambesa uje munu ku mesho a Shukulu Kalunga, co 
vakamusambesa.” 

Milambu ya kwenyeka yoshe yamutunu 

8Shukulu Kalunga wendekele kuli Mosesa ngwendi,  

9 “Leka Alone na vana vendi mashiko awa a milambu ya kwenyeka. Mulambu wa 
kwenyeka unapande kusala a mutula vutsiki vwoshe, co na tuhya kesi tuzime.  

10Asinoni muka-kukombelela akazale cikoveyo cendi cacilaja ca linyu, na 
tuputula twa linyu, akatundise lito lya mazi lije linasala a mutula nakulyaka 
kumukulo wa mutula.  

11Asinoni ikeye akazale vuzalo vwendi vweka nakutwala lije lito anja ya cilombo 
ku mutambela uje wakujela.  

12Co tuhya twa a mutula tunapande kushukuma simbu yoshe kesi tuzime embwe. 
Ngeci a mutondo a mutondo muka-kukombelela napande kushambeyao na vitale, 
akalameo mulambu wa kwenyeka nakwenyekelao mazi a mulambu wa 
kulitombola.  

13Co tuhya tunapande kushukuma simbu yoshe a mutula, kutwapandele kuzima.  

Milambu ya vimbuto vya vinona 

14 “Awa mashiko anapu a milambu ya vimbuto vya vinona. Muka-kukombelela wa 
ku naanga ya Alone akanene mulambu wa vimbuto vya vinona kuli Shukulu 
Kalunga kulutwe lwa mutula.  

15Co akajomoneo livoko lyakushula lya vunga vwavuvwa vwakuseneta na mazi, 
amo na insense, co akavyenyekele a mutula kupwa cimweso ngeci vyoshe 
vanavikombelela kuli Shukulu Kalunga. Co vweko vwa mulambu ou 
vukavwaelelesa Shukulu Kalunga.  

16Alone na vana vendi vakalya vyoshe vije vikasalao mu mutambela wakujela mu 
cipango ca Mbalaka Mwakuliwanena, oloni makende kuvakawatiki na musima 
embwe.  

17Shukulu Kalunga navanavyo kupwa mutambela wavo wa milambu ya vyakulya. 
Unapu wakujela manene, ngwe milambu ya a vuvi, na milambu ya kuliilwisila.  

18Co vatekulwila va Alone va vanalume vakailye ku visemwa vyavo vyoshe vya 
kulutwe omwo unapu mutambela wavo wa milambu ya vyakulya 
wakukombelela kuli Shukulu Kalunga. Munu nkala uje akakwata ku mulambu wa 
vyakulya ou akavulumuka a nzili yakujela kwawo.” 

19Co Shukulu Kalunga wendekele kuli Mosesa ngwendi,  

20”Ou ukewo mulambu wa Alone na vana vendi va vanalume uvakakombelela 
kuli Shukulu Kalunga a litangwa lije vakamuvwavesa. Vanapande kutwala kilo 
imo ya vunga vwavuvwa vwakuseneta (seteko imo ngwe ya mulambu wa 
vimbuto vya vinona wa matangwa oshe), vakalambule litambelo limo mutondo, 
na litambelo likwavo cingwezi.  

21Vunga vanapande kuvushinga na mazi, nakuvwoca a cikango, asinoni 
vavupazule nakuvukombelela kupwa mulambu wa vimbuto vya vinona, co 
vweko vwa mulambu ou vukavwaelelesa Shukulu Kalunga.  

22Co simbu yoshe ya kulutwe, mulambu ou ukalingiwe kuli mutekulwila woshe 
wa Alone uje akamwinga kupwa Muka-kukombelela Wakama. Ou ukapwa 
mulambu wa kwenyeka woshe wamutunu kuli Shukulu Kalunga.  

23Milambu yoshe ya vimbuto ya vaka-kukombelela vakayenyeke yamutunu. Kesi 
vakailye embwe.” 

Milambu ya a vuvi 

24Co Shukulu Kalunga wendekele kuli Mosesa ngwendi,  

25 “Leka Alone na vana vendi ngwove, eli likelyo lishiko lya milambu ya a vuvi. 
Cimuna wa a mulambu wa a vuvi vakamutsiile ku kunto ya mutula, kuje 
vakatsiila vimuna va milambu ya kwenyeka. Ou ukewo mulambu wakujela 
manene.  

26Co muka-kukombelela uje akakombelela cimuna, ikeye akamulile ku mwela 
wakujela, mu cipango ca Mbalaka Mwakuliwanena.  

27Munu woshe nambe cuma coshe-icoshe cikakwata ku situ ya cimuna uje, 
akavulumuka a nzili yakujela kwayo. Nga ku vuzalo kunashamukila limbase lya 
maninga a uje cimuna, vanapande kuvukushila mu mutambela uje vene wakujela.  

28Ndeo yoshe ya vuma muje vanateleka ije situ vanapande kwitsiya, co nga 
vanapangesa ndeo ya cikuvo vanapande kwipala nakuyikushungula na mema.  

29Co vanalume voshe va naanga ya vaka-kukombelela vasa kulya mulambu ou, 
unapu wakujela manene.  

30Oloni nga vanatwala maninga amo a mulambu wa a vuvi mu Mbalaka 
Mwakuliwanena mukwambesa vuvi, co uje cimuna kuvapandele kumulya, 
vanapande kumwenyeka.” 

VaLevi 7 

Milambu ya kuliilwisila 

1Eli likelyo lishiko lya milambu ya kuliilwisila, inapu yakujela manene.  

2Cimuna wa mulambu ou vamutsiile ku kunto ya mutula, kuje vakatsiila vimuna 
va milambu ya kwenyeka, co maninga endi vakawashamwine ku mitambela 
yoshe iwana ya mutula.  

3Co mazi endi oshe vakawatundise nakuwalambula a mutula, na mukila wa mazi, 
na mazi a citata-mila,  

4na vinso, na mazi avyo, na mutambela uje wauvwa wa lishuli.  

5Co muka-kukombelela akenyekele mazi oshe a mutula kupwa mulambu wa 
vyakulya wakukombelela kuli Shukulu Kalunga. Ou unapu mulambu wa 
kuliilwisila.  

6Co munalume woshe wa naanga ya vaka-kukombelela asa kuulya, oloni 
vanapande kuulila mu mutambela wakujela, omwo ukewo unapu wakujela 
manene.  

7Kuli lishiko limo lilinakupanga kwoshe kuvali, ku mulambu wa a vuvi, na ku 
mulambu wa kuliilwisila, situ inapu ya uje muka-kukombelela uje 
alinakulambula mulambu wa kwambesa. 

8Co cilambu ca uje cimuna vanalambula kupwa mulambu wa kwenyeka cikapwa 
ca muka-kukombelela uje nalambula mulambu.  

9Mulambu woshe wa vimbuto vya vinona uje vanoco, nambe uje vanateleka mu 
ndeo, nambe a cikango unapu wa muka-kukombelela, uje naukombelela kuli 
Njambi.  

10Oloni milambu yoshe ya vimbuto vya vinona vyavivishu, nambe 
vyakukumbasana na mazi, nambe vya kuma, co vyoshe vinakundama kuli vaka-
kukombelela voshe va ka naanga ya Alone, vanapande kulipangelayo kupwisa 
amo akati kavo.  

Milambu ya kulitombola 

11Eli likelyo lishiko lya a milambu ya kulitombola yakukombelela kuli Shukulu 
Kalunga.  

12Nga munu akombelela alambula mulambu ou kupwa mulambu wa cikandelela 
kuli Njambi, ikeye akalambule makende akujeneka musima amolika na cimuna 
wakukombelela. Eyi inapande kupwa mikasha ya kuhima yakulinga na vunga 
vwakukumbasana na mazi a olive, nambe tumashama-shama twakukwita na 
mazi a olive, nambe mashama-shama a kuhima akulinga na vunga 
vwakukumbasana na mazi a olive.  

13Amo na mulambu wendi wa kulitombola wa cikandelela, mulambu wendi 
akalambule mikasha ya makende akwoca akujeneka musima,  

14Co akalambule mutambela umo wa makende akujeneka musima na mutambela 
umo wa makende akujeneka musima kupwa vwana vwavuvwa kuli Shukulu 



207 

©The Bible Society of Zambia, 2006. 

 

Kalunga, ou unapu wa muka-kukombelela, uje atwala maninga a cimuna 
nakuwashamwina ku mutula.  

15Co situ ya uje cimuna wa mulambu wa kulitombola akayilya ikeye vavenya a 
litangwa lije vene lyaikombelela, naimo yai ikasalao noo alikaki mutondo.  

16Nga munu atwala mulambu wa kulitombola mukushulisa cisingo nambe kupwa 
mulambu wa cizango cendi vavenya, co kesi vakaulye a litangwa lije vene 
vanaukombelela, oloni nga umo unasalao, vasa kuulya alikaki,  

17oloni situ yoshe ije ikasalao kweta ku litangwa lyamucitatu vanapande 
kuyenyeka.  

18Nga imo yasalao vakailya lyamucitatu, co Njambi kakatambula mulambu wa uje 
munu. Co uje mulambu kuvakaulavela kuli ikeye ngwavo unapu wauvwa embwe, 
oloni ukapwa mulambu wa vunyengwe, co munu woshe awulya, ngongo yendi.  

19Nga situ ya mulambu uje ilikumbasana na cuma cimo cakujela, co kuvapandele 
kuulya, oloni vanapande kuwenyeka. Co munu woshe uje najele asa kuyilya,  

20oloni nga ayilya uje munu kajelele, co ikeye kuvakamulava kupwa lalo umo wa 
vanu va Njambi embwe.  

21Co lalo nga munu akwata ku cuma cakujela, nambe kuli munu, nambe kuli 
kasitu, nambe ku cuma ca vunyengwe, co alya ku situ ya mulambu wa 
kulitombola wakundama kuli Shukulu Kalunga, co uje munu kuvakamulava 
kupwa lalo umo wa vanu va Njambi embwe.  

22Shukulu Kalunga wendekele na Mosesa 

23aleke vanu va Isalele ngeci kesi valye mazi a vingombe, nambe a vimanga, 
nambe a vimembe.  

24Mazi a cimuna wakulitsila, nambe wakuliwa ku cikashama kuvapandele 
kuwalya, oloni vawapangese ku vyuma vyeka.  

25Munu woshe uje alya mazi a cimuna uje valambula kupwa mulambu wa 
vyakulya kuli Shukulu Kalunga, kuvakamulava lalo kupwa umo wa vanu va 
Njambi embwe.  

26Mukuyoya kwavo kwoshe, vaIsalele kuvapandele kulya maninga a tuzila, 
nambe a vimuna mu vyakulya vyavo embwe.  

27 Munu woshe akapokola eli lishiko kuvakamulava lalo kupwa umo wa vanu va 
Njambi embwe.  

28Shukulu Kalunga wendekele kuli Mosesa 

29aleke vanu va Isalele ngeci woshe uje alambula mulambu wa kulitombola 
napande kunena mutambela wawo kupwa vwana vwavuvwa kuli Shukulu 
Kalunga.  

30Akaunene ikeye vavenya na mavoko endi kupwa mulambu wa vyakulya. Co 
ikeye akanene mazi a uje cimuna amo na n̄undo yendi ngeci n̄undo ikapwe 
vwana vwavuvwa kuli Shukulu Kalunga.  

31Co muka-kukombelela akenyekele aje mazi a mutula, oloni ije n̄undo ikapwe ya 
vaka-kukombelela.  

32Co lindi lya ku cilyo lya uje cimuna vakalyane kupwa mulambu wauvwa 

33kuli muka-kukombelela, uje akombelela maninga, na mazi a mulambu wa 
kulitombola.  

34Co n̄undo ya uje cimuna, na lindi lya ku cilyo vinapu vwana vwavuvwa vuje 
Shukulu Kalunga natambula ku vanu va Isalele nakuvwana kuli vaka-
kukombelela. Omu mukemwo vanu va Isalele vanapande kwana kuli vaka-
kukombelela ku simbu yoshe ya kulutwe.  

35Ou ukewo mutambela wa milambu ya vyakulya yakukombelela kuli Shukulu 
Kalunga, uje uvanene kuli Alone, na kuli vana vendi litangwa lije vavakundikile 
kupwa vaka-kukombelela.  

36A litangwa lije vene vavavwavesele, Shukulu Kalunga washikile vanu va Isalele 
kwana kuli vaka-kukombelela mutambela wa mulambu ou. Eli linapu lishiko 
vanapande kwononoka vanu va Isalele ku visemwa vyavo vyoshe vya kulutwe.  

37Awa akewo mashiko a milambu ya kwenyeka, na milambu ya vimbuto vya 
vinona, na milambu ya a vuvi, na milambu ya kuliilwisila, na milambu 
yakukundika vaka-kukombelela, na milambu ya kulitombola.  

38Co Shukulu Kalunga waanene Mosesa mashiko oshe awa a Munkinda wa Sinai, 
muje mu mambo a litangwa walekele vanu va Isalele kulambula milambu yavo.  

VaLevi 8 

Mwakukundikila Alone na vana vendi kupwa vaka-kukombelela 
(Kut 29:1-37) 

1Shukulu Kalunga wendekele kuli Mosesa ngwendi,  

2 “Nena Alone na vana vendi va vanalume ku cikolo ca Mbalaka Mwakuliwanena, 
co vanene amo na vuzalo vwa vuka-kukombelela, na mazi akuvwava, na muna 
ngombe wa nkomba wa mulambu wa a vuvi, na majamba vavali va vimanga, na 
mutonga wa makende akujeneka musima.  

3Asinoni sana mbunga yoshe vakungulukile ku cikolo ca Mbalaka 
Mwakuliwanena.” 

4Co Mosesa walingile ngwe muje mwamushikile Shukulu Kalunga, omo mbunga 
yakungulukilile ku cikolo ca Mbalaka,  

5co Mosesa wendekele kuli vakevo ngwendi, “Evi njilinga ololo vikevyo 
vyananjishiki Shukulu Kalunga.” 

6Co Mosesa wasanene Alone na vana vendi, co wavajwelesele.  

7Co wazikile Alone sanya na cikoveyo cacilaja, co wamuzitikile mwiva wa 
kandombe mu mbunda yendi. Wamuzikile lalo kangamuna, wakakutile na mwiva 
wako wauvwa wakwosha mu mbunda yendi.  

8Co wamuzikile kananga ka a nulo, waakelemo Ulime na Tumime.  

9Co wamuzikile kalupusa ku mutwe wendi, co kulutwe lwako waakeleko mande 
ya ngolinde ya cimweso cakujela cakulikundika, ngwe muje mwamushikile 
Shukulu Kalunga.  

10Asinoni Mosesa wanonele mazi akuvwava, wavwavesele Mbalaka 
Mwakuliwanena na vyuma vyoshe vije vyakelemo. Co mu ngila eyi wavijelesele 
vyoshe kuli Shukulu Kalunga. 

11Co wanoneleko mazi amo, waashamwinine a mutula visimbu vitanu na vivali 
na a vivala vyawo, na a mbashiya, na a lisanda lyayo ngeci vipwe vyakujela kuli 
Shukulu Kalunga.  

12Co ikeye wetilile mazi amo akuvwava a mutwe wa Alone nakumuvwavesa 
mukumujelesa. 

13Asinoni Mosesa washwenyesele vana va Alone kulutwe nakuvazika visanya, co 
wavazitikile miva ya tundombe mu vimbunda vyavo, co wavazikile tukofwi ku 
mitwe yavo, ngwe muje mwamushikile Shukulu Kalunga.  

14Asinoni Mosesa wanenele muna ngombe wa nkomba wa n̄ombelo ya a vuvi, co 
Alone na vana vendi vakambekele mavoko avo a mutwe wa uje cimuna.  

15Mosesa wamutsiile, co wanoneleko maninga amo, co wambwitikilemo mulavo 
wendi waakwitile ku vyakushongomoka vya mu vimbango vya mutula, ngeci 
vaujelese. Asinoni wetilile maninga aje asaleleo kwisi ya mutula. Co mu ngila eyi 
waukundikile nakuujelesa.  

16Asinoni Mosesa watundisile mazi oshe a citata-mila, na mutambela wauvwa wa 
lishuli, na vinso, na mazi avyo nakuvyenyekela vyoshe a mutula.  

17Oloni ngombe wa nkomba, amo na cilambu cendi, na situ yendi, na mila yendi, 
amo na vufwati, wavyenyekelele anja ya cilombo, ngwe muje mwamushikile 
Shukulu Kalunga.  

18Asinoni, Mosesa wanenele lijamba lya manga wa n̄ombelo ya kwenyeka, co 
Alone na vana vendi vakambekele mavoko avo a mutwe wa uje cimuna.  

19Co Mosesa wamutsiile nakwitila maninga a mitambela iwana ya mutula.  

20Asinoni ikeye watetangele uje lijamba vipuka-vipuka, co wenyekele mutwe, na 
vipuka-vipuka amo na mazi.  

21Wakushile vya mwimo na mapondo, asinoni wenyekelele lijamba woshe 
wamutunu a mutula kupwa mulambu wa kwenyeka wa vyakulya wa kulitombola 
kuli Shukulu Kalunga, ngwe muje mwamushikile Shukulu Kalunga. Co vweko 
vwavuvwa vwa mulambu ou vukavwaelelesa Shukulu Kalunga.  

22Asinoni Mosesa wanenele lijamba lya manga wamucivali, uje wapwile 
wakukundikisa vaka-kukombelela, co Alone na vana vendi vakambekele mavoko 
avo a mutwe wa uje cimuna. 

23Co Mosesa wamutsiile wanoneleko maninga amo nakuwakwita ku shongo ya 
litwi lya cilyo lya Alone, na ku mulavo wa linyetete lya ku livoko lyendi lya cilyo, 
na ku linyetete lya linasha lya lindi lyendi lya cilyo.  

24Asinoni wanenele vana va Alone kulutwe nakuvakwita maninga amo ku shongo 
ya matwi avo a cilyo, na ku milavo ya manyetete a ku mavoko avo a cilyo, na ku 
manasha a manyetete a ku mendi avo a cilyo. Asinoni Mosesa wetilile maninga 
aje asaleleo ku mitambela ije iwana ya mutula.  

25Co wanonele mazi, na mukila wa mazi, na mazi oshe a citata-mila, na 
mutambela wauvwa wa lishuli, na vinso, na mazi avyo, na lindi lya ku cilyo. 

26Co mu mutonga uje wa makende akujeneka musima, aje vakundikile kuli 
Shukulu Kalunga, wanonelemo mukasha umo wa makende, na mukasha umo 
wakulinga na mazi, na umo wa tumashama-shama, co ikeye wawakele akamwa 
ya mazi, na lindi lya ku cilyo.  

27Waakele vyakulya vyoshe evi ku mavoko a Alone na vana vendi, co vakevo 
vavikombelelele kupwa vwana vwavuvwa kuli Shukulu Kalunga.  

28Asinoni Mosesa watambwile vije vyakulya kuli Alone na vana vendi 
nakuvyenyekela a mutula akamwa ya n̄ombelo ya kwenyeka, kupwa n̄ombelo 
yakukundikisa. Eyi yapwile n̄ombelo ya vyakulya. Co vweko vwa n̄ombelo eyi 
vwavwaelelesele Shukulu Kalunga.  

29Asinoni Mosesa wanonele n̄undo, co waikombelelele kupwa vwana vwavuvwa 
kuli Shukulu Kalunga. Uje wapwile mutambela wa Mosesa wa lijamba lya manga 
wakukundikisa vaka-kukombelela. Mosesa walingile vyuma vyoshe ngwe muje 
mwamushikile Shukulu Kalunga.  

30Co Mosesa wanoneleko mazi akuvwava, na maninga amo aje akele a mutula 
nakuwashamwina ali Alone na a vuzalo vwendi, co lalo na ali vana vendi na a 
vuzalo vwavo. Mu ngila eyi wajelesele Alone na vuzalo vwendi, na vana vendi, na 
vuzalo vwavo amo kuli Shukulu Kalunga.  

31Co Mosesa wendekele kuli Alone na vana vendi ngwendi, “Twaleni eyi situ ku 
cikolo ca Mbalaka Mwakuliwanena ngeci mukaitelekeleko, co mukailile kuje 
vene, amo na makende aje ali mu mutonga wa vin̄ombelo vyakukundikisa, ngwe 
muje mwashikile Shukulu Kalunga. 

32Enyekeni situ yoshe, na makende vije vikasala kukulya.  

33Co kumukatundu ku cikolo ca Mbalaka a matangwa atanu na avali noo 
mukamanesa matangwa eni oshe akumikundika kupwa vaka-kukombelela.  

34Co Shukulu Kalunga ikeye watushikile kulinga evi vitunalingi lelo 
mukumyambesa ku vuvi vweni.  

35Mwapande kutumbama mu cikolo ca Mbalaka mutanya na vutsiki a matangwa 
atanu na avali, mukulinga evi Shukulu Kalunga wavishikile. Nga kumukalingimo, 
co mukatsa. Eci cikeco cashikile Shukulu Kalunga kuli yange.” 

36Co Alone na vana vendi valingile vyuma vyoshe vije vyashikile Shukulu Kalunga 
kuli Mosesa.  

VaLevi 9 

Alone akombelela vin̄ombelo 

1Co a litangwa lyamucitanu na atatu, omo vamanesele matangwa avo 
akuvakundika, Mosesa wasanene Alone na vana vendi, amo na vantwama va 
Isalele.  

2Co wendekele kuli Alone ngwendi, “Twala muna ngombe wa nkomba, na lijamba 
lya manga vakujeneka kapenga, ukavakombelele kuli Shukulu Kalunga. Co muna 
ngombe wa nkomba apwe wa mulambu wa a vuvi, na lijamba lya manga apwe wa 
mulambu wa kwenyeka.  

3Asinoni leka vanu va Isalele vatwale lijamba lya membe apwe wa mulambu wa a 
vuvi, na muna ngombe wa nkomba wa mwaka umolika, na muna manga wa 
mwaka umolika vakujeneka kapenga vapwe va mulambu wa kwenyeka,  

4na ngombe wa nkomba, na lijamba lya membe, na manga vapwe va mulambu wa 
kulitombola. Co vakavakombelele kuli Shukulu Kalunga na mulambu wa vimbuto 
vya vinona vyakutsingasana na mazi. Vanapande kulinga evi omwo lelo Shukulu 
Kalunga akalisholola kuli vakevo.” 

5Co vatwalele vyuma vyoshe vije Mosesa wavishikile kulutwe lwa Mbalaka, 
mbunga yoshe vakungulukilile kuje nakulemesa Shukulu Kalunga.  

6Co Mosesa wendekele ngwendi, “Shukulu Kalunga namishiki mulinge vyuma 
vyoshe evi, ngeci ceke ca vumpau vwendi case kusholoka kuli yeni.” 

7 Asinoni Mosesa wendekele kuli Alone ngwendi, “Ya ku mutula, ukakombelele 
n̄ombelo ya a vuvi vwove, na n̄ombelo yove ya kwenyeka mukulyambesa yove 
vavenya, amo na vanu voshe. Linga n̄ombelo eyi mukutundisa vuvi vwa vanu, 
ngwe muje mwashikile Shukulu Kalunga.” 

8Co Alone waile ku mutula nakutsiya muna ngombe wa nkomba wa n̄ombelo ya a 
vuvi vwendi.  



212 

©The Bible Society of Zambia, 2006. 

 

9Asinoni vana vendi vamutwalelele maninga, co wambwitikilemo mulavo wendi, 
wakwitile amo ku vyakushongomoka vya mu vimbango vya mutula, co wetilile 
aje asaleleo kwisi ya mutula.  

10Asinoni wenyekelele mazi a mutula, na vinso, na mutambela wauvwa wa 
lishuli, ngwe muje mwashikile Shukulu Kalunga kuli Mosesa.  

11Oloni wenyekelele situ, na cilambu anja ya cilombo.  

12Alone watsiile cimuna uje wa n̄ombelo yendi ya kwenyeka. Co vana vendi 
vamutwalelele maninga, co waetilile ku mitambela yoshe iwana ya mutula.  

13Co vamutwalelele n̄ombelo ya kwenyeka, cipuka na cipuka, na mutwe vya uje 
cimuna, co wavyenyekelele a mutula. 

14Asinoni wakushile vya mwimo, na mapondo, co wavyenyekelele a mutula, 
akamwa ya n̄ombelo ya kwenyeka ije yakeleo.  

15Co munima yevi, Alone wakombelelele vin̄ombelo vya vanu. Wambatele 
membe uje wapwile wa n̄ombelo ya a vuvi vwa vanu, co wamutsiile, asinoni 
wamukombelelele ngwe muje mwalingile a n̄ombelo ya a vuvi vwendi vavenya.  

16Co watwalele lalo cimuna wa n̄ombelo ya kwenyeka, wamukombelelele ngwe 
mwaya mashiko. 

17Co wakombelelele n̄ombelo ya vimbuto vya vinona, wajomweneo livoko 
lyakushula lya vunga, wavwenyekelele a mutula. (Eci capwile kwakelako ku 
n̄ombelo ya kwenyeka ya a litangwa na litangwa. ) 

18 Co Alone watsiile ngombe wa nkomba, na lijamba lya manga kupwa mulambu 
wa kulitombola kwa vanu. Co vana vendi vamutwalelele maninga, waetilile ku 
mitambela yoshe iwana ya mutula.  

19Asinoni vamutwalelele mazi a ngombe wa nkomba, na a lijamba lya manga, na 
mukila wa mazi, na citata-mila, na vinso, na mutambela wauvwa wa lishuli,  

20co wavyakele akamwa ya vin̄undo vya vimuna, co wenyekelele mazi a mutula. 

21Oloni vin̄undo, na lindi lya ku cilyo wavikombelelele kupwa n̄ombelo yaivwa 
kuli Shukulu Kalunga kupwa ya vaka-kukombelela, ngwe muje mwashikile 
Mosesa.  

22 Omo Alone wamanesele kukombelela vin̄ombelo vyoshe vije, wajundwile 
mavoko endi akamwa ya vanu, wavavezikisile, co washelumukile asi.  

23Co Mosesa na Alone vakovelele mu Mbalaka Mwakuliwanena, omo vatuukile 
anja, vavezikisile vanu, co ceke ca vumpau vwa Shukulu Kalunga casholokele ku 
vanu voshe.  

24Co vwasi-vwasi Shukulu Kalunga watumine tuhya, twenyekele uje mulambu wa 
kwenyeka, na vilyo, na mazi a mutula. Omo vanu vamwene vije vyalingiwile, co 
voshe vatambekele nakutsikama a mavuli, nakukulamesa vihanga vyavo asi.  

VaLevi 10 

Vuvi vwa Nandave na Avihu 

1Vana va Alone Nandave, na Avihu, umo na umo wambatele cikango cendi 
civakavweke tuhya, co vaakeleo manungu a tuhya, co vaakele insense akamwa ya 
tuhya, co vatwalele kuli Shukulu Kalunga. Oloni tuje tuhya kutwapwile twakujela, 
omwo Shukulu Kalunga kavashikile kulinga ngacije.  

2Aje vene Shukulu Kalunga watumine tuhya, twavenyekele nakuvatsiila kuje 
vene ku mesho a Shukulu Kalunga.  

3Asinoni Mosesa wendekele kuli Alone ngwendi, “Omu mukemwo mwanendeka 
Shukulu Kalunga omo wendekele ngwendi, ‘Voshe vanjipangela vanapande 
kusingimika kujela kwange, njikamwesa vulemu vwa vumpau vwange kuli vanu 
vange voshe.’” Oloni Alone wolokele kuluu.  

4Co Mosesa wasanene Mishaele, na Elezafane, vana va Uziyele inanu ya Alone, 
wendekele kuli vakevo ngwendi, “Ijeni kuno mwakutundise vivimbi vya 
vashoniyeni ku Mbalaka yakujela, muvatwale anja ya cilombo.” 

5Ngecivene, vezile, vambatele vivimbi kumo na vuzalo vwavyo, co vavatwalele 
anja ya cilombo, ngwe muje mwavashikile Mosesa.  

6Asinoni Mosesa wendekele kuli Alone, na kuli vana vendi, Elyazale, na Itamale 
ngwendi, “Kesi mulikele kusakula vin̄ambu vyeni, co lalo kesi mutavule vuzalo 
vweni mukumwesa ngeci mulinakulila embwe. Nga yeni mulingamo, co mukatsa, 
Shukulu Kalunga akaluvala na mbunga yoshe. Oloni vavushoko vweni vaIsalele 
voshe vanavatavesa kulila a kutsa oku kunalingiwa na tuhya tuje Shukulu 
Kalunga watumine.  

7Kesi mutunde mu cikolo ca Mbalaka kutewa mukatsa, omwo yeni vanamizilika 
na mazi akuvwava a Shukulu Kalunga.” Co valingile ngwe muje mwendekele 
Mosesa.  

Mashiko a vaka-kukombelela 

8Co Shukulu Kalunga wendekele kuli Alone ngwendi,  

9 “Yove na vana vove va vanalume kesi mukovele mu Mbalaka Mwakuliwanena 
omo munanu vinyu nambe vwala. Nga mulingamo, co mukatsa. Eli likelyo lishiko 
lya ku myaka yoshe limukanyunga na vatekulwila veni voshe ku visemwa vyoshe 
vya kulutwe.  

10Co munapande kwangununa akati kevi vyakundama kuli Njambi nevi 
vyakupangesa ngoco, akati kevi vyakujela nevi vyakujeneka kujela.  

11Co munapande kulongesa vanu va Isalele mashiko oshe awa njinamyanawo ali 
Mosesa.” 

12Co Mosesa wendekele kuli Alone, na kuli Elyazale, na Itamale vana vendi vavali 
vaje vasaleleo ngwendi, “Twaleni mulambu wa vimbuto vya vinona uje wasalele 
ku vyakulya vakombelelele kuli Shukulu Kalunga, co vilyeni vyakujeneka 
musima, vilileni kumukulo wa mutula, omwo n̄ombelo eyi inapu yakujela 
manene.  

13 Co vilileni mu mwela wakujela, ou ukewo mutambela wa vyakulya 
vakombelelele kuli Shukulu Kalunga wakundama kuli yove na vana vove va 
vanalume. Omu mukemwo mwanjishikile Shukulu Kalunga.  

14Oloni n̄undo, na lindi vyakulambula ukavilila ku mwela umo wakujela, yove na 
vana vove va vanalume, na vana vove va vanakazi, omwo vinapu vwana 
vuvanaana kuli Shukulu Kalunga kupwa mutambela wove, na mutambela wa 
vana vove wa milambu ya kulitombola ya vanu va Isalele.  

15 Co lindi, na n̄undo vakavitwale amo na mazi kupwa mulambu wa vyakulya kuli 
Shukulu Kalunga. Evi vikapwe vyove, na vana vove va vanalume kupwa 
mutambela weni wa ku myaka yoshe, ngwe muje mwashikile Shukulu Kalunga.” 

16Co Mosesa wehwile a membe wa n̄ombelo ya a vuvi, wawanene ngeci 
vanamwenyeka laja. Co waluvalele manene na Elyazale, na Itamale, wavehwile 
ngwendi,  

17 ”Omwo vikajo kumwalililile n̄ombelo ya a vuvi mu mwela wakujela? Eyi 
n̄ombelo inapu yakujela manene, Shukulu Kalunga namyanayo mukwambata 
vuvi vwa mbunga ya vanu mukuvaambesa. 

18Ngwe omo maninga endi kuvawatwalele mu Mbalaka yakujela, mwapandele 
kulila n̄ombelo eyi muje vene, ngwe muje njamishikile.” 

19Co Alone wakumbulwileko ngwendi, “Nga yange njinalile ku n̄ombelo ya a vuvi, 
lelo nga njinavwaelelesa Shukulu Kalunga ndi? Kenga, lelo vanu vanakombelela 
n̄ombelo yavo ya a vuvi kuli Shukulu Kalunga, amo na n̄ombelo yavo ya 
kwenyeka, oloni anga vene vyuma evi vyakukomokesa vyalingiwa kuli yange! “ 

20Omo Mosesa wazivile ngacije, co watavele.  

VaLevi 11 

Tusitu vakulya na ava vakujeneka kulya 
(Kwi 14:3-21) 

1Shukulu Kalunga wendekele kuli Mosesa na Alone ngwendi,  

2 “Lekeni vanu vaIsalele ngwendi, mwasa kulya kasitu woshe wa asi 

3uje wakutyangunuka vimbemba, co lalo muka-kulekula nakuseka.  

4Oloni akati ka vaje vaka-kulekula nakuseka nambe vakutyangunuka vimbemba, 
kesi mukalye kamelo, omwo ikeye akalekula nakuseka oloni katyangunukile 
vimbemba, kesi wakujela,  

5na lisheha omwo ikeye akalekula nakuseka oloni katyangunukile vimbemba, 
kesi wakujela kuli yeni embwe,  

6nambe kalumba omwo ikeye akalekula nakuseka, oloni katyangunukile 
vimbemba. Co ava kesi vakujela kuli yeni embwe.  

7Co kesi mulye ngulu omwo ikeye kesi wakujela embwe, ikeye ni watyangunuka 
vimbemba, oloni kesi kulekula nakuseka.  

8Kesi mulye tusitu ava nambe kukwata a mitunu yavo ya kutsa embwe, vakevo 
kesi vakujela embwe.  

9 “Co mwasa kulya nkala muyati wa isi vaje vali mu mema a kalunga nambe mu 
vindonga vaje vali na matendo na mavanda.  

10Oloni voshe vakuyoya mu mema vaje kuvesi na matendo na mavanda 
kumwapandele kuvalya,  

11vapwe va vunyengwe kuli yeni. Kumwapandele kuvalya omwo kesi vakujela, 
nambe kukwata a mitunu yavo ya kutsa.  

12Co kumwapandele kulya woshe uje wakala mu mema uje kesi na matendo na 
mavanda, wapwa wa vunyengwe kuli yeni.  

13Co tuzila ava vakevo vanapu va vunyengwe akati keni, kesi muvalye, vakevo 
ava, ngonga, na linkungulu,  

14liselele, na kacuvwi, na cungu,  

15na likuvi, na likololo,  

16na inavilanda, na mwimbi,  

17na kanyange-nyange, na limenekela,  

18na limbondo, na lyaanda, 

19na pekokeni, na ndimandima.  

20”Co tulongolo voshe vali na mambava kesi vakujela embwe,  

21kuvanga vaje vali na mendi akujombozoka nawo.  

22Mwasa kulya vimbimba mikumbi, na tujenje, na tushenya,  

23oloni vakwavo voshe vaje vavandondo vaje vali na mambava, co lalo vakulikoka 
vapwa vakujeneka kujela, va vunyengwe.  

24 “Co woshe uje akakwata a mitunu ya tusitu ava va kutsa akapwa wakujeneka 
kujela noo ku cingwezi,  

25tusitu voshe va vimbemba, kuvanga vimbemba vyavo vyakutyangunuka, vaka-
kulekula nakuseka,  

26co na tusitu voshe vaje va mendi awana va vituto.  

27Woshe uje akambata mitunu yavo ya kutsa napande kukusha vuzalo vwendi,  

28oloni akapwa wakujeneka kujela, noo ku cingwezi.  

29 “Co n̄olo, na muku, na kangongwe, na citombwe,  

30na liku, na citatu, na musanga, na congono vanapu vakujeneka kujela.  

31Woshe uje akwata a mitunu yavo ya kutsa akapwa wakujeneka kujela noo ku 
cingwezi.  

32Co nga mitunu yavo ya kutsa iwila a cuma cimo, cikapwa cakujeneka kujela. Eci 
cinakundama ku vivala vyoshe vya viti, nambe nanga, nambe cilambu, nambe 
cikeleya, nambe kuvacipangesa mu ngila ika indi ika, cikapwa cakujeneka kujela. 
Co cije cuma vakacimbwitike mu mema, oloni cikapwa cakujeneka kujela noo ku 
cingwezi.  

33Co nga mitunu yavo iwila mu ndeo ya vuma, co vyuma vyoshe vije vilimo 
vikapwa vyakujeneka kujela, munapande kuyitsiya ije ndeo.  

34Co nga vyakulya vyoshe vije vivakali vili mu ndeo, oloni anandwekela mema 
akutunda a mitunu ya kutsa, kuvyajelele, co cuma coshe civakanwa ca muje mu 
ndeo kucajelele.  

35A cuma coshe aje awila mitunu ya kutsa kucajelele, nambe liko lya vuma 
lyakushonga lyakutelekela nambe liko likwavo lya vuma lyakushonga 
lyakwocela, valivujule.  

36Oloni nga kavwelu-vwelu nambe lisima lili na mema amangi anga vyakujela, 
oloni cuma coshe cikakwata a mitunu yavo ya kutsa cikapwa cakujeneka kujela.  

37Nga mutunu umo uwila a vimbuto vije vanakunu, vimbuto vije anga vikapwa 
vyakujela.  

38Oloni nga vije vimbuto vyakujaveka mu mema, co mutunu umo uwilao, vije 
vimbuto vikapwa vyakujeneka kujela.  

39 “Nga cimuna umo wakulya atsa, co woshe amukwata akapwa wakujeneka 
kujela noo ku cingwezi.  

40Co nga munu umo alya ku situ ya uje cimuna wa kutsa, napande kukusha 
vuzalo vwendi, oloni ikeye akapwa wakujeneka kujela noo ku cingwezi.  

41 “Co kumwapandele kulya tusitu vaje vakulikoka asi,  

42nambe vakulikoka, nambe vakwenda na mendi awana, nambe vali na mendi 
amangi, vanapu vakujeneka kujela.  

43Kesi mulijwalese yeni vavenya akulya cuma cimo cakulikoka asi.  

44 Yange njapwa Kalunga Njambi yeni, co munapande kulinyunga mupwe vaka-
kujela, omwo yange njapwa wakujela.  

45Yange njapwa Kalunga uje wamitundisile mu lifuti lya Ingito ngeci njipwe 
Njambi yeni. Munapande kupwa vakujela omo yange njapwa wakujela.  

46 “Ngecivene, eli linapu lishiko lya tusitu, na tuzila, na voshe vaje vakala mu 
ndonga, na voshe vaje valinakulikoka asi.  

47Munapande kunyanyama mukunongonona akati kaava vakujela na ava 
vakujeneka kujela, akati ka tusitu vaje munapande kulya na vaje kumwapandele 
kulya.” 

VaLevi 12 

Kulijelesa kwa munakazi omo nasulumuna mwana 

1Shukulu Kalunga wendekele kuli Mosesa ngwendi,  

2 “Leka vanu va Isalele ngwove, a matangwa atanu na avali omo munakazi nakiti 
laja mwana wa munalume, co kajelele, kakwata ku liko.  

3 A litangwa lyamucitanu na atatu, uje mbututu vakamutuule.  

4Asinoni uje munakazi akakale mu katanda matangwa makumi atatu na 
matangwa atatu omo kanda akombe. Co kapandele kukwata ku cuma cimo 
cakujela nambe kukovela mu Mbalaka Mwakuliwanena noo nakombo.  

5Oloni nga akita mwana wa munakazi, akapwa wakujeneka kujela a matangwa 
likumi na matangwa awana, kakwata ku liko. Napande kukala matangwa akwavo 
akupwa makumi atanu na limo na matangwa atanu na limo lalo, noo nakombo.  

6 “Omo matangwa endi akulijelesa anapumo mwamuvwa, nambe ali mwana wa 
munalume, nambe ali mwana wa munakazi, co akanene muna manga wa mwaka 
umo kuli muka-kukombelela ku cikolo ca Mbalaka Mwakuliwanena, kupwa 
n̄ombelo ya kwenyeka, na liyembe nambe katela wa n̄ombelo ya a vuvi.  

7Co muka-kukombelela akakombelela n̄ombelo ya munakazi kuli Shukulu 
Kalunga mukutundisa vulikazi vwendi, co ikeye akajela. Ngecivene, eli likelyo 
lishiko lyanapande kunyunga munakazi omo nakiti mwana.  

8 ”Nga munakazi kasa kunena muna manga, co akanene mayembe vavali nambe 
tutela vavali, umo apwe wa n̄ombelo ya kwenyeka mukwavo apwe wa n̄ombelo 
ya a vuvi, co muka-kukombelela akamwambesa kumutundisa vulikazi vwendi, co 
ikeye akajela.” 

VaLevi 13 

Mashiko a mishongo ya a cikonde yakulitambwisa 

1Co Shukulu Kalunga wendekele kuli Mosesa na Alone ngwendi,  

2 “Nga munu woshe-iwoshe ali na mbandu a cikonde cendi, nambe lizimbo, 
nambe vimbulu, evi vyasa kwimuka mushongo wa cikonde wakulitambwisa, co 
ikeye vakamunene kuli muka-kukombelela wa ku naanga ya Alone, nambe kuli 
munendi umo wa munalume.  

3Co muka-kukombelela akelula ije mbandu, nga maka aho anatenguluka akutoka, 
na mbandu inalovo kutuvakana cikonde cije ca kumukulo, co ukewo unapu 
mushongo wa a cikonde wakulitambwisa, co muka-kukombelela akamutumbula 
ngwendi ou munu kajelele.  

4Oloni nga mbandu inapu yakutoka, co kuyalovele kutuvakana cikonde cije ca 
kumukulo, co aje maka kuwatengulukile kupwa akutoka, co muka-kukombelela 
akamushondolwese matangwa atanu na avali.  

5Co uje muka-kukombelela akamwilula lalo a litangwa lyamucitanu na avali, mu 
viyongola vyendi ije mbandu nga anga muyafwa kuyesi nakutotoloka, co ikeye 
akamushondolwese a matangwa akwavo atanu na avali.  

6Co uje muka-kukombelela acikamwilula lalo a litangwa lyamucitanu na avali, 
nga ije mbandu inolo, kuyatotolokele, ikeye akamutumbule kupwa wakujela, co 
inapu mbandu lika. Co uje munu akakushe vuzalo vwendi nakupwa wakujela.  

7Oloni nga ije mbandu itotoloka omo muka-kukombelela namwilula laja, 
nakumutumbula ngeci najele, co ikeye napande kusholoka ku mesho a muka-
kukombelela lalo.  

8Co muka-kukombelela akamwilule lalo, nga mbandu inatotoloka, co akatumbule 
ngwendi kajelele, kuma unapu mushongo wa a cikonde wakulitambwisa.  

9 “Nga munu woshe-iwoshe ali na mushongo wa a cikonde wakulitambwisa, 
vamunene kuli muka-kukombelela,  

10uje akamwilula. Co nga ali na mbandu yakutoka a cikonde cendi ije 
inatengulula maka endi kupwa akutoka, co ili na masina amangi,  

11inapu mbandu ya mukongo ya a cikonde. Co muka-kukombelela akamutumbule 
ngwendi kajelele, kukwesi lalo vyakumushondolwesela, omwo ikeye nasholoka 
laja kupwa wakujeneka kujela.  

12Nga uje mushongo wa a cikonde wakulitambwisa wajauka laja kuli uje munu 
kutunda ku mutwe nakweta ku mendi,  

13co muka-kukombelela akamwilula lalo. Nga ikeye akawana ngeci cili najauka 
laja muvila woshe, co akamutumbule ngwendi najele, omwo cikonde cendi coshe 
cinapu cakutoka, co napu wakujela.  

14Oloni a simbu ije vene mbandu itotoloka, co ikeye kajelele.  

15Co muka-kukombelela akamwilule lalo, nga akamona mbandu inatotoloka, co 
akamutumbule ngwendi kajelele. Co ije mbandu yakutotoloka inapu mushongo 
wa a cikonde wakulitambwisa, co uje munu anga kajelele.  

16Oloni omo mbandu inolo, co cikonde cipwa lalo cakutoka, co uje munu akaye 
kuli muka-kukombelela,  

17co ikeye akamwilula lalo. Co nga ije mbandu inapu lalo yakutoka, co akapwe 
wakujela, co muka-kukombelela akamutumbule ngwendi najele.  

18 “Nga munu woshe-iwoshe ali na lizimbo lije linakanguka,  

19oloni munima yeli, aje anakele lizimbo asholoka cipenga cakutoka, nambe 
cakuvenga nakutokoloka, co akaye kuli muka-kukombelela.  

20Co muka-kukombelela akamwilule, nga ije mbandu inalovo kutuvakana 
cikonde ca kumukulo, co na maka ayo aje ali kumukulo anapu akutoka, co uje 
muka-kukombelela akamutumbule ngwendi kajelele. Co unapu mushongo wa a 
cikonde wakulitambwisa, uje unashangumukila a lizimbo.  

21Oloni nga muka-kukombelela akailula, co awana ngeci maka aho kuwemukile 
akutoka, co mbandu kuyalovele katuvakana cikonde ca kumukulo, oloni cifwa 
cayo cisholoka ngwe kutokoloka ngoco, co muka-kukombelela 
akamushondolwese matangwa atanu na avali.  

22Nga cije cipesa cili na kutotoloka, co muka-kukombelela akamutumbule 
ngwendi kajelele, acili na mushongo.  

23Oloni nga cije cipesa cikala ngacije vene, kucatotolokele, cinapu civeve lika ca 
lizimbo, co muka-kukombelela akamutumbule ngwendi najele.  

24 “Co ali munu uje wakwenya ku tuhya, nga situ ya a cikonde imuka yakutoka 
nambe kuvenguluka nakutokoloka,  

25co muka-kukombelela akamwilule. Nga maka a aje a civeve anapu akutoka, co 
lalo mbandu inalovo kutuvakana cikonde ca kumukulo wa mbandu, co unapu 
mushongo wa a cikonde wakulitambwisa uje unashangumukila aje a mbandu ya 
tuhya. Co muka-kukombelela akamutumbule ngwendi kajelele.  

26Oloni nga maka a aje a mbandu kuwapwile akutoka, co lalo mbandu kuyalovele 
kutuvakana cikonde ca kumukulo wa mbandu, oloni cinatokoloka lika, co muka-
kukombelela akamushondolwese matangwa atanu na avali.  

27Co muka-kukombelela akamwilule lalo a litangwa lyamucitanu na avali, nga ije 
mbandu ilinakutotoloka simbu yoshe, co unapu mushongo wa a cikonde 
wakulitambwisa, co muka-kukombelela akamutumbule ngwendi kajelele.  

28Oloni nga cije civeve kucatengulukile mweka lalo, co cikeco kucatotolokele 
manene, co cinapu ngwe kutoka lika, kesi mushongo wa a cikonde 

wakulitambwisa, co muka-kukombelela akamutumbule ngwendi najele omwo eci 
cinapu civeve lika ca tuhya.  

29 “Omo munalume nambe munakazi ali na mbandu mu mutwe nameme ku 
mupundu,  

30co muka-kukombelela akailule. Nga ikeyo inalovo kutuvakana cikonde ca 
kumukulo wa mbandu, na maka aje aliho avushungwa nakukeha, co unapu 
mushongo wa a cikonde wakulitambwisa, cooni akamutumbule ngwendi kajelele.  

31Nga muka-kukombelela akamwilula, co awana ngeci mbandu kuyalovele 
kutuvakana cikonde ca kumukulo wa mbandu, oloni kuhesi maka amavwa, co 
muka-kukombelela akamushondolwese matangwa atanu na avali.  

32Co muka-kukombelela akelule lalo a mbandu yendi a litangwa lyamucitanu na 
avali, nga kuyatotolokele, co kuhesi maka avushungwa, co ikeyo kuyalovele 
kutuvakana cikonde ca kumukulo wa mbandu,  

33asinoni uje munu akateule ku mutwe wendi, oloni kesi akateule ku mutambela 
wa kumukulo wa mbandu. Asinoni muka-kukombelela akamushondolwese lalo 
matangwa atanu na avali.  

34Co a litangwa lyamucitanu na avali, muka-kukombelela akelule lalo a mbandu, 
nga ikeyo kuyatotolokele, co ikeyo kuyalovele kutuvakana cikonde ca kumukulo 
wa mbandu, co muka-kukombelela akamutumbula ngwendi najele. Co uje munu 
akakushe vuzalo vwendi, co akajela.  

35Oloni nga mbandu itotoloka omo namutumbula laja ngwendi najele,  

36co muka-kukombelela akamwilule lalo. Co nga ije mbandu inatotoloka, co ikeye 
kakakenge lalo ku maka avushungwa, co cili vene uje munu kajelele.  

37Oloni nga mu viyongola vya muka-kukombelela awana ngeci ije mbandu 
kuyatotolokele, alinakumena maka amavwa a ikeyo, co ije mbandu inolo, co 
muka-kukombelela akamutumbule ngwendi najele.  

38 “Omo munalume nambe munakazi nga ali na vipesa vyakutoka a muvila,  

39co muka-kukombelela akelule uje munu. Nga vije vipesa vili a muvila kesi 
vyakutoka manene, vinapu vipesa vyangoco vyakulizila a cikonde, co uje munu 
najele.  

40”Nga munalume najena vin̄ambu ku likosi nambe ku luholo lwendi,  

41eci kucimwesa ngeci kajelele embwe.  

42Oloni nga kuli nakusholoka mbandu ya cipupa cakuvenguluka nakutokoloka 
muje mu lyandya, cinapu vushangumukilo vwa mushongo wa a cikonde 
wakulitambwisa.  

43Co muka-kukombelela akamwilule, nga muli mbandu yakuvenguluka 
nakutokoloka,  

44co muka-kukombelela akamutumbule ngwendi kajelele, omwo a mushongo wa 
a cikonde wakulitambwisa uli a mutwe wendi.  

45 “Munu uje ali na mushongo wa a cikonde wakulitambwisa, napande kuzala 
vuzalo vwakutavozoka, co kapandele kusakula vin̄ambu vyendi lalo, co afwike a 
kanwa kendi. Co napande kutambeka ngwendi, ‘Njaviya! Njaviya! ‘ 

46Co ikeye akakale ngacije vene wakujeneka kujela ngwe muje vene mwali na 
mushongo, co napande kukala anja ya cilombo, nakulitenga ku vakwavo.  

Mashiko aa mbundu-mbundu 

47 “Omo a vuzalo ali mbundu-mbundu, nambe vwa ulu, nambe vwa linyu,  

48nambe a nanga imo ya linyu, nambe a nanga ya ulu, nambe a cilambu, nambe a 
cuma cakutunga na cilambu, 

49nga ikeyo yavushompo, nambe yakuvenguluka, inapu mbundu-mbundu vene. 
Co vanapande kusholola vuje vuzalo kuli muka-kukombelela.  

50Co muka-kukombelela akavwilule, co akavwake kwavwo lika a matangwa 
atanu na avali.  

51Co akavwilule lalo a litangwa lyamucitanu na avali, nga ije mbundu-mbundu 
aicili, co vuje vuzalo kuvwajelele.  

52Nga uje muka-kukombelela akavwenyeka omwo mbundu-mbundu yatumu, 
cooni vanapande kuvwenyeka vwoshe.  

53 “Oloni omo akavwilula, co muka-kukombelela akawana ngeci ije mbundu-
mbundu kuyaamene aje a vyuma,  

54co akashike ngeci vavukushe nakuvwaka kwavwo lika a matangwa atanu na 
avali.  

55Asinoni akavwilule, co nga ije mbundu-mbundu yao kuyafwile mweka, nambe 
ngoco ikeyo kuyaamene, anga vene vukevwo kuvwajelele. Vije vyuma vanapande 
kuvyenyeka, cipwe ku mutambela uje unaviya wa kulutwe nambe wa kunima.  

56 “Oloni, omo muka-kukombelela avwilula lalo, co awanao ije mbundu-mbundu 
inakushungukwa, co akatavuleko vuje vuli na mbundu-mbundu, nambe nanga, 
nambe cilambu.  

57Asinoni nga ije mbundu-mbundu icili nakusholokao lalo, co icili nakutuma, 
cooni uje vavenya cije cuma akacenyeke.  

58Nga akusha cije cuma, co lije livala lya mbundu-mbundu linatundu, akacikushe 
lalo, co cikapwa cakujela.  

59 “Ngecivene, eli likelyo lishiko lya mbundu-mbundu ije ili a vuzalo, nameme 
vwa ulu, nambe vwa linyu, nambe ya a nanga ya ulu, nambe ya a nanga ya linyu, 
nameme a cuma muka indi muka cakutunga na cilambu. Omu mukemwo 
mwakumanesela kulinga, nameme cinapu cakujela, nambe cakujeneka kujela.” 

VaLevi 14 

Kulijelesa omo munu nakanguka ku mishongo ya a cikonde yakulitambwisa 

1Shukulu Kalunga wendekele kuli Mosesa ngwendi,  

2 ”Eli likelyo lishiko lyakujelesa munu uje nakanguka ku mushongo wa a cikonde 
wakulitambwisa. A litangwa lije vakamutumbula ngwavo najele, co vakamunene 
kuli muka-kukombelela,  

3co muka-kukombelela akamutwale anja ya cilombo nakumwilula. Nga ikeye 
mwa vushunga nakanguka ku mushongo wendi,  

4co muka-kukombelela akashike ngeci anene tuzila vavali vakulya, amo na kaciti 
ka kendale, na mukole wakuvenga, na cishamo ca hisope.  

5Asinoni muka-kukombelela akashike ngeci vatsiile kazila umo mu lilonga lya 
vuma muje muli mema amavwa a mu lisima lya kavwelu-vwelu. 

6Co akanone kazila mukwavo nakumumbwitika amolika na kaciti ka kendale, na 
mukole wakuvenga, na hisope, mu maninga akazila uje ivanatsii.  

7Co akashamwine aje maninga visimbu vitanu na vivali ali uje munu ivanajelesa 
ku mushongo wendi wa a cikonde wakulitambwisa, asinoni akamutumbule 
ngwendi najele. Co ikeye akecela uje kazila wa mwonyo ngeci aliile mwoshe-
imwoshe.  

8Co uje munu akakushe vuzalo vwendi, co akateule vin̄ambu vyendi vyoshe, co 
akajwele. Asinoni akapwa wakujela. Co akakovele mu cilombo, oloni napande 
kukala anja ya mbalaka yendi matangwa atanu na avali.  

9Co a litangwa lyamucitanu na avali akateule lalo ku mutwe wendi, na munjezi 
wendi, na vikuku vyendi, na maka oshe aa muvila wendi aje asaleleo. Akakushe 
vuzalo vwendi, co ajwele. Asinoni akapwa wakujela.  

10”A litangwa lyamucitanu na atatu akanene majamba a vana va vimanga vavali, 
na muna manga umo wa lwavo wa mwaka umo vaje kuvesi na kapenga, na 
makilo atatu a vunga vwavuvwa vwakuseneta, na mazi a olive na litambelo lya 
lita lya mazi a olive.  

11Co muka-kukombelela akatwale uje munu, amolika na n̄ombelo yendi, ku cikolo 
ca Mbalaka Mwakuliwanena.  

12Asinoni muka-kukombelela akambateo umo lijamba a vaje vana va vimanga 
nakumukombelela kupwa n̄ombelo ya kuliilwisila, amolika na lita ya litambelo 

lya mazi. Co akavikombelele kupwa n̄ombelo ya kuliilwisila. Co akavyane kuli 
Shukulu Kalunga kupwa vwana vwavuvwa vwa muka-kukombelela.  

13Co akatsiile uje muna manga ku mutambela wakujela kuje vakatsiila vimuna va 
vin̄ombelo vya a vuvi, na vin̄ombelo vya kwenyeka, napande kulinga eci omwo 
n̄ombelo ya kuliilwisila inalifu na n̄ombelo ya a vuvi, evi vyapwa vya muka-
kukombelela. Vyapwa vyakujela.  

14Co muka-kukombelela akanoneko maninga amo a muna manga nakuwaka ku 
shongo-shongo ya litwi lyendi lya cilyo, na ku mulavo wa linyetete lya ku livoko 
lyendi lya cilyo, co na ku linasha lya linyetete lya ku lindi lyendi lya cilyo lya uje 
munalume ivakatumbula kupwa wakujela.  

15Asinoni muka-kukombelela akanoneko mazi amo a olive nakuwetila mu 
mbanda ya livoko lyendi vavenya lya cimoshwe,  

16co akambwitike mulavo wa livoko lyendi lya cilyo muje mu mazi, co 
akashamwine amo visimbu vitanu na vivali kuje ku mesho a Shukulu Kalunga.  

17Co akanoneko mazi amo a mu mbanda ya livoko lyendi, na maninga amo a 
muna manga, nakuwakwita ku shongo-shongo ya litwi lyendi lya cilyo, na ku 
mulavo wa linyetete lya ku livoko lyendi lya cilyo, na ku linasha lya linyetete lya 
ku lindi lyendi lya cilyo lya uje munu ivakatumbula kupwa wakujela.  

18Co akaake aje mazi oshe anasala mu mbanda ya livoko lyendi a mutwe wa uje 
munu ivakajelesa. Co mu ngila eyi muka-kukombelela akamwambesa ku mesho a 
Shukulu Kalunga.  

19 “Asinoni muka-kukombelela akakombelela n̄ombelo ya a vuvi, nakwambesa 
uje munu ivakajelesa. Munima yevi, akatsiye uje cimuna wa n̄ombelo ya 
kwenyeka,  

20nakuyikombelela a mutula amo na mulambu wa vimbuto vya vinona. Mu ngila 
eyi muka-kukombelela akalinga cilika cakujelesa, co uje munalume akapwa 
wakujela.  

21Nga uje munu napu kautu, kasa kunena vyoshe evi, co akanene lika muna 
manga umo wa lijamba kupwa n̄ombelo ya kuliilwisila mukumujelesa. Ikeyo 
ikapwa n̄ombelo ya kuliilwisila, vwana vwavuvwa kuli Shukulu Kalunga kupwa 
vwa muka-kukombelela. Ikeye akanene lika kilo imo ya vunga vwakutsingasana 
na mazi a olive, kupwa mulambu wa vimbuto vya vinona, na litambelo lya lita lya 
mazi a olive.  

22Co lalo akanene tutela vavali, nambe mayembe vavali. Umo apwe wa n̄ombelo 
ya a vuvi, co mukwavo apwe wa n̄ombelo ya kwenyeka.  

23A litangwa lyamucitanu na atatu lya kumujelesa, co akavinene kuli muka-
kukombelela ku cikolo ca Mbalaka.  

24Co muka-kukombelela akatwale muna manga, na mazi a olive, co akavyane kuli 
Shukulu Kalunga kupwa vwana vwavuvwa vwa muka-kukombelela.  

25Co akatsiye uje muna manga, nakunonako maninga amo nakuwakwita ku 
shongo-shongo ya litwi lya cilyo lya uje munu, na ku mulavo wa linyetete lya 
livoko lyendi lya ku cilyo, na ku linasha lya linyetete lya ku lindi lyendi lya cilyo.  

26Co muka-kukombelela aketile mazi amo mu mbanda ya livoko lyendi vavenya 
lya cimoshwe,  

27na mulavo wendi wa ku livoko lya cilyo, akashamwine amo maninga visimbu 
vitanu na vivali kuje ku mesho a Shukulu Kalunga.  

28Co akaake mazi amo a mitambela ije vene anakele maninga a n̄ombelo ya 
kuliilwisila, ku shongo-shongo ya litwi lya cilyo lya uje munalume, na ku mulavo 
wa linyetete lya ku livoko lyendi lya cilyo, na ku linasha lya linyetete lya ku lindi 
lyendi lya cilyo.  

29Co aje mazi anasala mu mbanda ya livoko lyendi akaake a mutwe wa uje 
munalume, co mu ngila eyi akaambesa ku mesho a Shukulu Kalunga uje munu 
ivakajelesa.  

30Asinoni akakombelele umo wa tutela nambe mayembe 

31kupwa n̄ombelo ya a vuvi, co mukwavo kupwa n̄ombelo ya kwenyeka, amo na 
mulambu wa vimbuto vya vinona. Co mu ngila eyi muka-kukombelela akaambesa 
uje munu ivakajelesa ku mesho a Shukulu Kalunga.  

32Eli likelyo lishiko kuli munalume uje ali na mushongo wa a cikonde 
wakulitambwisa, uje kasa kuwana vin̄ombelo vije vivashaka akujelesa kwendi.” 

Mbundu-mbundu ya mu vinjuvo 

33Co Shukulu Kalunga wendekele kuli Mosesa na Alone ngwendi,  

34 “Lekeni vaIsalele ngweni, omo munakovela laja mu lifuti lya Kanana lije 
linjikamyana kupwa vushwana vweni, co nga munu umo akamona ngeci Shukulu 
Kalunga naaka mbundu-mbundu mu njuvo yendi, 

35napande kuya nakuleka muka-kukombelela.  

36Co muka-kukombelela akashika kutuwisa vivala vyoshe mu njuvo simbu kanda 
aciye nakwilula mbundu-mbundu, kutewa vyuma vyoshe vya mu njuvo 
vakavitumbula vyakujeneka kujela. Asinoni akaya ku njuvo 

37nakwilula mbundu-mbundu. Nga mavala ayo avushompo nambe akuvenguluka, 
aje aliwisa civumbe, 

38co uje muka-kukombelela akatuuka muje mu njuvo nakuyishoka a matangwa 
atanu na avali.  

39Co a litangwa lyamucitanu na avali akeluka lalo nakuyilula. Nga mbundu-
mbundu inatuminamo,  

40co akashika kutundisa mamanya aje ali na mbundu-mbundu ngeci vawombile 
ku mutambela uje wakujeneka kujela anja ya nganda.  

41Co munima yevi napande kumona ngeci civumbe coshe ca mukati ka njuvo 
vacipale, cooni livu lyamwo vakalyumbile ku mutambela uje wakujeneka kujela 
anja ya nganda.  

42Co mamanya eka vanapande kuwapangesa kwingisa mu mutambela wa 
mamanya aje vanatundisile, co vanapande kusalimba vije vivumbe mweka lalo.  

43 “Nga ije mbundu-mbundu icisholoka lalo muje mu njuvo omo vanatundisa laja 
mamanya, na njuvo vanaipala nakuyisalimba,  

44co muka-kukombelela akayako nakumonako. Nga ije mbundu-mbundu 
inatumu, co ije njuvo kuyajelele.  

45Vanapande kuyisiwula, na mamanya ayo, na viti vyayo, na livu lije 
vaisalimbisile. Vyoshe vanapande kuvitwala anja ya nganda ku mutambela 
wakujeneka kujela.  

46Munu woshe akovela muje mu njuvo oku vanaishoko, akapwa wakujeneka 
kujela noo ku cingwezi,  

47co munu woshe alalamo, nambe kulila mu njuvo ije, napande kukusha vuzalo 
vwendi.  

48 “Nga muka-kukombelela aija nakumonako, ije mbundu-mbundu kuyasholokele 
omo ije njuvo vanaisalimba laja, co akatumbula ije njuvo ngwendi inajele omo 
mbundu-mbundu inahumo njwa.  

49Co akujelesa ije njuvo, ikeye akambata tuzila vavali, na tuviti twa kendale, na 
mukole wakuvenga, na cishamo ca hisope.  

50Co akatsiilao kazila umo akamwa ya mema amavwa a lisima lya kavwelu-vwelu 
ali mu lilonga lya vuma.  

51Asinoni akanone tuviti tuje twa kendale, na hisope, na mukole wakuvenga, na 
kazila wa mwonyo, co akavimbwitike mu maninga akazila uje ivanatsiile, na mu 
mema aje amavwa. Co akashamwine a njuvo visimbu vitanu na vivali.  

52Mu ngila eyi vene akajelesa ije njuvo na maninga a kazila, na mema aje 
amavwa, na kazila wa mwonyo, na tuviti twa kendale, na hisope, na mukole 
wakuvenga. 

53Asinoni ikeye akecela uje kazila wa mwonyo ngeci aliile mwoshe-imwoshe. Co 
mu ngila eyi akalinge cilika cakujelesa ije njuvo, co ikapwa yakujela.  

54 “Eli likelyo lishiko lya a mishongo ya a cikonde yakulitambwisa,  

55ngeci mwa vimbandu, na mazimbo,  

56nambe vipapi, co na a mbundu-mbundu ya a vuzalo nambe ya mu vinjuvo. 

57Lishiko eli lisholola cuma cimo omo cinajeneka kujela nomwo cinajele.” 

VaLevi 15 

Kususula kwa a mivila 

1Shukulu Kalunga wendekele kuli Mosesa na Alone ngwendi,  

2 “Endekeni kuli vanu va Isalele ngweni, omo munalume asusula a muvila wendi, 
co kususula kwendi kukwajelele, 

3nambe kususula oku kutwalao kundweka nameme kuzika.  

4Co a vulili vwoshe aje anatumbama nambe analala uje munu alinakususula 
kuvwajelele.  

5Munu woshe uje akwata a vulili vwendi 

6nambe kutumbama a cuma cimo cije natumbama uje munalume, napande 
kukusha vuzalo vwendi, co akajwele a muvila wendi, co ikeye akapwa 
wakujeneka kujela noo ku cingwezi.  

7Munu woshe uje akwata a muvila wa uje munalume alinakususula, napande 
kukusha vuzalo vwendi, co akajwele a muvila, co akapwa wakujeneka kujela noo 
ku cingwezi. 

8Nga uje munalume alinakususula ajekwila mate ali munu woshe-iwoshe najele, 
co uje munu napande kukusha vuzalo vwendi, akajwele a muvila wendi, co 
akapwa wakujeneka kujela noo ku cingwezi.  

9Co a nyangwa yoshe-iyoshe aje atumbama uje munalume alinakususula 
kwajelele.  

10Munu woshe uje akwata a cuma cimo aje anatumbama uje munalume akapwa 
wakujeneka kujela noo ku cingwezi. Munu woshe akambata cuma cimo aje 
anatumbama uje munalume napande kukusha vuzalo vwendi, co akajwele a 
muvila wendi, co ikeye akapwa wakujeneka kujela noo ku cingwezi.  

11Nga munalume uje alinakususula akwata a munu umo kujeneka akulivanga 
kujwela ku mavoko endi, uje munu napande kukusha vuzalo vwendi, co akajwele 
a muvila wendi, co akapwa wakujeneka kujela noo ku cingwezi.  

12Ndeo ya vuma yoshe yakwata uje munalume alinakususula vanapande 
kuyitsiya, co na lipanda lije lyakwata vanapande kulikusha.  

13Uje munu omo nakanguka kukususula kwendi, napande kuvandamena 
matangwa atanu na avali, asinoni akusha vuzalo vwendi, co ajwele mu mema 
amavwa a mu lisima lya kavwelu-vwelu, co ikeye akapwa wakujela.  

14Co a litangwa lyamucitanu na atatu akatwale tutela vavali nambe mayembe 
vavali ku cikolo ca Mbalaka Mwakuliwanena nakuvana kuli muka-kukombelela.  

15Co muka-kukombelela akakombelelao kazila umo kupwa n̄ombelo ya a vuvi, na 
kazila mukwavo kupwa n̄ombelo ya kwenyeka. Mu ngila eyi muka-kukombelela 
akajelesa uje munu ku mesho a Shukulu Kalunga.  

16 “Omo munalume mbuto yendi ilituukila ngoco, napande kujwela a muvila 
wendi woshe, co nendi akapwa wakujeneka kujela noo ku cingwezi.  

17Co cuma coshe cakutunga na nanga nambe na cilambu aje anawila ije mbuto 
vanapande kucikusha, co cikapwa cakujeneka kujela noo ku cingwezi.  

18Nga munalume akala amo na munakazi, oku mbuto yendi ilitikila ngoco, voshe 
vavali vanapande vakajwele a mivila yavo, co vakevo vakapwa vakujeneka kujela 
noo ku cingwezi.  

19 “Omo munakazi kakwata ku liko, co ikeye akapwa wakujeneka kujela 
matangwa atanu na avali, co woshe uje amukwata akapwa wakujeneka kujela 
noo ku cingwezi.  

20Oshe aje atumbama, nameme alala, oku kakwata ku liko kwajelele.  

21Co woshe uje akwata ku vulili vwendi nambe a cuma cimo canatumbamene,  

22napande kukusha vuzalo vwendi, ajwele a muvila wendi,  

23co akapwa wakujeneka kujela noo ku cingwezi.  

24Nga munalume akala amo na munakazi omo ikeye kakwata ku liko, co akapwa 
wakujeneka kujela matangwa atanu na avali, na vulili vwoshe vuje vwanalalele 
navukevwo kuvwajelele.  

25 “Nga munakazi alinakwita maninga a matangwa amo oloni kesi simbu 
yakajeneka kukwata ku liko, nambe ikeye natuvakanesa a simbu yendi ije 
kakwata ku liko ngwe simbu yoshe, co akapwa wakujeneka kujela omwo 
alinakwitisa maninga angacije, co akapwa wakujeneka kujela ngwe omo kakwata 
ku liko.  

26 “Vulili vwoshe vuje vwalinakulala, nambe a cuma cimo cije cali nakutumbama 
a simbu ije kucajelele.  

27Woshe avikwata nendi kajelele, napande kukusha vuzalo vwendi, ajwele a 
muvila wendi, co akapwa wakujeneka kujela noo ku cingwezi.  

28Oloni nga uje munakazi akwata ku liko akakale matangwa atanu na avali, 
asinoni akapwa wakujela.  

29A litangwa lyamucitanu na atatu akatwale tutela vavali nambe mayembe vavali 
kuli muka-kukombelela ku cikolo ca Mbalaka Mwakuliwanena.  

30Co muka-kukombelela akakombelelao kazila umo kupwa n̄ombelo ya a vuvi, co 
kazila mukwavo kupwa n̄ombelo ya kwenyeka, co mu ngila eyi muka-
kukombelela akajelesa uje munakazi ku mesho a Shukulu Kalunga.” 

31Co Shukulu Kalunga walekele Mosesa kunangula vanu va Isalele akujeneka 
kujela kwavo, ngeci kesi vajwalese Mbalaka Mwakuliwanena nendi, ije ili akati 
kavo. Nga vakacilinga, co vakatsa.  

32Awa akewo mashiko aali munalume uje alinakususula, na ali munalume uje 
mbuto yendi ilinakwitikila mwangoco,  

33co lalo na ali munakazi uje kakwata ku liko, nambe ali munalume uje nakala 
amo na munakazi uje wakujeneka kujela.  

VaLevi 16 

Litangwa lya Kulyamba 

1Shukulu Kalunga wendekele kuli Mosesa omo vana va Alone vavali va vanalume 
vatsile omo vavwekele tuhya twakujeneka kujela kuli Shukulu Kalunga.  

2 Co Shukulu Kalunga wendekele ngwendi, “Leka ndolome yove Alone ngwove, 
kuvanga a simbu ije lika vemika ikeyo yakaita kunima ya livamba mukukovela 
mu Mwela Wakujela Manene, omwo muje mukemwo munjikasholokela mu 
lishelwa akamwa ya cifwiko ca Cikasa ca Cikumiiyo. Nga kononoka, co akatsa.  

3 Akakovela mu Mwela Wakujela Manene omo nanena muna ngombe wa nkomba 
wa n̄ombelo ya a vuvi, na lijamba lya manga wa n̄ombelo ya kwenyeka.” 

4 “Omo Alone kanda acikovele mu Mwela Wakujela Manene, napande kujwela a 
muvila wendi nakuzala vuzalo vwa vuka-kukombelela na cikoveyo cacilaja 
cakujela ca linyu na kaputula na mwiva na kalupusa.  

5 “Co ku mbunga ya vaIsalele Alone akambateko majamba vavali va vimembe 
kupwa n̄ombelo ya a vuvi, na lijamba lya manga umo kupwa n̄ombelo ya 
kwenyeka.  

6Co akakombelele ngombe wa nkomba kupwa n̄ombelo mukulyambesa ikeye 
vavenya ku vuvi vwendi novu vwa naanga yendi.  

7Asinoni akatwale vaje vimembe vavali ku cikolo ca Mbalaka Mwakuliwanena.  

8Co Alone akate n̄ela mukupangesa mamanya avali, limo vanasonekao ngwavo, 
‘wa Shukulu Kalunga, ‘ co likwavo vanasonekao ngwavo, ‘wa Azazele.’  

9Co Alone akakombelele uje membe naangukile a n̄ela ya Shukulu Kalunga 
kupwa n̄ombelo ya a vuvi. 

10Oloni uje membe naangukile kupwa ciingo ca vuvi vwa vanu vakamunene kuli 
Shukulu Kalunga na mwonyo wendi, mukwambeselao vuvi, nakumutuma mu 
mambo.  

11 “Asinoni Alone akanene ngombe wa nkomba kupwa n̄ombelo ya a vuvi vwendi 
vavenya, na vuvi vwa naanga yendi mukulyambesa ikeye vavenya na naanga 
yendi, co akatsiye uje ngombe wa nkomba kupwa n̄ombelo ya a vuvi vwendi 
vavenya.  

12Co akambate cikango cije cinashulu na manungu aje alinakwenyuka tuhya 
akutunda ku mutula, na mavoko avali akushula na insense yakutwa mwamuvwa 
nakuvinena mu Mwela Wakujela Manene.  

13Co akaake insense a tuhya ku mesho a Shukulu Kalunga, co vwisi vwa insense 
vukafwika cifwiko ca Cikasa ca Cikumiiyo, ngeci ikeye kesi acimone kutewa atsa.  

14Co akanoneko maninga amo a uje ngombe wa nkomba nakumbwitikamo 
mulavo wendi nakuwashamwina kulutwe lwa cifwiko. Asinoni ashamwineko 
amo visimbu vitanu na vivali akamwa na kulutwe lwa Cikasa ca Cikumiiyo.  

15 ”Munima yevi, akatsiye membe wa n̄ombelo ya a vuvi vwa vanu, nakunena 
maninga endi mu Mwela Wakujela Manene, nakuwashamwina akamwa ya 
cifwiko, asinoni akashamwine amo lalo kulutwe lwa Cikasa ca Cikumiiyo, ngwe 
mwalingile na maninga a uje muna ngombe wa nkomba.  

16Mu ngila eyi akaambesa Mwela Wakujela Manene omwo yakujeneka kujela kwa 
vanu va Isalele nomwo vivulumuna vyavo vyoshe, na vuvi vwavo vwoshe. Ikeye 
napande kulingila evi kuje ku Mbalaka, omwo ikeyo yemana mukati ka cilombo 
cije kucajelele. 

17Naumo wai akakala mu Mbalaka omo Alone akakovela mu Mwela Wakujela 
Manene mukwambesa vuvi vwendi vavenya, novu vwa naanga yendi, na mbunga 
yoshe ya vanu va Isalele, noo akatuukamo.  

18Asinoni napande kuya ku mutula wa milambu ya kwenyeka nakuwambesa. Co 
napande kunonako maninga amo a ngombe wa nkomba, na maninga amo a 
membe nakuwakwita oshe a vyakushongomoka mu vimbango vya mutula.  

19Co napande kushamwina maninga amo a mutula na mulavo wendi visimbu 
vitanu na vivali. Mu ngila eyi akajelesa mutula ku vuvi vwa vanu va Isalele 
nakuupwisa wakujela.” 

Membe wa ciingo ca vuvi vwa vanu 

20”Omo Alone namanesa kwambesa Mwela Wakujela Manene, na Mbalaka 
Mwakuliwanena, na mutula, co akanene uje membe wa mwonyo kuli Shukulu 
Kalunga uje ivaangwilile Azazele. 

21Co akakambeke mavoko endi oshe avali a mutwe wa uje membe wa mwonyo 
nakulitavela vuvi vwoshe vwa vanu va Isalele, na vivi vyavo vyoshe, na 
vivulumuna vyavo vyoshe, co nakuvinungulwila a mutwe wa uje membe. Asinoni 
uje membe vamwecelele aye mu mambo amolika na munu uje vanemika kulinga 
cuma eci.  

22Co uje membe na uje munu vakambata vuvi vwoshe vwa vaIsalele nakuya 
navwo mu mambo.  

23 ”Asinoni Alone akakovele mu Mbalaka, co akatundise vuzalo vwa vuka-
kukombelela vuje vwanazalele akulivanga omo kanda akovele mu Mwela 
Wakujela Manene, co avuseze muje vene.  

24Napande kujwela a muvila wendi mu mwela uje wakujela, co azale vuzalo 
vwendi. Munima yevi, akatuuke nakukombelela n̄ombelo ya kwenyeka 
mukulyambesa ikeye vavenya na vanu voshe va Isalele.  

25Co akenyekele mazi a mutula a cimuna wa n̄ombelo ya a vuvi. 

26Na uje akecela uje membe wa ciingo ca vuvi vwa vanu mu mambo napande 
kukusha vuzalo vwendi, co ajwele a muvila wendi omo kanda eluke mu cilombo.  

27 Co uje ngombe wa nkomba, na membe vanapangesele a n̄ombelo ya a vuvi, 
maninga avo aje vanenele mu Mwela Wakujela Manene mukwambesa vuvi, 
vakavatwale anja ya cilombo nakuvenyekelao, vilambu vyavo, na situ yavo, na 
mila yavo, na vufwati vwavo vyoshe vakavyenyeke.  

28Uje avyenyeka napande kukusha vuzalo vwendi, co akajwele a muvila wendi. 
Asinoni eluke mu cilombo.” 

Kunyunga Litangwa lya Kulyamba 

29 “Eli likelyo lishiko munapande kunyunga simbu yoshe ya kulutwe. A litangwa 
lyamulikumi ku ngonde yamucitanu na vivali, vaIsalele na vaka-kwija, vaje 
valinakukala akati keni, vanapande kulikela kulya*. Co lalo kuvapandele kupanga 
cipangi cimo embwe,  

30omo ku litangwa lije vakamyambesa mukumijelesa ku vuvi vweni vwoshe, co 
mukapwa vakujela ku mesho a Shukulu Kalunga.  

31Litangwa lije linapu litangwa lyakujela, likelyo mukalikela kulya nakupanga. 
Lishiko eli munapande kulinyunga ku simbu yoshe ya kulutwe.  

32Muka-kukombelela Wakama uje vanavwavesa nakumwimika mukwinga a 
vipangi vya ishe, akaambesa, omo nazala vuzalo vwakujela vwa linyu vwa vuka-
kukombelela.  

33Co akaambesa Mwela Wakujela Manene, na Mbalaka Mwakuliwanena, na 
mutula, na vaka-kukombelela amo na mbunga yoshe ya vanu va Isalele.  

34 Lishiko eli mukalinyunge ku simbu yoshe ya kulutwe mukwambesa vanu 
voshe va Isalele lumo a mwaka mukutundisa vuvi vwavo vwoshe.” Co Mosesa 
walingile ngwe muje mwamushikile Shukulu Kalunga.  

VaLevi 17 

Kujela kwa maninga 

1Shukulu Kalunga wendekele kuli Mosesa ngwendi,  

2 “Leka Alone na vana vendi, na vanu voshe va Isalele ngwove, omu mukemwo 
mwanashiki Shukulu Kalunga.  

3KaIsalele woshe akombelela kuli Shukulu Kalunga ngombe, nambe manga, 
nambe membe mu cilombo, nambe anja ya cilombo,  

4oloni nga kamunenele ku cikolo ca Mbalaka Mwakuliwanena nakumukombelela 
kupwa mulambu kuli Shukulu Kalunga napokola Lishiko. Ali na mulonga 
wakwitila maninga. Co uje munu kuvakamulava lalo kupwa munu wa Njambi 
embwe. 

5Kunungulula kwa lishiko eli kunapu ngeci vanu va Isalele voshe ololo vasa 
kunena vimuna kuli Shukulu Kalunga vaje vakele nakutsiila mushandangala 
yangoco, co vanapande kuvanena kuli muka-kukombelela ku cikolo ca Mbalaka 
nakuvatsiilako kupwa milambu ya kulitombola. 

6Muka-kukombelela akashamwine maninga ku mitambela ya mutula ku cikolo ca 
Mbalaka nakwenyeka mazi ngeci lwengo lwaluvwa luvwaelelese Shukulu 
Kalunga.  

7Vanu va Isalele vanapande kupwa va kulongwa kuli Shukulu Kalunga. 
Kuvapandele kutsiila vimuna vavo mushandangala yangoco, nakukombelela 
vin̄ombelo ku minzinzime yakujwala ije yakulifwa na vimembe. Vanu va Isalele 
vanapande kunyunga lishiko eli ku visemwa vyavo vyoshe vya kulutwe.  

8 “Co ukendeka kuli vakevo ngwove kaIsalele woshe, nambe muka-kwija uje 
alinakukala akati kavo, uje akombelela n̄ombelo ya kwenyeka, nambe n̄ombelo 
yeka 

9kupwa n̄ombelo kuli Shukulu Kalunga kujeneka kuyinena ku cikolo ca Mbalaka, 
kuvakamulava lalo kupwa munu wa Njambi embwe.” 

Kuvindika kulya maninga 

10 ”Nga kaIsalele, nambe muka-kwija uje alinakukala akati ka vanu, alya situ ili na 
maninga, nambe alya maninga, co Shukulu Kalunga akamutengulukila, co 
kakamulava lalo kupwa munu wendi embwe.  

11Omwo mwonyo wa cuma coshe cakuyoya wakala mu maninga, eci cikeco 
cashikile Shukulu Kalunga ngeci maninga oshe vawetile ku mutula mukwambesa 
vuvi vwa vanu. Maninga akewo anapu mwonyo, co akewo akaambesa vuvi.  

12Omu mukemwo Shukulu Kalunga nashiki mbunga yoshe, nambe vanu va 
Isalele, nambe vaka-kwija vaje valinakukala akati kavo, kesi valye situ na 
maninga ayo, nambe kulya maninga.  

13 “KaIsalele woshe, nambe muka-kwija uje alinakukala akati ka vanu, nga aya 
nakuyomba, co atsiya kasitu nambe kazila wakulya, co ikeye napande kwitila 
maninga endi asi nakwofwelao livu.  

14Omwo mwonyo wa cuma coshe cakuyoya wakala mu maninga. Omu mukemwo 
Shukulu Kalunga naleke vanu va Isalele ngeci kesi valye situ na maninga ayo, 
nambe kulya maninga. Co woshe uje alingamo kuvakamulava lalo kupwa munu 
wendi.  

15 “Munu woshe-iwoshe, nambe kaIsalele, nambe muka-kwija, uje alya situ ya 
kasitu wakulitsila, nambe wakutsiya ku vikashama, napande kukusha vuzalo 
vwendi, co ajwele a muvila wendi, co akapwa wakujeneka kujela noo ku 
cingwezi, asinoni akajela.  

16Nga ikeye kalingimo, co ngongo yendi.” 

VaLevi 18 

Kuvindika vilinga vya vupangala 

1Shukulu Kalunga wendekele kuli Mosesa ngwendi,  

2 “Leka vanu va Isalele ngwove, yange njapwa Kalunga Njambi yeni.  

3Kesi mukavangeye vilinga vya vanu va mu Ingito, kuje kumwakele, nambe 
vilinga vya vanu va mu lifuti lya Kanana, kuje njilinakumitwala. 

4Ononokeni mashiko ange nakulinga evi vinjamishiki. Yange njapwa Kalunga 
Njambi yeni.  

5Kavangeyeni vingila na mashiko awa njilinakumyana, nga mulinga ngacije, co 
mukayoya. Yange njapwa Kalunga.  

6 “Kesi ukalale na munu woshe uje napu kavushoko kove.  

7Kesi ukazivise isho shwamwa akulala na vanyoko. Co kuwapandele kuzivisa 
vanyoko shwamwa.  

8 Kesi ukazivise isho shwamwa akulala na umo wa vanakazi vendi.  

9 Kesi ukalale na ndokazi yove, nambe ndokazi yove wa kuli ishweni umolika, 
nambe uje wakukitila mu njuvo, nambe wakukitila kweka. 

10Kesi ukalale na mutekulyove wa munakazi. Eci cikapwa cuma ca shwamwa 
manene kuli yove.  

11Kesi ukalale na ndokazi yove uje wa ku vuyisho nambe, wa ku vunyoko omwo 
ikeye napu ndokazi yove vene.  

12Kesi ukalale na ndokazi ya isho omwo ikeye wapwa kavushoko kendi wa a 
mbunge.  



233 

©The Bible Society of Zambia, 2006. 

 

13Kesi ukalale na shongo ya vanyoko, omwo ikeye wapwa kavushoko kendi wa a 
mbunge.  

14 Kesi ukalale na munakazi wa nyokono omwo ikeye lalo napu vaten̄azi yove.  

15 Kesi ukalale na vanyokomweno omwo ikeye wapwa munakazi wa munove.  

16 Kesi ukalale na nyali yove omwo ikeye wapwa munakazi wa ndolome yove.  

17Kesi ukalale na mwana, nambe na mutekulu wa munakazi uje walingile nendi 
vupangala laja, omwo vapwa vavushoko vwove va a mbunge. Co eci cinapu 
kuvikila.  

18 Kesi walekele munakazi wove na ndokazi yendi kupwa muka-lifuwa lyendi 
omo ikeye acili nakuyoya.  

19 Kesi ukalale na munakazi nga kakwata ku liko, omwo ikeye kajelele.  

20 Kesi ukalale na munakazi wa mukweni omwo eci cikamijwalesa.  

21 Kesi ukatavese umo wa vana veni kumupangesa mukulemesa njambi Moleki, 
omwo ngila eyi ikashawisa lizina lya Njambi yeni, yange njapwa Kalunga.  

22 Munalume kapandele kulala na mukwavo munalume, capwa cizila. Njambi 
azinda eci.  

23 Kukwesi munalume nambe munakazi akalala na kasitu. Vuvi vwangeci 
vukanena vunyengwe.  

24 “Kesi mulijwalese yeni vavenya na vilinga evi, omwo mu ngila eyi vaka-
kujeneka kukulaela vanalijwalesa nayo, vaje vakele mu lifuti lije akulivanga. 
Ngeci omwo akulijwalesa kwavo, Shukulu Kalunga alinakuvashekamo, ngeci yeni 
mukayemo.  

25Vilinga vyavo vinaviisa lifuti, ngecivene, Shukulu Kalunga alinakunyanyamesa 
lije lifuti. Co lifuti linavyana vaje vanu valimo.  

26Vilinga vyavo vya vunyengwe, vikevyo vinaviisa lifuti. Oloni yeni 
kumwapandele kuvilinga,  

27nameme vaIsalele, nambe vaka-kwija vaje valinakukala akati keni. Munapande 
kunyunga mashiko a Shukulu Kalunga na kushika kwendi.  

28Asinoni lifuti kulikasa kumivyana ngwe muje linavyana vaka-kujeneka 
kukulaela, vaje vanakalamo simbu kanda mwijemo. 

29Mwazivuka ngeci munu woshe uje alinga vyuma evi vya vunyengwe 
kuvakamulava lalo kupwa munu wa Njambi embwe.” 

30Co Shukulu Kalunga lalo wendekele ngwendi, “Ononokeni kushika kwange, co 
kesi mukavangeye vilinga vya vanu vaje vanakala mu lifuti lije akulivanga, simbu 

kanda muyemo. Co kesi mulijwalese yeni vavenya akulinga vyuma evi embwe. 
Yange njapwa Kalunga Njambi yeni.” 

VaLevi 19 

Mashiko akujela na kwoloka 

1Co Shukulu Kalunga wendekele kuli Mosesa ngwendi,  

2 ”Leka mbunga yoshe ya vanu va Isalele ngwove, ‘Pweni vakujela, omwo yange 
Kalunga Njambi yeni, njapwa wakujela.’  

3Munu na munu napande kusingimika vaina na ishe, co napande kunyunga 
Litangwa Lyakuhwima, ngwe muje njamishikile. Yange njapwa Kalunga Njambi 
yeni.  

4 ”Kesi munjiseze nakulemesa tumponya, cipwe kesi mulipangele vinjambi va 
vikuvo nakuvalemesa. Yange njapwa Kalunga Njambi yeni.  

5 “Omo mutsiya cimuna wa mulambu wa kulitombola, nyungeni mashiko aje 
njamyanene, co njikatambula uje mulambu.  

6Co situ munapande kuyilya a litangwa lije vene limunatsii uje cimuna nambe 
alikaki. Co nga kusala imo na ku litangwa lyamucitatu, co vakayenyeke, 

7omwo kuyajelele. Nga munu ayilya, co kunjikatambula uje mulambu.  

8Munu woshe-iwoshe uje akayilya akakala na mulonga wakupangesa ngoco vije 
vanakundikile kuli yange, co kuvakamulava lalo kupwa munu wange embwe.  

9 “Omo mukateja mahya eni, kesi mukateje vimbuto vya kumukulo wa mahya, co 
kesi mukelukile lalo munima na kuteja mitwe ya vimbuto ije yasala munima.  

10 Kesi mukelukile lalo munima ya lihya lyeni lya vinyu mukuungulula vushuka 
vuje vumunasezele nambe kunona vushuka vuje vwalundumukila asi. Vusezeleni 
vaka-kuutwa, nambe vaka-kwija. Yange njapwa Kalunga Njambi yeni.  

11 ”Kesi mukayive, nambe kwendeka makuli nambe kukwisa.  

12 Kesi mukalisinge vya makuli nakushawisa lizina lya Njambi yeni. Yange njapwa 
Kalunga Njambi yeni.  

13 ”Kesi mukayandese vakweni nambe kuvevila. Co kesi mukeshwale kufweta 
munu uje imunapangesa noo alikaki.  

14 Kesi mukasinge kasinda-matwi nambe kwaka citanukiso kulutwe lwa 
kapuputwa. Oloni mukazivila Njambi yeni lyova. Yange njapwa Kalunga Njambi 
yeni.  

15 ”Kesi mukasompele vulemu omo muvatula milonga. Kesi mukatetele kautu 
omwo vuutu vwendi, nambe kutewa muka-kufuka omwo kufuka kwendi embwe. 
Oloni mukasompe vakweni mu vushunga.  

16Kesi mukashandole n̄anda ya makuli ali munu woshe-iwoshe. Co nga munu 
vanamusompela kutsa, endeka mwamuvwa, amo vukaleo vwove vwasa 
kumukwasa ikeye. Yange Kalunga.  

17 ”Kesi ukazinde ndolome yove mu mbunge yove. Linanguleni na mukweni ngeci 
kesi mulinge vuvi omwo ikeye.  

18 Kesi ukalinge shambandinga vuvi ku vuvi, nambe likiti-kiti lya kumuzinda, 
oloni zema mukweni ngwe muwalizema yove vavenya. Yange Kalunga.  

19 ”Mukononoka kushika kwange. Kesi mukatave vimuna veni kusema na miyati 
yeka embwe. Kesi mukakune vimbuto vya miyati ivali mu lihya limo embwe. Kesi 
mukazale vuzalo vwakutonga na miyati ivali ya vinanga embwe.  

20Munalume woshe uje alala na ndungo wa munakazi ikeye lishano lya mbanja 
lya munalume weka, oloni kanda vamukule nambe kumwecela ku vundungo, co 
muvuvali vwavo vakavanyanyamese lika. Kesi vakavatsiye embwe omwo uje 
munakazi wapwile ndungo, kesi muna kacisemi.  

21Oloni uje munalume akanene lijamba lya manga ku cikolo ca Mbalaka ku mesho 
ange, kupwa mulambu wa kuliilwisila.  

22Co muka-kukombelela akajelesa uje munalume ku mesho a Shukulu Kalunga a 
vuvi vuje vwalingile. Co Njambi akamusambesavwo.  

23 “Omo mukakovela mu lifuti lya Kanana, mukakuna miti yoshe ya vushuka, co 
anukeni ngeci vushuka vuje vwa myaka itatu yakulivanga, kuvwajelele kesi 
muvulye.  

24Co mu mwaka wamuciwana vushuka vwoshe mukavukundika kuli yange 
kupwa mulambu mukumwesa cikandelela ceni kuli yange, Kalunga.  

25Oloni mu mwaka wamucitanu mukasa kulya ku vushuka ovu. Nga mulinga 
vyoshe evi, co miti yeni ikema vushuka vwavungi. Yange Kalunga njapwa Njambi 
yeni.  

26 ”Kesi mukalye situ na maninga ayo. Kesi mukaye ku vaka-kutaa nambe vaka-
manseno. 

27Kesi mukaliteule vin̄ambu vya kumikulo ya mitwe yeni, nambe kuviisa minjezi 
yeni omo muli mu vusiwa.  

28 Kesi mukalicate vinyato a mivila yeni, nambe kulilengozola mwamuvi a mivila 
yeni omo mulinakulila vatsi. Yange njapwa Kalunga.  

29 ”Kesi mukashawise vana veni va vanakazi akuvapwisa vikwizi va mu vinjuvo 
vya vinjambi va makuli, nga mulingamo, co mukatengulukila ku vinjambi veka, co 
lifuti likashula na vuvi.  

30 Mukanyunga Litangwa Lyakuhwima, co mukasingimika mwela uje 
vakanjilemesela. Yange njapwa Kalunga.  

31 ”Kesi mukaye kuli vanu vaje valinakwendeka na minzinzime ya vatsi. Nga 
mulingamo, co mukalijwalesa yeni vavenya. Yange njapwa Kalunga Njambi yeni.  

32 “Mukamwese kasingimiko kuli tukulukazi nakuvalemesa. Co mukanjononoka 
nakunjisingimika. Yange njapwa Kalunga.  

33 “Kesi mukayandese vaka-kwija vaje valinakukala mu lifuti lyeni.  

34 Kaleni navo mwamuvwa ngwe mumuli nakukala na vakweni vaIsalele, 
vazemeni ngwe mumwalizema yeni vavenya. Anukeni ngweni neni lalo 
mwapwile vaka-kwija mu lifuti lya Ingito. Yange njapwa Kalunga Njambi yeni.  

35 “Kesi mukakwise munu umo akupangesa seteko ya makuli, nambe akupeselesa 
vulemu, nambe akupeselesa a vulaja, nambe kutuma kwa vyuma.  

36 Pangeseni vipeseleso vinapandemo vyavivwa na vulemu vwavyo vwavuvwa, 
pangeseni seteko ya vinganja na malonga ije inapandemo. Yange njapwa Kalunga 
Njambi yeni, uje wamitundisile mu lifuti lya Ingito.  

37Mukononoka kushika kwange kwoshe oku njinamishiki. Yange njapwa 
Kalunga.” 

VaLevi 20 

Kunyanyamesa vaka-kujeneka kwononoka mashiko 

1Shukulu Kalunga wendekele kuli Mosesa ngwendi,  

2 “Leka vanu vaIsalele ngwove, munu woshe akati keni, nambe umo muka-kwija 
uje alinakukala akati keni, uje akana umo munendi ngeci vamupangese 
akulemesa njambi Moleki, co mbunga yoshe ikamutsiye na mamanya. 

3Nga munu aana munendi kuli Moleki ajwalesa Mbalaka yange yakujela 
nakuzivisa shwamwa lizina lyange lyakujela. Co njikamukengesa nima, co 
kunjikamulava lalo kupwa munu wange. 

4Oloni nga vanu shavo kumbako mbunge a cuma cije canalingi, co shavo 
kumutsiya,  

5asinoni yange vavenya njikamukengesa nima uje munalume na naanga yendi 
yoshe, na voshe vanakundama kuli ikeye akunjiseza yange nakulemesa njambi 
Moleki. Kunjikavalava lalo kupwa vanu vange embwe.  

6 “Nga munu umo aya mukwihula kuli vanu vaje vakendeka na minzinzime ya 
vatsi, njikamukengesa nima, co kunjikamulava lalo kupwa munu wange.  

7Pweni vakujela, omwo yange njapwa Kalunga Njambi yeni.  

8Ononokeni mashiko ange, omwo yange njapwa Kalunga, uje akamijelesa.  

9 ”Nga Munu atuka ishe nambe vaina vamutsiye, omwo kutsa kwendi 
kwakulishakela ikeye vavenya.  

10 ”Nga munalume alinga vupangala na munakazi wa mukwavo kaIsalele, 
muvuvali vwavo vavatsiye.  

11 Nga munu alala na munakazi wa ishe nalingisa shwamwa ishe, co muvuvali 
vwavo vavatsiye. Omwo kutsa kwavo kwakulishakela vakevo vavenya.  

12 Nga munu na vainamweno, vanalivikila. Muvuvali vwavo vavatsiye, omwo 
kutsa kwavo kwakulishakela vakevo vavenya.  

13 Nga munalume alinga vundeyi na mukwavo munalume, vanalingi cuma ca 
shwamwa manene, co muvuvali vwavo vavatsiye, omwo kutsa kwavo 
kwakulishakela vakevo vavenya.  

14 Nga munu ambata mwana na vaina, voshe muvutatu vwavo vavacavelele mu 
litende lya tuya, omwo vanalingi cuma cizivisa shwamwa manene. Cuma cakufwa 
ngacije kumwapandele kucitavesa akati keni.  

15Nga munu alala na kasitu, co ikeye na kasitu voshe vavatsiye.  

16 Nga munakazi alala na kasitu, co ikeye na kasitu voshe vavatsiye, omwo kutsa 
kwavo kwakulishakela vakevo vavenya.  

17 Nga munu ambata ndokazi yendi, muna ishe nambe muna vaina, eci capwa 
cuma ca shwamwa manene. Co ngongo yendi, vamusheke ku mesho a mbunga, 
omwo ikeye nalala na ndokazi yendi.  

18 Nga munu alala na munakazi omo kakwata ku liko, muvuvali vwavo vavasheke 
mu mbunga, omwo vakevo vanapokola mashiko nakulijwalesa.  

19 “Nga munu alala na vaten̄azi yendi nambe ndokazi ya vaina, ngongo yavo 
muvuvali vwavo vanalivikila.  

20 Nga munu alala na vaten̄azi yendi, ikeye nazivisa shwamwa inanu. Ngongo 
yavo, naumo wai muvuvali vwavo akakala na vana.  

21 Nga munu ambata munakazi wa ndolome yendi, co vakakala ngoco kujeneka 
vana. Nalingi cuma cacivi cakulijwalesa, omwo nazivisa shwamwa ndolome 
yendi.  

22Ngecivene, mukanyunge mashiko ange oshe, nakushika kwange kwoshe 
nakuwalinga, ngeci kesi vakamivyane mu lifuti muje munjilinakumitwala.  

23Co kesi mukakavangeye vilinga vya vanu vaje valinakukala muje. 
Njilinakushekamo vaje vaka-kujeneka kunjikulaela yange Kalunga, ngeci mwase 
kukovela mu lifuti lije. Vakevo vananjizivisa shwamwa manene a vilinga vyavo 
vyoshe vyavivi.  

24Oloni yange njamikulaesele lifuti eli lyalivwa lya vwilo nevi vyakujenekamo 
vyai kupwa vushwana vweni, co yange njikamyanalyo. Yange njapwa Kalunga 
Njambi yeni, yange njamyangwile nakumyangununa akati ka miyati yoshe.  

25Ngecivene, mwapande kwangununa mwamuvwa akati ka tusitu, na tuzila, vaje 
vanajele ku mashiko, na ava kuvajelele. Kesi mulye tusitu nambe tuzila vaje 
kuvajelele, omwo yange njamishiki ngwange kuvajelele, co nga muvalya 
mulijwalesa yeni vavenya.  

26Pweni vanu vange vakujela. Co kundameni lika kuli yange omwo yange Kalunga 
njapwa wakujela. Njinamyangununa yeni ku miyati yeka ngeci mupwe vanu 
vange lika.  

27 “Munalume woshe-iwoshe nambe munakazi uje akendeka na minzinzime ya 
vatsi nambe kutaa vakamutsiye na mamanya. Omwo kutsa kwendi 
kwakulishakela ikeye vavenya.” 

VaLevi 21 

Mashiko a vaka-kukombelela 

1Shukulu Kalunga wendekele kuli Mosesa ngwendi, “Leka vaka-kukombelela va 
ku naanga ya Alone ngwove, muka-kukombelela kapandele kukala na vishako 
omo kavushoko kendi natsi embwe,  

2kuvanga kavushoko kendi wa a mbunge ngeci mwa vaina nambe ishe, nambe 
munendi wa munalume, nambe munendi wa munakazi, nambe ndolome yendi,  

3nambe ndokazi yendi wa muzike uje ali mu njuvo yendi.  

4Kapandele kukala na vishako omo a kutsa wa vavushoko vwendi vaje vali ku 
vulo embwe.  

5 ”Vaka-kukombelela kuvapandele kuteula ku mitwe yavo, nambe kukamba 
minjezi yavo, nambe kucata vinyato a mivila yavo kumwesa ngeci vali mu vusiwa 
embwe.  

6Vanapande kupwa vakujela, co kuvapandele kushawisa lizina lyange, omwo 
vakombelela vin̄ombelo vya vyakulya kuli Shukulu Kalunga Njambi yavo, 
ngecivene, vanapande kupwa vakujela.  

7Vaka-kukombelela kuvapandele kwambata vanakazi vaje vanalijwalesa na 
vukwizi, nambe vanakazi vaje valimono laja na vanalume, nambe vaje 
vavanakondola laja, omwo vaka-kukombelela vapwa vakujela kuli Njambi.  

8Vanu vanapande kunanguka ngeci vaka-kukombelela vapwa vakujela, omwo 
vakevo vaka-kukombelela vin̄ombelo vya vyakulya kuli Njambi yavo. Yange 
Kalunga njapwa wakujela, co njipwisa vanu vange lalo vakujela.  

9Nga muna muka-kukombelela wa munakazi aliviisa nakupwa cikwizi, azivisa 
shwamwa ishe. Co vakamwenyeke mu tuhya.  

10”Muka-kukombelela Wakama uje vetilile mazi a mutwe wendi 
nakumuvwavesa, uje ivanakundika kuzala vuzalo vwa vuka-kukombelela 

kapandele kwecelela vin̄ambu vyendi kujeneka kuvisakula, nambe kutavula 
vuzalo vwendi kumwesa ngeci ali na vusiwa embwe. 

11Kesi akakovele mu njuvo muje muli civimbi, nameme ca ishe, nameme ca vaina 
embwe. 

12Kesi akatuuke mu Mbalaka yakujela ya Njambi yendi nambe kuyijwalesa, 
omwo vanamukundika nakumuvwavesa na mazi a Njambi yendi. Yange njapwa 
Kalunga.  

13Ikeye napande kwambata mumbanda uje kanda alimone na munalume,  

14Kesi akambate fwile, nambe munakazi wakukondola, nambe munakazi uje 
walijwalesele na vukwizi embwe. Ikeye napande kwambata lika mumbanda wa 
ku cikota cendi uje kanda alimone na munalume.  

15Co mu ngila eyi kakajwalesa vana vendi. Yange njapwa Kalunga yange 
njinamujelesa kumupwisa Muka-kukombelela Wakama.” 

16Shukulu Kalunga wendekele kuli Mosesa ngwendi,  

17 “Leka Alone ngwove, naumo wai wa ku vatekulwila vove ku visemwa vyove 
vyoshe vya kulutwe uje ali na vulema, akakombelela vin̄ombelo vya vyakulya kuli 
yange.  

18Naumo wai ali na vulema akakombelela vin̄ombelo kuli yange, nambe 
kapuputwa, nambe wakutenguka, nambe wakwilimana, nambe wa cifwa cacivi, 

19nambe wakusekwa livoko, nambe lindi,  

20nambe wa ndundo, nambe kamonapi, nambe wa mungali a lisho, nambe wa 
mushongo wa a cikonde, nambe kayunuke.  

21Kukwesi mutekulwila wa Alone muka-kukombelela, uje ali na vulema, 
akashwenya kuyehi nakukombelela vin̄ombelo vya vyakulya kuli Shukulu 
Kalunga Njambi yeni.  

22Munu wa cifwa cangacije asa kulya vyakulya vivanakombelela kuli yange, 
n̄ombelo ya vyakulya vyakujela, na n̄ombelo ya vyakulya vyakujela manene.  

23Oloni omwo ali na kapenga ka vulema, co kasa kwija kuyehi na livamba 
lyakujela, nambe kushwenya ku mutula, ngeci kesi ashawise vyuma evi 
vyakujela, omwo yange Kalunga, muka-kuvajelesa.” 

24Ngecivene, Mosesa walekele vyoshe evi Alone, na vana vendi va vanalume, na 
vanu voshe va Isalele.  

VaLevi 22 

Kujela kwa milambu 

1Shukulu Kalunga wendekele kuli Mosesa ngwendi,  

2 “Leka Alone na vana vendi va vanalume ngwove, kumwapandele kushawisa 
lizina lyange lyakujela, ngecivene, pangeseni na kasingimiko vin̄ombelo 
vyakujela evi valinakukundika vanu va Isalele kuli yange. Yange njapwa Kalunga.  

3Valeke ngwove, nga mutekulwila wove umo kajelele, co aija kuyehi na 
vin̄ombelo vyakujela vije vivanakundika vanu vaIsalele kuli yange, co kesi 
akapangele ku mutula. Eci cinapande kulingiwa ku visemwa vyeni vyoshe vya 
kulutwe. Yange njapwa Kalunga.  

4 “Kukwesi wa ku vatekulwila va Alone, uje ali na mushongo wa a cikonde 
wakulitambwisa, nambe wa kususula alya ku vin̄ombelo vyakujela noo najele. 
Muka-kukombelela woshe nga akwata a cuma cimo cije kucajelele, co nendi lalo 
kajelele, nambe a civimbi, nambe nga ikeye netila mbuto yendi asi,  

5nambe nga nakwata a kasitu wakujeneka kujela, nambe munu wakujeneka 
kujela. Co nendi akapwa wakujeneka kujela.  

6Muka-kukombelela woshe uje akwata a cuma cangacije akapwa wakujeneka 
kujela vene noo ku cingwezi, co nameme ngoco, kakali vin̄ombelo vyakujela noo 
najwele a muvila wendi.  

7Co omo litangwa linatoko, akapwa wakujela. Asinoni akasa kulya ku vin̄ombelo 
vyakujela, omwo vikevyo vinapu vyakulya vyendi.  

8Kesi akalye situ ya kasitu wakulitsila, nambe uje naliwa ku vikashama, eci 
cikamujwalesa. Yange njapwa Kalunga.  

9 “Vaka-kukombelela voshe vakanyunge mashiko ange anjinavana, kutewa 
vakakala na mulonga, co vakatsa, omwo kuvononokele mashiko akujela. Yange 
njapwa Kalunga, muka-kuvajelesa.  

10”Munu wa ku naanga ya vuka-kukombelela ikeye akalya ku vin̄ombelo 
vyakujela. Kukwesi weka lalo akavilya, nambe mungenzi uje alinakukala kuli 
muka-kukombelela, nambe uje wakukumuna.  

11Oloni vindungo va muka-kukombelela vaje valandele na vimbongo vyendi, 
nambe vakusemukila ku njuvo yendi, vanasa kulya ku vyakulya vije vyali 
nakutambula muka-kukombelela.  

12Nga muna muka-kukombelela wa munakazi ashomboka ku munu uje kesi 
muka-kukombelela kapandele kulya ku vin̄ombelo vyakujela.  

13Oloni nga muna muka-kukombelela wa munakazi napu fwile, nambe uje 
ivanakondola, ikeye kesi na vana, oloni neluka nakukala ku njuvo ya ishe ngwe 
mwakeleko laja a vwanike vwendi, nasa kulya ku vyakulya vije vyatambula ishe 
akupwa muka-kukombelela. Kuvanga lika munu wa ku naanga ya muka-
kukombelela ikeye asa kuvilya.  

14 “Nga munu woshe-iwoshe uje kesi wa ku naanga ya vuka-kukombelela akalila 
ku nzimba vin̄ombelo vyakujela, ikeye napande kwingisilamo muka-kukombelela 
ndando yayo yoshe kuwezelelako litambelo lyamucitanu.  

15Co vaka-kukombelela kesi vashawise vin̄ombelo vyakujela, vije 
vivalinakukombelela vanu va Isalele kuli Shukulu Kalunga.  

16Akwecelela woshe munu kuvatavesele ngeci avilye, eci cikanena mulonga 
nambe kunyanyamesa ali munu wa cifwa cangacije. Yange njapwa Kalunga, 
muka-kujelesa vin̄ombelo.” 

17Shukulu Kalunga wendekele kuli Mosesa ngwendi,  

18 “Leka Alone na vana vendi va vanalume na vanu voshe va Isalele ngwove, omo 
kaIsalele nambe muka-kwija woshe uje ali mu Isalele nga akombelela n̄ombelo 
ya kwenyeka, nambe kushulisa cisingo, nambe mulambu wa cizango, co uje 
cimuna kapandele kukala na kapenga.  

19Mukumutambula, napande kupwa ngombe wa nkomba wakujeneka kapenga, 
nambe lijamba lya manga, nambe lijamba lya membe wakujeneka kapenga.  

20 Nga akakombelela cimuna uje ali na kapenga, co Shukulu Kalunga 
kakamutambula.  

21Woshe anena mulambu wa kulitombola kuli Shukulu Kalunga, nambe 
wakushulisa cisingo, nambe mulambu wa cizango, uje cimuna kapandele kukala 
na kapenga, ngeci vamutambule.  

22Kesi mukalambule kuli Shukulu Kalunga cimuna kesi na mesho, nambe 
wakutenguka, nambe wakupokoka, nambe uje ali na mbandu yakwita masina, 
nambe wa likwaku. Kesi mukalambule vimuna va cifwa cangacije a mutula 
kupwa mulambu wa vyakulya.  

23Ngombe wa nkomba, nambe muna manga uje nasemuka na vulema vwendi, 
mwasa kumulambula kupwa mulambu wa cizango, oloni kesi muvalambule 
kupwa mulambu wakushulisa cisingo embwe.  

24Kesi mukakombelele kuli Shukulu Kalunga cimuna wakutuva, nambe wa 
citunyu, nambe wakutsena, nambe wakutavuka, nambe wakuvatuka. Eci 
kuvacitavesele mu lifuti lyeni.  

25 “Kesi mukalambule vimuna vaje munatambula kuli vaka-kwija kupwa 
mulambu wa vyakulya, omwo vimuna vangacije kuvakavatambula embwe.” 

26Shukulu Kalunga wendekele kuli Mosesa ngwendi,  

27 “Omo muna ngombe wa nkomba, nambe lijamba lya muna manga, nambe 
lijamba lya muna membe nasemuka, akakala matangwa atanu na avali amo na 
vaina. Oloni kutunda a litangwa lyamucitanu na atatu munasa kumukombelela 
kupwa mulambu wa vyakulya.  

28Kesi mukakombelele ngombe wa lwavo amo na munendi, nambe manga amo 
na munendi, nambe membe amo na munendi a litangwa limolika embwe.  

29Omo mukombelela mulambu wa cikandelela kuli Shukulu Kalunga, 
kavangeyeni mashiko ngeci vakamitambule.  

30Co ilyeni vene a litangwa lije, kesi musezeo imo noo alikaki mutondo embwe. 
Yange njapwa Kalunga.” 

31Shukulu Kalunga wendekele ngwendi, “Ononokeni kushika kwange. Yange 
njapwa Kalunga.  

32Kesi mukashawise lizina lyange lyakujela. Vanu voshe vaIsalele vanapande 
kuzivuka ngeci yange njapwa wakujela. Yange njapwa Kalunga, yange muka-
kumijelesa. 

33Yange njamitundisile mu Ingito ngeci njipwe Njambi yeni. Yange njapwa 
Kalunga.” 

VaLevi 23 

Viwano vya vunjambi 

1Shukulu Kalunga wendekele kuli Mosesa ngwendi,  

2 “Endeka kuli vanu va Isalele ngwove, evi vikevyo viwano vya vunjambi, 
vimukanyunga omo mukakunguluka amo nakulemesa.  

3Muli na matangwa atanu na limo muje mwasa kulinga vipangi vyeni, oloni 
anukeni litangwa lyamucitanu na avali lyapwa Litangwa Lyakuhwima. A litangwa 
lije kesi mukapange vipangi, oloni mukakunguluka nakulemesa. Litangwa 
Lyakuhwima lyapwa lya Shukulu Kalunga, kwoshe kuje mulinakukala.  

4Ambululeni viwano evi a visimbu vije vivemika.” 

Ciwano ca Pasovala na Ciwano ca Makende Akujeneka Musima 
(Kul 28:16-25) 

5 ”A litangwa lyamucitanu na awana ku cingwezi ku ngonde yakulivanga, 
mukashangumuka Ciwano ca Pasovala mukusingimika Shukulu Kalunga.  

6Co a litangwa lyamulikumi na atanu, ku ngonde ije vene mukashangumuka 
Ciwano ca Makende Akujeneka Musima mukusingimika Shukulu Kalunga, co a 
matangwa atanu na avali kumwapandele kulya makende akwaka musima.  

7A litangwa lyakulivanga mukakunguluka nakulemesa, co kesi mukapange 
vipangi vyeni vya a litangwa na litangwa.  

8 Mukakombelela n̄ombelo ya vyakulya kuli Shukulu Kalunga a matangwa atanu 
na avali. Co a litangwa lyamucitanu na avali mukakunguluka nakulemesa lalo, 
oloni kesi mukapange vipangi vyeni vya a litangwa na litangwa.” 

9Co Shukulu Kalunga wendekele kuli Mosesa ngwendi,  

10”Leka vanu va Isalele ngwove, omo mwija mu lifuti lije lyakamyana Shukulu 
Kalunga, omo mukateja vimbuto vyeni, twaleni mukuta wakulivanga umunateje 
kuli muka-kukombelela.  

11Co ikeye akawana kuli Shukulu Kalunga kupwa n̄ombelo yaivwa, ngeci 
akamitambule. Co muka-kukombelela akautwala alikaki omo Litangwa 
Lyakuhwima lineti.  

12A litangwa lije, omo mutwala mulambu wa mukuta wa vimbuto, co 
mukakombelela n̄ombelo kupwa mulambu wa kwenyeka, lijamba lya muna 
manga wa mwaka umolika, wakujeneka kapenga.  

13Amo na mulambu wa makilo avali a vunga vwakutsingasana na mazi a olive 
kupwa n̄ombelo ya vyakulya kuli Shukulu Kalunga. Co vweko vwavuvwa vwa 
mulambu ou vukavwaelelesa Shukulu Kalunga. Co amo na mulambu wa lita imo 
ya vinyu.  

14Kumwapandele kulya tiliku yaiha, nambe yaivishu, nambe yakwoca, nambe 
kuyilinga makende, noo munayikombelelela kuli Njambi. Co lishiko eli 
vanapande kulinyunga vatekulwila veni ku visemwa vyeni vyoshe vya kulutwe 
kwoshe kuje kumukakala.” 

Ciwano ca Kuteja 
(Kul 28:26-31) 

15 “Co mukalava visimano vitanu na vivali kutunda a Litangwa Lyakuhwima lije 
mwalambwile mikuta yeni ya tiliku kuli Shukulu Kalunga.  

16A litangwa lyamumakumi atanu, omo Litangwa Lyakuhwima lyamucitanu na 
avali lineti, mukalambula kuli Shukulu Kalunga mulambu ukwavo lalo wa tiliku 
yaiha.  

17Naanga na naanga vakanene kuli Shukulu Kalunga mikasha ivali ya makende 
kupwa mulambu wauvwa. Mukasha umo na umo vautike na makilo avali a vunga 
vwa tiliku vwakuseneta vwakutika na musima, co vakayilambule kuli Shukulu 
Kalunga kupwa mulambu wakulivanga wa vimbuto vije vanatejele.  

18Co mbunga vakanene makende nakulambula lalo vana va vimanga vatanu na 
vavali va mwaka umolika, na ngombe wa nkomba umo, na majamba vavali, 
vakujeneka kapenga. Vakavalambule kupwa mulambu wa kwenyeka kuli 
Shukulu Kalunga, amo na mulambu wa vimbuto vya vinona, na milambu ya 
vinyu. Co vweko vwa mulambu ou vukavwaelelesa Shukulu Kalunga.  

19Co lalo mukakombelela lijamba lya membe umo kupwa mulambu wa a vuvi, na 
majamba vavali va vimanga va mwaka umo kupwa mulambu wa kulitombola.  

20Co muka-kukombelela akavitwala amo na makende a vimbuto vyakulivanga 
vije vanatejele, kupwa mulambu kuli Shukulu Kalunga, amo na vaje vana va 
vimanga vavali. Milambu eyi inapu yakujela kuli Shukulu Kalunga, ikapwa ya 
muka-kukombelela.  

21 A litangwa lije naumo wai akapanga vipangi vyendi vya a litangwa na litangwa, 
oloni mukakunguluka nakulemesa. Co lishiko eli vanapande kulinyunga 
vatekulwila veni ku visemwa vyeni vyoshe vya kulutwe kwoshe kuje 
kumukakala.  

22 ”Omo mukateja mu mahya eni, kesi mukavatozole vimbuto vya kumukulo wa 
mahya, co kesi mukelukile lalo munima nakuvatozola ije mitwe ya tiliku 
mwaseza munima. Visezeleni tuutu na vaka-kwija. Yange njapwa Kalunga Njambi 
yeni.” 

Ciwano ca Mwaka Wauha 
(Kul 29:1-6) 

23Shukulu Kalunga wendekele kuli Mosesa ngwendi,  

24 “Leka vanu va Isalele ngwove, a litangwa lyakulivanga ku ngonde yamucitanu 
na vivali munapande kunyunga litangwa lyakama lyakuhwima. Co 
mukakunguluka amo nakulemesa omo malupembo emba. 

25Mukakombelela n̄ombelo ya vyakulya kuli Shukulu Kalunga, co kesi 
mukapange vipangi vyeni vya a litangwa na litangwa.” 

Litangwa lya Kulyamba 
(Kul 29:7-11) 

26Co Shukulu Kalunga wendekele kuli Mosesa ngwendi,  

27 “A litangwa lyamulikumi ku ngonde yamucitanu na vivali likapwa Litangwa lya 
Kulyamba a mwaka na mwaka. A litangwa lije kesi mukalye cuma cimo. 
Mukakunguluka amo nakulemesa nakulambula mulambu wa vyakulya kuli 
Shukulu Kalunga.  

28Kesi mukapange vipangi a litangwa lije, omwo likelyo linapu Litangwa lya 
Kulyamba, mukumyambesa ku mesho a Shukulu Kalunga Njambi yeni. 

29Woshe uje akalya cuma cimo a litangwa lije, kuvakamulava lalo kupwa umo wa 
vanu va Njambi.  

30Co nga munu umo akapanga vipangi a litangwa lije, yange Kalunga 
njikamutsiya. 

31Kesi mukapange vipangi vimo. Eli likapwa lalo lishiko lya vatekulwila veni 
voshe kwoshe kuje kuvakakala.  

32 Kutunda kukulauka kwa litangwa, a litangwa lyamucitanu na awana ku ngonde 
eyi vene, nakutwala kukulauka kwa litangwa lyamulikumi, mukanyunga 
mwamuvwa litangwa eli kupwa litangwa lyakama lyakuhwima, co a simbu eyi 
kesi mukalye cuma cimo.” 

Ciwano ca Mapapela 
(Kul 29:12-40) 

33Co Shukulu Kalunga wendekele kuli Mosesa ngwendi,  

34 “Leka vanu va Isalele ngwove, a litangwa lyamulikumi na atanu ku ngonde eyi 
yamucitanu na vivali kukakala Ciwano ca Mapapela. Ciwano eci cikatwalao noo 
matangwa atanu na avali.  

35A litangwa lyakulivanga mukakunguluka amo nakulemesa, co kesi mukapange 
vipangi vyeni vya a litangwa na litangwa.  

36 Litangwa na litangwa lyamucitanu na avali mukakombelela n̄ombelo ya 
vyakulya kuli Shukulu Kalunga. Co a litangwa lyamucitanu na atatu 
mukakunguluka amo nakulemesa, co mukakombelela n̄ombelo ya vyakulya kuli 
Shukulu Kalunga. Linapu litangwa lyakama lyakulemesa, co kesi mukapange 
vipangi vyeni vya a litangwa na litangwa.  

37 “(Evi vikevyo viwano vya vunjambi vivemika vyakusingimika Shukulu Kalunga, 
mukakunguluka amo nakulemesa nakukombelela vin̄ombelo vya vyakulya kuli 
Shukulu Kalunga, na vin̄ombelo vya kwenyeka, na milambu ya vimbuto, na 
vin̄ombelo, na milambu ya vinyu, vije vishakiwa a litangwa na litangwa.  

38Viwano evi vyakukumbasana ku Matangwa Akuhwima, co milambu eyi 
inakumbasana ku vwana vweni vwa matangwa oshe, na milambu yeni 
mukushulisa visingo vyeni, na milambu ya vizango vyeni mulinakulambula kuli 
Shukulu Kalunga. ) 

39 “Kushangumuka a litangwa lyamulikumi na atanu ku ngonde yamucitanu na 
vivali omo munateje laja mu mahya eni, mukanyunga ciwano eci a matangwa 
atanu na avali. Co nyungeni lalo litangwa lyakulivanga omwo likapwa litangwa 
lyakama lyakuhwima.  

40A litangwa lije lyakulivanga mukavuya vushuka vwavuvwa vwa ku miti yeni, co 
mukambata mashakavale, na minango ya miti ije ili na maputa, co 
mukashangumuka ciwano ca vunjambi mukusingimika Shukulu Kalunga Njambi 
yeni.  

41Lisambeni a matangwa atanu na avali. Lishiko eli vakalinyunge vatekulwila 
veni ku visemwa vyeni vyoshe vya kulutwe.  

42Vanu va Isalele voshe vakakale mu mapapela matangwa atanu na avali.  

43Ngecivene, vatekulwila veni vakazivuke ngeci Shukulu Kalunga walingisile 
vanu vaIsalele kukala mu mapapela a vicapa-capa omo wavatundisile mu Ingito. 
Ikeye wapwa Shukulu Kalunga Njambi yeni.” 

44Ngecivene, mu ngila eyi Mosesa waanene vanu mashiko akunyunga viwano 
vyakusingimika Shukulu Kalunga.  

VaLevi 24 

Mwakunyungila vindeya 
(Kut 27:20-21) 



246 

©The Bible Society of Zambia, 2006. 

 

1Shukulu Kalunga wendekele kuli Mosesa ngwendi,  

2 “Shika vanu va Isalele vanene mazi amavwa a olive a mu vindeya vya mu 
Mbalaka, ngecivene, vindeya vishukume simbu yoshe kesi vizime.  

3Anja ya livamba, lije lili kulutwe lwa Cikasa ca Cikumiiyo, cije cili mu Mwela 
Wakujela Manene, Alone akashwameke vindeya ku cingwezi na cingwezi, ngeci 
vishukume ku mesho a Shukulu Kalunga simbu yoshe noo mutondo. Lishiko eli 
mukalinyunge ku visemwa vyeni vyoshe vya kulutwe.  

4Alone akanyunge vindeya a citumbikilo cavyo ca ngolinde yakujela, co ikeye 
napande kumona ngeci vindeya vilinakushukuma ku mesho a Shukulu Kalunga 
simbu yoshe.” 

Makende akulambula kuli Njambi 

5 “Ukambata vunga vwakuseneta makilo likumi na avali, co ukoca mikasha ya 
makende likumi na ivali.  

6 Co ukaka mikasha mu mikana ivali, mukana umo na umo mukakale itanu na 
umo, a mesa yakusata na ngolinde yakujela, ije ili ku mesho a Shukulu Kalunga.  

7Co a mukana umo na umo, ukakao insense kupwa canukiso ca mulambu wa 
vyakulya kuli Shukulu Kalunga, ngeci iinge mu mwela wa makende kupwa 
n̄ombelo ya vyakulya kuli Shukulu Kalunga.  

8A Litangwa Lyakuhwima lyoshe, Alone akaake makende ku mesho a Shukulu 
Kalunga. Akacilingile vanu va Isalele kupwa cikumiiyo ca ku myaka yoshe.  

9 Makende awa akapwa a Alone na vatekulwila vendi ku myaka yoshe, co vakevo 
vakaalile mu mwela wakujela, omwo ou wapwa mutambela wakujela manene wa 
vyakulya vyakukombelela kuli Shukulu Kalunga.” 

Kunyanyamesa uje ashaula lizina lya Njambi 

10Kwakele munalume umo, ishe wapwile kaIngito, vaina vapwile kaIsalele, lizina 
lyendi Shelomiti muna Ndivile, wa ku muyati wa Ndani. Munalume ou 
walijokotele na kaIsalele muje mu cilombo.  

11Co omo vakele nakulijokota, ikeye washawile nakusinga lizina lya Njambi. Co 
vamutwalele kuli Mosesa,  

12vamwanene ku mavoko a vaka-kunyunga, co vavandamenene Shukulu Kalunga 
avaleke vika vakalinga na uje munu.  

13Co Shukulu Kalunga wendekele kuli Mosesa ngwendi,  

14 “Tuwiseni anja ya cilombo uje munalume nashawile lizina lyange. Munu na 
munu uje nazivile omo nashawile akakambeke mavoko endi a mutwe wa uje 
munalume mukushulisa vukaleo ngwendi ali na mulonga. Asinoni mbunga yoshe 
vakamwashe mamanya.  

15Leka vanu va Isalele ngwove woshe uje ashaula Njambi yendi, napande kutsa.  

16KaIsalele woshe, nambe muka-kwija woshe uje ali mu Isalele, nga ashaula lizina 
lya Shukulu Kalunga, co mbunga yoshe vakamwashe mamanya.  

17 ”Woshe atsiya mukwavo nendi lalo vakamutsiye.  

18Co lalo woshe uje atsiya cimuna wa mukwavo napande kumwingisilamo weka. 
Lishiko linapu ngeci mwonyo na mwonyo.  

19Nga munu avulumuna mukwavo, vyoshe vije vyanalingi kuli mukwavo navyo 
lalo vakavilinga kuli ikeye.  

20 Nga ikeye apokola citsiya ca mukwavo, nendi lalo vakapokole citsiya cendi. Nga 
nativi lisho lya mukwavo, nendi lalo vakative lisho lyendi. Nga napukula liyo lya 
mukwavo, nendi lalo vakapukule liyo lyendi. Nga avulumuna mukwavo, nendi 
lalo vakamwilwisilekwo. 

21Woshe uje atsiya cimuna wa mukwavo akengisemo weka lalo, oloni woshe uje 
atsiya munu na ikeye vakamutsiye.  

22 Lishiko eli linapu lyeni muvavoshe, vaIsalele, na vaka-kwija vaje valinakukala 
akati keni, omwo yange njapwa Kalunga Njambi yeni.” 

23Omo Mosesa nendeka evi kuli vanu vaIsalele, co vatuwisile anja ya cilombo uje 
munalume washawile lizina lya Njambi, co vamwashele mamanya. Mu ngila eyi 
vanu vaIsalele valingile vije Shukulu Kalunga washikile Mosesa.  

VaLevi 25 

Mwaka wamucitanu na ivali 
(Kus 15:1-11) 

1Shukulu Kalunga wendekele kuli Mosesa a Munkinda wa Sinai ngwendi,  

2 “Leka vanu vaIsalele ngwove, omo mukakovela mu lifuti lije lyakamyana 
Shukulu Kalunga, mukasingimika Shukulu Kalunga, kesi mukalime mu mwaka 
wamucitanu na ivali.  

3Myaka itanu na umo mukakuna mahya eni, co a myaka itanu na umo 
mukanonga minango ya vushuka vwa vinyu mu mahya eni, mukakungulula 
vimbuto vyeni a myaka itanu na umo. 

4Oloni mu mwaka wamucitanu na ivali ukapwa mwaka woshe wakuhwima mu 
lifuti, ukewo mwaka vakundika kuli Shukulu Kalunga. Kesi mukakuve mbuto mu 
mahya eni nambe kunonga minango ya vushuka vwa vinyu mu mahya.  

5Kesi mukateje vimbuto vya mutoto, co kesi mukakungulule vushuka vwa ku miti 
yeni ya vinyu ya kunonga, omwo unapu mwaka woshe wakuhwima kwakama mu 
lifuti.  

6Nameme nga kumwalimine mu mwaka uje, oloni mukawana vyakulya vyeni, 
yeni na vindungo veni, na vanu vaje vakukumuna, na vaka-kwija vaje vamuli 
navo amo,  

7 na vimuna veni, amo na tusitu vaje vali mu mahya eni. Vakalya vyuma vyoshe 
vije vya mutoto.” 

Mwaka wakuliilwisila 

8 “Laveni visimbu vitanu na vivali a myaka itanu na ivali, co mukawana yoshe 
ikapwa myaka makumi awana na myaka itanu na iwana.  

9Ngecivene, a litangwa lyamulikumi ku ngonde yamucitanu na vivali, likapwa 
Litangwa lya Kulyamba, mukatuma munu wakwimba lupembo mu lifuti lyoshe.  

10Mu ngila eyi mukemwo mukajelesa mwaka wamumakumi atanu 
nakwambulula kupatuka kwa vanu voshe vali mu lifuti. Co a simbu ya mwaka ou, 
vufuko vwoshe vuje valandesele vakavwilwisile kuli vavenyavwo, nambe kuli 
vatekulwila vendi. Co woshe uje walandesele ndungo, co uje ndungo akeluke ku 
naanga yendi.  

11Kesi mukakuve vimbuto mu mahya eni, nambe kuteja vimbuto vya mutoto, 
nambe kukungulula vushuka mu mahya eni vwa miti ya vinyu ya kunonga.  

12Mwaka woshe ukapwa wakujela kuli yeni. Mukalya lika vya mutoto.  

13 “Co mu mwaka ou vufuko vwoshe vuje valandesele vukeluke kuli vavenyavwo. 

14Ngecivene, omo ulandesa livu kuli mukweni kaIsalele nambe kulanda livu kuli 
ikeye, kesi mulinyanyamene umo na mukwavo.  

15Munapande kwimika ndando ya livu kupwisa ku myaka yasalako omwo livu 
lyasa kwima vimbuto noo Mwaka Wakuliilwisila uketa.  

16Nga kucili myaka yaingi, co ndando iye kwilu. Oloni nga myaka yaindondo lika, 
co ndando iiluke kwisi, omwo vije vivalandesa vinapu vimbuto vyavingi vije 
vyatuuka mu livu.  

17Kesi mukalinyanyamene umo na mukwavo, oloni mukononoka nakusingimika 
Shukulu Kalunga Njambi yeni, omwo yange njapwa Kalunga Njambi yeni.” 

Vukalu vwa mwaka wamucitanu na ivali 

18 “Ononokeni mashiko oshe a Shukulu Kalunga na kushika kwendi, ngeci 
mukayoye mwamuvwa mu lifuti.  

19Livu likamenesa vimbuto, co mukakala na vyoshe vimukashaka kulya ngeci 
mukakale mwamuvwa.  

20”Oloni nga vanu vakehula ngwavo, ‘Vikajo tukalya mwaka uno wamucitanu na 
ivali, omwo kutwalimine nambe kuungulula vimbuto? ‘ 

21Shukulu Kalunga akavezikisa livu mu mwaka wamucitanu na umo, likaima 
vyakulya vyakupwisa mu myaka itatu.  

22Omo mukalima mahya eni mu mwaka wamucitanu na itatu, anga mukalya 
vyakulya vije mwatejele mu mwaka wamucitanu na umo, noo munateje vimbuto 
vije mwalimine.” 

Kwilwisa livu lyakulima na vinjuvo 

23 “Livu lyeni kesi mukalilandeselele embwe, omwo kesi lyeni, linapu lya Njambi, 
omwo yeni munapu ngwe vaka-kwija vaje vavanatavesa lika kupangesako ngoco.  

24 “Omo mulandesa livu, munapande kuzivuka moko ya vavenya livu ngeci 
mumwilwisilelyo.  

25Nga kaIsalele nautwa, co vamusindiya kulandesa livu lyendi, co kavushoko 
kendi wa a mbunge alikule.  

26Co nga uje munu kesi na kavushoko wakulikula, oloni nga ikeye vavenya livu 
akafuka lalo nakukala na vimbongo, co akule livu lyendi ikeye vavenya.  

27Oloni napande kufwetela uje munu walilandele fweto ya myaka ije yasaleleko 
kutwala a Mwaka Wakuliilwisila. Co lije livu likeluka kuli vavenyalyo.  

28Oloni nga ikeye kawanene vimbongo vyakulilanda lalo, co lije livu licikakala 
kuli uje vene nalilandele kuvanga noo mu Mwaka Wakuliilwisila. Co a mwaka uje 
likeluka kuli vavenyalyo.  

29 “Nga munu alandesa njuvo ije ili mu nganda yakuzengeleka civumbe, ikeye ali 
na moko yakuyikula nkala simbu mu mwaka wakulivanga tunde aje 
walilandesele.  

30Oloni nga ikeye kayikulile mu mwaka uje vene, co kesi na moko yakuyikula lalo. 
Ngecivene, ije njuvo ikapwa vufuko vwa ku myaka yoshe kuli uje wailandele, na 
vatekulwila vendi voshe. Co kuyikeluka lalo a Mwaka Wakuliilwisila.  

31Oloni vinjuvo vya mu membo vije vya vivumbe vinalifu ngwe mahya, co 
vavenyavyo vanaasa kuvikula lalo. Co mu Mwaka Wakuliilwisila viiluke kuli 
vavenyavyo.  

32Nameme ngoco, vaLevi vali na moko yakukula vufuko vwavo oshe 
avavushakela, mu vinganda vyavo vya vaLevi.  

33Nga kaLevi walandesele njuvo ya mu vinganda evi oloni kavikulile lalo, co ije 
njuvo inapande kwiluka mu Mwaka Wakuliilwisila, omwo vinjuvo vije vili mu 
vinganda vya vaLevi vinapu vufuko vwavo akati ka vanu vaIsalele simbu yoshe.  

34Oloni mitambela ije yazengeleka vinganda vya vaLevi yakulila vimuna vavo 
kesi vakailandese, yapwa vufuko vwavo ku myaka yoshe.” 

Kukumwisa vaka-kuutwa 

35 ”Nga mukweni kaIsalele uje alinakukala amo neni nautwa, kasa kulikwasa 
ikeye vavenya, munapande kukamukwasa ngwe mumukakwasa muka-kwija 
nambe munu uje wakukumuna, ngeci ikeye akakale amo neni.  

36Kesi mukafwetese nakwakelao kakondweso embwe, oloni ononokeni Njambi, 
ngeci mukweni kaIsalele akakale amo neni.  

37 Kesi mumukumwise nakakondweso, nambe kumulandesa vyakulya ngeci 
muwaneo nganyo.  

38Yange njapwa Kalunga Njambi yeni, uje wamitundisile mu Ingito ngeci amyane 
lifuti lya Kanana, co njipwe Njambi yeni.” 

Kupatula vindungo 

39 “Nga mukweni kaIsalele, uje alinakukala amo neni, nautwa, co alilandesa ikeye 
vavenya kuli yeni kupwa ndungo, kesi mukamupangese ngwe ndungo embwe.  

40Ikeye akakale kuli yeni ngwe munu wakukumuna. Ikeye akamipangela noo 
Mwaka ukwavo Wakuliilwisila.  

41Co a simbu ije, ikeye na vana vendi vakatunda kuli yeni nakwiluka ku naanga 
yendi na ku vufuko vwa vakukulwila vendi.  

42Vanu va Isalele vanapu vindungo va Shukulu Kalunga, omwo ikeye 
wavatundisile mu Ingito, co kumwapandele lalo kuvalandesa ngwe vindungo.  

43Kesi mukavayandese lalo, oloni ononokeni Njambi yeni.  

44Nga yeni mushaka vindungo, co munasa kuvalanda ku miyati ije 
inamizengeleka.  

45Co munasa lalo kulanda vana va vaka-kwija vaje valinakukala akati keni. Co 
vana va cifwa cangacije vaje vanasemukila mu lifuti lyeni vakapwa vufuko vweni,  

46 munasa kuvasezela vana veni ngeci vapwe vufuko vwavo, vakevo 
vakavapangela simbu yoshe yakuyoya kwavo. Oloni kumwapandele kuyandesa 
mukweni kaIsalele.  

47 “Nga muka-kwija uje alinakukala neni akafuka, oloni kaIsalele ikeyeco akautwa 
nakulilandesa ikeye vavenya kupwa ndungo kuli uje muka-kwija nambe kuli va 
ka naanga yendi,  

48omo ikeye vanamulandesa laja, co umo wa vandolome vendi ali na moko 
yakumukula lalo,  

49nambe inanu, nambe mushonyendi, nambe kavushoko kendi wa a mbunge nasa 
kumukula. Nambe nga ikeye vavenya nawana vyakupwamo, nasa kulipatula 
ikeye vavenya.  

50Ikeye napande kulizivasana na uje wamulandele, co vanapande kulava mwaka 
kutunda ku simbu ije yalilandesele ikeye vavenya, noo Mwaka ukwavo 

Wakuliilwisila. Co napande kutumbula ndando yendi yakupatuka kupwisa ngwe 
fweto yakufweta munu wakukumuna.  

51Nga kunacisala myaka yaingi napande kwilwisa vimbongo kupwisa ku myaka 
ije inasalako.  

52Nga kunacisala myaka yaindondo kweta mu Mwaka Wakuliilwisila, napande 
kuyilava, co akelwisa ndando yendi yakulikula.  

53Akakale nendi ngwe ngamba wakufweta a mwaka na mwaka. Oloni shukulu 
yendi kesi akamuyandese embwe.  

54Oloni nga ikeye kuvamukulile, co ikeye na vana vendi vanapande kupatuka ku 
Mwaka Wakuliilwisila. 

55KaIsalele kesi apwe ndungo ku myaka yoshe embwe, omwo vanu va Isalele 
vapwa vindungo vange. Yange njavatundisile mu Ingito, yange njapwa Kalunga 
Njambi yavo.” 

VaLevi 26 

Vivezikiso vya kwononoka mashiko 
(Kwi 7:12-24, 28:1-14) 

1 Shukulu Kalunga wendekele ngwendi, “Kesi mukalishongele tumponya nambe 
kesi mukemike cifwa cimo cakushonga, nambe vimanda vya mamanya, nambe 
kulemesa mamanya akutaleka. Yange njapwa Kalunga Njambi yeni.  

2Mukanyunga Litangwa Lyakuhwima, co mukasingimika mwela uje 
vakanjilemesela. Yange njapwa Kalunga.  

3 “Nga mukavangeya mashiko ange nakwononoka kushika kwange,  

4co njikanyokesa nyonzi a simbu yayo yaivwa, co livu likamenesa vimbuto, na 
miti lalo ikaima vushuka vwavungi.  

5Ngecivene, vimbuto vyeni vikatuma manene, mukalya simbu yoshe nakukuta, 
noo a simbu yakuvuya vushuka, co mukavuya vushuka noo a simbu yakulima 
vimbuto, co mukakala mwamuvwa mu lifuti lyeni.  

6 “Mukakala mu kwoloka kuluu mu lifuti lyeni, co kumukazivi lyova. Njikatundisa 
vushonde vwa tusitu vavavi mu lifuti lyeni, kumukakala lalo nzita muje.  

7Co mukafungulula vitozi veni. 

8Vanu vatanu akati keni vakafungulula ciita, co vanu ciita vakafungulula 
makulukazi likumi. Vitozi veni vakafunguluka mu nzita.  

9Njikamivezikisa nakumyana vana vavangi, co njikanyunga cikumiiyo cije 
njalikumiiye neni,  

10mukateja vimbuto vyavingi manene, vikamanesa mwaka, nameme ngoco 
kumukakala noku kwakuvitulikila. Co mukombila kuti vije vyalaja ngeci muwane 
mwela wakutulikila vije vyaviha.  

11Njikakala akati keni mu mbalaka yange yakujela, co kunjikamikengesa nima.  

12 Yange njikakala neni, njikapwa Njambi yeni, co neni lalo mukapwa vanu vange.  

13Yange njapwa Kalunga Njambi yeni, njamitundisile mu Ingito ngeci kesi mupwe 
vindungo vavo. Co njamanesele nzili ije yamikutile, co njamyecele ngeci mwende 
nakundikangela.” 

Cihiso cakujeneka kwononoka mashiko 
(Kwi 28:15-68) 

14Shukulu Kalunga wendekele ngwendi, “Oloni nga kumwononoka mashiko ange, 
co njikaminyanyamesa.  

15Nga muvyana kwononoka vizilika vyange, nakulimbulula vilongesa vyange, 
kunyunga mashiko ange, nakupokola cikumiiyo cange cije njalikumiiye neni,  

16co njikalinga evi, njikamitumina mishongo yaikalu ya lulanga na lisika-sika, 
ikamipwisa vupuputwa nakuminyongesa, co mukalima vimbuto vyeni, oloni 
kuvikamikwasa, omwo vitozi veni vakamifungulula, co vakalya vije vimwalimine.  

17Co njikamikengesa nima, co vitozi veni vakamifungulula nakumishwana. Co 
mukakala na cova-ova, mukatewa ngwe kuli umo ali na kumisheka, kumani 
naumo wai amisheka.  

18 “Oloni nga anga sheni kunjononoka, co njikamihisa visimbu vitanu na vivali a 
vuvi vweni, 

19co njikamanesa likamba lyeni, na kulyalesa kweni kwakuvi. Kukukakala nyonzi 
yai, lifuti likominina cau ngwe mulyakola limanya.  

20Co vipangi vyeni vyoshe vya nzili kuvikamikwasa, omwo livu lyeni 
kulikamenesa vimbuto, co na miti lalo kuyikemi vushuka vwai.  

21 “Nga munjitengulukila nakuvyana kunjononoka, co njicikawezelelako lalo 
cihiso visimbu vitanu na vivali a vuvi vweni.  

22Co njikatuma tusitu vavavi akati keni, co vakevo vakatsiya vana veni, 
nakunyongesa vimuna veni, vakaseza lika vavandondo, na vingila vyeni 
vikapunda.  

23 “Oloni nga sheni kunjitolilila, mucitwalao kujeneka kunjononoka,  

24co njikamitengulukila nakumihisa visimbu vitanu na vivali a vuvi vweni 
kutuvakana akulivanga.  

25Njikanena nzita ali yeni ya kumihisa omwo munapokola cikumiiyo cange, nga 
mukalikungulwila mu vinganda vyeni nakuvandamo, co njikatuma mushongo wa 
lulanga akati keni, njikamikundika kuli vitozi veni ngeci vakamishwane.  

26Njikatepulula ku vyakulya vyeni. Ngeci vanakazi likumi voshe vakocela 
makende avo a liko limolika, co vakamipangezelawo, oloni omo munamanesa 
kuwalya oshe, anga mucikaziva njala.  

27 “Oloni nga anga sheni kunjitolilila, mucitwalao kujeneka kunjononoka,  

28co mukuluvala kwange njikamitengulukila nakumihisa lalo visimbu vitanu na 
vivali a vuvi vweni kutuvakana a simbu yakulivanga.  

29Njala ikaama manene, co mukalya vana veni.  

30Njikanyongesa myela yeni yakulemesela a malundu, nakusiwula mitula yeni ya 
insense, co njikombangela vivimbi vyeni a tumponya tweni twakuwa twa 
mwonyo. Co mukapwa va vunyengwe ku mesho ange. 

31Njikapwisa membo eni vingundu, co njikanyongesa myela yeni yakulemesela, 
co kunjikavwaelela na vwisi vwa lwengo lwaluvwa lwa vin̄ombelo vyeni.  

32Co njikanyongesa lifuti lyeni lyoshe njwa, ngeci vitozi vaje vakakalamo 
vakalisimoke akuviya kwangacije.  

33Co nzita ikaija akati keni yakumishandwela ku mafuti eka. Mu lifuti lyeni 
mukapwa mwangoco, na membo akapwa vingundu.  

34Asinoni livu likajolela a myaka yalyo yakuhwima simbu yoshe omo likasala 
ngundu oku yeni muli mu lifuti lya vitozi veni, co livu likahwima nakujolela. 

35Simbu yoshe livu likelila ngoco, likahwima kuhwima kuje kukwakeleko a 
matangwa aje akuhwima, omo yeni mwakelemo.  

36 “Co njikalingisa cova-ova kuli vaje vanasalamo. Eli likapwa lyova lyakama 
manene, co vakatewa nameme cililimo ca liputa lije lilinakulipekumukila ngoco 
na lihunzi. Vakatewa ngwe vanu vatewa nzita, co vakaliwila-wila ngoco, nambe 
vitozi vavo kuvavashwenyele. 

37Vakalitanozoka umo na mukwavo ngwe kuli munu umo alinakuvasheka, co 
kuvakakala na nzili yakulwa na vitozi vavo.  

38Co mukatsila mu vundungo, mukavolela mu lifuti lya vitozi veni.  

39Vamo veni vaje vanasala mu lifuti lya vitozi veni, vakongwa omwo vuvi vweni 
na a vuvi vwa vakukulwila veni.  

40”Oloni nga vatekulwila veni vakalitavela vuvi vwavo, na vuvi vwa vakukulwila 
vavo, vaje vanjivyanene nakunjitengulukila,  

41ngeci njaluvalele nakuvatengulukila nakuvashekela ku vundungo mu lifuti lya 
vitozi vavo. Cooni nga vatekulwila veni valitavela mulonga wa vuvi vwavo, co 
vashangumuka kukala mwamuvwa,  

42 co njikanuka cikumiiyo cange cije njalikumiiye na vakukulwila vavo, 
Avilahama, na Isake, na Yakomba, co njikavezikisa livu lyeni.  

43Nameme ngoco, akulivanga vanu vaIsalele vanapande kuseza livu, ngeci livu 
lihwime omo naumo wai alinakulimamo, co vakevo vanapande kufweta mulonga 
wakuvyana mashiko ange, na vilongesa vyange.  

44Oloni nameme ngoco, omo vacili mu lifuti lya vitozi vavo, kunjikavombila kuti 
embwe, nambe kuvanyongeselela. Kunjikapokola cikumiiyo cange navo, omwo 
yange njapwa Kalunga Njambi yavo.  

45Co njikanuka cikumiiyo cije njalikumiiye na vakukulwila vavo omo njasholwele 
nzili yange ku miyati yoshe akutundisa vanu vange mu Ingito, ngeci njipwe 
Njambi yavo. Yange Njapwa Kalunga.” 

46Evi vikevyo vizilika, na vilongesa, na mashiko aje aanene Shukulu Kalunga kuli 
Mosesa a Munkinda wa Sinai ali vanu vaIsalele.  

VaLevi 27 

Mashiko aa vin̄ombelo vya Shukulu Kalunga 

1Shukulu Kalunga wendekele kuli Mosesa ngwendi,  

2 “Leka vanu va Isalele ngwove, omo vaana munu kuli Shukulu Kalunga kushulisa 
cisingo, uje munu nasa kupatuka akumukula na vimbongo,  

3ngwe ku ndando ije ivemika ku Mbalaka Mwakuliwanena. Ndando ya munalume 
wa myaka makumi avali kweta ku myaka makumi atanu na limo ikapwa 
mavundungulu makumi atanu a siliva.  

4Co nga uje munu ikeye napu wa munakazi, co ndando yendi ikapwa 
mavundungulu makumi atatu a siliva.  

5Nga uje munu ikeye napu mwanike wa munalume uje ali na myaka itanu kweta 
ku makumi avali, ndando yendi ikapwa makumi avali a mavundungulu a siliva, co 
nga uje munu ikeye napu mwanike wa munakazi ndando yendi ikapwa likumi lya 
mavundungulu a siliva.  

6Nga uje munu ikeye napu mwanike wa munalume uje ali na ngonde imo kweta 
ku myaka itanu, ndando yendi ikapwa mavundungulu atanu a siliva, co nga uje 
munu ikeye napu wa munakazi ndando yendi ikapwa mavundungulu atatu a 
siliva.  

7Co nga uje munu ikeye napu wa munalume ikeye natuvakana myaka makumi 
atanu na limo, ndando yendi ikapwa mavundungulu likumi na atanu a siliva, co 

nga uje munu ikeye napu wa munakazi ndando yendi ikapwa mavundungulu 
likumi a siliva.  

8Nga uje munu nalingile cisingo nautwa manene mukufweta ije ndando 
ivanemika, co uje munu ivanasingisile vakamunena kuli muka-kukombelela. Co 
muka-kukombelela akakeesako ndando kupwisa ngwe mwakafwetela uje munu.  

9 “Nga cisingo cinapu ca cimuna uje vakalambula kupwa n̄ombelo kuli Shukulu 
Kalunga, co cimuna uje ivakana kuli Shukulu Kalunga akapwa wakujela.  

10Co munalume uje nalisingile cisingo kesi akalandakane uje cimuna na 
mukwavo nambe kwingisamo wamuvwa na wamuvi, nambe wamuvi na 
wamuvwa. Nga alingamo, muvuvali vwavo vimuna vaje vakapwa va Shukulu 
Kalunga.  

11Oloni nga cisingo cinapu ca cimuna wakujeneka kujela, kuvasa kumutambula 
kupwa n̄ombelo kuli Shukulu Kalunga, co uje munu akatwale cimuna kuli muka-
kukombelela.  

12Co muka-kukombelela ikeye akemika ndando ya cimuna kupwisa ngwe ku 
vuvwa vwa cimuna nambe ku kuviya kwa cimuna, co ndando ije akemika ikapwa 
ngacije vene.  

13Nga uje munu ashaka kumupatula, co napande kufweta ije ndando 
nakuwezelelao litambelo lya makumi avali.  

14 “Omo munu akundika njuvo yendi ipwe yakujela kuli Shukulu Kalunga, co 
muka-kukombelela akemika ndando kupwisa ngwe ku vuvwa vwayo nambe 
ngwe ku kuviya kwayo, co ndando ije akemika ikapwa ngacije vene.  

15Nga uje nakundikile ije njuvo ashaka kuyipatula lalo, co napande kufweta ije 
ndando nakuwezelelao litambelo lya makumi avali.  

16 “Nga munu akundika mutambela umo wa livu lyendi lya vushwana kuli 
Shukulu Kalunga, co ndando ivakemika inapande kupwa ngwe ku vungi vwa 
vimbuto vije valimamo, a ndando ya mavundungulu likumi a siliva a makilo 
makumi avali a mbale ya maumwa.  

17Nga ikeye akundika lije livu lyendi akuhwa kwa Mwaka Wakuliilwisila, co ipwe 
ndando yoshe yamutunu.  

18Oloni nga ikeye alikundika munima ya Mwaka Wakuliilwisila, co muka-
kukombelela akesekesa seo ya vimbongo kupwisa ku vungi vwa myaka yasalako 
noo ku Mwaka wakwija Wakuliilwisila, co akatepulula ku ndando.  

19Nga uje munu nakundika lije livu ashaka kulipatula, co napande kufweta 
ndando nakuwezelelao litambelo lya makumi avali.  

20Oloni nga ikeye alandesa lije livu kuli munu weka akulivanga kulilanda kuli 
Shukulu Kalunga, co kakawana lalo moko yakulipatula lije livu ikeye vavenya 
embwe.  

21Cooni ku Mwaka wakwija Wakuliilwisila, lije livu likapwa vufuko vwa Shukulu 
Kalunga ku myaka yoshe, co likapwa lya vaka-kukombelela.  

22 “Nga munu akundika kuli Shukulu Kalunga livu lije kulyapwile lyendi lya 
vushwana, oloni walilandele,  

23co muka-kukombelela akemika ndando yalyo kupwisa ku vungi vwa myaka 
noo ku Mwaka wakwija Wakuliilwisila, co uje munu akafwete ndando litangwa 
lije vene. Co vije vimbongo vikapwa vya Shukulu Kalunga.  

24Co a Mwaka Wakuliilwisila, lije livu likeluka kuli vavenyalyo nambe ku 
vatekulwila vendi.  

25 “Co vindando vyoshe vikapwe amo na ndando ivemika ku Mbalaka 
Mwakuliwanena.  

26 “Oloni cimuna woshe wa ntwatwa wapwa wa Shukulu Kalunga, co naumo wai 
akamukundika kupwa mulambu wa cizango. Muna ngombe, nambe muna manga, 
nambe muna membe vanapu va Shukulu Kalunga.  

27Oloni uje cimuna wa ntwatwa nga wakujeneka kujela vasa kumupatula na 
ndando ije akemika muka-kukombelela nakuwezelelao litambelo lya makumi 
avali. Nga ikeye kuvamupatwile, vakamulandese kuli munu weka na ndando ije 
vakemika kuli muka-kukombelela.  

28 ”Naumo wai akalandesa nambe kupatula vije vanakundikilila kuli Shukulu 
Kalunga, nambe munu, nambe kasitu, nambe livu. Evi vyapwa vya Shukulu 
Kalunga ku myaka yoshe. 

29Kukwesi munu ivanakundikilila kuli Shukulu Kalunga, co vakamupatule lalo 
embwe, oloni vanapande kumutsiya vene.  

30”Camulikumi coshe ca vimbuto cili mu mahya eni, nambe vinona, nambe 
vushuka, vinapu vya Shukulu Kalunga.  

31Nga munu ashaka kupatulako cimo camulikumi, ikeye napande kuwezelelao 
litambelo lya makumi avali.  

32A vimuna vakufuka likumi, umo ikeye wa Shukulu Kalunga. Co omo valava 
vimuna umo na umo, co umo wamulikumi akapwa wa Shukulu Kalunga.  

33 Oloni vavenya vimuna kesi akaangwile Shukulu Kalunga cimuna wamuvi, 
nambe wamuvwa, nambe kumulandakana. Nga alingamo, co muvuvali vwavo 
vaje vimuna vakapwa vakujela, co kesi vakavapatule embwe.” 

34Awa akewo mashiko aje Shukulu Kalunga waashikile Mosesa a Munkinda wa 
Sinai ali vanu va Isalele.  

Kulava 

Kulava 1 

Kulava kwakulivanga kwa vaIsalele 

1A litangwa lyakulivanga ku ngonde yamucivali ku mwaka wamucivali omo vanu 
va Isalele vanatundu laja mu Ingito, Shukulu Kalunga wendekele kuli Mosesa mu 
Mbalaka Mwakuliwanena mu Mambo ya Sinai ngwendi,  

2 “Nove na Alone laveni vanu va Isalele ngwe ku vikota vyavo na ku naanga yavo. 
Laveni mazina a vanalume voshe 

3vaje vali na myaka makumi avali nambe kutuvakana, vaje vasa kuya ku nzita.  

4Anguleni ku cikota na cikota mukulunu wa ku muyati umo na umo amikwase.” 

5Awa akewo mazina a vanalume vaje vavaangwile mu mbunga mu miyati yavo 
kukwasa ku vipangi evi. Ku muyati wa Luvena muka-kukwasa wapwile Elizule 
muna Shendeule.  

6Ku muyati wa Simyoni muka-kukwasa wapwile Shelumiyele muna Zulishandai.  

7Ku muyati wa Yunda muka-kukwasa wapwile Nashone muna Aminandave.  

8Ku muyati wa Isakale muka-kukwasa wapwile Netanela muna Zuwale.  

9Ku muyati wa Zembuloni muka-kukwasa wapwile Elyave muna Helone.  

10Ku vana va Yosefa, muyati wa Efalime muka-kukwasa wapwile Elishama muna 
Amihunde, ku muyati wa Manase muka-kukwasa wapwile Ngamalyele muna 
Pendazule.  

11Ku muyati wa Mbenjemani muka-kukwasa wapwile Avindane muna Ngilyone.  

12Ku muyati wa Ndani muka-kukwasa wapwile Ahiyezele muna Amishandai.  

13Ku muyati wa Ashele muka-kukwasa wapwile Pangiyele muna Okelane.  

14Ku muyati wa Ngande muka-kukwasa wapwile Elyasafe muna Ndewele.  

15Ku muyati wa Nafetali muka-kukwasa wapwile Ahila muna Enane.  

16Ava vakevo vanalume vaje vavaangwile mu mbunga, vakevo vakulunu va 
miyati ya vakukulwila vavo, vakevo vantwama va vikota vya vanu va Isalele.  

17Akukwasa kwa ava vanalume likumi na vavali, Mosesa na Alone 

18vakungulwile mbunga yoshe a litangwa lyakulivanga ku ngonde yamucivali, 
nakulava vanu voshe ngwe ku vikota vyavo na ku naanga yavo. Mazina oshe a 
vanalume vakweta ku myaka makumi avali nambe kutuvakana vawalavele,  

19ngwe muje mwashikile Shukulu Kalunga. Ngecivene, Mosesa wavalavelele mu 
Mambo ya Sinai.  

20Ku cikota ca Luvena ntwatwa ya Isalele, vanalume voshe vaje vakele na myaka 
makumi avali nambe kutuvakana, vaje vasele kuya ku nzita, vavalavele a mazina 
avo, ngwe ku cikota cavo na ku naanga yavo.  

21Co vungi vwa vanu va ku muyati wa Luvena vapwile 46, 500.  

22Ku cikota ca Simyoni, vanalume voshe vaje vakele na myaka makumi avali 
nambe kutuvakana, vaje vasele kuya ku nzita, vavalavele a mazina avo, ngwe ku 
cikota cavo na ku naanga yavo.  

23Co vungi vwa vanu va ku muyati wa Simyoni vapwile 59, 300.  

24Ku cikota ca Ngande, vanalume voshe vaje vakele na myaka makumi avali 
nambe kutuvakana, vaje vasele kuya ku nzita, vavalavele a mazina avo, ngwe ku 
cikota cavo na ku naanga yavo.  

25Co vungi vwa vanu va ku muyati wa Ngande vapwile 45, 650.  

26Ku cikota ca Yunda, vanalume voshe vaje vakele na myaka makumi avali nambe 
kutuvakana, vaje vasele kuya ku nzita, vavalavele a mazina avo, ngwe ku cikota 
cavo na ku naanga yavo.  

27Co vungi vwa vanu va ku muyati wa Yunda vapwile 74, 600.  

28Ku cikota ca Isakale, vanalume voshe vaje vakele na myaka makumi avali 
nambe kutuvakana, vaje vasele kuya ku nzita, vavalavele a mazina avo, ngwe ku 
cikota cavo na ku naanga yavo.  

29Co vungi vwa vanu va ku muyati wa Isakale vapwile 54, 400.  

30Ku cikota ca Zembuloni, vanalume voshe vaje vakele na myaka makumi avali 
nambe kutuvakana, vaje vasele kuya ku nzita, vavalavele a mazina avo, ngwe ku 
cikota cavo na ku naanga yavo.  

31Co vungi vwa vanu va ku muyati wa Zembuloni vapwile 57, 400.  

32Vana va Yosefa va vanalume, ku cikota ca Efalime, vanalume voshe vaje vakele 
na myaka makumi avali nambe kutuvakana, vaje vasele kuya ku nzita, vavalavele 
a mazina avo, ngwe ku cikota cavo na ku naanga yavo.  

33Co vungi vwa vanu va ku muyati wa Efalime vapwile 40, 500.  

34Ku cikota ca Manase, vanalume voshe vaje vakele na myaka makumi avali 
nambe kutuvakana, vaje vasele kuya ku nzita, vavalavele a mazina avo, ngwe ku 
cikota cavo na ku naanga yavo.  

35Co vungi vwa vanu va ku muyati wa Manase vapwile 32, 200.  

36Ku cikota ca Mbenjemani, vanalume voshe vaje vakele na myaka makumi avali 
nambe kutuvakana, vaje vasele kuya ku nzita, vavalavele a mazina avo, ngwe ku 
cikota cavo na ku naanga yavo.  

37Co vungi vwa vanu va ku muyati wa Mbenjemani vapwile 35, 400.  

38Ku cikota ca Ndani, vanalume voshe vaje vakele na myaka makumi avali nambe 
kutuvakana, vaje vasele kuya ku nzita, vavalavele a mazina avo, ngwe ku cikota 
cavo na ku naanga yavo.  

39Co vungi vwa vanu va ku muyati wa Ndani vapwile 62, 700.  

40Ku cikota ca Ashele, vanalume voshe vaje vakele na myaka makumi avali 
nambe kutuvakana, vaje vasele kuya ku nzita, vavalavele a mazina avo, ngwe ku 
cikota cavo na ku naanga yavo.  

41Co vungi vwa vanu va ku muyati wa Ashele vapwile 41, 500.  

42Ku cikota ca Nafetali, vanalume voshe vaje vakele na myaka makumi avali 
nambe kutuvakana, vaje vasele kuya ku nzita, vavalavele a mazina avo, ngwe ku 
cikota cavo na ku naanga yavo.  

43Co vungi vwa vanu va ku muyati wa Nafetali vapwile 53, 400.  

44Mosesa na Alone valavele vanalume ava voshe akukwasa kwa vaje vakulunu 
likumi na vavali, vaje vemanenene miyati yavo.  

45Vanu va Isalele voshe vaje vakele na myaka makumi avali nambe kutuvakana, 
vaje vasele kuya ku nzita, vavalavele ngwe ku naanga yavo.  

46Vungi vwavo vapwile 603, 550.  

47Oloni vaLevi kuvavalavelele kumo na miyati ikwavo,  

48omwo Shukulu Kalunga wendekele kuli Mosesa ngwendi,  

49 “Omo ukalava vanalume vaje vasa kuya ku nzita, kesi ukalaveko na muyati wa 
Levi.  

50Oloni vaLevi vapwe vaka-kunyunga lika ku Mbalaka Mwakuliwanena na vivala 
vyamwo vyoshe. Vakevo vakayambata na vivala vyayo, nakuyinyunga, co 
vakashimbike vimbalaka vyavo kuzengeleka Mbalaka Mwakuliwanena.  

51Kwoshe kuje kumukajalwisila cilombo ceni, vaLevi vakevo vakasiwula 
Mbalaka, co vakaishimbika lalo ku cilombo na cilombo ceka caciha mu mwela 
wayo. Nga munu weka akashwenya kuyehi na Mbalaka vakamutsiye.  

52Co vanu va Isalele vakashimbike vimbalaka vyavo, munu na munu na mbunga 
yendi, mwisi ya pandelo yendi.  

53Oloni vaLevi vakashimbike vimbalaka vyavo kuzengeleka Mbalaka 
Mwakuliwanena nakuyinyunga. Co naumo wai akashwenyako ngeci 

akashangumune vukalu vwange kutewa njikanyanyamesa mbunga ya vanu va 
Isalele.” 

54Ngecivene, vanu va Isalele valingile vyuma vyoshe vije vyashikile Shukulu 
Kalunga kuli Mosesa.  

Kulava 2 

Kwangununa miyati mu cilombo 

1Shukulu Kalunga wendekele kuli Mosesa na Alone ngwendi,  

2 “Omo vaIsalele vakashimbika cilombo cavo, munu na munu akashimbike 
mbalaka yendi mwisi ya pandelo ya mbunga yendi, na ku pandelo ya ku cikota 
cendi. Cilombo coshe vakacishimbike kuzengeleka Mbalaka Mwakuliwanena.  

3Vaje vali mwisi ya pandelo ya Yunda, vakashimbike vimbalaka vyavo ku 
mutambela wa mu ngangela, mu vimbunga vyavo mwisi ya vantwama vavo. 
Ntwama ya vanu va Yunda ikeye Nashone muna Aminandave.  

4Vungi vwa vanu vendi vapwile 74, 600.  

5Co muyati wa Isakale vakashimbike vimbalaka vyavo mwisi ya pandelo yavo 
kwatesa ku mbunga ya Yunda. Ntwama ya vanu va Isakale ikeye Netanela muna 
Zuwale.  

6Vungi vwa vanu vendi vapwile 54, 400.  

7Muyati wa Zembuloni vakashimbike vimbalaka vyavo mwisi ya pandelo yavo 
kwatesa ku mbunga ya Isakale. Ntwama ya vanu va Zembuloni ikeye Elyave 
muna Helone.  

8Vungi vwa vanu vendi vapwile 57, 400.  

9Co voshe vaje vali mu mbunga ya Yunda ngwe ku miyati yavo vapwile 186, 400. 
Vakevo vakalivanga kukatuka.  

10”Co muyati wa Luvena vakashimbike vimbalaka vyavo ku mutambela wa mu 
mbwela mwisi ya pandelo ya mbunga yavo. Ntwama ya vanu va Luvena ikeye 
Elizule muna Shendeule. 

11Vungi vwa vanu vendi vapwile 46, 500.  

12Co muyati wa Simyoni vakashimbike vimbalaka vyavo mwisi ya pandelo ya 
mbunga yavo kwatesa ku mbunga ya Luvena. Ntwama ya vanu va Simyoni ikeye 
Shelumiyele muna Zulishandai.  

13Vungi vwa vanu vendi vapwile 59, 300.  

14Co muyati wa Ngande vakashimbike vimbalaka vyavo mwisi ya pandelo ya 
mbunga yavo kwatesa ku mbunga ya Simyoni. Ntwama ya vanu va Ngande ikeye 
Elyasafe muna Ndewele.  

15Vungi vwa vanu vendi vapwile 45, 650.  

16Co voshe vaje vakele mu mbunga ya Luvena ngwe ku miyati yavo vapwile 151, 
450. Co mbunga ya Luvena ikeyo ikapwa yamucivali kukatuka nakukava mbunga 
ya Yunda.  

17 “Asinoni vaLevi vakakatuka nakwambata Mbalaka Mwakuliwanena, co 
vakenda mukati ka vimbunga vivali vyakulivanga na vimbunga vivali 
vyakumanesela. Co mbunga na mbunga vakenda amo, ngwe muje 
muvakashimbikila vimbalaka vyavo, co mbunga imo na imo ikakala mwisi ya 
pandelo yavo.  

18 “Muyati wa Efalime vakashimbike vimbalaka vyavo ku mutambela wa 
kangombe ka yambi mwisi ya pandelo ya mbunga yavo. Ntwama ya vanu va 
Efalime ikeye Elishama muna Amihunde.  

19Vungi vwa vanu vendi vapwile 40, 500.  

20Co muyati wa Manase vakashimbike vimbalaka vyavo mwisi ya pandelo ya 
mbunga yavo kwatesa ku mbunga ya Efalime. Ntwama ya vanu va Manase ikeye 
Ngamalyele muna Pendazule.  

21Vungi vwa vanu vendi vapwile 32, 200.  

22Co muyati wa Mbenjemani vakashimbike vimbalaka vyavo mwisi ya pandelo ya 
mbunga yavo kwatesa ku mbunga ya Manase. Ntwama ya vanu va Mbenjemani 
ikeye Avindane muna Ngilyone.  

23Vungi vwa vanu vendi vapwile 35, 400.  

24Co voshe vaje vakele mu mbunga ya Efalime, ngwe ku miyati yavo, vapwile 108, 
100. Co mbunga ya Efalime ikeyo ikapwa yamucitatu kukatuka nakukava mbunga 
ya Mbenjemani.  

25 “Co muyati wa Ndani vakashimbike vimbalaka vyavo ku mutambela wa ku 
kunto mwisi ya pandelo ya mbunga yavo. Ntwama ya vanu va Ndani ikeye 
Ahiyezele muna Amishandai. 

26Vungi vwa vanu vendi vapwile 62, 700.  

27Co muyati wa Ashele vakashimbike vimbalaka vyavo mwisi ya pandelo ya 
mbunga yavo kwatesa ku mbunga ya Ndani. Ntwama ya vanu va Ashele ikeye 
Pangiyele muna Okelane.  

28Vungi vwa vanu vendi vapwile 41, 500.  

29Co muyati wa Nafetali vakashimbike vimbalaka vyavo mwisi ya pandelo ya 
mbunga yavo kwatesa ku mbunga ya Ashele. Ntwama ya vanu va Nafetali ikeye 
Ahila muna Enane.  

30Vungi vwa vanu vendi vapwile 53, 400.  

31Co voshe vaje vakele mu mbunga ya Ndani, ngwe ku miyati yavo vapwile 157, 
600. Co mbunga ya Ndani ikeyo ikapwa yakumanesela kukatuka nakukava 
vakwavo.” 

32Co vungi vwa vanu va Isalele vaje vavalavele mu vimbunga vyavo vapwile 603, 
550. 

33Oloni vaLevi kuvavalavelele kumo na vaIsalele, ngwe muje mwashikile Shukulu 
Kalunga kuli Mosesa.  

34Ngecivene, vanu va Isalele valingile vyuma vyoshe vije vyashikile Shukulu 
Kalunga kuli Mosesa. Co vakevo vashimbikile vilombo vyavo munu na munu 
mwisi ya pandelo yendi, co vendele munu na munu ngwe ku cikota cendi.  

Kulava 3 

Vana va Alone va vanalume 

1Eyi ikeyo naanga ya Alone na Mosesa a simbu ije omo Shukulu Kalunga 
wendekele kuli Mosesa a Munkinda wa Sinai.  

2 Alone wakele na vana vawana va vanalume, mazina avo, Nandave ikeye 
ntwatwa, na Avihu, na Elyazale, na Itamale.  

3Vavavwavesele nakuvakundika kupwa vaka-kukombelela,  

4 oloni Nandave na Avihu vatsililile mu Mambo ya Sinai omo vakombelelele tuhya 
twakujeneka kujela kuli Shukulu Kalunga ngwe ku mashiko a Mosesa. Vakevo 
kuvakele na vana, ngecivene, Elyazale na Itamale vapangele vipangi vya vuka-
kukombelela a simbu yakuyoya kwa ishavo Alone.  

VaLevi vavaangula kupangela vaka-kukombelela 

5Shukulu Kalunga wendekele kuli Mosesa ngwendi,  

6 “Nena kulutwe muyati wa Levi ngeci uvaangule vapwe vaka-kupangela muka-
kukombelela Alone.  

7Vakevo vakapanga vipangi vije vishakiwa ku Mbalaka Mwakuliwanena 
nakupangela vaka-kukombelela na mbunga yoshe. 

8Vakevo vakanyunga vivala vyoshe vya mu Mbalaka Mwakuliwanena 
nakupangela vanu va Isalele omo vakapanga cipangi ca ku Mbalaka 
Mwakuliwanena.  

9Moko ya vaLevi yapwa kupangela Alone na vana vendi omwo vanamwanavo 
voshe kupwa vwana vwendi vwakutunda muli vanu va Isalele.  

10Ukemika Alone na vana vendi kupanga vipangi vya vuka-kukombelela, oloni 
munu woshe-iwoshe akashwenya kuyehi, vakamutsiye.” 

11Shukulu Kalunga wendekele lalo kuli Mosesa ngwendi,  

12 “VaLevi vanapu vange vanengi muli va ntwatwa voshe va vanalume va Isalele.  

13 Omo njatsiile va ntwatwa voshe va vaka-Ingito, njalijeleselele yange vavenya 
va ntwatwa voshe va vanalume va mu naanga ya vaIsalele, co na vimuna va 
nkomba vakulivanga kusemuka, vakapwa vange. Yange njapwa Kalunga.” 

Kulava cikota ca Levi 

14Co mu Mambo ya Sinai Shukulu Kalunga washikile Mosesa 

15kulava vikota na naanga ya Levi, kulava vanalume voshe vaje vali na ngonde 
imo nambe kutuvakana.  

16Co Mosesa walingile ngacije.  

17Levi wakele na vana vatatu va vanalume, mazina avo, Ngeleshone, na Kohate, 
na Melali. Ava vakevo vapwile vakukulwila va vikota vaje valilukile mazina ava. 

18Awa akewo mazina a vana va Ngeleshone na naanga yavo vapwile, Limbeni, na 
Shimei. 

19Co vana va Kohate na naanga yavo vapwile, Amelame, na Izehale, na Hevelone, 
na Uziyele. 

20Co vana va Melali va vanalume na naanga yavo vapwile, Maheli, na Mushi. Eyi 
ikeyo naanga ya vaLevi ngwe ku vikota vya vaishavo.  

21Ku cikota ca Ngeleshone kwatundile naanga ya Limbeni na naanga ya Shimei.  

22Co vungi vwa vanalume vaje vavalavele va ngonde imo nambe kutuvakana 
vapwile 7, 500.  

23Cikota ca Ngeleshone vashimbikile cilombo cavo kunima ya Mbalaka mu 
kangombe ka yambi.  

24Co Elyasafe muna Laele wapwile mukulunu wa cikota ca vaNgeleshone.  

25VaNgeleshone vakele na moko yakunyunga Mbalaka Mwakuliwanena, na 
cifwiko cayo ca mukati, na cifwiko cayo ca anja, na livamba lya ku cikolo,  

26na mavamba a ku cipango, na livamba lya ku cikolo ca cipango cazengelekele 
Mbalaka na mutula, na mikole yayo yoshe. Ngecivene, vakevo vakele na moko ya 
vyakupangesa vyoshe vije vyakundamene ku vivala evi.  

27Co ku cikota ca Kohate kwatundile naanga ya Amelame, na Izehale, na 
Hevelone, na Uziyele. Eci cikeco cikota ca Kohate.  

28Vungi vwa vanalume vavalavele va ngonde imo nambe kutuvakana vapwile 8, 
600.  

29Cikota ca Kohate vatungilile cilombo cavo mu mbwela ya Mbalaka 
Mwakuliwanena,  

30co Elizafane muna Uziyele wapwile mukulunu wa cikota ca Kohate.  

31Co vakele na moko yakunyunga Cikasa ca Cikumiiyo, na mesa, na citumbikilo ca 
vindeya, na mitula, na vije vakele nakupangesa vaka-kukombelela mu Mwela 
Wakujela, na livamba lya ku cikolo ca mu Mwela Wakujela Manene. Vakevo 
vakele na moko ya vyakupangesa vyoshe vije vyakundamene ku vivala evi.  

32Co mukulunu wa vaLevi wapwile Elyazale muna Alone muka-kukombelela. 
Ikeye wakele na moko ali vaje vakele nakupanga mu Mwela Wakujela.  

33Co ku cikota ca Melali kwatundile naanga ya Maheli, na Mushi.  

34Vungi vwa vanalume vavalavele va ngonde imo nambe kutuvakana vapwile 6, 
200.  

35Co cikota ca Melali vatungilile cilombo cavo ku kunto ya Mbalaka 
Mwakuliwanena, co Zulyele muna Avihele wapwile mukulunu wa cikota ca 
Melali.  

36Vakevo vakele na moko yakunyunga vivuliko vya Mbalaka na mikambo yayo, 
na vimanda na vitumbikilo, na vyoshe vyakukutisa. Vakevo vakele na moko ya 
vyakupangesa vyoshe vyakundamene ku vivala evi.  

37Vakevo lalo vakele na moko yakunyunga vimanda, na vitumbikilo, na 
vipampalingo, na mikole yoshe ya cipango.  

38Mosesa na Alone na vana vendi vatungilile cilombo cavo kulutwe lwa Mbalaka 
mu ngangela. Co vakevo vakele na moko yakupanga vipangi vya mu Mwela 
Wakujela mukwimanenako vanu va Isalele. Munu weka woshe ashwenya kuyehi 
vapandele kumutsiya. 

39Vungi vwa vaLevi vaje vavalavele, vanalume va ngonde imo nambe kutuvakana, 
vaje Mosesa na Alone vavalavele ku vikota vyavo ngwe muje mwashikile Shukulu 
Kalunga, vapwile 22, 000.  

Kukula va ntwatwa va vanalume 

40Shukulu Kalunga wendekele kuli Mosesa ngwendi, “Lava va ntwatwa voshe va 
vanalume va vanu va Isalele vaje vanakundama kuli yange. Ngecivene, vasoneke 
mazina avo, voshe vaje vali na ngonde imo nambe kutuvakana.  

41Oloni njalyangwila vaLevi ngeci vapwe vange vainge mu mwela wa va ntwatwa 
va vanalume va vanu va Isalele. Yange njapwa Kalunga. Co lalo njalyangwila 
vimuna voshe va vaLevi vainge mu mwela wa vimuna va va ntwatwa voshe va 
vanu va Isalele kupwa vange.” 

42Mosesa wononokele, co walavele va ntwatwa va vanalume voshe va vanu va 
Isalele ngwe muje mwashikile Shukulu Kalunga,  

43va ntwatwa voshe vaje vakele na ngonde imo nambe kutuvakana. Vungi vwavo 
vapwile 22, 273.  

44Shukulu Kalunga wendekele kuli Mosesa ngwendi,  

45 “Kundika vaLevi ngeci vapwe vange vainge mu mwela wa va ntwatwa voshe va 
vanalume va vanu va Isalele, co kundika lalo vimuna va vaLevi kwinga mu mwela 
wa vimuna va nkomba vakulivanga kusemuka va vanu va Isalele.  

46Omwo vungi vwa va ntwatwa va vanalume va vanu va Isalele vanatuvakana 
vaLevi na 273, co unapande kukula vaje vana va vanalume vanasalao.  

47Ukatambula ku munu na munu mavundungulu atanu a siliva, ngwe ku ndando 
ivemika,  

48co vimbongo vije vivanakulile vaje vanasaleleo vyane kuli Alone na vana vendi.” 

49Co Mosesa watambwile vimbongo vya kukula kuli vaje vasaleleo vavakulile 
vaLevi,  

50watambwile mavundungulu 1, 365 a siliva kuli va ntwatwa va vanu va Isalele 
ngwe ku ndando ivemika.  

51Mosesa waanene vimbongo vije vakulile va ntwatwa vaje vasaleleo kuli Alone 
na vana vendi ngwe ku lijwi lya Shukulu Kalunga.  

Kulava 4 

Vipangi vya vaLevi vaka-cikota ca Kohate 

1Shukulu Kalunga wendekele kuli Mosesa na Alone ngwendi,  

2 “Laveni vaLevi vaka-cikota ca Kohate ngwe mu naanga yavo na ku cikota cavo.  

3Laveni vanalume voshe, vaje vali na myaka makumi atatu nakweta kuli vaje vali 
na myaka makumi atanu, vaje vasa kupanga mu Mbalaka Mwakuliwanena.  

4Evi vikevyo vipangi vya vaKohate vyakunyunga vyuma vyakujela manene mu 
Mbalaka Mwakuliwanena.  

5Omo simbu yeta yakujaluka mu cilombo, Alone na vana vendi vakakovele mu 
Mbalaka Mwakuliwanena, nakutundisa livamba nakulifwika a Cikasa ca 
Cikumiiyo.  

6Co vakafwike a Cikasa vilambu vya mavau vyakufutungula mwamuvwa, co 
akamwa ya vilambu vya mavau vakafwikeo nanga yakukola yakuzivuluka, 
asinoni vakashomazekako mikambo yakwambatela.  

7 “Co vakajala nanga yakuzivuluka a mesa aje vakaka makende a ku mesho a 
Shukulu Kalunga, nakwakao lalo malonga akukunama, na malonga akwenyekela 
insense, na malonga a milambu, na vinjava vya milambu ya vinyu. Co makende 
akakale a mesa simbu yoshe. 

8Vyoshe evi vavifwike na nanga yakuvenguluka, co akamwa vakafwikeo vilambu 
vya mavau vyakufutungula mwamuvwa, asinoni vakashomazekako mikambo 
yakwambatela.  

9 “Asinoni vakanona nanga yakuzivuluka nakuyifwika akamwa ya citumbikilo ca 
vindeya amo na vindeya vyaco, na vimana, na malonga, na malulu oshe a mazi a 
olive.  

10Co vakavivungile mu vilambu vya mavau vyakufutungula mwamuvwa amo na 
vivala vyavwo vyoshe nakuvyaka a mikambo yakwambatela.  

11Kutundoo, vakajale nanga yakuzivuluka akamwa ya mutula wa ngolinde, co 
akamwa vakafwikeo vilambu vya mavau vyakufutungula mwamuvwa, asinoni 
vakashomazekako mikambo yakwambatela.  

12Vakambate vyuma vyoshe vije vyakupangesa mu Mwela Wakujela, 
nakuvivungila mu nanga yakuzivuluka, co akamwa vakafwikeo vilambu vya 
mavau vyakufutungula mwamuvwa, vavyake a mikambo yakwambatela.  

13Co vakakombe lito lya mazi ku mutula nakujalao nanga yakuvenguluka. 

14Co vakakeo vivala vyoshe vyakupangesa ku mutula, na vikango vya tuhya, na 
makulo, na vifwosholo, na tumalonga. Asinoni vakavifwike na vilambu vya 
mavau vyakufutungula mwamuvwa nakushomazekako mikambo yakwambatela.  

15Omo simbu yeta yakujaluka mu cilombo, co Alone na vana vendi vakafwike 
vivala vyoshe vyakujela vya mu Mbalaka. Asinoni vaka-cikota ca Kohate vakaija 
nakuvyambata, oloni kesi vakakwate ku vivala vyakujela kutewa vakatsa. Evi 
vikevyo vitele vivakambata vaka-cikota ca Kohate vya mu Mbalaka 
Mwakuliwanena.  

16 “Elyazale muna Alone muka-kukombelela, ikeye akakala na moko yakunyunga 
vyoshe vya mu Mbalaka Mwakuliwanena, na mazi a mu vindeya, na insense 
yakunika lwengo lwaluvwa, na n̄ombelo ya vimbuto ya a litangwa na litangwa, na 
mazi akuvwava, na vyuma vikwavo lalo vya mu Mbalaka Mwakuliwanena.” 

17Shukulu Kalunga wendekele kuli Mosesa na Alone ngwendi,  

18 “Kesi mukatave vaka-cikota ca Kohate ngeci vanyonge akati ka vaLevi 

19akushwenya kuyehi na vyuma vyakujela manene. Akuvindika eci ngeci kesi 
cilingiwe, Alone na vana vendi vakakovele mukati ka Mbalaka ngeci vakaane 
munu na munu vipangi vyendi, nakumuleka vije napande kupanga. Lingeni 
ngacije navo ngeci vayoye, kesi vatse omo vashwenya ku vyuma vyakujela 
manene.  

20Oloni vaKohate kesi vakakovele mu Mbalaka nakushumbila a vyuma vyakujela 
nambe kasimbu kakandondo embwe, kutewa vakatsa.” 

Vipangi vya vaLevi vaka-cikota ca Ngeleshone 

21Shukulu Kalunga wendekele kuli Mosesa ngwendi,  

22 “Lava lalo vana va vaLevi va vanalume vaka-cikota ca Ngeleshone ngwe mu 
naanga yavo na ku cikota cavo.  

23Co lava vanalume voshe vaje vali na myaka makumi atatu kweta kuli vaje vali 
na myaka makumi atanu, vaje vasa kupanga vipangi vya mu Mbalaka 
Mwakuliwanena.  

24Vakevo vakakala na moko yakwambata vivala evi,  

25Mbalaka, na cifwiko cayo ca mukati, na cifwiko cayo ca anja, na vilambu vya 
mavau vyakufutungula mwamuvwa vyakufwika akamwa yayo, na livamba lya ku 
cikolo ca Mbalaka Mwakuliwanena.  

26Co lalo vakambata mavamba na mikole ya ku cipango cakuzengeleka Mbalaka, 
na mutula, na livamba lya ku cikolo ca cipango, na vyuma vyoshe vyakupangesa. 
Co vakevo vakapanga vipangi vije vishakiwa a vyuma evi.  

27Mosesa na Alone vakevo vakamona ngeci vaNgeleshone vali na kupanga 
vipangi vyoshe evi nakwambata vyuma vyoshe vije Alone na vana vendi 
vavanavyo.  

28Co Itamale muna Alone akakala na moko yakupangesa vaka-cikota ca 
Ngeleshone mu vipangi evi vyoshe vya mu Mbalaka Mwakuliwanena.” 

Vipangi vya vaLevi vaka-cikota ca Melali 

29Shukulu Kalunga walekele lalo Mosesa kulava vaLevi vaka-cikota ca Melali 
ngwe ku naanga yavo na ku cikota cavo,  

30nakusoneka vanalume voshe vaje vali na myaka makumi atatu kweta kuli vaje 
vali na myaka makumi atanu, vaje vasa kupanga vipangi vya mu Mbalaka 
Mwakuliwanena.  

31Vakevo vakakala na moko yakwambata vivuliko, na mavalo, na vimanda, na 
vitumbikilo vya Mbalaka Mwakuliwanena.  

32Co lalo vakambata vimanda, na vitumbikilo, na vipampalingo, na mikole ya ku 
cipango cakuzengeleka Mbalaka, na vyoshe vyakukutisa mbalaka omo vaimika. 
Co munu na munu vakamuleka vije napande kwambata. 

33Co Itamale muna Alone muka-kukombelela akakala na moko yakupangesa 
vaka-cikota ca Melali mu vipangi evi vyoshe vya mu Mbalaka Mwakuliwanena.  

Kulava vaLevi 

34Akukava lishiko lya Shukulu Kalunga, Mosesa na Alone, na vantwama va mu 
mbunga valavele vaKohate ngwe mu naanga yavo na ku cikota cavo,  

35nakulava vanalume voshe vaje vakele na myaka makumi atatu nakweta kuli 
vaje vakele na myaka makumi atanu, vaje vasele kupanga mu Mbalaka 
Mwakuliwanena.  

36Vavalavele ku cikota cavo vapwile 2, 750.  

37Ovu vukevwo vungi vwa voshe vaje vaka-cikota ca Kohate vaje vapangele mu 
Mbalaka Mwakuliwanena. Co Mosesa na Alone vavalavele ngwe muje mwashikile 
Shukulu Kalunga kuli Mosesa.  

38VaNgeleshone vavalavele ngwe mu naanga yavo na ku cikota cavo.  

39Vanalume voshe kutunda ku myaka makumi atatu nakweta ku myaka makumi 
atanu vaje vasele kupanga vipangi mu Mbalaka Mwakuliwanena,  

40vavalavele mu naanga yavo na ku cikota cavo vapwile 2, 630.  

41Ovu vukevwo vungi vwa vaje vaka-cikota ca Ngeleshone vaje vapangele mu 
Mbalaka Mwakuliwanena, Mosesa na Alone vavalavele ngwe muje mwashikile 
Shukulu Kalunga.  

42VaMelali vavalavele ngwe mu naanga yavo na ku cikota cavo.  

43Vanalume voshe kutunda ku myaka makumi atatu nakweta ku myaka makumi 
atanu, vaje vasele kupanga vipangi mu Mbalaka Mwakuliwanena,  

44vavalavele ku cikota cavo vapwile 3, 200.  

45Ovu vukevwo vungi vwa vaje vaka-cikota ca Melali, Mosesa na Alone vavalavele 
ngwe muje mwashikile Shukulu Kalunga kuli Mosesa.  

46Co Mosesa na Alone na vantwama va Isalele valavele vaLevi voshe ngwe mu 
naanga yavo na ku cikota cavo.  

47Vanalume voshe kutunda ku myaka makumi atatu nakweta ku myaka makumi 
atanu, vaje vasele kupanga vipangi nakwambata vivala vya mu Mbalaka 
Mwakuliwanena.  

48Vungi vwavo vapwile 8, 580.  

49Ngwe muje mwashikile Shukulu Kalunga kuli Mosesa, mukemwo vene 
mwavalavelele, munu na munu kupwisa ku vipangi vyendi na ku cikota cendi. 
Mukemwo mwavalavelele Mosesa ngwe muje mwashikile Shukulu Kalunga.  

Kulava 5 

Vanu vakujeneka kujela ngwe ku mashiko a Mosesa vavatuwisa mu cilombo 

1Shukulu Kalunga wendekele kuli Mosesa ngwendi,  

2 “Shika vanu va Isalele vatuwise munu woshe mu cilombo uje ali na mushongo 
wa a cikonde wakulitambwisa nambe mushongo wakususula, nambe munu 
woshe uje kajelele akwata a civimbi.  

3Tuwiseni vanalume na vanakazi vaje vanajwala vaye anja ya cilombo, ngeci mu 
cilombo cavo, muje munjakala akati ka vanu vange mupwe mwakujela.” 

4Ngecivene, vanu va Isalele vononokele, co vavatuwisile mu cilombo voshe vaje 
kuvajelele, ngwe muje mwashikile Shukulu Kalunga kuli Mosesa.  

Lishiko lyakuliilwisila a kuvulumuna 

5Shukulu Kalunga wendekele kuli Mosesa ngwendi,  

6 “Endeka kuli vanu va Isalele ngwove, omo munalume nambe munakazi 
avulumwina mukwavo, navulumwina yange Kalunga, 

7munu wa cifwa eci napande kulitavela vuvi vwendi vwanavulumuna nakufweta 
mulonga woshe, co awezeleleko litambelo lya ndando makumi avali nakufwetela 
uje yanavulumwina. 

8Oloni nga uje munu natsi kesi na kavushoko kendi wa a mbunge uje asa 
kutambula fweto ya mulonga, co ije fweto ikapwa ya Shukulu Kalunga, co 
vakayane kuli muka-kukombelela amo na lijamba lya manga mukujelesa vuvi 
vwa uje munu muka-mulonga.  

9Ngecivene, milambu yoshe yakujela ije ivakatwala vaIsalele kuli Shukulu 
Kalunga ikapwa ya muka-kukombelela. 

10Vyuma vyoshe vyakujela vya munu vikapwa vyendi vavenya, oloni vyoshe vije 
aana munu kuli muka-kukombelela vikapwa vya muka-kukombelela vene.” 

Mashiko a lifuwa lyakuyongwela 

11Asinoni Shukulu Kalunga wendekele kuli Mosesa ngwendi,  

12 “Endeka kuli vanu va Isalele ngwove, nga munakazi wa munu asevuka 
nakujeneka kulongwa kuli munalume wendi 

13a kulala na munalume weka, co vanavishweke ku mesho a munalume wendi, co 
uje munakazi nalijwalesa ikeye vavenya, oloni kukwesi mukaleo 
wakumwambulula, omwo ikeye kuvamukwatele mu cilinga cije.  

14Cooni nga munalume wendi nazivi lifuwa lyakuyongwela munakazi wendi 
ngwe nalingi vuvi, oloni kesi na vukaleo,  

15asinoni uje munalume akatwale munakazi wendi kuli muka-kukombelela. Ikeye 
lalo napande kwambata n̄ombelo ya vinganja vivali vya vunga vwa mbale ya 
maumwa, oloni kesi etileo mazi a olive nambe kwakao insense yakunika lwengo 
lwaluvwa, omwo inapu n̄ombelo ya vimbuto yakutunda ku lifuwa lya munalume, 
mukwanukilao vuvi.  

16 “Muka-kukombelela akatwale uje munakazi nakumwimika kulutwe lwa 
mutula.  

17Co aketile mema akujela mu lilonga lya vuma, akajomone livu lya mu Mbalaka 
Mwakuliwanena, akalyake mu mema ngeci alule.  

18Asinoni muka-kukombelela akashakulula vin̄ambu vya munakazi nakwaka 
n̄ombelo ya vunga vwa mbale ya maumwa mu mavoko endi. Co muka-
kukombelela akakwate lilonga lije lili na mema akulula aje anena cisingo.  



270 

©The Bible Society of Zambia, 2006. 

 

19Asinoni muka-kukombelela akasinge uje munakazi, co akendeke ngwendi, ‘Nga 
kuwalingile vupangala, co kuuvulumuka ku cisingo eci cisholoka mu mema awa.  

20Oloni nga unalingi vupangala, 

21Shukulu Kalunga asinge lizina lyove akati ka vavushoko vwove. Co ukapwa 
muka-kujombwesa limbo nameme kushoka shivu.  

22Mema awa a cisingo alinakukovela mwimo lyove akupwise muka-kujombwesa 
limbo nameme kukushoka shivu.’” Co uje munakazi akakumbulule ngwendi, 
“Njatava, Shukulu Kalunga alinge ngacije.” 

23 “Asinoni uje muka-kukombelela akasoneke vije visingo mu livulu, co aake vije 
visoneka mu mema akulula a muje mu lilonga.  

24Co akanwise uje munakazi mema akulula a cisingo, co aje mema a cisingo 
akakovela mwimo lyendi nakumuvinjisa.  

25Co muka-kukombelela akanone ije n̄ombelo ya lifuwa ya vunga vwa mbale ya 
maumwa mu mavoko a uje munakazi, na kuyikundika kuli Shukulu Kalunga, 
nakuyitwala ku mutula.  

26Asinoni muka-kukombelela akajomonao livoko lyakushula lya n̄ombelo ya 
vunga vwa mbale ya maumwa kupwa canukiso nakuyenyekela a mutula. 
Akumanesa, akanwise mema uje munakazi.  

27Nga ikeye nalingi vupangala, co aje mema a cisingo akamuvinjisa manene, co 
uje munakazi akapwa muka-kujombwesa limbo nameme shivu yendi ikashoka, 
na lizina lyendi likapwa lyakusinga akati ka vavushoko vwendi.  

28Oloni nga ikeye kaliviisile napu wakujela, kakasa kuvulumuka oloni akasa 
kukita vana.  

29 “Eli likelyo lishiko lya lifuwa omo munakazi uje ali na munalume wendi 
asevuka nakuliviisa ikeye vavenya,  

30nambe omo lifuwa lya munalume lyakuyongwela munakazi wendi ngwendi 
nalingi vupangala limuwana, akatwale uje munakazi ku mesho a Shukulu 
Kalunga. Co muka-kukombelela akalinge nendi mwoshe muje mwaila lishiko eli.  

31Co munalume akasamba ku vuvi vuje, oloni munakazi nga ali na mulonga, co 
ngongo yendi ikeye vavenya.” 

Kulava 6 

Mashiko a vaNazalite 

1Shukulu Kalunga wendekele kuli Mosesa ngwendi,  

2 “Leka vanu va Isalele ngwove, munalume woshe nambe munakazi uje alisinga 
cisingo ngeci apwe kaNazalite* nakulikundika ikeye vavenya kuli Shukulu 
Kalunga,  

3 akalyangunune ku vinyu na ku vwala. Kesi akanwe ku muyati umo wa vinyu 
vyakungangamena nambe kulya vushuka vwa vinyu vwakutonola nambe 
vwakuma.  

4Omo napu kaNazalite, kesi akalye cuma cimo cakutunda ku mukolovozi wa 
vushuka vwa vinyu, nameme mikavo, nambe vishwashwa vya vushuka.  

5 “Nga ikeye nalisingi kupwa kaNazalite, kapandele kuteula vin̄ambu vyendi 
nambe munjezi. Ikeye ali na cisingo noo matangwa akulikundika kuli Shukulu 
Kalunga anapumo ngeci apwe wakujela, akecelele vin̄ambu vyendi na munjezi 
wendi ngeci vipwe vyavilaja.  

6 “Matangwa oshe aje analikundika kuli Shukulu Kalunga kesi akashwenye 
kuyehi na civimbi,  

7nambe ca ishe, nambe ca vaina, nambe ca ndolome yendi, nambe ca ndokazi 
yendi. Nga vakevo vanatsi, kesi alijwalese ikeye vavenya embwe, omwo vin̄ambu 
vyendi vinapu cimweso cakulikundika kwendi kuli Njambi.  

8Omo napu kaNazalite apwe wakujela kuli Shukulu Kalunga.  

9 “Nga vin̄ambu vya kaNazalite vije nalikundika navyo navijwalesa omwo munu 
amutsila a mesho na cintulu, co napande kukala matangwa atanu na avali, 
asinoni akateule vin̄ambu vyendi na munjezi.  

10A litangwa lyamucitanu na atatu akatwale tutela vavali nambe mayembe vavali 
kuli muka-kukombelela ku cikolo ca Mbalaka Mwakuliwanena.  

11Co muka-kukombelela akakombelelao umo kupwa n̄ombelo ya a vuvi, co 
mukwavo kupwa n̄ombelo ya kwenyeka mukumwambesa, omo nalingi vuvi 
vwakukwata a civimbi. Co a litangwa lije vene akajelesa mutwe wendi.  

12Co napande kulikundika lalo kuli Shukulu Kalunga a simbu ya vuNazalite 
vwendi nakutwala lijamba lya muna manga wa mwaka umo kupwa n̄ombelo 
yakuliilwisila. Oloni matangwa aje akulivanga akapwa angoco omwo vin̄ambu 
vyendi vyakukundika vyajwalele.  

13 “Eli likelyo lishiko lya kaNazalite omo matangwa a cisingo cendi anapumo. 
Vakamutwale ku cikolo ca Mbalaka Mwakuliwanena na Shukulu Kalunga,  

14co ikeye akatwale kuli Shukulu Kalunga, lijamba umo wa muna manga wa 
mwaka umo wakujeneka kapenga wa mulambu wa kwenyeka, na muna manga 
wa lwavo wa mwaka umo wakujeneka kapenga wa mulambu wa a vuvi, co na 
lijamba lya manga wakujeneka kapenga wa mulambu wa kulitombola.  

15Co akalambula lalo mutonga wa makende akujeneka musima, na mashama-
shama a kuhima a vunga vwakuseneta vwakukumbasana na mazi a olive, amo na 
mulambu wavyo wa vimbuto vya vinona na mulambu wavyo wa vinyu.  

16 “Co muka-kukombelela akatwale evi vyoshe kuli Shukulu Kalunga 
nakulambula mulambu wa a vuvi na mulambu wa kwenyeka.  

17Akakombelele lalo lijamba lya manga kupwa mulambu wa kulitombola kuli 
Shukulu Kalunga, na mutonga wa makende akujeneka musima, co muka-
kukombelela akatwale mulambu wa vimbuto vya vinona na mulambu wa vinyu. 

18Co uje kaNazalite akalitewile vin̄ambu vyendi ku cikolo ca Mbalaka 
Mwakuliwanena nakuvyaka a liko aje vakenyekela mulambu wa kulitombola.  

19Asinoni, muka-kukombelela akambate lyehe lya lijamba lya manga lyakuteleka, 
amolika na mukasha umo wa likende lya kuhima na kalishama-shama 
kakandondo ka musima kakutunda mu mutonga, akavyake mu mavoko a uje 
kaNazalite.  

20Co muka-kukombelela akavitwale kupwa vwana vwavuvwa vwakwana kuli 
Shukulu Kalunga. Co vikevyo vikapwa, ngwe ku lishiko, mutambela wakujela wa 
muka-kukombelela amo na lindi lya lijamba lya manga vije valambwile. 
Akumanesa vyuma evi, co uje kaNazalite akasa oni kunwa vinyu.  

21 ”Eli likelyo lishiko lya kaNazalite uje alisinga cisingo. Oloni nga kaNazalite 
akulaesa kulambula mulambu kutuvakana vije vyanalisingile akulivanga, co ikeye 
napande kushulisa mwamuvwa cisingo cije canalisingile.” 

Lilombelo lya vaka-kukombelela ngeci Njambi avezikise vanu 

22Shukulu Kalunga washikile Mosesa ngwendi,  

23 “Leka Alone na vana vendi ngwove, omu mukemwo mumukavezikisa vanu va 
Isalele nakwendeka ngweni,  

24’ Shukulu Kalunga amivezikise nakuminyunga,  

25Shukulu Kalunga amitetele, nakumizivilako ngozi,  

26Shukulu Kalunga amizivile mema ku mbunge nakumyana kwoloka.’” 

27Shukulu Kalunga wendekele ngwendi, “Nga mukatumbula lizina lyange 
mukuvezikisa vanu va Isalele, co njikavavezikisa vene.” 

Kulava 7 

Milambu ya vantwama 

1A litangwa lije omo Mosesa wamanesele kutunga Mbalaka Mwakuliwanena, 
waivwavesele nakuyijelesa na vivala vyayo. Co lalo wavwavesele mutula 
nakuujelesa na vivala vyawo vyoshe.  

2Asinoni vantwama, vaje vapwile va miyati ya Isalele, vakevo vanu vamolika vaje 
vakele na moko ya vaje vavalavele,  

3vanenele milambu yavo kuli Shukulu Kalunga. Valambwile matemba atanu na 
limo, na vingombe va nkomba likumi na vavali, litemba limo na limo a vantwama 

vavali, na ngombe wa nkomba umo kuli ntwama umo na umo. Co vavyakele 
kulutwe lwa Mbalaka.  

4Asinoni Shukulu Kalunga wendekele kuli Mosesa ngwendi, 

5 “Tambula ovu vwana vwakupangesa ku vipangi vije vya mu Mbalaka 
Mwakuliwanena, uvwane kuli vaLevi ku munu na munu ngwe ku vipangi vyendi.” 

6Ngecivene, Mosesa wambatele matemba na vingombe va nkomba, co 
wavyanene kuli vaLevi.  

7Ikeye waanene matemba avali, na vingombe va nkomba vawana kuli 
vaNgeleshone ngwe ku vipangi vyavo, 

8co waanene matemba awana, na vingombe va nkomba vatanu na vatatu kuli 
vaMelali ngwe ku vipangi vyavo. Ntwama ya vipangi vyavo vyoshe wapwile 
Itamale muna Alone muka-kukombelela.  

9Oloni Mosesa kaanene matemba nambe vingombe va nkomba kuli vaKohate 
omwo vakevo vanyungile vyuma vyakujela nakuvyambata a vitsili vyavo.  

10Omo vavwavesele mutula, co vantwama lalo vatwalele milambu yavo 
yakukundika mutula.  

11Co Shukulu Kalunga wendekele kuli Mosesa ngwendi, “Valeke ngwove a 
litangwa na litangwa, ntwama umo na umo akakombelele n̄ombelo yendi 
mukukundika mutula.” 

12Ntwama uje watwalele mulambu wendi a litangwa lyakulivanga wapwile 
Nashone muna Aminandave, wa ku muyati wa Yunda.  

13Co mulambu wendi wapwile lilonga limo lya siliva lyakushalamena vulemu 
vwalyo vwapwile makilo 1. 5, na mbashiya imo ya siliva. Vulemu vwayo vwapwile 
mangilamu 800 muvuvali vwao ngwe ku vulemu vuje vemika. Muvuvali vwao 
ashulile na vunga vwavuvwa vwakuseneta vwakukumbasana na mazi kupwa 
mulambu wa vimbuto vya vinona.  

14Walambwile lalo mbashiya imo ya ngolinde vulemu vyayo vwapwile 
mangilamu 110, yakushula na insense.  

15Walambwile lalo muna ngombe wa nkomba umo, na lijamba lya manga umo, na 
muna manga umo wa mwaka umo kupwa mulambu wa kwenyeka.  

16Walambwile lalo lijamba lya membe umo kupwa mulambu wa a vuvi.  

17Co walambwile vingombe va nkomba vavali, na majamba a vimanga vatanu, na 
majamba a vimembe vatanu, na vana va vimanga vatanu va mwaka umo kupwa 
mulambu wa kulitombola. Ou ukewo wapwile mulambu wa Nashone muna 
Aminandave.  



274 

©The Bible Society of Zambia, 2006. 

 

18Ntwama uje walambwile mulambu wendi a litangwa lyamucivali wapwile 
Netanela muna Zuwale, wa ku muyati wa Isakale.  

19Co mulambu wendi wapwile lilonga limo lya siliva lyakushalamena vulemu 
vwalyo vwapwile makilo 1. 5, na mbashiya imo ya siliva. Vulemu vwayo vwapwile 
mangilamu 800 muvuvali vwao ngwe ku vulemu vuje vemika. Muvuvali vwao 
ashulile na vunga vwavuvwa vwakuseneta vwakukumbasana na mazi kupwa 
mulambu wa vimbuto vya vinona.  

20Walambwile mbashiya imo ya ngolinde vulemu vwayo vwapwile mangilamu 
110, yakushula na insense.  

21Walambwile lalo muna ngombe wa nkomba umo, na lijamba lya manga umo, co 
na muna manga umo wa mwaka umo kupwa mulambu wa kwenyeka.  

22Walambwile lalo lijamba lya membe umo kupwa mulambu wa a vuvi.  

23Co walambwile vingombe va nkomba vavali, na majamba a vimanga vatanu, na 
majamba a vimembe vatanu, na vana va vimanga vatanu va mwaka umo kupwa 
mulambu wa kulitombola. Ou ukewo wapwile mulambu wa Netanela muna 
Zuwale.  

24Ntwama uje walambwile mulambu wendi a litangwa lyamucitatu wapwile 
Elyave muna Helone, wa ku muyati wa Zembuloni.  

25Co mulambu wendi wapwile lilonga limo lya siliva lyakushalamena vulemu 
vwalyo vwapwile makilo 1. 5, na mbashiya imo ya siliva vulemu vwayo vwapwile 
mangilamu 800 muvuvali vwao ngwe ku vulemu vuje vemika. Muvuvali vwao 
ashulile na vunga vwavuvwa vwakuseneta vwakukumbasana na mazi kupwa 
mulambu wa vimbuto vya vinona.  

26Walambwile lalo mbashiya imo ya ngolinde vulemu vwayo vwapwile 
mangilamu 110, yakushula na insense.  

27Walambwile lalo muna ngombe wa nkomba umo, na lijamba lya manga umo, co 
na muna manga umo wa mwaka umo, kupwa mulambu wa kwenyeka.  

28Walambwile lalo lijamba lya membe umo kupwa mulambu wa a vuvi.  

29Co wakombelelele vingombe va nkomba vavali, na majamba a vimanga vatanu, 
na majamba a vimembe vatanu, na vana va vimanga vatanu va mwaka umo 
kupwa mulambu wa kulitombola. Ou ukewo wapwile mulambu wa Elyave muna 
Helone.  

30Ntwama uje walambwile mulambu wendi a litangwa lyamuciwana wapwile 
Elizule muna Shendeule wa ku muyati wa Luvena.  

31Co mulambu wendi wapwile lilonga limo lya siliva lyakushalamena vulemu 
vwalyo vwapwile makilo 1. 5, na mbashiya imo ya siliva vulemu vwayo vwapwile 
mangilamu 800 muvuvali vwao ngwe ku vulemu vuje vemika. Muvuvali vwao 

ashulile na vunga vwavuvwa vwakuseneta vwakukumbasana na mazi kupwa 
mulambu wa vimbuto vya vinona.  

32Walambwile lalo mbashiya imo ya ngolinde vulemu vwayo vwapwile 
mangilamu 110, yakushula na insense.  

33Walambwile lalo muna ngombe wa nkomba umo, na lijamba lya manga umo, co 
na muna manga umo wa mwaka umo, kupwa mulambu wa kwenyeka.  

34Walambwile lalo lijamba lya membe umo kupwa mulambu wa a vuvi.  

35Co walambwile vingombe va nkomba vavali, na majamba a vimanga vatanu, na 
majamba a vimembe vatanu, na vana va vimanga vatanu va mwaka umo kupwa 
mulambu wa kulitombola. Ou ukewo wapwile mulambu wa Elizule muna 
Shendeule.  

36Ntwama uje walambwile mulambu wendi a litangwa lyamucitanu wapwile 
Shelumiyele muna Zulishandai wa ku muyati wa Simyoni.  

37Co mulambu wendi wapwile lilonga limo lya siliva lyakushalamena vulemu 
vwalyo vwapwile makilo 1. 5, na mbashiya imo ya siliva vulemu vwayo vwapwile 
mangilamu 800 muvuvali vwao ngwe ku vulemu vuje vemika. Muvuvali vwao 
ashulile na vunga vwavuvwa vwakuseneta vwakukumbasana na mazi kupwa 
mulambu wa vimbuto vya vinona.  

38Walambwile lalo mbashiya imo ya ngolinde, vulemu vwayo vwapwile 
mangilamu 110, yakushula na insense.  

39Wakombelelele lalo muna ngombe wa nkomba umo, na lijamba lya manga umo, 
co na muna manga umo wa mwaka umo, kupwa mulambu wa kwenyeka.  

40Walambwile lalo lijamba lya membe umo kupwa mulambu wa a vuvi.  

41Co walambwile vingombe va nkomba vavali, na majamba a vimanga vatanu, na 
majamba a vimembe vatanu, na vana va vimanga vatanu va mwaka umo kupwa 
mulambu wa kulitombola. Ou ukewo wapwile mulambu wa Shelumiyele muna 
Zulishandai.  

42Ntwama uje walambwile mulambu wendi a litangwa lyamucitanu na limo 
wapwile Elyasafe muna Ndewele wa ku muyati wa Ngande.  

43Co mulambu wendi wapwile lilonga limo lya siliva lyakushalamena vulemu 
vwalyo vwapwile makilo 1. 5, na mbashiya imo ya siliva vulemu vwayo vwapwile 
mangilamu 800 muvuvali vwao ngwe ku vulemu vuje vemika. Muvuvali vwao 
ashulile na vunga vwavuvwa vwakuseneta vwakukumbasana na mazi kupwa 
mulambu wa vimbuto vya vinona.  

44Walambwile lalo mbashiya imo ya ngolinde vulemu vwayo vwapwile 
mangilamu 110, yakushula na insense.  

45Walambwile lalo muna ngombe wa nkomba umo, na lijamba lya manga umo, co 
na muna manga umo wa mwaka umo kupwa mulambu wa kwenyeka.  

46Walambwile lalo lijamba lya membe umo kupwa mulambu wa a vuvi.  

47Co walambwile vingombe va nkomba vavali, na majamba a vimanga vatanu, na 
majamba a vimembe vatanu, na vana va vimanga vatanu va mwaka umo, kupwa 
mulambu wa kulitombola. Ou ukewo wapwile mulambu wa Elyasafe muna 
Ndewele.  

48Ntwama uje walambwile mulambu wendi a litangwa lyamucitanu na avali 
wapwile Elishama muna Amihunde wa ku muyati wa Efalime.  

49Co mulambu wendi wapwile lilonga limo lya siliva lyakushalamena vulemu 
vwalyo vwapwile makilo 1. 5, na mbashiya imo ya siliva vulemu vwayo vwapwile 
mangilamu 800 muvuvali vwao ngwe ku vulemu vuje vemika. Muvuvali vwao 
ashulile na vunga vwavuvwa vwakuseneta vwakukumbasana na mazi kupwa 
mulambu wa vimbuto vya vinona.  

50Walambwile lalo mbashiya imo ya ngolinde vulemu vwayo vwapwile 
mangilamu 110, yakushula na insense.  

51Walambwile lalo muna ngombe wa nkomba umo, na lijamba lya manga umo, co 
na muna manga umo wa mwaka umo kupwa mulambu wa kwenyeka.  

52Walambwile lalo lijamba lya membe umo kupwa mulambu wa a vuvi.  

53Co walambwile vingombe va nkomba vavali, na majamba a vimanga vatanu, na 
majamba a vimembe vatanu, na vana va vimanga vatanu va mwaka umo kupwa 
mulambu wa kulitombola. Ou ukewo wapwile mulambu wa Elishama muna 
Amihunde.  

54Ntwama uje walambwile mulambu wendi a litangwa lyamucitanu na atatu 
wapwile Ngamalyele muna Pendazule wa ku muyati wa Manase.  

55Co mulambu wendi wapwile lilonga limo lya siliva lyakushalamena vulemu 
vwalyo vwapwile makilo 1. 5, na mbashiya imo ya siliva vulemu vwayo vwapwile 
mangilamu 800 muvuvali vwao ngwe ku vulemu vuje vemika. Muvuvali vwao 
ashulile na vunga vwavuvwa vwakuseneta vwakukumbasana na mazi kupwa 
mulambu wa vimbuto vya vinona.  

56Walambwile lalo mbashiya imo ya ngolinde, vulemu vwayo vwapwile 
mangilamu 110, yakushula na insense.  

57Walambwile lalo muna ngombe wa nkomba umo, na lijamba lya manga umo, co 
na muna manga umo wa mwaka umo kupwa mulambu wa kwenyeka.  

58Walambwile lalo lijamba lya membe umo kupwa mulambu wa a vuvi.  

59Co walambwile vingombe va nkomba vavali, na majamba a vimanga vatanu, na 
majamba a vimembe vatanu, na vana va vimanga vatanu va mwaka umo, kupwa 

mulambu wa kulitombola. Ou ukewo wapwile mulambu wa Ngamalyele muna 
Pendazule.  

60Ntwama uje walambwile mulambu wendi a litangwa lyamucitanu na awana 
wapwile Avindane muna Ngilyone wa ku muyati wa Mbenjemani.  

61Co mulambu wendi wapwile lilonga limo lya siliva lyakushalamena vulemu 
vwalyo vwapwile makilo 1. 5, na mbashiya imo ya siliva vulemu vwayo vwapwile 
mangilamu 800 muvuvali vwao ngwe ku vulemu vuje vemika. Muvuvali vwao 
ashulile na vunga vwavuvwa vwakuseneta vwakukumbasana na mazi kupwa 
mulambu wa vimbuto vya vinona.  

62Walambwile lalo mbashiya imo ya ngolinde vulemu vwayo vwapwile 
mangilamu 110, yakushula na insense.  

63Walambwile lalo muna ngombe wa nkomba umo, na lijamba lya manga umo, co 
na muna manga umo wa mwaka umo, kupwa mulambu wa kwenyeka.  

64Walambwile lalo lijamba lya membe umo kupwa mulambu wa a vuvi.  

65Co walambwile vingombe va nkomba vavali, na majamba a vimanga vatanu, na 
majamba a vimembe vatanu, na vana va vimanga vatanu va mwaka umo, kupwa 
mulambu wa kulitombola. Ou ukewo wapwile mulambu wa Avindane muna 
Ngilyone.  

66Ntwama uje walambwile mulambu wendi a litangwa lyamulikumi wapwile 
Ahiyezele muna Amishandai wa ku muyati wa Ndani.  

67Co mulambu wendi wapwile lilonga limo lya siliva lyakushalamena vulemu 
vwalyo vwapwile makilo 1. 5, na mbashiya imo ya siliva vulemu vwayo vwapwile 
mangilamu 800 muvuvali vwao ngwe ku vulemu vuje vemika. Muvuvali vwao 
ashulile na vunga vwavuvwa vwakuseneta vwakukumbasana na mazi kupwa 
mulambu wa vimbuto vya vinona.  

68Walambwile lalo mbashiya imo ya ngolinde, vulemu vwayo vwapwile 
mangilamu 110, yakushula na insense.  

69Walambwile lalo muna ngombe wa nkomba umo, na lijamba lya manga umo, co 
na muna manga umo wa mwaka umo, kupwa mulambu wa kwenyeka.  

70Walambwile lalo lijamba lya membe umo kupwa mulambu wa a vuvi.  

71Co walambwile vingombe va nkomba vavali, na majamba a vimanga vatanu, na 
majamba a vimembe vatanu, na vana va vimanga vatanu va mwaka umo, kupwa 
mulambu wa kulitombola. Ou ukewo wapwile mulambu wa Ahiyezele muna 
Amishandai.  

72Ntwama uje walambwile mulambu wendi a litangwa lyamulikumi na limo 
wapwile Pangiyele muna Okelane wa ku muyati wa Ashele.  

73Co mulambu wendi wapwile lilonga limo lya siliva lyakushalamena vulemu 
vwalyo vwapwile makilo 1. 5, na mbashiya imo ya siliva vulemu vwayo vwapwile 
mangilamu 800 muvuvali vwao ngwe ku vulemu vuje vemika. Muvuvali vwao 
ashulile na vunga vwavuvwa vwakuseneta vwakukumbasana na mazi, kupwa 
mulambu wa vimbuto vya vinona.  

74Walambwile lalo mbashiya imo ya ngolinde vulemu vwayo vwapwile 
mangilamu 110, yakushula na insense.  

75Walambwile lalo muna ngombe wa nkomba umo, na lijamba lya manga umo, co 
na muna manga umo wa mwaka umo, kupwa mulambu wa kwenyeka.  

76Walambwile lalo lijamba lya membe umo kupwa mulambu wa a vuvi.  

77Co walambwile vingombe va nkomba vavali, na majamba a vimanga vatanu, na 
majamba a vimembe vatanu, na vana va vimanga vatanu va mwaka umo, kupwa 
mulambu wa kulitombola. Ou ukewo wapwile mulambu wa Pangiyele muna 
Okelane.  

78Ntwama uje walambwile mulambu wendi a litangwa lyamulikumi na avali 
wapwile Ahila muna Enane wa ku muyati wa Nafetali.  

79Co mulambu wendi wapwile lilonga limo lya siliva lyakushalamena vulemu 
vwalyo vwapwile makilo 1. 5, na mbashiya imo ya siliva vulemu vwayo vwapwile 
mangilamu 800 muvuvali vwao ngwe ku vulemu vuje vemika. Muvuvali vwao 
ashulile na vunga vwavuvwa vwakuseneta vwakukumbasana na mazi kupwa 
mulambu wa vimbuto vya vinona.  

80Walambwile lalo mbashiya imo ya ngolinde vulemu vwayo vwapwile 
mangilamu 110, yakushula na insense.  

81Walambwile lalo muna ngombe wa nkomba umo, na lijamba lya manga umo, co 
na muna manga umo wa mwaka umo, kupwa mulambu wa kwenyeka.  

82Walambwile lalo lijamba lya membe umo kupwa mulambu wa a vuvi.  

83Co walambwile vingombe va nkomba vavali, na majamba a vimanga vatanu, na 
majamba a vimembe vatanu, na vana va vimanga vatanu va mwaka umo, kupwa 
mulambu wa kulitombola. Ou ukewo wapwile mulambu wa Ahila muna Enane.  

84Vungi vwa milambu vatwalele vaje vantwama likumi na vavali mukukundika 
mutula a litangwa lyakuuvwavesa vwapwile malonga likumi na avali a siliva 
akushalamena, na mambashiya likumi na avali a siliva, na mambashiya likumi na 
avali a ngolinde.  

85Vulemu vwao vwapwile makilo 27. 6 kupwisa ku vulemu vuje vemika.  

86Valambwile lalo mambashiya a ngolinde likumi na avali akushula na insense, 
vulemu vwao vwapwile makilo 1. 32, ngwe ku vulemu vuje vemika. 

87Vungi vwa vimuna vavalambwile kupwa mulambu wa kwenyeka vapwile 
vingombe va nkomba likumi na vavali, na majamba a vimanga likumi na vavali, 
na vana va vimanga likumi na vavali va mwaka umo, amo na milambu yavyo ya 
vimbuto. Co lalo valambwile majamba a vimembe likumi na vavali kupwa 
mulambu wa a vuvi.  

88Vungi vwa vimuna vavalambwile kupwa mulambu wa kulitombola vapwile 
vingombe va nkomba makumi avali na vawana, na majamba a vimanga makumi 
atanu na limo, na majamba a vimembe makumi atanu na limo, na vana va 
vimanga va mwaka umo makumi atanu na limo. Eyi ikeyo yapwile milambu 
yakukundika mutula omo vanauvwavesa.  

89Omo Mosesa washakele kwendeka na Shukulu Kalunga, co wakovelele mu 
Mbalaka Mwakuliwanena, co wazivile lijwi lya Shukulu Kalunga lyakele 
nakwendeka nendi akamwa ya cikasa ca Cikumiiyo mukati ka vakelumbi va 
mambava vavali.  

Kulava 8 

Alone ashwameka vindeya 

1Shukulu Kalunga wendekele kuli Mosesa ngwendi,  

2 “Leka Alone ngwove, omo ushwameka vindeya vije vitanu na vivali, vinapande 
kutwila ceke kulutwe lwa citumbikilo ca vindeya.” 

3Alone wononokele, co washwamekele vindeya nakuvikengesa kulutwe lwa 
citumbikilo cavyo ngwe muje mwashikile Shukulu Kalunga kuli Mosesa.  

4 Omu mukemwo muvapangele citumbikilo ca vindeya, vacipameyeye na 
ngolinde kutunda ku citumbikilo caco kweta ku vishani vyaco, califwile na seteko 
ije yamwesele Shukulu Kalunga Mosesa.  

Kujelesa nakukundika vaLevi 

5Shukulu Kalunga wendekele kuli Mosesa ngwendi,  

6 “Angununa vaLevi akati ka vanu va Isalele nakuvajelesa.  

7Akuvajelesa linga ngeci, vashamwine mema akuvajelesa, co vateule a mivila 
yavo yoshe, vakushe lalo vuzalo vwavo, co vakajela.  

8Asinoni vakambate muna ngombe wa nkomba na n̄ombelo ya vimbuto ya vunga 
vwavuvwa vwakuseneta vwakukumbasana na mazi a olive, co yove ukambata 
muna ngombe wa nkomba mukwavo kupwa n̄ombelo ya a vuvi.  

9Co ukakungulula mbunga yoshe ya Isalele, co vaLevi vakemane kulutwe lwa 
Mbalaka Mwakuliwanena.  

10Ukatwale vaLevi ku mesho a Shukulu Kalunga, co vanu va Isalele vakakambeke 
mavoko avo a mitwe ya vaLevi,  

11co Alone akaane vaLevi ku mesho a Shukulu Kalunga kupwa mulambu vwana 
vwavuvwa vwa vanu va Isalele, ngeci vapwe vavo akupanga vipangi vya Shukulu 
Kalunga.  

12Co vaLevi vakakambeka mavoko avo a mitwe ya vaje vingombe va nkomba 
vavali, co umo akapwe wa n̄ombelo ya a vuvi, mukwavo akapwe wa n̄ombelo ya 
kwenyeka mukujelesa vaLevi.  

13 “Co ukemika vaLevi ku mesho a Alone na vana vendi, ukavane kupwa mulambu 
wauvwa kuli Shukulu Kalunga.  

14Mu ngila eyi ukaangununa vaLevi akati ka vanu va Isalele voshe, co vakapwa 
vange.  

15Omo unajelesa nakukundika vaLevi, co vaLevi vakasa kupanga vipangi mu 
Mbalaka Mwakuliwanena.  

16Omwo voshe vananjanavo kutunda akati ka vaIsalele, co njinavengisa mu 
mwela wa va ntwatwa va vanu vaIsalele, co njinalyangwilavo yange vavenya. 

17 Omwo va ntwatwa voshe va mu naanga ya vaIsalele vanapu vange, va ntwatwa 
va vanu na ava va vimuna. A litangwa lije omo njatsiile va ntwatwa voshe mu 
Ingito, njalijeleselelevo kupwa munange wa ntwatwa.  

18Co njinambata vaLevi kwinga muli va ntwatwa voshe va vanu va Isalele.  

19Ngecivene, njinaana vaLevi kuli Alone na vana vendi kupwa vwana, akati ka 
vanu va Isalele nakupanga vipangi mu Mbalaka Mwakuliwanena na 
mukwambesa vanu va Isalele ngeci kesi kukale mushongo wakulitambwisa akati 
kavo, omo vanu vashwenya kuyehi na Mwela Wakujela.” 

20Ngecivene, Mosesa na Alone na mbunga yoshe ya vanu va Isalele vakundikile 
vaLevi, ngwe muje mwashikile Shukulu Kalunga Mosesa.  

21Co vaLevi valijelesele ku vuvi nakukusha vuzalo vwavo, co Alone 
wavakundikile kuli Shukulu Kalunga kupwa vwana vwavuvwa. Co lalo 
wavaambesele nakuvajelesa.  

22Vanu va Isalele valingile vyuma vyoshe vije vyashikile Shukulu Kalunga kuli 
Mosesa vyakukundama kuli vaLevi. Ngecivene, vaLevi vasele kukovela mu 
Mbalaka Mwakuliwanena nakupangela Alone na vana vendi.  

23Shukulu Kalunga wendekele kuli Mosesa ngwendi,  

24 “Eci cikeco cakundama kuli vaLevi, kushangumuka kuli vaje vali na myaka 
makumi avali na myaka itanu nambe kutuvakana, vakevo vakakovela nakupanga 
vipangi vya mu Mbalaka Mwakuliwanena.  

25Oloni omo vakapwisa myaka makumi atanu, co vakahwima, kuvakapanga lalo,  

26kuvanga vakakwase lika vandolome vavo kunyunga mu Mbalaka 
Mwakuliwanena, co kesi vakapange vipangi embwe. Omu mukemwo 
mukendesela vipangi vya vaLevi.” 

Kulava 9 

Kunyunga Ciwano ca Pasovala camucivali 

1Shukulu Kalunga wendekele kuli Mosesa mu mambo ya Sinai ku ngonde 
yakulivanga mu mwaka wamucivali omo vanu va Isalele vanatundu laja mu 
Ingito ngwendi,  

2 “Vanu va Isalele vanapande kunyunga Ciwano ca Pasovala a simbu yaco 
ivemika.  

3Kushangumuka a litangwa lyamulikumi na awana ku ngonde eyi vene ku 
cingwezi, mukacinyunga a simbu yaco ivemika ngwe ku mashiko aco oshe na 
vilongesa vyaco vyoshe.” 

4Ngecivene, Mosesa walekele vanu va Isalele kunyunga Ciwano ca Pasovala.  

5 Co vanyungile Ciwano ca Pasovala mu mambo ya Sinai ku ngonde yakulivanga a 
litangwa lyamulikumi na awana ku cingwezi. Co vanu va Isalele valingile vyuma 
vyoshe ngwe muje vene mwashikile Shukulu Kalunga kuli Mosesa.  

6Oloni kwakele vanu vamo kuvajelele ngwe ku mashiko a Mosesa omwo 
vakwatele a civimbi, co kuvasele kunyunga litangwa lya Ciwano ca Pasovala. 
Vezile kuli Mosesa na Alone a litangwa lije vene 

7vendekele ngwavo, “Yetu kutwajelele omwo twakwatele a civimbi, omwo vikajo 
vanatuvindikila ngwavo kutwasa kukombelela n̄ombelo kuli Shukulu Kalunga 
amolika na vanu va Isalele a simbu yaco?” 

8Co Mosesa wavakumbulwile ngwendi, “Vandameneni tai njikazive vika ovyo 
vyakanjishika Shukulu Kalunga ali yeni.” 

9Shukulu Kalunga wendekele kuli Mosesa ngwendi,  

10”Leka vanu va Isalele ngwove, oloni nga umo weni nambe mutekulwila weni 
kajelele akukwata a civimbi, nambe ali mu vungenzi vwa kulyala, anga napande 
kunyunga Ciwano ca Pasovala.  

11Vanamitavesa kucinyunga ku ngonde yamucivali, ku cingwezi ca litangwa 
lyamulikumi na awana. Co mukalya ciwano na makende akujeneka musima na 
visapa-sapa vyakulula.  

12 Kesi vakasezeo vyakulya vimo noo ku mutondo nambe kupokolao citsiya cimo 
ca cimuna. Vakanyunge lika Ciwano ca Pasovala ngwe ku mashiko aco oshe.  

13Oloni nga munu najele, co kesi mu vungenzi ikeye alikela kunyunga Ciwano ca 
Pasovala, co kuvakamulava lalo kupwa umo wa vanu vange embwe, omwo ikeye 

kakombelelele n̄ombelo kuli yange a simbu yaco. Co uje munu ngongo yendi 
vavenya.  

14 “Nga muka-kwija alinakukala akati keni ashaka kunyunga Ciwano ca Pasovala, 
ikeye napande kucinyunga ngwe kukushika kwa lishiko lyaco. Lishiko eli 
valimikila munu na munu, nambe muka-kwija nambe vavenya lifuti.” 

Lishelwa lya tuhya akamwa ya Mbalaka Mwakuliwanena 
(Kut 40:34-38) 

15A litangwa lije omo vashimbikile Mbalaka Mwakuliwanena, lishelwa lyaifwikile, 
co ku cingwezi lyakele akamwa ya Mbalaka, lyasholokele ngwe tuhya noo ku 
mutondo. 

16Ngecivene, lije lishelwa lyakeleo simbu yoshe, co ku vutsiki lyasholokele ngwe 
tuhya. 

17Oshe aje alitundila lishelwa akamwa ya Mbalaka, co vanu va Isalele vajalukile 
muje mu cilombo, co vakashimbikile lalo cilombo cavo oshe aje alyemanene.  

18Vanu va Isalele vakele nakujaluka mu cilombo cavo omo Shukulu Kalunga 
avashika. Omo avashika lalo, co vatumbamene mu cilombo simbu yoshe ije 
lishelwa lyakele akamwa ya Mbalaka Mwakuliwanena.  

19Omo lishelwa lyakele matangwa amangi akamwa ya Mbalaka, co vanu va Isalele 
vononokele lishiko lya Shukulu Kalunga, co kuvasele kujalukamo.  

20Visimbu vimo lije lishelwa lyakele lika matangwa amandondo akamwa ya 
Mbalaka, omo Shukulu Kalunga avashika, co vatumbamene mu cilombo, co omo 
Shukulu Kalunga avashika lalo, co vajalukilemo.  

21Visimbu vimo lishelwa lyakeleo kutunda ku cingwezi nakweta ku mutondo, co 
omo lishelwa lyatundileo ku mutondo vajalukilemo.  

22Nameme lishelwa lyakeleo matangwa avali, nambe ngonde, nambe mwaka, 
nambe simbu yakama, vanu va Isalele anga vatumbamene mu cilombo, 
kuvajalukilemo. Oloni omo lishelwa lyatundileo, co vajalukilemo. 

23Omo Shukulu Kalunga avashika, co vatumbamene mu cilombo, co omo Shukulu 
Kalunga avashika lalo, co vajalukilemo, co vononokele lishiko lije lyashikile 
Shukulu Kalunga kuli Mosesa.  

Kulava 10 

Malupembo a siliva 

1Shukulu Kalunga wendekele kuli Mosesa ngwendi,  

2 “Fula malupembo avali akupameyeya na siliva akewo akusanesa mbunga 
amolika nakujalwisa cilombo.  

3Omo vakaimba malupembo simbu yakama manene, co mbunga yoshe 
vakakungulukile kuli yove ku cikolo ca Mbalaka Mwakuliwanena.  

4Oloni nga lupembo valwimba lumolika, co vantwama na vakulunu va vikota vya 
va Isalele vakakungulukile kuli yove.  

5Oloni omo lwimba kashashutwiya, co miyati ije vatungilile mu ngangela 
vakakatuke mu cilombo.  

6Omo lwimba kashashutwiya simbu yamucivali, co miyati ije vatungilile mu 
mbwela vakakatuke mu cilombo. Ngecivene, akwimba kashashutwiya cikeco 
cikapwa cimweso cakujaluka mu cilombo.  

7Akukungulula mbunga yoshe amolika, mukaimbe malupembo, oloni kesi 
mukaimbe kashashutwiya.  

8Malupembo vakaembe lika kuli vana va Alone, vaka-kukombelela. “Lishiko eli 
likapwa lya ku myaka yoshe ku visemwa vyeni vya kulutwe.  

9Omo muli mu nzita mu lifuti lyeni, mukalyamena ku vitozi veni vaje 
valinakumilwisa, mukaimba malupembo kashashutwiya, co vakamyanuka kuli 
Shukulu Kalunga Njambi yeni, ngeci akamyamene ku vitozi veni.  

10Co a litangwa lyakujolela a Viwano vyeni vya Kutenama kwa Ngonde na a 
viwano vikwavo vya vunjambi ku simbu ije ivemika, mukaimba malupembo omo 
mwana milambu yeni ya kwenyeka na milambu yeni ya kulitombola, eci cikapwa 
canukiso ceni ku mesho a Njambi yeni. Yange Njapwa Kalunga Njambi yeni.” 

VaIsalele vajaluka mu cilombo 

11A litangwa lyamumakumi avali ku ngonde yamucivali mu mwaka wamucivali 
omo vanu va Isalele vanatundu laja mu Ingito, lishelwa lije lyafwikile akamwa ya 
Mbalaka Mwakuliwanena lyatundileo,  

12co vanu va Isalele vashangumukile vungenzi vwavo vwakutunda mu mambo ya 
Sinai. Co lishelwa lyemanene mu mambo ya Palane.  

13Co vashangumukile kuya omo Shukulu Kalunga washikile Mosesa.  

14Vaje vakele mwisi ya pandelo ya vuntwama vwa muyati wa Yunda valivangele 
kukatuka, mu mbunga yavo, co Nashone muna Aminandave wapwile ntwama.  

15Co mbunga ya muyati wa Isakale ntwama yavo wapwile Netanela muna 
Zuwale.  

16Co mbunga ya muyati wa Zembuloni ntwama yavo wapwile Elyave muna 
Helone.  

17Asinoni vasiwile Mbalaka, co vikota vya Ngeleshone na Melali, vaje vambatele 
Mbalaka, vakatukile nakuya.  



284 

©The Bible Society of Zambia, 2006. 

 

18Co kutundoo, vaje vakele mwisi ya pandelo ya vuntwama vwa muyati wa 
Luvena vakatukile nakuya mu mbunga yavo, co Elizule muna Shendeule ikeye 
wapwile ntwama.  

19Co mbunga ya muyati wa Simyoni ntwama yavo wapwile Shelumiyele muna 
Zulishandai.  

20Co mbunga ya muyati wa Ngande ntwama yavo wapwile Elyasafe muna 
Ndewele.  

21Asinoni cikota ca vaLevi ca Kohate vakatukile nakuya, vambatele vivala 
vyakujela. Co vaje vatwameneko vashimbikile Mbalaka Mwakuliwanena simbu 
vaKohate kanda vete.  

22Kutundoo, vaje vakele mwisi ya pandelo ya vuntwama vwa muyati wa Efalime 
vakatukile nakuya mu mbunga yavo, co Elishama muna Amihunde wapwile 
ntwama.  

23Co mbunga ya muyati wa Manase ntwama yavo wapwile Ngamalyele muna 
Pendazule.  

24Co ku mbunga ya muyati wa Mbenjemani ntwama yavo wapwile Avindane 
muna Ngilyone.  

25Akukotoka, vaje vakele mwisi ya pandelo ya vuntwama vwa muyati wa Ndani, 
vakevo vapwile vakumanesela ku vilombo vyoshe. Vakatukile nakuya mu 
mbunga yavo. Co Ahiyezele muna Amishandai wapwile ntwama yavo.  

26Mbunga ya muyati wa Ashele ntwama yavo wapwile Pangiyele muna Okelane.  

27Co ku mbunga ya muyati wa Nafetali ntwama yavo wapwile Ahila muna Enane.  

28Omu mukemwo muwafwile mangenzi a vanu va Isalele mu vimbunga vyavo, 
omo vakatukile nakuya.  

29Asinoni Mosesa wendekele kuli nyali yendi Hovave muna Yetolo kaMindyani 
ngwendi, “Ololo tulinakushangumuka kuya ku mutambela uje watumbwile 
Shukulu Kalunga ngwendi akatwanawo. Omwo ikeye wakulaesele vanu va Isalele 
ngeci vakakale mwamuvwa, ngecivene, tuye mumo nove, co yetu tukakulinga 
mwamuvwa.” 

30Oloni Hovave wamukumbulwile ngwendi, “Embwe, yange njilinakwiluka ku 
lifuti lyange lya cisemwa ku vavushoko vwange.” 

31Co Mosesa wamukumbulwile ngwendi, “Njakulombo kesi utuseze, omwo yove 
uzivuka kuje kutukatungila cilombo mu mambo, co wasa kututwamenenako 
ngila.  

32Nga tuya nove, co tukalipangela vyuma vyoshe vyavivwa vije vyakatwana 
Shukulu Kalunga.” 

Vanu vaIsalele vajaluka 

33Omo vanu va Isalele vatundile ku Sinai, munkinda wa Shukulu Kalunga, vendele 
matangwa atatu, co Cikasa ca Cikumiiyo ca Shukulu Kalunga cavatwamenenene 
kulutwe nakuvawanena mutambela wakutungila cilombo cavo.  

34Omo vatundile mu cilombo, co lishelwa lya Shukulu Kalunga lyakele akamwa 
yavo ku mutanya.  

35 Oshe aje acashangumukilile Cikasa ca Cikumiiyo kukatuka, Mosesa wendekele 
ngwendi, “Katuka, yove Shukulu Kalunga, shandola vitozi vove nakusheka vaje 
vakuzinda! “ 

36Co oshe aje acemanene Cikasa, co Mosesa wendekele ngwendi, “Iluka, yove 
Shukulu Kalunga ku vinaanga 1, 000 vya Isalele” 

Kulava 11 

Mutambela uvatumbwile Tambela 

1Vanu va Isalele vashangumukile kulinyenyetela kuli Shukulu Kalunga a vukalu 
vwavo. Co omo Shukulu Kalunga wazivileko, waluvalele, co watumine tuhya ali 
vanu. Co twashukumine mukati kavo twenyekele mutambela umo wa cilombo 
cavo nakweta ku shongo yaco.  

2Asinoni vanu va Isalele vatambekele kuli Mosesa ngeci avakwase, co Mosesa 
walombelele kuli Shukulu Kalunga, co tuhya twazimine.  

3Ngecivene, mwela uje vaulukile ngwavo “kwenyeka” omwo kuje vene tuhya twa 
Kalunga twashukumine mukati kavo.  

Mosesa aangula vantwama makumi atanu na avali 

4Co kwakele vanu vamo veka vaje vendele amo na vanu va Isalele. Vakevo 
vashungwiiye kulya situ, co vanu va Isalele navo vashangumukile kulinyenyeta 
ngwavo, “Tawe! Nga kutwawanako situ tai tulye!  

5Tunanuka visi twakele nakulya ngoco mu Ingito va kulanda, na vinende vya 
ngulu, na malasiya, na sapola ya mavundungulu, na sapola yeka na yeka yakunika 
mwamuvwa!  

6Oloni ololo nzili yetu inahu. Kukwesi vyeka vitulya vyai kuvanga maana lika a 
litangwa na litangwa! “ 

7Maana afwile ngwe vimbuto vya kasaku vyakutokoloka, cifwa cawo afwile ngwe 
lemba.  

8Vanu vaile nakuwakungulula nakuwalola a mamanya, nambe kuwatwa mu 
vin̄unju, co vawatelekele mu vindeo, nambe kuwalinga makende a kuhima. Co 
kuwamakela alifwile ngwe makende a kuhima akukumbasana na mazi a olive.  

9 Omo lime lyawililile mu cilombo a simbu ya vutsiki, co na maana lalo awile 
amolika na lime.  

10Co Mosesa wazivile kulinyenyeta kwa vanu va Isalele mu naanga yavo yoshe, 
munu na munu wemanene ku cikolo ca mbalaka yendi. Co Shukulu Kalunga 
waluvalele manene navo, na Mosesa lalo waluvalele.  

11Mosesa wendekele kuli Kalunga ngwendi, “Omwo vikajo walingila mwamuvi na 
ngamba yove? Omwo vikajo wanjanena moko yakwendesa vanu ava voshe?  

12Kesi yange njavatangele nambe kuvakita! Omwo vikajo wendekele ngwove 
vambate a nulo yove ngwe ndezi akambata mbututu a mavoko endi, uvatwale ku 
lifuti lije liwakulaesele kwana kuli vakukulwila vavo?  

13Kulijo njasa kuwana situ yakwana kuli vanu voshe ava? Omwo 
valinakulinyenyetela kuli yange ngwavo twane situ ngeci tulye.  

14Kunjasa kwendesa vanu voshe ava ange lika omwo citele eci cilema kutuvakana 
nzili yange!  

15Nga unjipangesa na cifwa cangacije, nga omu mukemwo muunjipangesela, 
omwo vikajo kuunjitsiila cimweja, ngeci kesi njimone tuyando?” 

16Co Shukulu Kalunga wendekele kuli Mosesa ngwendi, “Njikungulwile vakulunu 
va vanu va Isalele makumi atanu na avali vaje vanapumo mukupwa vantwama na 
vamyata akati ka vanu va Isalele, co ukavatwale kuli yange ku Mbalaka 
Mwakuliwanena ngeci vakemane amo nove kuje.  

17Co njikashelumuka nakwendeka nove kuje vene, njikavana moko ngeci 
mukalikwase kwendesa vanu vange kuukavanyungu ove lika embwe.  

18Co leka vanu va Isalele ngwove, ‘Lijeleseni nakulivwaesela cimweja omwo 
imene mukalya situ. Shukulu Kalunga nazivi kulinyenyeta kweni ngweni 
mushaka kulya situ ngwe omo mwakele nakuyilya ku Ingito. Ngecivene, Shukulu 
Kalunga akamyana situ, co mukailya vene.  

19Kumukali situ litangwa limo, nambe matangwa avali, nambe matangwa atanu, 
nambe matangwa likumi, nambe matangwa makumi avali embwe, 

20oloni mukailya ngonde yoshe yamutunu, noo mukayenukwa. Eci cikalingiwa 
omwo yeni munavyana Shukulu Kalunga ou ali akati keni, co munalinyenyetelele 
kuli ikeye ngweni omwo vikajo twatundilile mu Ingito! ‘ “ 

21Oloni Mosesa wendekele kuli Shukulu Kalunga ngwendi, “Vanu ava 
njilinakutwamenena vanapu 600, 000, co yove unendeka ngwove ukavana situ 
yakulya ngonde yoshe yamutunu. 

22Kuma vakavatsiila matanga a vingombe na vimanga ngeci vapwisemo, nambe 
vakavakungulwile visi voshe va mu mema a kalunga ngeci vakapwisemo ndi?” 

23Co Shukulu Kalunga wamukumbulwile ngwendi, “Kuma nzili yange yakala naa 
ayahwila ndi? Cooni ololo ukamona nga evi njinendeka vikalingiwa nambe 
kuvikalingiwa! “ 

24Ngecivene, Mosesa waile nakuleka vanu majwi aje endekele Shukulu Kalunga. 
Co wakungulwile vantwama makumi atanu na avali, wavemikile kuzengeleka 
Mbalaka.  

25Asinoni Shukulu Kalunga washulukile asi mu lishelwa nakwendeka na Mosesa. 
Co Shukulu Kalunga wanonele ku Munzinzime uje wakele ali Mosesa 
nakuupangezela ali vaje vantwama makumi atanu na avali. Omo Munzinzime 
wakele ali vakevo, vambulwile ngwe vaka-kwimanena, oloni kuyapwile simbu 
yakama.  

26Oloni vantwama vavali, Elendande na Mendande, vasalele mu cilombo, na 
vakevo vakele akati ka vaje vantwama vakevo kuvaile ku Mbalaka, oloni 
Munzinzime wakele ali vakevo, vambulwile vuka-kwimanena, omwo na vakevo 
lalo vakele akati ka vaje vantwama vavalavele.  

27Co mukwenje umo washatukilile kuli Mosesa nakumuleka ngwendi, 
“Elendande na Mendande valinakwambulula vuka-kwimanena mu cilombo.” 

28Ngecivene, Yoshwa muna Nune, uje wapwile mukwasi wa Mosesa wakwangula 
tunde ku vukwenje vwendi, wendekele kuli Mosesa ngwendi, “Shukulu, 
vavindike! “ 

29Oloni Mosesa wamukumbulwile ngwendi, “Kuma yove unjizivila lifuwa ndi? 
Capandele ngeci Shukulu Kalunga aake Munzinzime wendi ali vanu vendi voshe 
ngeci voshe vapwe ngwe vaka-kwimanena! “ 

30Asinoni Mosesa na vaje vantwama va Isalele velukile mu cilombo.  

Shukulu Kalunga atuma makokwa 

31Vwasi-vwasi Shukulu Kalunga watumine lihunzi lyanenele makokwa kutunda 
mu mema a kalunga, co vakele nakupululwila kuzengeleka cilombo na ku 
mitambela yoshe nomu-nomu. 

32Ngecivene, vanu vakatukile nakukwata makokwa litangwa lyoshe lije na vutsiki 
vwoshe, na alikaki lalo. Naumo wai wakwatele amandondo kuvanga makilo 
likulukazi a munu na munu. Co vavativile nakuvashanda kuzengulwisa cilombo 
coshe.  

33Oloni omo simbu kanda vacimanese kulya situ, co Shukulu Kalunga waluvalele 
na vanu nakutuma mushongo wakulitambwisa akati kavo.  

34Ngecivene, mutambela uje vautumbwile ngwavo, Kimbelote-hatova 
“Vimbumbo vya Mashungu,” omwo kukekwo kuvatsindile vanu vaje vakele na 
lishungu lya situ.  

35Co vanu vajalukile nakuya ku Hazelote kuje vatungile cilombo cavo.  

Kulava 12 

Milyamu vamunyanyamesa 

1Milyamu na Alone vafweyele Mosesa omwo wambatele munakazi wa kaKushe.  

2Co vendekele ngwavo, “Kuma Shukulu Kalunga wendekele muli Mosesa lika ndi? 
Kuma kendekele lalo na muli yetu ndi?” Co Shukulu Kalunga wazivile vije 
vendekele.  

3Mosesa wapwile munu wa kulikeesa kutuvakana vanu voshe ano asi.  

4Vwasi-vwasi Shukulu Kalunga wendekele kuli Mosesa na Alone na Milyamu 
ngwendi, “Ijeni kuno ku Mbalaka Mwakuliwanena yeni voshe muvutatu vweni.” 
Co voshe muvutatu vwavo vaileko.  

5Asinoni Shukulu Kalunga washelumukilile mu manda ya lishelwa, wemanene ku 
cikolo ca Mbalaka, wasanene Alone na Milyamu. Co voshe vavali vaile kulutwe.  

6Co Shukulu Kalunga wendekele ngwendi, “Njitolilileni evi njendeka! Nga kwali 
muka-kwimanena akati keni, yange Kalunga njilisholola kuli ikeye mu cimona 
nakwendeka nendi mu njozi,  

7 oloni kesi ngoco na ngamba yange Mosesa. Ikeye wapwa wa kulongwa, 
njinamwana moko ya vanu vange voshe va Isalele.  

8Co njikendeka nendi citona-mesho kesi mu tusau embwe, na ikeye namono laja 
cifwa cange! Omwo vikajo kumwesi na lyova akufweya ngamba yange Mosesa?” 

9Shukulu Kalunga waluvalele manene navo, ngeci watundile kuli vakevo.  

10Co omo lishelwa lyatundile a Mbalaka, kengeni Milyamu wakele na mushongo 
wa mbumba. Omo Alone wamukengele wamwene ngeci ali na mbumba,  

11Co wendekele kuli Mosesa ngwendi, “Mwane shukulu yange, kesi utuhise 
omwo tunalingi vya vulema nomu lalo tunalingi vuvi.  

12Kesi utave ndokazi yetu apwe ngwe mutsi nambe ngwe mwana uje navolela 
mwimo lya vaina embwe.” 

13Ngecivene, Mosesa walombelele kuli Shukulu Kalunga ngwendi, “Njakulombo 
yove Njambi ngwange umukangwise! “ 

14 Oloni Shukulu Kalunga wakumbulwile Mosesa ngwendi, “Nga ishe 
namwawilile, nga nakala matangwa atanu na avali na shwamwa ndi? Ngecivene, 
mutuwiseni akale anja ya cilombo matangwa atanu na avali, co kutundoo mwasa 
kumwilwisilamo lalo.” 

15Milyamu vamutuwisile mu cilombo matangwa atanu na avali, co vanu kuvasele 
kujalukamo noo Milyamu welukile.  

16Asinoni vanu vaIsalele vatundile ku Hazelote, vakashimbikile cilombo cavo mu 
mambo ya Palane.  

Kulava 13 

Vaka-kunenga lifuti lya Kanana 
(Kwi 1:19-33) 

1Shukulu Kalunga wendekele kuli Mosesa ngwendi,  

2 “Ku miyati eyi likumi na ivali angula ku muyati umo na umo ntwama umolika 
ngeci uvatume vakanenge lifuti lya Kanana, eli njilinakulyana kuli vanu va 
Isalele.” 

3Co Mosesa wavatumine oku vacili mu mambo ya Palane ngwe ku lishiko lya 
Shukulu Kalunga. Co voshe ava vapwile vantwama va Isalele.  

4Ku muyati wa Luvena ntwama wapwile Shamwa muna Zakale,  

5ku muyati wa Simyoni ntwama wapwile Shafete muna Holi,  

6ku muyati wa Yunda ntwama wapwile Kalembi muna Njefune,  

7ku muyati wa Isakale ntwama wapwile Ingale muna Yosefa,  

8ku muyati wa Efalime ntwama wapwile Hosheya muna Nune,  

9ku muyati wa Mbenjemani ntwama wapwile Paliti muna Lafu,  

10ku muyati wa Zembuloni ntwama wapwile Ngandiyele muna Sondi,  

11ku muyati wa Manase ntwama wapwile Ngandi muna Susi,  

12ku muyati wa Ndani ntwama wapwile Amiyele muna Ngemali,  

13ku muyati wa Ashele ntwama wapwile Sesule muna Mikaele,  

14ku muyati wa Nafetali ntwama wapwile Nambi muna Vofesi,  

15ku muyati wa Ngande ntwama wapwile Ngewele muna Maki.  

16Ava vakevo vantwama vaje Mosesa wavatumine nakunenga lifuti lya Kanana. 
Co Mosesa watengulwile lizina lya Hosheya muna Nune kupwa Yoshwa.  

17Omo Mosesa wavatumine nakunenga lifuti lya Kanana, co wendekele kuli 
vakevo ngwendi, “Lamateni ngila ya ku kunto ije iya ku mutambela wa lifuti lya 
ku mbwela ya Kanana, co lamateni ku lifuti lya malundu.  

18Ngecivene, mukamone lifuti lyafwa vati, na vanu vakalamo vali na nzili nambe 
vakuzeya, nambe vavandondo nambe vavangi.  

19Co mukamone vati lifuti mulyafwa, nga lyalivwa nambe lyalivi, nambe vanu 
vamwo vatunga membo avo mu vilombo nambe mu vimpaka.  

20Co mukamone ngeci nga livu lyamwo lyapwa lya vwilo nambe kulyesi na vwilo, 
nambe nga mwakala shwata nambe yaimo. Co mukambate vushuka vuje 
vwakalamo.” Eyi ikeyo yapwile simbu yakushangumuka kuhya kwa mikolovozi 
ya vushuka vwa vinyu.  

21Ngecivene, vaje vanu vaile, co vakanengele lifuti kutunda mu Mambo ya Zine 
mu mbwela kweta na ku Lehombe, kuyehi na Cikolo ca Hamate ku kunto.  

22Akulivanga vaile ku lifuti lya mu mbwela, co vetele ku Hevelone, kuje kwakele 
cikota ca Ahimane, na Sheshai, na Talemai, vatekulwila va makisi-kisi vaje 
vavatumbwile ngwavo va Anakime. Co limbo lya Hevelone likelyo lyapwile 
lyakulivanga kulitunga, omo kwetile myaka itanu na ivali asinoni vatungile Zoane 
mu Ingito.  

23Co vetele mu Cana ca Eshekole vajokwele munango uje wakele na likasha-
kasha limolika lya vwa mikolovozi ya vushuka vwa vinyu, co likelyo lyalemene 
manene ngeci valyambatele vanu vavali a muweti. Co vakevo lalo vezile na 
mapomingilanete, amo na mikuyu.  

24Mutambela uje vautumbwile ngwavo Cana ca Eshekole omwo yalije likasha-
kasha lya mukolovozi wa vushuka vya vinyu livajokwele vanu va Isalele kuje.  

25Co omo matangwa makumi awana ahwile, velukile kutunda kukunenga lifuti.  

26Vezile kuli Mosesa na Alone, na ku mbunga yoshe ya vanu va Isalele ku 
Kandeshe mu mambo ya Palane. Co vambulwile vukaleo vwoshe kuli Mosesa na 
Alone na ku mbunga ya vanu va Isalele nakuvasholwela vushuka vwa mu lifuti 
lije.  

27Co valekele Mosesa ngwavo, “Tunakanengele mu lifuti muje muwatutumine, 
tunakawana ngeci likelyo linapu lya vufuko na vwilo nevi vyakujenekamo vyai, 
co ovu vukevwo vushuka vwamwo.  

28Oloni vaje vanu vakalamo vapwa vaka-nzili manene, na vinganda vyavo 
vyakama manene, vyakala mu vimpaka vyakukola manene. Vunene, 
twakamwene lalo vatekulwila va Anakime vakevo makisi-kisi vakala muje.  

29VaAmaleke vakala mu mbwela ya lifuti lya Kanana, co vaHiti, na vaNjevushi, na 
vaAmoli vakala mu lifuti lya malundu, co vaKanana vakala ku Mema a kalunga a 
Menditelenyani na ku ngenge ya Ndonga ya Yondau.” 

30Asinoni Kalembi wolwesele vanu vakele nakulinyenyetela kuli Mosesa, co 
wendekele ngwendi, “Tuyeni tujaluke ano tukatambule lifuti likapwe lyetu, 
omwo tuli na nzili yakuvafungulula.” 

31Oloni vaje vanu vaile na Kalembi vendekele ngwavo, “Embwe! Yetu kutwasa 
kuya nakulwa omwo vaje vanu vali muje vali na nzili manene kutuvakana yetu.” 

32Ngecivene, vashandwele vukaleo vwavuvi vwa makuli akati ka vanu va Isalele a 
lifuti lije livakanengele. Co vakevo vendekele ngwavo, “Lifuti lije litunakanengele 
kulyesi na vwilo vwakumenesa vyakulya vyakuyoyesa vaje vatungamo. Vanu 
voshe twakawanene muje vapwa vakutunuka lika.  

33 Twamwene lalo makisi-kisi kuje, vatekulwila va Anake. Co twalimwene 
vundondo ngwe tu vimbimba ku mesho avo.” 

Kulava 14 

Kulinyenyeta kwa vanu va Isalele 

1Mbunga ya vanu va Isalele valilile vutsiki vwoshe omwo ya vukalu vwavo.  

2Co valinyenyetelele kuli Mosesa na Alone. Asinoni mbunga yoshe vendekele 
ngwavo, “Tawe! Nga capwile mwamuvwa manene kutsila mu Ingito nambe 
ngano muno mu mambo!  

3Omwo vikajo Shukulu Kalunga natunenela muno mu lifuti ngeci tutse ku nzita? 
Vanakazi vetu na vana vetu vakavafungulula. Kuma kutwasa kwiluka ku Ingito 
ndi?” 

4Ngecivene, valyendekesele umo na mukwavo ngwavo, “Twanguleni ntwama 
ngeci atwilwise ku Ingito! “ 

5Asinoni Mosesa na Alone vakulamene asi ku mesho a mbunga yoshe ya vanu va 
Isalele vaje vakungulukilile kuje.  

6Co Yoshwa muna Nune, na Kalembi muna Njefune, vaje vakele akati ka vaje 
vakanengele lifuti, vatavwile vuzalo vwavo mukuviilila.  

7Vendekele ku mbunga yoshe ya vanu va Isalele ngwavo, “Lije lifuti 
tunakanengele lyapwa lifuti lyalivwa manene.  

8Nga Shukulu Kalunga atava, co akatutwala mu lifuti lije nakutwanalyo, lifuti lije 
lya vufuko na vwilo nevi vyakujenekamo vyai.  

9 Oloni kesi mutengulukile Shukulu Kalunga nambe kesi mutewe vanu vali muje. 
Tukavafungulula omwo Shukulu Kalunga ali netu, ikeye wafungulwile vinjambi 
vaje vavakulaelele, ngecivene, kesi muvazivile lyova embwe.” 

10Oloni mbunga yoshe vendekele ngwavo, “Tuvasheni mamanya! “ Oloni omo 
vakasumukile, kengeni, kuvyazima kwa vumpau vwa Shukulu Kalunga 
kwasholokelele vanu voshe va Isalele ku Mbalaka Mwakuliwanena.  

Mosesa aakwila vanu va Isalele kuli Njambi 

11Shukulu Kalunga wendekele kuli Mosesa ngwendi, “Visimbu vingai vanu ava 
vakanjishaula? Co lalo visimbu vingai vakavyana kunjikulaela nameme vamwene 
vikomokeso vyoshe vije njalingile akati kavo?  

12Njikavatumina mushongo wakulitambwisa nakuvanyongesa, oloni yove 
njikakupwisa muyati wakama wa nzili kutuvakana vakevo! “ 

13Oloni Mosesa wendekele kuli Shukulu Kalunga ngwendi, “Yove Shukulu 
Kalunga watundisile vanu ava mu Ingito na nzili yove. Co omo vaka-Ingito 
vakaziva vije viwulinga kuli vanu vove,  

14co vakevo vakambulula kuli vanu ava vakala mu lifuti lino. Omwo vanazivi laja 
ngwavo yove Shukulu Kalunga uli netu, omwo yove Shukulu Kalunga 

tukakumono mesho na mesho, na lishelwa lyove likemana akamwa yetu. Co yove 
lalo ukatwama kulutwe lwetu mu manda ya lishelwa ku mutanya na mu manda 
ya tuhya ku vutsiki.  

15Oloni nga ukatsiya vanu voshe ava mu simbu imo, co vanu voshe vaje vazivile 
lutsimo lwove vakendeka ngwavo, 

16’ Shukulu Kalunga natsiila vanu vendi mu mambo omwo nonwa kuvatwala mu 
lifuti lije wavakulaesele kuvanalyo, mukemwo navatsiila mu mambo? ‘ 

17Cooni ololo Shukulu Kalunga njikulomba ngwange tumwese nzili yove, co linga 
evi viwatukulaesele omwo wendekele ngwove,  

18 ’ Yange Kalunga kunjesi kuluvala vwasi embwe. Njashula na cizemo cije kucesi 
kutenguluka nakusambesa vuvi vwavo nakutengulukila kwavo. Oloni 
kunjikonwa kunyanyamesa vana na vatekulwila a vuvi vwa vaishavo ku cisemwa 
camucitatu neci camuciwana.’  

19 Ngecivene, Shukulu Kalunga, ngwe ku vukama vwa cizemo cove cije kucesi 
kutenguluka, njakulombo ngwange, sambesa vuvi vwa vanu ava, ngwe 
muwavasambesele simbu ije vatundile mu Ingito kweta na lelo lino.” 

20Co Shukulu Kalunga wamukumbulwile ngwendi, “Njinavasambesa, ngwe 
muunalombo. 

21Oloni njikuleka ngwange mwa vushunga vene omo yange njayoya, co na 
vumpau vwange vwashula asi oshe,  

22naumo wai wa ali vanu ava akamona lifuti lije. Vakevo vamwene ceke ca 
vumpau vwa ku mesho ange na vikomokeso vije njalingile mu Ingito na mu 
mambo, oloni vanjesekele visimbu likumi, co vavyanene kunjononoka.  

23 Co nalumo lwai vakakovela mu lifuti lije njalikulaesele kuli vakukulwila vavo. 
Naumo wai wa ali ava vananjishaula akamona lifuti lije,  

24 kuvanga ngamba yange Kalembi omwo ikeye ali na viyongola vyeka, co ikeye 
wapwa wa kulongwa. Njikamutwala mu lifuti lije lyakanengele, co vatekulwila 
vendi vakashwana lifuti lije mu vyana vyalyo mwakala vaAmaleke na vaKanana.  

25Ilukeni imene muye mu mambo ku mutambela wa Linema lya Akava.” 

Shukulu Kalunga ahisa vanu akulinyenyeta kwavo 

26Shukulu Kalunga wendekele kuli Mosesa na Alone ngwendi,  

27 “Visimbu vingai ava vanu vaka-vuvi vakalinyenyetela kuli yange? Njazivi 
kulinyenyeta kwavo!  

28Valeke ngwove, ‘Mwa vushunga njilisinga omwo yange njayoya, njikalinga kuli 
yeni ngwe muje mumunalombo. Yange Kalunga, njinendekamo.  

29 Mukatsa, co mivila yeni ikalala muno mu mambo, omwo munalinyenyetela kuli 
yange, naumo wai uje natuvakana myaka makumi avali akakovela mu lifuti lije.  

30Naumo wai akovela mu lifuti lije njamikulaesele kumyanalyo, kuvanga lika 
Kalembi muna Njefune, na Yoshwa muna Nune.  

31Yeni mwendekele ngweni vana veni vakavafungulula, oloni yange njikavatwala 
mu lifuti lije limwavyanene, co likelyo likapwa lifuti lyavo.  

32Oloni yeni, mukatsila muno mu mambo.  

33 Co vana veni vakapwa tunyungi, vakendangana mu mambo myaka makumi 
awana, vakayanda omwo kukulaela kweni, kuvanga noo yeni voshe munatsi 
njwa.  

34Ngwe kulava matangwa makumi awana aje mwakanengele lifuti, ngecivene, 
mukayanda myaka makumi awana omwo vilinga vyeni vyavivi. Litangwa limo 
linapu mwaka umo, co matangwa makumi awana anapu myaka makumi awana. 
Co mukanjizivuka akumilwisa.  

35Njilisinga ku mbunga eyi yaivi, voshe vananjikungulukila muno mu mambo 
nakunjilwisa. Voshe vakanyongelamo, co mukemwo lalo muvakatsila. Yange 
Kalunga, njinendekamo.’” 

36Vanalume vaje vatumine Mosesa kunenga lifuti, vakevo vaje velukile nakunena 
vukaleo vwa makuli vuje vwalingisile mbunga yoshe kulinyenyetela kuli Shukulu 
Kalunga.  

37Co vaje vaka-kunenga vanenele vukaleo vwa makuli vwa lifuti lije, vakevo vene 
vatsile ku mushongo wakulitambwisa.  

38Oloni Yoshwa muna Nune, na Kalembi muna Njefune, vakevo lika vasaleleo, 
akati ka vaje vanalume likumi na vavali vaile nakunenga lije lifuti.  

VaIsalele vonwele kukovela mu lifuti omwo kuvononokele 
(Kwi 1:41-46) 

39Omo Mosesa walekele vaIsalele vije vyendekele Shukulu Kalunga, co valilile 
manene.  

40Co alikaki mutondo-tondo vaile ku lifuti lya malundu. Vendekele ngwavo, 
“Tunalingi vuvi. Tuya ku mutambela uje watukulaesele Shukulu Kalunga.” 

41Oloni Mosesa wendekele ngwendi, “Omwo vikajo kumwesi nakwononoka 
kushika kwa Shukulu Kalunga? Kumukahyana embwe!  

42Kesi muyeko omwo Shukulu Kalunga kesi neni, vitozi veni vakamifungulula.  

43Omwo kulutwe lweni kuli vaAmaleke, na vaKanana, mukatsila mu nzita. Omwo 
mwavyana kukavangeya Shukulu Kalunga, co kakakala neni embwe.” 

44Nameme ngoco vakevo vakakateyeye kuya mu lifuti lya malundu, oloni nambe 
Mosesa nameme Cikasa ca Cikumiiyo ca Shukulu Kalunga, kuvatundile mu 
cilombo embwe. 

45VaAmaleke na vaKanana vaje vakele mu lifuti lya malundu vashelumukile 
nakulwisa vaIsalele nakuvafungulula, co vavashekele na ku Holema.  

Kulava 15 

Mashiko aa kukombelela 

1Shukulu Kalunga wendekele kuli Mosesa ngwendi,  

2 “Leka vanu va Isalele ngwove, omo mukakovela mu lifuti lije linjikamyana.  

3Mukalambula milambu ya kwenyeka nambe kukombelela kuli Shukulu Kalunga, 
ngombe wa nkomba, nambe lijamba lya manga. Nambe manga, nambe membe, 
mukushulisa milambu ya cisingo, nambe milambu ya cizango, nambe ya viwano 
vije vemika, co vweko vwavuvwa vwa milambu eyi ya vyakulya vukavwaelelesa 
Shukulu Kalunga.  

4Co woshe uje akakombelela manga nambe membe kupwa mulambu wa 
kwenyeka kuli Shukulu Kalunga, napande kutwala kilo imo ya vunga vwavuvwa 
vwakuseneta vwakukumbasana na mazi a olive kupwa mulambu wa vimbuto vya 
vinona.  

5Co akatwale lita imo ya vinyu ngwe ku muna manga umo na umo kupwa 
mulambu wa vyakunwa wakwaka a milambu ya kwenyeka nambe wa 
vyakukombelela.  

6Omo akakombelela lijamba lya manga, akatwale makilo avali a vunga vwavuvwa 
vwakuseneta vwakukumbasana na lita imo na litambelo lya mazi a olive. Co 
akavilambule kupwa mulambu wa vimbuto vya vinona, 

7amolika na lita imo na litambelo lya vinyu kupwa mulambu wa vyakunwa, co 
vweko vwavuvwa vwa vin̄ombelo evi vukavwaelelesa Shukulu Kalunga.  

8Omo akalambula ngombe wa nkomba kuli Shukulu Kalunga kupwa mulambu wa 
kwenyeka, nambe n̄ombelo ya kushulisa cisingo, nambe mulambu wa 
kulitombola,  

9akatwale makilo atatu a vunga vwavuvwa vwakuseneta vwakukumbasana na 
malita avali a mazi a olive kupwa mulambu wa vimbuto vya vinona,  

10amo na malita avali a vinyu. Co vweko vwavuvwa vwa n̄ombelo eyi 
vukavwaelelesa Shukulu Kalunga.  

11 “Omu mukemwo mumukalinga omo mukalambula ngombe wa nkomba umo, 
nambe lijamba lya manga umo, nambe muna manga umo, nambe muna membe 
umo.  

12Mukalinga ngeci ngwe ku vungi vwa vimuna ava, co mukemwo mumukalinga a 
umo na umo kupwisa ku vungi vwavo.  

13VaIsalele voshe vakalinge vyuma evi mu ngila eyi vene omo vakalambula 
mulambu wa vyakulya, co vweko vwavuvwa vwa mulambu ou wa vyakulya 
vukavwaelelesa Shukulu Kalunga.  

14Ku visemwa vyeni vyoshe vikaija kulutwe omo muka-kwija nambe munu 
woshe-iwoshe uje alinakukala akati keni ashaka kulambula mulambu wa 
vyakulya, vweko vwavuvwa vuvwaelelesa Shukulu Kalunga, napande kunyunga 
mashiko awa.  

15Co mbunga yoshe vakakale na vizilika vimolika, kuli yeni na kuli muka-kwija 
uje alinakukala akati keni. Evi vikevyo vizilika vya ku myaka yoshe mu visemwa 
vyeni vyoshe. Neni na vaka-kwija munapu mumolika ku mesho a Shukulu 
Kalunga.  

16 Co kukakale lishiko limolika na vilongesa vimolika kuli yeni na kuli muka-kwija 
uje alinakukala akati keni.” 

17Shukulu Kalunga wendekele kuli Mosesa ngwendi,  

18 “Endeka kuli vanu va Isalele ngwove, omo mukakovela mu lifuti lije 
linjimitwala,  

19co cikapwa ngeci omo mukalya vyakulya vya mu lifuti lije mukakombelela 
n̄ombelo kuli Shukulu Kalunga.  

20Omo mukatika makende a vunga vwakulivanga vwa ku vimbuto vyaviha, co 
mutambela wa mukasha wa makende wakulivanga mukautwale ngeci ukapwe 
mulambu wakama kuli Shukulu Kalunga.  

21Ku visemwa vyeni vyoshe vya kulutwe, mukakombelela n̄ombelo eyi kuli 
Shukulu Kalunga ya makende eni akulivanga kutika.  

Vin̄ombelo vya vuvi vwa ku nzimba 

22 “Oloni nga munu ali ku nzimba onwa kunyunga mashiko aje ashikile Shukulu 
Kalunga kuli Mosesa,  

23tunde a litangwa lije Shukulu Kalunga waanene mashiko, kutwala ku visemwa 
vyeni vya kulutwe,  

24nga calingiwile ku nzimba ya mbunga, co mbunga yoshe vakakombelele muna 
ngombe wa nkomba kupwa mulambu wa kwenyeka. Co vweko vwavuvwa vwa 
mulambu ou vukavwaelelesa Shukulu Kalunga. Amo na mulambu ou wa 
kwenyeka, co vakalambule mulambu wa vimbuto vya vinona, na mulambu wa 
vinyu, ngwe ku lishiko. Co lalo vanapande kulambula lijamba lya membe kupwa 
mulambu wa a vuvi.  

25Co muka-kukombelela akaambesa mbunga ya vanu va Isalele nakuvasambesa 
omwo mulonga unapwile wa ku nzimba, co vakevo vanatwala n̄ombelo yavo ya a 
vuvi ngwe n̄ombelo ya vyakulya kuli Shukulu Kalunga omwo nzimba yavo.  

26Co mbunga yoshe ya vanu va Isalele, na vaka-kwija vaje valinakukala akati kavo 
vakavasambesa, omwo vacilingile ku nzimba.  

27 “Nga munu alingila vuvi ku nzimba, co ikeye akakombelele muna membe wa 
lwavo wa mwaka umolika kupwa n̄ombelo ya a vuvi.  

28 Co kuje ku mutula muka-kukombelela akajelesa uje munu navulumuna 
mulonga wa ku nzimba, co vakamusambesa.  

29Mukakala na lishiko limolika kuli uje avulumwina ku nzimba nambe kaIsalele, 
nambe muka-kwija uje alinakukala akati kavo.  

30”Oloni munu woshe uje alinga vuvi na kapopolwezi, nambe kaIsalele, nambe 
muka-kwija, ali na mulonga wa kushaula Shukulu Kalunga, co vakamutsiye,  

31omwo nombwanesa vije vyendekele Shukulu Kalunga, co najomboka lishiko 
lyendi.” 

Munu ombwanesa Litangwa Lyakuhwima 

32Omo vanu va Isalele vakele mu mambo, vawanene munalume umo wakele 
nakucava vitale a Litangwa Lyakuhwima.  

33Co vaje vamuwanene alinakucava vitale vamutwalele kuli Mosesa na Alone na 
ku mbunga yoshe ya vanu va Isalele,  

34co vamunyungilile mu njuvo omwo kanda vayongole mwakumulingila.  

35Co Shukulu Kalunga wendekele kuli Mosesa ngwendi, “Munu ou napande kutsa, 
mbunga yoshe vamutwale anja ya cilombo vakamwashe mamanya.” 

36Ngecivene, mbunga yoshe vamutuwisile anja ya cilombo, co vamwashele 
mamanya watsile, ngwe muje mwashikile Shukulu Kalunga kuli Mosesa.  

Mashiko akukuta vinzombo ku vuzalo 

37Co Shukulu Kalunga wendekele kuli Mosesa ngwendi,  

38 ”Endeka kuli vanu va Isalele ngwove, tungileni vinzombo ku mikundwilo ya 
vuzalo vweni, co akeniho mukole wakuzivuluka a nzombo imo na imo, mukalinga 
ngeci ku visemwa vyeni vyoshe vya kulutwe. 

39Vinzombo evi vikevyo vikamyanukisa mashiko ange oshe, co mukawononoka, 
kumukatengulukila lalo kweka kutunda kuli yange nakukava vizango vyeni na 
mashungu eni. 

40Asinoni mukanuka nakwononoka mashiko ange oshe, co mukapwa vakujela 
kuli Njambi yeni.  

41Yange njapwa Kalunga Njambi yeni njamitundisile mu Ingito kupwa Njambi 
yeni, yange njapwa Kalunga.” 

Kulava 16 

Kola na Ndatane na Avilame vatengulukila Mosesa 

1 Kola muna Izehale wa ku naanga ya Kohate ku cikota ca Levi. Ikeye 
walipandakanene na vanalume vatatu va ku muyati wa Luvena, Ndatane, na 
Avilame vana va Elyave, na Oni muna Pelete.  

2Watengulukilile vuntwama vwa Mosesa amo na vakwavo vaIsalele 250 
vantwama vakwanguka mu mbunga va lutsimo lwaluvwa.  

3Co vakungulukile kulwisa Mosesa na Alone, vendekele kuli vakevo ngwavo, 
“Yeni vantwama muli na kulyalesa manene! Mbunga yoshe eyi yapwa yakujela, 
co Shukulu Kalunga lalo ali netu voshe. Ngecivene, omwo vikajo munalyana yeni 
vavenya vuntwama akamwa ya mbunga ya Shukulu Kalunga?” 

4Omo Mosesa wavizivile, walyumbilile asi, co walombelele.  

5Asinoni wendekele kuli Kola na ku mbunga yendi ngwendi, “Imene mutondo 
Shukulu Kalunga akatumwesa vaje vanapu vendi na vaje vanajele, co 
akavashwenyesa kuyehi nendi, ngeci vaje vakaangula akavashwenyesa kuyehi 
nendi.  

6Imene mutondo yove na mbunga yove yoshe mukambata vikango,  

7co mukakeo tuhya, na insense, co mukavitwale ku mutula, co uje munu 
yakaangula Shukulu Kalunga ikeye akapwa wakujela. Yeni vana va Levi, yeni 
vene, mwapwa vaka-kulyalesa manene.” 

8Co Mosesa wendekele lalo kuli Kola ngwendi, “Ololo tolilileni yeni vaka-cikota ca 
Levi! 

9Kuma munayongola ngweni cinapu cuma cacindondo, omo Njambi ya Isalele 
namyangununa mu mbunga ya Isalele, ngeci yeni mwase kushwenya kuli ikeye 
nakupanga vipangi mu Mbalaka Mwakuliwanena nakwimana ku mesho a 
mbunga nakuvapangela ndi?  

10Ikeye namishwenyesa kuyehi nendi, yove na vandolome vove voshe vaka-
cikota ca Levi, oloni yeni mulinakushaka kwambata vipangi vya vuka-
kukombelela lalo.  

11Ngecivene, yove na mbunga yove yoshe mwalikungulwile nakutengulukila 
Shukulu Kalunga, cooni Alone ikeye iyajo ngeci mulinyenyetele kuli ikeye?” 

12Asinoni Mosesa wasanene Ndatane na Avilame vana va Elyave, oloni vakevo 
vendekele ngwavo, “Yetu shetu kutwijako!  

13Kuma kucapwilemo omo watutundisile mu lifuti lyalivwa lya vwilo, nevi 
vyakujenekamo vyai nakututsiila muno mu mambo ndi? Co ucishaka lalo 
kulipwisa yove vavenya mwene yetu ndi?  

14Co lalo kuwatunenele mu lifuti lyalivwa lya vwilo nevi vyakujenekamo vyai, 
nambe kutwana mahya na vitungu vya mikolovozi ya vushuka vwa vinyu ngeci 
vipwe vushwana vwetu. Yove wayongola ngwove wasa kufwika mesho a vanu 
ava ndi? Yetu shetu kutwijako! “ 

15Co Mosesa waluvalele manene ngeci wendekele kuli Shukulu Kalunga ngwendi, 
“Shukulu Kalunga kesi utambule n̄ombelo yavo. Nacimo cai yange njaviisile kuli 
vakevo, kunjambatele nambe cimulu cavo umo.” 

16Mosesa wendekele kuli Kola ngwendi, “Imene yove na mbunga ya vanu vove 
250 munapande kwija ku Mbalaka Mwakuliwanena, na Alone lalo nendi 
akakaleko.  

17Co munu na munu akambate cikango cendi ca tuhya, nakwakao insense, co 
akavitwale ku mutula.” 

18Ngecivene, munu na munu wambatele cikango cendi, co waakeleo manungu a 
tuhya na insense, co vemanene ku cikolo ca Mbalaka Mwakuliwanena amo na 
Mosesa na Alone. 

19Asinoni Kola wakungulwile mbunga yoshe, nakuvyana Mosesa na Alone kuje ku 
cikolo ca Mbalaka Mwakuliwanena. Co vwasi-vwasi vumpau vwa Shukulu 
Kalunga vwasholokele ku mbunga yoshe,  

20co Shukulu Kalunga wendekele kuli Mosesa na Alone ngwendi, 

21 “Lyangunukeni na mbunga oyo ngeci njivanyongese ano vene.” 

22Oloni Mosesa na Alone valyumbilile asi, co vendekele ngwavo, “Yove Njambi, 
yove wapwa nsina ya vanu voshe. Nga munu umo alinga vuvi, co yove uluvala na 
mbunga yoshe ndi?” 

23Co Shukulu Kalunga wendekele kuli Mosesa ngwendi,  

24 “Leka mbunga ya vanu vashondoloke ku vimbalaka vya Kola, na Ndatane, na 
Avilame.” 

25Co Mosesa wakatukile waile kuli Ndatane na Avilame, co vantwama va Isalele 
vamukavele.  

26Co wendekele ku mbunga ya vanu ngwendi, “Shondolokeni ku vimbalaka vya 
vanu ava vavavi kesi mukwate ku cuma cimo cakundama kuli vakevo kutewa 
neni mukanyonga omwo ya vuvi vwavo.” 

27Ngecivene, vashondolokele ku vimbalaka vya Kola, na Ndatane, na Avilame. Co 
Ndatane na Avilame vatuukile vemanene ku vikolo vya vimbalaka vyavo, amo na 
vanakazi vavo na vana vavo.  

28Co Mosesa wendekele ku mbunga ya vanu ngwendi, “Eci cikamizivukisa ngeci 
kuma Shukulu Kalunga ikeye nanjitumu kulinga vyuma evi vyoshe, kesi yange 
vavenya njalilingilavyo embwe.  

29Nga ava vanu vatsa ngwe muvakatsi vanu voshe kunyanyamesa kumo 
kwakutunda kuli Njambi, co zivukeni ngweni Shukulu Kalunga kanjitumine.  

30Oloni nga Shukulu Kalunga alinga cuma cimo caciha, co nga livu lyashama 
nakuvaleula amo na vufuko vwavo vwoshe, ngeci vakevo vaye mu vukalo vwa 
vatsi oku vacili nakuyoya, co yeni mukazivuka ngeci kuma vanu ava vakevo 
vanashaula Shukulu Kalunga.” 

31Omo wamanesele vene kwendeka majwi awa oshe, co livu lije emanene 
Ndatane na Avilame lyatavukile nakwishama,  

32livu lyeshamene nakuvaleula na naanga yavo yoshe, amolika na vavushoko va 
Kola na vufuko vwavo vwoshe.  

33Ngecivene, vaile vutona ku vukalo vwa vatsi, amo na vufuko vwavo vwoshe. 
Asinoni livu lyavafwikile, vanyongele voshe.  

34Vanu voshe va Isalele vaje vakele kuje vatewele omo vazivile kuteta kwavo. Co 
vatambekele ngwavo, “Teweniko! Kutewa netu lalo livu likatuleula! “ 

35Asinoni Shukulu Kalunga watumine tuhya, co twenyekele vaje vanalume 250 
vaje vakombelelele insense.  

Vikango vya tuhya 

36Shukulu Kalunga wendekele kuli Mosesa ngwendi,  

37 “Leka Elyazale muna Alone muka-kukombelela atundise vikango vya vunengu 
a tuhya, co ashandanganene tuhya kulyala, omwo vije vikango vya tuhya vyapwa 
vyakujela.  

38Co vikango vya vanu vaje vavanatsiile omwo vuvi vwavo vakavifule 
nakuvipasha ngeci vipwe vyakufwika a mutula omwo vavikombelele kuli 
Shukulu Kalunga, co vikapwa canukiso kuli vanu va Isalele.” 

39Ngecivene, Elyazale muka-kukombelela wambatele vije vikango vya vunengu 
vije vakombelelele vaje vanu venyele ku tuhya, co vavipashele nakuvipwisa 
vyakufwika a mutula.  

40Eci capwile canukiso kuli vanu va Isalele ngeci kukwesi munu weka uje kesi 
muka-kukombelela akashwenya ku mutula mukwenyeka insense kuli Shukulu 
Kalunga kuvanga wa ku vatekulwila va Alone, kutewa vakamunyongesa ngwe 
Kola na vanu vendi. Vyoshe evi vyalingiwile ngwe muje mwashikile Shukulu 
Kalunga Elyazale kwitila muli Mosesa.  

Alone amena vanu 

41Alikaki mbunga yoshe ya vanu va Isalele valinyenyetelele kuli Mosesa na Alone 
vendekele ngwavo, “Yeni munatsii vanu va Shukulu Kalunga.” 

42Co omo mbunga vakungulukile nakulwisa Mosesa na Alone, vakengele kulutwe 
ku Mbalaka Mwakuliwanena, co lishelwa lyaifwikile, na vumpau vwa nzili ya 
Shukulu Kalunga vwasholokele.  

43Co Mosesa na Alone vaileko, vemanene kulutwe lwa Mbalaka Mwakuliwanena,  

44co Shukulu Kalunga wendekele kuli Mosesa ngwendi,  

45 “Lyangunukeni na mbunga ya vanu ava ngeci njivanyongese ano vene! “ Co 
muvuvali vwavo valyumbilile asi,  

46Mosesa wendekele kuli Alone ngwendi, “Ambata cikango cove, wakeo manungu 
a tuhya a ku mutula, co lalo wakeo insense. Zambwila ku mbunga ya vanu 
ukavajelese. Zambulako! Omwo vukalu vwa Shukulu Kalunga vunete, co na 
mushongo wakulitambwisa unashangumuka.” 

47Alone walingile ngwe muje mwendekele Mosesa, wanonele cikango cendi ca 
tuhya, washatukilile akati ka mbunga ya vanu. Omo wamwene mushongo 
wakulitambwisa unashangumuka laja, ngecivene, waakele insense a tuhya, co 
wajelesele ije mbunga ya vanu.  

48Ngecivene, ikeye wamenene vakuyoya na vatsi, co uje mushongo walikelele.  

49Oloni vanu vaje vatsile ku mushongo wakulitambwisa vapwile 14, 000, 
kupandakana kuli vaje vatsile a mulonga wa Kola.  

50Omo mushongo wakulitambwisa walikelele, co Alone welukile kuli Mosesa ku 
cikolo ca Mbalaka Mwakuliwanena.  

Kulava 17 

Mulamu wa Alone 

1Co Shukulu Kalunga wendekele kuli Mosesa ngwendi,  

2 “Leka vanu va Isalele vakwane milamu likumi na ivali, ku muyati umo na umo 
vakwane umo. Co soneka lizina lya munu na munu a mulamu wendi,  

3co soneka lizina lya Alone a mulamu uje unemanena Levi. Ntwama na ntwama 
akale na mulamu wa muyati wa vakukulwila vendi.  

4Asinoni twala milamu ku Mbalaka Mwakuliwanena ukayake kulutwe lwa Cikasa 
ca Cikumiiyo, kuje kunjikaliwana neni. 

5Co mulamu wa munalume uje injikaangula ukajovelela. Mu ngila eyi 
njikamanesa kulinyenyeta kwa vanu va Isalele kuje vakalinyenyetela kuli yeni.” 

6Ngecivene, Mosesa walekele vanu va Isalele, co vantwama vavo voshe 
vamwanene milamu yavo, umo ku ntwama na ntwama ngwe ku vakukulwila 
vavo, milamu yoshe amo na mulamu wa Alone yapwile likumi na ivali.  

7Asinoni Mosesa watulikile milamu yoshe mu Mbalaka Mwakuliwanena kulutwe 
lwa Cikasa ca Cikumiiyo.  

8Alikaki, Mosesa wakovelele mu Mbalaka Mwakuliwanena, co wamwene mulamu 
wa Alone uje wemanenene muyati wa Levi, unajovelela, uli na mavundungulu, 
unashamwina vishani, co unemi vushuka vwakuhya vwa alumonde!  

9Mosesa watuwisile milamu yoshe, co waimwesele kuli vanu va Isalele voshe. Co 
vamwene vije vyalingiwile, asinoni ntwama na ntwama wanonele mulamu 
wendi.  

10 Co Shukulu Kalunga wendekele kuli Mosesa ngwendi, “Ilwisa mulamu wa 
Alone kulutwe lwa Cikasa ca Cikumiiyo. Vaunyunge kupwa cizivukiso kuli vanu 
va Isalele ca vaka-kulitengulukila. Eci cikamanesa kulinyenyeta kwavo kuje 
valinakulinyenyetela kuli yange, ngeci kesi vatse.” 

11Mu ngila eyi Mosesa walingile ngwe muje mwamushikile Shukulu Kalunga.  

12Co vanu va Isalele vendekele kuli Mosesa ngwavo, “Kenga! Tutsa! Tunyonga, 
tuziluka tuvavoshe!  

13Nga woshe ashwenya kuyehi na Mbalaka ya Shukulu Kalunga akatsa, tuvavoshe 
tuli mu vushonde vwa kutsa! “ 

Kulava 18 

Vipangi vya vaka-kukombelela na vaLevi 

1Ngecivene, Shukulu Kalunga wendekele kuli Alone ngwendi, “Yove na vana vove, 
na vaLevi muvavoshe mukakala na mulonga wa vyoshe vikaviya ku Mbalaka, 
oloni yove lika na vana vove mukakala na mulonga wa vipangi vyeni vya vuka-
kukombelela.  

2Twala vavushoko vwove, va ku muyati wa Levi, vapange amo nove 
nakukukwasa omo yove na vana vove mukapanga mu Mbalaka Mwakuliwanena.  

3Vakevo vanapande kumipangela yeni nakupanga vipangi vyavo vya mu 
Mbalaka, oloni kuvapandele kushwenya kuyehi na vyuma vyakujela vije vili mu 
Mwela Wakujela nambe ku mutula. Nga valingamo, co na vakevo neni muvavoshe 
mukatsa.  

4Co vapange amo nove nakunyunga Mbalaka Mwakuliwanena nakupanga vipangi 
vyoshe vya mu Mbalaka, oloni munu weka naumo wai akashwenya kuyehi neni.  

5Yove na vana vove lika mukapanga vipangi vya mu Mwela Wakujela na ku 
mutula, ngeci vukalu vwange kesi vukasholokele lalo vanu va Isalele.  

6Yange njinakwangwila vavushoko vwove vaLevi akati ka vaIsalele kupwa vwana 
vwove. Vavakundika kuli yange Kalunga, ngeci vapange vipangi vya mu Mbalaka 
Mwakuliwanena.  

7Oloni yove lika na vana vove mukapanga vipangi vyoshe vya vuka-kukombelela 
na vyoshe vije vyakundama ku mutula, na vije vili mu Mwela Wakujela Manene. 
Yange njinamyana vipangi vya vuka-kukombelela kupwa vwana. Co munu woshe 
akashwenya kuyehi na vyuma vyakujela vakamutsiye.” 

Mitambela ya vin̄ombelo vya vaka-kukombelela 

8Shukulu Kalunga wendekele kuli Alone ngwendi, “Kenga, yange njinakwana 
milambu yakama yoshe ije valambula kuli yange kesi ngwe vin̄ombelo vya 
kwenyeka. Njinakwanavyo yove na vatekulwila vove kupwa mutambela weni ku 
myaka yoshe.  

9Ku vin̄ombelo vyakujela manene, vije kesi vyakwenyekela a mutula, vyoshe evi 
vyakundama kuli yeni, ngeci mwa n̄ombelo ya vimbuto, na n̄ombelo ya a vuvi, na 
n̄ombelo yakuliilwisila. Vyuma vyoshe vije vivakundika kuli yange kupwa 
vyakujela manene, vinapu vyove na vana vove.  

10Munapande kulila vyuma vyoshe evi mu mutambela umo wakujela, oloni 
vanalume lika vakevo vakavilya, munapande kuviyongola ngeci vyapwa 
vyakujela.  

11 “Milambu yakama yoshe ije ivalambula vaIsalele kuli yange ikapwa yeni. 
Njinayana kuli yove, na kuli vana vove va vanalume, na ava va vanakazi ku myaka 
yoshe. Munu woshe wa mu naanga yove uje najele nasa kuvilya.  

12 “Njinamyana vyoshe vije vyavivwa manene, evi vinapu mazi a olive amavwa, 
na vinyu vyavivwa, na vimbuto vije vakateja vaIsalele akulivanga a mwaka na 
mwaka.  

13Co vushuka vwoshe na vimbuto vyoshe vyakulivanga kuhya vije vili mu lifuti 
lyavo vije vakalambula kuli yange vikapwa vyeni. Co munu woshe wa ku naanga 
yove uje najele nasa kuvilya.  

14 ”Vyuma vyoshe vije vili mu Isalele vivanakundika kuli yange Kalunga vinapu 
vyeni.  

15 “Mwana wa ntwatwa woshe nambe cimuna wa ntwatwa uje ivananjana 
vaIsalele apwe weni. Oloni munapande kukula mwana woshe wa ntwatwa wa 
munu, na mwana woshe wa ntwatwa wa cimuna uje kajelele.  

16Omo vali na ngonde imo mukavakula na mavundungulu a siliva atanu ngwe ku 
ndando ivemika.  

17Oloni muna cimuna woshe wa ntwatwa nambe ngombe, nambe manga, nambe 
membe kesi mukamukule omwo vakevo vanapu vakukundika. Co 

mukashamwina maninga avo ku mutula, nakwenyeka mazi kupwa n̄ombelo ya 
vyakulya, co vweko vyayo vwavuvwa vukanjivwaelelesa.  

18Co situ ya vin̄ombelo evi ikapwa yeni, n̄undo na lindi lya cilyo vikapwa vyeni.  

19 “Vin̄ombelo vyakukundika vyoshe vije vanu va Isalele vakakombelela kuli 
yange Kalunga njinavyana kuli yove na kuli vana vove va vanalume, na ava va 
vanakazi, kupwa mulambu weni ku myaka yoshe. Eci cikeco cikumiiyo ca 
mwongwa ca kuhwa ku mesho ange Kalunga, kuli yove na ku vatekulwila vove 
voshe.” 

20Co Shukulu Kalunga wendekele kuli Alone ngwendi, “Kumukakala na vushwana 
mu lifuti lyavo, nambe kumukakala na mutambela umo akati kavo, omwo yange 
njinapu mutambela weni na vushwana vweni akati ka vanu va Isalele 
kumukajeneka navimo vyai.” 

Mutambela wa vaLevi 

21 Shukulu Kalunga wendekele ngwendi, “Njinaana kuli vaLevi camulikumi coshe 
cije vanu va Isalele valinakunjanaco kupwa vushwana vwavo. Eyi ikeyo fweto 
yavo ya vipangi vyakunyunga Mbalaka Mwakuliwanena.  

22Kutunda ano vanu va Isalele kesi vakashwenye ku Mbalaka Mwakuliwanena 
kutewa valikokela vuvi vwa kutsa.  

23Kutunda ano vaLevi lika vakevo vakapanga vipangi vya mu Mbalaka 
Mwakuliwanena. Co vakakala na mulonga wa uje ivakatsiya uje ashwenya kuyehi 
na Mbalaka. Eli linapu lalo lishiko lya vatekulwila veni voshe. Co vaLevi 
kuvakakala na vufuko nambe vushwana mu Isalele,  

24omwo njinavana cavulikumi*cije civananjana vaIsalele, ngeci cipwe vushwana 
vwavo. Mukemwo njavaleke ngwange kuvakakala na vushwana nambe vufuko 
mu Isalele.” 

Cavulikumi ca vaLevi 

25Shukulu Kalunga wendekele kuli Mosesa ngwendi,  

26 “Leka vaLevi ngwove, ‘Omo mutambula cavulikumi kuli vaIsalele cije 
cinjinamyana yange Kalunga kupwa vufuko vweni, co munapande kwana kuli 
Shukulu Kalunga camulikumi kupwa mulambu weni wakama.  

27Co mulambu weni vakamilavelawo kupwa mulambu wa ku vimbuto 
vyakulivanga, na vinyu vyakulivanga.  

28Mu ngila eyi mukalambula mulambu wakama kuli Shukulu Kalunga ku 
vyavulikumi vyoshe vije mulinakutambula kuli vanu va Isalele. Yeni munapande 
kwana mulambu ou wakama wa Shukulu Kalunga kuli Alone muka-kukombelela.  

29Co munapande kwana kuli Shukulu Kalunga mutambela uje wauvwa, na 
mutambela uje wakujela manene wa vyoshe vije vamyana.’  



304 

©The Bible Society of Zambia, 2006. 

 

30Ngecivene, ukavaleke ngwove, ‘Omo munaana laja mutambela uje wauvwa, co 
vije vinasalao vikapwa vyeni ngwe muje ndimi akanyungu vije vinasalao omo 
naana laja mulambu wendi.  

31Yeni na naanga yeni mukalila a mutambela woshe-iwoshe wa vije vinasalao, 
omwo eyi inapu fweto yeni yakupanga mu Mbalaka Mwakuliwanena.  

32Co kumukakala na mulonga lalo omo yeni mukavilya, omwo yeni munaana laja 
vyavivwa kuli Shukulu Kalunga. Oloni kesi mukaviise mulambu wakujela manene 
wa vanu va Isalele akulya vimo vya ku mulambu uje omwo kanda mucane 
mutambela wauvwa kuli Shukulu Kalunga kutewa mukatsa.’” 

Kulava 19 

Lito lya ngombe wakuvenga 

1Shukulu Kalunga wendekele kuli Mosesa na Alone ngwendi,  

2 “Lekeni vanu va Isalele vaminenele ngombe wakuvenga wakujeneka kapenga 
uje kanda ashangumuke kulima, 

3mukamwane kuli Elyazale muka-kukombelela. Co vakamutwale anja mu 
ngangela ya cilombo ngeci vakamutsiye.  

4Asinoni Elyazale muka-kukombelela akanonako maninga amo, co 
akambwitikamo mulavo wendi, nakuwashamwina visimbu vitanu na vivali 
kukengesa ku Mbalaka Mwakuliwanena.  

5Co munu umo akenyeke uje ngombe woshe wamutunu ku mesho a muka-
kukombelela, na cilambu cendi, na situ yendi, na maninga endi, na mila yendi. 

6Asinoni muka-kukombelela akanone kaciti ka kendale, na kacishamo ka hisope, 
na mukole wakuvenguluka, co vakavyumbile mu tuhya muje mulinakwenyela uje 
ngombe.  

7Co munima yevi, muka-kukombelela akakushe vuzalo vwendi nakulitazela 
mema a muvila wendi, asinoni akakovela mu cilombo, oloni ikeye anga kajelele 
noo ku cingwezi.  

8Co uje munu nenyeka ngombe napande kukusha vuzalo vwendi nakulitazela 
mema a muvila wendi, oloni ikeye anga kajelele noo ku cingwezi.  

9 Asinoni munu umo najele akakungiye lije lito lya ngombe nakulyaka mu 
mutambela wakujela anja ya cilombo, vakalinyungile mbunga ya vanu va Isalele. 
Co lije lito vakalyake mu mema akujelesa mukutundisa vuvi.  

10Co uje munu nakungiya lije lito napande kukusha vuzalo vwendi, oloni ikeye 
anga kajelele noo ku cingwezi. Co mashiko awa akapwa a simbu yoshe, muvuvali 
vweni vaIsalele, na vaka-kwija vaje valinakukala akati kavo.  

Kukwata a civimbi 

11 “Woshe uje akwata a civimbi ca munu woshe-iwoshe akapwa wakujeneka 
kujela a matangwa atanu na avali.  

12Napande kulijelesa na mema akujelesa a litangwa lyamucitatu, na a litangwa 
lyamucitanu na avali, asinoni akajela. Oloni nga ikeye kalijelesele a litangwa 
lyamucitatu, na a litangwa lyamucitanu na avali, co ikeye kakajele embwe.  

13Woshe uje akwata a civimbi, co kalijelesa ajwalesa Mbalaka ya Shukulu 
Kalunga, omwo mema akujelesa kuvamwitazelelewo. Co munu wangacije 
kuvakamulava lalo kupwa munu wa Njambi.  

14 “Eli likelyo lishiko nga munu atsila mu mbalaka yoshe-iyoshe, co woshe uje ali 
mu mbalaka ije a simbu ya kutsa kwendi nambe uje akakovelamo akapwa 
wakujeneka kujela a matangwa atanu na avali.  

15Co njava yoshe, na ndeo yoshe vilimuje mu mbalaka, vije kuvyesi na vifwiko 
vyakufwikako, navyo lalo vikapwa vyakujeneka kujela.  

16Nga munu akwata a munu uje ivanatsiila anja yangoco, nambe uje natsi ku 
monde, nambe nga munu akwata a citsiya ca munu watsile laja, nambe a 
mbumbo, co ikeye akapwa wakujeneka kujela a matangwa atanu na avali.  

17 “Ku munu uje kajelele, vakambate lito lya ngombe wakuvenga uje venyekele 
kupwa n̄ombelo yakujelesa ku vuvi, vakalikundule nakulyaka mu njava, 
nakwakamo mema amavwa. 

18Asinoni munu uje najele akambate kacishamo ka hisope nakukambwitika mu 
mema, nakushamwina aje mema a mbalaka ije, na a vivala vyoshe vilimo, na ali 
vanu vaje valimo. Mu ngila eyi vene mukemwo vakajelesa munu uje nakwatele a 
citsiya ca munu wa kutsa, nambe a civimbi ca munu uje natsi ku monde, nambe 
uje nakwata a mbumbo.  

19Co munu uje najele akashamwine mema uje kajelele a litangwa lyamucitatu, na 
a litangwa lyamucitanu na avali. A litangwa lyamucitanu na avali akajelesa uje 
munu, co ikeye akakushe vuzalo vwendi, nakujwela mema a muvila wendi, 
asinoni akapwa wakujela ku cingwezi.  

20”Munu uje najwala oloni kalijelesa ikeye vavenya aviisa Mbalaka ya Shukulu 
Kalunga, omwo mema akulijelesa kuvamwitazelelewo. Co munu wangacije 
kuvakamulava lalo kupwa munu wa Njambi.  

21Munapande kunyunga mashiko awa simbu yoshe ya kulutwe. Co woshe uje 
ashamwina mema akulijelesa napande kukusha vuzalo vwendi, na woshe uje 
akwata a mema akujelesa akapwa wakujeneka kujela noo ku cingwezi.  

22Cuma coshe cije akwata munu wakujeneka kujela cikapwa cakujeneka kujela 
vene. Munu woshe uje acikwata akapwa wakujeneka kujela noo ku cingwezi.” 

Kulava 20 



306 

©The Bible Society of Zambia, 2006. 

 

Vije vyalingiwile ku Kandeshe 
(Kut 17:1-7) 

1Ku ngonde yakulivanga mbunga yoshe ya vanu va Isalele vetele ku mambo ya 
Zine, co vatungile cilombo ku Kandeshe. Kuje kwatsililile Milyamu, co 
vamutsindile kuje vene.  

2Co kukwakele mema kuje vatulilile, ngecivene, vanu va Isalele voshe 
valikungulwile nakulinyenyetela kuli Mosesa na Alone.  

3Vanu valinyenyetelele kuli Mosesa vendekele ngwavo, “Mwamuvwa vene nga 
netu twatsililile kulutwe lwa Mbalaka ya Shukulu Kalunga ngwe muje vatsile 
vavushoko vwetu va Isalele!  

4Omo vikajo mwatunenelele muno mu mambo ngeci twakutsilemo amo na 
vimuna vetu!  

5Omo vikajo mwatutundisilile mu Ingito nakutunena ku mutambela uno 
wakuviya ngeci, muno kumwesi nevi vyakumenamo vyai. Muno kumwesi 
vimbuto, kumwesi mikuyu, kumwesi mikolovozi ya vushuka vwa vinyu, kumwesi 
mapomingilanete! Kumwesi nambe mema akunwa ayi! “ 

6Asinoni Mosesa na Alone vatundile ku mbunga ya vanu, vaile ku cikolo ca 
Mbalaka Mwakuliwanena. Valyumbilile asi, co vumpau vwa Shukulu Kalunga 
vwavasholokelele.  

7Shukulu Kalunga wendekele kuli Mosesa ngwendi,  

8 “Ambata mulamu uje uli kulutwe lwa Cikasa ca Cikumiiyo, co yove na ndolome 
yove Alone kungululeni mbunga yoshe ya vanu va Isalele. Endekeni ku limanya 
lije lili kuje ku mesho avo, ngeci mema atunde mu limanya lije. Mu ngila eyi 
ukatuwisa mema mu limanya akunwa vanu na vimuna vavo.” 

9Mosesa wambatele uje mulamu, ngwe muje mwamushikile Shukulu Kalunga.  

10Mosesa na Alone vakungulwile mbunga yoshe ya vanu va Isalele kuje ku 
limanya, co Mosesa wendekele kuli vakevo ngwendi, “Tolilileni, yeni vaka-
kutengulukila Shukulu Kalunga! Kuma tunapande tumituwisile mema mu 
limanya eli ndi?” 

11Co Mosesa wajundwile uje mulamu nakupupa aje a limanya visimbu vivali, co 
kwatuukile muta wa mema, co vanu voshe, na vimuna vavo vanwile.  

12Oloni Shukulu Kalunga wendekele kuli Mosesa na Alone ngwendi, “Yange 
njapwa wakujela, oloni kumwakulaelele nakunjisingimika ku mesho a vanu va 
Isalele. Ngecivene, kumukasa kukovelesa mbunga eyi mu lifuti lije njavakulaesele 
kuvana.” 

13Evi vyalingiwile kuje ku Meliva, kuje vanu va Isalele valinyenyetele 
nakutengulukila Shukulu Kalunga, co kuje lalo Shukulu Kalunga walimwesele 
ngeci wapwa wakujela akati kavo.  

Mwene wa Endome avindika vaIsalele kwita mu lifuti lyendi 

14Co ku Kandeshe Mosesa watumine tunganda kuli mwene wa ku Endome 
ngwendi, “Ndolome yove Isalele nendeka ngwendi, ‘Yove wazivuka vukalu 
vwoshe vutwayandele, 

15ngwe omo vakukulwila vetu vaile ku Ingito twakele kuje myaka yaingi. Vaka-
Ingito vayandesele vakukulwila vetu amo netu,  

16twatambekele kuli Shukulu Kalunga ngeci atukwase, co wazivile mutambi 
wetu, watumine kangelo uje watutwamenenene kututundisa mu Ingito. Co ololo 
tuli ku Kandeshe, nganda ije ili ku nginga ya lifuti lyove.  

17Ngecivene, tutave twakulombo shukulu twite mu lifuti lyove. Yetu na vimuna 
vetu kutukatundu mu tapalo, nambe kuya mu mahya eni, nambe mu vitungu 
vyeni vya mikolovozi ya vushuka vwa vinyu, co kutukanu lalo mema a mu 
masima eni. Tukenda lika mu tapalo ya mwene noo tukatuuka mu lifuti lyove.’” 

18Oloni vaEndome vakumbulwile ngwavo, “Shetu, tunavyana kwita mu lifuti 
lyetu! Nga mwesekamo, co twakumilwisa.” 

19Co vanu va Isalele vendekele navo ngwavo, “Yetu tukenda lika mu tapalo, co 
nga yetu nambe vimuna vetu vanwa ku mema eni, co tukamifweta. Cumalika 
citushaka, twite mu lifuti lyeni.” 

20VaEndome velukililemo lalo ngwavo, “Shetu! Tunavyana! “ Co vakevo vaile na 
mbunga yakama ya Mashwalale va nzili kukalwisa vanu va Isalele.  

21Omu mukemwo muvavyanenene vaEndome vaIsalele kwita mu lifuti lyavo, 
ngecivene, vaIsalele velukile nakuya ngila yeka.  

Kutsa kwa Alone 

22Mbunga yoshe ya Isalele vatundile ku Kandeshe, vetele ku Munkinda wa Hole.  

23Ku Munkinda wa Hole ku nginga ya Endome, Shukulu Kalunga wendekele kuli 
Mosesa na Alone ngwendi,  

24 “Alone kakakovela mu lifuti lije linjakulaesele Isalele kuvanalyo, oloni ikeye 
akatsa, omwo muvuvali vweni mwatengulukilile nakulwisa mashiko ange ku 
Meliva.  

25Twala Alone na munendi Elyazale ku Munkinda wa Hole,  

26co kuje shulula Alone vuzalo vwa vuka-kukombelela, uvuzike munendi 
Elyazale, omwo Alone akatsila kuje vene.” 

27Co Mosesa walingile vije vyamushikile Shukulu Kalunga. Valamatele ku 
Munkinda wa Hole ku mesho a mbunga yoshe.  

28 Aje vene Mosesa washulwile Alone vuzalo vwa vuka-kukombelela, co 
wavuzikile munendi Elyazale. Akamwa ya munkinda uje vene akeo atsililile 
Alone. Asinoni Mosesa na Elyazale vashelumukile kutunda ku munkinda.  

29Mbunga yoshe vanangukile ngwavo Alone nakatsa vene, co mbunga yoshe ya 
vanu va Isalele vamulilile matangwa makumi atatu.  

Kulava 21 

VaKanana vavafungulula kuli vaIsalele 

1 Omo mwene wa vaKanana wa ku Alande, uje wakele mu mbwela ya lifuti lya 
Kanana, wazivile ngwavo vaIsalele valinakwija ku ngila ya ku Atalime, co ikeye 
wavalwisile nakufungululako vamo.  

2Co vaIsalele valisingile cisingo kuli Shukulu Kalunga ngwavo, “Nga yove Shukulu 
Kalunga utukundika vanu ava mu mavoko etu, co tukanyongesa membo avo oshe 
njwa.” 

3Shukulu Kalunga wavazivile, co wavakwasele kufungulula vaKanana. Co 
vatumbwile mutambela uje ngwavo Holema. Omwo kuje kukekwo vaIsalele 
vanyongesele membo a vaKanana.  

Linyoka wa vunengu 

4 Co vaIsalele vatundile ku Munkinda wa Hole vaile mu ngila yakuya ku Linema 
lya Akava, kwongoloka lifuti lya Endome. Oloni a ngila vanu vajenekele kusimpa,  

5co valinyenyetele nakutengulukila Njambi na Mosesa ngwavo, “Vikajo 
mwatutundisilile mu Ingito ngeci tutsile muno mu mambo? Omwo muno 
kumwesi vyakulya nambe mema ayi. Yetu tunenukwa na vyakulya vy acifwa 
cangacije! “ 

6 Ngecivene, Shukulu Kalunga watumine manyoka va vushungu vwavuvi akati ka 
vanu, co vaIsalele vavangi vashumuwile na kutsa.  

7Co vanu vezile kuli Mosesa vendekele ngwavo, “Tunalingi vuvi omo 
tunalinyenyetele nakutengulukila Shukulu Kalunga nove lalo. Ololo tulombelele 
kuli Shukulu Kalunga ngeci atundise ava manyoka.” Ngecivene, Mosesa 
walombelelele vanu.  

8Co Shukulu Kalunga walekele Mosesa kufula linyoka wa vutale vwa vunengu 
nakumushukika a manda,  

9 ngecivene, Mosesa wafulile linyoka wa vunengu wamushukikile ku manda. 
Ngeci munu woshe uje nashumuwa omwo akenga ku linyoka wa vunengu, co 
ayoya.  

VaIsalele vatunda ku Munkinda wa Hole vaya ku cana ca vaMowavi 

10Co vanu va Isalele vatundile kuje, co vatungile cilombo cavo ku Ovote.  

11Omo vatundile ku Ovote, vatungile cilombo cavo mu vingundu vya Avalime mu 
mambo mu ngangela mu lifuti lya Mowavi.  

12Asinoni vatungile cilombo cavo mu Cana ca Zelende.  

13Co kutunda kuje vajalukile lalo, vatungile cilombo cavo ku kunto ya Ndonga ya 
Alenone, mu mambo ije yeta mu lifuti lya vaAmoli. Ndonga ya Alenone ikeyo 
yapwile nginga mukati ka vaMowavi na vaAmoli.  

14Omu mukemwo mulyendeka Livulu lya Vinzita vya Shukulu Kalunga ngwalyo, 
“Twafungulwile Nganda ya Waheve mu mutambela wa Sufa, na vyana, Ndonga ya 
Alenone, 

15na vushelumukilo vwa cana cije citwala ku nganda ya Ale nakweta ku nginga ya 
Mowavi.” 

16Kutunda kuje, vaile ku mutambela uje uvatumbwile ngwavo “Masima,” kuje 
Shukulu Kalunga wendekele kuli Mosesa ngwendi, “Kungulula vanu ngeci njivane 
mema.” 

17Asinoni vanu va Isalele vembile mwaso ngwavo, “Masima, mema eni asheloke, 
tukaembila mwaso!  

18Lisima lije vendile vana va vimyene va vanalume amo na vantwama va vanu, 
aje vendile na mulamu wa vumwene amo na milamu yavo.” Vatundile mu mambo 
nakweta ku Matane.  

19Co kutunda kuje vaile ku Nahalyele, kutunda ku Nahalyele vetele ku Mbamote,  

20co kutunda ku Mbamote, vaile ku lifuti lya vaMowavi, ku Munkinda wa Pisenga, 
uje wakenga mu mambo.  

VaIsalele vafungulula Mwene Sihone na Mwene Onge 
(Kwi 2:26–3:11) 

21Asinoni vanu va Isalele vatumine tunganda kuli Mwene Sihone wa vaAmoli 
vendekele ngwavo,  

22 “Tutave twite mu lifuti lyove, yetu na vimuna vetu. Kutukatundu mu tapalo 
nakuya mu mahya eni nambe mu vitungu vyeni vya mikolovozi ya vushuka vwa 
vinyu, co kutukanu mema a mu masima eni. Tukenda lika mu tapalo noo 
tukatuuka mu lifuti lyeni.” 

23Oloni Sihone wavyanene vanu va Isalele kwita mu lifuti lyendi. Co ikeye 
wakungulwile mashwalale vendi, wakatukile nakuya ku Njahaze mu mambo, co 
wakalwile na vaIsalele. 

24Oloni vaIsalele vamutsiile mu nzita amo na vanu vendi vavangi, co vafungulwile 
lifuti lyavo, kutunda ku Ndonga ya Alenone ku kunto ya lifuti lya Njavoke, likelyo 
lifuti lya vaAmoni, omwo nginga ya vaAmoni vainyungile manene.  

25Ngecivene, vanu va vaIsalele vafungulwile membo oshe a vaAmoli, amo na 
Heshevone, na membo oshe aje ayizengelekele, co vatungile mukati kavo.  

26Heshevone ikeyo yapwile nganda yakama ya Sihone Mwene wa vaAmoli, uje 
walwile akulivanga na mwene wa vaMowavi nakufungulula lifuti lyendi lyoshe 
kweta na ku Ndonga ya Alenone.  

27Ngeci vaka-kuta visimo vakate ngwavo, “Ijeni ku Heshevone, nganda ya Mwene 
Sihone! Vaitungulule nakuyikolesa.  

28Omwo ku simbu imo, muno vene mu nganda ya Heshevone, nzita ya Sihone 
yakatukile ngwe tuhya. Yanyongesele nganda ya Ale mu Mowavi, co vafungulwile 
vamyata va ku malundu a ku Ndonga ya Alenone.  

29 Luvinda lweni, yeni vanu va Mowavi! Yeni vaka-kulemesa Kemoshe 
munanyongo! Vinjambi veni vapwisa vanalume ngwe vaka-kwija, co vanakazi 
ngwe vavanafungulula kuli Mwene Sihone wa vaAmoli.  

30Oloni vatekulwila vavo vananyongo, kushangumukila ku Heshevone kweta ku 
Ndimboni, kutunda ku Nashime kweta ku Nofa kuyehi na Mendeva.” 

31Ngecivene, vanu va Isalele vatungile mu lifuti lya vaAmoli.  

32Co Mosesa watumine vanu kuwana ngila yaivwa yakulwa na nganda ya Njazele. 
Co vaIsalele vaifungulwile na membo aje ayizengelekele, co vashekele vaAmoli 
vaje vakele muje.  

33Asinoni vaIsalele, vaile mu ngila ya ku Mbashane, co Onge mwene wa ku 
Mbashane wakatukile na mashwalale vendi nakuvalwisa ku Endele.  

34Oloni Shukulu Kalunga wendekele kuli Mosesa ngwendi, “Kesi umuzivile lyova 
embwe. Njikakwana nzili yakumufungulula, na vanu vendi voshe, na lifuti lyendi. 
Co ukalinga kuli ikeye ngwe muje walingile kuli Sihone, mwene wa vaAmoli, uje 
washwanene mu Heshevone.” 

35Ngecivene, vaIsalele vatsiile Onge, na vana vendi va vanalume, na vanu vendi 
voshe, co naumo wai vasezeleo wakuyoya, asinoni vafungulwile lifuti lyendi.  

Kulava 22 

Mbalake* Mwene wa vaMowavi asana Mbalame* 

1VaIsalele vajalukile, co vakatungile cilombo cavo mu vyana vya Mowavi ku 
mutambela wa mu ngangela ya Ndonga ya Yondau, kushungama na Yeliko.  

2Omo Mbalake muna Zipole, wazivile vije vyoshe vivalingile vaIsalele kuli 
vaAmoli,  

3co ikeye na vanu vendi voshe vazivile lyova lyakama omwo va Isalele vapwile 
vavangi manene. 

4Co vaMowavi vendekele kuli vantwama va Mindyani ngwavo, “Mbunga eyi 
ikalyasa vyuma vyoshe vije vyatuzengeleka, ngwe ngombe mwakakambula 
mwila wa mu cana.” Ngecivene, Mwene Mbalake 

5 watumine tunganda kuli Mbalame muna Mbeole, uje wakele ku Petole kuyehi 
na Ndonga ya Yufuleti mu lifuti lya Amawe. Co vamulekele majwi atundile kuli 
Mbalake ngwavo, “Njikuleka ngwange unapande kuzivuka ngeci kunaija muyati 
umo vanatundu ku Ingito, co ava vanu vanashandokela kwoshe-ikwoshe, co lalo 
vanatungu kulishungama nange.  

6Vanatuhyana, yetu tunapu tuvavandondo, ngecivene, ija wakunjisingilevo. Amo 
twakuvafungulula nakuvasheka mu lifuti lyetu. Omwo njazivuka ngeci uje 
iwuvezikisa akavezika, co uje iwusinga akasingiwa.” 

7Ngecivene, vantwama va vaMowavi na vaMindyani vatwalele mushendo 
wakutaesa kuli Mbalame, co vamulekele majwi atundile kuli Mwene Mbalake.  

8Co Mbalame wendekele kuli vakevo ngwendi, “Laleni kuno, co imene 
njikamikumbulula vije vyakanjileka Shukulu Kalunga.” Ngecivene, vaje 
vantwama va vaMowavi vatumbamene kuli Mbalame.  

9Co Njambi wezile kuli Mbalame nakumwihula ngwendi, “Ava vanu vanatundu 
kulijo ava vanatumbama nove?” 

10Co Mbalame wamukumbulwile ngwendi, “Mwene Mbalake muna Zipole wa ku 
Mowavi ikeye navatumu kuli yange nakunjileka ngwendi,  

11’ Vanu ava vanatundu ku Ingito vanashandokela mu lifuti mwoshe. Ashaka 
njikamusingilevo, ngeci avalwise nakuvasheka.’” 

12Njambi wendekele kuli Mbalame ngwendi, “Kesi uye amo na ava vanu, co kesi 
ukasinge vanu va Isalele, omwo njavavezikisa laja.” 

13Alikaki Mbalame waile kuli tunganda va Mwene Mbalake, wavalekele ngwendi, 
“Ilukeni kwimbo lyeni omwo Shukulu Kalunga nanjivyanesa kuya amo neni.” 

14Ngecivene, velukile kuli Mbalake, co vamulekele ngwavo, “Mbalame navyana 
kwija amo netu.” 

15Co Mbalake watumine lalo vantwama vavangi, vaje vakele na vulemu 
vwakutuvakana vaje vakulivanga.  

16Co vaile kuli Mbalame nakumuleka lijwi lyatundile kuli Mbalake ngwavo, “Kesi 
utave cumacimo cakukuvindika kwija kuli yange!  

17Njikakusingimika na kasingimiko kakama, co njikakulingila cuma coshe 
ciwakunjitumbwila. Ngeci ija vwasi wakunjisingile vano vanu.” 

18Oloni Mbalame wavakumbulwile ngwendi, “Nameme nga Mbalake akanjana 
siliva yoshe na ngolinde yoshe ya mu lipela lyendi, oloni kunjasa kuvyana 

kushika kwa Shukulu Kalunga Njambi yange, nameme kutundisako nambe 
kwakelako.  

19Oloni laleni kuno ngwe muvalingile vaje vakweni, ngeci njizivuke vije 
vyanjileka Shukulu Kalunga.” 

20Co vutsiki vuje vene Njambi wezile kuli Mbalame nakumuleka ngwendi, “Nga 
ava vanu vanaija nakulomba ngeci uye navo, livwaesele cimweja ngeci uye navo, 
oloni ya ukalinge lika vije njikuleka.” 

21Ngecivene, alikaki Mbalame walemekele cimulu cendi, waile amo na vaje 
vantwama va Mowavi.  

Cimulu ca Mbalame endeka 

22Oloni Njambi waluvalele na Mbalame omwo walondele a cimulu cendi nakuya 
amo na vangamba vendi vavali, co kangelo ka Shukulu Kalunga wemanene mu 
ngila nakuyishoka. 

23Omo cimulu wamwene kangelo ka Shukulu Kalunga nemana mu ngila nakwata 
mukwale mu livoko lyendi, co watundilemo nakuya mu shwata. Co Mbalame 
wapupile cimulu nakumwilwisila mu ngila.  

24Co kangelo ka Shukulu Kalunga wemanene mu ngila yakulishwata mukati ka 
vitungu vya mikolovozi ya vushuka vwa vinyu, co kuje kwakele civumbe ca 
mamanya ku mitambela yoshe noku-noku.  

25Omo cimulu wamwene kangelo ka Shukulu Kalunga, co walyengelele ku 
civumbe nakusindakanena lindi lya Mbalame ku civumbe. Co Mbalame lalo 
wapupile uje cimulu.  

26Co kangelo ka Shukulu Kalunga waile kulutwe, wemanene aje alishwatela ngila, 
aje kwaakele mutambela weka lalo wakulyengela. 

27Omo cimulu wamwene kangelo ka Shukulu Kalunga, co wavutamene. Co 
Mbalame waluvalele manene ngeci wapupile uje cimulu na mulamu wendi.  

28Asinoni Shukulu Kalunga washamesele kanwa ka cimulu, co cimulu wendekele 
kuli Mbalame ngwendi, “Vikajo njinalingi kuli yove ngeci unjipupe visimbu 
vitatu?” 

29Co Mbalame wamukumbulwile ngwendi, “Omwo wanjimono vulema! Nga 
njinakele na mukwale mu livoko lyange, ngwe njinakutsii ololo vene.” 

30Co cimulu wamukumbulwile ngwendi, “Kuma kesi yange cimulu cove 
iwukalondo visimbu vyoshe kweta na ku lelo ndi? Kuma kwakele visimbu vimo 
vinjakulingile ngacije ndi?” Co Mbalame wamukumbulwile ngwendi, “Embwe.” 

31Asinoni Shukulu Kalunga watonesele mesho a Mbalame, co wamwene kangelo 
ka Shukulu Kalunga nemana mu ngila na mukwale wendi mu livoko. Co Mbalame 
wakulamesele cihanga cendi nakulyumbila asi.  

32Co kangelo ka Shukulu Kalunga wamwihwile ngwendi, “Omo vikajo wapupanga 
ngacije cimulu cove visimbu vitatu? Kenga njinaija nakukulwisa omwo ngila yove 
yaivi ku mesho ange, yove kuwapandele kwija vungenzi ovu.  

33Oloni cimulu cove nanjimwene ngeci nalyengele visimbu vitatu. Nga ikeye 
kalyengele, ngwe njinakutsiile na kusezao cimulu.” 

34Asinoni Mbalame wakumbulwile kangelo ka Shukulu Kalunga ngwendi, 
“Njinalingi vuvi omwo kunjazivukile ngwange yove unemana mu ngila 
nakunjilwisa. Oloni nga eci njinalingi cacivi ku mesho ove, co njiluka kwimbo.” 

35Oloni kangelo ka Shukulu Kalunga wendekele kuli ikeye ngwendi, “Ya oni na 
ava vanu, oloni ya ukendeke lika vije vinjikuleka.” Ngecivene, Mbalame waile 
amo navo.  

Mbalake atambula Mbalame 

36Omo Mbalake wazivile ngeci Mbalame alinakwija, co waile nakukaliwana nendi 
ku Ale, nganda ije yakele ku Ndonga ya Alenone ku nginga ya vaMowavi.  

37Co Mbalake wendekele kuli Mbalame ngwendi, “Omo vikajo kuwezile omo 
njatumine lijwi kuli yove a simbu yakulivanga? Kuma yove uyongola ngwove 
kunjasa kukufweta vyakupwamo ndi?” 

38Mbalame wamukumbulwile ngwendi, “Kenga, njinaija kuli yove. Oloni yange 
njili na nzili mukajo yakwendeka nambe lijwi limo? Njasa kwendeka lika vije 
vyanjileka Njambi kwendeka.” 

39Ngecivene, Mbalame waile na Mbalake ku limbo lya Kilyate Huzote,  

40kuje Mbalake wakombelelele vingombe na vimanga, co waanene situ imo kuli 
Mbalame na vaje vantwama vakele navo.  

Vuka-kwimanena vwa Mbalame vwakulivanga 

41Co alikaki Mbalake watwalele Mbalame ku Mbamote Mbale, kuje Mbalame 
wasele kumona mutambela wa vanu va Isalele.  

Kulava 23 

1Co Mbalame wendekele kuli Mbalake ngwendi, “Njitungile mitula itanu na ivali 
kuno, co lalo njinenele vingombe va nkomba vatanu na vavali na majamba a 
vimanga vatanu na vavali.” 

2Ngecivene, Mbalake walingile ngwe muje mwamulekele Mbalame, co ikeye na 
Mbalame vakombelelele a mutula umo na umo ngombe wa nkomba na lijamba 
lya manga.  

3Co Mbalame wendekele kuli Mbalake ngwendi, “Imana ku n̄ombelo yove ya 
kwenyeka, simbu njicili nakuya nakumona amo Shukulu Kalunga akaliwana 

nange. Co njikakuleka vyoshe vije vyakanjileka.” Ngecivene, Mbalame waile endi 
lika akamwa ya lilundu akujela.  

4Aje vene Njambi waliwanene nendi. Co Mbalame wendekele kuli Njambi 
ngwendi, “Njinatungu laja mitula itanu na ivali a mutula umo na umo 
njinakombelelao ngombe wa nkomba na lijamba lya manga.” 

5Co Shukulu Kalunga walekele Mbalame ngwendi, “Iluka kuli Mbalake, co omu 
mukemwo muukendeka.” 

6Ngecivene, ikeye welukile lalo kuli Mbalake, co kenga Mbalake na vantwama 
vaMowavi anga vanemana ku n̄ombelo yendi ya kwenyeka.  

7Co Mbalame wendekele vuka-kwimanena vwendi ngwendi, Mbalake mwene wa 
vaMowavi ikeye nanjinena kuno, kutunda ku Silya, ku minkinda ya mu ngangela, 
ikeye wendekele ngwendi, “Ija wakunjisingileko Yakomba, nakunjikun̄wilako 
vanu va Isalele.  

8Vatijo njasa kusinga vaje Njambi kavasingile? Vatijo njasa kukun̄ula vaje 
Shukulu Kalunga kavakun̄wile?  

9Omwo ano akamwa ya minkinda njinavamono, njasa kuvelula omo njili akamwa 
ya malundu. Kenga vakevo vapwa vanu vakuyoya avo lika, vanalyangunuka 
mukati ka miyati ikwavo.  

10Iya asa kulava vatekulwila va Yakomba, vapwa ngwe lishen̄avu nameme 
kulavulula mutambela umo wa vanu va Isalele? Njitave njitse kutsa kwa vanu va 
Njambi, co kutsa kwange kupwe kwa kwoloka ngwe kwa vaka-vushunga! “ 

11Co Mbalake wendekele kuli Mbalame ngwendi, “Unanjilingi vati? Njakusanene 
kwija kuno ngwange unjisingile vitozi vange, oloni kenga vyoshe vije unalingi 
vinapu vyakuvavezikisa lika.” 

12Mbalame wamukumbulwile ngwendi, “Kuma! Kunjapandele kwendeka vije 
anjileka Shukulu Kalunga kwendeka ndi?” 

Vuka-kwimanena vwa Mbalame vwamucivali 

13Co Mbalake wendekele kuli Mbalame ngwendi, “Tuye mumo nange ku 
mutambela ukwavo kuje wasa kumona vaIsalele. Ukamona lika vaje vali kuyehi, 
oloni kuukavamono voshe embwe. Cooni kuje vene ukanjisingilevo.” 

14Ngecivene, wamutwalele mu lihya lya Zofime akamwa ya Munkinda wa 
Pisenga. Co kuje lalo wakatungilileko mitula itanu na ivali, a mutula umo na umo 
wakombeleleleo ngombe wa nkomba na lijamba lya manga.  

15Co Mbalame wendekele kuli Mbalake ngwendi, “Imana kuno ku n̄ombelo yove 
ya kwenyeka, simbu yange njiya nakuliwana na Njambi kuje.” 

16Co Shukulu Kalunga waliwanene na Mbalame, wamulekele vije vyakendeka 
ngwendi, “Iluka kuli Mbalake omu mukemwo muukendeka.” 

17Ngecivene, welukile, co wakawanene Mbalake anga nemana ku n̄ombelo yendi 
ya kwenyeka amo na vaje vantwama va Mowavi. Mbalake wamwihwile ngwendi, 
“Vika vyanendeka Shukulu Kalunga?” 

18Asinoni Mbalame washangumukile kwendeka vuka-kwimanena vwendi 
ngwendi, “Katuka Mbalake, uzivilile evi njendeka, tolilila majwi ange, ove muna 
Zipole.  

19Njambi kapwile munu ngeci ikeye akwise embwe, nambe kapwile muna munu 
ngeci atengulule viyongola vyendi embwe. Coshe canakulaesa kuvanga acilinge, 
coshe endeka kuvanga cilingiwe.  

20Kenga! Yange njinatambula lishiko lyakuvezikisa, co omo Njambi navezikisa, 
yange kunjasa kutengululako lalo mweka.  

21Ikeye kamwene vuvi muli Yakomba nambe tuyando muli Isalele. Shukulu 
Kalunga Njambi yavo ali amo navo, vakevo valinakwambulula ngeci ngwavo 
ikeye wapwa Mwene yavo.  

22Njambi ikeye wavatundisile mu Ingito, ali na nzili ngwe mpakasha.  

23Mwa vushunga vene kukwesi mikalo ili na seo kuli Yakomba, nambe manseno 
kuwasa kupanga kuli Isalele. Ololo vanu vakendeka ali Yakomba na Isalele 
ngwavo, ‘Kengeni vije vyanalingi Njambi ali vakevo! ‘ 

24Kenga! Muyati wa Isalele unalifu ngwe ndumba wa lwavo, amotoka ngwe 
ndumba wa nkomba. Kasa kuvutama lalo, noo nali situ ije yanakwata, nakunwa 
maninga a vaje vanatsii.” 

25Asinoni Mbalake wendekele kuli Mbalame ngwendi, “Kesi usinge vanu va 
Isalele nambe kuvavezikisa embwe! “ 

26Mbalame wamukumbulwile ngwendi, “Kuma kunjakulekele ngwange, ‘Vyoshe 
vije vyanjileka Shukulu Kalunga vikevyo vinjinapande kulinga ndi? ‘ “ 

Vuka-kwimanena vwa Mbalame vwamucitatu 

27Co Mbalake wendekele kuli Mbalame ngwendi, “Tuye mumo nange, co 
njikakutwala ku mutambela ukwavo lalo. Amo Njambi akakala na cizango 
cakukutava yove kunjisingilavo kuje vene.” 

28Ngecivene, Mbalake watwalele Mbalame akamwa ya Munkinda wa Peole uje 
wakenga ku mambo.  

29Mbalame wendekele kuli Mbalake ngwendi, “Njitungile lalo mitula itanu na 
ivali kuno, co njinenele vingombe va nkomba vatanu na vavali na majamba a 
vimanga vatanu na vavali.” 

30Co Mbalake walingile ngwe mwamulekele Mbalame, co wakombelelele a 
mutula umo na umo ngombe wa nkomba na lijamba lya manga.  

Kulava 24 

1Omo Mbalame wamwene ngeci, cavwaelelesele Shukulu Kalunga kuvezikisa 
vanu va Isalele, kaile lalo mukushakezeka vyakutaa ngwe muje mwalingile 
akulivanga, oloni wakengeselele mu mambo.  

2Omo Mbalame wandwile mesho endi, wamwene vanu va Isalele vanatungu 
cilombo cavo kupwisa ngwe ku muyati na muyati. Co Munzinzime wa Njambi 
wezile ali ikeye nakumupangesa,  

3co wambulwile vuka-kwimanena vwendi ngwendi, “Eli likelyo lijwi lya Mbalame 
muna Mbeole, Ano akeo majwi a munu uje asa kumona mwamuvwa 
nakutungukwa,  

4uje asa kuziva vije vyalinakwendeka Njambi. Uje amona nakutungukwa cimona 
ca Njambi Muka-nzili yoshe. Uje awila asi ngwe natsi kavela-vela, oloni mesho 
endi natono amona vyoshe.  

5Vimbalaka vyove Yakomba vyapwa vyavivwa, na vilombo vyove Isalele 
vyavivwa!  

6Ngwe vyana vyakujanjavala, nambe ngwe myaaka ya ku n̄ondo ya ndonga, 
nambe ngwe malimangango aje akunine Shukulu Kalunga, nambe ngwe miti ya 
kendale ya ku ngenge ya ndonga.  

7Vakevo vakakala na nyonzi yakama, co vakakuna vimbuto vyavo mu mahya 
akutukumwina. Mwene yavo akapwa wakama kutuvakana Angange, co vumwene 
vwavo vukatsimana manene.  

8Njambi wavatundisile mu Ingito, ikeye akavalwila ngwe mpakasha. Ikeye 
akazilisa vitozi vavo, nakupokozola vitsiya vyavo, nakuvapokozola mikili yavo.  

9 Muyati wakulifwa na ndumba wa nkomba wa nzili, nambe ngwe ndumba wa 
lwavo, iya akamushangumuna nakumwindula omo nalala? Woshe uje avezikisa 
Isalele nendi lalo vakamuvezikisa, co woshe uje asinga Isalele nendi lalo 
vakamusinga.” 

10Ngecivene, Mbalake waluvalelele Mbalame, wavungile n̄ome nakulipupa mu 
mavoko lyendi, co wendekele kuli Mbalame ngwendi, “Njakusanene ngwange 
unjisingile vitozi vange, oloni kenga yove unavavezikisa visimbu vitatu.  

11Ololo iluka kwimbo lyove! Yange njakukulaesele kukwana fweto, oloni kenga, 
Shukulu Kalunga nakuvindika ngeci kesi utambule fweto.” 

12Co Mbalame wakumbulwile Mbalake ngwendi, “Kuma! Kunjalekele tunganda 
vove vaje watumine kuli yange ngwange,  

13’ Nameme nga Mbalake akanjana njuvo yakushula ya siliva na ngolinde ya mu 
lipela lyendi, kunjikasa kuvyana kushika kwa Shukulu Kalunga akulilingila 

cumacimo yange vavenya nambe cacivwa nambe cacivi. Njikendeka lika vije 
vyakanjileka Shukulu Kalunga kwendeka.’” 

Vuka-kwimanena vwa Mbalame vwakumanesela 

14Co Mbalame wendekele kuli Mbalake ngwendi, “Ololo kenga njilinakwiluka kuli 
vavushoko vwange, oloni omo kanda njiye, njilinakukunangula vije vivakalinga 
vaIsalele kuli vanu vove kulutwe.” 

15Asinoni ikeye wambulwile vuka-kwimanena vwendi ngwendi, “Lijwi lya 
Mbalame muna Mbeole, lijwi lya munu uje asa kumona mwamuvwa 
nakutungukwa.  

16Uje asa kuziva majwi a Njambi, nakuzivuka mana aje akutunda kuli Njambi wa 
Akamwa ya Akamwa, uje amona nakutungukwa cimona ca Njambi Muka-nzili 
yoshe, uje awila asi ngwe, natsi kavela-vela, oloni mesho endi natono amona 
vyoshe.  

17Co njikenga ku vije vikaija kulutwe, njamumono mwene uje akaija, oloni kesi 
kuyehi. Ikeye nalifu na ngongonosi yakuvyazima, akatuuka kuli Yakomba, 
mulamu wa vumwene ukatunda mu Isalele. Ikeye akamanesa nzili ya vantwama 
va vaMowavi, nakufungulula vanu voshe va ku Seta.  

18Ikeye akafungulula vitozi vendi mu Endome. Co akapwisa Seya lifuti lya vufuko 
vwendi, oloni Isalele vakatwalao nakuhyana.  

19Kuli Yakomba kukatunda umo ikeye akashwana, akanyongesa vaje vakasala mu 
nganda.” 

20Co mu cimona cendi Mbalame wamwene vaAmaleke, co wambulwile vuka-
kwimanena vwendi ngwendi, “Amaleke vapwile muyati wa nzili ku miyati yoshe, 
oloni akukotoka vakanyonga njwa.” 

21Mu cimona cendi Mbalame wamwene vaKeni, co wambulwile vuka-kwimanena 
vwendi ngwendi, “Mutambela ou munatumbama unapu wa kwoloka, uli 
mwamuvwa ngwe lishwa lili mu mwanzi wa limanya.  

22Oloni yeni vaKeni mukanyonga omo vaAsilya vakamifungulula.” 

23Co Mbalame wambulwile vuka-kwimanena vwendi ngwendi, “Veyajo ava vanu 
vanalikungulwila ku kunto?  

24Vaka-kulwa vakaija mu mato akama kutunda ku Sipulase, co vakafungulula 
Asilya na Evele, oloni vakevo lalo vakanyonga voshe njwa.” 

25Asinoni Mbalame wakatukile nakwiluka kwimbo lyendi, co Mbalake lalo nendi 
waile kwimbo lyendi.  

Kulava 25 

Vanu va Isalele vali ku Peole 

1Omo vaIsalele vakele mu Cana ca Miti ya Mingongo, co vanalume 
vashangumukile kulinga vupangala na vanakazi va vaMowavi vaje vakele kuje.  

2Co vanakazi ava valanyele vanalume va Isalele ku viwano vyavo 
vyakukombelela kuje vakele nakulemesela vinjambi va vaMowavi. Vanalume va 
Isalele valile nakulemesa vinjambi vavo.  

3Co vaIsalele valemesele Mbale wa ku Peole. Ngecivene, Shukulu Kalunga 
waluvalele navo,  

4wendekele kuli Mosesa ngwendi, “Kungulula vantwama voshe va Isalele 
nakuvashukika kulutwe lwa Mbalaka Mwakuliwanena mutanya mwelu, ngeci 
vukalu vwakama Shukulu vwa Kalunga vutunde ali Isalele.” 

5Ngecivene, Mosesa wendekele kuli maako ngwendi, “Munu na munu akati keni 
atsiye vanalume voshe vaje valemesele Mbale wa ku Peole.” 

6Co kengeni, umo kaIsalele wanenele munakazi wa kaMindyani mu mbalaka 
yendi ku mesho a Mosesa na mbunga yoshe, simbu vakevo vacikele nakulilila ku 
cikolo ca Mbalaka Mwakuliwanena.  

7Omo Finehase, muna Elyazale mutekulu wa Alone muka-kukombelela 
wamwene eci, wakatukile wasezele mbunga, co wanonele likunga,  

8wakavele uje munalume na uje munakazi muje mu mbalaka, co muvuvali vwavo 
voshe wavapulyasanene likunga. Mu ngila eyi uje mushongo wakulitambwisa 
washakele kunyongesa vaIsalele wahwile,  

9oloni vaje vatsile ku mushongo ou vapwile vanu 24, 000.  

10Co Shukulu Kalunga wendekele kuli Mosesa ngwendi,  

11 “Omo a evi nalingi Finehase, nolwesa vukalu vwange ali vanu va Isalele. Ikeye 
nakala na ntwima yakusingimika vukama vwange ngeci wavyanene kulemesa 
vinjambi veka kuvanga yange. Co omu mukemwo kunjavanyongesele vanu voshe 
mu vukalu vwange.  

12 “Ngecivene, muleke ngwove, ‘Kenga, yange njilinakulikumiiya nendi cikumiiyo 
ca kulitombola ca ku simbu yoshe ya kulutwe.  

13Ikeye na vatekulwila vendi vakapwa vaka-kukombelela simbu yoshe, omwo 
ikeye katavele ngeci valemese vinjambi veka kuvanga yange lika, co mu ngila eyi 
naambesa vuvi vwa vanu va Isalele.’” 

14Lizina lya uje kaIsalele ivatsiile na uje munakazi wa kaMindyani lyapwile Zimeli 
muna Salu. Salu wapwile mukulunu wa ku naanga imo ya muyati wa Simyoni.  

15Co lizina lya uje munakazi wa kaMindyani lyapwile Kozembi muna Zule. Zule 
wapwile mukulunu wa cikota cimo ca Mindyani.  

16Co Shukulu Kalunga wendekele kuli Mosesa ngwendi,  

17 “Lwisa vaMindyani nakuvanyongesa,  

18omwo vamikokweyeyeye a vuvi vuje valingile kuli yeni kuje ku Peole, co na ali 
ndokazi yavo Kozembi, muna mukulunu wa kaMindyani uje ivatsiile a simbu ya 
mushongo uje wakulitambwisa ku Peole.” 

Kulava 26 

Kulava kwamucivali kwa vanu va Isalele 

1Munima ya mushongo uje wakulitambwisa Shukulu Kalunga wendekele kuli 
Mosesa na Elyazale muna Alone muka-kukombelela ngwendi,  

2 “Laveni mbunga yoshe ya vanu va Isalele, kushangumukila kuli vaje vali na 
myaka makumi avali nambe kutuvakana, vaje vasa kupwa mashwalale mu 
Isalele.” 

3Co Mosesa na Elyazale muka-kukombelela vononokele, co vasanene vanalume 
voshe vaje vakele na myaka ije.  

4Vakungulukilile mu vyana vya vaMowavi musambwa ya Ndonga ya Yondau 
vyalishungamene na Yeliko. Ava vakevo vanu va Isalele vaje vatundile mu lifuti 
lya Ingito.  

5Vatekulwila va Luvena uje wapwile ntwatwa ya Yakomba vapwile ava, ku cikota 
ca Hanoki kwatundile vaHanoki, ku cikota ca Palu kukekwo kwatundile vaPalu,  

6ku cikota ca Hezelone kwatundile vaHezelone, ku cikota ca Kalemi kwatundile 
vaKalemi,  

7eci cikeco cikota ca Luvena, vaje vavalavele vapwile 43, 730.  

8Co vatekulwila va Palu vapwile Elyambe,  

9na vana vendi Nemwele, Ndatane, na Avilame. (Ava va Ndatane na Avilame vaje 
vavaangwile mbunga ya vanu va Isalele. Vakevo vaje vatengulukilile Mosesa na 
Alone, co valipandakanene na Kola omo vatengulukilile Shukulu Kalunga.  

10Co livu lyeshamene nakuvaleula, co vakevo vatsile amo na Kola na vaje 
vamukavele omo tuhya twanyongesele vaje vanalume 250, co vakevo vapwile 
cimweso ku vanu. ) 

11Oloni vana va Kola kuvavatsiile.  

12Vatekulwila va Simyoni kupwisa ku cikota cavo vapwile ava. Ku cikota ca 
Nemwele kukekwo kwatundile vaNemwele. Ku cikota ca Njamine kwatundile 
vaNjamine. Ku cikota ca Njakine kwatundile vaNjakine.  

13Ku cikota ca Zela kukekwo kwatundile vaZela. Ku cikota ca Shaulu kwatundile 
vaShaulu.  

14Eci cikeco cikota ca Simyoni, vaje vavalavele vapwile 22, 200.  



320 

©The Bible Society of Zambia, 2006. 

 

15Vatekulwila va Ngande kupwisa ku cikota cavo vapwile ava. Ku cikota ca 
Zefone kwatundile vaZefone. Ku cikota ca Hangi kwatundile vaHangi. Ku cikota 
ca Shuni kwatundile vaShuni.  

16Ku cikota ca Ozini kukekwo kwatundile vaOzini. Ku cikota ca Eli kwatundile 
vaEli. 

17Ku cikota ca Alonde kwatundile vaAlonde. Ku cikota ca Aleli kukekwo 
kwatundile vaAleli. 

18Eci cikeco capwile cikota ca Ngande, vaje vavalavele vapwile 40, 500.  

19Ele na Onane vapwile vana va Yunda, oloni vatsililile mu Kanana.  

20Vatekulwila va Yunda kupwisa ku cikota cavo vapwile ava. Ku cikota ca Shela, 
kwatundile vaShela. Ku cikota ca Peleze, kwatundile vaPelezi. Ku cikota ca Zela, 
kwatundile vaZela.  

21Vatekulwila va Peleze vapwile ava. Ku cikota ca Hezelone, kwatundile 
vaHezelone. Ku cikota ca Hamule, kwatundile vaHamule.  

22Eci cikeco capwile cikota ca Yunda, vaje vavalavele vapwile 76, 500.  

23Vatekulwila va Isakale kupwisa ku cikota cavo vapwile ava. Ku cikota ca Tola, 
kwatundile vaTola. Ku cikota ca Puwa, kwatundile vaPuwa.  

24Ku cikota ca Njashumbe kwatundile vaNjashumbe. Ku cikota ca Shimelone 
kwatundile vaShimelone.  

25Eci cikeco capwile cikota ca Isakale vaje vavalavele vapwile 64, 300.  

26Vatekulwila va Zembuloni kupwisa ku cikota cavo vapwile ava. Ku cikota ca 
Selende, kwatundile vaSelende. Ku cikota ca Elone, ku kwatundile vaElone. Ku 
cikota ca Njahelele, kwatundile vaNjahelele.  

27Eci cikeco capwile cikota ca Zembuloni, vaje vavalavele vapwile 60, 500.  

28Vatekulwila va Yosefa kupwisa ku cikota ca Manase na Efalime vapwile ava.  

29Vatekulwila va Manase vapwile ava. Ku cikota ca Makile, kwatundile vaMakile. 
Makile wapwile ishe ya Ngilyande. Ku cikota ca Ngilyande, kwatundile 
vaNgilyande.  

30Ava vakevo vapwile vatekulwila va Ngilyande. Ku cikota ca Iyezele, kwatundile 
vaIyezele. Ku cikota ca Heleke, kwatundile vaHeleke.  

31Ku cikota ca Asilyele, kukekwo kwatundile vaAsilyele. Ku cikota ca Shekeme, 
kwatundile vaShekeme.  

32Ku cikota ca Sheminda, kwatundile vaSheminda. Ku cikota ca Hepa, kwatundile 
vaHepa.  

33Zelofehande muna Hepa kakele na vana va vanalume oloni wakele na vana va 
vanakazi lika, mazina avo vapwile, Mahela, na Nowa, na Hongela, na Mileka na 
Tileza.  

34Eci cikeco capwile cikota ca Manase, vaje vavalavele vapwile 52, 700.  

35Vatekulwila va Efalime kupwisa ku cikota cavo vapwile ava. Ku cikota ca 
Shutela, kwatundile vaShutela. Ku cikota ca Mbekele, kwatundile vaMbekele. Ku 
cikota ca Tahane, kwatundile vaTahane.  

36Ava vakevo vapwile vatekulwila va Shutela. Ku cikota ca Elane, kwatundile 
vaElane.  

37Eci cikeco capwile cikota ca Efalime, vaje vavalavele vapwile 32, 500. Ava 
vakevo vapwile vatekulwila va Yosefa ngwe ku cikota cavo.  

38Vatekulwila va Mbenjemani ngwe ku cikota cavo vapwile ava. Ku cikota ca 
Mbela, kwatundile vaMbela. Ku cikota ca Ashimbele, kwatundile vaAshimbele. Ku 
cikota ca Ahileme kwatundile vaAhileme. 

39Ku cikota ca Shefufame, kwatundile vaShefufame. Ku cikota ca Hefame, 
kwatundile vaHefame.  

40Vatekulwila va Mbela muli Alenda na Namane vapwile ava. Ku cikota ca Alenda, 
kwatundile vaAlenda. Ku cikota ca Namane, kwatundile vaNamane.  

41Eci cikeco capwile cikota ca Mbenjemani, vaje vavalavele vapwile 45, 600.  

42Vatekulwila va Ndani ngwe ku cikota cavo vapwile ava. Ku cikota ca Shuhame, 
kwatundile vaShuhame. Eci cikeco capwile cikota ca Ndani,  

43voshe ava vapwile cikota ca Shuhame, co vaje vavalavele vapwile 64, 400.  

44Vatekulwila va Ashele ngwe ku cikota cavo vapwile ava. Ku cikota ca Imena, 
kwatundile vaImena. Ku cikota ca Ishevi, kwatundile vaIshevi. Ku cikota ca 
Mbeliya, kwatundile vaMbeliya.  

45Vatekulwila va Mbeliya vapwile ava. Ku cikota ca Hembele, kwatundile 
vaHembele. Ku cikota ca Malekyele, kwatundile vaMalekyele.  

46Ashele wakele na mwana wa munakazi lizina lyendi Sela.  

47Eci cikeco cikota ca Ashele, vaje vavalavele vapwile 53, 400.  

48Vatekulwila va Nafetali ngwe ku cikota cavo vapwile ava. Ku cikota ca 
Njahezele, kwatundile vaNjahezele. Ku cikota ca Nguni, kwatundile vaNguni.  

49Ku cikota ca Njezele, kwatundile vaNjezele. Ku cikota ca Shileme, kwatundile 
vaShileme.  

50Eci cikeco cikota ca Nafetali, vaje vavalavele vapwile 45, 400.  

51 Vungi vwa vanu va Isalele vavalavele vapwile 601, 730.  

52Co Shukulu Kalunga wendekele kuli Mosesa ngwendi,  

53 “Angununa lifuti mukati ka miyati, ngwe ku vungi vwavo.  

54Ku muyati uje kuli vanu vavangi vane mutambela wakama wa lifuti, co kuje kuli 
muyati waundondo vane mutambela waundondo wa lifuti, co ku muyati na 
muyati vane vyavapande ngwe ku vungi vwavo.  

55Oloni ukaangunune lifuti akuta n̄ela, ngwe ku mazina a miyati ya vatekulwila 
vavo ku vungi vwavo.  

56 Co vushwana vwavo ukavwangununa akuta n̄ela mukati ka vaje vavangi na ava 
vavandondo.” 

57Ava vakevo vapwile vaLevi vaje vavalavele kupwisa ku vikota vyavo. Ku cikota 
ca Ngeleshone, kwatundile vaNgeleshone. Ku cikota ca Kohate, kwatundile 
vaKohate. Ku cikota ca Melali, kwatundile vaMelali.  

58Ava vakevo vapwile vatekulwila va vikota vya vaLevi, cikota ca vaLimbeni na 
cikota ca vaHevelone na cikota ca vaMaheli na cikota ca vaMushi na cikota ca 
vaKola, co Kohate wapwile ishe ya Amelame.  

59Lizina lya munakazi wa Amelame lyapwile Njokevende, mutekulwila wa Levi, 
uje wasemukile kuli Levi mu Ingito. Kuli Amelame wakitilileko Alone na Mosesa 
na ndokazi yavo Milyamu.  

60 Alone wakitile Nandave, na Avihu, na Elyazale na Itamale.  

61 Oloni Nandave na Avihu vatsile omo vakombelelele n̄ombelo ya tuhya 
twakujeneka kujela ku mesho a Shukulu Kalunga.  

62Co vanalume vakukola va vaLevi amo na vimbututu va vanalume vaje vakele na 
ngonde imo nambe kutuvakana, vungi vwavo vapwile 23, 000. Vakevo 
kuvavalavelele kumo na vaIsalele vakwavo omwo vakevo kuvatambwile 
vushwana mukati ka vaIsalele.  

63Evi vikevyo vikota vije vyalavele Mosesa na Elyazale muka-kukombelela omo 
valavele vaIsalele mu vyana vya vaMowavi musambwa ya Ndonga ya Yondau 
vyalishungama na Yeliko.  

64Co mukati kavo naumo wai wasaleleo kuli vaje vavalavele akulivanga kuli 
Mosesa na Alone muka-kukombelela kuje ku mambo ya Sinai.  

65 Omwo Shukulu Kalunga wendekele na vanu va Isalele ngwendi, “Mwa 
vushunga vene muvavoshe mukatsila muno mu Mambo, naumo wai akasalao, 
kuvanga lika Kalembi muna Njefune, na Yoshwa muna Nune.” 

Kulava 27 

Vana va Zelofehande va vanakazi valomba vushwana 

1Zelofehande wapwile muna Hefele, Hefele wapwile muna Ngilyande, Ngilyande 
wapwile muna Makile, Makile wapwile muna Manase, Manase wapwile muna 
Yosefa. Co vana va Zelofehande va vanakazi mazina avo, Mahela, na Nowa, na 
Hongela, na Mileka, na Tileza. 

2Co vana va Zelofehande vaile nakwimana ku cikolo ca Mbalaka Mwakuliwanena 
ku mesho a Mosesa na Elyazale muka-kukombelela, na kuli vantwama, na ku 
mbunga yoshe ngwavo, 

3 “Tatetu watsililile mu mambo, ikeye kakele akati ka vaje vakavangeyeye Kola, 
uje watengulukilile Shukulu Kalunga. Oloni tatetu watsile omwo vuvi vwendi 
vavenya, kasezele vana va vanalume vai.  

4Omwo vikajo lizina lya tatetu liziluka ku cikota cendi mu Isalele, omwo ikeye 
kakele na vana va vanalume ndi? Twaneniko netu vufuko akati ka vavushoko 
vwa tate.” 

5Ngecivene, Mosesa watwalele n̄anda yavo kuli Shukulu Kalunga,  

6co Shukulu Kalunga wendekele kuli ikeye ngwendi,  

7 ”Cihula ca vana va Zelofehande cinapu cacivwa, ngeci vaane vufuko vwavo akati 
ka vavushoko vwa ishavo, vufuko vwendi vavushwane vakevo.  

8Leka vanu va Isalele ngeci ngwove, nga munu atsa ikeye kasezele mwana wa 
munalume, co munendi wa munakazi napande kushwana vufuko vwendi.  

9Nga ikeye kasezele mwana wa munakazi, co vandolome vendi vavushwane 
vakevo.  

10Nga ikeye kesi na vandolome vendi, co shongo ya ishe avushwane.  

11Oloni nga ikeye kesi shongo ya ishe nambe inanu ya ishe, asinoni kavushoko 
kendi wa a mbunge avushwane nakuvunyunga kupwa vufuko vwendi vavenya. 
Vanu va Isalele vanapande kunyunga lishiko eli, ngwe omo yange Kalunga 
njashikile Mosesa. “ 

Yoshwa vamwangula kwinga muli Mosesa 
(Kwi 31:1-8) 

12Co Shukulu Kalunga wendekele kuli Mosesa ngwendi, “Lamata a Minkinda ya 
Avalime, co ukamona lifuti lije linjikana kuli vanu va Isalele.  

13Co omo unalimono, asinoni ukatsa, ngwe muje mwatsile ndolome yove Alone.  

14 Omo mbunga yoshe valinyenyetelele ali yange kuje ku mema a ku Meliva, yeni 
muvuvali vweni mwatengulukilile kushika kwange muje mu mambo ya Zine, 
omwo yove wavyanene kusholola nzili yange yakujela ku mesho avo.” Mema a ku 
Meliva akele ku Kandeshe muje mu mambo ya Zine.  

15Mosesa walombelele kuli Shukulu Kalunga ngwendi,  

16 “Yove Shukulu Kalunga, Njambi mukakwana mwonyo vyuma vyoshe, 
njakulombo ngwange imika munu uje asa kutwamenena mbunga ya vanu ava,  

17 uje asa kuvashika nakuvatwamenena, ngeci mbunga yove kesi vapwe ngwe 
vimanga vakujeneka kanyungi.” 

18 Ngecivene, Shukulu Kalunga wendekele kuli Mosesa ngwendi, “Sana Yoshwa 
muna Nune, uje washula na Munzinzime wange, kambeka mavoko ove a mutwe 
wendi.  

19Co mwimike ku mesho a Elyazale muka-kukombelela na ku mbunga yoshe ya 
vanu va Isalele nakumushika ku mesho avo voshe.  

20Co mwane nzili yove, ngeci mbunga yoshe ya vanu va Isalele vakamwononoke.  

21 Ikeye akemana ku mesho a Elyazale muka-kukombelela, co Elyazale 
akalilongesa kuwana cizango cange akupangesa Ulime na Tumime, co mu ngila 
eyi akatwamenena Yoshwa na mbunga yoshe ya vanu va Isalele mu vipangi 
vyavo vyoshe.” 

22Mosesa walingile ngwe muje mwamushikile Shukulu Kalunga, wemikile 
Yoshwa ku mesho a Elyazale muka-kukombelela, na ku mbunga yoshe.  

23 Mosesa wakambekele mavoko endi a mutwe wa Yoshwa nakumushika ngwe 
muje mwamushikile Shukulu Kalunga.  

Kulava 28 

Milambu ya a litangwa na litangwa 
(Kut 29:38-46) 

1Shukulu Kalunga wendekele kuli Mosesa ngwendi,  

2 “Shika vanu va Isalele vanjinenele vin̄ombelo vya vyakulya ku visimbu vije 
vemika, vin̄ombelo vije vinjashaka yange Njambi.  

3 “Co ukavaleke ngwove, eyi ikeyo milambu ya vyakulya imukalambula kuli 
Shukulu Kalunga, majamba a vana va vimanga vavali va mwaka umo vakujeneka 
kapenga a litangwa na litangwa kupwa mulambu wa kwenyeka simbu yoshe.  

4Mukalambula muna manga umo ku mutondo, co wamucivali ku cingwezi.  

5A muna manga umo na umo, mulambu wa vimbuto vya vinona vyakulola vunga 
vwavuvwa vwakuseneta vwakupwa mu kilo imo vwakukumbasana na lita imo ya 
mazi a olive amavwa.  

6Ou ukewo mulambu wa kwenyeka wa matangwa oshe, uje unjashikile 
akulivanga ku Munkinda wa Sinai kupwa mulambu wa vyakulya, co lwengo 
lwaluvwa lwa mulambu ou lukavwaelelesa Shukulu Kalunga.  

7Co mulambu wa vinyu ukapwa lita imo a muna manga umo na umo, co itila ku 
mutula mulambu wa vinyu vije vyakulula kuli Shukulu Kalunga.  

8Co ku cingwezi lambula muna manga wamucivali, linga cuma cimo ngwe 
mulambu wa ku mutondo, amolika na mulambu wayo wa vimbuto vya vinona, na 
mulambu wayo wa vinyu kupwa mulambu wa vyakulya, co lwengo lwaluvwa lwa 
mulambu ou lukavwaelelesa Shukulu Kalunga.  

Milambu ya a Litangwa Lyakuhwima 

9 “A Litangwa Lyakuhwima mukalambula majamba a vana va vimanga vavali va 
mwaka umolika vakujeneka kapenga, amo na makilo avali a vunga vwavuvwa 
vwakuseneta vwakukumbasana na mazi a olive, kupwa mulambu wa vimbuto 
vya vinona vya vunga vwakulola, amo na mulambu wa vinyu.  

10Ou ukewo mulambu wa kwenyeka wa Matangwa oshe Akuhwima, kuwezelela 
ku mulambu wa kwenyeka wa a litangwa na litangwa amo na mulambu wa vinyu.  

Milambu ya a litangwa lyakulivanga ku ngonde 

11 “Lambuleni milambu ya kwenyeka kuli Shukulu Kalunga akushangumuka kwa 
ngonde, vana va vingombe vavali va nkomba, na lijamba lya manga umo, na 
majamba a vana va vimanga vatanu na vavali va mwaka umolika, voshe 
vakujeneka kapenga.  

12Amo na muna ngombe wa nkomba umo na umo, lambwilao mulambu wa 
vimbuto vya vinona makilo atatu a vunga vwavuvwa vwakuseneta 
vwakukumbasana na mazi a olive. Amo na lijamba lya manga umo na umo, 
lambwilao mulambu wa vimbuto vya vinona makilo avali a vunga vwavuvwa 
vwakuseneta vwakukumbasana na mazi a olive.  

13Amo na muna manga umo na umo lambula mulambu wa vimbuto vya vinona 
kilo imo ya vunga vwavuvwa vwakuseneta vwakukumbasana na mazi a olive. 
Milambu eyi ya kwenyeka inapu milambu ya vyakulya, co lwengo lwaluvwa lwa 
milambu eyi lukavwaelelesa Shukulu Kalunga.  

14Milambu yavyo ya vinyu ikapwe malita avali a ngombe wa nkomba umo na 
umo, co lita imo na litambelo a lijamba lya manga umo na umo, co lita imo a 
muna manga umo na umo. Eli likelyo lishiko lya a mulambu wa kwenyeka wa a 
litangwa lyakulivanga ku ngonde na ngonde, na a mwaka na mwaka.  

15Co mukuwezelela ku mulambu wa kwenyeka wa a litangwa na litangwa, na 
mulambu wayo wa vinyu, mukalambula kuli Shukulu Kalunga lijamba lya membe 
umo kupwa mulambu wa a vuvi.  

Milambu ya a Ciwano ca Makende Akujeneka Musima 
(VaLe 23:5-14) 

16 ”A litangwa lyamulikumi na awana ku ngonde yakulivanga kukakala Ciwano ca 
Pasovala. 

17Co a litangwa lyamulikumi na atanu ku ngonde eyi vene, likelyo 
lyakushangumuka Ciwano ca Makende Akujeneka Musima, cikatwalao noo 
matangwa atanu na avali.  

18Co a litangwa lyakulivanga lya ciwano, mukalikungulwila amolika nakulemesa, 
co kesi mukapange vipangi navimo vyai.  

19Oloni mukakombelela n̄ombelo ya kwenyeka kupwa n̄ombelo ya vyakulya kuli 
Shukulu Kalunga, vana va vingombe va nkomba vavali, na lijamba lya manga 
umo, na vana va vimanga vatanu na vavali va mwaka umolika, voshe vakujeneka 
kapenga.  

20Amo na cimuna umo na umo mukakombelela n̄ombelo yayo ya vimbuto vya 
vunga vwakulola vwavuvwa vwakuseneta vwakukumbasana na mazi a olive. 
Amo na ngombe wa nkomba umo na umo, mukakombelela makilo atatu a vunga, 
co amo na lijamba lya manga umo na umo mukakombelela makilo avali a vunga.  

21Co amo na muna manga umo na umo mukakombelela kilo imo ya vunga, ku 
vana va vimanga vaje vatanu na vavali.  

22Co lalo mukakombelela lijamba lya membe umolika kupwa n̄ombelo ya a vuvi, 
co mu ngila eyi mukalijelesa.  

23Co mukakombelela vin̄ombelo evi mukuwezelela ku n̄ombelo ya kwenyeka ya a 
litangwa na litangwa ku mutondo.  

24Co mu ngila eyi lalo, matangwa atanu na avali mukakombelela kuli Shukulu 
Kalunga n̄ombelo ya vimbuto vya vunga vwakulola kupwa n̄ombelo ya vyakulya, 
co lwengo lwaluvwa lwa n̄ombelo eyi lukavwaelelesa Shukulu Kalunga. Co 
mukakombelela n̄ombelo eyi mukuwezelela ku n̄ombelo ya kwenyeka ya a 
litangwa na litangwa amo na n̄ombelo yayo ya vinyu.  

25 Co mukakunguluka a litangwa lyamucitanu na avali mukulemesa, co kesi 
mukapange vipangi.  

Vin̄ombelo vya a Ciwano ca Kuteja 
(VaLe 23:15-22) 

26 “A litangwa lyakutwala vimbuto vyaviha vyakulivanga kuteja, mukakombelela 
n̄ombelo ya vyakulya vyaviha kuli Shukulu Kalunga, co mukalikungulwila amo 
nakulemesa, co kesi mukapange vipangi.  

27Oloni mukakombelela n̄ombelo ya kwenyeka, co lwengo lwaluvwa lwa 
n̄ombelo eyi lukavwaelelesa Shukulu Kalunga, vana va vingombe va nkomba 
vavali, na lijamba lya manga umo, na vana va vimanga vatanu na vavali va mwaka 
umolika, voshe vakujeneka kapenga.  

28Amo na cimuna umo na umo mukakombelela n̄ombelo ya vimbuto vya vunga 
vwakulola vwavuvwa vwakuseneta vwakukumbasana na mazi a olive. Amo na 
ngombe wa nkomba umo na umo mukakombelela makilo atatu a vunga, amo na 
lijamba lya manga umo na umo mukakombelela makilo avali a vunga,  

29co amo na muna manga umo na umo mukakombelela kilo imo ya vunga, ku 
vana va vimanga vaje vatanu na vavali.  

30Co lalo mukakombelela lijamba lya membe umolika kupwa n̄ombelo ya a vuvi, 
co mu ngila eyi mukalijelesa.  

31 Mukakombelela vimuna ava amo na vin̄ombelo vyavo vya vinyu kuwezelela a 
n̄ombelo ya kwenyeka ya a litangwa na litangwa na n̄ombelo yayo ya vimbuto 
vya vinona. Munapande kumona ngeci vimuna ava vapwe vakujeneka kapenga.  

Kulava 29 

Milambu ya a Ciwano ca Mwaka Wauha 

1 “A litangwa lyakulivanga ku ngonde yamucitanu na vivali mukakala na 
cikungulukilo cakujela, co kesi mukapange. Likelyo litangwa limukaimba 
malupembo 

2Co mukakombelela kuli Shukulu Kalunga n̄ombelo ya kwenyeka, co lwengo 
lwaluvwa lwa n̄ombelo eyi lukavwaelelesa Shukulu Kalunga. Mukakombelela 
muna ngombe wa nkomba umolika, na lijamba lya manga umo, na vana va 
vimanga vatanu na vavali va mwaka umolika, voshe vakujeneka kapenga.  

3Amo na cimuna umo na umo mukakombelela n̄ombelo yayo ya vimbuto vya 
vunga vwakulola vwavuvwa vwakuseneta vwakukumbasana na mazi a olive. 
Amo na ngombe wa nkomba mukakombelela makilo atatu a vunga, co amo na 
lijamba lya manga mukakombelela makilo avali a vunga,  

4co amo na muna manga umo na umo mukakombelela kilo imo ya vunga, ku vana 
va vimanga vaje vatanu na vavali.  

5Co lalo mukakombelela lijamba lya membe umolika kupwa n̄ombelo ya a vuvi, 
co mu ngila eyi mukalijelesa.  

6Mukakombelela vimuna ava, kuwezelela ku n̄ombelo ya kwenyeka ya a litangwa 
na litangwa, na a ngonde na ngonde, na vin̄ombelo vyavo vya vimbuto, na 
vin̄ombelo vyavo vya vinyu, ngwe ku lishiko lyavyo. Vikevyo vinapu vin̄ombelo 
vya vyakulya kuli Shukulu Kalunga, co lwengo lwaluvwa lwa vin̄ombelo evi 
lukavwaelelesa Shukulu Kalunga.  

Vin̄ombelo vya a Litangwa lya Kulyamba 
(VaLe 23:26-32) 

7 “A litangwa lyamulikumi ku ngonde yamucitanu na vivali mukakala na 
cikungulukilo cakujela, co kesi mukalye vyakulya, nambe kupanga vipangi.  

8Oloni mukakombelela n̄ombelo ya kwenyeka kuli Shukulu Kalunga, co lwengo 
lwaluvwa lwa n̄ombelo eyi lukavwaelelesa Shukulu Kalunga. Mukakombelela 
muna ngombe wa nkomba umolika, na lijamba lya manga umo, na majamba a 
vana va vimanga vatanu na vavali va mwaka umolika, voshe vakujeneka kapenga.  

9Co mukakombelela n̄ombelo yayo ya vimbuto vya vunga vwakulola vwavuvwa 
vwakuseneta vwakukumbasana na mazi a olive. Amo na ngombe wa nkomba 

mukakombelela makilo atatu a vunga, amo na lijamba lya manga mukakombelela 
makilo avali a vunga,  

10co amo na muna manga umo na umo, ku vana va vimanga vaje vatanu na vavali 
mukakombelela kilo imolika ya vunga.  

11 Co lalo mukakombelela lijamba lya membe umolika kupwa n̄ombelo ya a vuvi, 
kuwezelela ku membe wakujelesa vanu, na n̄ombelo ya kwenyeka ya a litangwa 
na litangwa, na n̄ombelo yayo ya vimbuto, na n̄ombelo yayo ya vinyu.  

Vin̄ombelo vya a Ciwano ca Mapapela 
(VaLe 23:33-44) 

12 “A litangwa lyamulikumi na atanu ku ngonde yamucitanu na vivali mukakala 
na cikungulukilo. Mukanyunga ciwano eci mukusingimika Shukulu Kalunga a 
matangwa atanu na avali, kesi mukapange.  

13A litangwa lyakulivanga mukakombelela kuli Shukulu Kalunga n̄ombelo ya 
kwenyeka ya vyakulya, co lwengo lwaluvwa lwa n̄ombelo eyi lukavwaelelesa 
Shukulu Kalunga. Mukakombelela vana va vingombe va nkomba likumi na vatatu, 
na majamba a vimanga vavali, co na majamba a vana va vimanga likumi na 
vawana va mwaka umolika, voshe vakujeneka kapenga.  

14Co mukakombelela n̄ombelo yayo ya vimbuto vya vunga vwakulola vwavuvwa 
vwakuseneta vwakukumbasana na mazi a olive. Mukakombelela makilo atatu a 
vunga amo na ngombe wa nkomba umo na umo, na makilo avali a vunga amo na 
lijamba lya manga umo na umo,  

15co na kilo imo ya vunga amo na manga umo na umo, ku vaje vana va vimanga 
likumi na vawana amo na vin̄ombelo vya vinyu vije vishakiwa.  

16Co lalo mukakombelela lijamba lya membe umolika kupwa n̄ombelo ya a vuvi, 
mukuwezelela ku n̄ombelo ya kwenyeka ya a litangwa na litangwa, na n̄ombelo 
yayo ya vimbuto, na n̄ombelo yayo ya vinyu.  

17 “A litangwa lyamucivali mukakombelela vana va vingombe va nkomba likumi 
na vavali, na majamba a vimanga vavali na majamba a vana va vimanga likumi na 
vawana va mwaka umolika, voshe vakujeneka kapenga.  

18Co mukakombelela amo navo vin̄ombelo vyavyo vya vimbuto na vin̄ombelo 
vyavyo vya vinyu vyoshe vivemika a litangwa lyakulivanga lya ciwano. 

19Co lalo mukakombelela lijamba lya membe umolika kupwa n̄ombelo ya a vuvi, 
mukuwezelela ku n̄ombelo ya kwenyeka ya a litangwa na litangwa na n̄ombelo 
yayo ya vimbuto, na n̄ombelo yayo ya vinyu.  

20”Co a litangwa lyamucitatu mukakombelela vana va vingombe va nkomba 
likumi na umo, na majamba a vimanga vavali, co na majamba a vana va vimanga 
likumi na vawana va mwaka umolika, voshe vakujeneka kapenga.  

21Co mukakombelela amo navo vin̄ombelo vyavyo vya vimbuto, na vin̄ombelo 
vyavyo vya vinyu vyoshe vivemika a litangwa lyakulivanga lya ciwano.  

22Co lalo mukakombelela lijamba lya membe umolika kupwa n̄ombelo ya a vuvi, 
mukuwezelela ku n̄ombelo ya kwenyeka ya a litangwa na litangwa, na n̄ombelo 
yayo ya vimbuto, na n̄ombelo yayo ya vinyu.  

23 “A litangwa lyamuciwana mukakombelela vana va vingombe va nkomba 
likumi, na majamba a vimanga vavali, na majamba a vana va vimanga likumi na 
vawana va mwaka umolika, voshe vakujeneka kapenga.  

24Co mukakombelela amo navo vin̄ombelo vyavyo vya vimbuto, na vin̄ombelo 
vyavo vya vinyu vyoshe vivemika a litangwa lyakulivanga lya ciwano. 

25Co lalo mukakombelela lijamba lya membe umolika kupwa n̄ombelo ya a vuvi, 
mukuwezelela ku n̄ombelo ya kwenyeka ya a litangwa na litangwa, na n̄ombelo 
yayo ya vimbuto, na n̄ombelo yayo ya vinyu.  

26 “A litangwa lyamucitanu mukakombelela vana va vingombe va nkomba vatanu 
na vawana, na majamba a vimanga vavali, co na majamba a vana va vimanga 
likumi na vawana va mwaka umolika, voshe vakujeneka kapenga.  

27Co mukakombelela amo navo vin̄ombelo vyavyo vya vimbuto, na vin̄ombelo 
vyavyo vya vinyu vyoshe vivemika a litangwa lyakulivanga lya ciwano.  

28Co lalo mukakombelela lijamba lya membe umolika kupwa n̄ombelo ya a vuvi, 
mukuwezelela ku n̄ombelo ya kwenyeka ya a litangwa na litangwa, na n̄ombelo 
yayo ya vimbuto, na n̄ombelo yayo ya vinyu.  

29 “A litangwa lyamucitanu na limo, mukakombelela vana va vingombe va 
nkomba vatanu na vatatu, na majamba a vimanga vavali, na majamba a vana va 
vimanga likumi na vawana va mwaka umolika, voshe vakujeneka kapenga.  

30Co mukakombelela amo navo vin̄ombelo vyavyo vya vimbuto, na vin̄ombelo 
vyavyo vya vinyu vyoshe vivemika a litangwa lyakulivanga lya ciwano.  

31Co lalo mukakombelela lijamba lya membe umolika kupwa n̄ombelo ya a vuvi, 
mukuwezelela ku n̄ombelo ya kwenyeka ya a litangwa na litangwa, na n̄ombelo 
yayo ya vimbuto, na n̄ombelo yayo ya vinyu.  

32 “A litangwa lyamucitanu na avali mukakombelela vana va vingombe va 
nkomba vatanu na vavali, na majamba a vimanga vavali, na majamba a vana va 
vimanga likumi na vawana va mwaka umolika, voshe vakujeneka kapenga.  

33Co mukakombelela amo navo vin̄ombelo vyavyo vya vimbuto na vin̄ombelo 
vyavyo vya vinyu vyoshe vivemika a litangwa lyakulivanga lya ciwano.  

34Co lalo mukakombelela lijamba lya membe umolika kupwa n̄ombelo ya a vuvi, 
mukuwezelela ku n̄ombelo ya kwenyeka ya a litangwa na litangwa na n̄ombelo 
yayo ya vimbuto, na n̄ombelo yayo ya vinyu.  

35 “A litangwa lyamucitanu na atatu, co mukalikungulwila amo nakulemesa, co 
kesi mukapange.  

36Oloni mukakombelela n̄ombelo ya kwenyeka kupwa n̄ombelo ya vyakulya, co 
lwengo lwaluvwa lwa n̄ombelo eyi lukavwaelelesa Shukulu Kalunga. 
Mukakombelela muna ngombe wa nkomba umo, na lijamba lya manga umo, co 
na majamba a vana va vimanga vatanu na vavali va mwaka umolika, voshe 
vakujeneka kapenga.  

37Co mukakombelela amo navo vin̄ombelo vyavyo vya vimbuto, na vin̄ombelo 
vyavyo vya vinyu vyoshe vivemika a litangwa lyakulivanga lya ciwano.  

38Co mukakombelela lijamba lya membe umolika kupwa n̄ombelo ya a vuvi, 
mukuwezelela ku n̄ombelo ya kwenyeka ya a litangwa na litangwa, na n̄ombelo 
yayo ya vimbuto, na n̄ombelo yayo ya vinyu.  

39 “Awa akewo mashiko anemanena milambu ya kwenyeka, na milambu ya 
vimbuto, na milambu ya vinyu, na milambu ya kulitombola, vije mukakombelela 
kuli Shukulu Kalunga a viwano vyeni vije vivemika. Evi vikevyo vyakuwezelela 
ku milambu imulinakwana mukushulisa visingo vyeni nambe milambu yeni ya 
cizango.” 

40Ngecivene, Mosesa walekele vanu va Isalele vyuma vyoshe vije vyamushikile 
Shukulu Kalunga.  

Kulava 30 

Mashiko aa visingo 

1Co Mosesa wendekele kuli vantwama va miyati ya vanu va Isalele ngwendi,  

2 ”Omu mukemwo mwanashiki Shukulu Kalunga. Omo munu alisinga 
cisingo* cakwana cuma cimo kuli Shukulu Kalunga nambe kulisinga kulikela 
kulinga cuma cimo, kapandele kupokola cikulaeso cendi, oloni napande kulinga 
vyuma vyoshe vije vyanakulaesele kulinga.  

3 “Omo mumbanda wa muzike acili nakukala mu njuvo ya ishe, nga alisinga 
cisingo cakwana cuma cimo kuli Shukulu Kalunga nambe kulisinga kulikela 
kulinga cuma cimo,  

4napande kulinga vyuma vyoshe vije vyanalisingile nambe vyanakulaesele, 
kuvanga ishe avyane omo aviziva.  

5Oloni nga ishe amuvindika kushulisa cisingo cendi, co kucapandele lalo 
acinyunge embwe. Co Shukulu Kalunga akamusambesaco, omwo ishe ikeye 
namuvindika kucinyunga.  

6 “Nga munakazi nalisingile simbu kanda ashomboke nambe kupupuzuka 
kwendeka, nambe kukulaesa kulikela kulinga cuma cimo,  

7co napande kulinga vyuma vyoshe vije vyanalisingile nambe vyanakulaesele, 
kuvanga munalume wendi amuvindike a vyuma vije vyanazivile. 

8Oloni nga munalume wendi amuvindika kushulisa cisingo cendi nambe 
kupupuzuka mukwendeka kwendi, omo ikeye navizivi laja, kucapandele lalo uje 
munakazi acinyunge. Co Shukulu Kalunga akamusambesaco.  

9 “Oloni fwile nambe munakazi wakukondola napande kunyunga cisingo coshe 
ikeye alisinga, na cikulaeso coshe cakulikela kulinga cuma cimo.  

10”Nga munakazi wakushomboka alisinga cisingo nambe akulaesa kulikela 
kulinga cuma cimo,  

11co napande kulinga vyuma vyoshe vije vyanalisingile nambe vyanakulaesele 
kuvanga munalume wendi amuvindike omo vyuma vije navizivi laja.  

12Oloni nga munalume wendi amuvindika kushulisa cisingo omo navizivi laja, co 
kucapandele lalo uje munakazi acinyunge embwe. Co Shukulu Kalunga 
akamusambesaco, omwo munalume wendi namuvindika kunyunga cije cisingo 
cendi,  

13omwo munalume wendi ali na moko yakucikolesa nambe kumanesa cisingo 
nambe cikulaeso cije canalingile.  

14Oloni nga mwita matangwa na matangwa munima yakuziva cije cisingo, co 
munalume wendi kavindikile cije cisingo, co uje munakazi napande kulinga 
vyuma vyoshe vije vyanalisingile nambe vyanakulaesele, omwo munalume wendi 
nakolesa cije cisingo a kumuvindika a litangwa lije wacizivile.  

15Oloni nga munalume wendi alimbulula cije cisingo omo kuneti matangwa na 
matangwa, co ngongo yendi vavenya.” 

16Awa akewo mashiko ashikile Shukulu Kalunga kuli Mosesa aa visingo vije 
vikalingiwa ali mumbanda wa muzike uje alinakukala mu njuvo ya ishe, nambe 
ali munakazi wakushomboka.  

Kulava 31 

Shambandinga ali vaMindyani 

1Shukulu Kalunga wendekele kuli Mosesa ngwendi,  

2 “Linga shambandinga kuli vaMindyani omwo a vije valingile kuli vanu va Isalele. 
Omo unamanesa kulinga vyoshe evi, co ukatsa.” 

3Ngecivene, Mosesa wendekele kuli vanu va Isalele ngwendi, “Lipakateni 
vingonga ngeci vanalume voshe vaye ku nzita, vakalwe na vaMindyani 
mukalingile shambandinga Shukulu Kalunga ali vakevo.  

4Ku muyati umo na umo wa Isalele kutunde vanalume 1, 000 vaye ku nzita.” 

5Vanalume 1, 000 vaangukile ku muyati na muyati, co vungi vwavo vapwile 
vanalume 12, 000 valipakatele vingonga vyavo.  

6Mosesa wavatumine ku nzita amo na muka-kushika Finehase muna Elyazale 
muka-kukombelela. Finehase ikeye wambatele vivala vyakujela, amo na 
malupembo akwimba kashashutwiya.  

7Co valwisile vaMindyani, ngwe muje mwashikile Shukulu Kalunga kuli Mosesa, 
co vatsiile vanalume voshe,  

8amo na vimyene vatanu va vaMindyani, Mwene Evi, na Mwene Lekeme, na 
Mwene Zule, na Mwene Hule, na Mwene Lemba. Co vatsiile lalo na Mbalame 
muna Mbeole na moko ya mukwale.  

9Co vanu va Isalele vafungulwile vanakazi va vaMindyani amo na vanike, 
vambatele vingombe vavo vyoshe na matanga a vimanga vavo oshe, co vapukwile 
vufuko vwavo vwoshe, 

10venyekele vinganda vya vaMindyani vyoshe, na vilombo vyavo vyoshe.  

11Ngecivene, vanu va Isalele vambatele vyoshe vije vapukwile na vije 
vafungulwile, amo na vinzinda na vimuna. 

12Asinoni vavinenele kuli Mosesa, na Elyazale muka-kukombelela, na ku mbunga 
ya vanu va Isalele, vaje vakele mu cilombo mu vyana vya vaMowavi musambwa 
ya Ndonga ya Yondau vyashungama na Yeliko.  

Mashwalale veluka kwimbo 

13Mosesa na Elyazale muka-kukombelela, na vantwama voshe va mbunga ya 
vanu va Isalele vatuukile mu cilombo nakuliwana na mashwalale.  

14Co Mosesa waluvalesele manene vamyata va mashwalale, na vaka-kushika 
mashwalale 1, 000 na vaka-kushika mashwalale 100, vaje velukile ku nzita.  

15Mosesa wavehwile ngwendi, “Omwo vikajo mwasezelao vanakazi voshe ava 
vayoye?  

16 Anukeni ngweni ava vakevo vanakazi vaje vakavangeyeye vilongesa vya 
Mbalame ku Peole vakevo vene vashongangeyeye vanu va Isalele ngeci vonwele 
kulemesa Shukulu Kalunga. Eci cikeco cuma canenesele mushongo 
wakulitambwisa akati ka vanu va Shukulu Kalunga.  

17Ngecivene, ololo tsiyeni vakwenje voshe, na vanakazi voshe vaje valimono laja 
na vanalume,  

18oloni vambanda voshe vaje kanda valimone na vanalume vanyungeni.  

19Oloni yeni voshe munatsii vanu, nambe vaje vanakwata a civimbi, munapande 
kukala anja ya cilombo matangwa atanu na avali. Co lijeleseni a litangwa 
lyamucitatu, na a litangwa lyamucitanu na avali amolika na vaje vinzinda 
munakafungulwile.  

20Munapande kujelesa vuzalo vwoshe na vyuma vyoshe vije vinalingiwa na 
cilambu, na vya maka a membe, nambe vya viti.” 

21Asinoni Elyazale muka-kukombelela wendekele kuli vanalume vaje velukile ku 
nzita ngwendi, “Evi vikevyo vilongesa vyashikile Shukulu Kalunga kuli Mosesa 
ngwendi, 

22ngolinde, na siliva, na vunengu, na cikuvo, na vutale vwa citasu, na vutale vwa 
shumbu, 

23na vyuma vyoshe vije kuvyenye ku tuhya, viitiseni mu tuhya, co vikapwa 
vyakujela. Nameme ngoco mukavijelesa lalo na mema akujelesa, oloni coshe cije 
kucasa kwita mu tuhya, co mukacijelesa na mema akujelesa.  

24A litangwa lyamucitanu na avali munapande kukusha vuzalo vweni, co 
mukajela, asinoni mukakovela mu cilombo.” 

Kulipangela vyakupukula 

25Shukulu Kalunga wendekele kuli Mosesa ngwendi,  

26 “Yove na Elyazale muka-kukombelela amo na vantwama va mbunga ya vanu va 
Isalele, munapande kulava vyuma vyoshe vije vanafungulwile, amo na vinzinda 
na vimuna.  

27Co angununa vije munafungulwile mu mitambela ivali, mutambela umo wa 
mashwalale, co mutambela ukwavo wa mbunga yoshe. 

28Co ku mutambela uje wakundama ku mashwalale, ku vinzinda 500 ambatako 
cinzinda umo, cuma cimolika na ku vingombe, na ku vimulu, na ku vimanga, na 
ku vimembe kupwa mulambu wa Shukulu Kalunga.  

29Vyaneni kuli Elyazale muka-kukombelela kupwa mulambu wa Shukulu 
Kalunga.  

30Co ku litambelo lyasala kuli vije munaana kuli vanu va Isalele, ku makumi atanu 
ambateniko cinzinda umo, na ku vingombe, na ku vimulu, na ku vimanga, na ku 
vimembe. Co vyaneni kuli vaLevi vaje vaka-kunyunga Mbalaka ya Shukulu 
Kalunga.” 

31Ngecivene, Mosesa na Elyazale muka-kukombelela valingile ngwe muje 
mwavashikile Shukulu Kalunga.  

32Vyuma evi vikevyo vakafungulwile mashwalale ku nzita vyapwile vimanga na 
vimembe 675, 000,  

33na vingombe 72, 000,  

34na vimulu 61, 000,  

35na vambanda vaje kanda valimone na vanalume 32, 000.  

36Litambelo lije lyakundamene ku mashwalale vaje vaile ku nzita lyapwile 
vimanga, na vimembe 337. 500,  

37co mulambu wa Shukulu Kalunga wa vimanga, na vimembe wapwile 675.  

38Vingombe vapwile 36, 000, co mulambu wa Shukulu Kalunga wa vingombe 
wapwile 72.  

39Vimulu vapwile 30, 500, co mulambu wa Shukulu Kalunga wa vimulu wapwile 
61.  

40Vambanda vaje kanda valimone na vanalume vapwile 16, 000, co mulambu wa 
Shukulu Kalunga wa vambanda vaje kanda valimone na vanalume wapwile 32. 

41Ngecivene, Mosesa waanene kuli Elyazale muka-kukombelela mulambu uje 
wapwile mutambela wa Shukulu Kalunga, ngwe muje mwashikile Shukulu 
Kalunga kuli Mosesa.  

42Vije vivatambwile mbunga ya vanu va Isalele vyapwile amolika na vije 
vivatambwile mashwalale.  

43Vyapwile vimanga na vimembe 337, 500,  

44na vingombe 36, 000,  

45na vimulu 30, 500,  

46na vambanda vaje kanda valimone na vanalume 16, 000.  

47Co ku makumi atanu Mosesa wambateleko cinzinda umo, na ku vimuna, ngwe 
muje mwashikile Shukulu Kalunga, co wavyanene kuli vaLevi vaje vakele 
nakunyunga Mbalaka ya Shukulu Kalunga.  

48Asinoni vamyata vaje vakele nakushika mashwalale vaile kuli Mosesa 

49vendekele ngwavo, “Mwane, vangamba vove vanalava mashwalale vaje vali 
mwisi yakushika kwetu, co naumo wai nazimbalao akati kavo.  

50Ngecivene, tunanena mulambu wa Shukulu Kalunga, uje munu na munu 
nakawanene, wa vyuma vya ngolinde vyakutaleka, na tunzeya, na vimbilingwa, 
na sungu, nakulyambesa yetu vavenya ku mesho a Shukulu Kalunga.” 

51Co Mosesa, na Elyazale muka-kukombelela vatambwile ngolinde ije yoshe 
yakele na cifwa cakutaleka.  

52Mulambu woshe wa ngolinde uje valambwile vamyata vakele nakushika 
mashwalale wapwile makilo 200.  

53Co vaje kuvapwile vamyata, vakevo vatulikile vije vakapukwile.  

54Ngecivene, Mosesa, na Elyazale muka-kukombelela vambatele ngolinde 
nakuyitwala ku Mbalaka Mwakuliwanena ngeci Shukulu Kalunga anyunge vanu 
vaIsalele.  

Kulava 32 

Miyati ya vanu vaje vatungile mu ngangela ku Yondau 
(Kwi 3:12-22) 

1Miyati ya Luvena na Ngande vakele na vimuna vavangi manene. Co omo 
vamwene vuvwa vwa lifuti lya Njazele, na Ngilyande kulilamo vingombe,  

2vaile kuli Mosesa, na Elyazale muka-kukombelela, na kuli vantwama va mbunga 
ya vanu va Isalele vendekele ngwavo, 

3 “Vinganda vya Atalote na Ndimboni na Njazele na Nimela na Heshevone na 
Simbema na Nembo na Mbeone,  

4vili mu lifuti lije lyanakwasa Shukulu Kalunga vaIsalele ngeci vakalemo. Linapu 
lifuti lyalivwa kulilamo vimuna, co vangamba vove vakala na vimuna vavangi. 

5Mwane, nga tunawana kutetela ku mesho eni, tulomba mutwaneko lifuti eli 
lipwe vufuko vwetu, co kesi mutujavwisile musambwa ya Ndonga ya Yondau 
nakukatunga muje embwe.” 

6Oloni Mosesa wavakumbulwile ngwendi, “Kuma yeni mwashaka kusala muno, 
oku vavushoko vweni vaIsalele valinakuya ku nzita ndi?  

7Omwo vikajo mwonwesa vanu va Isalele kujavuka Ndonga ya Yondau nakuya ku 
lifuti lije lyanavana Shukulu Kalunga?  

8Omu mukemwo muvalingile vaishweni omo njavatumine ku Kandeshe 
Mbaleneya nakunenga lifuti. 

9 Omo vaile nakweta ku Cana ca Eshekole, vamwene lifuti, oloni omo velukile, 
vonwesele vimbunge vya vanu kukakovela mu lifuti lije lyavanene Shukulu 
Kalunga.  

10Co Shukulu Kalunga waluvalele a litangwa lije vene, walisingile ngwendi,  

11’ Mwa vushunga, omwo vanu ava kuvanjononokele na vimbunge vyavo vyoshe, 
naumo wai wa ali vakevo, uje ali na myaka makumi avali nambe kutuvakana, vaje 
vatundile mu Ingito, akakovele mu lifuti lije linjakulaesele Avilahama, na Isake, 
na Yakomba.  

12Naumo wai akakovelamo, kuvanga Kalembi muna Njefune kaKeni, na Yoshwa 
muna Nune, omwo vakevo vononokele Shukulu Kalunga, na vimbunge vyavo 
vyoshe.’  

13 Co Shukulu Kalunga waluvalele na vanu va Isalele, wavendanganesele mu 
mambo myaka makumi awana, noo cisemwa coshe cije calingile vuvi ku mesho a 
Shukulu Kalunga vanyongele.  

14Co yeni munengi mu mwela wa vaishweni, cisemwa caciha ca vanu vavavi vaje 
vashaka kunena vukalu vwa Shukulu Kalunga ali vanu va Isalele.  

15Nga yeni vanu va Luvena, na Ngande muvyana kumukava, co Shukulu Kalunga 
akaseza vanu ava mu mambo, co yeni mukakala na mulonga wakunyongesa kwa 
vanu voshe ava.” 

16Co vanu va Luvena, na vanu va Ngande vaile kuli Mosesa vendekele ngwavo, 
“Akulivanga, tutave tutungile vimuna vetu matanga a mamanya, na membo a 
vimpaka mwakunyungila vanakazi vetu na vana vetu.  

17Asinoni tukalivwaesa nakuya na vakwetu vaIsalele ku nzita nakutwamenena 
nzita noo tukavetesa mu lifuti lyavo. Co a simbu ino, vana vetu vakakala kuno mu 
membo a vimpaka, kutewa vanu va lifuti lino.  

18Kutukeluka lalo ku membo etu noo vaIsalele voshe vanatambula munu na 
munu vushwana vwendi.  

19Kutukatambulako lalo vufuko kuli vakevo musambwa ya Yondau omwo 
tunatambula laja vufuko vwetu muno mu ngangela ya Yondau.” 

20Co Mosesa wavakumbulwile ngwendi, “Nga evi vimunendeka vinapu vya 
vushunga, cooni lipakateni vitwa vyeni vya nzita muye ngwe mumunakulaesa ku 
mesho a Shukulu Kalunga. 

21Co vanalume voshe vaka-kulwa nzita vakajavuka Yondau akushika kwa 
Shukulu Kalunga noo Shukulu Kalunga nafungulula vitozi vendi voshe.  

22Co omo Shukulu Kalunga akafungulula lifuti, asinoni mukeluka kuno, co 
kumukakala na mulonga kuli Shukulu Kalunga, na kuli vakweni vaIsalele. Asinoni 
Shukulu Kalunga akamitava ngeci eli lifuti lili mu ngangela ya Yondau linapu 
lyeni.  

23Oloni nga kumunyungu cikulaeso ceni, co munalingi vuvi ku mesho a Shukulu 
Kalunga. Kesi muvulumune, co vakamihisa a vuvi vweni.  

24Ngecivene, tungeni membo a vana veni, na matanga a vimuna veni, oloni 
lingeni ngwe mumunakulaesa! “ 

25Co vanu va Ngande, na vanu va Luvena vendekele kuli Mosesa ngwavo, 
“Mwane, vangamba vove vakalinga ngwe muunatushiki.  

26Vanakazi vetu, na vana vetu, na vingombe vetu, na vimanga vetu vakasala kuno 
ku membo a mu Ngilyande.  

27Oloni yetu voshe vangamba vove tunalivwaesela cimweja kuya ku nzita, ngwe 
mwanatushiki Shukulu Kalunga. Tukajavuka Yondau nakulwa, ngwe 
muunendeka.” 

28Ngecivene, Mosesa waanene mashiko awa kuli Elyazale muka-kukombelela, na 
kuli Yoshwa muna Nune, na kuli vantwama va Isalele.  

29Co Mosesa wendekele kuli vakevo ngwendi, “Nga vanu va Ngande, na vanu va 
Luvena vanalivwaesela cimweja kujavuka nakuya musambwa ya Yondau ku nzita 

amo neni ngwe mwanashiki Shukulu Kalunga, nga vakamikwasa kufungulula 
lifuti, co mukavana lifuti lya Ngilyande kupwa vufuko vwavo. 

30Oloni nga vanu va Ngande, na vanu va Luvena kuvakajavuka musambwa ya 
Yondau na kuya ku nzita amo neni, co vakevo vakatambule vufuko vwavo mu 
lifuti lya Kanana amo neni.” 

31Co vanu va Ngande, na vanu va Luvena vamukumbulwile ngwavo, “Mwane, 
tukalinga ngwe mwatushikile Shukulu Kalunga.  

32 A lishiko lya Shukulu Kalunga tukajavuka musambwa ya Yondau nakukovela 
mu lifuti lya Kanana na vitwa vya nzita, oloni tukashwana vushwana vwetu 
musambwa lino lya Yondau mu ngangela.” 

33Ngecivene, Mosesa wapangelele vanu va Ngande, na vanu va Luvena, na 
litambelo limo lya muyati wa Manase lifuti lyoshe lya Mwene Sihone wa vaAmoli, 
na lifuti lya Mwene Onge wa ku Mbashane, amo na membo na mitambela yoshe 
yazengelekele membo aje.  

34Co vanu va Ngande vatungulwile vimpaka vya membo a ku Ndimboni, naa a ku 
Atalote, naa a ku Aloele,  

35naa a ku Atalote Shofane, naa a ku Njazele, naa a ku Njongambeha,  

36naa a ku Mbete-Nimela, naa a ku Mbete-Halame, amo na matanga a vimanga.  

37Vanu va Luvena vatungulwile Heshevone, na Elyale, na Kilyataime,  

38na Nembo, na Mbale Meone, na Simbema, oloni vatengulwile lika lizina lya 
Mbale Meone. Co valukile mazina amaha ku membo aje avatungulwile.  

39Co vatekulwila va Makile muna Manase vakalwisile lifuti lya Ngilyande, 
valitambwile nakushekamo vaAmoli vaje vakelemo.  

40Ngecivene, Mosesa waanene lifuti lya Ngilyande kuli Makile muna Manase, co 
vakevo vatungilemo.  

41Njaile, mutekulwila wa Manase walwile nakufungulula membo amo 
nakuwaluka ngwendi, “Membo a Njaile,” 

42Nomba walwile nakufungulula Kenate na membo amwo, co waalukile Nomba 
ngeci mwa lizina lyendi.  

Kulava 33 

Vungenzi vwa vanu va Isalele vwakutunda ku Ingito nakuya ku Mowavi 

1Ovu vukevwo vungenzi vwa vanu va Isalele na mazina a mitambela kuje 
kuvatungilile vilombo vyavo omo vatundile mu Ingito ngwe ku miyati yavo, a 
simbu ije vavatwamenene kuli Mosesa na Alone.  

2Akushika kwa Shukulu Kalunga, Mosesa wasonekele lizina lya mutambela kuje 
vatungilile cilombo cavo.  

3Vanu va Isalele vatundile ku Lamesese mu lifuti lya Ingito a litangwa 
lyamulikumi na atanu ku ngonde yakulivanga ku mwaka, munima ya Ciwano 
cakulivanga ca Pasovala. Akunyunga kwa Shukulu Kalunga, vatundile ku 
Lamesese nakundikangela, ku mesho a vaka-Ingito voshe vaje vavamwene,  

4vaje vakele nakutsinda vana vavo va va ntwatwa va vanalume vaje vatsiile 
Shukulu Kalunga. Co akulinga evi Shukulu Kalunga wavamwesele ngeci ikeye ali 
na nzili kuhyana vinjambi va vaka-Ingito.  

5Co vanu va Isalele vatundile ku Lamesese, vakatungile cilombo cavo ku Sukote.  

6Vatundile ku Sukote, vakatungile cilombo cavo ku Etame kumukulo wa mambo.  

7Vatundile ku Etame velukile lalo kunima ku Pi Hahilote, mu ngangela ya Mbale 
Zefone, co vakatungile cilombo cavo kuyehi na Mingendole.  

8Vatundile ku Pi Hahilote vetile mukati ka Mema a Kalunga Akuvenga nakweta 
mu mambo ya Shule, co vendele vungenzi vwa matangwa atatu mu mambo ya 
Etame. Asinoni vakatungile cilombo cavo ku Mala.  

9Vatundile ku Mala, vaile ku Elime, kuje kwakele masima a tuvwelu-vwelu likumi 
na avali na miti ya mashakavale makumi atanu na avali. Co vakatungile cilombo 
cavo kuje.  

10Vatundile ku Elime, vakatungile cilombo cavo kuyehi na Linema lya Suwezi.  

11Co vatundile kuje, vakatungile cilombo cavo mu mambo ya Sine.  

12Vatundile ku mambo ya Sine, vakatungile cilombo cavo ku Ndofeka,  

13asinoni vatundile ku Ndofeka, vakatungile cilombo cavo ku Alushe.  

14Vatundile ku Alushe, vakatungile cilombo cavo ku Lefindime, kuje kukwakele 
mema akunwa.  

15Vatundile ku Lefindime, vakatungile cilombo cavo mu Mambo ya Sinai.  

16Vatundile mu Mambo ya Sinai, vakatungile cilombo cavo ku Kimbelote Hataava 
mutambela uje uvatumbwile ngwavo “Vimbumbo vya lishungu.” 

17Vatundile ku Kimbelote Hataava, vakatungile cilombo cavo ku Hezelote.  

18Vatundile ku Hezelote, vakatungile cilombo cavo ku Litema.  

19Vatundile ku Litema, vakatungile cilombo cavo ku Limone Peleze. 

20Vatundile ku Limone Peleze, vakatungile cilombo cavo ku Limbena.  

21Vatundile ku Limbena, vakatungile cilombo cavo ku Lisa.  

22Vatundile ku Lisa, vakatungile cilombo cavo ku Kehelata.  

23Vatundile ku Kehelata, vakatungile cilombo cavo ku Munkinda wa Shefele. 

24Vatundile ku Munkinda wa Shefele, vakatungile cilombo cavo ku Halanda.  

25Vatundile ku Halanda, vakatungile cilombo cavo ku Mahelote.  

26Vatundile ku Mahelote, vakatungile cilombo cavo ku Tahate.  

27Vatundile ku Tahate, vakatungile cilombo cavo ku Tela. 

28Vatundile ku Tela, vakatungile cilombo cavo ku Miteka.  

29Vatundile ku Miteka, vakatungile cilombo cavo ku Hashemone.  

30Vatundile ku Hashemone, vakatungile cilombo cavo ku Moselote.  

31Vatundile ku Moselote, vakatungile cilombo cavo ku Mbene Njakane.  

32Vatundile ku Mbene Njakane, vakatungile cilombo cavo ku Hole 
Hangindengande.  

33Vatundile ku Hole Hangindengande vakatungile cilombo cavo ku Njotembasa.  

34Vatundile ku Njotembasa, vakatungile cilombo cavo ku Ambelona.  

35Vatundile ku Ambelona, vakatungile cilombo cavo ku Eziyone Ngembe.  

36Vatundile ku Eziyone Ngembe, vakatungile cilombo cavo ku Kandeshe mu 
mambo ya Zine.  

37Vatundile ku Kandeshe, vakatungile cilombo cavo ku Munkinda wa Hole, 
kumukulo wa lifuti lya Endome.  

38 Akushika kwa Shukulu Kalunga, Alone muka-kukombelela walamatele ku 
Munkinda wa Hole, co wakatsililile kuje vene, a litangwa lyakulivanga ku ngonde 
yamucitanu mu mwaka wamumakumi awana omo vaIsalele vanatundu laja mu 
Ingito.  

39Alone wakele na myaka 123 omo watsile a Munkinda wa Hole.  

40 Co Mwene wa Alande uje wakele mu mbwela ya lifuti lya Kanana wazivile 
ngwavo vaIsalele valinakwija.  

41VaIsalele vatundile ku Munkinda wa Hole, vakatungile cilombo cavo ku 
Zalumone.  

42Vatundile ku Zalumone, vakatungile cilombo cavo ku Punone.  

43Vatundile ku Punone, vakatungile cilombo cavo ku Ovote.  

44Vatundile ku Ovote, vakatungile cilombo cavo ku vingundu vya Avalime mu 
lifuti lya vaMowavi.  

45Vatundile ku Avalime, vakatungile cilombo cavo ku Ndimboni Ngande.  

46Vatundile ku Ndimboni Ngande, vakatungile cilombo cavo ku Alemone 
Ndimbelataime.  

47Vatundile ku Alemone Ndimbelataime, vakatungile cilombo cavo ku Munkinda 
wa Avalime kuyehi na Munkinda wa Nembo.  

48Vatundile ku Minkinda ya Avalime vakatungile cilombo cavo mu vyana vya 
Mowavi kujavuka Ndonga ya Yondau vyashungama na Yeliko.  

49Vatungile cilombo cavo ku vyana vya Mowavi ku Yondau kuyehi na Mbete 
Njeshimote na Cana ca Miti ya Mingongo.  

Mosesa ashika vanu va Isalele omo kanda vajavuke Yondau 

50Shukulu Kalunga wendekele kuli Mosesa mu vyana vya Mowavi ku Yondau 
vyashungama na Yeliko ngwendi,  

51 “Leka vanu va Isalele ngwove, omo mukajavuka Yondau nakukovela mu lifuti 
lya Kanana,  

52munapande kushekamo voshe vaje vatungamo, nakunyongesa tumponya 
twavo twa mamanya, na vikuvo, nakusiwula mitula ije ivakalemesela.  

53Ngecivene, mukatambula lifuti nakukalamo, omwo njinamyana lifuti kupwa 
vushwana vweni.  

54 Co mukashwana lifuti nakulipangelalyo akati ka miyati yeni na vikota vyeni 
akuta n̄ela, mukaana mutambela wakama kuli vaje vavangi, na mutambela 
waundondo kuli vaje vavandondo. 

55Oloni nga yeni kumukashekemo vavenya lifuti lije, co vaje vakasalamo 
vakamiyandesa ngwe vimba vyakutinukila a mesho eni, na mambimbo akumitiva 
a mivila yeni, co vakamiyandesa mu lifuti lije limukakala.  

56Nga kumukavashekemo, co njikanyongesa yeni ngwe munjayongwele 
kuvanyongesa vakevo.” 

Kulava 34 

Vinginga vya lifuti 

1Shukulu Kalunga wendekele kuli Mosesa ngwendi,  

2 “Shika vanu va Isalele ngwove, omo mukovela mu Kanana, lifuti lije 
njilinakumyanalyo, vinginga vya lifuti vikapwa ngeci. 

3Nginga ya mu mbwela ikashangumukila mu mambo ya Zine, iketa kumukulo wa 
nginga ya Endome. Co ikashangumukila mu ngangela ku mutambela wa mu 
mbwela ku shongo ya Lishali lya Mwongwa.  

4Co nginga ikatengulukila lalo mu mbwela, co ikaya ku Ngila ya Akelambime 
kutuvakana ku Zine, co kutunda kuje ikaita mu mbwela ya Kandeshe Mbaleneya. 

Asina ikatengulukila lalo ku kunto ya mu kangombe ka yambi ku Hazale Andale 
nakweta ku Azemone.  

5Co ikatengulukila lalo ku cana ku nginga ya Ingito, co ikahwila ku Lishali lya 
Menditelenyani.  

6 “Co nginga ya mu kangombe ka yambi ikapwa Lishali lya Menditelenyani.  

7 “Co nginga ya ku kunto ikakava ngila yakutunda ku Mema a Kalunga a 
Menditelenyani nakweta ku Munkinda wa Hole.  

8Kutunda kuje iketa ku Ngila ya ku Hamate. Co iketa ku Zendande,  

9na ku Zifelone, asinoni ikahwila ku Hazale Enane.  

10”Nginga ya mu ngangela ikakava cipalo cakutunda ku Hazale Enane nakweta ku 
Shefame. 

11Co ikaya lalo mu mbwela nakweta ku Halembele, mu ngangela ya Aine, co ikaya 
ku malundu a ku cikuma ca mu ngangela ku Lishali lya Ngalileya.  

12Asinoni nginga ikaya mu mbwela ku ngenge ya Ndonga ya Yondau nakweta ku 
Lishali lya Mwongwa. “Evi vikevyo vikapwa vinginga viwana vya lifuti lyeni.” 

13Ngecivene, Mosesa wendekele kuli vanu va Isalele ngwendi, “Eli likelyo lifuti 
mukatambula akuta n̄ela, lifuti lyanapangezela Shukulu Kalunga ku miyati itanu 
na iwana na litambelo.  

14Muyati wa Luvena, na muyati wa Ngande, na litambelo lya muyati wa Manase 
vaje vali mu ngangela, vanatambula laja vufuko vwavo, co vakalipangelavwo 
ngwe ku naanga yavo.  

15 Co miyati ije ivali na litambelo lya muyati wa Manase, vakevo vakatambula 
vushwana vwavo mu ngangela musambwa lino lya Yondau yashungama na 
Yeliko.” 

Vantwama vaje vakele na moko yakupangezela lifuti 

16Shukulu Kalunga wendekele kuli Mosesa ngwendi,  

17 “Elyazale muka-kukombelela, na Yoshwa muna Nune vakevo vakapangezela 
lifuti kuli vanu kupwa vushwana vwavo.  

18Co ku muyati umo na umo ukaangulako ntwama umo akavakwase kupangezela 
lifuti.  

19Awa akewo mazina a vantwama vaje vaangwile Shukulu Kalunga. Kalembi 
muna Njefune ikeye wapwile ntwama wa ku muyati wa Yunda.  

20Shemwele muna Amihunde ikeye wapwile ntwama wa ku muyati wa Simyoni.  

21Elindande muna Kisolene ikeye wapwile ntwama wa ku muyati wa 
Mbenjemani.  

22Mbuki muna Njongeli ikeye wapwile ntwama wa ku muyati wa Ndani. 

23Hanyele muna Efonde ikeye wapwile ntwama wa ku muyati wa Manase.  

24Kemwele muna Shifetane ikeye wapwile ntwama wa ku muyati wa Efalime.  

25Elizafane muna Panake ikeye wapwile ntwama wa ku muyati wa Zembuloni.  

26Palatiyele muna Azane ikeye wapwile ntwama wa ku muyati wa Isakale.  

27Ahihunde muna Shelomi ikeye wapwile ntwama wa ku muyati wa Ashele.  

28Pendahele muna Amihunde ikeye wapwile ntwama wa ku muyati wa Nafetali.” 

29Ava vakevo vanalume vaje vaangwile Shukulu Kalunga kupangezela vushwana 
kuli vanu va Isalele mu lifuti lya Kanana.  

Kulava 35 

Vinganda vivaanene kuli vaLevi 

1Shukulu Kalunga wendekele kuli Mosesa mu vyana vya Mowavi mu ngangela ya 
Ndonga ya Yondau yashungama na Yeliko ngwendi,  

2 “Shika vanu va Isalele ngwove, ku vushwana vuje vakatambula, vanapande 
kwanako vinganda vimo vaLevi ngeci vakalemo amo na mutambela wa mwila 
wauvwa uje unazengeleka vinganda.  

3Co vinganda vije vikapwa vya vaLevi, vakevo vakakalamo, na mutambela wa 
mwila wauvwa wakulila vingombe vavo na vimuna vavo voshe.  

4Co mutambela wa mwila wauvwa ukatunda ku civumbe ca nganda kulava 
mamita 450 mu mitambela nomu nomu mwoshe muwana.  

5Ngecivene, seteko ikapwe amolika mamita 900 mu mitambela mwoshe, co 
nganda ikakale mukati.  

6Munapande kwana kuli vaLevi vinganda vitanu na imo mwakutewela vaka-
kuvulumuna nga munu natsii mukwavo na cintulu. Vaaneni vinganda vikwavo 
makumi awana na vinganda vivali.  

7Vinganda vyoshe kuvikumbasana vikapwe makumi awana na vinganda vitanu 
na vitatu, amo na mutambela wa mwila wauvwa.  

8 Vinganda vya vushwana vwa vanu va Isalele vimukaana kuli vaLevi vinapande 
kupwa ku vungi vwa muyati wa vanu na kuvundondo vwa muyati wa vanu. Ku 
muyati wa vanu vavangi vakaane vinganda vyavingi, co ku muyati wa vanu 
vavandondo vakaane vinganda vyavindondo.” 

Vinganda mwakutewela 
(Kwi 19:1-13; Yos 20:1-9) 

9Shukulu Kalunga wendekele kuli Mosesa ngwendi,  

10”Endeka kuli vanu va Isalele ngwove, omo mukajavuka Ndonga ya Yondau 
nakukovela mu lifuti lya Kanana,  

11munapande kwangula vinganda mwakutewela muje munu asa kukavandamo 
omo natsii munu na cintulu. 

12Co akakala mwamuvwa omwo natewa kuli vavushoko vwa uje munu yanatsii 
na cintulu, vaje valinakushaka kumulinga shambandinga. Munu uje natsii 
mukwavo kesi vamutsiye kuvanga vanamusompo ku mbunga ya vanu va Isalele.  

13Mukaangula vinganda vitanu na imo kupwa vinganda mwakutewela,  

14vinganda vitatu vikakale mu ngangela ya Yondau, co vinganda vitatu lalo 
vikakale mu lifuti lya Kanana kupwa vinganda mwakutewela.  

15Vinganda evi mukavinyunga vikapwe vyakutewela vanu va Isalele, na vaka-
kwija, amo na vangenzi vaje vali akati keni, ngeci nga munu natsii mukwavo na 
cintulu, ase kutewelamo.  

16 “Oloni nga munu napupisile mukwavo na citwa ca cikuvo ngeci natsi, co ikeye 
ali na mulonga wakutsiya, co nendi vakamutsiye.  

17Co nga namwashele limanya, co uje munu atsa, uje namwashele ali na mulonga 
wakutsiya, co nendi vakamutsiye.  

18Nambe nga nakwatele citi, co amupupisaco, co uje munu atsa, uje namupupile 
ali na mulonga wakutsiya, nendi vakamutsiye.  

19Co kavushoko wa a mbunge wa uje mutsi, ali na moko yakutsiya uje natsii 
mukwavo. Omo amuwana, co amutsiye.  

20”Nga munu wazinda mukwavo, co amuvandelela nakumuwisila asi, co 
amutsiya,  

21nambe amupupa n̄ome, munu wa cifwa eci ali na mulonga wakutsiya, nendi 
vakamutsiye. Co kavushoko ka uje mutsi ali na moko yakutsiya uje natsii 
mukwavo. Omo amuwana, co amutsiye.  

22 “Oloni nga munu asindika mukwavo na cintulu ikeye kamuzindile, nambe asha 
cuma cimo, ikeye kamuvandelele.  

23Nambe a kukengezeka omo munu asha limanya, co likwata munu uje 
kayongwele kuvulumuna, co ikeye kapwile citozi cendi embwe.  

24Co a vin̄anda vya cifwa cangacije, mbunga ikasompe nakutetela uje munu natsii 
mukwavo na cintulu, ngwe ku mashiko awa. Oloni kesi vakatetele vavushoko 
vwa uje mutsi vaje vashaka kumulinga shambandinga embwe.  

25Mbunga ikaamene uje munu ali na mulonga wakutsiya na cintulu kuli 
vavushoko vwa uje mutsi, co vakevo vakamwilwisile mu nganda yakutewela 

ngeci akavandemo. Ikeye napande kukala muje noo Muka-kukombelela Wakama, 
uje ivavwavesele na mazi akujela natsi.  

26Oloni nga uje natsiile munu na cintulu atunda mu nginga ya nganda yendi 
yakutewela muje mwanatewelele,  

27nga kavushoko ka uje mutsi amuwana, co amutsiya, uje muka-kulinga 
shambandinga kakakala na mulonga wakutsiya uje munu.  

28Uje munu muka-mulonga wakutsiya napande kutumbama mu nganda 
yakutewela noo Muka-kukombelela Wakama natsi, cooni omo Muka-
kukombelela Wakama natsi laja ikeye nasa kwiluka ku lifuti lya vushwana 
vwendi.  

29Mashiko awa vaemikila yeni, na vatekulwila veni kwoshe kumukakala.  

30 ”Woshe uje atsiya mukwavo munu, nendi vakamutsiye avukaleo vwa vanu 
vavali nambe kutuvakana, oloni vukaleo vwa munu umolika kuvwapwilemo 
kuwanena munu mulonga ngeci atse.  

31Muka-kutsiya nendi napande kutsa. Kesi mukatambule ndando yakukula 
mwonyo wa muka-kutsiya embwe, ikeye napande kutsa.  

32Nga munu natewela mu nganda yakutewela, kesi mumutave alipatule eluke 
kwimbo lyavo simbu kanda Muka-kukombelela Wakama atse. 

33Nga mukalinga ngacije, co mukajwalesa mu lifuti muje mumuli nakukala. 
Kwitila maninga kukajwalesa mu lifuti, co kukwesi ngila yeka lalo yakujelesa mu 
lifuti muje vanatsiila munu kuvanga maninga a uje munu natsii mukwavo.  

34Kesi mukajwalese mu lifuti muje mumuli nakukala, omwo yange njapwa 
Kalunga, co njilinakukala akati ka vanu va Isalele.” 

Kulava 36 

Vushwana vwa vanakazi vakushomboka 

1Vantwama va ku cikota ca Ngilyande muna Makile, mutekulu wa Manase muna 
Yosefa, vaile kuli Mosesa, na kuli vantwama va vanu va Isalele.  

2 Vendekele ngwavo, “Mwane, omo Shukulu Kalunga washikile kupangezela lifuti 
kupwa vushwana vwa vanu va Isalele akuta n̄ela, ikeye lalo wakushikile kwana 
vushwana vwa ndolome yetu Zelofehande kuli vana vendi va vanakazi.  

3Oloni nga vakashomboka ku vanalume va miyati yeka kesi ya vanu va Isalele, co 
vushwana vwavo vakavutundisa ku vushwana vwa vakukulwila vetu, 
nakuvunungulwila ku miyati ije vakashombokela.  

4Co omo Mwaka Wakuliilwisila wa vanu va Isalele weta, vushwana vwavo 
vakavunungulwila ku vushwana vwa miyati ije vakashombokela, co vushwana 
vakavutundisa ku vushwana vwa muyati wa vakukulwila vetu.” 

5Ngecivene, akushika kwa Shukulu Kalunga Mosesa waanene lishiko eli kuli vanu 
va Isalele ngwendi, “Evi vanendeka vatekulwila va Yosefa vinapu vya vushunga.  

6Evi vikevyo vyanashiki Shukulu Kalunga vana va vanakazi va Zelofehande 
ngwendi, valishombokele ku vanu vaje vavanashaka, oloni kuvanga va mu 
naanga ya ishavo.  

7Kukwesi vushwana navumo vwai vwa vanu va Isalele vukatunda ku muyati umo 
nakuvunungulwila ku muyati ukwavo, co vanu va Isalele vakakakateye kunyunga 
vushwana vwa vaishavo.  

8Co vana va vanakazi voshe vaje vashwana vushwana mu muyati umo wa vanu 
va Isalele vakashomboke ku vanalume vaje va mu naanga ya muyati wa vaishavo, 
ngeci vanu va Isalele vakashwane munu na munu vushwana vwa vakukulwila 
vendi.  

9Mu ngila eyi vushwana navumo vwai vukatunda ku muyati umo, 
nakuvunungulwila ku muyati ukwavo, co miyati yoshe ya vanu va Isalele 
vakakakateye nakunyunga munu na munu vushwana vwendi vavenya.” 

10Ngecivene, vana va Zelofehande, valingile ngwe muje mwashikile Shukulu 
Kalunga kuli Mosesa.  

11Co Mahela, na Tileza, na Hongela, na Mileka, na Nowa, vana va Zelofehande va 
vanakazi, vashombokele kuli vashonyavo va ku vuyishe ngwe muje mwashikile 
Shukulu Kalunga kuli Mosesa.  

12Vashombokele ku vikota vya vatekulwila va Manase muna Yosefa, co vushwana 
vwavo vavunyungilile vene mu muyati wa ishavo.  

13Awa akewo mashiko na vilongesa vije vyashikile Shukulu Kalunga kuli Mosesa 
ali vanu va Isalele mu vyana vya Mowavi ku Ndonga ya Yondau vyalishungama 
na Yeliko.  

Kwituluka mu Mashiko 

Kwituluka mu Mashiko 1 

Cizivukiso 

1Awa akewo majwi aje endekele Mosesa kuli vanu va Isalele omo vakele mu 
mambo mu ngangela ya Ndonga ya Yondau. Vakele mu vyana vya Yondau kuyehi 
na Sufe, akati ka nganda ya Palane na Tofele, na Lambani, na Hazelote, na 
Ndizahambe.  

2Vungenzi vwakutunda ku Munkinda wa Sinai nakweta ku Kandeshe Mbaleneya 
a ngila yakwita ku lifuti lya malundu lya Endome vwapwile vungenzi vwa 
matangwa likumi na limo.  

3A litangwa lyakulivanga ku ngonde yamulikumi na imo mu mwaka 
wamumakumi awana omo vanu va Isalele vanatundu laja mu Ingito, Mosesa 
wavalekele vyoshe vije vyamushikile Shukulu Kalunga kuvalekavyo.  

4 Eci calingiwile omo Shukulu Kalunga nafungulula laja Mwene Sihone wa 
vaAmoli, uje washwanene mu nganda ya Heshevone, na Mwene Onge wa 
Mbashane, uje washwanene mu vinganda vya Ashetalote, na Endele.  

5Omo vakele mu ngangela ya Yondau mu lifuti lya Mowavi, Mosesa 
washangumukile kunungulwila vanu va Isalele mashiko na vilongesa vya Njambi 
ngwendi,  

6 “Omo twakele ku Munkinda wa Sinai, Shukulu Kalunga Njambi yetu wendekele 
kuli yetu ngwendi, ‘Muneshwala simbu yakama manene ku munkinda uno.  

7Katukeni muye kulutwe, ku lifuti lya malundu lya vaAmoli, na ku lifuti lyoshe lije 
lyazengelekako, na ku Cana ca Yondau, na ku lifuti lya malundu, na ku cikulo, na 
mu mbwela, na ku ngenge ya Lishali lya Menditelenyani. Yeni mu lifuti lya 
Kanana, na musambwa ya Minkinda ya Lembanone, kweta na ku Ndonga yakama 
ya Yufuleti.  

8Kengeni, njamyana lifuti lyoshe eli lije yange Kalunga njalikulaesele kulyana kuli 
vakukulwila veni, va Avilahama, na Isake, na Yakomba, na ku vatekulwila vavo. 
Co yeni mukalishwane.’” 

Mosesa aangula maako 
(Kut 18:13-27) 

9Mosesa wendekele kuli vanu va Isalele ngwendi, “A simbu ije twakele ku 
Munkinda wa Sinai, njamilekele ngwange, ‘Cipangi cakumitwamenena cinapu 
cakama manene kuli yange. Kunjasa kucilinga ange lika embwe.  

10Shukulu Kalunga Njambi yeni namitumisa manene. Co kengeni, ololo munapu 
muvavangi ngwe vingongonosi vya kwilu.  

11Shukulu Kalunga Njambi ya vakukulwila veni namitumisa manene visimbu 
vyakutuvakana 1, 000 ngwe mwamikulaesele!  

12Oloni yange ange lika, co njasa vatijo kwambata citele cakulema ngacije 
cakusompa milonga yeni?  

13Ngecivene, anguleni vanalume vamo vakunyanyama, vaka-mana na lutsimo 
lwaluvwa ku muyati umo na umo, vapwe vantwama veni, co njikavana moko 
yakumisompa.’  

14Co neni lalo mwatavele ngweni eci cinapu cuma cacivwa kucilinga. 

15Ngecivene, njaangwile vanalume vaka-mana na lutsimo lwaluvwa, vaje 
vatundile ku miyati yeni, co njavapwisile vantwama veni. Vamo vashikile vanu 1, 
000, vakwavo vashikile vanu 100, vakwavo vashikile vanu makumi atanu, co 
vamo vashikile vanu likumi lika, co lalo njangwile vamyata vakwavo va mu 
miyati yeni.  

16 “A simbu ije vene njalekele vantwama veni ngwange, munapande kusompa 
mwamuvwa vin̄anda vyoshe vije vivanena vanu kuli yeni, n̄anda ya vaIsalele 
nambe n̄anda ya vaka-kwija vaje valinakukala akati keni.  

17Akusompa kweni, kesi mukakale na kahangu oloni munapande kusompa munu 
na munu mu cifwa cimolika, apwe iya nambe iya. Co kesi mukakale na lyova ali 
munu umo embwe, omwo kusompa kwakundama kuli Njambi. Nga mulonga umo 
unapu waukalu, co uneneni kuli yange, ngeci njikausompe.  

18A simbu ije vene njamilekele vyuma vyoshe vije vimwapandele kulinga.  

Kutuma vaka-kunenga kutunda ku Kandeshe Mbaleneya 
(Kul 13:1-33) 

19 “Twalingile vije vyatushikile Shukulu Kalunga Njambi yetu. Twatundile ku 
Munkinda wa Sinai, twetile mukati ka mambo yakama yakutewesa mu ngila 
yakwita mu lifuti lya malundu lya vaAmoli, co twetele ku Kandeshe Mbaleneya.  

20Asinoni njamilekele ngwange, ‘Ololo munete mu lifuti lya malundu lya vaAmoli, 
likelyo lifuti lyanatwana Shukulu Kalunga Njambi ya vakukulwila vetu.  

21Co kengeni, Kalunga Njambi yeni namyana lifuti eli ngeci mukakovelemo 
nakulishwana omwo linapu lyeni ngwe muje mwamishikile Shukulu Kalunga 
Njambi ya vakukulwila veni. Co kesi mukazive lyova nambe kujujuka.’  

22 “Oloni yeni voshe mwezile kuli yange nakwendeka ngweni, ‘Akulivanga 
tutumeniko vanu kulutwe lwetu vakanenge lifuti lije, ngeci vakutuleke ngila 
mukajo twapande kuya nayo, co na vinganda vyamwo vyafwa vatijo.’  

23 “Viyongola evi vyapwile viyongola vyavivwa kuli yange, ngecivene, njaangwile 
vanalume likumi na vavali umo ku muyati umo na umo.  

24Asinoni vaile ku lifuti lya malundu nakweta ku Cana ca Eshekole, co velwile 
lifuti.  

25Ngecivene, vezile na vushuka vumo vuje vakawanene muje mu lifuti, co 
vatunenelelevwo nakutuleka ngwavo, ‘Lifuti lije lyalinakutwana Shukulu Kalunga 
Njambi yetu linapu lyalivwa manene.’  

26 ”Nameme ngoco yeni mwavyanene kuyamo oloni mwatengulukilile kushika 
kwa Shukulu Kalunga Njambi yeni, co kumukasa kukovela mu lifuti lije embwe.  

27Co mwalinyenyetelele mu vimbalaka vyeni mwendekele ngweni, ‘Shukulu 
Kalunga watuzinda, ikeye watutundisile mu Ingito nakutukundika mu mavoko a 
vaAmoli, ngeci vatunyongese.  

28Tuyila kulijo? Tuli na lyova omwo vandolome vetu vaje twatumine kuje 
vanatuzivalesa ku vimbunge nakutuleka ngwavo vaje vanu vali kuje vali na nzili 
manene na vulaja kutuvakana yetu, co vakevo lalo vakala mu vinganda vya 
vivumbe vyakweta ndo na kwilu. Co kuje lalo vakamweneko makisi-kisi! ‘ 

29 “Oloni yange njamilekele ngwange, ‘Kesi mujujuke nambe kuvazivila lyova 
embwe. 

30Shukulu Kalunga Njambi yeni uje atwama kulutwe lweni, ikeye akamilwilako, 
ngwe muje mwalingile mu Ingito,  

31 na mu mambo lalo. Co munamono muje Shukulu Kalunga Njambi yeni 
wamyendesele mu vungenzi vweni vwoshe kweta na ku mutambela uno, ngwe 
muje munu mwakalele munendi.’  

32 Nameme njamilekele vyuma evi, oloni yeni kumwakulaelele Shukulu Kalunga 
Njambi yeni,  

33uje simbu yoshe watwamene kulutwe lweni nakumiwanena mutambela 
wakutungila cilombo cendi, nakumisholwela ngila. Co ikeye watwamene kulutwe 
lweni mu manda ya tuhya ku vutsiki, na mu manda ya lishelwa ku mutanya.  

Shukulu Kalunga ahisa Isalele 
(Kul 14:20-45) 

34 “Omo Shukulu Kalunga wazivile kulinyenyeta kweni, co waluvalele, 
nakulisinga ngwendi, 

35 ’ Mwa vushunga naumo wai wa ali vanu ava va cisemwa eci ca vuvi akakovela 
mu lifuti lije lyalivwa lije linjakulaesele kulyana kuli vakukulwila vavo.  

36Kuvanga Kalembi muna Njefune, ikeye akakovelamo. Ikeye lika wa kulongwa 
kuli yange, co njikamwana ikeye na vatekulwila vendi lifuti lije lyakanengele.’  

37Shukulu Kalunga waluvalele nange lalo omwo yeni, co wendekele ngwendi, 
‘Nambe yove Mosesa kuukakovela mu lifuti lije embwe,  

38kuvanga lika mukwasi wove Yoshwa muna Nune, ikeye akakovelamo. Co 
mukolese ngeci akatwamenene vanu va Isalele kushwana lifuti lije.’  

39 “Co Shukulu Kalunga wendekele kuli yetu voshe ngwendi, ‘Vana veni 
vavandondo vaje mwendekele ngweni vakavafungulula ku vitozi veni vaje kanda 
vacikale na mana akwangula vyavivwa nevi vyavivi, vakevo vakakovela mu lifuti 
lije. Co njikavana lifuti lije ngeci vakatungemo.  

40Oloni yeni, tengulukeni muye mu mambo mu ngila yakuya ku Linema lya 
Akava.’  

41 “Co mwanjikumbulwile ngweni, ‘Tunalingi vuvi mwane kuli Shukulu Kalunga. 
Ololo tuya nakulwa na vanu ava, ngwe muje mwatushikile Shukulu Kalunga 
Njambi yetu.’ Asinoni munu na munu walipakatele vitwa vyendi vya nzita, co 
mwayongwele ngweni cikapwa cacasi kufungulula lifuti eli lya malundu.  

42 “Oloni Shukulu Kalunga wendekele kuli yange ngwendi, ‘Vanangule ngwove 
kesi vaye nakulwa embwe, omwo yange kunjikakala navo, co vitozi vavo 
vakavafungulula.’ 

43Ngecivene, njamilekele ngwange evi vikevyo vyanendeka Shukulu Kalunga, 
oloni kumwanjitolililile embwe. Mwatengulukilile kushika kwa Shukulu Kalunga, 
co mu kulyalesa kweni mwaile nakulwa na vaka-lifuti lya malundu.  

44Co vaAmoli vaje vakele mu lifuti lya malundu vamishekele nakumilwisa ngwe 
njame ya vimuka. Co vakevo vamishekele nakumyetesa ku Holema 
nakumifungulwila muje mu lifuti lya malundu lya Endome. 

45Ngecivene, mwelukile nakulilila kuli Shukulu Kalunga ngeci amikwase, oloni 
kamitolililile embwe.  

46Ngecivene, mwakele matangwa amangi ku Kandeshe.  

Kwituluka mu Mashiko 2 

Myaka ije vanu va Isalele vakele mu mambo 

1 ”Asinoni akukotoka twaile mu mambo, mu ngila yakuya ku Linema lya Akava, 
ngwe muje mwatushikile Shukulu Kalunga. Co twakele matangwa amangi 
nakwendangana mu lifuti lya malundu lya Endome.  

2 “Co Shukulu Kalunga wanjilekele ngwendi,  

3’ Munakala matangwa amangi nakwendangana mu lifuti lino lya malundu. Ngeci 
ololo tengulukeni muye ku kunto.  

4 Leka vanu ava ngwove mukaita mu lifuti lya malundu lya Endome, mutambela 
wa vavushoko vweni, vatekulwila va Isau. Vakamizivila lyova, oloni yeni 
mukanyanyame.  

5Kesi mukavalwise embwe, omwo kunjikamyana lifuti lyavo nameme mutambela 
umo waundondo-ndondo, omwo njanene laja lifuti lya Endome kuli vatekulwila 
va Isau.  

6Mukalanda vyakulya na vimbongo kuli vakevo ngeci mukalye. Co lalo 
mukalanda mema na vimbongo ngeci mukanwe.’  

7 “Anukeni muje mwamivezikisile Shukulu Kalunga Njambi yeni mu vyuma 
vyoshe vije vimwapangele na mavoko eni. Ikeye vavenya waminyungile omo 
mwakele nakwendangana mukati ka mambo ije yakama yakukomokesa. Shukulu 
Kalunga Njambi yeni wakele amo neni a myaka eyi makumi awana, co 
kumwajenekele cuma na cimo cai.  

8 “Ngecivene, twatuvakanene vatekulwila va Isau vaje vakala mu lifuti lya 
Endome, co twasezele ngila ije yatundile ku vinganda vya ku Elata, na ku 
Eziongembele. Co twaile ku ngila yakuya ku Lishali lya Mwongwa, co 
twatengulukile lalo ku kunto ya ngangela nakuya ku ngila yakuya ku mambo ya 
Mowavi.  

9 Co Shukulu Kalunga wendekele nange ngwendi, ‘Kesi mukayandese vaMowavi 
embwe nambe kuvalwisa. Kunjikamyana lifuti lyavo kupwa vushwana vweni 
embwe, nambe mutambela umo, omwo njanene laja nganda ya Ale kuli 
vatekulwila va Lote kupwa vushwana vwavo.’” 

10(Laja mu nganda ya Ale mwakele makisi-kisi vaje vavatumbwile ngwavo 
vaEmime, vakevo vapwile vanu vavalaja manene na nzili ngwe vaAnakime, 
muyati ukwavo wa makisi-kisi. 

11Vakevo lalo vavatumbwile lizina limo na vaAnakime ngwavo vaLefaime, oloni 
vaMowavi vavatumbwile ngwavo vaEmime.  

12VaHoli navo vakele mu Endome, oloni vatekulwila va Isau vavashekele mu lifuti 
lije, co vanyongesele muyati wavo woshe njwa, co vengilemo vakevo muje vene, 
ngwe muje muvalingile vaIsalele mu lifuti lije lyavanene Shukulu Kalunga kupwa 
vushwana vwavo. ) 

13 “Co Shukulu Kalunga wendekele ngeci tukatuke tujavuke Ndonga Zelende, co 
twajavukile ndonga ije.  

14 Ngecivene, kutunda a simbu ije twatundile ku Kandeshe Mbaleneya kweta a 
simbu ije twajavukile Ndonga ya Zelende yapwile myaka makumi atatu na itanu 
na itatu, noo cisemwa coshe ca vanalume vaje vaka-kulwa nzita vanyongele ngwe 
muje mwalisingile Shukulu Kalunga kuli vakevo.  

15Co Shukulu Kalunga wavanyongesele njwa voshe vaje vaka-kulwa nzita.  

16 “Co casholokele ngeci, omo vanalume voshe vaka-kulwa nzita vaje vakele akati 
ka vakwavo vatsile,  

17Shukulu Kalunga wendekele nange ngwendi,  

18’ Ku litangwa lya lelo mulinakwita ku nginga ya lifuti lya Mowavi ku ngila 
yakwita ku Ale.  

19 Co omo mukashwenya kuyehi na lifuti lya vaAmoli, kesi mukayandese 
vatekulwila va Lote nambe kushangumuka kulwa navo nzita embwe, omwo 
kunjikamyana lifuti lyavo kupwa vushwana vweni, omwo njalyanene laja 
vatekulwila va Lote kupwa vushwana vwavo.’” 

20(Lifuti eli lyapwile lya vaLefaime, vaje vakele muje laja. Co vaAmoli 
vavatumbwile ngwavo vaZamezumime.  

21Vakevo vapwile vavalaja na vukama, co lalo vapwile vavangi ngwe vaAnakime 
muyati wa makisi-kisi. Oloni Shukulu Kalunga wavanyongesele ku mesho a 
vaAmoni, ngecivene, vaAmoni vatambwile lifuti lyavo, co vatungilemo.  

22Shukulu Kalunga walingile cuma cimo kuli vaEndome, vatekulwila va Isau, vaje 
vakala mu lifuti lya malundu lya Endome. Co Shukulu Kalunga wanyongesele lalo 
vaHoli ku mesho avo, ngecivene, lifuti lyavo valitambwile vaEndome, co 
vatungilemo, mukemwo muvali nakukala na ololo.  

23Lifuti lya ku ngenge ya Menditelenyani vatungilemo vanu vaje vatundile ku 
lin̄anda lya Kelete. Co vakevo vanyongesele vaAvime, vavenya lifuti, co 
vatambwile lifuti lyavo lyoshe kutunda ku mbwela nakweta na ku nganda ya 
Ngaza. ) 

24 “Co Shukulu Kalunga wendekele kuli yetu ngwendi, ‘Ololo katukeni mujavuke 
Ndonga ya Alenone. Kengeni, Mwene Sihone wa vaAmoli wa ku Heshevone, 
njinamwaka mu mavoko eni amo na lifuti lyendi. Mulwiseni, ngeci mukatambule 
lifuti lyendi.  

25Co kutunda ku litangwa lya lelo vene njikazivisa vanu lyova lyakumitewa. Co 
munu woshe akaziva ali yeni akajaja na lyova.’  

VaIsalele vafungulula Mwene Sihone 
(Kul 21:21-30) 

26 “Njatumine miluwa kutunda ku mambo ya Kendemote kuli Mwene Sihone wa 
ku Heshevone na majwi a kwoloka ngwange,  

27’ Tutave twite mu lifuti lyove. Tukaita lika mu tapalo, kutukai noku-noku 
embwe.  

28Co tukalanda vyakulya vitukalya na mema atukanwa. Cumalika citushakako 
kwita mu lifuti lyove,  

29noo tunajavuka Ndonga ya Yondau nakweta mu lifuti lije lyatwana Shukulu 
Kalunga Njambi yetu. Tutaveni lika twite mu lifuti lyeni ngwe muje muvalingile 
vatekulwila va Isau, vaje vakala mu Endome, na vaMowavi, vaje vakala mu Ale.’  

30”Oloni Mwene Sihone wa ku Heshevone katutavesele kwita mu lifuti lyendi 
embwe, omwo Shukulu Kalunga Njambi yeni wakaluwisile mbunge yendi, ngeci 
amukundike mu mavoko eni ngwe mucinapu lelo.  

31 “Co Shukulu Kalunga wendekele kuli yange ngwendi, ‘Kenga njikana Mwene 
Sihone amo na lifuti lyendi mu mavoko eni. Tambuleni lifuti lyendi ngeci lipwe 
lyeni.’  

32Sihone wezile na vanu vendi voshe mukulwa netu kuyehi na nganda ya 
Njahaze,  

33oloni Shukulu Kalunga Njambi yetu wamukundikile mu mavoko etu, ngeci 
twamutsiile, na vana vendi voshe, na vanu vendi voshe.  

34Co a simbu ije vene twafungulwile nakunyongesa vinganda vyendi vyoshe, co 
twatsiile vanu voshe, vanalume, na vanakazi, na vanike, naumo wai wasaleleo.  

35Oloni twambatele vimuna nakupukula vije vyakele mu vinganda vyavo.  

36Shukulu Kalunga Njambi yetu wakundikile vinganda vyoshe mu mavoko etu 
kutunda ku Aloele kumukulo wa Cana ca Alenone, na nganda ya mukati ka cana 
cije, nakweta na ku Ngilyande kwoshe. Co kukwakele nganda imo yakele na 
civumbe cakukola cakutwonwesa.  

37Oloni kutwaile kuyehi na lifuti lya vaAmoni embwe, nambe ku ngenge ya 
Ndonga ya Njavoke nambe ku vinganda vya ku lifuti lya malundu, nambe ku 
mitambela yeka, kuje Shukulu Kalunga Njambi yetu watushikile ngwendi kesi 
tukayeko.  

Kwituluka mu Mashiko 3 

VaIsalele vafungulula Mwene Onge wa ku Mbashane 
(Kul 21:31-35) 

1 “Asinoni twaile ku kunto mu ngila yakuya ku Mbashane, co Mwene Onge wezile 
na vanu vendi voshe nakulwa netu kuyehi na nganda ya Endelei.  

2Oloni Shukulu Kalunga wendekele kuli yange ngwendi, ‘Kesi umuzivile lyova 
embwe, omwo njinamukundika mu mavoko eni, ikeye na vanu vendi voshe, na 
lifuti lyendi lyoshe. Co lingeni kuli ikeye ngwe muje mumwalingile kuli Sihone 
mwene wa vaAmoli uje washwanene mu Heshevone.’  

3 “Ngecivene, Shukulu Kalunga Njambi yetu wakundikile lalo Mwene Onge na 
vanu vendi voshe mu mavoko etu, co twavatsiile voshe, naumo wai wasaleleo.  

4Co a simbu ije vene twafungulwile vinganda vyendi vyoshe, naimo yai 
yasaleleko. Ngecivene, vinganda vyoshe vitwafungulwile vyapwile makumi atanu 
na limo, amo na lifuti lyoshe lya Alengove, kuje kwashwanene Mwene Onge wa 
ku Mbashane.  

5Vinganda vyoshe evi vyakele na vimpaka vya vivumbe vyavilaja, na vikolo, na 
tupateso twakupatesa ku vikolo. Co kuje lalo kwakele membo amangi a vivumbe.  

6Co twanyongesele vinganda vyoshe nakutsiya vanalume voshe, na vanakazi 
voshe, amo na vanike voshe, ngwe muje mutwalingile na vinganda vije vyapwile 
vya Mwene Sihone wa ku Heshevone.  

7Oloni twambatele vimuna voshe na vije vitwapukwile mu vinganda.  

8 “A simbu ije vene twafungulwile lifuti lya vaje vimyene vavali va vaAmoli vaje 
vakele mu ngangela musambwa ya Ndonga ya Yondau, kutunda ku Ndonga ya 
Alenone nakweta ku Munkinda wa Helemone.  

9(Munkinda wa Helemone vaSindonya vautumbwile ngwavo Silyone, co vaAmoli 
vautumbwile ngwavo Senile. ) 

10Co twatambwile lifuti lyoshe lya Mwene Onge wa ku Mbashane, na vinganda 
vyoshe vije vyakele mu cana, mu lifuti lya Ngilyande na Mbashane, nakweta mu 
ngangela ku vinganda vya ku Saleka na Endelei.” 

11(Kuvanga lika Mwene Onge ikeye wasaleleo kuli vaLefaime. Cikasa cakwaka 
muvila wendi capwile ca vutale, mu vulaja capwile mamita awana, na mu vwihi 
capwile mamita avali, ngwe ku seteko ije vemika. Co na ololo twasa kuciwana mu 
nganda ya vaAmoli mu Lamba. ) 

Miyati ya vanu vaje vakele mu ngangela musambwa ya Ndonga ya Yondau 
(Kul 32:1-42) 

12 “Omo twatambwile lifuti, co njanene miyati ya Luvena, na ya Ngande lifuti lije 
lyakele ku kunto ya nganda ya Aloele kuyehi na Ndonga ya Alenone amo na 
mutambela wa malundu wa Ngilyande, amolika na vinganda vyakwo.  

13Co ku litambelo lya muyati wa Manase njavanene lifuti lyoshe lya Mbashane, 
lije lyashwanene Mwene Onge, na lifuti lyoshe lya Alengove.” 

(Co lifuti lya Mbashane valitumbwile ngwavo lifuti lya vaLefaime.  

14Njaile mutekulwila wa Manase, ikeye wafungulwile lifuti lyoshe lya Alengove. 
Eli likelyo lyapwile lifuti lya Mbashane, nakweta ku nginga ya Ngeshule na Maka. 
Co ikeye walukile membo aje lizina lyendi vavenya, co na lelo lino vacili 
nakuwatumbula ngwavo membo a Njaile. ) 

15 “Co njanene Ngilyande ku cikota ca Makile wa ku muyati wa Manase.  

16Co miyati ya Luvena na Ngande njavanene lifuti lyakutunda ku Ngilyande 
nakweta ku Ndonga ya Alenone. Nginga yakele mukati ka ndonga ku mbwela, na 
nginga ikwavo ya ku kunto yapwile Ndonga ya Njavoke, ikeyo nginga ya 
vaAmoni.  

17Co mu kangombe ka yambi lifuti lyavo lyetele na ku Ndonga ya Yondau, 
kushangumuka ku kunto ya Lishali lya Ngalileya nakweta mu mbwela ya Lishali 
lya Mwongwa nakweta mwisi ya Munkinda wa Pisenga mu ngangela.  

18 “Co a simbu ije vene, njavanene mashiko awa ngwange, ‘Shukulu Kalunga 
Njambi yetu namyana lifuti eli lya mu ngangela ku Ndonga ya Yondau ngeci lipwe 
lyeni. Ololo vanalume voshe vaje vasa kuya ku nzita vajavuke Ndonga ya Yondau, 
vaye kulutwe ku miyati ya vavushoko vweni vaIsalele, mukavakwase kutambula 
lifuti lyavo ngeci vakakalemo. 

19Kuvanga vanakazi veni lika, na vanike, na vimuna veni, vakevo vakasala mu 
vinganda vije njamyanene. Njazivuka ngwange muli na vimuna vavangi.  

20 Kwaseni vavushoko vweni vaIsalele noo vanatambula lifuti lije lyakavana 
Shukulu Kalunga lije lili mu kangombe ka yambi ka Yondau, noo Shukulu Kalunga 
navatavesa kukala muje mu kwoloka ngwe mwanamilingila laja yeni kuno. 
Munima yevi, co mukeluka ku lifuti eli linjinamyana.’  

21 “Asinoni njalekele Yoshwa ngwange, ‘Walimwena vyoshe vije vyanalingile 
Shukulu Kalunga Njambi yeni kuli vimyene vaje vavali, Sihone, na Onge. 
Mukemwo mwakalinga Shukulu Kalunga ku vimyene voshe omo mukakovela mu 
mafuti avo.  

22Kesi uvazivile lyova embwe, omwo Shukulu Kalunga Njambi yove ikeye 
akamilwilako.’  

Shukulu Kalunga katavesele Mosesa kukovela mu Kanana 

23 “A simbu ije njalombelele kuli Shukulu Kalunga ngwange,  

24’ Yove Shukulu Kalunga wa Akamwa ya Vyoshe, njazivuka ngwange yove 
wanjisholwela lika vushangumukilo vwa nzili na vyuma vyakukomokesa vije 
viwukalinga. Co kukwesi njambi weka lalo mwilu nambe ano asi uje asa kulinga 
vyuma vya nzili ngwe viwukalingi!  

25Shukulu Kalunga njitave njijavuke Ndonga ya Yondau, ngeci njikamone lifuti 
lije lyalivwa lya malundu na Minkinda ya Lembanone.’  

26 “Oloni omwo ali yeni, Shukulu Kalunga waluvalele nange, co kanjitolililile. 
Oloni wendekele ngwendi, ‘Kuli yove kunahu njapwisamo! Kesi ukelukilemo lalo 
kulomba ngacije! 

27 Lamata akamwa ya Munkinda wa Pisenga, kenga mesho ove ku mutambela wa 
kangombe ka yambi, na ku kunto na mu mbwela, na mu ngangela. Co kenga 
mwamuvwa vije viwunamono omwo yove kuukajavuka nakuya musambwa ya 
Ndonga ya Yondau.  

28Oloni shika Yoshwa, mukolese nakumusimpisa, omwo ikeye akatwamenena 
vanu ava nakuvajavwisa musambwa nakushwana lifuti lije liwunamono.’  

29 “Ngecivene, twatumbamene mu cana cakushungama na nganda ya 
Mbetepeole.” 

Kwituluka mu Mashiko 4 

Mosesa ashika Isalele vononoke 

1Asinoni Mosesa wendekele kuli vanu va Isalele ngwendi, “Ononokeni mashiko 
oshe aje anjimilongesa, ngeci mukayoye nakukala mu lifuti lije lyakamyana 
Shukulu Kalunga Njambi ya vakukulwila veni.  

2 Kesi mukawezeleleko cuma cimo ku evi vinjimishika, co kesi mukatundiseko 
lalo cuma cimo embwe. Oloni ononokeni mashiko a Shukulu Kalunga Njambi yeni 
aje anjinamishiki.  

3 Yeni vavenya mwalimwenenene na mesho eni vije vyalingile Shukulu Kalunga 
ku Munkinda wa Peole. Wanyongesele voshe vaje valemesele Mbale,  

4oloni yeni mwakakateyeye nakukulaela Shukulu Kalunga Njambi yeni, na lelo 
lino mucili nakuyoya.  

5 “Njinamilongesa mashiko oshe, ngwe muje mwanjishikile Shukulu Kalunga 
Njambi yange ngeci mukawononoke mu lifuti lije limukakovela nakulishwana.  

6Ngecivene, ononokeni mashiko, co eci cikamwesa vanu va miyati yeka mana eni. 
Omo vakaziva mashiko oshe awa, co vakendeka ngwavo, ‘Mwa vushunga muyati 
ou vali na mana nakuzivisisa kwakuvwa! ‘ 

7 “Kukwesi muyati weka wakama lalo, nambe wakufwa vati, vaje vali na njambi 
yavo muyehi, omo vakevo vamushaka, ngwe Shukulu Kalunga Njambi yetu ali 
netu. Ikeye atukumbulula omo tulomba kuli ikeye.  

8Kukwesi muyati weka wakama lalo nambe wakufwa vati, uje uli na mashiko 
akushungama ngwe awa njamilongesa ku litangwa lya lelo.  

9 “Nyanyameni nakulinyunga! Kesi mwivale vije mwamwene na mesho eni, 
kutewa vitunda mu vimbunge vyeni matangwa oshe akuyoya kweni, ngeci 
mukavileke vana veni na vatekulwila veni.  

10Anukeni litangwa lije mwemanene ku mesho a Shukulu Kalunga Njambi yeni 
ku Munkinda wa Sinai, omo Shukulu Kalunga wendekele kuli yange ngwendi, 
‘Kungulula vanu. Njishaka valizivile vakevo vavenya evi njendeka, ngeci 
valilongese kunjizivila lyova matangwa oshe akuyoya kwavo mu lifuti, ngeci 
vakavilongese kuli vana vavo.’  

11 “Mwashwenyele kuyehi nakwimana kwisi ya munkinda uje washwamene na 
tuhya twakweta ndo na mwilu, na mashelwa akuzivala na lisusulungu vwi.  

12 Asinoni Shukulu Kalunga wendekele kuli yeni oku ali mukati ka tuhya, co 
mwazivile lika omo mwakele nakwendeka, oloni kumwamwene cifwa cendi 
embwe.  

13 Ikeye wamilekele vije mwapande kulinga mukunyunga cikumiiyo cije 
mwalikumiiye nendi, cakunyunga Mashiko Likumi, aje ikeye waasonekele a vitale 
vivali vya mamanya.  

14 Shukulu Kalunga wanjilekele ngeci njimilongese vilongesa na mashiko oshe aje 
amunapande kunyunga mu lifuti lije limukashwana lili musambwa ya Ndonga ya 
Yondau.  

Mosesa anangula vanu va Isalele kesi valemese tumponya 

15 “Anukeni simbu ije omo Shukulu Kalunga wendekele neni oku ali mukati ka 
tuhya ku Munkinda wa Sinai, mwazivile lijwi lyendi, oloni kumwamwene cifwa 
cendi embwe. Ngecivene, linyungeni.  

16 Nyanyameni ngeci kesi muliviise yeni vavenya, nakulishongela kamponya ka 
cifwa ca munalume, nambe ca munakazi,  

17nambe ca kasitu, nambe ca kazila, 

18 nambe ca vyakulikoka asi, nambe ca isi.  

19Linyungeni kutewa mukawila mu ceseko cakulemesa nakupangesa vije 
mumona mwilu, litangwa, na ngonde, na vingongonosi. Shukulu Kalunga Njambi 
yeni navyaana vanu voshe veka vali ano asi ngeci vavilemese.  

20 Oloni yeni mwapwa mu vanu vaje vapatwile Shukulu Kalunga mu Ingito, muje 
mwakele mu tuyando ngwe tuhya twa lutengo twakushukuma. Ikeye 
wamitundisile muje nakumipwisa vanu vendi, ngwe mumunafu lelo.  

21 Cooni Shukulu Kalunga Njambi yeni waluvalele nange, omwo yeni, co 
walisingile nakwendeka ngwendi kunjikajavuka Ndonga ya Yondau nakukovela 
mu lifuti lije lyalivwa lije lyakamyana kupwa vushwana vweni.  

22Oloni yange njikatsila mu lifuti lino, kunjikajavukila musambwa ya Ndonga ya 
Yondau embwe, oloni yeni muli kuyehi nakujavukilamo, co mukakala mu lifuti 
lije lyalivwa.  

23Nyanyameni ngeci kesi mwivale cikumiiyo cije Shukulu Kalunga Njambi yeni 
walikumiiye neni. Co kesi mulishongele cifwa ca kamponya.  

24 Omwo Shukulu Kalunga Njambi yeni wapwa ngwe tuhya twakunyongesa, 
ikeye Njambi wa lifuwa, katava kulipandakana na vinjambi veka.  

25 “Nameme omo mukakala simbu yakama mu lifuti lije nakukitilamo vana na 
vatekulu, kesi mukalinge vuvi vwakulishongela kamponya mu cifwa cimo 
embwe. Eci cinapu vuvi ku mesho a Shukulu Kalunga, co cikamuluvalesa.  

26Nga mukalingamo, co mukanyongela mu lifuti lije limukashwana lili 
musambwa ya Yondau. Kumukatumisa matangwa eni mu lifuti lije oloni 
muvavoshe mukanyonga njwa, omwo lilu na asi vinapu vukaleo vwange ku 
litangwa lya lelo. 

27Ngecivene, Shukulu Kalunga akamishandwela akati ka mafuti eka, co 
vavandondo lika va ali yeni vakasalao akati ka mafuti aje akamishandwela 
Shukulu Kalunga.  

28 Kuje mukapangela vinjambi vakushonga na mavoko a vanu, vinjambi va viti, na 
va mamanya, vinjambi vaje kuvesi kuziva nambe kumona, nambe kulya, nambe 
kuziva kunika.  

29 Co kuje mukashakezeka Shukulu Kalunga Njambi yeni, co nga 
mukamushakezeka na vimbunge vyeni vyoshe, na mwonyo weni woshe, co 
mukamuwana.  

30Omo mukamona tuyando na vyoshe vije vikasholoka kuli yeni, asinoni 
akukotoka mukatengulukila kuli Shukulu Kalunga Njambi yeni nakumwononoka.  

31Omwo Shukulu Kalunga Njambi yeni ikeye Njambi wa mema ku mbunge. Co 
ikeye kakamiseze nambe kuminyongesa embwe, nambe kwivala cikumiiyo cije 
walikumiiye na vakukulwila veni.  

32 “Ihuleni vya kunima a simbu ije omo kanda musemuke, kutunda a litangwa lije 
Njambi watangele munu ano asi. Co ihuleni lalo ano asi oshe, nga kwalingiwile 
cuma cimo cakama cakufwa ngwe eci.  

33Kuli vanu vamo vazivile lijwi lya njambi weka lyendeka kuli vakevo kutunda 
mukati ka tuhya ngwe mumwazivile yeni, co vayoye ndi?  

34Kuma kwakele njambi weka watundisile muyati umo ku muyati ukwavo, ngeci 
akavapwise vanu vendi, ngwe mwalingile Shukulu Kalunga Njambi yeni ali yeni 
mu Ingito ndi? Ku mesho eni vene ikeye washolwele nzili yendi yakama na 
vukama, wanenele mishongo yakulitambwisa amo na nzita, co walingile 
vizivukiso na vikomokeso, co washolwele vyuma vyakujajesa mu Ingito mwoshe.  

35 ”Shukulu Kalunga washolwele evi kuli yeni ngeci muzivuke ngweni Shukulu 
Kalunga ikeye Njambi, kukwesi weka lalo wai.  

36Ikeye watavele ngeci yeni muzive lijwi lyendi oku ali mwilu ngeci amilongese. 
Co ano asi wamitavesele ngeci mumone tuhya twendi twakama twakushukuma, 
co ikeye wendekele kuli yeni oku ali mukati ka tuhya.  

37Shukulu Kalunga wamyangwile nakukala akati keni, ngeci wamitundisile mu 
lifuti lya Ingito na nzili yendi yakama omwo wazemene vakukulwila veni.  

38Omo mwakele nakuya kulutwe, ikeye washekele miyati yakama ya nzili 
kutuvakana yeni, ngeci amikovelese mu lifuti lyavo nakumyanalyo kupwa 
vushwana vweni.  

39 “Ngecivene, anukeni litangwa lya lelo nakulinyunga mu vimbunge vyeni, 
ngweni Shukulu Kalunga ikeye wapwa Njambi wa mwilu na ano asi. Co kukwesi 
njambi weka lalo wai. 



358 

©The Bible Society of Zambia, 2006. 

 

40Ngecivene, ononokeni mashiko endi oshe aje anjinamyana ku litangwa lya lelo, 
ngeci mukamone vyavivwa, yeni na vatekulwila veni. Co mukakala simbu yoshe 
mu lifuti lije lyakamyana Shukulu Kalunga Njambi yeni kupwa vushwana vweni 
ku myaka yoshe.” 

Vinganda mwakutewela vya mu ngangela ku Ndonga ya Yondau 

41Asinoni Mosesa waangunwine vinganda vitatu vya mu ngangela ku Ndonga ya 
Yondau, 

42muje mwasa kutewela munu nakukakalamo nga natsii mukwavo munu na 
cintulu uje kapwile citozi cendi. Nga atewela ku nganda imo ya vinganda vije 
vitatu, co ovoka.  

43 Nganda ya Mbezele ije yakele mu mambo yakushalama, yapwile yakutewela 
muyati wa Luvena. Nganda ya Lamote ije yakele mu Ngilyande, yapwile 
yakutewela muyati wa Ngande. Co nganda ya Ngolane ije yakele mu Mbashane, 
yapwile yakutewela muyati wa Manase.  

Cizivukiso cakwana mashiko a Njambi 

44Awa akewo mashiko a Njambi aje aanene Mosesa kuli vanu va Isalele 
nakuvalongesawo. 

45Ovu vukevwo vukaleo, na mashiko, na vilongesa vije Mosesa waanene kuli vanu 
va Isalele omo vanatundu laja mu Ingito.  

46Vakele mu cana ca mu ngangela ku Yondau, calishungama na nganda ya 
Mbetepeole, mu lifuti lya Sihone mwene wa vaAmoli, uje washwanene mu 
Heshevone. Vamufungulwile kuli Mosesa na vanu va Isalele omo vatundile ku 
Ingito.  

47Co vafungulwile lifuti lya Sihone amo na lifuti lya Mwene Onge wa ku 
Mbashane, vimyene vaje vavali va vaAmoli vakele mu ngangela ya Yondau.  

48Co lifuti eli lyaamene kutunda ku nganda ya Aloele ku ngenge ya Ndonga ya 
Alenone, kutwala na ku kunto ku Munkinda wa Silyone, ukewo vene Munkinda 
wa Helemone.  

49Co lalo amo na mutambela woshe wa mu ngangela ku Ndonga ya Yondau na ku 
mutambela wa mu mbwela kweta na ku Lishali lya Mwongwa, na mu ngangela 
kweta kwisi ya Munkinda wa Pisenga.  

Kwituluka mu Mashiko 5 

Mashiko Likumi 
(Kut 20:1-17) 

1Mosesa wasanene vanu va Isalele voshe, co wendekele kuli vakevo ngwendi, 
“Tolilileni, yeni vanu va Isalele, ku vilongesa na mashiko oshe awa 

njilinakumileka ku litangwa lya lelo. Lilongesenivyo mwamuvwa 
nakuvyononoka.  

2Ku Munkinda wa Sinai Shukulu Kalunga Njambi yetu walingile netu cikumiiyo.  

3Kesi na vakukulwila vetu walikumiiye cikumiiyo eci embwe, oloni 
wakulikumiiye netu yetu voshe tulinakuyoya ku litangwa lya lelo.  

4Co kuje ku munkinda Shukulu Kalunga wendekele neni mesho na mesho oku ali 
mukati ka tuhya.  

5Co yange njemanene akati keni na Shukulu Kalunga a simbu ije kumileka vije 
vyendekele, omwo yeni mwakele na lyova lya tuhya, co kumwasele kulamata a 
munkinda. “Asinoni Shukulu Kalunga wendekele ngwendi,  

6’ Yange njapwa Kalunga Njambi yeni, uje wamitundisile mu Ingito, kuje mwakele 
mu vinzinda.  

7 “ ‘Kesi mukalemese njambi weka kuvanga yange lika.  

8 “ ‘Kesi mukalishongele cifwa ca cuma cimo cili mwilu nambe cili ano asi, nambe 
cili mu mema mwisi ya asi.  

9 Kesi mukatsikamene tumponya, nambe kuvalemesa, omwo yange njapwa 
Kalunga Njambi yeni, Njambi wa lifuwa. Co njikahisa vaje vanjizinda na 
vatekulwila vavo kutwala ku cisemwa camucitatu neci camuciwana.  

10 Oloni njikamwesa cizemo cange cije kucesi kutenguluka ku visemwa 1, 000 vya 
vaje vanjizema nakunyunga mashiko ange.  

11 ” ‘Kesi mukapangese lizina lyange mwamuvi, omwo yange Kalunga Njambi 
yeni njikahisa voshe vaje vakapangesa lizina lyange mwamuvi.  

12 ” ‘Nyungeni Litangwa Lyakuhwima nakulijelesa. Omwo yange Kalunga Njambi 
yeni njinamishikimo.  

13Mukapanga nakulinga vipangi vyeni vyoshe matangwa atanu na limo,  

14oloni a litangwa lyamucitanu na avali likelyo likapwa Litangwa Lyakuhwima 
lije lyakundama kuli yange Kalunga Njambi yeni. A litangwa lije kumukapanga 
cuma nacimo cai, nambe yeni, nambe vana veni va vanalume, nambe vana veni va 
vanakazi, nambe vindungo veni, nambe vimuna veni, nambe vaka-kwija vaje vali 
mu lifuti lyeni.  

15Omwo a matangwa atanu na limo, yange Kalunga Njambi yeni njatangele lilu, 
na asi, na mema a kalunga, na vyoshe vije vilimo, oloni a litangwa lyamucitanu na 
avali a likelyo njahwimine. Mukemwo vene yange Kalunga njavezikisile Litangwa 
Lyakuhwima nakulijelesa.  

16 ” ‘Singimikeni vaishweni na vanyokweni, ngeci mukayoye simbu yakama mu 
lifuti lije linjikamyana yange Kalunga Njambi yeni.  

17 ” ‘Kesi mukatsiye.  

18 ” ‘Kesi mukalinge vupangala.  

19 ” ‘Kesi mukaive.  

20 ” ‘Kesi mukavangele vakweni vukaleo vwa makuli.  

21 ” ‘Kesi mukaliveyele njuvo ya mukweni, kesi mukaliveyele munakazi wa 
mukweni, nambe ndungo yendi wa munalume, nambe ndungo yendi wa 
munakazi, nambe ngombe yendi, nambe cimulu cendi, nambe cuma cimo ceka 
calinaco.’  

22 “Awa akewo mashiko aje Shukulu Kalunga waanene kuli yeni voshe omo 
mwalikungulwile kuje ku munkinda, omo ikeye wendekele na lijwi lya nzili oku 
ali mukati ka tuhya mu lishelwa lije lyakuzivala. Co Shukulu Kalunga wamyanene 
mashiko awa. Kukwesi eka lalo awezeleleleko ayi. Co waasonekele a vitale vivali 
vya mamanya nakuvyana kuli yange.  

Vanu vaziva lyova 
(Kut 20:18-21) 

23 “Omo mwazivile lijwi lilinakwendeka mu lisusulungu a simbu ije munkinda 
washwamene nakwenya na tuhya, co vantwama va miyati yeni na vakulunu veni 
vashwenyele kuli yange 

24vendekele ngwavo, ‘Shukulu Kalunga Njambi yetu natumwesa vukama vwendi 
na vumpau vwendi omo tunazivi lijwi lyendi alinakwendeka mukati ka tuhya! Co 
lelo oni twamono ngeci ngwetu kuma munu asa kuyoya nameme Njambi endeka 
kuli ikeye.  

25Oloni omwo vikajo tutsila? Otu tuhya twakama tutunyongesa. Mwa vushunga 
nga tukaziva lalo lijwi lya Shukulu Kalunga Njambi yetu, co tukatsa.  

26Omwo munu iyajo nazivi laja lijwi lya Njambi wakuyoya endeka oku ali mukati 
ka tuhya, ngwe mutunazivi yetu, ngeci uje munu ayoye?  

27 Ngecivene, Mosesa, mwane, shwenya kuyehi ngeci uzive vyoshe vije vyendeka 
Shukulu Kalunga Njambi yetu. Asinoni utuleke vyoshe vije akuleka Shukulu 
Kalunga Njambi yetu. Co tukavitolilila nakuvyononoka.’  

28 “Co Shukulu Kalunga wamizivile omwo mwendekele kuli yange, co ikeye 
wendekele kuli yange ngwendi, ‘Njaziviko evi vanendeka vanu ava kuli yove. 
Vyuma vyoshe vanendeka vinapu vyavivwa.  

29Nga vakala na mbunge yangacije simbu yoshe yakunjizivila lyova nakunyunga 
mashiko ange, nga vakakala mwamuvwa myaka yoshe na vatekulwila vavo.  

30Ya ukavaleke veluke ku vimbalaka vyavo.  

31Oloni yove Mosesa, kala nange kuno ngeci njikwane mashiko ange oshe 
nakushika kwange kwoshe, co vilongese ku vanu ngeci vakavyononoke mu lifuti 
lije linjikavana ngeci valishwane.’  

32 “Ngecivene, nyanyameni kuvilinga ngwe omo mwanamishiki Shukulu Kalunga 
Njambi yeni. Kesi mukavyane kwononoka lishiko limo lyendi.  

33Ngecivene, ononokeni vije namishiki Shukulu Kalunga Njambi yeni ngeci 
mukayoye mwamuvwa nakuvezika nakutumisa matangwa eni mu lifuti lije 
mukashwana.  

Kwituluka mu Mashiko 6 

Lishiko lyakama 

1 “Awa akewo mashiko aje Shukulu Kalunga Njambi yeni wanjishikile 
kumilongesawo. Munapande kuwononoka mu lifuti lije limukakovela 
nakulishwana.  

2Ngeci mukasingimike Shukulu Kalunga Njambi yeni, yeni na vana veni, na 
vatekulwila veni nakwononoka mashiko endi oshe awa njilinakumishikawo, 
ngeci mukayoye simbu yakama mu lifuti lije mulinakuya. 

3Ngecivene, tolilileni, yeni vanu va Isalele, ononokeni nakuwanyunga 
mwamuvwa. Co mukatuma manene ngwe muje Shukulu Kalunga Njambi ya 
vakukulwila veni mwamikulaesele mu lifuti lije lyalivwa nevi vyakujenekamo 
vyai.  

4 ”Tolilileni yeni vaIsalele! Shukulu Kalunga ikeye lika Shukulu Kalunga Njambi 
yetu.  

5Zemeni Shukulu Kalunga Njambi yeni na vimbunge vyeni vyoshe, na mwonyo 
weni woshe, na nzili yeni yoshe.  

6Kesi mwivale mashiko awa njilinakumyana ku litangwa lya lelo. 

7Alongeseni kuli vana veni nakuwasimutwiya omo muli mu vinjuvo vyeni, nambe 
mulinakwenda mu ngila, nambe simbu ya kulala, nambe omo mupanga.  

8Akutiiyeni a mavoko eni kupwa canukiso, nakuwazala a maholo eni.  

9 Asonekeni a vipamba vya a vikolo vya vinjuvo vyeni na a mapito eni.  

Mosesa avanangula a kwononoka 

10 ”Omo Shukulu Kalunga Njambi yeni akamikovelesa mu lifuti lije walikulaesele 
kulyana vakukulwila veni va Avilahama, na Isake, na Yakomba, co ikeye 
akamyana lifuti lije lili na vinganda vyakama vyavivwa vije yeni kumwatungile.  

11Co mukakala na vinjuvo vyakushula na vyuma vyavivwa vije yeni kumwakele 
navyo. Mukakala na masima aje yeni kumwawendile, na vitungu vya mikolovozi 

ya vushuka vwa vinyu na miti ya olive vije yeni kumwavikunine. Omo Shukulu 
Kalunga akamikovelesa mu lifuti eli, mukakala na vyoshe vije mukashaka kulya.  

12Ngecivene, nyanyameni kutewa mukevale Shukulu Kalunga uje wamitundisile 
mu Ingito kuje yeni mwapwile mu vindungo.  

13 Mukasingimika Shukulu Kalunga Njambi yeni, nakupangela ikeye lika, 
nakulisinga a lizina lyendi lika.  

14Kesi mukalemese vinjambi veka lalo embwe, nambe vinjambi va miyati ya vaje 
vakamizengeleka. 

15Kesi mukalemese vinjambi veka, kutewa mukashambeya vukalu vwa Shukulu 
Kalunga Njambi yeni, omwo Shukulu Kalunga Njambi yeni, ou ali akati keni, ikeye 
Njambi wa lifuwa, co akaminyongesa njwa.  

16 ”Kesi mukeseke Shukulu Kalunga Njambi yeni, ngwe muje mumwamwesekele 
ku Masa. 

17Mukakolesa kunyunga mashiko a Shukulu Kalunga Njambi yeni, na vukaleo 
vwendi, na vizilika vyendi vije namishiki.  

18Ngecivene, mukalinge vyakushungama na vyavivwa vije Shukulu Kalunga 
wamishikile kuvilinga, ngeci mukakale mwamuvwa. Co mukakovela nakushwana 
lifuti lyalivwa lije Shukulu Kalunga walikulaesele kulyana kuli vakukulwila veni, 

19nakushekamo vitozi veni voshe, ngwe mwamikulaesele Shukulu Kalunga.  

20”Omo vana veni vakamihula ku visimbu vikaija kulutwe ngwavo, ‘Vukaleo, na 
mashiko, na vilongesa vije vyashikile Shukulu Kalunga Njambi yetu 
vyanunguluka vati? ‘ 

21Co mukavaleka ngweni, ‘Omwo twapwile tu vindungo kuli mwene wa Ingito, co 
Shukulu Kalunga watutundisile mu Ingito na livoko lyendi lya nzili.  

22Shukulu Kalunga washolwele vizivukiso na vikomokeso vyakama vyakukaluwa 
a Ingito, na ali mwene wa Ingito na ali vamyata vendi voshe.  

23Ikeye watutundisile kuje ngeci akutukovelese muno nakutwana lifuti lino, lije 
wakulaesele kulyana kuli vakukulwila vetu.  

24Ngecivene, Shukulu Kalunga Njambi yetu watushikile kwononoka mashiko 
oshe awa nakumusingimika, ngeci tukakale mwamuvwa matangwa oshe a 
kulutwe, co akatunyunge mukuyoya kwetu kwoshe.  

25Nga tupwa va kulongwa mukwononoka mashiko oshe awa anatushiki Shukulu 
Kalunga Njambi yetu, co cikapwa cakushungama kuli yetu.’  

Kwituluka mu Mashiko 7 

Vanu va Isalele vapwa muyati wakwangula kuli Shukulu Kalunga 

1 ”Omo Shukulu Kalunga Njambi yeni akamitwala mu lifuti lije mulinakukovela 
nakulishwana, ikeye akashekamo miyati yakama. Co Shukulu Kalunga 
akashekamo miyati itanu na ivali yakama manene ya nzili kutuvakana yeni, 
vaHivi, na vaNgilengashi, na vaAmoli, na vaKanana, na vaPelezi, na vaHiti, na 
vaNjevushi.  

2Omo Shukulu Kalunga Njambi yeni akavakundika mu mavoko eni, 
mukavanyongesa voshe njwa. Kesi mukalikumiiye navo, nambe kuvazivila mema 
ku mbunge embwe.  

3Kesi mukalyambatele navo, co kesi mukashombwese vana veni va vanakazi kuli 
vana vavo va vanalume, nambe kwambatela vana veni va vanalume vana vavo va 
vanakazi embwe.  

4Vakevo vakatangula vana veni va vanalume kukava Shukulu Kalunga 
nakulemesa vinjambi veka. Eci cikashambeya vukalu vwa Shukulu Kalunga, co 
akaminyongesa a simbu ije vene.  

5 Omu mukemwo mumukalinga navo, mukasiwula mitula yavo, nakuvujula 
vimanda vya mamanya vyakulemesela, nakuvatula viti vya Ashela njambi yavo 
wa munakazi, nakwenyeka tumponya twavo.  

6 Shukulu Kalunga Njambi yeni wamyangwile kupwa vushwana vwendi 
kutuvakana vanu voshe vali ano asi ngeci mukapwe vanu vendi vakujela.  

7 “Shukulu Kalunga kamizemene nakumyangula omwo kutuma kweni 
kutuvakana miyati yeka embwe. Yeni mwapwile muyati waundondo manene 
akati ka vanu voshe.  

8Oloni Shukulu Kalunga wamizemene, co alinakunyunga cikumiiyo cije 
walikumiiye na vakukulwila veni. Ngeci wamitundisilemo mu lifuti lya vundungo 
na livoko lyendi lya nzili yakama nakumikula ku livoko lya mwene wa Ingito.  

9Ngecivene, zivukeni ngweni Shukulu Kalunga Njambi yeni ikeye Njambi 
umolika, ikeye wapwa Njambi wa kulongwa. Ikeye wanyunga cikumiiyo cendi, na 
cizemo cendi cije kucesi kutenguluka kuli vaje vamuzema nakunyunga mashiko 
endi ku visemwa 1, 000.  

10 Oloni ikeye kesi kwishwala kuhisa vaje vamuzinda. 

11Ngecivene, mukanyunga mwamuvwa mashiko, na vizilika, na vilongesa 
vinjinamishiki ku litangwa lya lelo.  

Vivezikiso vya vaka-kwononoka 
(Kwi 28:1-14) 

12 “Nga mutolilila ku mashiko awa nakuwanyunga nakuwononoka, asinoni 
Shukulu Kalunga Njambi yeni akatwalao kunyunga cikumiiyo cendi, na cizemo 
cendi cije kucesi kutenguluka, cije calikumiiye na vakukulwila veni.  

13Co ikeye akamizema nakumivezikisa, mukatuma nakukala na vana vavangi, na 
vimbuto mu mahya eni, na vimbuto vya vinona, na vinyu vyaviha, na mazi a olive, 
nakumyana vimuna vavangi, na vimanga vavangi. Ikeye akamyana vivezikiso 
vyoshe evi mu lifuti lije wakulaesele vakukulwila veni kumyanalyo.  

14Mukavezika kutuvakana vanu voshe. Kumukakala muumba mukati keni, nambe 
munalume, nambe munakazi, nambe vimuna veni embwe.  

15Shukulu Kalunga akaminyunga ku mishongo yoshe, co ikeye kakamisholwela 
mishongo yakukomokesa ije mwamwene mu Ingito, oloni akaisholwela lika 
vitozi veni.  

16 Co mukanyongesa vanu voshe vaje vakakundika Shukulu Kalunga Njambi yeni 
mu mavoko eni, co kesi mukavazivile mema ku mbunge embwe, nambe kulemesa 
vinjambi vavo, omwo eci cikapwa nganjo kuli yeni.  

17 “Amo mukalishoshomwena mu vimbunge vyeni nakwendeka ngweni, ‘Miyati 
eyi inatumu manene, co twasa kuvasheka vatijo? ‘ 

18Kesi mukavazivile lyova. Mukanuka vije vyalingile Shukulu Kalunga Njambi 
yeni kuli mwene wa Ingito, na kuli vanu vendi voshe.  

19Oloni mukanuka vikomokeso vije mwamwene na mesho eni vavenya, na 
vizivukiso, na vikomokeso, na nzili yakama ije yamitundisile nayo Shukulu 
Kalunga Njambi yeni mu vundungo. Mu ngila eyi vene wanyongesele vaka-Ingito, 
co ikeye akanyongesa lalo vanu voshe ava mulinakutewa ololo.  

20Shukulu Kalunga Njambi yeni akatuma malu, co akanyongesa vaje 
vakaputumuka nakukavanda akati keni.  

21Ngecivene, kesi mukavazivile lyova omwo Shukulu Kalunga Njambi yeni, ou ali 
akati keni ikeye Njambi Muka-nzili, wakujujwisa.  

22Shukulu Kalunga Njambi yeni akasheka miyati ije ili kulutwe lweni 
kamandondo-kamandondo. Kumukasa kuvanyongesa voshe mu simbu imolika 
embwe, kutewa tusitu vakasemunwina nakutuma, co vakamiyandesa.  

23Oloni Shukulu Kalunga Njambi yeni akakundika vitozi veni mu mavoko eni, co 
akavaiya-yiisa noo voshe vananyongo njwa.  

24Ikeye akakundika vimyene vavo mu mavoko eni. Voshe mukavatsiya, co vakevo 
vakavevala mu lifuti, naumo wai akemana ku mesho eni noo munavanyongesa 
voshe.  

25Ngecivene, mukenyeka tumponya twa vinjambi vavo vakushonga. Kesi 
mukaliveyele siliva nambe ngolinde ije valinayo, co kesi mukalinoneleyo embwe 
kutewa mukatsa mu nganjo yavo, omwo vyapwa vya vunyengwe ku mesho a 
Shukulu Kalunga Njambi yeni.  

26Kesi mukakovelese vyuma vya vunyengwe mu vinjuvo vyeni embwe, co 
cikapwa cisingo cimo cije cikakala ali yeni ngwe ali vije vinjambi vavo. Omwo 
vyuma evi vyapwa vyakusinga kuli Shukulu Kalunga.  

Kwituluka mu Mashiko 8 

Lifuti lyalivwa lije vakashwana vanu va Isalele 

1 “Ononokeni mashiko oshe awa njimishika ku litangwa lya lelo, mukanyanyame 
nakuwalinga ngeci mukayoye, nakusemunwina manene, co mukakovela 
nakushwana lifuti lije lyakulaesele Shukulu Kalunga kulyana vakukulwila veni.  

2Co mukanuka vati Shukulu Kalunga Njambi yeni wamitwamenenene mu 
vungenzi vwa kulyala ngacije mukati ka mambo, a myaka makumi awana ngeci 
amyononwese nakumyeseka, mukuzivuka vije vyakele mu vimbunge vyeni 
nambe mwanyungile mashiko endi, nambe kumwawanyungile.  

3 Co ikeye wamyononwesele nakumikesa na njala, asinoni wamilisile vyakulya 
vya maana, vyakulya vije yeni kumwazivukile nambe vakukulwila veni 
kuvavizivukile mukumilongesa ngeci munu kasa kuyoya na likende lika, oloni 
kuvanga kukulaela nakwononoka majwi oshe aje endeka Shukulu Kalunga.  

4Vyakuzala vyeni kuvyakuluvalele, na mendi eni kuwazimbile a simbu ije ya 
myaka makumi awana.  

5Zivukeni mu vimbunge vyeni ngweni ngwe cisemi anyanyamesa vana vendi, 
mukemwo vene mwaminyanyamesa Shukulu Kalunga Njambi yeni.  

6Ngecivene, mukanyunga mashiko a Shukulu Kalunga Njambi yeni nakwenda mu 
vingila vyendi nakumwononoka.  

7Omwo Shukulu Kalunga Njambi yeni akamikovelesa mu lifuti lyalivwa, lifuti lije 
lili na vana va vindonga vya mema na masima a tuvwelu-vwelu aje 
alinakusheloka mu vyana na mu malundu.  

8Likelyo lifuti lya tiliku na mbale ya maumwa, na mikolovozi ya vushuka vwa 
vinyu, na mikuyu, na mapomingilanete, na miti ya olive, na vuki.  

9Mu lifuti muje mwakala vyakulya vyavingi navimo vyakujenekamo vyai. Lifuti 
lije, mamanya amwo akala na vutale mukati, na malundu amwo mwasa 
kwindamo vunengu.  

10Omo munali laja nakukuta, co mukashangazala Shukulu Kalunga Njambi yeni 
omwo ya lifuti lyalivwa lije lyanamyana.  

Mosesa anangula vanu va Isalele kutewa vakevala Shukulu Kalunga 

11 “Ngecivene, nyanyameni kutewa mukevala Shukulu Kalunga Njambi yeni a 
kwononoka mashiko endi, na vilongesa vyendi, na vizilika vyendi evi njimishika 
ku litangwa lya lelo. 

12Nyanyameni kutewa omo munali laja nakukuta, nakutunga vinjuvo vyavivwa 
nakuyoyelamo,  

13na matanga, na vimuna veni vanatumu, na siliva yeni, na ngolinde yeni, na 
vufuko vweni vwoshe vunatumu,  

14cooni vimbunge vyeni vikalyalesa nakwivala Shukulu Kalunga Njambi yeni uje 
wamitundisile mu Ingito, mu lifuti lya vundungo.  

15Ikeye wamitwamenenene mu mambo yakama yakujujwisa muje mwakele 
manyoka va vushungu vwavuvi na manyewe, mu lifuti muje mwakuma 
mwakujeneka mema. Nameme ngoco, ikeye wamituwisilile mema ku limanya 
lyakukola.  

16 Muje mu mambo Shukulu Kalunga wamyanene maana ngeci mulye, vyakulya 
vije vakukulwila veni kuvavizivukile, ngeci amyononwese nakumyeseka, ngeci 
kulutwe akase kumivezikisa na vyuma vyavivwa. 

17Ngecivene, nyanyameni kutewa mukendeka mu vimbunge vyeni ngweni, ‘Yetu 
vavenya twalifukisa na nzili yetu na vukama vwetu.’  

18Oloni mukanuka ngeci ngweni Shukulu Kalunga Njambi yeni ikeye namyana 
nzili yakufuka vufuko. Ikeye alinakulinga eci ngeci akolese cikumiiyo cije 
walikumiiye na vakukulwila veni, omwo ikeye wapwa wa kulongwa na ku 
litangwa lya lelo.  

19Kesi mukevale Shukulu Kalunga Njambi yeni nakukava vinjambi veka 
nakuvalemesa nakuvapangela embwe. Nga mulingamo, njiminangula litangwa 
lya lelo ngwange mwa vushunga vene mukanyonga.  

20Nga yeni kumwononoka Shukulu Kalunga, co mukanyonga ngwe muje Shukulu 
Kalunga mwakanyongesa miyati ije vali kulutwe kuje mulinakuya.  

Kwituluka mu Mashiko 9 

Kujeneka kwononoka kwa vanu va Isalele 

1 “Tolilileni yeni vanu va Isalele! Ku litangwa lya lelo muli kuyehi nakujavuka 
Ndonga ya Yondau, nakushwana lifuti lije lya miyati ije yakama ya nzili 
kutuvakana yeni. Vinganda vyavo vyakama, vili na vivumbe vyaketa ndo na 
kwilu.  

2Co vanu vamwo vapwa vavalaja na nzili, vakevo vatekulwila va makisi-kisi, 
mwavazivuka laja ngwavo naumo wai asa kulwa navo nakuvafungulula.  

3Ngecivene, zivukeni ku litangwa lya lelo ngweni Shukulu Kalunga Njambi akaya 
kulutwe lweni ngwe tuhya twa vukalu manene, ikeye akavanyongesa 
nakuvafungulula ku mesho eni, ngecivene, mukavasheka nakuvanyongesa vwasi-
vwasi, ngwe mwamikulaesele Shukulu Kalunga.  

4 “Omo Shukulu Kalunga Njambi yeni navashekemo, kesi mukendeke mu 
vimbunge vyeni ngweni, ‘Omwo akushungama kwetu mukemwo Shukulu 
Kalunga natunene mu lifuti eli nakulishwana.’ Shukulu Kalunga alinakumishekela 
vanu ava omwo ya vuvi vwavo.  

5Kesi omwo kushungama kweni nambe vushunga vwa vimbunge vyeni 
amukakovelela nakushwana lifuti lyavo embwe, Shukulu Kalunga 
alinakumishekela vanu ava omwo ya vuvi vwavo, ngeci akolese lijwi lije 
lyakulaesele kuli vakukulwila veni, va Avilahama, na Isake, na Yakomba. 

6Zivukeni ngweni kesi omwo akushungama kweni mukemwo Shukulu Kalunga 
alinakumyana lifuti eli lyalivwa nakulishwana embwe. Yeni mwapwa vanu 
vakukaluwa vimbunge.  

7 “Anukeni, co kesi mwivale muje mumwashangumwine Shukulu Kalunga Njambi 
yeni mu mambo. Tunde a litangwa lije mwatundile mu Ingito noo ku litangwa lya 
lelo munete kuno, yeni munakala nakutengulukila Shukulu Kalunga.  

8Nameme kuje ku Munkinda wa Sinai yeni mwashangumwine Shukulu Kalunga, 
co waluvalele manene ngeci washakele kuminyongesa.  

9Co omo njalamatele ku munkinda nakutambula vije vitale vya mamanya, vitale 
vya cikumiiyo cije walikumiiye Shukulu Kalunga, njakele kuje ku munkinda 
makumi awana a matangwa mutanya na vutsiki, co kunjalile vyakulya nambe 
kunwa mema.  

10Asinoni Shukulu Kalunga wanjanene vije vitale vivali vya mamanya, 
wasonekele na livoko lyendi vavenya vije vyendekele kuli yeni oku ali mukati ka 
tuhya a litangwa lije mwalikungulwile kuje ku munkinda.  

11Munima ya matangwa aje makumi awana a mutanya na vutsiki, Shukulu 
Kalunga wanjanene vitale vivali vya mamanya aje wasonekeleo cikumiiyo.  

12 “Asinoni Shukulu Kalunga wendekele kuli yange ngwendi, ‘Zambula shelumuka 
vwasi ku munkinda uye kuli vanu vove vaje vawatundisile ku Ingito, omwo 
kuvanjononokele, co vanalingi vuvi vwakama manene akufula kamponya.’  

13 “Co Shukulu Kalunga wendekele kuli yange ngwendi, ‘Njazivuka vanu ava 
vapwa vakukaluwa vimbunge.  

14Njecele ngeci njivanyongese nakuzilula lizina lyavo ano asi. Co njikakupwisa 
muyati wakama na nzili kutuvakana vakevo.’  

15Ngecivene, njatengulukile nakushelumuka kutunda a munkinda, oku munkinda 
ulinakwenya. Co njambatele vije vitale vivali aje asonekele cikumiiyo.  

16Omo njakengele, co njamwene ngeci munavulumuna kuli Shukulu Kalunga 
Njambi yeni. Mwafulile kamponya ka cifwa ca muna ngombe.  

17Ngecivene, njambatele vije vitale vivali vya mamanya, co njavyumbilile asi 
ngeci vyapazukile.  

18Co njalyumbilile asi nakuvulumana ku mesho a Shukulu Kalunga matangwa 
makumi awana a mutanya na vutsiki. Kunjalile vyakulya nambe kunwa mema. 
Njalingile eci omwo a vuvi vuje mwalingile ku mesho a Shukulu Kalunga ngeci 
mwashambeyeye vukalu vwendi.  

19 Mukemwo njazivile lyova lyakama lya vukalu vwa Shukulu Kalunga, omwo 
ikeye waluvalele manene nakushaka kuminyongesa, oloni aje vene lalo Shukulu 
Kalunga wanjitolililile.  

20Co Shukulu Kalunga waluvalele lalo na Alone ngeci amutsiye, oloni 
njamulombelelele a simbu ije vene. 

21Ngecivene, njanonele cuma cije cacivi cije cimwalingile, muna ngombe wa 
vutale uje mwafulile, co njamumbilile mu tuhya, ngeci njamutsenene na 
kumutwa vunga, mukemwo njombilile vuje vunga mu muna ndonga ije yakele 
nakutunda ku munkinda.  

22 ”Co yeni lalo mwaluvalesele Shukulu Kalunga Njambi yeni omo mwakele ku 
Tambela, na ku Masa, na ku Kimbelote-Hatava.  

23 Co omo Shukulu Kalunga wamitumine ku Kandeshe Mbaleneya wamishikile 
kuya nakukashwana lifuti lije lyamyanene, oloni yeni mwatengulukilile kushika 
kwa Shukulu Kalunga Njambi yeni. Kumwamukulaelele nambe kumwononoka.  

24Tunde aje anjamizivukila, munakala nakutengulukila Shukulu Kalunga.  

25 “Ngecivene, njalyumbilile asi nakuvulumana ku mesho a Shukulu Kalunga a 
matangwa aje makumi awana a mutanya na vutsiki, omwo Shukulu Kalunga 
wendekele ngeci akaminyongesa.  

26Co njalombelele kuli Shukulu Kalunga ngwange, ‘Yove Shukulu Kalunga wa 
Akamwa ya Vyoshe, kesi unyongese vanu vove vaje vawapatwile na nzili yove 
yakama kuvatundisa mu Ingito na livoko lyove lya nzili.  

27Anuka vangamba vove, va Avilahama, na Isake, na Yakomba, kesi ukenge 
kukukaluwa kwa vimbunge vya vanu ava, nambe ku kupenga-penga kwavo, 
nambe ku vuvi vwavo embwe.  

28Nga ulingamo, co vaka-Ingito vakendeka ngwavo Shukulu Kalunga kasele 
kwetesa vanu vendi mu lifuti lije lyavakulaesele omwo wavazinda, mukemwo 
wavatwalele mu mambo ngeci akavatsiilemo.  

29Omwo ava vakevo vanu vove na vushwana vwove, vanu vaje vawaangwile 
kupwa vove. Wavatundisile mu Ingito na nzili yove yakama, na livoko lyove 
lyakwolola.’  

Kwituluka mu Mashiko 10 

Mosesa atambula aje mashiko lalo 
(Kut 34:1-10) 

1 “A simbu ije Shukulu Kalunga wendekele kuli yange lalo ngwendi, ‘Lamuna 
vitale vivali vya mamanya vyakufwa ngwe vije vyakulivanga. Co lalo shonga 
cikasa ca mavaya ngeci uwaakemo. Co lamata wije kuno ku munkinda kuli yange,  

2co njikasoneka aje a vitale majwi aje vene akele a vitale vyakulivanga vije 
viwapazwile. Asinoni ukavyake mu cikasa.’  

3 “Ngecivene, njashongele cikasa ca mavaya a mungongo, co njalamwine vitale 
vivali vya mamanya ngwe vije vyakulivanga. Co njalamatele ku munkinda na 
vitale vije vivali mu mavoko ange.  

4Asinoni Shukulu Kalunga wasonekele a vitale vije majwi a cifwa cimo ngwe aje 
asonekele a simbu yakulivanga, Mashiko Likumi aje amyanene ku munkinda oku 
ali mukati ka tuhya, a litangwa lije mwakungulukilile kuje. Co Shukulu Kalunga 
wanjanene vije vitale vivali.  

5Asinoni njatengulukile na kushelumuka kutunda ku munkinda. Co njaakele vije 
vitale vivali mu cikasa cije njashongele ngwe mwanjishikile Shukulu Kalunga 
mukemwo vene muvili na lelo lino.” 

6 (Co vanu va Isalele vatundile ku masima a vaNjakane, vaile ku Moshela. Oloni 
Alone watsililile kuje, co vamutsindile, ngeci munendi Elyazale wengile mu 
mwela wendi kupwa muka-kukombelela.  

7Akutunda kuje vaile ku Ngundengonda, co vatundile ku Ngundengonda vaile ku 
Njotembate lifuti lya vana va vindonga vya mema.  

8 A simbu ije Shukulu Kalunga waangunwine muyati wa Levi kupwa vaka-
kwambata Cikasa ca Cikumiiyo ca Shukulu Kalunga, nakwimana ku mesho a 
Shukulu Kalunga nakumupangela nakuvezikisa vanu mu lizina lya Shukulu 
Kalunga, ngwe muvali nakulinga na lelo lino.  

9Omu mukemwo muyati wa Levi kuvesi na mutambela nambe vushwana akati ka 
vandolome vavo. Shukulu Kalunga ikeye vushwana vwavo ngwe muje 
mwavalekele Shukulu Kalunga Njambi yeni. ) 

10 ”Njakele a munkinda matangwa makumi awana mutanya na vutsiki ngwe 
munjalingile a simbu yakulivanga. Shukulu Kalunga wanjitolililile lalo a simbu ije. 
Kucapwile cizango cendi ngeci aminyongese embwe.  

11Asinoni Shukulu Kalunga wendekele nange ngwendi, ‘Ya utwamenene vanu va 
Isalele ku vungenzi vwavo ngeci vakakovele nakushwana lifuti lije linjakulaesele 
kwana vakukulwila vavo.’  

Vije vyashaka Njambi kuli vanu va Isalele 

12 “Co ololo, yeni vanu va Isalele, tolilileni kuli vije vyashaka Shukulu Kalunga 
Njambi yeni kuli yeni. Lemeseni Shukulu Kalunga Njambi yeni, nakwenda mu 

vingila vyendi vyoshe. Muzemeni nakumupangela na vimbunge vyeni vyoshe, na 
mwonyo weni woshe, 

13nakwononoka mashiko endi oshe, na vizilika vije vinjinamishiki ku litangwa lya 
lelo ngeci mukakale mwamuvwa.  

14Kengeni, lilu lya mwilu ya melu, na kaye, na vyoshe vilimo vyapwa vya Shukulu 
Kalunga Njambi yeni.  

15Nameme ngoco Shukulu Kalunga wazemene vakukulwila veni manene, ngeci 
waangwile yeni vene vatekulwila vavo kutuvakana vanu veka. 

16Ngecivene, kutunda ku litangwa lya lelo, pweni vaka-kwononoka kuli Shukulu 
Kalunga kesi mupwe vaka-kukaluwa vimbunge.  

17 Omwo Shukulu Kalunga Njambi yeni ikeye wapwa Njambi ya vinjambi voshe, 
na Shukulu ya vishukulu voshe, Njambi wakama wakujujwisa. Ikeye Muka-nzili 
yakukomokesa, kesi na kahangu, co kesi kutambula lizika-kanwa embwe. 

18Ikeye akasompela vushunga visiwa na vifwile, co azema vaka-kwija vaje 
valinakukala akati ketu, avaana vyakulya na vuzalo.  

19Ngecivene, zemeni vaka-kwija, omwo neni lalo mwapwile vaka-kwija mu lifuti 
lya Ingito.  

20Ononokeni Shukulu Kalunga Njambi yeni nakumupangela. Kakateyeni kuli 
ikeye nakulisinga mu lizina lyendi lika.  

21Mwaleseni, ikeye wapwa Njambi yeni. Ikeye wamilingilile vikomokeso 
vyakama vyakujujwisa, vije mwalimwenenene yeni vavenya na mesho eni.  

22 Omo vakukulwila veni vaile ku Ingito, vakevo vapwile lika makumi atanu na 
avali. Oloni ololo Shukulu Kalunga Njambi yeni namitumisa manene-nene ngwe 
vingongonosi vya mwilu.  

Kwituluka mu Mashiko 11 

Vukama vwa Shukulu Kalunga 

1 “Ngecivene, mukazema Shukulu Kalunga Njambi yeni, nakunyunga kushika 
kwendi, na vizilika vyendi, na vilongesa vyendi, na mashiko endi simbu yoshe.  

2Anukeni litangwa lya lelo muje mwamilongesele Shukulu Kalunga a vyuma vije 
mwalimwenenene yeni vavenya na mesho eni. Kesi vana veni vavimwene 
embwe, oloni yeni vene mwamwene vukama vwa Shukulu Kalunga, na livoko 
lyendi lya nzili, na livoko lyendi lya kwolola,  

3 na vizivukiso vyendi na vikomokeso vyendi, vije vyalingile kuli mwene wa 
Ingito, na lifuti lyendi lyoshe.  

4Mwamwene vati Shukulu Kalunga mwanyongesele mashwalale va nzita ya mu 
Ingito, amo na tuvalu twavo, na matemba avo, omo mema a Lishali Lyakuvenga 
avakupwile omo vakele nakumikava.  

5Mwazivuka vije vyalingile Shukulu Kalunga kuli yeni mu mambo omo yeni te 
kanda mwete kuno.  

6 Anukeni vije vyalingiwile kuli Ndatane, na Avilame, vana va Elyave va ku muyati 
wa Luvena. Co ku mesho a vanu va Isalele voshe livu lyeshamene nakuvaleula, 
amolika na naanga yavo, na vimbalaka vyavo, na vangamba vavo voshe, na 
vimuna vavo. 

7Mukemwo vene, yeni vavenya mwalimwenenene vyuma vyoshe vyakama vije 
vyalingile Shukulu Kalunga.  

Vivezikiso vije vikasholoka mu lifuti lya cikulaeso 

8 “Ngecivene, mukononoka mashiko oshe awa njilinakumishikawo ku litangwa 
lya lelo, ngeci mukase kujavuka Ndonga ya Yondau nakushwana lifuti lije 
mushaka kukovela.  

9Ngecivene, mukakale simbu yakama mu lifuti lije lyakulaesele Shukulu Kalunga 
vakukulwila veni kulyana kuli vatekulwila vavo, lifuti lyalivwa nevi 
vyakujenekamo vyai.  

10Lifuti lije mumuli nakuya nakulishwana kulyafwile ngeci mwa lifuti lya Ingito 
embwe, kuje kumwakele akulivanga. Akukuna vimbuto vyeni, kuvanga kupanga 
manene nakuvitilila mema ngwe munu etilila mema mu citungu ca visapa-sapa.  

11Oloni lifuti lije mumuli nakuya lyapwa lifuti lya minkinda na vyana, lifuti lyajula 
na mema a nyonzi.  

12Shukulu Kalunga Njambi yeni ikeye wanyunga lifuti lije. Simbu yoshe mesho 
endi ali a lifuti lije kutunda kukushangumuka kwa mwaka nakweta kukuhwa 
kwawo.  

13 “Ngecivene, mukononoka mashiko ange awa anjilinakumishika ku litangwa lya 
lelo. Mukazema Shukulu Kalunga Njambi yeni nakumupangela na vimbunge 
vyeni vyoshe, na mwonyo weni woshe.  

14Nga mulingamo, co akanyokesa nyonzi mu lifuti lyeni a simbu yayo, nyonzi ya 
musanda na ya likuvula-shoke, ngeci mukateje vimbuto vyeni, co mukakala na 
vinyu vyaviha, na mazi a olive.  

15Co ikeye akamenesa mwila wakulya vingombe veni. Co yeni mukakala na 
vyakulya vyavingi.  

16Nyanyameni kutewa vimbunge vyeni vikongumukila kweka kutunda kuli 
Shukulu Kalunga mukulemesa nakupangela vinjambi veka.  

17 Nga mukalingamo, co mukashambeya vukalu vwa Shukulu Kalunga. Co 
akashoka melu, nyonzi kuyikanyoko, livu likominina ngo, na vimbuto kuvikasa 
kumena. Co vwasi-vwasi mukanyonga, nameme likelyo linapu lifuti lyalivwa lije 
lyanamyana Shukulu Kalunga.  

18 “Ngecivene, mukanyunga majwi ange awa mu vimbunge vyeni na mu mwonyo 
weni. Mukaakutiiya a mavoko eni, nakuwazala a maholo eni kupwa canukiso.  

19Mukaalongesa kuli vana veni, nakuwasimutwiya kuli vakevo omo muli mu 
vinjuvo vyeni, nambe omo mulinakwenda mu ngila, nambe omo mulinakuhwima, 
nambe omo mulinakupanga.  

20Mukawasoneka a vipamba vya vikolo vya vinjuvo vyeni na a vi kolo vyeni.  

21Co yeni na vana veni mukayoya simbu yakama mu lifuti lije Shukulu Kalunga 
Njambi yeni walikulaesele kulyana kuli vakukulwila veni. Co mukayoya myaka 
yoshe muje ngwe omo lilu lyakala akamwa ya asi.  

22 “Nga mukolesa nakunyunga mashiko oshe awa anjinamishiki, nakuzema 
Shukulu Kalunga Njambi yeni, nakwenda mu vingila vyendi vyoshe, 
nakukakateya kuli ikeye,  

23asinoni ikeye akasheka miyati yoshe ku mesho eni, co mukafungulula miyati ije 
yakama na nzili kutuvakana yeni.  

24A livu lyoshe aje mukalyata likapwa lyeni. Co lifuti lyeni likaama kutunda ku 
mambo ya mu mbwela nakweta ku kunto ku Minkinda ya Lembanone, nakutunda 
ku Ndonga ya Yufuleti mu ngangela nakweta ku Lishali lya Menditelenyani mu 
kangombe ka yambi.  

25Naumo wai akemana kulutwe lweni. Shukulu Kalunga Njambi yeni akavazivisa 
lyova lyakumijujwa, ngwe muje mwamikulaesele, wai akamivindika.  

26 “Litangwa lya lelo njimyana vyuma vivali, civezikiso na cisingo ngeci 
mwangule. 

27Mukavezika nga mwononoka mashiko a Shukulu Kalunga Njambi yeni, awa 
anjilinakumishika ku litangwa lya lelo.  

28Oloni vakamisinga, nga kumwononoka mashiko a Shukulu Kalunga Njambi 
yeni, nakutengulukila kweka nakulemesa vinjambi veka vaje kumwalemesele 
laja.  

29 Omo Shukulu Kalunga Njambi yeni namikovelesa mu lifuti lije limukashwana, 
mukambulula vivezikiso a Munkinda wa Ngelizime, na cisingo a Munkinda wa 
EVaLe 

30Eyi minkinda ivali yakala mu kangombe ka yambi ku Ndonga ya Yondau mu 
lifuti lya vaKanana vaje vakala mu Cana ca Yondau. Minkinda eyi ivali yakala 
kuyehi na miti yakujela ya ku Mole yalishungama na Ngilingale.  



373 

©The Bible Society of Zambia, 2006. 

 

31Ololo muli kuyehi nakujavuka Ndonga ya Yondau nakushwana lifuti lije 
lyanamyana Shukulu Kalunga Njambi yeni. Co omo munalishwana mukakalamo.  

32Mukanyanyama nakwononoka mashiko na vilongesa vyoshe vije vinjinamyana 
ku litangwa lya lelo.  

Kwituluka mu Mashiko 12 

Mwela umolika wakulemesela 

1 “Awa akewo mashiko na vilongesa vije vimukononoka mu lifuti lije lyanamyana 
Shukulu Kalunga, Njambi ya vakukulwila veni. Munapande kuwononoka 
matangwa oshe akuyoya kweni ano asi.  

2Mu lifuti lije limukashwana mukanyongesa myela yoshe ije vakalemesela vanu 
vinjambi vavo a minkinda, na a malundu, na mu minzinze ya miti.  

3 Co mukasiwula mitula yavo nakupujula vimanda vyavo vya mamanya, 
nakwenyeka viti vyakulemesela Ashela njambi yavo wa munakazi, nakupokozola 
tumponya twakushonga twa vinjambi vavo, nakuzimangana lizina lyavo mu 
myela ije yakulemesela.  

4 “Kesi mukalemese Shukulu Kalunga Njambi yeni mu ngila eyi ivalinakulemesa 
nayo vanu ava vinjambi vavo.  

5Oloni mukashakezeka mwela uje wakaangula Shukulu Kalunga Njambi yeni 
akati ka miyati yeni, kuje vanu vakaija ku mesho endi nakumulemesa.  

6Yeni mukatwala vin̄ombelo vyeni kuje vya kwenyeka, na vin̄ombelo vikwavo, co 
mukaana cavulikumi, na mulambu uje mulinakwana, na vin̄ombelo vyeni vya 
cikulaeso kuli Shukulu Kalunga, na vin̄ombelo vyeni vya cizango, na va ntwatwa 
va ku vutanga vwa vi muna veni.  

7Yeni na naanga yeni mukalya nakujolela mu vyoshe vimukalinga ku mesho a 
Shukulu Kalunga Njambi yeni uje namivezikisa.  

8 “Kesi mukalinge ngwe mumunakala nakulinga muno ku litangwa lya lelo 
embwe, munu na munu nakala nakulinga mwoshe mwanashakela.  

9Omwo kanda mucikovele nakushwana lifuti lije lyalinakumyana Shukulu 
Kalunga Njambi yeni ngeci mukahwime nakuyoya mu kwoloka. 

10Oloni omo mukajavuka Ndonga ya Yondau, mukakala mu lifuti lije lyanamyana 
Shukulu Kalunga Njambi yeni nakulishwana, co mukahwima ku vitozi veni voshe 
vaje vamizengeleka, co mukakala mu kwoloka.  

11Asinoni Shukulu Kalunga Njambi yeni akaangula mwela umo kuje 
kumukamulemesela, co kuje vene mukatwala vyuma vyoshe vije vinjinamishiki, 
vin̄ombelo vyeni vya kwenyeka, na vin̄ombelo vyeni vikwavo, na cavulikumi, na 
mulambu uje mulinakwana, na vin̄ombelo vyeni vyoshe vya cikulaeso vije 
mulinakulikulaesa navyo kuli Shukulu Kalunga.  

12Co mukajolela ku mesho a Shukulu Kalunga Njambi yeni, yeni na vana veni va 
vanalume, na ava va vanakazi, na vangamba veni va vanalume, na ava va 
vanakazi, na vaLevi vaje vali mu vinganda vyeni omwo vakevo kuvesi na 
mutambela nambe vushwana akati keni.  

13Mukanyanyama kesi mukakombelele vin̄ombelo vyeni vya kwenyeka ku mwela 
woshe-iwoshe mumona.  

14Oloni kuvanga lika ku mwela uje wakaangula Shukulu Kalunga ku muyati umo 
a miyati yeni, kukekwo lika kumukakombelela vin̄ombelo vyeni vya kwenyeka. 
Co kukekwo lalo kumukalingila vyoshe vije vinjilinakumishika.  

15 “Oloni yeni munasa kutsiya nakulya situ ya vimuna veni kwoshe kuje 
kumukakala. Co munasa kulya yaingi ngwe mwanamivezikisilayo Shukulu 
Kalunga Njambi yeni. Yeni voshe, nambe munu uje najele, nambe uje kajelele 
mwasa kulya, ngwe munu mwakali vene situ ya mbambi nambe ya mengo.  

16 Oloni kesi mukalye maninga avo embwe, munapande kuwetila asi ngwe 
mumuketila mema.  

17Co nacimo cai cije cimukaana kuli Shukulu Kalunga cimukalila mu mitambela 
mumuli nakukala embwe, nambe cavulikumi ku vimbuto vyeni, nambe ku vinyu 
vyeni vyaviha, nambe ku mazi eni a olive, nambe ku va ntwatwa va vimuna veni, 
nambe vin̄ombelo vyeni vya cikulaeso vije mulinakulikulaesa kuli Shukulu 
Kalunga, nambe vin̄ombelo vyeni vya cizango, nambe milambu ikwavo lalo.  

18Oloni evi mukavilila ku mesho a Shukulu Kalunga Njambi yeni, ku mwela uje 
wakaangula Shukulu Kalunga Njambi yeni kumulemesela, yeni na vana veni va 
vanalume, na ava va vanakazi, na vangamba veni va vanalume na ava va 
vanakazi, na vaLevi vaje valinakuyoyela mu vinganda vyeni. Co mukajolela ku 
mesho a Shukulu Kalunga Njambi yeni a vyuma vyoshe vije vimukalinga. 

19Ngecivene, nyanyameni kesi mukevale vaLevi simbu yoshe ije mukakala mu 
lifuti lyeni.  

20”Omo Shukulu Kalunga Njambi yeni akaamesa lifuti lyeni, ngwe muje 
wamikulaesele, co mukalya situ oshe aje amushakela kuyilila.  

21Nga mwela uje wakaangula Shukulu Kalunga Njambi yeni kumulemeselamo uli 
kulyala manene, co oshe aje amushakela, mwasa kutsiya ngombe nambe manga 
uje yanamyana Shukulu Kalunga, co mukalila ije situ kwimbo, ngwe muje 
njamishikile.  

22Munu woshe uje najele nambe kajelele, asa kulya ku situ eyi, ngwe muje 
mwakali vene situ ya mbambi nambe ya mengo.  

23Oloni kesi mukalye situ na maninga ayo, omwo mwonyo wakala mu maninga, 
co yeni kumwapandele kulila kumo mwonyo na situ.  

24Kesi mukalye maninga embwe, oloni mukawetile asi ngwe mumuketila mema.  



375 

©The Bible Society of Zambia, 2006. 

 

25Nga mwononoka lishiko eli, co Shukulu Kalunga akavwaelela, co mukakala 
mwamuvwa yeni na vatekulwila veni.  

26Twaleni vin̄ombelo vyeni ku mwela umolika wakulemesela, na mulambu weni 
wa cikulaeso uje munalikulaesa nawo kuli Shukulu Kalunga.  

27Co mukakombelela vin̄ombelo vyeni vya kwenyeka, na situ na maninga, a 
mutula wa Shukulu Kalunga Njambi yeni. Maninga a vin̄ombelo vyeni 
mukawetila kumukulo wa mutula wa Shukulu Kalunga Njambi yeni. Co mukalya 
situ.  

28Nyanyameni nakwononoka vyuma vyoshe vije vinjinamishiki ngeci 
mukavezike, yeni na vana veni, na vatekulwila veni ku myaka yoshe, omwo 
mukalinga vyavivwa na vije vikavwaelesa Shukulu Kalunga Njambi yeni.  

Mosesa anangula akulemesa vinjambi veka 

29 “Omo Shukulu Kalunga Njambi yeni akanyongesa miyati ije ili kulutwe lweni 
kuje kumulinakuya nakukovela mu lifuti lyavo ngeci mukatungemo.  

30Omo Shukulu Kalunga nanyongesa laja miyati eyi, ngecivene, yeni 
kumwapandele kukavangeya vilinga vya vinjambi vavo, mukapwa vaka-
kuvindama. Co kesi mukeseke kwihula nakuwana mu ngila mukajo vakalemesela 
vinjambi vavo, ngeci neni lalo mukavatembunwine embwe.  

31Kesi mukalemese Shukulu Kalunga Njambi yeni mu cifwa cije vakalemesa naco 
vinjambi vavo embwe. Omwo valemesa vinjambi vavo, vakalingi vyuma vya 
vunyengwe vije vyazinda Shukulu Kalunga. Vakevo vakakombelela mu tuhya kuli 
vinjambi vavo nameme vana vavo va vanalume nambe vana vavo va vanakazi.  

32 ”Vyuma vyoshe vije vinjinamishiki mukavilinga nakunyanyama. Kesi 
mukawezeleleko cuma cimo nambe kutundisako cuma cimo embwe.  

Kwituluka mu Mashiko 13 

1 “Nga akati keni akasholoka muka-kwimanena, nambe muka-kunungulula 
vinjozi akamikulaesa vizivukiso nambe vikomokeso,  

2ngeci amitwamenene kukulemesa nakupangela vinjambi vaje kumwalemesele 
laja. Nameme nga vije vyakendeka vikapwa vya vushunga, 

3kesi mukatolilile ku majwi endi. Omwo Shukulu Kalunga Njambi yeni 
alinakumupangesa nakumyeseka, kumona nga muzema Shukulu Kalunga Njambi 
yeni na vimbunge vyeni vyoshe, na mwonyo weni woshe.  

4Mukakavangeya Shukulu Kalunga Njambi yeni nakumukomoka, nakunyunga 
mashiko endi oshe, nakwononoka ku lijwi lyendi, co mukamupangela 
nakumukakateya.  

5Oloni mukatsiye muka-kunungulula vinjozi nambe muka-kwimanena, uje 
akamileka kutengulukila Shukulu Kalunga Njambi yeni, uje wamitundisile mu 

lifuti lya Ingito nakumipatula ku vunzinda. Munu wa cifwa cangacije 
akamitangula ku ngila ije yamishikile Shukulu Kalunga Njambi yeni kwendamo. 
Munapande kumutsiya, ngeci mukatundise vuvi vuje vuli akati keni.  

6 “Nga ndolome yove, nambe munove wa munalume, nambe munove wa 
munakazi, nambe munakazi wove iwazema, nambe musamba wove wa a mbunge 
akushongangeya ngeci mulemese vinjambi veka, vaje yeni na vakukulwila veni 
kumwalemesele.  

7Umo wavo asa kumikokweya ngeci mulemese vinjambi va vanu vaje 
vanamizengeleka vaje vali muyehi neni, nambe vinjambi va vanu vaje vali kulyala 
neni.  

8Kesi mukamutave amisindiye nambe kumutolilila embwe. Kesi mukamutetele 
nambe kumuzivila mema ku mbunge embwe, co kesi mukamwamene embwe.  

9Oloni mukamutsiye. Pweni vakulivanga kumwasha mamanya, asinoni munu na 
munu akamwashe mamanya.  

10Mukamutsiye na mamanya omwo ikeye nesekele kumitundisa kuli Shukulu 
Kalunga Njambi yeni, uje wamitundisile ku Ingito, kuje mwakele mu vunzinda.  

11Omo vanu va Isalele voshe vakaziva evi vinalingiwa, co vakakala na lyova, co 
naumo wai lalo akalinga vuvi vwa cifwa cangacije.  

12 “Omo mukakala mu membo eni aje akamyana Shukulu Kalunga Njambi yeni, co 
mukaziva lingwavo 

13ngeci kuli vanalume vamo vitangwizi va ku muyati weni, vanatangula laja vanu 
va mu limbo lyavo kulemesa vinjambi vaje kumwalemesele laja.  

14Co nga mukaziva lingwavo lyangacije, munapande kwilula nga ikeyo inapu 
n̄anda ya vushunga, cuma cangacije ca vunyengwe cinalingiwa akati keni,  

15co tsiyeni vanu voshe vakala muje mu nganda na vingombe vavo voshe.  

16Ngecivene, mukakungulwila vivala vyavo vyoshe mukati ka nganda, co 
mukenyeka ije nganda na vyoshe vilimo kupwa n̄ombelo kuli Shukulu Kalunga 
Njambi yeni. Co ije nganda ikapwe ngundu ku myaka yoshe. Naumo wai 
akaitungulula lalo.  

17Kesi mukambateko cuma cimo ku vije vivasompelele kunyonga, asinoni 
Shukulu Kalunga akatenguluka ku vukalu vwendi nakumizivila mema ku 
mbunge, co akamitumisa ngwe mwalisingile na vakukulwila veni,  

18nga mukononoka ku lijwi lya Shukulu Kalunga Njambi yeni nakunyunga 
mashiko endi oshe awa njinamishiki ku litangwa lya lelo, nakulinga vije 
vyashaka.  

Kwituluka mu Mashiko 14 

Kuvindika vingila vyakulilila vatsi 

1 ”Yeni munapu mu vanu va Shukulu Kalunga Njambi yeni. Ngecivene, omo 
mukalila a kutsa, kesi mukalicate a mivila yeni nambe kuteula vin̄ambu vya 
kumukulo wa maholo eni embwe, ngwe muvakalingi vanu vamo.  

2 Omwo yeni mwapwa mu vanu va Shukulu Kalunga Njambi yeni, ikeye 
wamyangwile ngeci mupwe vanu vendi, akati ka miyati yoshe eyi yakala ano asi.  

Tusitu vakujeneka kujela na ava vakujela 
(VaLe 11:1-47) 

3 “Kesi mukalye cuma coshe cije canatumbula Shukulu Kalunga ngwendi ca 
vunyengwe. 

4Ava vakevo tusitu vamukalya, vingombe, na vimanga, na vimembe,  

5na vimbambi, na makunda, na vimengo.  

6Co tusitu voshe vaje vakutyangunuka vimbemba vaje vakalekula nakuseka, vaje 
mukasa kuvalya.  

7Oloni kesi mukalye tusitu voshe-ivoshe kuvanga vaje vakutyangunuka 
vimbemba, co lalo vakalekula, nakuseka. Oloni kesi mukalye tumelo, na tulumba, 
na masheha, vakevo kesi vakulya nameme vakalekula, nakuseka, oloni 
kuvatyangunukile vimbemba.  

8Kesi mukalye vingulu, omwo vakevo kesi vakujela embwe, vakevo 
vakutyangunuka vimbemba oloni kuvesi kulekula, nakuseka. Kesi mukalye tusitu 
vangacije nambe kukwata a mitunu yavo ya kutsa embwe.  

9 “Mwasa kulya visi voshe vaje vali na matendo na mavanda.  

10Oloni cuma coshe-icoshe cakuyoya cije cili mu mema kucesi na matendo na 
mavanda kesi mukacilye, kucajelele.  

11 “Mukalya tuzila voshe vaje vakujela.  

12Oloni kumwapandele kulya ava, vingonga, na mashelele, na tucuvwi,  

13na vyungu, na makuvi,  

14na makololo, na muyati wavo woshe,  

15na vainavilanda, na mimbi,  

16na makungulu, na muyati wavo woshe,  

17na mambondo, na maanda,  

18na tunyange-nyange, na mamenekela, na muyati wavo woshe, na vapekokeni, 
na vandimandima.  

19Tulongolo voshe vakatuuka mu vinjame vaje vakala na mambava kesi vakujela 
embwe, co kesi mukavalye.  

20Vyuma vyoshe vyakujela vije vili na mambava munasa kulya.  

21 ”Kesi mukalye kasitu woshe-iwoshe wakulitsila embwe. Mwaneni kuli vaka-
kwija vaje valinakukala akati keni, nambe kumulandesa kuli vaka-kwija veka, 
omwo yeni mwapwa mu vanu va Shukulu Kalunga Njambi yeni. “Kesi mukateleke 
muna membe mu mavele a vaina embwe.  

Lishiko lya cavulikumi 

22 “Mukaangununa cavulikumi ku vyoshe vije mukateja mu mahya eni a mwaka 
na mwaka. 

23Co mukavilila ku mwela wakulemesela uje waangula Shukulu Kalunga Njambi 
yeni. Co kuje mukalya cavulikumi ca vimbuto vyeni, na vinyu, na mazi a olive, na 
vingombe veni vakulivanga kusemuka, na vimanga veni vakulivanga kusemuka. 
Mukalinga eci ngeci mukalilongese kusingimika Shukulu Kalunga Njambi yeni 
simbu yoshe.  

24Nga mwela wakulemesela uje wanaangula Shukulu Kalunga uli kulyala manene 
na kwimbo lyeni, ngeci mutwaleko cavulikumi ku vije vyanamivezikisa Shukulu 
Kalunga, cooni mukalinga ngeci, 

25mukalandesa vije vyamulikumi, co mukambata vimbongo nakuvitwala ku 
mwela wakulemesela uje wanaangula Shukulu Kalunga.  

26Co mukalanda cuma coshe cimukashaka na vimbongo vije, nambe situ ya 
ngombe, nambe situ ya manga, nambe vinyu, nambe vyakunwa vyakulula, co 
mukavilila kuje ku mesho a Shukulu Kalunga Njambi yeni nakujolela, yeni na 
vavushoko vweni.  

27 “Kesi mukevale vaLevi vaje valinakukala mu vinganda vyeni, omwo vakevo 
kuvesi na mutambela nambe vushwana akati keni.  

28Kukuhwa kwa mwaka na mwaka wamucitatu mukanena cavulikumi ca ku 
vimbuto vyeni vyoshe vya mwaka uje, co mukavitulika mu vishete vyeni.  

29 Vyakulya evi vinapu vya vaLevi, omwo vakevo kuvesi na mutambela nambe 
vushwana akati keni, na vaka-kwija, na visiwa, na vifwile, vaje valinakukala mu 
vinganda vyeni. Co vakevo vakaija nakwambata vyoshe vivanajeneka. Mukalinga 
eci, ngeci Shukulu Kalunga Njambi yeni akamivezikise mu vyuma vyoshe 
vimukapanga na mavoko eni.  

Kwituluka mu Mashiko 15 

Mwaka wamucitanu na ivali 
(VaLe 25:1-7) 

1 “Kukuhwa kwa mwaka na mwaka wamucitanu na ivali mukasambesa makongo 
a vaje vakumwine vimbongo vyeni.  

2Eyi ikeyo ngila yakusambesa. Munu woshe nakumwisa vimbongo kuli mukwavo 
kaIsalele, napande kumusambesa ku likongo lije. Co ikeye kapandele kwihula lije 
likongo kuli uje munu nambe kuli ndolome yendi embwe, omwo vavenya 
Shukulu Kalunga nasambesa laja lije likongo.  

3Mukatambula lika vije vivanakumwine vaka-kwija, oloni kumwapandele 
kutambula vije vivakakumuna vandolome veni embwe. Mukavasambesavyo.  

4 “Mu lifuti lije, kumukakala umo wa ali vanu veni akapwe kautu embwe, omwo 
Shukulu Kalunga Njambi yeni akamivezikisa mu lifuti lije lyakamyana,  

5nga mwononoka lika ku lijwi lya Shukulu Kalunga Njambi yeni nakunyunga 
mashiko oshe awa njinamishiki ku litangwa lya lelo.  

6Co Shukulu Kalunga Njambi yeni akamivezikisa ngwe mwamikulaesele. 
Mukakumwisa vimbongo vyavingi ku mafuti amangi, oloni yeni kesi 
mukakumuneko embwe. Mukashwana mafuti amangi, oloni vakevo 
kuvakamishwana embwe.  

7 “Nga lifuti lije limukakala lyakamyana Shukulu Kalunga Njambi yeni, mukakala 
kavushoko keni kaIsalele akashaka kumukwasa, kesi mukavyane kumukwasa 
nambe kumuzivila cipululu embwe.  

8 Oloni, mukakala na mema ku mbunge, co mukamukumwisa vije vyanajeneka.  

9Kesi mukavyane kumukumwisa cuma cimo embwe, omwo mwaka wakumanesa 
makongo uli muyehi, kesi mukatave viyongola vyavivi vikakovele mu vimbunge 
vyeni. Nga mukavyana kumwana likongo, co akatambeka kuli Shukulu Kalunga 
omwo yeni, co mukakala na mulonga. 

10Mukavane ngoco na mbunge imo, omwo a cuma eci Shukulu Kalunga Njambi 
yeni akamivezikisa mu vipangi vyeni vyoshe na mu vyuma vyoshe vimukalinga.  

11Co njimishika ngwange mukakale na mema ku mbunge ali kautu, omwo mu 
lifuti kumwesi vaka-kuyanda na tuutu.  

Muvanapande kupangesela vinzinda 
(Kut 21:1-11) 

12 “Nga ndolome yove kaIsalele, wa munalume nambe wa munakazi, 
vamulandesa kuli yove ngeci apwe ndungo, napande akakupangele myaka itanu 
naumo. Co omo mwaka wamucitanu na ivali weta, ukamweca ngeci akaliile 
ngoco.  

13Omo mukamwecela kesi mukamwecele akaye mavoko-voko embwe.  

14Mukamwaneko ku vije vyanamivezikisa Shukulu Kalunga, vimanga, na 
vimbuto, na vinyu.  

15Mwanuke ngeci neni mwapwile mu vinzinda mu lifuti lya Ingito, co Shukulu 
Kalunga Njambi yeni wamikulile, mukemwo njinamishiki mashiko awa ku 
litangwa lya lelo.  

16 “Oloni nga uje ndungo kashaka kuya, amo ikeye wamizema yeni na naanga 
yeni, co ikeye ashaka kutumbama omwo ali mwamuvwa.  

17Co mukamutwale ku cikolo ca njuvo yeni, mukanone mumba mukamutive ku 
litwi lyendi ngeci akapwe ndungo yeni wa ku myaka yoshe, co mukalinga ngacije 
lalo kuli ndungo yeni wa munakazi.  

18 Kesi mukalinyenge omo mwecela vindungo veni ngoco, omwo vanamipangela 
myaka itanu na umo ngwe ku litambelo lya fweto ya ngamba wakupangesa. 
Mukalinga eci ngeci Shukulu Kalunga Njambi yeni akamivezikise mu vyoshe vije 
vimukalinga.  

Vingombe na vimanga vakulivanga kusemuka 

19 ”Mukaangunwina Shukulu Kalunga Njambi yeni va nkomba voshe va vingombe 
na vimanga vakulivanga kusemuka, kesi mukapangese cimuna umo nambe 
kuteula vimanga ava embwe.  

20A mwaka na mwaka yeni na naanga yeni mukalila situ ya vimuna ava ku mesho 
a Shukulu Kalunga ku mwela wakulemesela uje wanaangula Shukulu Kalunga 
Njambi yeni. 

21Oloni nga vimuna ava vakakala na kapenga, nambe vulema, nambe vupuputwa, 
nambe katengu kamo kakavi, co kesi mukavakombelele kuli Shukulu Kalunga 
Njambi yeni. 

22Mukalila situ ya vimuna va cifwa cangacije ku vinjuvo vyeni. Yeni voshe, nambe 
vaje vanajele nambe vaje kuvajelele, mukalya amo ngwe mumukali situ ya 
mbambi nambe ya mengo.  

23 Oloni kesi mukalye maninga avo, mukawetile asi ngwe mumuketila mema.  

Kwituluka mu Mashiko 16 

Ciwano ca Pasovala 
(Kut 12:1-20) 

1 “Mukanyunge ngonde ya Avive nakulisamba a Ciwano ca Pasovala kuli Shukulu 
Kalunga Njambi yeni, omwo mu ngonde ije vene ku vutsiki, mukemwo Shukulu 
Kalunga Njambi yeni wamitundisile mu Ingito.  

2Co mukakombelela n̄ombelo ya manga nambe ya ngombe kuli Shukulu Kalunga 
Njambi yeni ya Ciwano ca Pasovala ku mwela uje wakaangula Shukulu Kalunga 
Njambi yeni wakumulemesela.  

3Omo mukalya vyakulya vije, kesi mukalye makende akwaka musima embwe. A 
matangwa atanu na avali mukailya na makende akujeneka musima. 

Mukawatumbula ngweni makende a tuyando omwo mwatundile mu Ingito 
lumbisi. Simbu yoshe yakuyoya kweni mukanuka litangwa lije mwatundile mu 
lifuti lya Ingito, lifuti lije lya tuyando.  

4A matangwa atanu na avali mu lifuti lyeni mu vinjuvo vyeni, kesi mukakale 
musima. Co situ ya cimuna uje mukakombelela a litangwa lyakulivanga ku 
cingwezi, kesi mukaisezeo, munapande kuyilya vutsiki vuje vene.  

5 “Kesi mukakombelele cimuna wa Ciwano ca Pasovala mu limbo lyoshe-ilyoshe 
lije lyakamyana Shukulu Kalunga Njambi yeni,  

6kuvanga lika ku mwela uje wakaangula Shukulu Kalunga Njambi yeni 
wakumulemesela. Kukekwo mukakombelela n̄ombelo ya Ciwano ca Pasovala ku 
cingwezi akulauka kwa litangwa a simbu ije mwatundile nayo mu Ingito.  

7Co mukoca ije situ nakuyilila mu mwela uje wakaangula Shukulu Kalunga 
Njambi yeni wakumulemesela, co alikaki mukeluke ku membo eni.  

8 A matangwa atanu na limo mukalya makende akujeneka musima, co a litangwa 
lyamucitanu na avali mukalikungulula nakulemesa Shukulu Kalunga Njambi yeni. 
Co kesi mukapange vipangi a litangwa lije.  

Ciwano ca Kuteja 
(Kut 34:22; VaLe 23:15-21) 

9 “Mukalava visimano vitanu na vivali kutunda a simbu ije mushangumuka kuteja 
vimbuto. 

10Asinoni mukanyunga Ciwano ca Kuteja mukusingimika Shukulu Kalunga 
Njambi yeni. Mukamwane mulambu weni wa n̄ombelo ya cizango ngwe ku 
vivezikiso vije vyakamivezikisa Shukulu Kalunga Njambi yeni.  

11Co mukajolela ku mesho a Shukulu Kalunga Njambi yeni, yeni na vana veni va 
vanalume, na ava va vanakazi, na vangamba veni va vanalume, na ava va 
vanakazi, na vaLevi vaje mulinakukala navo, na vaka-kwija, na visiwa, na vifwile 
vaje valinakukala akati keni. Mukalingila eci ku mwela uje wakaangula Shukulu 
Kalunga wakumulemesela.  

12 Mukanuke ngeci neni mwapwile mu vinzinda mu lifuti lya Ingito, co 
mukanyanyame nakunyunga vizilika evi.  

Ciwano ca Mapapela 
(VaLe 23:33-43) 

13 “Mukanyunga Ciwano ca Mapapela a matangwa atanu na avali omo 
mukongulula vimbuto vyeni vya ku lijungwilo, na vinyu vyeni vyakukamuna.  

14Mukajolela a ciwano ceni, yeni na vana veni va vanalume, na ava va vanakazi, 
na vangamba veni va vanalume, na ava va vanakazi, na vaLevi, na vaka-kwija, na 
visiwa, na vifwile vaje valinakukala akati keni.  

15 A matangwa atanu na avali mukanyunga ciwano kuli Shukulu Kalunga Njambi 
yeni ku mwela uje wakaangula wakumulemesela, omwo Shukulu Kalunga Njambi 
yeni akamivezikisa a kuteja kweni na a vipangi vyoshe mukapanga na mavoko 
eni, co muvavoshe mukajolela amolika.  

16 “Vanalume voshe va ku muyati weni vakalikungulwile ku mesho a Shukulu 
Kalunga Njambi yeni visimbu vitatu a mwaka ku mwela uje waakangula Shukulu 
Kalunga wakumulemesela, vakalikungulwile ku Ciwano ca Pasovala, na ku 
Ciwano ca Kuteja, na ku Ciwano ca Mapapela. Co vakanene mulambu.  

17Munu na munu akaane ngwe mwanasela, ngwe ku vivezikiso vije 
vyanamuvezikisa navyo Shukulu Kalunga Njambi yendi.  

Vingila vya a kusompa 

18 “Mukemika maako na vamyata mu membo eni oshe aje akamyana Shukulu 
Kalunga Njambi yeni ngwe ku miyati yeni. Vanalume ava vakasompa vanu mu 
vushunga.  

19 Vakevo vanapande kusompa mu vushunga, kesi vamwese kahangu 
mukusompa kwavo. Co kuvapandele kutambula lizika-kanwa, omwo lizika-
kanwa lizivalesa mesho a vaka-mana nakwingika majwi a vaka-vushunga.  

20Simbu yoshe mukapwe vaka-kusompa mwamuvwa, ngeci mukayoye, 
nakushwana lifuti lije lyakamyana Shukulu Kalunga Njambi yeni.  

21 ”Kesi mukashimbikile manda ya citi ca Ashela njambi wa munakazi kumukulo 
wa mutula wa Shukulu Kalunga Njambi yeni.  

22 Co kesi mukalishimbikile manda ya limanya lyakulemesela kamponya, omwo 
Shukulu Kalunga wazinda evi.  

Kwituluka mu Mashiko 17 

1 “Kesi mukakombelele kuli Shukulu Kalunga Njambi yeni ngombe nambe manga 
uje ali na kapenga, omwo vyuma vyangacije vyapwa vya vunyengwe ku mesho a 
Shukulu Kalunga Njambi yeni.  

2 “Nga mukaziva mu nganda yeni imo munalume umo nambe munakazi umo 
nalingi cuma cacivi ku mesho a Shukulu Kalunga Njambi yeni, nakupokola 
cikumiiyo cendi,  

3 akulemesa nakupangela vinjambi veka, nambe kulemesa litangwa, nambe 
ngonde, nambe vingongonosi, vije vyanavindika Shukulu Kalunga,  

4nga mukaziva vukaleo vwangacije, co mukehwisise mwamuvwa. Co kengeni nga 
cuma eci ca vunyengwe vanacilingi mu Isalele,  

5co mukatwale uje munu anja ya nganda nambe munalume nambe munakazi, 
nakumutsiya na mamanya.  

6Nameme ngoco, mukamutsiye nga kuli vakaleo vavali nambe vatatu. Co ikeye 
kuvapandele kumutsiya nga kuli mukaleo umolika embwe.  

7 Vakeleo vakalivange kumwasha mamanya, asinoni vanu voshe vakamwashe 
mamanya uje munu nakumutsiya. Co mu ngila eyi mukatundisa vuvi akati keni.  

8 “Nga milonga imo ikakaluwa akuyisompa ngeci mwa milonga yakuyongwela 
munu nga ikeye natsi ku monde nambe vanalingi wakutsiya na cintulu, nambe 
milonga yakuvulumuna munu a muvila, nambe n̄anda yakulipangela vushwana. 
Omo vanalingi evi, co mukaya ku mwela uje wakaangula Shukulu Kalunga Njambi 
yeni wakumulemesela.  

9Asinoni mukambulula uje mulonga kuli muka-kukombelela wa ku naanga ya 
Levi na kuli lyaako uje akakalako matangwa aje, mukavehula, co vakevo 
vakamileka nguli yakuteta mulonga. 

10Mukalinga ngwe muvakamileka a n̄anda ije ku mwela wakaangula Shukulu 
Kalunga Njambi yeni, co mukanyanyama akulinga mwoshe muje 
muvakaminangula.  

11Co mukatava kusompa kwavo, ngeci mukavangeye vilongesa vyavo mwoshe 
muje muvinapu.  

12Nga munu umo ajeneka kwononoka kuli muka-kukombelela uje muka-
kupangela Shukulu Kalunga Njambi yeni, nambe kuli lyaako, co uje munu 
vakamutsiye, ngeci mukatundise vuje vuvi mu Isalele mwoshe.  

13Co vanu voshe omo vakazivako, co vakakala na lyova kuvakalingi lalo cuma 
cakufwa ngacije nakwamuka.  

Cifwa ca mwene ivakaangula 

14 ”Omo muketa mu lifuti lije lyakamyana Shukulu Kalunga Njambi yeni 
kulishwana nakukalamo, asinoni mukayongola kukala na mwene ngwe miyati 
yoshe vaje vanamizengeleka.  

15Mwa vushunga uje munu imukaangula kupwa mwene, kuvanga akapwe uje 
yakaangula Shukulu Kalunga Njambi yeni. Ikeye akapwe umo wa ali vandolome 
veni vene, co kesi mukapwise muka-kwija mwene yeni embwe.  

16 Oloni mwene kapandele kukala na tuvalu vavangi-vangi va nzita yendi embwe, 
nambe kutuma vanu ku Ingito nakukalanda tuvalu embwe, omwo Shukulu 
Kalunga wendekele ngeci kesi vakelukileko kuje.  

17 Co mwene kesi akakale na vanakazi vavangi embwe, kutewa mbunge yendi 
ikatanguka kuli Shukulu Kalunga, nambe kesi akalitumisile ikeye vavenya siliva 
na ngolinde.  

18Omo akatumbama a litanda lyendi lya vumwene, co akalisonekele ikeye 
vavenya livulu lya mashiko a Njambi awa na vilongesa vyakutunda mu livulu 
livanatulika vaka-kukombelela va ku naanga ya Levi. 

19Ngecivene, uje mwene akakale na lije livulu nakulavamo matangwa oshe 
akuyoya kwendi, co akalilongese kukomoka Shukulu Kalunga Njambi yendi, 
nakunyunga mwamuvwa majwi oshe a lishiko eli na vizilika evi nakuvilinga,  

20kutewa mbunge yendi ikalyalesa akati ka vandolome vendi vaIsalele 
nakupokola mashiko a Shukulu Kalunga mukulinga nevi nevi. Asinoni akashwana 
myaka yaingi, co vatekulwila vendi vakashwana Isalele ku visemwa vyavingi.  

Kwituluka mu Mashiko 18 

Mitambela yakwana vaka-kukombelela va ku naanga ya Levi 

1 “Muyati wa vaka-kukombelela vaje va ku naanga ya Levi kuvakakala na 
mutambela nambe vushwana mu lifuti lya vaIsalele. Vakevo vakayoyela lika a 
vin̄ombelo na milambu vije vakanene vanu kuli Shukulu Kalunga.  

2 Kuvakakala na vushwana akati ka vandolome vavo embwe. Shukulu Kalunga 
ikeye vushwana vwavo ngwe mwavakulaesele.  

3 “Evi vikevyo vaka-kukombelela vakatambula kuli vanu vaje vakakombelela 
ngombe nambe manga, vakavaane lyehe, na vimbange, na lifu,  

4Co mukavane vimbuto vyakulivanga, na vinyu vyeni vyaviha, na mazi a olive, na 
maka a vimanga aje akulivanga kuteula.  

5Evi vyoshe akavilinga omwo Shukulu Kalunga Njambi yeni waangwile vaLevi na 
vatekulwila vavo mu miyati yeni yoshe ngeci vakemane nakupanga mu lizina lya 
Shukulu Kalunga simbu yoshe.  

6 “KaLevi woshe uje ashaka nasa kutunda mu nganda yoshe-iyoshe ya mu Isalele 
nakwija ku mwela uje waakangula Shukulu Kalunga wakumulemesela,  

7co akapange mu lizina lya Shukulu Kalunga Njambi yendi, ngwe muvakalingi 
vandolome vendi vaLevi vaje vakemana ku mesho a Shukulu Kalunga nakupanga 
vipangi.  

8Akakale na vyakulya vyakupwisa amo na vakwavo vaLevi, co napande kutulika 
vije vyoshe vikatunda ku naanga yendi.  

Mosesa anangula vaIsalele a vingila vyavivi vya vanu vali mu lifuti lije 

9 “Omo mukakovela mu lifuti lije lyakamyana Shukulu Kalunga Njambi yeni, kesi 
mukatembunwine vilinga vya vunyengwe vya miyati ya muje mumukakala.  

10Kesi mukakombelele vana veni va vanalume, nambe va vanakazi kupwa 
n̄ombelo embwe. Co vanu veni kesi vakapwe vaka-kutaa, nambe vakakulaele 
viyovo, nambe vakapwe valozi,  

11 nambe vakakulaele mikalo, nambe vakapwe vaka-kwendeka na minzinzime ya 
vatsi.  

12Woshe uje akalinga vyuma evi akapwa wa vunyengwe kuli Shukulu Kalunga, 
omwo a vyuma evi vya vunyengwe akeo Shukulu Kalunga Njambi yeni 
alinakushekela miyati ije kuvatundisa mu lifuti omo yeni mulinakuya kulutwe.  

13 Mukapwe vakulumbunuka ku mesho a Shukulu Kalunga Njambi yeni.” 

Cikulaeso cakutuma muka-kwimanena 

14Asinoni Mosesa wendekele ngwendi, “Mu lifuti lije muli kuyehi nakulishwana, 
vanu vamwo vakakavangeya vaka-kutaa vingombo vya litokwela na vaka-
kukulaela viyovo. Oloni Shukulu Kalunga Njambi yeni kakashaka yeni mukalinge 
evi.  

15 Shukulu Kalunga Njambi yeni akamitumina muka-kwimanena ngwe yange 
wakutunda akati keni vavenya, co mukamwononoka.  

16 “A litangwa lije mwakungulukilile ku Munkinda wa Sinai, yeni mwanjilombele 
ngweni, ‘Kesi tuzive lalo lijwi lya Shukulu Kalunga Njambi yetu endeka, nambe 
kumona tuhya twa vumpau vwa ku mesho endi embwe, kutewa tutsa.’  

17Ngecivene, Shukulu Kalunga wendekele kuli yange ngwendi, ‘Omu 
muvanendeka munapu mwamuvwa.  

18Njikavatumina muka-kwimanena wakufwa ngwe yove wakutunda akati kavo 
vene. Co njikamuleka evi akendeka, co ikeye akaleka vanu vyuma vyoshe 
vinjikamushika.  

19 Cooni woshe uje akavyana kutolilila ku majwi ange, aje akendeka mu lizina 
lyange, co yange vavenya njikamuhisa omwo navyana kwononoka muka-
kwimanena wange.  

20Oloni nga muka-kwimanena uje akomukwa nakwendeka lijwi limo mu lizina 
lyange lije kunjamushikile kulyendeka, nambe akendeka mu lizina lya vinjambi 
veka, co muka-kwimanena uje akatse vene.’  

21 “Co nga mukalyendekesa mu vimbunge vyeni ngweni, ‘Akajo tukazivukila lijwi 
lije lyendeka muka-kwimanena ngwetu linatundu kuli Shukulu Kalunga? ‘ 

22Omo muka-kwimanena endeka mu lizina lya Shukulu Kalunga, nga cije cuma 
alinakwendeka kuvacilingile nambe kucasholokele, co cuma cije kesi Shukulu 
Kalunga nacendeka. Co uje muka-kwimanena nendeka nakwamuka, kesi 
mukamuzivile lyova embwe.  

Kwituluka mu Mashiko 19 

Vinganda mwakutewela 
(Kul 35:9-28; Yos 20:1-9) 

1 “Omo Shukulu Kalunga Njambi yeni akanyongesa miyati ya vanu vaje vali mu 
lifuti lije lyakamyana Shukulu Kalunga Njambi yeni, omo mukavashekamo 
nakukala mu vinganda vyavo na mu vinjuvo vyavo,  

2co mukalyangunwina vinganda vitatu vyakutewela mu lifuti lije Shukulu 
Kalunga Njambi yeni akamyanalyo kulishwana.  

3Co mukateta lifuti mu mitambela itatu nakuvwaesa vitapalo, ngeci uje munu 
natsii mukwavo na cintulu ase kutewela ku vinganda vije ngeci 
vakamunyungilemo.  

4Eli likelyo lishiko lya ali munu uje atsiya mukwavo. Nga munu atsiya mukwavo 
na cintulu, uje kesi citozi cendi, co ikeye akatewele ku nganda yoshe-iyoshe ya 
vinganda vije ngeci akakale mwamuvwa.  

5Ngwe omwo vanu vavali vaya mu shwata amolika nakucava vitale, co nga umo 
wa ali vakevo ashinja muti, co njaviti isokokela mukwavo, co mukwavo atsa, uje 
munu akatewele ku nganda imo ya vije vinganda vitatu ngeci akakale 
mwamuvwa.  

6Nga ije nganda ili kulyala manene, co nga uje munu alinakumukava mukulinga 
shambandinga nendi amukwata, amutsiya, oloni uje munu kapandele kutsa 
omwo kapwile citozi cendi.  

7Ngecivene, njamishiki ngwange mukalyangunwine vinganda vitatu vyakutewela.  

8 “Nga Shukulu Kalunga Njambi yeni akaamesa lifuti lyeni ngwe mwalisingile na 
vakukulwila veni, nakumyana lifuti lyoshe lyavakulaesele,  

9co mukaangwilako lalo vinganda vyeka vitatu vyakutewela. Ikeye 
akamyamesela lifuti eli nga mukanyunga mashiko awa oshe njinamishikawo ku 
litangwa lya lelo, nakuzema Shukulu Kalunga Njambi yeni nakwenda mu vingila 
vyendi.  

10Lingeni ngeci, kutewa maninga a mulonga kesi vakaetile mu lifuti lyeni, lije 
Shukulu Kalunga Njambi yeni alinakumyanalyo kulishwana, ngeci kesi mukakale 
na mulonga wakwitila maninga.  

11 “Oloni nga munu azinda mukwavo nakumuvandamena, co amukatukila 
nakumupupa ngeci atse, co atewela ku nganda imo ngeci vakamunyunge,  

12co vakulunu va nganda yendi vakatume kukamushaka kuje ngeci vakamwane 
ku mavoko a muka-kulinga shambandinga vakamutsiye.  

13Kesi mukamuzivile mema ku mbunge embwe. Munapande kutundisa vuvi 
vwakwitila maninga a mulonga mu Isalele, ngeci mukakale mwamuvwa.  

Vinginga vyalaja 

14 ”Kesi mukashwenyese nginga ya vushwana vwa mukweni, ije ivemikile 
vakukulwila veni mu lifuti lije lyakamyana Shukulu Kalunga Njambi yeni 
kulishwana.  

Mashiko a vakaleo 

15 ”Kucitava ngeci munu vamwane mulonga a vukaleo vwa munu umolika 
embwe, kunapande kukale vukaleo vwa vanu vavali nambe vatatu, ngeci uje 
munu vamwane mulonga. 

16Nga munu umo akakutiiya mukwavo mulonga wa makuli,  

17muvuvali vwavo vakemane ku mesho a Shukulu Kalunga ku mwela uje 
wakumulemesela, co vakavasompe kuli vaka-kukombelela, na maako vaje 
vakakalako a simbu ije.  

18Co vaje maako vakehwisise mwamuvwa mulonga, nga uje munu mwa 
vushunga nakutiiya mukwavo kaIsalele vya makuli, 

19co mukamulinge ngwe muje mwanesi kulingile ndolome yendi. Co mu ngila eyi 
mukatundisa vuvi ovu akati keni.  

20Omo vanu voshe vakaziva vije vinalingiwa, co vakakala na lyova, naumo wai 
lalo akalinga cuma ca cifwa cangacije.  

21 Co a mulonga wa cifwa cangacije kesi mukamuzivile mema ku mbunge embwe, 
cihiso cendi cinapande kupwa mwonyo na mwonyo, lisho na lisho, liyo na liyo, 
livoko na livoko, lindi na lindi.  

Kwituluka mu Mashiko 20 

Mashiko aa nzita 

1 “Omo mukaya ku nzita nakulwa na vitozi veni, mukamona, matemba avo, na 
tuvalu twavo, na nzita yakama kutuvakana yeni, oloni kesi mukavazivile lyova 
embwe, omwo Shukulu Kalunga Njambi yeni uje wamitundisile mu Ingito, ali 
amo neni.  

2Omo yeni kanda mucishangumuke kulwa, muka-kukombelela akaije kulutwe 
lweni nakwendeka ku mashwalale. Ikeye akendeka ngwendi,  

3’ Tolilileni yeni vaIsalele! Ku litangwa lya lelo mulinakuya ku nzita. Kesi muzive 
lyova lya vitozi veni, nambe mulijujukile mu vimbunge vyeni, nambe kuvupuka,  

4omwo Shukulu Kalunga Njambi yeni alinakuya neni, nakumilwila ku vitozi veni.’  

5 “Asinoni vamyata vakendeka kuli vanu nakuvehula ngwavo, ‘Kuli munu umo 
kuno natungu njuvo yendi, oloni ikeye kaikundikile ndi? Nga kwali, co eluke 
kwimbo, kutewa vakamutsiila mu nzita, munu weka akakundika ije njuvo yendi.  

6Kuli munu umo kuno nakunu citungu ca mikolovozi ya vushuka vwa vinyu, oloni 
kanda acilye vushuka vwamwo? Nga kwali, co eluke kwimbo, kutewa 
vakamutsiila mu nzita, co munu weka akalya vushuka vwamwo.  

7Kuli munu umo kuno nendekeya munakazi ikeye kanda ete? Nga kwali, co eluke 
kwimbo, kutewa vakamutsiila mu nzita, co munu weka akambata uje munakazi 
yanendekeya.’  

8 “Co vamyata vakendeka lalo kuli vaje vanu ngwavo, ‘Kuli munu umo kuno uje 
wapwa muka-munjunju na lyova? Nga kwali, co eluke kwimbo, kutewa akajajesa 
vakwavo.’  

9Co omo vamyata vanamanesa kwendeka kuli mashwalale, co vakaangula 
vantwama ku munga imo na imo.  

10”Omo muketa kuyehi na nganda ije mukashaka kulwa nayo, co akulivanga 
mukaane vanu vamwo simbu yakuliita.  

11Nga vakevo vakamishokolwela vikolo nakuliita, co voshe vakapwe vinzinda 
veni vakumipangela.  

12Oloni nga vanu vaije nganda shavo kuliita, vakevo vashaka kulwa neni, co 
mukazengeleka ije nganda na mashwalale veni.  

13Co omo Shukulu Kalunga Njambi yeni akakundika ije nganda mu mavoko eni, 
co mukatsiya vanalume voshe valimo. 

14Oloni vanakazi, na vanike, na vimuna, na vyuma vyoshe vya vitozi veni vije vili 
mu nganda mukavyambata kupwa vyuma vyakupukula. Mukavwaelela navyo 
omwo Shukulu Kalunga Njambi yeni namyanavyo.  

15Omu mukemwo mumukalinga na vinganda vyoshe vije vya ku mafuti a kulyala 
manene neni.  

16 “Oloni omo mukafungulula vinganda mu lifuti lije Shukulu Kalunga Njambi 
yeni akamyanalyo, co kesi mukasezemo cuma cimo cakuyoya.  

17Oloni mukavanyongesa voshe njwa! VaHiti, na vaAmoli, na vaKanana, na 
vaPelezi, na vaHivi, na vaNjevushi mukavanyongesa voshe, ngwe mwanamishiki 
Shukulu Kalunga Njambi yeni,  

18ngeci kesi vakamilongese kulinga vyuma vya vunyengwe vije vivakalingi 
vakevo mukulemesa vinjambi vavo, kutewa mukavulumuna kuli Shukulu 
Kalunga Njambi yeni.  

19 “Omo mukafungulula nganda, kesi mukashinje miti ya vushuka vwamwo 
embwe, nameme mukalwilamo simbu yakama manene. Co mukalya vushuka, 
oloni kesi mukazilise miti, omwo miti kesi ikeyo vitozi veni embwe.  

20Co mwasa kushinja miti yeka nakuyipangesa ndendelo yakulondela civumbe ca 
nganda ije mulinakulwa nayo noo munayifungulula.  

Kwituluka mu Mashiko 21 

Monde ya vukaleo vwavuvwa 

1 “Nga mukawana munu umo vanamutsiila mu shwata mu lifuti lije lyakamyana 
Shukulu Kalunga Njambi yeni, co yeni kumuzivuka uje namutsii,  

2co vantwama veni na maako vakaya nakweseka nunda, kutunda ku mwela uje 
vanawana civimbi nakweta ku nganda na nganda ije ili muyehi na uje ivanatsii.  

3Asinoni vantwama va nganda ije ili kuyehi kuje vanawana civimbi vakaangula 
muna ngombe wa lwavo uje kanda vapangese nambe kumulemeka mandauluwa.  

4Co vakamushelumwise ku ngenge ya muna ndonga uje kesi kuma mema muje 
kanda valimemo nambe kukunamo vimbuto, co vakamupokole mukoshi kuje.  

5Co vaLevi vaka-kukombelela, navo vakashwenyeko, omwo Shukulu Kalunga 
Njambi yeni wavaangwile kumupangela nakwambulula vivezikiso mu lizina 
lyendi, co lalo nakukanda lwozi nakuvatula vin̄anda vyoshe.  

6Asinoni voshe vantwama vanatundu ku nganda ije ili kuyehi kuje vanawanene 
civimbi vakajwelele mavoko avo akamwa ya uje muna ngombe wa lwavo uje 
vanapokwele mukoshi.  

7Vakendeke ngwavo, ‘Kesi yetu tunatsii ou munu embwe, co kutuzivuka ou 
nacilingi.  

8Ove Shukulu Kalunga, sambesa vanu vove va Isalele, vaje vawakulile ku Ingito. 
Vasambese, co kesi uvahise a kutsa kwa munu ou kakele na mulonga.’ 

9Ngecivene, akulinga vyakushungama vije vyashaka Shukulu Kalunga, co 
kumukakala na mulonga wa a kutsa oku embwe, mukatundisa vuvi vwa cifwa eci 
mukati keni.  

Vanakazi vaje vavanafungulula mu nzita 

10”Omo mukaya nakulwa nzita na vitozi veni, co Shukulu Kalunga Njambi yeni 
akavakundika mu mavoko eni,  

11co nga munu umo akati keni akamona munakazi wamuvwa akati kavo, co ikeye 
amushaka ngeci apwe munakazi wendi,  

12co amutwale ku njuvo yendi, co uje munakazi akaliteule mutwe wendi, 
nakulilenga vyala vyendi,  

13akashulule vuzalo vwa vunzinda nakuzala vuzalo vweka. Co akakale ngonde 
yoshe yamutunu a vusiwa vwa visemi vyendi. Co munima yevi asinoni 
akamwambata.  

14Cooni kulutwe nga kamushaka, co akamwecele aliile ngoco, co kesi 
akamupangese ngwe ndungo nambe kumulandesa embwe, omwo ikeye 
namuviisa.  

Vushwana vwa va ntwatwa 

15 “Nga munalume ali na vanakazi vendi vavali, umo wawana vulo, mukwavo 
kawanene vulo, co voshe vakita nendi vana va vanalume. Oloni nga uje munendi 
wa ntwatwa kesi wa uje munakazi wawana vulo,  

16co a litangwa lije akapangela vufuko vwendi akati ka vana vendi, kesi akapwise 
mwana wa uje munakazi wawana vulo kutambula vushwana vuje vwapandele 
kupwa vwa munendi wa ntwatwa embwe.  

17Oloni akaane matambelo avali a vufuko vwendi kuli uje munendi wa munalume 
wa ntwatwa, nameme kesi ikeye mwana wa kuli munakazi uje wawana vulo. 
Munalume ou napande kutava munendi wa ntwatwa nakumwana vushwana vwa 
vu ntwatwa vuje vunapu vwendi.  

Mwana wakujeneka kwononoka visemi 

18 “Nga munu ali na mwana wa munalume muka-kalewilizi na likamba, mwana 
wakujeneka kwononoka visemi vendi, nameme vamunyanyamesa ikeye 
kavatolilila,  

19visemi vendi vakamutwale kuli vakulunu va muje mu nganda muvakala ngeci 
vakamusompe.  

20Co vakevo vakaleke vakulunu ngwavo, ‘Ou munetu muka-kalewilizi, co lalo 
wakala na likamba, kesi kutwononoka, co ikeye muka-kupenda nakuviisa 
vimbongo.’  

21Co vanalume voshe va muje mu nganda vakamwashe mamanya nakumutsiya, 
co yeni mukatundisa vuvi vwa cifwa eci akati keni. Vanu voshe va mu Isalele 
vakaziva evi vivanalingi, co vakakala na lyova.  

Mashiko akuliseza-seza 

22 “Nga munu vanamutsii a mulonga wanalingi, co muvila wendi vakawushukike 
a muti,  

23co uje muvila kuwapandele kulala aje vutsiki vwoshe embwe. Vanapande 
kuutsinda a litangwa lije vene, omwo muvila wakushukika a muti unena cisingo 
ca Njambi a lifuti. Tsindeni uje muvila ngeci kesi mukajwalese mu lifuti lije 
lyakamyana Shukulu Kalunga Njambi yeni.  

Kwituluka mu Mashiko 22 

1 “Nga munu akamona ngombe nambe manga wa mukwavo kaIsalele nazimbala, 
kesi akamwecelele ngoco embwe, akamwilwise kuli vavenyaye.  

2Oloni nga vavenyaye wakala kulyala nendi, nambe kazivuka vavenyaye, co 
akatwale uje cimuna kwimbo lyendi akakaleko noo vavenyaye akaija 
nakumushakezeka, co akamwaneye.  

3Co akalinge cuma cimo nga awana cimulu, nambe vuzalo, nambe vyuma vyoshe 
vije vyanazimbalesa mukwavo kaIsalele. Co nga avyalula aviilwise kuli 
vavenyavyo.  

4 ”Co nga munu amona cimulu nambe ngombe wa mukwavo kaIsalele nawila mu 
ngila, kesi akamwecelele ngoco embwe, amukwase ngeci amwindwileye.  

5 “Vanakazi kesi vakazale vuzalo vwa vanalume, nambe vanalume lalo kesi 
vakazale vuzalo vwa vanakazi, omwo Shukulu Kalunga Njambi yeni wazinda 
woshe alinga cuma cangacije ca vunyengwe.  

6 “Nga ukawana lishwa lya kazila ku muti, nambe asi, na vaina vanavutamena a 
mavunda, nambe a vana vendi, kesi ukambatele kumo vana na vaina.  

7Ukambatao lika vana va tuzila, oloni ukecela vaina, ngeci ukakale mwamuvwa 
ano asi simbu yakama.  

8 “Omo mukatunga njuvo yaiha, co mukakako civumbe cacihi cakuzengeleka 
akamwa ya njuvo, kutewa mukakala na mulonga nga munu akandumukao na 
kutsa.  

9 “Kesi mukakune miyati ivali ya vimbuto mu citungu ceni ca mikolovozi ya 
vushuka vwa vinyu. Nga mukalingamo, co mukonwa mikolovozi ya vushuka vwa 
vinyu amo na vimbuto vikwavo vije mukakuna.  

10”Kesi mukalimise ngombe na cimulu amolika nakuvakutiiya ku mandauluwa 
imolika embwe.  

11 ”Kesi mukazale vuzalo vwakulikumbasana amolika na maka a manga na linyu 
embwe.  

12 ”Mukatongela vinzombo ku mitambela iwana ya vuzalo vweni.  

Mashiko akunyunga vulo 

13 “Nga munalume akambata mumbanda, co kulutwe oni amuvyana,  

14ngecivene, akatenguluka nakumukutiiya vyuma vya makuli, co akendeka 
ngwendi, ‘Omo njamwambatele kunjamuwanene ngeci ikeye napu mumbanda 
wa kulimona na munalume embwe.’  

15 “Nga eci vakacilinga, co vaje visemi va uje mumbanda vakambate vizivukiso 
vya vukaleo kuli vakulunu vaje vali mu nganda.  

16Co ishe ya uje mumbanda akendeke kuli vakevo ngwendi, ‘Yange 
njashombwesele munange kuli ou munalume, co ololo ikeye namuvyana. 

17Co ikeye natenguluka kwendeka makuli ngwendi ikeye kapwile mumbanda uje 
kanda alimone na munalume omo wamwambatele. Oloni vukaleo vwa munange 
ovu, omwo ikeye kalimwene na munalume.’ Co nanga ya vushombolwa vwendi 
vakaijangumwine ku mesho a vakulunu.  

18Co vaje vakulunu va nganda ije vakakwate uje munalume nakumupupa.  

19Co vakevo lalo vakamufwetese mavundungulu a siliva 100 nakwana aje 
mavundungulu kuli ishe ya uje mumbanda, omwo uje munalume nazivisa 
shwamwa uje mumbanda wa kaIsalele. Nameme ngoco, ikeye akatwaleo kupwa 
munakazi wendi vene, co uje munalume kakasa kumukondola noo kutsa.  

20”Oloni nga eyi n̄anda ikapwa ya vushunga, kuyesi na vukaleo vwakumwesa 
ngeci kuma uje mumbanda kalimwene na munalume,  

21asinoni uje mumbanda vakamutwala ku cikolo ca njuvo ya ishe. Vanalume va 
muje mu nganda vakamwasheleko mamanya nakumutsiya, omwo ikeye nalingi 
cuma cacivi manene ca shwamwa akati ka vanu va Isalele akulimona na 
munalume omo ikeye kanda ashomboke, ali ku njuvo ya ishe. Mu ngila eyi 
mukatundisa vuvi ovu mu Isalele.  

22 “Nga munalume vanamukwata na munakazi wa mukwavo, co muvuvali vwavo 
vakavatsiye. Mu ngila eyi mukatundisa vuvi ovu mu Isalele.  

23 “Nga munalume vamukwata mu nganda na mumbanda uje vanendekeya laja 
kuli munalume weka,  

24co vakavatuwise anja ya nganda vakavashe mamanya nakuvatsiya. Uje 
mumbanda akatsila omwo yakwonwa kusana vaka-kumwamena muje mu 
nganda, co munalume akatsa omwo ikeye naviisa mumbanda uje vanendekeya 
laja. Mu ngila eyi mukatundisa vuvi akati keni.  

25 “Oloni nga munalume ali mu shwata, co aliwana na mumbanda uje 
vanendekeya laja kuli munalume weka, co uje munalume amuwisa nakulinga 
nendi vuvi, co a n̄anda eyi vakatsiye lika munalume.  

26Kesi vakalinge cuma cimo kuli uje mumbanda embwe, omwo ikeye kalingile 
vuvi vuje vwanapande kutsila. Co n̄anda eyi inalifu ngwe omo munalume 
akatukila kulwisa mukwavo nakumutsiya.  

27Omwo uje munalume wawanene uje mumbanda wakwendekeya mu shwata, co 
nameme uje mumbanda watambekele ngeci vakumukwase, oloni naumo wai 
wakeleko nakumukwasa.  

28 “Nga munalume awana mumbanda uje kanda alimone na munalume ikeye kesi 
wakwendekeya, co amukwata nakulinga nendi vuvi, co vavawana,  

29 uje munalume akafwetele ishe ya uje mumbanda mavundungulu a siliva 
makumi atanu. Co ikeye akapwe munakazi wendi, omwo namuviisa. Kakasa lalo 
kumukondola noo kutsa.  

30 ”Munu kesi akambate umo munakazi wa ishe nakulinga nendi vuvi embwe.  

Kwituluka mu Mashiko 23 

Vanu vaje kuvatavesele kukala mu cikungulukilo ca vanu va Shukulu Kalunga 

1 “Kukwesi munalume wakushimwa akakovele mu mbunga ya vanu va Njambi 
embwe.  

2 “Kukwesi mwana wa mu vukwizi nambe mutekulwila wendi, nameme wa ku 
cisemwa camulikumi vakamupandakane ku vanu va Shukulu Kalunga embwe.  

3 “Kukwesi kaAmoni, nambe kaMowavi, nambe mutekulwila wavo umo, nameme 
wa ku cisemwa camulikumi, vakamupandakane ku vanu va Shukulu Kalunga.  

4 Omwo vavyanene kumyanako vyakulya na mema mu vungenzi vweni 
vwakutunda ku Ingito. Co lalo valanyele Mbalame muna Mbeole, uje watundile 
ku nganda ya Petole mu Mesopotamya, nakumisinga.  

5Nameme ngoco Shukulu Kalunga Njambi yeni katolililile kuli Mbalame, oloni 
watengulwile cisingo kucipwisa civezikiso, omwo Shukulu Kalunga Njambi yeni 
wamizemene.  

6Kesi mukalizivasane navo nambe kulikwata navo vusamba matangwa eni oshe a 
kulutwe.  

7 “Kesi mukashaule vaEndome omwo vakevo vapwa vandolome veni. Co kesi 
mukashaule lalo vaka-Ingito embwe, omwo mwapwile mu vaka-kwija mu lifuti 
lyavo.  

8Vatekulwila vavo va mu cisemwa camucitatu vakasa kuvapandakana ku vanu va 
Shukulu Kalunga.  

Kujelesa cilombo ca mashwalale 

9 “Omo muli mu cilombo a simbu ya nzita, mukalitenga ku cuma coshe cije 
cakujeneka kujela.  

10Nga munalume umo kajelele omwo nalituwisila ngoco mbuto yendi a simbu ya 
vutsiki, co akaye anja ya cilombo akakale kuje.  

11Co ku cingwezi akajwele, co omo litangwa litoka akeluke lalo mu cilombo.  

12 “Munapande kukala na mutambela umo wa mushondo anja ya cilombo kuje 
mwasa kuyako omo mushaka kuya nakutundisa mazilo ali mwimo.  

13Mukambate citi cakupangesa, ngecivene, omo mukatumbama asi nakutundisa 
vyuma vili mwimo, co mukainda citeke nakuvishitika.  

14Mu ngila eyi mukanyunga cilombo ceni cikapwe cakujela, omwo Shukulu 
Kalunga Njambi yeni ali amo neni mu cilombo ceni mukuminyunga ngeci 
mukafungulule vitozi veni. Kesi mulinge cuma cimo ca vunyengwe cije 
cikaluvalesa Shukulu Kalunga ngeci amikengese nima.  

Mashiko akuliseza-seza 

15 “Nga ndungo atewa kutunda kuli shukulu yendi, co aija kuli yeni nakuliita ngeci 
mumunyunge, kesi mukamwilwisile lalo kuli shukulu yendi.  



394 

©The Bible Society of Zambia, 2006. 

 

16Ikeye akaangule nganda yoshe-iyoshe yakatumbama, oloni kesi 
mukamuyandese embwe.  

17 ”Kesi kukakale cikwizi akati ka vana va vanakazi va vaIsalele, nambe kesi 
kukakale vundeyi akati ka vana va vanalume va vaIsalele embwe.  

18Kesi mukanene vimbongo vya mu vukwizi nambe vya mu vundeyi ku Njuvo ya 
Shukulu Kalunga Njambi yeni mukushulisa cisingo embwe, omwo vyuma vyoshe 
evi vivali vyapwa vya vunyengwe ku mesho a Shukulu Kalunga.  

19 “Kesi mukakumwise vimbongo na kakondweso. Nambe vyakulya, nambe cuma 
cimo ceka kuli mukweni kaIsalele, kesi mukamufwetese kakondweso.  

20 Mukafwetesa lika kakondweso vije mukakumwisa kuli muka-kwija, oloni kesi 
mukakumwise na kakondweso kuli mukweni kaIsalele embwe. Ononokeni 
lishiko eli ngeci Shukulu Kalunga Njambi yeni akamivezikise mu vyuma vyoshe 
vimukapanga mu lifuti lije limukashwana.  

21 ”Omo mukalisinga cisingo kuli Shukulu Kalunga Njambi yeni, kesi mukeshwale 
kulinga vije mwakulaesele, omwo Shukulu Kalunga Njambi yeni ashaka yeni 
mushulise cisingo ceni. Kujeneka kushulisa cisingo kunapu vuvi.  

22Oloni kukwesi mulonga nga kumulisingi cisingo kuli Shukulu Kalunga.  

23Ngecivene, cuma coshe cije mukendeka na tunwa tweni mukanyanyame 
nakucilinga ngwe omo munalisingi kuli Shukulu Kalunga Njambi yeni, omwo 
mwalisingile na cizango.  

24 “Omo mukakovela mu citungu ca mukweni ca mikolovozi ya vushuka vwa 
vinyu mukasa kulya vushuka vwoshe mushaka, oloni kesi mukambateko vumo 
mu vinjeke vyeni embwe. 

25Omo mukakovela mu lihya lya mukweni muje muli vimbuto vinahi, mukasa 
kulya vimbuto vije vimwasa kushutozola na mavoko eni, oloni kesi mukavitete na 
moko.  

Kwituluka mu Mashiko 24 

Kukondola na kwambata 

1 ”Nga munalume ambata munakazi, co kulutwe kakamushaka omwo nawana 
cuma cimo ca shwamwa ali ikeye, co akamusonekele mukanda wakumukondola. 
Amwanewo ikeye vavenya mu livoko lyendi, co akamusheke a njuvo yendi.  

2Co nga uje munakazi natundu ku njuvo ya uje munalume akalishombokela 
kweka,  

3nga uje munalume wendi wamucivali kamushaka, co akamusonekele mukanda 
wakumukondola nakumwanawo ikeye vavenya mu livoko lyendi nakumusheka a 
njuvo yendi. Nambe nga uje munalume wendi wamucivali atsa,  

4co munalume wendi uje wamwambatele akulivanga uje wamukondwele, kakasa 
lalo kumwambata embwe, omwo ikeye nalijwalesa laja. Nga akamwambata lalo, 
co cikapwa ca vunyengwe ku mesho a Shukulu Kalunga. Kesi mukalinge lalo vuvi 
vwa cifwa cangacije mu lifuti lije lyanamyana Shukulu Kalunga Njambi yeni.  

Mashiko akuliseza-seza 

5 “Omo mukwenje nambata munakazi wendi ololo, kesi aye ku nzita embwe 
nambe ku vipangi vyeka vya mbunga. Vamwane lisesa mwaka woshe wamutunu, 
ngeci akale embo nakuvwaelela amo na munakazi wendi.  

6 “Omo ukumwisa munu cuma cimo, co kesi ukambate mamanya akulolela vunga 
kupwa cishimbikiya, omwo eci cinapu kumwonwesa ngila yakuyoyeselamo 
naanga yendi.  

7 ”Nga munu ayiva mukwavo kaIsalele nakumupwisa ndungo nambe 
kumulandesa ku vundungo, vamutsiye. Mu ngila eyi mukatundisa vuvi ovu akati 
keni.  

8 ”Linyungeni ku mushongo wa a cikonde wakulitambwisa. Nyungeni vyoshe vije 
vivamileka vaka-kukombelela vaLevi ngwe munjavashikile.  

9 Anukeni vije vyalingile Shukulu Kalunga Njambi yeni kuli Milyamu a ngila, omo 
mwatundile ku Ingito.  

10”Omo mukakumwisa mukweni cuma cimo, kesi mukalikovelele mu njuvo yendi 
nakulinonela cishimbikiya.  

11Mukavandamena anja, co munu uje imunakumwisa akanena ikeye vavenya 
cishimbikiya.  

12Nga ikeye kautu, kesi mukalitulikileco noo alikaki embwe.  

13Mwilwisilenico simbu ya cingwezi ngeci akalale oku nalifwiki. Co 
akamishangazala, co cikapwa cuma cacivwa ku mesho a Shukulu Kalunga Njambi 
yeni.  

14 “Kesi mukanyanyamene kautu, na ngamba wa uje mwakumwine, nambe 
mukweni kaIsalele, nambe muka-kwija uje ali mu nganda yeni.  

15 Mukamufwete fweto yendi ya a litangwa na litangwa omo litangwa kanda 
litoke, omwo ikeye kautu, co naakao mbunge, kutewa akalinyenyetela kuli 
Shukulu Kalunga, co mukakala na mulonga wa vuvi.  

16 ”Visemi kuvapandele kutsila vuvi vwa vana vavo, co lalo vana vavo 
kuvapandele kutsila vuvi vwa visemi vavo embwe. Munu na munu napande 
kutsila vuvi vwendi.  

17 “Kesi mukaengese n̄anda ya vaka-kwija nambe ya visiwa, nambe kwambata 
cikoveyo ca fwile kupwa cishimbikiya embwe.  

18 Oloni anukeni ngweni neni mwapwile mu vindungo mu Ingito, co Shukulu 
Kalunga Njambi yeni wamikulile. Ngeci njinamyana lishiko eli.  

19 “Omo mukateja vimbuto vyeni mu lihya, co mwivala lyanda limo mu lihya, kesi 
mukaliilukile kukalishaka. Oloni lisezeleni vaka-kwija, na visiwa, na vifwile, ngeci 
Shukulu Kalunga Njambi yeni akamivezikise mu vyuma vyoshe vimukalinga.  

20Omo mukapapa ku miti yeni ya olive, co kesi mukelukile lalo vushuka 
vunasalako. Vusezeleni vaka-kwija, na visiwa, na vifwile.  

21 Co omo mukapotola vushuka vweni mu citungu ca mikolovozi ya vushuka vwa 
vinyu, kesi mukelukile lalo vushuka vuje vunasalako. Vusezeleni vaka-kwija, na 
visiwa, na vifwile.  

22Anukeni ngweni neni mwapwile mu vindungo mu Ingito. Ngeci njinamyana 
lishiko eli.  

Kwituluka mu Mashiko 25 

1 “Nga akati ka vaIsalele vavali valinga vimata, vaya ku mbanja nakulisompesa, co 
lyaako aane mulonga kuli uje naviisa, nakusambesa uje kesi na mulonga.  

2Co nga lyaako ashika kupupa uje muka-mulonga, co vanapande 
kumuvulumanesa ku mesho a lyaako nakumupupa makote ngwe ku mulonga 
wendi.  

3 Co napande kumupupa makote akweta ku makumi awana lika, oloni kesi 
kutuvakanesa embwe. Nga vakatuvakanesa kumupupa makote, co ndolome yove 
akaziva shwamwa ku mesho a vanu.  

4 ”Kesi mukute ngombe ku kanwa omo alinakujungula vimbuto.  

Vyanapande kulinga uje natsisa ndolome yendi 

5 “Nga vanu vavali mu vundolome vwavo vakakala amolika, co umo akati kavo 
atsa, oloni kasezele mwana wa munalume, cooni uje fwile yanaseza kapandele 
akashomboke ku naanga yeka embwe. Oloni ndolome ya uje mutsi napande 
kumushwana.  

6 Co mwana wa ntwatwa wa munalume akasemuka kuli uje munakazi 
vakamutumbula ngwavo mwana wa uje mutsi, ngeci naanga yendi kesi 
ikanyonge mu Isalele.  

7Oloni nga ndolome ya uje mutsi kashaka kwambata uje munakazi, co uje 
munakazi akaye kuli vantwama va mu nganda akendeka ngwendi, ‘Ndolome ya 
munalume wange navyana kusangula lizina lya ndolome yendi mu Isalele. Shendi 
kupanga cipangi ca munaina kuli yange.’  

8Cooni vaje vantwama vakasana uje ndolome ya mutsi vakendeka nendi. Co nga 
ikeye akatwalao kuvyana kusangwila lizina lya ndolome yendi mu Isalele,  

9asinoni uje fwile akaye kuli ikeye ku mesho a vantwama va muje mu nganda, co 
akashulule n̄aku imo ku lindi lyendi, co akamujekwile mate mu luholo lwendi 
nakwendeka ngwendi, ‘Evi vikevyo vivakalinga kuli munalume uje avyana 
kusangwilako ndolome yendi lizina.’  

10 Co naanga yendi vakaizivuka mu Isalele ngwavo, ‘Naanga ya uje ivanatundisile 
n̄aku ku lindi lyendi.’  

Mashiko akwana 

11 “Nga vanalume vavali valinakulwa, co munakazi umo wa vaje valinakulwa 
amena munalume wendi, co akwata ku vilambu vya uje munalume mukwavo,  

12co mukavatula livoko lyendi kesi mukamuzivile mema ku mbunge embwe.  

13 “Kesi mukakwise omo mukapeselesa vyuma embwe.  

14Kesi mukakwise omo mukaseteka vyuma embwe.  

15Pangeseni vipeseleso vya vushunga. Co lalo pangeseni viseteko vya vushunga, 
ngeci mukakale simbu yakama mu lifuti lije lyakamyana Shukulu Kalunga Njambi 
yeni.  

16 Shukulu Kalunga wazinda vanu vakakukwisa.  

Lishiko lyakutsiya vaAmaleke 

17 “Anukeni vije vivalingile vaAmaleke kuli yeni omo mwatundile mu Ingito.  

18Vakevo kuvazivile lyova lya Njambi embwe. Vamilwisile mu ngila omo yeni 
mwajukile nakuzeya, co vatsiile voshe vaje vakele munima ya cendo.  

19 Ngecivene, omo Shukulu Kalunga Njambi yeni akamyana lifuti lije 
nakulishwana nakumihwimisa ku vitozi veni voshe vaje vakamizengeleka, co 
mukanyongesa vaAmaleke voshe ngeci kesi kukakale umo akavanuka lalo. Kesi 
mukevale embwe.  

Kwituluka mu Mashiko 26 

Mulambu waa kuteja 

1 “Omo mukakovela mu lifuti lije lyanamyana Shukulu Kalunga Njambi yeni 
nakulishwana,  

2munapande kwambata vushuka vwakulivanga vuje vumukongulula mu lifuti 
lyeni lije lyakamyana Shukulu Kalunga Njambi yeni. Co mukavwake mu mitonga, 
asinoni mukaye ku mutambela wakumulemesela wakaangula Shukulu Kalunga 
Njambi yeni.  

3Co mukaya kuli muka-kukombelela uje alinakupanga a simbu ije mukendeka 
ngweni, ‘Yetu tunalitavela kuli Shukulu Kalunga Njambi yetu ngeci yetu 
tunakovela mu lifuti lije lyakulaesele kutwana na vakukulwila vetu.’  

4 “Asinoni muka-kukombelela akatambula ije mitonga kuli yeni, co akayaka 
kulutwe lwa mutula wa Shukulu Kalunga Njambi yeni.  

5Co mukendeka ku mesho Shukulu Kalunga Njambi yeni ngweni, ‘Kukulwila yetu 
wapwile kaAlama muka-kwendangana, watwalele naanga yendi ku Ingito 
nakukakalako. Vakevo vapwile vavandondo lika omo vaile, oloni vakelukile 
kupwa muyati wakama wa nzili manene.  

6Co vaka-Ingito vatupangesele mwamuvi manene, vatusindiiye kupanga ngwe tu 
vindungo.  

7Oloni twatambekele kuli Shukulu Kalunga Njambi ya vakukulwila vetu ngeci 
atukwase. Ikeye watuzivile, wamwene n̄avava yetu nakuundangana kwetu, na 
lipakeso lyetu.  

8Co wajundwile livoko lyendi lya nzili nakututundisa ku Ingito na vizivukiso na 
vikomokeso vyakujujwisa.  

9Co watunenele kuno nakutwana lifuti lino lyalivwa nevi vyakujenekamo vyai.  

10Ngecivene, yove Shukulu Kalunga, tunanene litambelo lya vushuka 
vwakulivanga vuje vuwatwanene.’”Asinoni mukatumbika mutonga asi ku mesho 
a Shukulu Kalunga Njambi yeni nakumulemesa.  

11Co mukavwaelela na vyuma vyoshe vyavivwa vije vyanamyana Shukulu 
Kalunga Njambi yeni, yeni na naanga yeni, amo na vaLevi, na vaka-kwija vaje 
valinakukala akati keni.  

12 ”A mwaka woshe wamucitatu mukaana cavulikumi ku vimbuto vyeni kuli 
vaLevi, na vaka-kwija, na visiwa, na vifwile, ngeci mu membo eni oshe vakakale 
na vyakulya vyakupwisamo. Omo munalingi laja evi,  

13co mukendeka kuli Shukulu Kalunga Njambi yeni ngweni, ‘Tunatundisa 
vyavulikumi vyakujela mu njuvo yove, co tunavyana kuli vaLevi, na vaka-kwija, 
na visiwa, na vifwile, ngwe ku lishiko lyove liwatushikile. Kutwapokwele limo lya 
mashiko ove lya a vyavulikumi nambe kulivala embwe.  

14Kutwalileo cimo ca vyavulikumi omo twakele nakulila, nambe kutundisa vimo 
omo kutwajelele, nambe kukombelela vimo ku vakulu. Tunakwononoka yove 
Shukulu Kalunga Njambi yetu, tunalingi vyuma vyoshe vije viwatushikile.  

15Co kenga ano asi oku uli mu mwela wove wakujela mwilu, vezikisa vanu vove 
vaIsalele na livu liwunatwana, ngwe muje muwakulaesele vakukulwila vetu, lifuti 
lyalivwa nevi vyakujenekamo vyai.’  

Vanu vendi vavenya Shukulu Kalunga 

16 “Litangwa lya lelo Shukulu Kalunga Njambi yeni alinakumishika kunyunga 
mashiko endi oshe na vilongesa vyendi vyoshe. Ngecivene, mukononoka 
nakuvilinga, na vimbunge vyeni vyoshe, na mwonyo weni woshe.  

17Litangwa lya lelo mukazivuka Shukulu Kalunga kupwa Njambi yeni, nakwenda 
mu vingila vyendi vyoshe, nakunyunga vizilika vyendi, na mashiko endi, na 
vilongesa vyendi, nakwononoka lijwi lyendi.  

18 Co lalo litangwa lya lelo Shukulu Kalunga nendeka ali yeni ngeci munapu mu 
vanu vendi, ngwe muje wamikulaesele. Co lalo munapande kunyunga mashiko 
endi oshe,  

19ngeci akamipwise muyati wakama kutuvakana miyati yeka yoshe ije yatangele, 
ngeci vakamishangazale, na lutsimo, na kalemeso. Co mukapwa mu vanu 
vakujela kuli Shukulu Kalunga Njambi yeni ngwe mwamikulaesele.” 

Kwituluka mu Mashiko 27 

Vasoneka mashiko a Njambi a vitale vya mamanya 

1Asinoni Mosesa na vantwama va Isalele vendekele kuli vanu ngwavo, “Nyungeni 
mashiko oshe awa njilinakumyana ku litangwa lya lelo.  

2 A litangwa lije yeni mukajavuka Ndonga ya Yondau nakukovela mu lifuti lije 
lyakamyana Shukulu Kalunga Njambi yeni, mukemika mamanya amo akama 
nakuwasalimba.  

3Asinoni mukasonekao mashiko oshe awa na vilongesa vyoshe evi. Omo 
mukakovela mu lifuti lije lyakamyana Shukulu Kalunga Njambi yeni, lifuti lije 
lyalivwa nevi vyakujenekamo vyai, ngwe muje mwamikulaesele Shukulu Kalunga 
Njambi ya vakukulwila veni,  

4co omo munajavuka Ndonga ya Yondau, mukemika mamanya awa a Munkinda 
wa Evale nakuwasalimba, ngwe omo njinamishiki ku litangwa lya lelo.  

5Co mukatunga mutula wa mamanya aje kuvapangesele na vikuvo.  

6 Mukatungila mutula Shukulu Kalunga Njambi yeni na mamanya kesi akushonga. 
Co aje a mutula mukakombelelao vin̄ombelo vya kwenyeka.  

7Co lalo mukakombelela nakulya milambu yeni ya kulitombola, nakuvwaelela ku 
mesho a Shukulu Kalunga Njambi yeni.  

8Co aje a mamanya akusalimba mukasonekao mwamuvwa majwi oshe a mashiko 
a Njambi.” 

9Asinoni Mosesa amolika na vaLevi vaka-kukombelela vendekele kuli vanu va 
Isalele voshe ngwavo, “Yeni vanu vaIsalele njitolilileni. Litangwa lya lelo yeni 
munapu vanu va Shukulu Kalunga Njambi yeni.  

10Ngecivene, ononokeni nakunyunga mashiko endi na vizilika vyendi evi 
vinjimileka ku litangwa lya lelo.” 

Visingo vya vaka-kujeneka kwononoka 

11Co a litangwa lije vene, Mosesa wendekele kuli vanu va Isalele ngwendi,  

12 ”Omo yeni munajavuka Ndonga ya Yondau, vaka-miyati eyi vakemana a 
Munkinda wa Ngelizime omo vambulula vivezikiso vya ali vanu, Simyoni, na Levi, 
na Yunda, na Isakale, na Yosefa, na Mbenjemani.  

13Co miyati eyi vakemana a Munkinda wa Evale omo vambulula visingo, Luvena, 
na Ngande, na Ashele, na Zembuloni, na Ndani, na Nafetali.  

14Co vaLevi vakatambeka majwi awa ngwavo,  

15 ” ‘Cisingo ca Njambi cikale ali munu woshe uje ashonga kamponya ka limanya, 
nambe ka citi, nambe ka cikuvo, nakukalemesela mu vushweke, cuma eci cinapu 
ca vunyengwe kuli Shukulu Kalunga.’”Co vanu voshe vakakumbulula ngwavo, 
‘Ewa*! ‘ 

16 ” ‘Cisingo ca Njambi cikale ali munu woshe uje kasingimika va ishe nambe 
vaina.’”Co vanu voshe vakakumbulula ngwavo, ‘Ewa! ‘ 

17 ” ‘Cisingo ca Njambi cikale ali munu woshe uje atundisa nginga ya 
mukwavo.’”Co vanu voshe vakakumbulula ngwavo, ‘Ewa! ‘ 

18 ” ‘Cisingo ca Njambi cikale ali munu woshe uje atwamenena kapuputwa kweka, 
nakuseza ngila.’”Co vanu voshe vakakumbulula ngwavo, ‘Ewa! ‘ 

19 ” ‘Cisingo ca Njambi cikale ali munu woshe uje ahengesa vin̄anda vya vaka-
kwija, na visiwa, na vifwile.’”Co vanu voshe vakakumbulula ngwavo, ‘Ewa! ‘ 

20 ” ‘Cisingo ca Njambi cikale ali munu woshe uje azivisa shwamwa ishe akulala 
na munakazi wendi.’”Co vanu voshe vakakumbulula ngwavo, ‘Ewa! ‘ 

21 ” ‘Cisingo ca Njambi cikale ali munu woshe uje alala na kasitu.’”Co vanu voshe 
vakakumbulula ngwavo, ‘Ewa! ‘ 

22 ” ‘Cisingo ca Njambi cikale ali munu woshe uje alala na ndokazi yendi nambe 
wa ku vuyishe nambe wa ku vuyina.’”Co vanu voshe vakakumbulula ngwavo, 
‘Ewa! ‘ 

23 ” ‘Cisingo ca Njambi cikale ali munu woshe uje alala na vainamweno.’”Co vanu 
voshe vakakumbulula ngwavo, ‘Ewa! ‘ 

24 “ ‘Cisingo ca Njambi cikale ali munu woshe uje atsiya mukwavo munu mu 
vushweke.’”Co vanu voshe vakakumbulula ngwavo, ‘Ewa! ‘ 

25 “ ‘Cisingo ca Njambi cikale ali munu woshe uje atambula lizika-kanwa ngeci 
atsiye munu uje kesi na mulonga.’”Co vanu voshe vakakumbulula ngwavo, ‘Ewa! ‘ 

26 ” ‘Cisingo ca Njambi cikale ali munu woshe uje kononoka majwi a mashiko a 
Njambi nakuwanyunga.’”Co vanu voshe vakakumbulula ngwavo, ‘Ewa! ‘ 

Kwituluka mu Mashiko 28 

Vivezikiso vya kwononoka mashiko 
(VaLe 26:3-13; Kwi 7:12-24) 

1 “Nga mwononoka Shukulu Kalunga Njambi yeni nakunyunga mashiko endi oshe 
awa njilinakumyanawo ku litangwa lya lelo, co Shukulu Kalunga Njambi 
akamipwisa muyati wakama wa nzili kutuvakana miyati yoshe ya ano asi.  

2Ononokeni Shukulu Kalunga Njambi yeni ngeci vivezikiso vyoshe evi vikapwe 
vyeni.  

3 “Shukulu Kalunga akavezikisa vinganda vyeni na mahya eni.  

4 “Shukulu Kalunga akamivezikisa nakumyana vana vavangi, na vimbuto 
vyavingi, amo na vingombe na vimanga vavangi.  

5 “Shukulu Kalunga akavezikisa vimbuto vyeni na vyakulya vikatunda ku vimbuto 
vije.  

6 “Shukulu Kalunga akamivezikisa mu vyoshe vimukalinga.  

7 “Shukulu Kalunga akafungulula vitozi veni omo vakamilwisa. Vakamilwisila ku 
mutambela umolika, oloni vakevo vakatewela mu mitambela yoshe.  

8 “Shukulu Kalunga Njambi yeni akavezikisa vipangi vyeni nakushulisa vishete 
vyeni na vimbuto. Akamivezikisa mu lifuti lije lyakamyana.  

9 “Nga mwononoka Shukulu Kalunga Njambi yeni nakulinga vyoshe vije 
vyamishika, co ikeye akamipwisa vanu vendi, ngwe mwalisingile.  

10Co vaka-mafuti oshe a ano asi vakamona ngeci Shukulu Kalunga wamyangwile 
kupwa vanu vendi, co vakamizivila lyova.  

11Shukulu Kalunga akamyana vana vavangi, na vimuna vavangi, na vimbuto 
vyavingi mu lifuti lije walisingile na vakukulwila veni kumyanalyo.  

12Co Shukulu Kalunga akanyokesa nyonzi a simbu ya ndombo, co akavezikisa 
vipangi vyeni vyoshe, ngecivene, mukakumwisa miyati yaingi, oloni yeni 
kumukakumuna ku muyati umo.  

13Co Shukulu Kalunga Njambi yeni akamipwisa vantwama akati ka miyati ya 
vanu, kumukapu vakumanesela embwe. Simbu yoshe mukalinga mwamuvwa 
kumukonwa nga mwononoka mashiko a Shukulu Kalunga Njambi yeni, awa 
njilinakumishikawo ku litangwa lya lelo, anyungeni nakuwapangesa.  

14 Kesi mutunde ku mashiko awa njinamyana ku litangwa lya lelo, 
kumwapandele kukenga noku-noku, nambe kulemesa nakupangela vinjambi 
veka.  

Cihiso cakujeneka kwononoka mashiko 
(Kwi 26:14-46) 

15 “Oloni nga kumwononoka Shukulu Kalunga Njambi yeni nakunyunga mashiko 
endi oshe awa njinamyana ku litangwa lya lelo, visingo evi vyoshe vikalingiwa ali 
yeni.  

16 “Shukulu Kalunga akasinga vinganda vyeni na mahya eni.  

17 “Shukulu Kalunga akasinga vimbuto vyeni na vyakulya vikatunda ku vimbuto 
vyeni.  

18 “Shukulu Kalunga akamisinga, akamyana vana vavandondo, na vimbuto 
vyavindondo, na vingombe vavandondo, na vana va vimanga vavandondo.  

19 “Shukulu Kalunga akasinga vyoshe vimukalinga.  

20”Nga mulinga vuvi nakuvyana Shukulu Kalunga, co ikeye akamitumina vukalu, 
nakwilasana, na tuyando, mu vyuma vyoshe vimukalinga, noo vanaminyongesa 
njwa. 

21Shukulu Kalunga akamitumina kushwakumo mishongo yakuliseza-seza noo 
naumo wai akasala mu lifuti lije limukashwana.  

22Shukulu Kalunga akaminyanyamesa na mishongo ya lulanga, na mishongo ya 
lisika-sika na mazimbo, nakwenya kwa ngungu, na malanga na lihunzi, na 
mbundu-mbundu mukunyongesa vimbuto vyeni. Co vyuma evi vikatwalao noo 
munanyongo.  

23Nyonzi kuyikanyoko, co livu lyeni likominina ngo.  

24Shukulu Kalunga akatuma tukundu-kundu na lihunzi lyakama kwinga mu 
mwela wa nyonzi noo munanyongo njwa.  

25 “Shukulu Kalunga akamyecelela vitozi veni ngeci vamifungulule. Co yeni 
mukavalwisila ku mutambela umo, oloni mukatewela mu mitambela mwoshe. 
Vanu voshe va ano asi vakalikomokela manene omo vakamona vije vikalingiwa 
kuli yeni.  

26Mitunu yeni ikapwa vyakulya vya tuzila na tusitu, co kukwesi umo akavasheka 
wai.  

27Shukulu Kalunga akatuma mazimbo ali yeni ngwe mwalingile kuli vaka-Ingito. 
Mivila yeni ikajamozoka vimbandu, na mishongo yakulijwa. Kukukakala vyemba 
vyai.  

28Shukulu Kalunga akamitumina kuzaluka, na vupuputwa, na kwilasana.  

29Mukambumbangela mutanya mwelu ngwe kapuputwa, kumukamono ngila. 
Kumukasa kupanga mwamuvwa mu vyuma vyoshe vimukalinga. Vakamiyandesa 
nakumivila, co naumo wai akamyamena.  

30”Mukendekeya vambanda, oloni vakavambata kuli vanu veka. Mukatunga 
vinjuvo, oloni kumukakalamo. Mukakuna vitungu vya mikolovozi ya vushuka 
vwa vinyu, oloni kumukali vushuka vwayo.  

31Vingombe veni vakavatsiya oku munakengeko, oloni kumukali situ yavo. 
Vimulu veni vakavakokangeya nakuvatwala kulyala oku munakengeko, oloni 

kuvakamiilwisilavo lalo embwe. Vimanga veni vakavana kuli vitozi veni, co 
naumo wai akamyamena.  

32Vana veni va vanalume na ava va vanakazi vakavana ku muyati weka ngwe 
vindungo, co a litangwa na litangwa mukatungumuna mesho eni, nakukengelela 
mwangoco ngweni amo vana veni vakavelwisa.  

33Muyati wa vaka-kwija vakalinonela vimbuto vyeni vije mwapangele nakulipesa, 
co nacimo cai mukawanao, oloni mukamona tuyando na mapakeso simbu yoshe.  

34Tuyando tweni tukamizalwisa nakumijenekesa mana.  

35Shukulu Kalunga akatuma vimbandu vyakwonwa kusaka ku mendi eni, co 
mazimbo akatunda ku mutwe nakweta ku vikanzi.  

36 “Shukulu Kalunga akamitwala, na mwene yeni uje mukaangula ku lifuti lya 
vungenzi, lije kumwazivukile yeni nambe vakukulwila veni. Kuje mukapangela 
vinjambi vakushonga va viti na mamanya.  

37Ku mafuti kuje kwakamishandwela Shukulu Kalunga, vanu vakalisimoka 
akumona vije vyalingiwa kuli yeni, co vakamishendumuna nakumijola.  

38 “Co mukakuna vimbuto vyavivwa, oloni mukateja lika vyavindondo omwo 
vimbimba vakalya vimbuto vyeni.  

39Mukakuna vitungu vya mikolovozi ya vushuka vwa vinyu, oloni 
kumukavukongweya nambe kunwako vinyu, omwo tungwengwe vakavulya.  

40Miti ya olive ikakala mu lifuti lyeni lyoshe, oloni kumukakala na mazi, omwo 
vushuka vwakwo vwa olive vukalalumukako.  

41Mukakita vana va vanalume na ava va vanakazi, oloni kuvakapu veni, omwo 
vakavatwala nakuvapwisa vinzinda mu nzita.  

42Miti yeni na vimbuto vyeni vyoshe vakavilya vimbimba mikumbi.  

43 “Vaka-kwija vaje valinakukala mu lifuti lyeni vakakala na nzili manene, oloni 
nzili yeni ikatepuluka.  

44Vakakala na vimbongo vyakumikumwisa, oloni yeni kumukakala navyo 
vyakuvakumwisa embwe. Co akukotoka vakamishwana.  

45 “Vukalu vwoshe ovu vukaija ali yeni, co vukakala ali yeni noo munaziluka njwa, 
omwo kumwononokele Shukulu Kalunga Njambi yeni nakunyunga mashiko endi 
oshe na vizilika vije vyamishikile.  

46Vikevyo vikapwa vizivukiso vya kusompa kwa Njambi ali yeni na vatekulwila 
veni ku myaka yoshe.  

47Shukulu Kalunga wamivezikisile mu vingila vyoshe, oloni kumwamupangelele 
nakuvwaelela na vimbunge vyakujolela.  

48Ngecivene, mukapangela vitozi vaje vakamitumina Shukulu Kalunga. Mukakala 
na njala, na lihwila, na vuzu, mukajeneka vyuma vyoshe. Co Shukulu Kalunga 
akamiyandesa manene noo naminyongesa njwa. 

49Shukulu Kalunga akamitumina muyati wakutunda kulyala, muyati wa vanu vaje 
kumuzivuka ndaka yavo. Vakevo vakumicuncumukila ngwe ngonga.  

50Vakapwa vaka-muuka, co kuvakakala na mema ku mbunge ali tukulukazi 
nambe ali vanike.  

51Vakalya vimuna veni, na vimbuto vyeni, mukalanduka ku njala. 
Kuvakamisezelako vimbuto vimo, nambe vinyu, nambe mazi a olive, nambe 
vimuna, nambe vimanga, noo vanaminyongesa.  

52Vakalwisa nganda na nganda ije ili mu lifuti lije lyakamyana Shukulu Kalunga 
Njambi yeni, na vivumbe vyakukola vyavilaja, vije mwakulaela vikasiwuka.  

53 “Omo vitozi veni vakazengeleka vinganda vyeni, co mukajeneka vyakulya, co 
mukalya nameme vana veni vaje vanamyana Shukulu Kalunga Njambi yeni.  

54Nameme vamyata vakulisingimika vaje vali akati keni, kuvakakala na ngozi na 
vandolome vavo, nambe na vanakazi vavo vaje vavazema, nambe vana vavo vaje 
vaciyoya.  

55Kuvakanako situ imo ya vana vavo vaje vavalinakulya, omwo kukwesi cuma 
cimo cakulya casalao, omwo tuyando twa nzita, co vitozi veni vanamizengeleka 
nakumiyandesa mu vinganda vyeni vyoshe.  

56Vanakazi vaje va kasingimiko vaje vali akati keni, vaka-kufuka vaje kuvalyatele 
mendi avo asi, kuvakanako situ imo vanalume vavo, nambe vana vavo vaje 
vavazema vanasalako.  

57 Vakalya mu vushweke vimbututu vavo vavaha amo na vinjuvo vya vimbututu 
vavo, omwo kuvesi na cuma cimo cakulya casalao cai, omwo tuyando twa nzita, 
co vitozi veni vakamizengeleka nakumiyandesa mu vinganda vyeni vyoshe.  

58 “Nga kumwononoka mashiko oshe aje vanasoneka mu livulu eli, co nga 
kumusingimika lizina lya Shukulu Kalunga Njambi yeni lya vumpau 
nakukomokesa,  

59co akatuma kuli yeni na kuli vatekulwila veni mishongo yakujeneka kusaka, na 
mishongo yakukomokesa ije naumo wai akasa kuyivindika.  

60Co lalo Shukulu Kalunga akatuma mishongo yakukomokesa ije mwamwene mu 
Ingito, ije yamijujwisile, ikamikakateya.  

61Co akatuma lalo miyati yoshe ya mishongo yakukomokesa ije kuvaitumbwile 
mu livulu eli lya mashiko a Njambi na vilongesa, noo mukanyonga.  

62Nameme munatumu ngwe vingongonosi vya mwilu, oloni vavandondo lika veni 
vakasalao, omwo kumwononokele mashiko a Shukulu Kalunga Njambi yeni.  

63Ngwe mwavwaelelele Shukulu Kalunga akumivezikisa nakumitumisa, co a ngila 
eyi vene akavwaelela akumiyandesa nakuminyongesa. Co vakamitundisa mu 
lifuti lije mulinakukovela nakulishwana.  

64 “Shukulu Kalunga akamishandwela akati ka miyati yoshe ya ano asi, co kuje 
mukapangela vinjambi vakushonga va viti na mamanya, vinjambi vaje nambe 
yeni nambe vakukulwila veni kumwavazivukile.  

65Akati ka miyati ije kumukawana kwoloka, kukwesi mutambela umo 
uvakatumbula ngwavo unapu weni wai. Oloni Shukulu Kalunga akamyana 
vimbunge vyakujakama, kujeneka kumbako mbunge, nakuzeya kwakama.  

66Mukakala mu vushonde mukuyoya kweni kwoshe. Mutanya na vutsiki 
mukalijujukila, mukakala na lyova lya kutsa mukuyoya kweni kwoshe.  

67Vimbunge vyeni vikezoka na lyova lya vyuma vyoshe vije vikalingiwa nevi 
vimukamona. Co simbu ya mutondo mukashaka ngeci kuyapwa cingwezi, co 
simbu ya cingwezi mukashaka ngeci kuyapwa mutondo.  

68Shukulu Kalunga akamiilwisila ku Ingito mu mato, nameme ikeye wendekele 
ngwendi kumukelukila lalo kuje. Co kuje ku Ingito mukashaka kulilandesa kuli 
vitozi veni kupwa vindungo va vanalume na ava va vanakazi, oloni naumo wai 
akashaka kumilanda.” 

Kwituluka mu Mashiko 29 

Cikumiiyo ca Shukulu Kalunga na vaIsalele mu lifuti lya Mowavi 

1Awa akewo majwi a cikumiiyo cije cashikile Shukulu Kalunga Mosesa kulinga na 
vana va Isalele mu lifuti lya Mowavi, mukuwezelela ku cikumiiyo cije calikumiiye 
Shukulu Kalunga na vakevo a Munkinda wa Sinai.  

2Co Mosesa wasanene vanu va Isalele voshe, wendekele kuli vakevo ngwendi, 
“Munalimwena yeni vavenya vije vyalingile Shukulu Kalunga kuli mwene wa ku 
Ingito, na kuli vamyata vendi, na ku lifuti lyendi lyoshe.  

3Mwamwene tuyando twakama, na vizivukiso, na vikomokeso vyakama vije 
vyalingile Shukulu Kalunga.  

4Oloni kweta ku litangwa lya lelo, Shukulu Kalunga kamyanene mbunge 
yakuzivuka, nambe mesho akumona, nambe matwi akuziva.  

5A myaka makumi awana Shukulu Kalunga wamitwamenenene mukati ka 
mambo. Vuzalo vweni kuvwatavozokele, na vin̄aku vyeni kuvyatsile.  

6Kumwalile makende nambe kunwa vinyu, nambe vinyu vyakulula, oloni Shukulu 
Kalunga wamyanene vyoshe vimwajenekele mukumilongesa ngeci ikeye wapwa 
Shukulu Kalunga Njambi yeni.  

7 Co omo yetu twetele ku mwela umo, Mwene Sihone wa ku Heshevone, na 
Mwene Onge wa ku Mbashane vezile nakutulwisa, oloni twavafungulwile.  

8 Twatambwile lifuti lyavo, co twalyanene kuli Luvena, na Ngande, na litambelo 
lya muyati wa Manase kupwa vushwana vwavo.  

9Ngecivene, nyanyameni nakwononoka majwi a cikumiiyo eci, ngeci mukavezike 
mu vyuma vyoshe vimukalinga.  

10”Litangwa lya lelo muvavoshe munemana ku mesho a Shukulu Kalunga Njambi 
yeni, vanalume voshe va Isalele, na vantwama, na vamyata, na vakulunu veni,  

11na vanakazi veni, na vana veni, na vaka-kwija vaje vali akati keni, vaje 
valinakumicavela vitale na vaje valinakumitekwila mema.  

12Munemana kuno ku litangwa lya lelo mukulikumiiya cikumiiyo na Shukulu 
Kalunga Njambi yeni, cikumiiyo cije cakusatesa na cisingo,  

13ngeci Shukulu Kalunga amikolese mukupwa vanu vendi, co apwe Njambi yeni, 
ngwe mwamikulaesele nakulisinga na vakukulwila veni, Avilahama, na Isake, na 
Yakomba.  

14Shukulu Kalunga kesi nakulikumiiya cikumiiyo eci neni lika embwe,  

15oloni alinakulikumiiya amo netu voshe tunemana kuno ku mesho endi ku 
litangwa lya lelo, amo na vatekulwila vetu vaje kanda vasemuke.  

16 “Anukeni kuyoya kwetu mu Ingito kwafwile vati na vyeseko vya ngila yetu omo 
twetile nakutuvakana miyati yeka mu mafuti avo.  

17Mwamwene vyuma vyavo vya vunyengwe, vinjambi vakushonga va viti, na 
mamanya, na siliva, na ngolinde.  

18 Mwa vushunga vene kesi kukakale munalume, nambe munakazi, nambe 
naanga, nambe muyati akati keni munemana kuno ku litangwa lya lelo 
akatenguluka nakutunda kuli Shukulu Kalunga Njambi yetu nakulemesa vinjambi 
va miyati ije embwe. Cuma eci cinalifu ngwe muzi ulinakukula kupwa muti 
wakulula na vushungu vwa kutsa.  

19Ngecivene, kesi kukakale munu umo uje nemana kuno ku litangwa lya lelo uje 
alinakuziva cikumiiyo eci cakusatesa na cisingo, uje ayongola ngwendi vyoshe 
vikenda mwamuvwa kuli ikeye, nameme akakateya nakukaluwisa mbunge yendi 
nakuya mu ngila yendi vavenya. Eci cikaminyongesa yeni voshe, vavavwa na 
vavavi amolika.  

20Shukulu Kalunga kakasambesa munu wa cifwa cangacije embwe, oloni vukalu 
vwa Shukulu Kalunga vukashukuma ali ikeye, co vukalu vwoshe vuvasoneka mu 
livulu eli vukawila ali ikeye noo Shukulu Kalunga akamunyongesa.  

21Co Shukulu Kalunga akamwangununa ku mesho a miyati yoshe ya vanu va 
Isalele mukumuhisa, nakunena tuyando ali ikeye ngwe ku visingo vyoshe vije 
vivasonekele mu livulu lya mashiko.  

22 “Co visemwa vyeni vya kulutwe, na vatekulwila veni, na vaka-kwija vakutunda 
ku mafuti a kulyala, vakamona vukalu vwa tuyando tweni tuje twakasholola 
Shukulu Kalunga a lifuti lyeni.  

23 Mahya akominina, akakakama na lilungu, na mwongwa, cuma nacimo cai 
cikamenamo, nameme mwila. Co lifuti lyeni likafwa ngwe vinganda vya 
Sondoma, na Ngomola, na Andema, na Zemboime, vinganda vije vyanyongesele 
Shukulu Kalunga omo waluvalele manene.  

24Asinoni vanu voshe va mukaye vakehula ngwavo, ‘Omwo vikajo Shukulu 
Kalunga nalingi eci ku lifuti lyavo? Cuma mukajo camuluvalesa na vukalu 
vwakama ngacije? ‘ 

25Co vakakumbulula ngwavo, ‘Omwo vanu va Shukulu Kalunga kuvanyungile 
cikumiiyo, cije Shukulu Kalunga Njambi ya vakukulwila vavo, walikumiiye navo 
omo wavatundisile mu Ingito.  

26Vapangelele vinjambi veka vaje kuvazivukile, vinjambi vaje vavavindikile 
Shukulu Kalunga kuvalemesa.  

27Ngecivene, vukalu vwa Shukulu Kalunga vavushambeyeye a lifuti lyavo ngeci 
visingo vyoshe vivasonekele mu livulu eli vavilingile, 

28co Shukulu Kalunga waluvalele manene, co wavatundisile mu lifuti lyavo, 
wavombilile mu lifuti lyeka, mukemwo muvacili nakweta ku litangwa lya lelo.’  

29 “Vyuma vya vushweke vyapwa vya Shukulu Kalunga Njambi yetu, oloni 
najombolola Mashiko endi, ngeci yetu na vatekulwila vetu tuwononoke 
nakuwanyunga ku myaka yoshe.  

Kwituluka mu Mashiko 30 

Kwiluka kuli Shukulu Kalunga na vivezikiso 

1 “Co yange njinamyana kulyangwila akati ka vivezikiso na visingo. Omo vyuma 
vyoshe vije vanalingi kuli yeni, co yeni mulinakukala akati ka miyati muje 
mwanamishandwela Shukulu Kalunga Njambi yeni, co mukanuka majwi ange 
oshe.  

2Nga yeni na vatekulwila veni mukeluka kuli Shukulu Kalunga Njambi yeni na 
vimbunge vyeni vyoshe nakwononoka mashiko endi aje njilinakumyana ku 
litangwa lya lelo,  

3asinoni Shukulu Kalunga Njambi yeni akamizivilako mema ku mbunge. Co 
akamitundisa ku miyati ije wamishandwelele, co akamivezikisa lalo.  

4Nameme nga yeni mwashandokelele ku mafuti a kulyala, Shukulu Kalunga 
Njambi yeni akamikungulwila amolika nakumiilwisa lalo,  

5ngecivene, mukatambule lifuti lije muvakele vakukulwila veni laja. Co 
akamivezikisa, mukafuka, co mukapwe muvavangi kutuvakana vakukulwila veni.  

6Co Shukulu Kalunga Njambi yeni akamyononwesa na vatekulwila veni, ngeci 
mukamuzeme na vimbunge vyeni vyoshe, ngeci mukayoye.  

7Co Shukulu Kalunga Njambi yeni akatengulwila visingo vyoshe evi kuli vitozi 
veni, vaje vamizindile nakumiyandesa.  

8Co yeni mukononoka Shukulu Kalunga nakunyunga mashiko endi oshe awa 
njilinakumyana ku litangwa lya lelo.  

9Co Shukulu Kalunga akavezikisa vipangi vyoshe vimukalinga, mukakala na vana 
vavangi, na vimuna vavangi, na vimbuto vyavingi, omwo Shukulu Kalunga 
akavwaelela nakumivezikisa ngwe mwavezikisile vakukulwila veni. 

10Oloni mukamwononoke nakunyunga mashiko endi na vizilika vyendi 
vyasonekele mu livulu eli lya mashiko. Munapande kutengulukila kuli Shukulu 
Kalunga Njambi yeni na vimbunge vyeni vyoshe.  

11 “Lishiko eli njilinakumyanalyo ku litangwa lya lelo kulyapwile lyalikalu 
manene nambe kutuvakana nzili yeni embwe.  

12Kulyesi mwilu, ngeci mwihule ngweni, ‘Iyajo akatulondela kwilu 
nakutushukwilalyo, ngeci tulizive nakulyononoka? ‘ 

13Kulyesi musambwa ya mema a kalunga, ngeci mwihule ngweni, ‘Iyajo 
akatujavukila musambwa ya mema a kalunga, ngeci atunenelelyo tulizivisise 
ngeci tulyononoke? ‘ 

14 Oloni lishiko lili muyehi neni. Lili akati keni na mu vimbunge vyeni, ngeci 
mwase kulyononoka.  

15 “Kengeni, litangwa lya lelo njilinakumyana kulyangwila akati ka vuvwa na vuvi, 
na akati ka mwonyo na kutsa.  

16Nga yeni mwononoka mashiko a Shukulu Kalunga Njambi yeni, awa 
njilinakumyana ku litangwa lya lelo, akuzema Shukulu Kalunga Njambi yeni, 
nakwenda mu vingila vyendi, nakunyunga mashiko endi, na vizilika vyendi, na 
vilongesa vyendi, asinoni mukayoya, co mukapwa muvavangi. Co Shukulu 
Kalunga Njambi yeni akamivezikisa mu lifuti lije limukakovela nakulishwana.  

17Oloni nga vimbunge vyeni kuvyononoka nakumutolilila, co mukongumukila 
kweka nakulemesa vinjambi veka,  

18njimileka ku litangwa lya lelo ngwange mukanyonga. Co kumukakala simbu 
yakama mu lifuti lije lili musambwa ya Ndonga ya Yondau, lije mulinakukovela 
nakulishwana.  

19Njilinakumyana kulyangwila akati ka mwonyo na kutsa, akati ka vivezikiso vya 
Njambi na visingo, omwo lilu na asi vinapu vukaleo ku litangwa lya lelo. 
Ngecivene, anguleni mwonyo ngeci mukayoye, yeni na vatekulwila veni,  

20nakuzema Shukulu Kalunga Njambi yeni nakwononoka lijwi lyendi 
nakukakateya kuli ikeye. Asinoni yeni na vatekulwila veni mukakala myaka 
yaingi mu lifuti lije lyakulaesele Shukulu Kalunga kulyana kuli vakukulwila veni, 
Avilahama, na Isake, na Yakomba.” 

Kwituluka mu Mashiko 31 

Yoshwa ashwana Mosesa 

1Mosesa watwaleleo kwendeka kuli vanu va Isalele voshe 

2 ngwendi, “Yange njakolo laja, njili na myaka 120. Kunjasa kupwa lalo ntwama 
yeni. Co lalo Shukulu Kalunga nendeka kuli yange ngwendi, ‘Yove kuukayi 
musambwa ya Ndonga ya Yondau embwe.’  

3Shukulu Kalunga Njambi yeni ikeye vavenya akamitwamenena nakunyongesa 
miyati ije ilinakukala muje, ngeci mukafungulule lifuti lyavo. Yoshwa akapwa 
ntwama yeni, ngwe mwanendeka Shukulu Kalunga.  

4 Shukulu Kalunga ikeye akanyongesa vanu ava, ngwe mwafungulwile vimyene 
va vaAmoli, Sihone, na Onge, amo na lifuti lyavo.  

5Shukulu Kalunga akamyana nzili yakuvafungulula, co mukavapangesa ngwe 
munjamishikile.  

6Koleseni nakusimpa. Kesi mukavazivile lyova nambe kulijujukila embwe, omwo 
Shukulu Kalunga Njambi yeni akakala amo neni. Ikeye kakonwa nambe kumiseza 
eni lika embwe.” 

7Asinoni Mosesa wasanene Yoshwa wendekele kuli ikeye ku mesho a vanu va 
Isalele voshe ngwendi, “Kolesa nakusimpa. Omwo yove ukatwamenena vanu ava 
kushwana lifuti lije walisingile Shukulu Kalunga na vakukulwila vavo.  

8 Shukulu Kalunga vavenya akamitwamenena, co akakala amo neni. Ikeye 
kakonwa nambe kumiseza. Ngecivene, kesi mukazive lyova nambe kujujuka.” 

Kulava mashiko 

9Ngecivene, Mosesa wasonekele mashiko a Njambi nakuwaana kuli vaLevi vaka-
kukombelela, vaje vakele na moko yakwambata Cikasa ca Cikumiiyo ca Shukulu 
Kalunga, na kuli vakulunu voshe va Isalele.  

10 Co Mosesa wavalekele ngwendi, “Kukuhwa kwa mwaka na mwaka 
wamucitanu na ivali, a mwaka wakwecela makongo, mukalava mashiko awa a 
Ciwano ca Mapapela.  

11Mukawalavela vanu va Isalele omo vakaija nakulemesa Shukulu Kalunga 
Njambi yavo ku mwela umo wakumulemesela.  

12Kungulula vanu voshe, vanalume, na vanakazi, na vanike, amo na vaka-kwija 
vaje vakala mu vinganda vyeni, ngeci vatolilile nakulilongesa kusingimika 
Shukulu Kalunga Njambi yeni nakwononoka mwamuvwa vilongesa vyendi.  

13Mu ngila eyi vatekulwila veni vaje kanda vazive Mashiko a Shukulu Kalunga 
Njambi yeni ngeci vakawazive. Co vakalilongesa nakwononoka Shukulu Kalunga 
Njambi yeni, myaka yeni yoshe ije mukakala mu lifuti lije limukashwana lili 
musambwa ya Ndonga ya Yondau.” 

Vilongesa vya Shukulu Kalunga vyakumanesela kuli Mosesa 

14Asinoni Shukulu Kalunga wendekele kuli Mosesa ngwendi, “Kenga, kuwesi na 
matangwa amangi akuyoya. Sana Yoshwa umunene ku Mbalaka Mwakuliwanena, 
ngeci njimushike vyakalinga.” Co Mosesa na Yoshwa vaile ku Mbalaka 
Mwakuliwanena.  

15Shukulu Kalunga walisholwele kuli vakevo mu manda ya lishelwa lije 
lyemanene a cikolo ca Mbalaka Mwakuliwanena.  

16Co Shukulu Kalunga wendekele kuli Mosesa ngwendi, “Ololo ukatsa, co omo 
unatsi laja, vanu vakajeneka kunjononoka, co vakapokola cikumiiyo cije 
njalikumiiye navo. Vakanjiseza nakulemesa vinjambi va mu lifuti lije 
livakakovela.  

17Omo evi vinalingiwa, co njikaluvala navo manene nakuvaseza, co 
vakavanyongesa. Tuyando twakama tukavawana, asinoni vakananguka vyuma 
evi vikalingiwa, co vakazivuka ngwavo, Njambi waiho akati kavo, ngeci tuyando 
otu tunete ali vakevo.  

18Oloni kunjikavakwasa, omwo vanalingi vuvi akulemesa vinjambi veka.  

19 “Ngecivene, soneka ou mwaso. Ulongese vanu va Isalele, ngeci ukale mu 
vimbunge vyavo, upwe vukaleo vwange kuli vakevo.  

20Njikavatwala mu lifuti lije lyalivwa lya vwilo nevi vyakujenekamo vyai muje 
njalisingile na vakukulwila vavo. Muje vakakala na vyakulya vyoshe vivakashaka, 
co vakakala mwamuvwa. Oloni vakanjikengesa nima nakulemesa vinjambi veka. 
Co vakanjivyana nakupokola cikumiiyo cange.  

21Co tuyando twatungi twakukomokesa tukakala ali vakevo, oloni mwaso ou 
uvakaimba ukapwa vukaleo vwange kuli vakevo, omwo mwaso ou ukakala mu 
vimbunge vya vatekulwila vavo. Nameme kanda njivatwale mu lifuti lije 
njalisingile kuvanalyo, njazivuka vivalinakuyongola.” 

22A litangwa lije vene Mosesa wasonekele uje mwaso, co waulongesele kuli vanu 
va Isalele.  

23 Asinoni Shukulu Kalunga wendekele kuli Yoshwa muna Nune ngwendi, “Kolesa 
nakusimpa. Yove ukatwamenena vanu va Isalele mu lifuti lije njalisingile 
kuvanalyo, njikakala amo neni.” 

24Co Mosesa wasonekele majwi oshe a mashiko a Njambi mu livulu, kasezeleko 
cuma nacimo cai.  

25Omo Mosesa wamanesele, co walekele vaLevi vaka-kukombelela, vaje vakele na 
moko yakwambata Cikasa ca Cikumiiyo ca Shukulu Kalunga ngwendi,  

26 “Ambateni livulu eli lya mashiko a Njambi, co lyakeni kumukulo wa Cikasa ca 
Cikumiiyo ca Shukulu Kalunga Njambi yeni, ngeci likale kuje kupwa vukaleo ali 
vanu vendi.  

27Njazivuka kutengulukila kweni nakukaluwa kwa vimbunge vyeni. 
Mwatengulukilile Shukulu Kalunga a simbu yakuyoya kwange, co omo njikatsa 
mukahyana kumutengulukila.  

28Co kungululeni vakulunu va miyati yeni yoshe na vamyata veni, ngeci njivaleke 
vyuma evi, omwo njilisinga ngeci lilu na asi vinapu vukaleo vwange ali yeni.  

29Njazivuka ngeci omo njinatsi laja, mukongumuka nakuseza evi 
vinjinamilongesa. Cooni kulutwe mukakovela mu vukalu, mukaluvalesa Shukulu 
Kalunga akulinga vije vyanavindika.” 

Mwaso wa Mosesa 

30Asinoni Mosesa watambekelele majwi a mwaso ou oshe, co vanu vaIsalele 
voshe vatolililile.  

Kwituluka mu Mashiko 32 

1 “Eni melu, tolilileni majwi ange, asi, zivilila mwamuvwa evi njendeka.  

2Vilongesa vyange vipwe ngwe mambase a nyonzi ije indwekela asi ngwe mume. 
Majwi ange akapwe ngwe nyonzi ije isukwila a vimbuto vya njovolwezi, ngwe 
kusukula kwa nyonzi ilinakunyokela a mwila wauvwa.  

3Njikashangazala lizina lya Shukulu Kalunga, co vanu vendi vakambulula vukama 
vwendi.  

4 “Shukulu Kalunga ikeye cimpaka ceni ca nzili wakulambasa na kwoloka mu 
vingila vyendi vyoshe. Njambi yeni wapwa wa kulongwa na vushunga, akalingi 
mwamuvwa nakushungama.  

5Oloni yeni mwalingile mwamuvi kuli ikeye, co kumwapandele kupwa mu vanu 
vendi embwe, muyati wauvi wa makuli.  

6Kuma eyi ikeyo ngila imukapangesa nayo kuli Shukulu Kalunga ndi? Eni 
vikolokomba vakujeneka mana! Ikeye ishweni, uje wamitangele, ikeye 
wamipwisile muyati.  

7 “Yongoleni a matangwa a kunima, ihuleni vaishweni vamileke vije vyalingiwile, 
ihuleni vakukulwila veni vamileke vije vyalingiwile laja.  

8 Omo Njambi wa Akamwa ya Vyoshe waanene miyati mafuti avo, waangunwine 
vanu, watavwilile vanu vinginga, ngwe ku vungi vwa vanu va Isalele.  

9Oloni ikeye walyangwilile vatekulwila va Yakomba, wavaangwile kupwa 
vushwana vwendi.  

10”Ikeye wavawanene vendangana mukati ka mambo, mu mambo, mwakuhuwa 
lihunzi, mwakujeneka mema. Ikeye wavanyungile nakuvalela, ngwe munu 
mwakanyungu lisho lyendi.  

11Ngwe ngonga alongesa vana vendi kupulula, avatundisa mu lishwa, co 
avakavwila a mambava endi, ngeci kesi vawe, Shukulu Kalunga wanyungile 
Isalele ngeci kesi vawe.  

12Shukulu Kalunga ikeye lika watwamenenene vanu vendi, kukwakele njambi 
weka wamukwasele.  

13 “Ikeye wavatavesele kushwana mafuti a malundu, valile vije vyamenene mu 
mahya. Vawanene vuki mukati ka mamanya, miti yavo ya olive yakolele 
mwamuvwa mu livu lya mamanya.  

14Vingombe na vimembe vavo vakele na mavele amangi, co vakele na vana va 
vimanga, na majamba a vimanga vakununa, na matanga amavwa a vingombe, na 
vimembe va ku Mbashane, na tiliku yaivwa, na vinyu vyakutovala manene.  

15 “Vanu va Shukulu Kalunga, vafukile, valile manene nakukuta, oloni vevalele 
Njambi Ishamatanga wavo, vavyanene muyoyesi wavo muka-nzili.  

16Vashangumwine lifuwa lya Shukulu Kalunga akulemesa tumponya, co 
vamuluvalesele na vilinga vyavo vya vunyengwe.  

17 Vakombelelele ku vinjambi vaje kesi va vushunga, vinjambi vaje kuvazivukile 
vakukulwila vavo, vinjambi vavaha vaje vaIsalele kuvavononokele akulivanga.  

18Co vevalele Njambi yavo, muyoyesi wavo ikeye muka-nzili, uje wavanene 
mwonyo.  

19 “Omo Shukulu Kalunga wamwene evi, co waluvalele, omwo vana vendi va 
vanalume na ava va vanakazi vamushangumwine.  

20Co wendekele ngwendi, ‘Kunjikavakwasa lalo embwe, ngeci njikamone vije 
vikalingiwa kuli vakevo, vanu vakukaluwa vimbunge, vanu vakujeneka 
kulongwa.  

21 Vananjiluvalesa na tumponya twavo, nakunjilingisa lifuwa na vinjambi vavo va 
makuli, vinjambi vaje kesi vinjambi va vushunga embwe. Ngecivene, 
njikashangumwina vaIsalele muyati wa vanu veka ngeci vavaluvalese, co 
njikavashangumwina lifuwa na muyati wa vulema.  

22Vukalu vwange vukashukuma ngwe tuhya, vukenyeka vyuma vyoshe vya ano 
asi. Co vuketa na mu vukalo vwa vatsi, nakunyongesa luvula lwa minkinda.  

23 “ ‘Co njikanena tuyando twakujeneka kuhwa ali vakevo, co njikapangesa 
vukalu vwange vwoshe ali vakevo.  

24Co vakalanduka ku njala na ku lilanga, mishongo yakukomokesa ikavalya. 
Njikatuma vikashama va mu shwata nakuvatsiya, na manyoka va vushungu 
vwavuvi vakavashuma.  

25Vanu vakatsa mu vitapalo ku moko ya mukwale, na munjunju ukakala mu 
membo. Vakwenje na vambanda vakatsa, co vimbututu na tukulukazi vakatsa.  

26Njayongwele kuvanyongesa voshe njwa, ngeci kesi kukakale umo lalo 
akavanuke.  

27Oloni kunjikecela vitozi vavo valishashe ngeci vanafungulula vanu vange, 
omwo yange vavenya njavatsene.’” 

28 “Isalele wapwa muyati wakujeneka mana, kuvesi na mana omwo kuvesi 
kuzivisisa.  

29Nga vakele na mana ngwe vazivukile vije vyalingiwile, oloni kuvayongwele 
kuhwa kwavo.  

30Omwo vikajo vanu 1, 000 vafungulukile kuli munu umo? Na vanu 10, 000 
vafungulukile kuli vanu vavali lika? Omwo Shukulu Kalunga Njambi yavo 
wavakengesele nima, omwo Njambi yavo muka-nzili wavakundikile mu mavoko 
avo.  

31Vitozi vavo vazivukile ngeci vinjambi vavo vapwa vakuzeya, kuvesi na nzili 
ngwe Njambi ya Isalele.  

32Vitozi vavo vapwa vavavi manene ngwe Sondoma na Ngomola, vapwa ngwe 
mikolovozi ya vushuka vwa vinyu ije ikemi vushuka vwakulula, na makasha-
kasha avwo apwa akulula,  

33Vapwa ngwe vinyu vyakulula ngwe vushungu, vwa mambwambwa.  

34 “Shukulu Kalunga alinakwanuka vije vivalingile vitozi vavo. Ikeye 
navandamena simbu yakuvahisa.  

35 Shukulu Kalunga akavalinga shambandinga nakuvahisa, simbu iketa omo 
vakawa, litangwa lya tuyando twavo lili muyehi.  

36 Shukulu Kalunga akapatula vanu vendi, omo akamona ngeci nzili yavo inahu. 
Ikeye akakala na mema ku mbunge ali vaje vamupangela, omo akavamona ngeci 
vanazeye.  

37Asinoni Shukulu Kalunga akehula vanu vendi ngwendi, ‘Vali kulijo vaje 
vinjambi va nzili vamwakulaelele?  

38Mwavalisile na mazi a vije mwakombelelele, co mwavanene vinyu vyakunwa. 
Vaije oni nakumikwasa! Vaije oni nakumipatula!  

39 “ ‘Yange, yange lika, njapwa Njambi, kukwesi njambi weka lalo wa vushunga 
wai. Njikatsii, co njana mwonyo, njikavetwesa, co njikangwisa, naumo wai asa 
kupopolola vije vinjinalingi.  

40Mwa vushunga yange njapwa Njambi wakuyoya simbu yoshe, njikajundula 
livoko lyange nakulisinga,  

41ngeci njikotola mukwale wange wakuvyazima, njikamona ngeci vushunga 
vunalingiwa. Njikalinga shambandinga kuli vitozi vange, nakuhisa vaje 
vanjizinda.  

42Mikili yange ikandweka na maninga avo, co mukwale wange ukatsiya voshe 
vaje vaka-kunjipopolola. Naumo wai injikayoyesa akati ka vaje vaka-kunjilwisa, 
nameme vishwalonda na vinzinda vakatsa.’  

43 ”Yeni miyati munapande kushangazala vanu va Shukulu Kalunga. Ikeye akahisa 
voshe vaje vakatsiya vanu vendi, omwo ikeye akalinga shambandinga ali vitozi 
vendi, nakwamena vuvi vwa vanu vendi.” 

44Co Mosesa na Yoshwa muna Nune vatambekelele majwi oshe a mwaso ou, 
ngeci vanu va Isalele vazive mwamuvwa.  

Vilongesa vya Mosesa vyakumanesela 

45Omo Mosesa wamanesele kuleka vanu vilongesa vyoshe vya Njambi,  

46co wendekele kuli vakevo ngwendi, “Mwa vushunga ononokeni mashiko oshe 
awa njinamilekawo ku litangwa lya lelo. Alongeseni vana veni, ngeci vakononoke 
na kulongwa vilongesa vyoshe vya Njambi. 

47Vilongesa evi kesi majwi angoco aje kuwesi na seo embwe. Vikevyo vene 
vinapu kuyoya kweni. Vyononokeni, co mukayoya simbu yakama mu lifuti lije lili 
musambwa ya Ndonga ya Yondau, lije muli kuyehi nakulishwana.” 

48A litangwa lije vene Shukulu Kalunga wendekele kuli Mosesa ngwendi,  

49 “Lamata a Munkinda wa Nembo uje uli mukati ka Minkinda ya Avalime mu 
lifuti lya Mowavi, walishungama na Yeliko. Co ukenge lifuti lya Kanana lije linjana 
kuli vanu va Isalele nakulishwana.  

50Ukatsila a munkinda uje vene, ngwe ndolome yove Alone watsililile a Munkinda 
wa Hole,  

51omwo muvuvali vweni kumwanjikulaelele nakunjisingimika ku mesho a vanu 
va Isalele, omo mwakele ku mema a ku Meliva, kuyehi na nganda ya Kandeshe 
mu mambo ya Zine, kumwasingimikile kujela kwange ku mesho a vanu.  

52 Lifuti lije ulimwena kulyala, oloni kuukakovela mu lifuti lije njilinakulyana kuli 
vanu va Isalele.” 

Kwituluka mu Mashiko 33 

Mosesa avezikisa miyati ya Isalele 

1Evi vikevyo vivezikiso vije Mosesa, munu wa Njambi, wavezikisile navyo vanu 
va Isalele omo kanda atse.  

2Wendekele ngwendi, “Shukulu Kalunga watundile a Munkinda wa Sinai, 
watuukile na vumpau vwendi, ngwe litangwa akamwa ya Endome, watwililile 
ceke ali vanu vendi oku ali a Munkinda wa Palane. Co wakele amo na tungelo 1, 
000, tuhya twashukumine mu livoko lyendi lya cilyo.  

3Shukulu Kalunga wazema vanu vendi, nakunyunga vaje vanapu vendi. Ngeci 
tukatsikama ku mendi endi nakulemesa, co tukononoka mashiko endi.  

4Tukononoka Mashiko aje atushikile Mosesa, akewo anapu vushwana vwa 
muyati wa Yakomba.  

5Shukulu Kalunga wapwile mwene mu Isalele, omo miyati yavo na vantwama 
vavo valikungulwile voshe amolika.” 

6Co Mosesa wendekele ku muyati wa Luvena ngwendi, “Vanu va Luvena vayoye, 
kesi vahwe kutsa embwe, nameme vanu vendi vanapu vavandondo lika.” 

7A muyati wa Yunda Mosesa wendekele ngwendi, “Tolilila yove Shukulu Kalunga, 
kukulila kwavo uvakwase. Vakumbasane na miyati ikwavo. Valwile na nzili yove, 
yove Shukulu Kalunga, uvakwase ku vitozi vavo.” 

8 A muyati wa Levi Mosesa wendekele ngwendi, “Yove Shukulu Kalunga, sholola 
cizango cove, a Ulime na Tumime muli vangamba vove va kulongwa, vanu va 
Levi. Vaje vawesekele ku Masa, walizungile navo ku mema a ku Meliva.  

9Vakevo vasholwele kasingimiko kakama kuli yove, kutuvakana ku visemi vavo, 
nambe ku vandolome vavo, nambe ku vana vavo. Vononokele mashiko ove, 
vapwile va kulongwa ku cikumiiyo cove.  

10Vakevo vakalongesa vanu vove, kwononoka mashiko ove, vakakombelela 
vin̄ombelo a mutula wove.  

11Yove Shukulu Kalunga, kwasa muyati wavo ukole na nzili, vwaelela nevi 
vivalinga. Tsena vitozi vavo voshe. Ngeci kesi vavakatukile lalo.” 

12A muyati wa Mbenjemani Mosesa wendekele ngwendi, “Ou ukewo muyati 
wazema Shukulu Kalunga nakuunyunga. Ikeye akavanyungu a litangwa na 
litangwa, akakala akati kavo.” 

13A muyati wa Yosefa Mosesa wendekele ngwendi, “Shukulu Kalunga avezikise 
lifuti lyavo, avezikise lifuti lyavo na nyonzi, na mema a tuvwelu-vwelu akutuuka 
mu livu.  

14Lifuti lyavo lipwe lyakuvezika, na vushuka vwakuhya na litanya, na vushuka 
vwavuvwa vwa a mwaka na mwaka.  

15Minkinda yavo ya ku san̄ulu ikapwe yakuvezika, na malundu avo a ku myaka 
yoshe akaime vushuka vwavuvwa vwakuwafwika.  

16Lifuti lyavo likashule na vyuma vyoshe vije vyavivwa, na vivezikiso vyavivwa 
vya Shukulu Kalunga uje wendekele mu liputa lyakushukuma, Vivezikiso viije ku 
muyati wa Yosefa, omwo wapwile ntwama akati ka vandolome vendi.  

17Yosefa wakala na nzili ngwe mpakasha wa nkomba wakulivanga kusemuka, 
nzili yendi yafwile ngwe vimbinga vya ngombe. Nzili yendi inapu ngwe vanu va 
Manase 1, 000 na nzili ya vanu va Efalime 10, 000. Ikeyo yafwile ngwe nzili ya 
mpakasha ativa miyati ya vanu, nakuvanakwila ku shongo ya kaye.” 

18A miyati ya Zembuloni na Isakale Mosesa wendekele ngwendi, “Vanu va 
Zembuloni vakafuke nakulandesa vyavo mu mato aa mema a kalunga, vufuko 
vwa vanu va Isakale vupwe vwavungi mu membo avo.  

19Vakalanya vaka-kwija ku munkinda wavo, nakukombelela vin̄ombelo vya 
vushunga. Vufuko vwavo vukatunda ku mema a kalunga, na ku lishen̄avu lya ku 
cikuma.” 

20A muyati wa Ngande Mosesa wendekele ngwendi, “Shangazaleni Njambi, uje 
waamesele lifuti lyavo. Ngande avandamena ngwe ndumba, asanyola livoko 
nambe cikola.  

21Valyangwilile vakevo vavenya lifuti lyalivwa manene, vavaanene litambelo lya 
vuntwama. Vononokele vilongesa vya Shukulu Kalunga na mashiko endi, omo 
vakungulwile vantwama va Isalele amolika.” 

22A muyati wa Ndani Mosesa wendekele ngwendi, “Ndani wapwa muna ndumba 
wa nkomba, ikeye ajomboka kutunda ku Mbashane.” 

23A muyati wa Nafetali Mosesa wendekele ngwendi, “Yove Nafetali washula na 
ngozi ya Shukulu Kalunga, washula na vivezikiso vyendi. Ikeye akashwana lifuti 
lya ku mbwela nakweta ku Lishali lya Ngalileya.” 

24A muyati wa Ashele Mosesa wendekele ngwendi, “Ashele apwe wakuvezika 
kutuvakana miyati ikwavo. Apwe uje ivashaka manene akati ka vandolome vendi. 
Lifuti lyendi lipwe lya vufuko na miti yaingi ya olive.  

25Vinganda vyendi vipwe vya vikolo vyakupata na vikuvo, simbu yoshe ayoye 
mwamuvwa.” 

26 “Yeni vanu va Isalele, kukwesi njambi wakulifwa na Njambi yeni, uje endekela 
mwilu nakumikwasa, uje enda mu vukama vwendi a mashelwa.  

27Njambi simbu yoshe wapwa cimpaka ceni, simbu yoshe mavoko endi kuwesi 
kujuka kumivungutiya. Ikeye washekele vitozi veni kulutwe lweni, co wamilekele 
ngeci muvanyongese voshe njwa.  

28Ngecivene, vatekulwila va Yakomba vayoye mu kwoloka, vakale mwamuvwa 
mu lifuti lya vimbuto na vinyu, muje lime lya kwilu likajulisa asi.  

29Wavezika yove Isalele! Kukwesi umo wakufwa ngwe yove wai, muyati 
wanamena Shukulu Kalunga. Shukulu Kalunga vavenya wapwa ntelo yeni, na 
mukwale weni, mukumyamena nakumihyanesa. Vitozi veni vakaija nakumilomba 
ngeci muvazivileko mema ku mbunge, oloni yeni mukavalyatangela.” 

Kwituluka mu Mashiko 34 

Kutsa kwa Mosesa 

1Mosesa watundile mu vyana vya Mowavi walamatele ku Munkinda wa Nembo, 
akamwa ya Munkinda wa Pisenga mu ngangela ya Yeliko. Co kuje vene Shukulu 
Kalunga wamumwesele lifuti lyoshe lya Ngilyande kweta na ku kunto ya nganda 
ya Ndani,  

2wamumwesele lalo lifuti lyoshe lya Nafetali, na lifuti lya Efalime, na Manase, na 
lifuti lyoshe lya Yunda kweta mu kangombe ka yambi ku Lishali lya 
Menditelenyani.  

3Asinoni wamumwesele mutambela wa Yunda wa ku mbwela, na cana cakutunda 
ku Zowale nakweta ku Yeliko, ikeyo nganda ya miti ya mashakaVaLe 

4 Asinoni Shukulu Kalunga wendekele kuli Mosesa ngwendi, “Eli likelyo lifuti lije 
njalikulaesele Avilahama, na Isake, na Yakomba ngwange njikalyana kuli 
vatekulwila veni. Co njakumwesalyo na mesho lika, oloni kuukakovelamo 
embwe.” 

5Ngecivene, Mosesa, ngamba ya Shukulu Kalunga, watsililile kuje ku lifuti lya 
Mowavi, ngwe vene muje mwendekele Shukulu Kalunga.  

6Co Shukulu Kalunga wamutsindile ku cimbongo ca Mowavi, calishungama na 
nganda ya Mbetepeole, oloni naumo wai wazivukile mbumbo yendi kweta ku 
litangwa lya lelo.  

7Mosesa wakele na myaka 120 omo watsile, oloni anga wakele na nzili mu muvila 
wendi, na mesho endi lalo kuwatsitsivalele.  

8Co vanu va Isalele vamulilile matangwa makumi atatu mu vyana vya Mowavi.  

9Ngecivene, Yoshwa muna Nune washulile na mana a Munzinzime wa Njambi, 
omwo Mosesa wamukambekele mavoko nakwinga mu mwela wendi. Co vanu va 
Isalele vononokele Yoshwa nakunyunga mashiko aje aanene Shukulu Kalunga 
kuli Mosesa.  

10 Co tunde aje kukwakele lalo muka-kwimanena weka mu Isalele wakulifwa 
ngwe Mosesa wai, omwo Shukulu Kalunga wendekele kuli ikeye mesho na 
mesho.  

11Kukwakele muka-kwimanena weka lalo walingile vizivukiso na vikomokeso 
vyakulifwa na vije vyatumine Shukulu Kalunga kuli Mosesa ngeci avilinge ku 
mesho a mwene wa Ingito, na vamyata vendi, na mu lifuti lyendi lyoshe.  

12Co kukwakele lalo muka-kwimanena wasele kulinga vyuma vyakama 
vyakukomokesa ngwe vije vyalingile Mosesa ku mesho a Isalele yoshe.  

Yoshwa 

Yoshwa 1 

Njambi ashika Yoshwa kufungulula Kanana 

1Omo Mosesa ngamba ya Shukulu Kalunga natsi laja, Shukulu Kalunga wendekele 
kuli Yoshwa muna Nune mukwasi wa Mosesa ngwendi,  

2 “Ngamba yange Mosesa natsi, ngecivene, ololo livwaese, katuka yove na vanu va 
Isalele voshe, ngeci mujavuke Ndonga ya Yondau muye mu lifuti lije linjikavana.  

3 Mutambela woshe umukalyata myanja yeni njinamyanawo ngwe munjalekele 
Mosesa.  

4Vinginga vyeni vikatunda mu mambo ku mbwela nakweta ku Minkinda ya 
Lembanone ku kunto, nakutunda ku Ndonga ya Yufuleti mu ngangela kutuvakana 
lifuti lya vaHiti, nakweta ku Lishali lya Menditelenyani mu kangombe ka yambi.  

5Naumo wai akakufungulula matangwa oshe akuyoya kwove. Simbu yoshe 
njikakala amo nove ngwe munjakele na Mosesa, kunjikakuseze ngoco, nambe 
kukukengesa nima embwe.  

6 Kolesa nakusimpa omwo yove ukapwa ntwama ya vanu ava, ngeci vakashwane 
lifuti lije njalisingile na vakukulwila vavo kuvanalyo.  

7Oloni kolesa lika nakusimpa manene, unyunge mashiko oshe aje akushikile 
ngamba yange Mosesa. Kesi ukalimbulule nambe litambelo limo, ngeci ukavezike 
mwamuvwa kwoshe kuje kuukaya.  

8Livulu eli lya Mashiko lilave kutambekela simbu yoshe omo mukunguluka. Co 
lilongeselyo mutanya na vutsiki, ngeci wononoke vyuma vyoshe vije 
vivasonekamo. Co ukavezika nakukala mwamuvwa mukuyoya kwove.  

9Anuka vinjinakushiki ngeci ukolese nakusimpa! Kesi uzive lyova nambe 
kujujuka, omwo yange Kalunga Njambi yove, njili amo nove kwoshe kuukaya.” 

Yoshwa ashika vanu va Isalele 

10Asinoni Yoshwa washikile vantwama 

11kwita mu cilombo nakwendeka kuli vanu va Isalele ngwavo, “Vwaeseni 
vyakulya, indele mukajavuka Ndonga ya Yondau nakukovela mu lifuti lije 
lyakamyana Shukulu Kalunga Njambi yeni ngeci mulishwane.” 

12Oloni Yoshwa wendekele ku miyati ya Luvena, na Ngande, na ku litambelo lya 
muyati wa Manase ngwendi, 

13 “Anukeni lijwi lije lyamishikile Mosesa ngamba ya Shukulu Kalunga ngwendi, 
‘Shukulu Kalunga Njambi yeni akamyana lifuti eli lili ku mutambela wa mu 
ngangela ya Yondau kupwa lifuti lyeni.’  

14Vanakazi veni, na vana veni, na vimuna veni vakasala muno mu lifuti lije 
lyamyanene Mosesa, musambwa lino mu ngangela ya Yondau. Oloni mashwalale 
veni vakajavuka musambwa kulutwe lwa vavushoko vweni vaIsalele ngeci 
mukavakwase 

15kuvanga noo vanatambula lifuti lije lili mu kangombe ka yambi ya Yondau lije 
lyanavana Shukulu Kalunga Njambi yeni. Omo vanashwana laja lifuti lije 
lyanavana Shukulu Kalunga Njambi yeni, asinoni mukeluka nakutunga muno mu 
lifuti lyeni mu ngangela ya Yondau, eli lyamyanene Mosesa ngamba ya Shukulu 
Kalunga.” 

16Asinoni vakumbulwile Yoshwa ngwavo, “Tukalinga vyuma vyoshe vije 
viwunatuleka, co tukaya kwoshe-ikwoshe kuje kuukatutuma.  

17Muje mutwononokele kuli Mosesa mu vyuma vyoshe, mukemwo vene 
mutukononoka kuli yove. Oloni cuma lika cimo, Shukulu Kalunga Njambi yove 
akale amo nove ngwe mwakele amo na Mosesa!  

18Munu woshe uje akavyana kushika kwove nambe kujeneka kwononoka 
mashiko ove vakamutsiye. Kolesa lika nakusimpa! “ 

Yoshwa 2 

Yoshwa atuma vaka-kunenga ku Yeliko 

1 Asinoni Yoshwa watumine vaka-kunenga vavali mu vushweke kutunda mu 
cilombo ca ku Mungongo ngwendi, “Yeni mukanenge lifuti lya Kanana, vunene-
nene nganda ya Yeliko.” Omo vetele ku nganda, co vakovelele mu njuvo ya 
cikwizi umo lizina lyendi Lahave.  

2Co mwene wa mu Yeliko wazivile ngwavo kuli vaIsalele vamo vanaija vutsiki 
nakunenga lifuti, 

3ngecivene, watumine lijwi kuli Lahave ngwendi, “Tuula ovo vanalume vali mu 
njuvo yove vanaija nakunenga lifuti lyoshe.” 

4Oloni uje munakazi te nashweke laja vaje vanalume vavali, co wendekele 
ngwendi, “Mwa vushunga, vaje vanalume vanezile kuli yange, oloni kunjizivuka 
oku kuvanatundu.  

5Co omo tekanda vashoke ku cikolo a simbu ya cingwezi, vaje vanalume vaile, 
oloni oku vanaila kunjizivukako. Vazambwileni muvakave, muvawana.” 

6Oloni Lahave wavatwalele akamwa ya ciluli ca njuvo cakusivama, co 
wavashwekele mu kalyaule kaje washandele akamwa ya ciluli ca njuvo.  

7Ngecivene, vaje vanu va mwene vatuukile mu nganda, co vaka-kunyunga 
vashokele cikolo. Vaile nakukengezeka vaje vaIsalele vaka-kunenga lifuti ku ngila 
yakujavukila ku Ndonga ya Yondau.  



421 

©The Bible Society of Zambia, 2006. 

 

8A vutsiki vuje vene, vaje vaka-kunenga simbu kanda vacilale, Lahave walondele 
kuli vakevo kwilu a ciluli cakusivama ca njuvo 

9wendekele kuli vakevo ngwendi, “Njazivuka ngeci Shukulu Kalunga namyana 
lifuti eli. Munu na munu alinakulijajela mu lifuti lino omwo yeni. 

10 Twazivile muje Shukulu Kalunga womisile cau Mema a Kalunga Akuvenga 
kulutwe lweni omo mwatundile ku Ingito. Co twazivile lalo omo wanyongesele 
vimyene vavali va vaAmoli, Sihone, na Onge, vaje vakele mu ngangela musambwa 
ya Yondau.  

11Omo twazivile vyuma evi, vimbunge vyetu vyazeyele, co tuvavoshe 
twalijujukilile omwo yeni, omwo Shukulu Kalunga Njambi yeni wapwa Njambi 
wa mwilu na ano asi.  

12Cooni ololo lisingeni mu lizina lya Shukulu Kalunga ngweni mukalinga 
mwamuvwa nakuzivila ngozi vavushoko vwange ngwe omo yange njinamwesa 
ngozi kuli yeni. Njaneni cimweso cimo ngeci njimikulaele 

13ngwange mukamene tate, na vanana, na vandolome vange, na vamunanana, na 
naanga yavo yoshe ku kutsa.” 

14Co vaje vanalume vendekele kuli ikeye ngwavo, “Tutse tunyangwe nga 
kutulingi ngwe mutunendeka. Nga kuulekako munu umo evi vitulinga, co 
tukukulaesa ngwetu omo Shukulu Kalunga akatwana lifuti eli, co tukakulinga 
mwamuvwa.” 

15Asinoni Lahave watuwisilile vaje vanalume mu njanena nakuvasosela asi na 
mukole, omwo njuvo yendi vaitungilile kumukulo wa civumbe ca nganda.  

16Co wavalekele ngwendi, “Yeni ku lifuti lya malundu, amo vanu va mwene 
vamiwana, vandeni kuje matangwa atatu noo vanelukamo. Co omo vineti evi, 
mwasa kuya vungenzi vweni.” 

17Vaje vanalume valekele Lahave ngwavo, “Tukanyunga cisingo eci 
ciwunatusingisa.  

18Omo tukakovela mu lifuti lyeni, unapande kulinga eci, ukakuta ou mukole 
wakuvenga ku njanena eyi iwunatusosela asi. Co ukasana isho, na vanyoko, na 
vandolome vove, amo na vavushoko vwa isho voshe mu njuvo yove.  

19Nga munu umo akaya anja kutunda mu njuvo, nga akatsa, co ukapwa mulonga 
wendi, yetu kutukakala na mulonga embwe, oloni nga munu umo ali mu njuvo 
akavulumuka, co tukakala na mulonga.  

20Oloni nga ulekako munu umo vyuma evi vitunalingi, co tukasamba ku cisingo 
eci ciwunatusingisa.” 

21Co Lahave watavele ngwendi, “Cilingiwe ngwe mumunendeka.” Co wavecelele 
vaile. Omo vanai laja, wakutiiye mukole wakuvenga ku njanena.  

22Omo vaje vaka-kunenga vaile ku lifuti lya malundu nakukavandako, co vanu va 
mwene vavashakezekele mu lifuti mwoshe matangwa atatu, oloni 
kuvavawanene, ngecivene, velukile ku Yeliko.  

23Asinoni vaje vaka-kunenga vavali vatundile ku malundu, vajavukile ndonga, co 
velukile kuli Yoshwa nakumuleka vyuma vyoshe vije vyalingiwile.  

24Co vendekele ngwavo, “Mwa vushunga Shukulu Kalunga natwana lifuti lyoshe. 
Co vanu voshe vanalijujukila omwo yetu.” 

Yoshwa 3 

Vanu va Isalele vajavuka Ndonga ya Yondau 

1Yoshwa na vanu va Isalele voshe vendukile mutondo-tondo, vatundile mu 
cilombo ca ku Mungongo, vaile ku Yondau, vatungile cilombo cavo kuje, 
vavandamenene ngeci vajavuke. 

2Omo kuneti matangwa atatu vantwama vetile mu cilombo 

3valekele vanu ngwavo, “Omo mukamona vaLevi vaka-kukombelela vanambata 
Cikasa ca Cikumiiyo ca Shukulu Kalunga Njambi yeni, co mukakatuka nakutunda 
mu mwela uno ngeci muvakave.  

4Vakamimwesa ngila imukaya omo kanda mucikalemo muno. Oloni kesi 
mushwenye kuyehi na Cikasa ca Cikumiiyo, mukashondoloka nakuseza lyaana 
lyakama munima yaco.” 

5Yoshwa walekele vanu ngwendi, “Lijeleseni, omwo imene Shukulu Kalunga 
akalinga vikomoweso akati keni.” 

6Asinoni Yoshwa walekele vaka-kukombelela ngwendi, “Ambateni Cikasa ca 
Cikumiiyo mutwame kulutwe lwa vanu.” Co valingile ngwe muje mwavalekele.  

7Asinoni Shukulu Kalunga wendekele kuli Yoshwa ngwendi, “Ku litangwa lya lelo 
njikakupwisa uwakama ku mesho a vanu voshe va Isalele ngeci vazivuke ngwavo 
ngwe muje munjakele na Mosesa mukemwo lalo munjikakala nove.  

8Leka vaka-kukombelela ava vanambata Cikasa ca Cikumiiyo ngwove omo veta 
ku ngenge ya ndonga, vanapande kwimana ku ngenge ya ndonga mu mema.” 

9Asinoni Yoshwa wendekele kuli vanu va Isalele ngwendi, “Ijeni kuno mutolilile 
evi vyendeka Shukulu Kalunga Njambi yeni.  

10Co mukazivuka ngeci Njambi wakuyoya ali akati keni ngwe omo mulinakuya 
kulutwe, mwa vushunga vene ikeye akasheka vaKanana, na vaHiti, na vaHivi, na 
vaPelezi, na vaNgilengashi, na vaAmoli, na vaNjevushi.  

11Kengeni, Cikasa ca Cikumiiyo ca Shukulu Kalunga wa ano asi oshe cikajavuka 
Ndonga ya Yondau nakuya kulutwe lweni.  

12Ololo anguleni vanalume likumi na vavali, ku muyati umo na umo wa Isalele.  

13Omo vaka-kukombelela vaje vanambata Cikasa ca Cikumiiyo ca Shukulu 
Kalunga wa ano asi oshe, vakalyata mendi avo mu mema, co mema a mu Yondau 
akemana, mema aje atunda ku cava akemana mutumbo ku mutambela umo.” 

14Ngecivene, omo vanu vatundile mu cilombo cavo, vajavukile Ndonga ya 
Yondau, co vaka-kukombelela vaje vambatele Cikasa ca Cikumiiyo vatwamene 
kulutwe lwa vanu.  

15Yapwile simbu ya kuteja omo Ndonga ya Yondau yajalelele. Co omo vaka-
kukombelela, vaje vambatele Cikasa ca Cikumiiyo vetele ku ngenge ya ndonga, co 
valyatele mu mema,  

16co mema aje atundile ku cava emanene mutumbo ku mutambela umo, ku 
Andama, nganda ije ili kuyehi na Zalatane. Mema aje ayile ku shango ku Lishali 
lya Kutsa omine cau, co vanu vajavukilile kuyehi na Yeliko.  

17Omo vanu vendele a livu lyakuma, co vaka-kukombelela, vaje vambatele Cikasa 
ca Cikumiiyo, vemanene lwii a livu lyakuma akati ka Ndonga ya Yondau noo vanu 
voshe vanajavuka.  

Yoshwa 4 

Vemika mamanya a canukiso 

1Omo mbunga yoshe vanajavuka Yondau, co Shukulu Kalunga wendekele kuli 
Yoshwa ngwendi,  

2 “Angula vanalume likumi na vavali, ku muyati umo na umo.  

3Valeke vanone mamanya likumi na avali mukati ka Ndonga ya Yondau, ku 
mutambela uje vemanene vaka-kukombelela. Valeke vambate awa mamanya 
vakawalundike asi kuje kumukatungila cilombo ceni ku vutsiki vwa lelo.” 

4Asinoni Yoshwa wasanene vanalume likumi na vavali vaje vaangwile,  

5wavalekele ngwendi, “Koveleni mu Yondau kulutwe lwa Cikasa ca Cikumiiyo ca 
Shukulu Kalunga Njambi yeni, munu na munu ambate limanya limo a citsili cendi, 
kwimanena muyati umo na umo wa Isalele.  

6Mamanya awa akanukisa vanu vyuma vije vyanalingi Shukulu Kalunga. Co 
kulutwe, omo vana veni vakamihula ngwavo, ‘Mamanya awa avikajo? 
Anunguluka cuma mukajo kuli yeni? ‘ 

7Co mukavaleka ngweni, ‘Mema a mu Yondau alikelele kwita omo Cikasa ca 
Cikumiiyo ca Shukulu Kalunga cajavukile Ndonga ya Yondau. Co mamanya awa 
anapu canukiso ca ku myaka yoshe ca vanu va Isalele a vyuma vije vyalingiwile 
kuno.’” 

8Ngecivene, vaje vanalume vakavele mashiko a Yoshwa, ngwe muje Shukulu 
Kalunga washikile Yoshwa, vambatele mamanya likumi na avali akati ka Yondau, 

limo na limo ngwe ku miyati ya Isalele, vaatwalele ku mutambela uje vatulilile 
vutsiki, co vawalundikile asi.  

9Co Yoshwa lalo walundikile mamanya likumi na avali akati ka Yondau, ku mwela 
uje vemanene vaka-kukombelela vaje vambatele Cikasa ca Cikumiiyo. Mamanya 
awa na lelo lino kuwacili kuje.  

10Asinoni vaka-kukombelela vaje vambatele Cikasa vemanene akati ka Yondau 
noo vyuma vyoshe vyalingiwile, vije vyashikile Shukulu Kalunga kuli Yoshwa 
kuvileka vanu va Isalele ngeci vavilinge, evi vikevyo vije vyashikile Mosesa kuli 
Yoshwa. Co vanu vazambwile, vajavukile ndonga.  

11Co capwile ngeci omo voshe vanajavuka laja, asinoni vaka-kukombelela vaje 
vambatele Cikasa ca Cikumiiyo ca Shukulu Kalunga vatwamene kulutwe.  

12Ngecivene, vanalume va ku miyati ya Luvena, na Ngande, na litambelo lya 
muyati wa Manase, vaje valipakatele vitwa, vakevo valivangele kujavuka kulutwe 
lwa vanu va Isalele, ngwe muje mwavashikile Mosesa.  

13Co kwajavukile vanalume 40, 000 vaje valipakatele vitwa vya nzita, vajavukile 
ku mesho a Shukulu Kalunga ngeci vakalwe nzita, vaketele ku vyana vya Yeliko.  

14A litangwa lije Shukulu Kalunga waamesele Yoshwa ku mesho a vanu va Isalele, 
co vamuzivilile lyova nakumusingimika matangwa oshe akuyoya kwendi, ngwe 
muje muvasingimikile Mosesa.  

15Asinoni Shukulu Kalunga wendekele kuli Yoshwa ngwendi,  

16 “Shika vaka-kukombelela vaje vanambata Cikasa ca Cikumiiyo valamate a 
nunda kutunda mu Yondau.” 

17Ngecivene, Yoshwa washikile vaka-kukombelela ngwendi, “Lamateni a nunda 
mutunde mu Yondau.” 

18Omo vaka-kukombelela vaje vambatele Cikasa ca Cikumiiyo vanajavuka laja, 
ndonga yashangumukile kwita mema, yajalelele ku ngenge kwoshe ngwe muje 
mwalaja.  

19A litangwa lyamulikumi ku ngonde yakulivanga vanu va Isalele vajavukile 
Ndonga ya Yondau, co vatungile cilombo cavo ku Ngilingale, mu ngangela ya 
Yeliko.  

20Asinoni Yoshwa walundikile mamanya aje likumi na avali, aje avambatele mu 
Yondau vaje vanalume likumi na vavali, co waemikilile ku Ngilingale.  

21Co wendekele kuli vanu va Isalele ngwendi, “Kulutwe, omo vana veni 
vakamihula ngwavo, ‘Mamanya awa anunguluka cuma mukajo kuli yeni? ‘ 

22Co mukavaleka ngweni, ‘VaIsalele vajavukile Ndonga ya Yondau a livu 
lyakuma.’ 

23Mukavaleka ngweni Shukulu Kalunga Njambi yetu womisile mema a mu 
Yondau cau omwo twajavukile, ngwe muje lalo mwomisile cau mema a mu 
Lishali Lyakuvenga,  

24walingile eci ngeci vanu voshe va ano asi vakazivuke muvwapwa vukama na 
nzili ya Shukulu Kalunga, co mukasingimika Shukulu Kalunga Njambi yeni ku 
myaka yoshe.” 

Yoshwa 5 

1Omo vimyene voshe va vaAmoli vaje vakele mu kangombe ka yambi ka Ndonga 
ya Yondau, na vimyene voshe va vaKanana vaje vakele ku Lishali lya 
Menditelenyani, vazivile ngwavo Shukulu Kalunga nomisa cau Yondau noo vanu 
va Isalele vajavukile, co vakele na lyova nakuvupuka manene omwo ya vaIsalele.  

Kutuuka ku Ngilingale 

2Asinoni Shukulu Kalunga walekele Yoshwa ngwendi, “Linga vimoko vimo 
vyakuvambuka vya mamanya ngeci utuule vaIsalele.” 

3Ngecivene, Yoshwa walingile ngwe muje mwamushikile Shukulu Kalunga, co 
watuwile vaIsalele ku mutambela uje uvatumbwile ngwavo Lilundu lya Kutuuka.  

4Yoshwa wavatuwile omwo vanalume voshe vaje vatundile ku Ingito vaje vasele 
kulwa nzita, vatsililile mu mambo omo vatundile mu Ingito.  

5Vanu voshe vaje vatundile ku Ingito vakevo vavatuwile, oloni vanu voshe vaje 
vasemukilile mu mambo omo vatundile ku Ingito kuvavatuwile embwe.  

6 VaIsalele vendele mu mambo myaka makumi awana, noo cisemwa coshe ca 
vanalume vaje vasele kuya ku nzita vaje vatundile ku Ingito vanyongele, omwo 
kuvononokele Shukulu Kalunga. Ngwe muje mwalisingile ikeye kavatavele ngeci 
vakamone lifuti lije lyalisingile na vakukulwila vavo kuvanalyo, lifuti lyalivwa lya 
vwilo, nevi vyakujenekamo vyai.  

7Ngecivene, vana va vanalume vaje kuvatuwile capwile visemwa caciha cije 
catuwile Yoshwa.  

8Omo vamanesele kutuula, mbunga yoshe vakele mu cilombo noo vakangukile.  

9Asinoni Shukulu Kalunga wendekele kuli Yoshwa ngwendi, “Ku litangwa lya lelo 
njamitundisa shwamwa ya vunzinda vwa mu Ingito.” Ngecivene, vatumbwile 
mutambela uje ngwavo Ngilingale, na lelo lizina eli kulili.  

10 Simbu vaIsalele vacikele mu cilombo cavo mu Ngilingale mu vyana vya Yeliko, 
vanyungile Ciwano ca Pasovala ku cingwezi ku litangwa lyamulikumi na awana 
ku ngonde. 

11Alikaki omo Ciwano ca Pasovala cineti laja, valile vyakulya vya mu Kanana na 
vimbuto vyakwoca, na makende akujeneka musima.  

12 Alikaki maana alikelele kuwa omwo valile ku vimbuto vya mu Kanana. Vanu va 
Isalele kuvalile maana lalo, oloni valile vimbuto vya mu Kanana mu mwaka uje.  

Yoshwa na munalume uje wakwatele mukwale 

13Omo Yoshwa wakele kuyehi na Yeliko, wandwile mesho endi, co wamwene 
munu nemana kulutwe lwendi, nakwata mukwale mu livoko. Ngecivene, Yoshwa 
waile kuli ikeye nakumwihula ngwendi, “Yove unapu umo wa mashwalale vetu 
indi u citozi?” 

14Co uje munalume wamukumbulwile ngwendi, “Embwe, noku kunjawila kwai. 
Yange njinapu umo muka-kushika nzita ya Shukulu Kalunga.” Yoshwa 
wakulamene asi nakulemesa, co wendekele ngwendi, “Shukulu, yange ngamba 
yove. Vika ushaka ngeci njivilinge?” 

15Co uje muka-kushika nzita ya Shukulu Kalunga wamulekele ngwendi, “Tundisa 
vin̄aku ku mendi ove, omwo unemana a livu lyakujela.” Co Yoshwa walingile 
ngwe muje muvamuleke.  

Yoshwa 6 

Kuwa kwa Yeliko 

1Vikolo vya Yeliko vavipatele ngo nakuvinyunga kutewa vanu va Isalele 
vakovelamo. Naumo wai wasele kukovela nambe kutuuka mu nganda.  

2Shukulu Kalunga wendekele kuli Yoshwa ngwendi, “Kenga, njinaaka Yeliko mu 
mavoko ove, na mwene wamwo, na mashwalale vamwo va nzili.  

3Yove na mashwalale vove mukazenguluka nganda lumo a litangwa na litangwa a 
matangwa atanu na limo.  

4Co vaka-kukombelela vatanu na vavali vakambata malupembo a vimbinga vya 
majamba a vimanga atanu na avali, vakatwame kulutwe lwa Cikasa ca Cikumiiyo. 
Co a litangwa lyamucitanu na avali yove na mashwalale vove mukazenguluka 
nganda visimbu vitanu na vivali oku vaka-kukombelela valinakwimba 
malupembo.  

5Asinoni vaka-kukombelela vakaimbe lupembo simbu yakama, co omo mukaziva 
kwoya kwa lupembo olu, co vanalume voshe vakatambeke manene mutambi wa 
nzita, co civumbe ca nganda cikalundumuka. Co lishwalale na lishwalale 
akakovelele mu nganda aje anashungama.” 

6Ngecivene, Yoshwa muna Nune wasanene vaka-kukombelela, wavalekele 
ngwendi, “Ambateni Cikasa ca Cikumiiyo, co vaka-kukombelela vamo vatanu na 
vavali vambate malupembo atanu na avali vatwame kulutwe lwa Cikasa ca 
Cikumiiyo.” 

7Co washikile vanu ngwendi, “Yeni muzenguluke nganda, co vaka-kulipakata 
vitwa vatwame kulutwe lwa Cikasa ca Cikumiiyo ca Shukulu Kalunga.” 

8Omo Yoshwa nendeka laja na vanu, co vaka-kukombelela vatanu na vavali vaje 
vambatele malupembo atanu na avali vatwamene kulutwe oku valinakwimba 
malupembo, asinoni Cikasa ca Cikumiiyo ca Shukulu Kalunga cavakavele 
munima.  

9Co vanalume vaje valipakatele vitwa vatwamene kulutwe lwa vaka-kukombelela 
vaje vakele nakwimba malupembo, co mbunga yakumanesela yezile munima ya 
Cikasa oku malupembo anga alinakwimba.  

10Oloni Yoshwa washikile vanu ngwendi, “Kesi mutambeke, nambe kwendeka 
lijwi limo noo a litangwa lije njikamishika kutambeka. Asinoni mukatambeka! “ 

11Ngecivene, wavalekele vambate Cikasa ca Cikumiiyo ca Shukulu Kalunga 
vacizengulwise nganda lumo. Asinoni vanu velukile ku cilombo nakukalalako.  

12Alikaki Yoshwa wendukile mutondo-tondo, co vaka-kukombelela vambatele 
Cikasa ca Cikumiiyo ca Shukulu Kalunga.  

13Co vaka-kukombelela vaje vambatele malupembo atanu na avali a vimbinga 
vya majamba a vimanga vatwamene kulutwe lwa Cikasa ca Cikumiiyo ca Shukulu 
Kalunga oku valinakwimba malupembo, co vaje vanalume vaile kulutwe lwavo, 
asinoni mbunga yakumanesela yezile munima ya Cikasa ca Cikumiiyo ca Shukulu 
Kalunga, oku malupembo anga alinakwimba.  

14Ngecivene, a litangwa lyamucivali vazengulukile lalo nganda lumolika, co 
velukile ku cilombo. Valingile eci a matangwa atanu na limo.  

15Co a litangwa lyamucitanu na avali vendukile a mungulungengu, vazengulukile 
nganda visimbu vitanu na vivali mu ngila ije vene, eli likelyo litangwa lika lije 
vazengulukile nganda visimbu vitanu na vivali.  

16Co omo vazengulukile nganda simbu yamucitanu na vivali, vaka-kukombelela 
vembile malupembo, co Yoshwa washikile vanu ngwendi, “Tambekeni, omwo 
Shukulu Kalunga namyana nganda!  

17Nganda na vyuma vyoshe vilimo mukavyana kuli Shukulu Kalunga 
nakuvinyongesa vyoshe njwa, kuvanga lika uje cikwizi Lahave na vavushoko 
vwendi vali mu njuvo yendi vakevo lika vakayoyao, omwo ikeye washwekele 
vaka-kunenga vaje twatumine.  

18Oloni yeni kumwapandele kwambatako cuma cimo ku vije vyakunyongesa, nga 
mulingamo, co mukanena cisingo na tuyando mu cilombo ca vaIsalele.  

19Oloni siliva yoshe, na ngolinde, na vivala vya vunengu, na vikuvo vinapu 
vyakukundika kuli Shukulu Kalunga. Munapande kuvyaka mu cipau ca Shukulu 
Kalunga.” 

20Ngecivene, vaka-kukombelela vembile malupembo, co vanu vatambekelele. 
Vwasi-vwasi omo vanu vazivile kwoya kwa malupembo, co vatambekelele 

manene, ngeci civumbe calundumukile. Co lishwalale na lishwalale woshe 
wakovelele mu nganda aje ashungamene nakuyifungulula.  

21Vanyongesele vyuma vyoshe vya mu nganda, co vatapele vanalume, na 
vanakazi, na vanike, na tukulukazi na moko ya mukwale. Vatsiile lalo vingombe, 
na vimanga, na vimulu.  

22Asinoni Yoshwa walekele vanalume vavali vaje vanengele lifuti ngwendi, “Yeni 
ku njuvo ya uje cikwizi mukamunene na naanga yendi, ngwe muje 
mumwamukulaesele.” 

23Ngecivene, vaje vanalume vanengele lifuti vakovelelemo vatuwisile Lahave, na 
ishe na vaina, na vandolome vendi, na naanga yendi yoshe. Co vavatuwisilemo 
voshe na naanga yendi yoshe na vindungo, vavaakele anja ya cilombo ca 
vaIsalele.  

24Asinoni venyekele nganda ya Yeliko na vyoshe vije vyakelemo, kuvanga lika 
ngolinde, na siliva, na vivala vya vunengu, na vikuvo. Co vije vavyambatele 
nakuvyaka mu cipau ca Shukulu Kalunga.  

25 Oloni Yoshwa wayoyeselemo lika mwonyo wa cikwizi Lahave na vavushoko 
vwendi voshe, omwo ikeye washwekele vaje vaka-kunenga lifuti vavali 
vavatumine ku Yeliko. Co naanga ya Lahave vacili nakuyoya mu Isalele na lelo 
lino.  

26 A simbu ije Yoshwa walisingile cisingo ngwendi, “Munu woshe uje 
akatungulula nganda ya Yeliko akapwe wakusinga ku mesho a Shukulu Kalunga. 
Woshe uje akainda luvula, munendi wa ntwatwa akatsa, co woshe uje 
akatungulula vikolo, munendi wa mutinikila akatsa.” 

27Ngecivene, Shukulu Kalunga wakele amo na Yoshwa, co lutsimo lwendi 
lwashandokelele mu lifuti mwoshe.  

Yoshwa 7 

Vuvi vwa Akane 

1Oloni vanu va Isalele vavulumwine mulonga ku vyuma vyakukundika omwo 
Akane, muna Kalemi mutekulu wa Zavendi, wa ku cikota ca Zela ku muyati wa 
Yunda, wambatele ku vyuma vyakukundika, ngecivene, Shukulu Kalunga 
waluvalele manene na vanu va Isalele.  

2Co Yoshwa watumine vanalume kutunda ku Yeliko nakuya ku Ayi, nganda 
yakele mu ngangela ya Mbetele, kuyehi na Mbetevane, wavalekele ngeci valamate 
ku malundu vakanenge lifuti. Ngecivene, vaje vanalume valamatele vakanengele 
lifuti lya Ayi.  

3Co velukile kuli Yoshwa nakumuleka ngwavo, “Kukwapandele kuya mashwalale 
vavangi nakulwa ku Ayi embwe. Oloni tumeniko mashwalale 2, 000 nambe 3, 000 

kunau. Kesi mutumeko mashwalale voshe nakulwa embwe, omwo vanu 
vavandondo lika valiko.” 

4Ngecivene, mashwalale va Isalele vakupwa 3, 000 vayileko nakulwa, oloni 
mashwalale va ku Ayi vakavashekele.  

5Co vaje mashwalale va ku Ayi vavashekele kuvatundisa ku cikolo ca nganda ya 
Ayi nakuvetesa ku vitapu vya mamanya, co akati kavo vatsiileo makumi atatu na 
vanu vatanu naumo mu ngila ya kushelumuka ku malundu. Co vaIsalele vazivile 
manene lyova nakujujuka.  

6Ngecivene, Yoshwa na vantwama va Isalele vatavwile vuzalo vwavo mukuviilila, 
co valyumbilile asi kulutwe lwa Cikasa ca Cikumiiyo ca Shukulu Kalunga. 
Valishuwilile lito ku mitwe yavo kumwesa vusiwa vwavo, co vakele kuje noo 
cingwezi.  

7Asinoni Yoshwa wendekele ngwendi, “Tawe! Shukulu Kalunga Njambi! Omwo 
vikajo watujavwisilile Yondau nakutukundika ku mavoko a vaAmoli ngeci 
vatunyongese? Kuma mwamuvwa vene nga twakele musambwa lije lya Yondau!  

8Yove Shukulu Kalunga vatijo njendeka? Ololo vaIsalele vanavasheke kuli vitozi 
vavo!  

9Omo vaKanana na vanu veka va mu lifuti vakaziva vyuma evi, co 
vakatuzengeleka nakutunyongesa. Cooni yove Shukulu Kalunga cuma mukajo 
ukalinga mukunyunga lizina lyove lyakama?” 

10Co Shukulu Kalunga wendekele kuli Yoshwa ngwendi, “Induka! Omwo vikajo 
unalalela ngacije asi?  

11VaIsalele vanalingi vuvi! Vanapokola cikumiiyo cange cije cinjavashikile ngeci 
vacinyunge. Vanambata ku vyuma vije vyakukundika. Vakevo vanavivi 
nakwendeka makuli, co vanavikumbasana ku vyuma vyavo.  

12Mukemwo vaIsalele kuvasele kwimana ku mesho a vitozi vavo. Vanatewa 
omwo vapwile vakusinga. Kunjikakala neni lalo kuvanga mutundise vyuma vije 
vyakukundika vili akati keni.  

13Katuka! Jelesa vanu va Isalele. Valeke vaije ku mesho ange, valeke valivwaesele 
litangwa lya imene, omwo yange Kalunga Njambi ya Isalele njili nevi 
vyakwendeka. Kuli vyuma vyakukundika vili akati keni yeni vaIsalele, vije 
vinjamishikile ngeci muvinyongese! Kumukasa kwimana ku mesho a vitozi veni 
kuvanga munatundisa vije vyakukundika vili akati keni.  

14Ngecivene, valeke ngwove imene mutondo mukemana kulutwe, muyati na 
muyati. Co muyati uje unjikaangula vakaija kulutwe, cikota na cikota. Co cikota 
cije cinjikaangula vakaija kulutwe, naanga na naanga. Co naanga ije injikaangula 
vakaija kulutwe, munalume na munalume.  

15Co cikapwa ngeci woshe uje vakawana na vyuma vije vyakukundika 
vakamwenyeka, na naanga yendi, na vyuma vyendi vyoshe, omwo nanena 
shwamwa yakama ali Isalele, co napokola cikumiiyo cange.” 

16Co Yoshwa wendukile mutondo-tondo washwenyesele muyati na muyati wa 
Isalele kulutwe, co kwaangukile muyati wa Yunda.  

17Co wanenele muyati wa Yunda kulutwe, cikota na cikota, co kwaangukile cikota 
ca Zela. Co vanenele cikota ca Zela kulutwe, naanga na naanga, co kwaangukile 
naanga ya Zavendi.  

18Asinoni wanenele naanga ya Zavendi kulutwe, munalume na munalume, co 
Akane, muna Kalemi mutekulu wa Zavendi, ikeye waangukileo. 

19Asinoni Yoshwa wendekele kuli ikeye ngwendi, “Munange, endeka vushunga 
ku mesho a Shukulu Kalunga Njambi ya Isalele, co litavele. Njileke evi 
viwunalingi. Kesi unjishwekelevyo.” 

20Co Akane wamukumbulwile ngwendi, “Mwa vushunga vene, njinalingi vuvi ku 
mesho a Shukulu Kalunga Njambi ya Isalele, evi vikevyo vinjinalingi.  

21Akati ka vyuma twakapukwile, njamwene cikoveyo cacivwa manene ca 
vaMbambilone, na makilo avali a siliva, na livundungulu lya ngolinde lya vulemu 
vwa litambelo lya kilo. Njavishakele manene ngeci njavyambatele. Co 
mukaviwana njavishitika mukati ka mbalaka yange, co siliva ili kwisi yavyo.” 

22Ngecivene, Yoshwa watumine vamo vanalume vashatukile ku mbalaka ya 
Akane. Co mwa vushunga vene vakawanene vije vyuma vanavishweke 
nakuvishitika muje vene, co siliva yakele kwisi yavyo.  

23Vavitundisile mu mbalaka, co vavinenele kuli Yoshwa na kuli vaIsalele voshe 
nakuvitumbika asi ku mesho a Shukulu Kalunga.  

24Ngecivene, Yoshwa amolika na vanu voshe va Isalele, vakwatele Akane muna 
Zela, na siliva, na cikoveyo, na livundungulu lya ngolinde, amolika na vana vendi 
va vanalume, na ava va vanakazi, na vingombe vendi, na vimulu vendi, na 
vimanga vendi, na mbalaka yendi, amo na vyuma vyoshe vije vyakele navyo, co 
vavatwalele ku Cana ca Tuyando.  

25Co Yoshwa wamwihwile ngwendi, “Omwo vikajo unatunenela tuyando 
twangacije? Ololo nove Shukulu Kalunga akakuyandesa ku litangwa lya lelo! “ 
Asinoni vanu voshe vamwashele mamanya nakumutsiya. Co lalo vashele 
mamanya naanga yendi nakwenyeka vufuko vwendi vwoshe.  

26Co vavalundikile mutumbo wakama wa mamanya, nakweta ku litangwa lya lelo 
kuucili. Eci cikeco civatumbwilile mutambela uje ngwavo Cana ca Tuyando. 
Asinoni vukalu vwa Shukulu Kalunga vwahwile.  

Yoshwa 8 

Kufunguluka nakunyonga kwa Ayi 

1Shukulu Kalunga wendekele kuli Yoshwa ngwendi, “Kesi uzive lyova nambe 
kujujuka. Ya na mashwalale voshe ku Ayi. Omwo njinakundika mwene wa Ayi, na 
vanu vendi, na nganda yendi, na lifuti lyendi lyoshe mu mavoko ove.  

2Co ukalinga na Ayi na mwene wamwo ngwe muje muwalingile na Yeliko na 
mwene wamwo, oloni ku simbu ino mukapukula vufuko vwamwo amo na 
vimuna voshe, vyoshe vikapwa vyeni. Livwaese mukavalwise nakuvakasumuna.” 

3Ngecivene, Yoshwa wakatukile waile ku Ayi na mashwalale vendi voshe. Co 
ikeye waangwile mashwalale vakupwa 30, 000, vanalume vaka-nzili, co 
wavatumine vutsiki vuje vene.  

4Wavashikile ngwendi, “Mukavanda anima ya nganda, oloni kesi mukaye kulyala 
na nganda embwe. Livwaeseni muvavoshe mukalwe.  

5Asinoni yange na vanu voshe vali nange tukashwenya ku nganda. Omo 
vanalume va mu Ayi vakaija nakutulwisa, co tukatewa ngwe muje mutwalingile 
akulivanga.  

6Vakevo vakatusheka noo tunavatwala kulyala na nganda. Co vakayongola 
ngwavo tulinakuvatewa ngwe muje mutwalingile akulivanga.  

7Asinoni yeni mukajomboloka kuje munavandele, co mukafungulula nganda, 
omwo Shukulu Kalunga Njambi yeni akaikundika ku mavoko eni.  

8Omo munafungulula laja nganda, co mukayenyeka ngwe muje mwanashiki 
Shukulu Kalunga, awa akewo mashiko eni.” 

9Ngecivene, Yoshwa wavatumine, co vaile ku mitambela yavo mu kangombe ka 
yambi ya Ayi, co vavandele mukati ka Ayi na Mbetele. Oloni Yoshwa walalele mu 
cilombo vutsiki vuje.  

10Yoshwa wendukile mutondo-tondo, co wakungulwile mashwalale amolika. 
Asinoni ikeye na vantwama va Isalele vatwamenenene vanu ku Ayi.  

11Co mashwalale voshe vaje vakele amo na Yoshwa vaile vashwenyele ku cikolo 
ca nganda, vatungile cilombo ku kunto ya Ayi, mukati kavo na Ayi mwakele cana.  

12Ngecivene, Yoshwa wambatele mashwalale vakupwa 5, 000 nakuvashweka mu 
kangombe ka yambi ka nganda, vavandele mukati ka Ayi na Mbetele.  

13Eyi ikeyo ngila vavwaeselele mashwalale va nzita, vatungilile cilombo ku kunto 
ya nganda ya Ayi, co vaje mashwalale vasaleleo vavandele mu kangombe ka 
yambi. Oloni Yoshwa walalele vutsiki vuje mu cana.  

14Omo mwene wa Ayi wamwene vanu va Yoshwa, co wazambwile vwasi, 
wamenekele mutondo-tondo ikeye na vanu vendi voshe vaile kulutwe ku Cana ca 
Yondau nakulwa na vaIsalele a mutambela uje vene wakulivanga. Ikeye 
kazivukile ngeci kunima ya nganda kuli vanu vamo vanamuvandela.  



432 

©The Bible Society of Zambia, 2006. 

 

15Yoshwa na vanu vendi valikwisile ngwe valinakutewa, co vatewelele ku ngila 
yakuya ku mambo.  

16Ngecivene, mwene wasanene vanu voshe va mu nganda ngeci vakave Yoshwa, 
vashekele Yoshwa, co mukusheka Yoshwa kumani vakele nakuya kulyala 
kutunda ku nganda.  

17Vanalume voshe va mu Ayi vakavangeyeye vaIsalele, vasezele nganda ululu, 
munalume naumo wai wasalele nakunyunga nganda.  

18Asinoni Shukulu Kalunga wendekele kuli Yoshwa ngwendi, “Inika likunga lyove 
ku Ayi, omwo njinaikundika ku mavoko ove.” Ngecivene, Yoshwa walingile ngwe 
muje muvamulekele.  

19Vwasi-vwasi omo Yoshwa wajundwile livoko lyendi, co vaje mashwalale 
vavandele kunima ya nganda vazambwile, vashatukilile mu nganda 
nakuyifungulula, co vayenyekele.  

20Omo mashwalale va ku Ayi vakengele kunima, vamwene vwisi vukondoka 
kondoo mwilu. Co kukwakele ngila yeka lalo yakulyamena yai, omwo vaIsalele 
vaje vatewelele mu mambo vatengulukile nakuvalwisa.  

21Omo Yoshwa na mashwalale vendi vamwene ngeci vaje mashwalale vavandele 
vanafungulula laja nganda na vwisi vwakondokele kondoo mu nganda, co 
vashangumukile kutsiya mashwalale va ku Ayi.  

22Co vaIsalele vaje vakele mu nganda vezile nakulikumbasana na vaje vakele 
nakulwa nzita, ngecivene, vaje mashwalale va ku Ayi valimwene vakevo vavenya 
ngeci vaIsalele vanavazengeleka, co mashwalale va vaIsalele vatsiile mashwalale 
voshe va ku Ayi, naumo wai waputumukileo na mwonyo,  

23kuvanga mwene wa ku Ayi, ikeye ivafungulwile nakumutwala kuli Yoshwa.  

24VaIsalele vatsiile mashwalale voshe va ku Ayi vaje vakele mu shwata na mu 
mambo muje muvatewelele, asinoni vaIsalele velukile ku Ayi nakutsiya voshe 
vaje vakele muje mu nganda. 

25Co vanu voshe va mu Ayi vavatsiile ku litangwa lije vene, vanalume na vanakazi 
vapwile 12, 000.  

26Yoshwa wenikile likunga lyendi ku Ayi, co kaliwisilile asi noo wanyongesele 
vanu voshe va muje mu nganda.  

27Oloni vaIsalele vambatelele vimuna na vufuko vuje vuvafungulwile muje mu 
nganda, ngwe muje Shukulu Kalunga walekele Yoshwa. 

28Ngecivene, Yoshwa wenyekele nganda ya Ayi nakuyiseza mupulungwa, na lelo 
lino icili ngacije vene.  

29Asinoni Yoshwa washukikile mwene wa ku Ayi a muti, co wasezele muvila 
wendi aje noo cingwezi. Omo lyatokele, Yoshwa washikile ngeci vatundiseo 

muvila vakaumbilile ku vukovelelo vwa cikolo ca nganda. Co valundikileo 
mutumbo wakama wa mamanya, kweta na ku litangwa lya lelo kuwacili.  

Valava lishiko a Munkinda wa Evale 

30Ngecivene, Yoshwa watungilile mutula Shukulu Kalunga Njambi ya Isalele a 
Munkinda wa EVaLe 

31Ikeye wautungile ngwe ku mashiko aje aanene Mosesa ngamba ya Shukulu 
Kalunga kuli vaIsalele, ngwe muvanasoneka mu Livulu lya Mashiko lya Mosesa 
ngwavo, “Mukatunga mutula wakulinga na mamanya akujeneka kushonga na 
cikuvo.” Akeo uvakombelelele vin̄ombelo vya kwenyeka kuli Shukulu Kalunga, 
nakukombelelao lalo vin̄ombelo vya kulitombola.  

32 Aje vene, vaIsalele oku vanamukengelela, Yoshwa wasonekele a mamanya amo 
Mashiko aje asonekele Mosesa.  

33Co vaIsalele, na vantwama vavo, na vamyata vavo, na maako vavo, na vaka-
kwija vaje vakele akati kavo, vemanene ku mitambela ivali ya Cikasa ca 
Cikumiiyo ca Shukulu Kalunga, nakukenga shwii kuli vaLevi vaka-kukombelela 
vaje vambatele Cikasa. Co litambelo lya vanu vakengesele vinima vyavo ku 
Munkinda wa Ngelizime, co litambelo likwavo vakengesele vinima vyavo ku 
Munkinda wa Evale ngwe muje Mosesa ngamba ya Shukulu Kalunga wavashikile 
kulinga omo simbu yetele ngeci vanu va Isalele vatambule vivezikiso.  

34Asinoni Yoshwa watambekele akulava majwi oshe a Mashiko, nawa 
akuvezikisa, nawa a visingo, ngwe muje muvawasoneka mu Livulu lya Mashiko.  

35Mashiko oshe a Mosesa, Yoshwa waalavelele mbunga ya vaIsalele voshe amo 
na vanakazi, na vanike, na vaka-kwija vaje vakele akati kavo.  

Yoshwa 9 

VaNgimbiyone vakwisa Yoshwa 

1Omo vimyene voshe va mu kangombe ka yambi ya Yondau vazivile ngeci 
vaIsalele vanahyana, co voshe vaje vakele mu lifuti lya malundu, na mu lifuti lya 
ku vushelumukilo vwa malundu, na vaje vakele ku ngenge ya Lishali lya 
Menditelenyani, kutwala ku kunto ya Lembanone, vimyene va vaHiti, na vaAmoli, 
na vaKanana, na vaPelezi, na vaHivi, na vaNjevushi,  

2voshe valikungulwile amo kulwisa Yoshwa na vaIsalele.  

3Oloni omo vanu va ku Ngimbiyone, vaje vapwile vaHivi, vazivile vije vyalingile 
Yoshwa ku Yeliko na ku Ayi, co 

4vayongwele kukwisa Yoshwa. Valongekeyeye vyakulya a vimulu vavo mu 
vinjeke vyalaja vyakuvola, na vinjeke vya vinyu vya vilambu vyalaja 
vyakulamazeka vitopeko.  

5Vazalele vuzalo vwakutavozoka, na vin̄aku vyakutavozoka vije vivalamazekele 
vitopeko. Vambatele makende akuminina naa akuvola, co vaile.  

6Ngecivene, vaile kuli Yoshwa ku cilombo ku Ngilingale vendekele kuli ikeye na 
kuli vanalume va vaIsalele ngwavo, “Yetu tutunda ku lifuti lya kulyala. Tushaka 
tulikumiiye cikumiiyo neni.” 

7 Oloni vanalume va vaIsalele vavakumbulwile ngwavo, “Omwo vikajo 
tulikumiiya cikumiiyo neni? Alumo yeni mwatunga muyehi netu.” 

8Co vakevo vendekele kuli Yoshwa ngwavo, “Yetu twaliiti kuli yove.” Oloni 
Yoshwa wavehwile ngwendi, “Yeni veyajo? Co lalo mwatundu kulijo?” 

9Vamukumbulwile ngwavo, “Shukulu, tutunda ku lifuti lya kulyala. Omwo 
tunazivi vya Shukulu Kalunga Njambi yeni, co twazivile lutsimo lwendi a vyuma 
vyoshe vije vyalingile mu Ingito,  

10 na vyoshe vije vyalingile kuli vimyene vavali va vaAmoli vaje vakele mu 
ngangela ya Yondau, Mwene Sihone wa ku Heshevone, na Mwene Onge wa ku 
Mbashane, uje wakele mu Ashetalote.  

11Co vantwama vetu na vanu voshe vaje vanatungu mu lifuti lyetu vatulekele 
kwambata vyakulya vya vungenzi ngeci twakuliwane neni, nakumileka ngeci 
yetu tunaliiti kuli yeni, co tumilomba kulikumiiya cikumiiyo netu.  

12Kenga makende etu, omo twatundile kwimbo nawo, apwile akushaluka. Oloni 
kenga! Ololo anominina nakuvola,  

13na vinjeke evi vya vinyu vya vilambu, vitwashulisile vyapwile vyaviha, oloni 
kenga! Vinatavozoka. Vuzalo vwetu na vin̄aku vinatsila mu vungenzi ovu 
vwakama ngeci.” 

14Co vanalume va vaIsalele vatambwile vyakulya vyavo vimo, oloni kuvehwile 
cizango ca Shukulu Kalunga.  

15Asinoni Yoshwa walikumiiye cikumiiyo navo, co vavatavele kutunga navo. 
Ngecivene, vantwama va mbunga ya Isalele vakolesele cikumiiyo cavo na cisingo.  

16Omo matangwa atatu etile kutunda aje valikumiiye cikumiiyo navo, co vaIsalele 
vanangukile ngeci kuma vaje vanu vatungile muyehi navo.  

17Ngecivene, vanu va Isalele vakatukile, co omo kuneti matangwa atatu vetele ku 
vinganda vije vivatungile vaje vanu, vinganda vyavo vyapwile, Ngimbiyone, na 
Kefila, na Mbelote, na Kilyate Njelime.  

18Oloni vaIsalele kuvasele kuvatsiya embwe, omwo vantwama vavo valikumiiye 
cikumiiyo ca cisingo navo mu lizina lya Shukulu Kalunga Njambi ya Isalele. Co 
vanu voshe valinyengelele kuli vantwama a cuma eci,  

19oloni vantwama vavakumbulwile ngwavo, “Tunalingi laja cikumiiyo ca cisingo 
amo navo mu lizina lya Shukulu Kalunga Njambi ya Isalele. Cooni kutwasa 
kuvalinga lalo cuma cimo embwe.  

20Tunapande tuvece vayoye omwo a cikumiiyo cetu ca cisingo. Nga 
tuvavulumuna, co Njambi akatuhisa.  

21Tuveceni vayoye, oloni vapwe vaka-kutucavela vitale nakututekwila mema.” 
Omu mukemwo muvayongwele vantwama.  

22Asinoni Yoshwa washikile ngeci vanene vanu va ku Ngimbiyone kuli ikeye, co 
wavehwile ngwendi, “Vikajo mwatukwisilile nakutuleka ngweni mwatundu 
kulyala, kuma mwatunga muno vene?  

23Ngecivene, munapu vakusinga, vanu veni simbu yoshe vakapwa vindungo, 
vaka-kucava vitale nakutekula mema a mu Mwela Wakujela wa Njambi yange.” 

24Co vamukumbulwile ngwavo, “Mukemwo mutunalingi shukulu omwo 
vatulekele mwa vushunga vene Shukulu Kalunga Njambi yeni washikile ngamba 
yendi Mosesa kumyana lifuti lyoshe eli nakutsiya nakunyongesa vanu voshe 
valimo ngwe omo mulinakuya kulutwe. Twalingile eci omwo twakele na lyova 
manene ali yeni, co twakele lalo na lyova lya myonyo yetu.  

25Ololo tuli mu mavoko ove, linga kuli yetu vyoshe vije viwunayongola kupwa 
vyavivwa.” 

26Ngecivene, omu mukemwo mwalingile Yoshwa, wavanyungile katavele ngeci 
vanu va Isalele vavatsiye.  

27Oloni a litangwa lije vene Yoshwa wavapwisile vindungo, vaka-kucava vitale 
nakutekwila mema vanu va Isalele nawa a ku mutula wa Shukulu Kalunga. Na 
lelo lino vacili nakulinga ngacije ku mutambela uje waangwile Shukulu Kalunga 
kumulemeselako.  

Yoshwa 10 

Kufungulula vaAmoli 

1Mwene Andonizendeke wa mu Yelusalema wazivile ngeci Yoshwa nafungulula 
nakunyongesa Ayi, co natsii mwene wamwo, ngwe muje mwalingile na Yeliko na 
mwene wamwo. Co ikeye lalo wazivile ngeci vanu va ku Ngimbiyone vanalingi 
cikumiiyo na vaIsalele, co ololo vanatungu akati kavo.  

2Co vanu va mu Yelusalema vazivile lyova lyakama manene a lutsimo olu omwo 
Ngimbiyone yapwile nganda yakama ngwe vinganda vikwavo vije vyakele na 
mwene, ikeyo yapwile yakama manene kutuvakana Ayi, co na vanalume vamwo 
vapwile vaka-kulwa na nzili.  

3Ngecivene, Andonizendeke mwene wa mu Yelusalema watumine lijwi kuli 
Mwene Hohame wa ku Hevelone, na kuli Mwene Pilame wa ku Njalemute, na kuli 

Mwene Njafiya wa ku Lakishe, na kuli Mwene Ndembile wa ku Engelone 
ngwendi,  

4 “Ijeni mwakunjikwase kulwa na vaNgimbiyone, omwo vanu vakwo vanalombo 
kwoloka kuli Yoshwa na kuli vaIsalele.” 

5Ngecivene, vimyene vaje vatanu va vaAmoli, mwene wa ku Yelusalema, na 
mwene wa ku Hevelone, na mwene wa ku Njalemute, na mwene wa ku Lakishe, 
na mwene wa ku Engelone valipandakanene amo kulwa nzita, co vazengelekele 
vaNgimbiyone nakuvalwisa.  

6Co vanalume va ku Ngimbiyone vatumine lijwi kuli Yoshwa ku cilombo ca ku 
Ngilingale ngwavo, “Shukulu, kesi utukengese nima yetu vangamba vove embwe! 
Zambulako wakutukwase! Twamene! Vimyene voshe va vaAmoli 
vanalikumbasana amo nakutulwisa! “ 

7Ngecivene, Yoshwa watundile ku Ngilingale amo na mashwalale vendi na 
vanalume voshe vaka-nzili.  

8Co Shukulu Kalunga wendekele kuli Yoshwa ngwendi, “Kesi uvazivile lyova 
embwe omwo njinavakundika laja ku mavoko ove. Naumo wai wa ali vakevo 
akasa kwimana nove nakukulwisa.” 

9Yoshwa na mashwalale vendi vendele vutsiki vwoshe kutunda ku Ngilingale 
nakweta ku Ngimbiyone, co vakasumwine vaAmoli nakuvalwisa.  

10Ngecivene, Shukulu Kalunga wauya-wuyisile vaAmoli ku mesho a vaIsalele. Co 
vaIsalele vatsiile vaAmoli ku Ngimbiyone, asinoni vavashekelele ku ngila yakwita 
ku lilundu ku Mbete Holone, co vatsiile vanu vavangi nakuvasheka nakuvetesa ku 
mbwela ya ku Azeka, na ku Makenda. 

11Omo vaAmoli vatewele kushelumukila mu ngila ya Mbete Holone kutunda ku 
nzita ya vaIsalele, co Shukulu Kalunga wavanyokeselele nyonzi yakama ya 
mamanya a ngila yoshe nakweta ku Azeka. Vavangi vatsile ku nyonzi ya 
mamanya kutuvakana vaje vavatsiile vaIsalele.  

12 A litangwa lije Shukulu Kalunga waanene nzili vaIsalele yakufungulula 
vaAmoli, Yoshwa wendekele kuli Shukulu Kalunga ku mesho a vaIsalele ngwendi, 
“Ove litangwa, imana akamwa ya Ngimbiyone, nove ngonde, imana akamwa ya 
Cana ca Ainjalone.” 

13Ngecivene, litangwa lyemanene, na ngonde yemanene, kuvyasele kushwenya 
noo muyati wa Isalele vafungulwile vitozi vavo. Evi vavisoneka mu Livulu lya 
Njashale ngwavo litangwa lyemanene lyoshe lyamutunu kulyalaukile.  

14Co nambe kunima, nambe kulutwe, kukukakala lalo litangwa lyakulifwa ngwe 
eli lyai, omo Shukulu Kalunga wononokele ku lijwi lya munu. Co mwa vushunga 
vene Shukulu Kalunga walwililile vaIsalele!  

15Munima yevi, Yoshwa na mashwalale vendi velukile ku cilombo ca ku 
Ngilingale.  

Yoshwa afungulula vimyene vatanu va vaAmoli 

16Oloni vaje vimyene vatanu, vatewele vakavandele mu linzenzengoma lya ku 
Makenda. 

17Vanu vamo vavawanene, co valekele Yoshwa ngwavo, “Vaje vimyene vatanu 
vanavanda mu linzenzengoma lya ku Makenda.” 

18Co Yoshwa wendekele ngwendi, “Andumwineniko mamanya akama ku cikolo 
ca linzenzengoma, co akeniko vaka-kunyunga.  

19Oloni yeni kesi mwimane, kaveni vitozi veni ngeci muvatsiye, kesi muvatave 
velukile lalo ku vinganda vyavo omwo Shukulu Kalunga Njambi yeni 
navakundika ku mavoko eni.” 

20Ngecivene, Yoshwa na mashwalale va vaIsalele vatsiile vaAmoli, nameme 
ngoco vamo vavandele mukati ka vivumbe vya vinganda vyavo, co kuvavatsiile.  

21Co vanu voshe velukile mwamuvwa kuli Yoshwa ku cilombo ca ku Makenda. 
Naumo wai waningwile nameme muningu ali vaIsalele.  

22Asinoni Yoshwa wendekele ngwendi, “Shokololeni ku cikolo ca linzenzengoma, 
tuwiseni vaje vimyene vatanu muvanene kuli yange.” 

23Ngecivene, valingile ngacije, vatuwisile vaje vimyene vatanu mu 
linzenzengoma, mwene wa ku Yelusalema, na mwene wa ku Hevelone, na mwene 
wa ku Njalemute, na mwene wa ku Lakishe, na mwene wa ku Engelone,  

24co omo vatuwisile vaje vimyene vatanu mu linzenzengoma, vavatwalele kuli 
Yoshwa. Asinoni Yoshwa wasanene vanalume voshe va Isalele nakushika 
vamyata vaje vaile navo ku nzita ngeci valyate a mikoshi ya vaje vimyene. Co 
valingile ngacije.  

25Co Yoshwa wendekele kuli vamyata vendi ngwendi, “Kesi muzive lyova nambe 
kujujuka embwe. Koleseni nakusimpa omwo eci cikeco cakalinga Shukulu 
Kalunga kuli vitozi veni voshe vaje vamukalwa navo.” 

26Asinoni Yoshwa watsiile vaje vimyene vatanu nakuvatapa mitwe, 
wavashukikile a miti itanu, co mivila yavo yakele aje noo cingwezi.  

27Omo litangwa lyatokele, Yoshwa washikile ngeci vatundise mivila yavo 
nakuyumbila mu linzenzengoma muje muvavandele akulivanga. Co 
vandumwinineko mamanya akama ku cikolo ca lije linzenzengoma, na lelo lino 
anga muvacili.  

Yoshwa afungulula mitambela ikwavo ya vaAmoli 

28A litangwa lije vene Yoshwa walwile nakufungulula Makenda na mwene 
wamwo. Co watsiile vanu voshe vakele muje mu nganda, naumo wai wasalelemo 

na mwonyo. Yoshwa walingile evi kuli mwene wa ku Makenda ngwe muje 
mwalingile kuli mwene wa ku Yeliko.  

29Munima yevi, Yoshwa na mashwalale vendi vatundile ku Makenda, vaile ku 
Limbena nakulwa.  

30Co Shukulu Kalunga waanene nzili kuli vaIsalele yakufungulula nganda eyi na 
mwene wayo, naumo wai wasalelemo na mwonyo. Yoshwa walingile evi kuli 
mwene wa ku Limbena ngwe muje mwalingile kuli mwene wa ku Yeliko.  

31Asinoni Yoshwa na mashwalale vendi vatundile ku Limbena, vaile ku Lakishe, 
vaizengelekele nakuyilwisa.  

32Ngecivene, Shukulu Kalunga waanene nzili kuli vaIsalele yakufungulula Lakishe 
a litangwa lyamucivali lya nzita, naumo wai vasezelemo na mwonyo, ngwe muje 
muvalingile lalo ku Limbena.  

33Mwene Holame wa ku Ngezele wezile nakukwasa Lakishe, oloni Yoshwa 
wamufungulwile na mashwalale vendi, co naumo wai wasaleleo na mwonyo.  

34Munima yevi, Yoshwa na mashwalale vendi vatundile ku Lakishe, vaile ku 
Engelone, vaizengelekele nakuyilwisa.  

35Vafungulwile ije nganda a litangwa lije vene, co vatsiile vanu voshe va muje mu 
nganda ngwe muje muvalingile ku Lakishe.  

36Munima yevi, Yoshwa na mashwalale vendi vatundile ku Engelone valamatele 
ku malundu nakuya ku Hevelone, co valwile navo.  

37Co wafungulwile ije nganda nakutsiya mwene na vanu voshe va muje mu 
nganda na membo akwatako. Yoshwa wanyongesele vanu voshe vakele muje, 
naumo wai wasalelemo na mwonyo. Yoshwa walingile evi ngwe muje mwalingile 
ku Engelone.  

38Asinoni Yoshwa na mashwalale vendi velukile ku Ndembile nakulwa navo. 

39Wafungulwile ije nganda na mwene wayo na membo oshe akwatako. Co 
vanyongesele vanu voshe vakele muje, naumo wai wasalelemo na mwonyo. 
Yoshwa walingile ku Ndembile na mwene wayo ngwe muje mwalingile ku 
Hevelone na ku Limbena na vimyene va muje mu vinganda vivali.  

40Yoshwa wahyanene lifuti lyoshe. Co wafungulwile lalo vimyene va mu lifuti lya 
malundu, na lifuti lyakungulumuka, na lifuti lya ku vushelumukilo vwa malundu 
lya mu kangombe ka yambi, na lifuti lyakujeneka mema mu mbwela, naumo wai 
wasalelemo na mwonyo, co wanyongesele voshe, ngwe muje mwashikile Shukulu 
Kalunga Njambi ya Isalele.  

41Co Yoshwa wavafungulwile kutunda ku Kandeshe Mbaleneya mu mbwela 
nakweta ku Ngaza kuyehi na cikuma ca Lishali lya Menditelenyani, na mitambela 
yoshe ya Ngoshene, na ku kunto ya Ngimbiyone.  

42Yoshwa wafungulwile vimyene voshe ava na mitambela yavo mu simbu imolika 
omwo Shukulu Kalunga Njambi ya Isalele, waamenene vaIsalele nakuvalwilako. 

43Munima yevi, Yoshwa na mashwalale vendi velukile ku cilombo ca ku 
Ngilingale.  

Yoshwa 11 

Yoshwa afungulula vimyene va ku kunto 

1Omo Mwene Njavine wa ku Hazole wazivile muzimbu wakuhyana kwa vaIsalele, 
co watumine lijwi kuli Mwene Njombambe wa ku Mandone, na kuli vimyene va 
ku Shimelone, na Akeshafe,  

2na kuli vimyene vaje vakele ku kunto ku lifuti lya malundu, na mu Cana ca 
Yondau ku mbwela ku Lishali lya Ngalileya, na lifuti lya ku vushelumukilo vwa 
malundu, na ku cikuma ca Mema a Kalunga a Menditelenyani kuyehi na Ndole.  

3Co watumine lalo lijwi kuli vaKanana vaje vakele mu ngangela na mu kangombe 
ka yambi ya Yondau, na kuli vaAmoli, na kuli vaHiti, na kuli vaPelezi, na kuli 
vaNjevushi vaje vakele mu lifuti lya malundu, na vaHivi lalo vaje vakele kwisi ya 
Munkinda wa Helemone mu lifuti lya Mizipa. 

4Co vezile na mashwalale vavo voshe, vapwile vavangi manene ngwe lishen̄avu 
lya ku cikuma ca mema a kalunga. Co vakele lalo na tuvalu vavangi na matemba.  

5Ngecivene, vimyene voshe vaje valipandakanene amo nakulwisa vaIsalele, co 
vatungile cilombo cavo ku Muna Ndonga Melome.  

6Co Shukulu Kalunga wendekele kuli Yoshwa ngwendi, “Kesi uvazivile lyova 
embwe, omwo imene a simbu ino vene njikamitsiilavo voshe. Mukateta makaana 
a tuvalu twavo nakwenyeka matemba avo.” 

7Ngecivene, Yoshwa na mashwalale vendi voshe vakasumwine vaje vitozi 
nakuvalwisa kuje ku Muna Ndonga Melome.  

8Shukulu Kalunga wavakundikile ku mavoko a vaIsalele, co vaIsalele vavalwisile 
nakuvashekela kukunto ku Miselefote Maime, na Sindone, co vetele kungangela 
na ku cana ca Mizipa. Ngecivene, nzita yakeleko noo vavatsiile voshe. 

9Yoshwa walingile kuli vakevo ngwe muje mwamushikile Shukulu Kalunga, co 
watetangele makaana a tuvalu twavo nakwenyeka matemba avo.  

10Asinoni Yoshwa welukile, co wafungulwile Hazole nakutsiya mwene wamwo. A 
simbu ije Hazole yapwile nganda yakama manene ku vumwene vwoshe.  

11Co vatsiile nakunyongesa vanu voshe vaje vakele muje, naumo wai wasalelemo 
na mwonyo, co venyekele nganda.  

12Yoshwa wafungulwile vinganda vyoshe vije na vimyene vamwo, co vatsiile 
nakunyongesa vanu voshe vaje vakele muje ngwe muje mwashikile Mosesa 
ngamba ya Shukulu Kalunga. 

13Oloni vaIsalele kuvenyekele vinganda vije vatungile akulunduka, kuvanga lika 
Hazole, ikeyo yenyekele Yoshwa.  

14Vanu va Isalele vambatele vyoshe vije vapukwile mu vinganda evi amo na 
vimuna. Vanyongesele vanu voshe, naumo wai wasalelemo na mwonyo.  

15Shukulu Kalunga washikile mashiko awa ngamba yendi Mosesa, co Mosesa 
nendi lalo washikile Yoshwa, co Yoshwa waononokele. Ngecivene, Yoshwa 
walingile vyuma vyoshe vije vyashikile Shukulu Kalunga kuli Mosesa.  

Yoshwa afungulula lifuti lyoshe 

16Ngecivene, Yoshwa wafungulwile lifuti lyoshe na lifuti lya malundu, na lifuti lya 
ku vushelumukilo vwa malundu, na mitambela ya ku kunto na ku mbwela, na 
mutambela woshe wa Ngoshene, na lifuti lyakujeneka mema mu mbwela, kweta 
na ku Cana ca Yondau.  

17Co Yoshwa wafungulwile vimyene voshe va mu mitambela ije nakuvatsiya, 
kutunda ku Munkinda wa Halake mu mbwela kuyehi na Endome, kweta na ku 
Mbalengande ku kunto, mu cana ca Lembanone ku mbwela ya Munkinda wa 
Helemone.  

18Yoshwa walwile simbu yakama na vimyene vaje voshe, oloni wavafungulwile 
nakuvatsiya.  

19Nganda ya Ngimbiyone lika vakevo valombele kwoloka kuli vanu vaIsalele, 
muje mwakele vaHivi. Oloni vaIsalele vafungulwile miyati yoshe ya vanu,  

20 omwo Shukulu Kalunga wakaluwisile vimbunge vyavo vyakulwisa vaIsalele, 
ngeci vavanyongese nakuvahisa na cihiso cakama nakujeneka kuvazivilako 
mema ku mbunge, ngwe muje mwashikile Shukulu Kalunga kuli Mosesa.  

21A simbu ije Yoshwa waile nakunyongesa muyati wa makisi-kisi vaje 
vavatumbwile ngwavo vaAnakime, vaje vakele mu lifuti lya malundu mu 
Hevelone, na Ndembile, na Anambe, na mu malundu a lifuti lya Yunda mwoshe na 
mu lifuti lya malundu lya Isalele lyoshe. Co Yoshwa wavanyongesele voshe amo 
na vinganda vyavo.  

22KaAnakime naumo wai wasalele mu lifuti lya Isalele, kuvanga vavandondo lika 
vasalele mu Ngaza, na mu Ngate, na mu Ashendonde.  

23Ngecivene, Yoshwa wafungulwile lifuti lyoshe ngwe muje mwashikile Shukulu 
Kalunga kuli Mosesa. Yoshwa walyanene kuli vaIsalele kupwa vushwana vwavo, 
co wavapangezelelelyo mu mitambela yavo na mu miyati yavo. Co kukwakele 
nzita.  

Yoshwa 12 

Vimyene vafungulwile Mosesa 

1Vanu va Isalele vafungulwile nakutambula lifuti lya mu ngangela musambwa ya 
Ndonga ya Yondau, kutunda ku Cana ca Alenone nakulamata ku Cana ca Yondau 
nakweta ku kunto ku Munkinda wa Helemone. Co vakevo vafungulwile vimyene 
vavali.  

2Umo wapwile Sihone, mwene wa vaAmoli uje washwanene ku Heshevone. Ku 
vushwana vwendi wakumbasaneneko na litambelo lya Ngilyande, kutunda ku 
nginga ya Aloele na ku Cana ca Ndonga ya Alenone na ku nganda ili mukati ka 
cana, nakweta ku Ndonga ya Njavoke, eyi ikeyo nginga ya vaAmoni,  

3na Cana ca Yondau kutunda ku Lishali lya Ngalileya mu ngangela ya Mbete 
Njeshimote ku mbwela ya Lishali Lya Kutsa, co nginga yaile na ku vushelumukilo 
vwa Munkinda wa Pisenga.  

4Co vaIsalele vafungulwile lalo Mwene Onge wa ku Mbashane, uje wasaleleo ku 
muyati wa vaLefaime. Ikeye washwanene ku Ashetalote na Endeleyi.  

5 Co ku vumwene vwendi wakumbasaneneko Munkinda wa Helemone, na Saleka, 
na Mbashane yoshe nakweta ku vinginga vya Ngeshule, na Maka, na litambelo lya 
Ngilyande, nakweta ku nginga ya Sihone mwene wa ku Heshevone.  

6 Vimyene ava vavali wavafungulwile Mosesa na vanu va Isalele. Mosesa ngamba 
ya Shukulu Kalunga waanene lifuti lyavo ku miyati ya Luvena na Ngande na 
litambelo lya muyati wa Manase, kupwa vushwana vwavo.  

Vimyene vafungulwile Yoshwa 

7Yoshwa na vanu va Isalele vafungulwile vimyene voshe vaje vakele mu 
kangombe ka yambi ya Yondau, kutunda ku Mbalengande mu cana ca 
Lembanone nakweta ku Munkinda wa Halake mu mbwela kuyehi na Endome. 
Yoshwa wapangezelele lifuti eli akati ka miyati ya Isalele kupwa vushwana 
vwavo ngwe ku miyati yavo.  

8Co wavapangezelele lifuti lya malundu, na lifuti lya ku vushelumukilo vwa 
malundu mu kangombe ka yambi, na cana ca Yondau na kuje ku vushelumukilo 
vwa malundu, na kuje kwakungulumuka mu ngangela, amo na lifuti lyakuma lya 
mu mbwela. Lifuti eli likelyo lyapwile lya vaHiti, na vaAmoli, na vaKanana, na 
vaPelezi, na vaHivi, na vaNjevushi.  

9Vanu va Isalele vafungulwile vimyene va vinganda evi, Yeliko, na Ayi (kuyehi na 
Mbetele),  

10na Yelusalema, na Hevelone,  

11na Njalemute, na Lakishe,  

12na Engelone, na Ngezele,  

13na Ndembile, na Ngendele,  

14na Holame, na Alande,  

15na Limbena, na Andulame,  

16na Makenda, na Mbetele,  

17na Tapuwa, na Hefele,  

18na Afeke, na Lashalone,  

19na Mandone, na Hazole,  

20na Shimelone, na Melone, na Akeshafe,  

21na Taanake, na Mengindo,  

22na Kendeshe, na Njokename (mu Kalemele),  

23na Ndole (ku cikuma ca mema a kalunga), na Ngoime (mu Ngalileya),  

24na Tileza. Vimyene voshe vapwile makumi atatu na umo.  

Yoshwa 13 

Lifuti lyasalele kulitambula 

1Yoshwa te nakuluvala manene. Shukulu Kalunga wamulekele ngwendi, “Yove 
ololo unakuluvala manene, oloni kucili mitambela yaingi yasalako ngeci 
uyitambule,  

2mitambela yoshe ya Filisitiya na Ngeshule,  

3na mitambela yoshe ya Avime ku mbwela. (Lifuti lyakutunda ku muna ndonga 
Shihole, ku nginga ya Ingito, nakweta ku kunto ku nginga ya ku Ekelone, lifuti eli 
lyoshe lyapwile lya vaKanana. Vimyene va vaFilisitiya vakele ku Ngaza, na 
Ashendonde, na Ashekelone, na Ngate, na Ekelone. ) 

4Kucili mitambela yaingi ya vaKanana, na Meala ije yapwa ya vaSindone, kweta 
na ku Afeke ku nginga ya vaAmoli,  

5na lifuti lya vaNgembale, na mu ngangela ya Lembanone mwoshe, kutunda ku 
Mbalengande, ije yakala mu mbwela ya Munkinda wa Helemone, nakweta ku 
Ngila ya Hamate.  

6 Kukumbasanako na mitambela yoshe ya vaSindone, vaje vakala mu mitambela 
ya malundu mukati ka Minkinda ya Lembanone nakweta ku Miselefote Maime. 
Njikashekamo vanu voshe ku mesho a vanu va Isalele. Unapande kupangezela 
lifuti akati ka vaIsalele, kupwa vushwana vwavo ngwe muje njakushikile ngeci 
ulingemo.  

7Ngecivene, ololo, pangezela lifuti eli akati ka miyati ije yasaleleo, itanu na iwana 
na litambelo lya muyati wa Manase, ngeci lipwe vushwana vwavo.” 

Kupanga lifuti lya mu ngangela ya Ndonga ya Yondau 

8 Miyati ya Luvena, na Ngande na litambelo limo lya muyati wa Manase 
vatambwile lifuti lije lyavaanene Mosesa ngamba ya Shukulu Kalunga, likelyo 
lyakele mu ngangela ya Ndonga ya Yondau.  

9Mutambela wavo washangumukilile ku Aloele ku shongo ya Cana ca Ndonga ya 
Alenone, na nganda ije yakele mukati ka cana cije nakukumbasanako cana coshe 
kutunda ku Mendeva nakweta ku Ndimbone.  

10Lifuti lyetele na ku nginga ya vaAmoni kukumbasanako vinganda vyoshe vya 
Sihone mwene wa vaAmoli, uje washwanene ku Heshevone. 

11Kukumbasanako na Ngilyande, na mitambela ya vaNgeshule, na vaMaka, na 
Munkinda woshe wa Helemone, na Mbashane yoshe kweta na ku Saleka.  

12Kukumbasanako na vumwene vwoshe vwa Onge mu Mbashane, uje 
washwanene ku Ashetalote, na Endeleyi. Ikeye wapwile wakumanesela ku 
muyati wa vaLefaime. Mosesa wafungulwile vaje vanu, co wavashekele. 

13Nameme ngoco, vaIsalele kuvashekele vaNgeshule, na vaMaka embwe, oloni na 
lelo lino vacili nakukala mu Isalele.  

14 Mosesa kaanene mutambela wa lifuti ku muyati wa vaLevi kupwa vushwana 
vwavo, kuvanga lika vin̄ombelo vya kwenyeka a mutula kuli Shukulu Kalunga 
Njambi ya Isalele, vikevyo vyapwile vushwana vwavo ngwe muje mwamushikile 
Shukulu Kalunga.  

Mutambela waanene Mosesa kuli Luvena 

15Mosesa waanene mutambela wa lifuti ku muyati wa Luvena kupwa vushwana 
vwavo.  

16Co lifuti lyavo lyashangumukilile ku Aloele kutwala kumukulo wa cana ca 
Ndonga ya Alenone, na nganda yakele mukati ka cana cije, kukumbasanako na 
lifuti lyakushalama nakweta ku Mendeva.  

17Wakumbasaneneko na Heshevone na vinganda vyoshe vya aje akushalama, 
Ndimbone, na Mbamote Mbale, na Mbete Mbalemeone,  

18na Njahaze, na Kendemote, na Mefate,  

19na Kilyatehaime, na Simbema, na Zelete-Shahale a lilundu lya a cana,  

20na Mbete Peole, nakushelumuka ku Munkinda wa Pisenga, na Mbete 
Njeshimote,  

21na vinganda vyoshe vya mu cana, na vumwene vwoshe vwa Sihone mwene wa 
vaAmoli, uje washwanene ku Heshevone. Mosesa wamufungulwile amolika na 
vaka-kushwana va mu Mindyani, Evi, na Lekeme, na Zule, na Hule, na Lemba, 
voshe vakele mu lifuti lya Mwene Sihone.  

22Co akati ka vanu vaje vavatsiile vaIsalele akele Mbalame muna Mbeole muka-
kutaha.  

23Nginga ya muyati wa Luvena yapwile Ndonga ya Yondau na cikulo cayo mu 
kangombe ka yambi. Co vinganda evi na membo vyapwile vushwana vwa Luvena.  

Mutambela waanene Mosesa kuli Ngande 

24Mosesa waanene lalo mutambela wa lifuti ku muyati wa Ngande kupwa 
vushwana vwavo. 

25Co nginga yapwile Njazele na vinganda vyoshe vya Ngilyande, na litambelo lya 
lifuti lya vaAmoni kweta na ku Aloele, ije yakala mu ngangela ya Lamba.  

26Mutambela wavo washangumukilile ku Heshevone kweta ku Lamate Mizipa, na 
Mbetonime, nakutunda ku Mahanaime nakweta ku nginga ya ku Londembale,  

27na mu Cana ca Yondau kukumbasanako Mbete Halame, na Mbetenimela, na 
Sukote, na Zafone, likelyo lifuti lyapwile lya vumwene vwa Mwene Sihone wa ku 
Heshevone. Nginga yavo ya mu kangombe ka yambi yapwile Ndonga ya Yondau 
kweta ku kunto ya Lishali lya Ngalileya.  

28Evi vikevyo vinganda na membo aje aanene Mosesa ku muyati wa Ngande 
kupwa vushwana vwavo.  

Mutambela wa mu ngangela waanene Mosesa ku litambelo lya muyati wa Manase 

29Mosesa waanene mutambela wa lifuti ku litambelo lya muyati wa Manase 
kupwa vushwana vwavo.  

30Mutambela wavo washangumukilile ku Mahanaime kukumbasanako 
Mbashane, lifuti lyoshe lya Onge mwene wa ku Mbashane, amo na membo oshe 
aje makumi atanu na limo a ku Njaile mu Mbashane.  

31Kukumbasanako litambelo lya Ngilyande, amo na Ashetalote, na Endeleyi, 
mitwe ya vinganda vya vumwene vwa Onge wa ku Mbashane. Vyoshe evi Mosesa 
wavyanene ku naanga ya Makile muna Manase.  

32Ovu vukevwo vushwana vwapangezelele Mosesa omo wakele mu vyana vya 
Mowavi musambwa ya Ndonga ya Yondau mu ngangela ya Yeliko.  

33 Oloni Mosesa kaanene mutambela umo kupwa vushwana vwa muyati wa 
vaLevi, omwo ikeye wavalekele ngeci Shukulu Kalunga Njambi ya Isalele ikeye 
akapwa vushwana vwavo.  

Yoshwa 14 

Vapangezela mutambela wa mu kangombe ka yambi ya Ndonga ya Yondau 

1Eyi ikeyo mitambela ivatambwile vaIsalele mu lifuti lya Kanana kupwa 
vushwana vwavo. Elyazale muka-kukombelela, na Yoshwa muna Nune, na 
vantwama va vikota vya miyati ya vaIsalele vakevo vavapangezeleleyo.  

2 Ngecivene, vushwana vwavo vavutele n̄ela ku miyati ije itanu na iwana na 
litambelo, ije yakele mu kangombe ka yambi ya Yondau, ngwe muje mwashikile 
Shukulu Kalunga kuli Mosesa.  

3 Mosesa walivangele kwana vushwana ku miyati ije ivali na litambelo vaje 
vakele mu ngangela musambwa ya Yondau, oloni kaanene vushwana akati ka 
vaLevi vwai,  

4omwo vana va Yosefa vapwile miyati ivali, Manase, na Efalime. Oloni kukwakele 
mutambela uvaanene kuli vaLevi mu lifuti, kuvanga vinganda lika muje 
muvakele, na kuje kwakulila vimuna vavo na matanga avo.  

5Co vanu va Isalele valipangezelele lifuti ngwe muje mwashikile Shukulu Kalunga 
kuli Mosesa.  

Hevelone vayana kuli Kalembi 

6 Asinoni vanu va ku muyati wa Yunda vezile kuli Yoshwa ku Ngilingale. Umo wa 
ali vakevo wapwile Kalembi muna Njefune kaKeni, wendekele kuli ikeye 
ngwendi, “Yove wazivuka vije vyendekele Shukulu Kalunga mu Kandeshe 
Mbaleneya kuli Mosesa munu wa Njambi ali yove nange.  

7 Omo yange njakele na myaka makumi awana, co ngamba ya Shukulu Kalunga 
Mosesa wanjitumine kutunda ku Kandeshe Mbaleneya kwija nakunenga lifuti 
lino. Co njatwalele vukaleo vunjamwene na mesho ange.  

8Oloni vaje vanu njaile navo, nameme vakevo vazivisile lyova vanu vetu, oloni 
yange njakulaelele nakwononoka Shukulu Kalunga Njambi yetu na mbunge 
yange yoshe.  

9 Ngecivene, Mosesa walisingile a litangwa lije ngwendi, ‘Mwa vushunga mu lifuti 
lije muwalyatele mendi ove likapwa vushwana vwove na vatekulwila vove ku 
myaka yoshe, omwo unononoka Shukulu Kalunga Njambi yetu na mbunge yove 
yoshe.’  

10Co ololo kenga, Shukulu Kalunga nanjinyungu. Njinayoyo myaka makumi 
awana na myaka itanu tunde a simbu ije Shukulu Kalunga wendekele kuli Mosesa 
majwi awa, omo vaIsalele vakele nakwendangana mu mambo. Ngecivene, ololo 
kenga njili na myaka makumi atanu na atatu na myaka itanu.  

11Co na ku litangwa lya lelo njicili na nzili ngwe a simbu ije vene Mosesa 
wanjitumine. Njicili na nzili yakulwa nzita.  

12Ngeconi ololo, njane lifuti lya malundu lije lyanjikulaesele Shukulu Kalunga a 
litangwa lije omo yange na vanu vange twatwalele vukaleo. Co a simbu ije 
twakulekele ngeci uje muyati wa makisi-kisi uvatumbula ngwavo vaAnakime 
vakele kuje mu vinganda vya vivumbe vyavilaja. Nga Shukulu Kalunga akakala 
amo nange, co njikavasheka, ngwe muje mwendekele Shukulu Kalunga.” 

13Asinoni Yoshwa wavezikisile Kalembi muna Njefune, co wamwanene nganda 
ya Hevelone kupwa vushwana vwendi.  

14Ngecivene, Hevelone na lelo lino yapwa vushwana vwa naanga ya Kalembi 
muna Njefune kaKeni, omwo ikeye wakulaelele nakwononoka Shukulu Kalunga 
Njambi ya Isalele na mbunge yendi yoshe.  

15Co a simbu yalaja, Hevelone vaitumbwile ngwavo nganda ya Alemba. (Alemba 
ikeye wapwile kaAnakime, munalume watuvakanene vaAnakime voshe. ) Co 
kwakele kwoloka mu lifuti.  

Yoshwa 15 

Mutambela uvaanene kuli Yunda 

1Mutambela wa muyati wa vatekulwila va Yunda, wetele ku nginga ya Endome na 
ku mambo ya Zine ku mbwela.  

2Nginga yavo ya ku mbwela yatundile ku shongo ya Mema a Kalunga a Kutsa,  

3co yakengeselele ku mbwela ku vulamatelo vwa Ngila ya Akelambime kutwala 
ku Zine. Yetile ku mbwela ya Kandeshe Mbaleneya, co yetile ku Hezelone 
nakulamata ku Andale, yongolokele ku Kaleka,  

4yetele ku Azemone, co yakavele muna ndonga ije yakele ku nginga ya Ingito 
nakweta ku Lishali lya Menditelenyani, kuje kukekwo kuyahwililile nginga. Eyi 
ikeyo yapwile nginga ya ku mbwela ya lifuti lya Yunda.  

5Co nginga ya mu ngangela yapwile Lishali lya Kutsa nakweta aje ayashangela 
Ndonga ya Yondau. Co nginga ya ku kunto yatundile ku cana ca Lishali lya Kutsa,  

6yalamatele ku Mbete Hongela, nakweta ku kunto kuje kwaliwanenene Cana ca 
Yondau. Asinoni yalamatele lalo na ku Limanya lya Mbohane, (Mbohane wapwile 
muna Luvena),  

7co nginga yalamatele kutunda ku Cana ca Tuyando nakuya ku Ndembile, asinoni 
yazengulukile ku kunto ku Ngilingale, kushungama na vulamatelo vwa Ngila ya 
Andumime ku mutambela wa cana ca mu mbwela. Co nginga yetile ku masima a 
tuvwelu-vwelu a ku Eneshemeshe, co yaile lalo ku Enelongele, 

8asinoni nginga yetile mu Cana ca Hinome, ku mutambela wa ku mbwela ya 
lilundu kuje kwakele nganda ya vaNjevushi ikeyo Yelusalema. Co nginga 
yalamatele a lilundu ku mutambela wa ka ngombe ka yambi ya Cana ca Hinome, 
ku shongo ya ku kunto ya Cana ca Lefaime.  

9Co nginga yetile akamwa ya lilundu nakweta ku masima a tuvwelu-vwelu a ku 
Nefetowa, yakengeselele ku vinganda vya muyehi na Munkinda wa Efelone. Co 
kutunda aje yakengeselele ku Mbala ikeyo Kilyate Njelime,  

10kuje kwongolokelele nginga mu kangombe ka yambi ya Mbala nakweta ku lifuti 
lya malundu ku Endome, likelyo lifuti lya Seya, co yakengeselele lalo ku 

mutambela wa ku kunto ya Munkinda wa Njelime (nambe Kesalone), 
kushelumukila ku Mbete Shemeshe, nakweta ku Timena.  

11Co nginga yakengeselele ku vushelumukilo vwa lilundu lya Ekelone ku kunto, 
co yakengeselele ku Shikelone, yetile ku Munkinda wa Mbala, yetile ku 
Njameniya, co yahwililile ku Lishali lya Menditelenyani.  

12Co ngenge ya Lishali lya Menditelenyani ikeyo yapwile nginga ya mu kangombe 
ka yambi. Mu vinginga evi mukemwo muvakele vatekulwila va muyati wa Yunda.  

Kalembi afungulula Hevelone na Ndembile 
(Maa 1:11-15) 

13Co Kalembi muna Njefune wa ku muyati wa Yunda vamwanene litambelo lya 
mutambela wa Yunda ngwe muje mwashikile Shukulu Kalunga kuli Yoshwa. 
Watambwile nganda ya Hevelone, ikeyo nganda ya Alemba ishe ya Anake.  

14 Co muje mu nganda Kalembi washekelemo vatekulwila va Anake, vikota vya 
Sheshai, na Ahimane, na Talemai.  

15Co kutunda aje waile nakulwisa vanu vaje vakele mu Ndembile, ije nganda 
akulivanga yapwile Kilyate Sefele.  

16Co Kalembi wendekele ngwendi, “Njikashombwesa munange Akesa kuli 
munalume uje akafungulula Kilyate Sefele.” 

17Asinoni Otenyele, muna Kenaze ndolome ya Kalembi, ikeye waifungulwile, 
ngecivene, Kalembi washombwesele munendi Akesa kuli Otenyele.  

18A litangwa lya ciwano ca vulo Otenyele wasindiiye Akesa ngeci alombe lihya 
kuli ishe, co Akesa washulukile a cimulu cendi, co Kalembi wamwihwile ngwendi, 
“Vikajo ushaka?” 

19Akesa wamukumbulwile ngwendi, “Njishaka munjane masima a mema a 
tuvwelu-vwelu, omwo lifuti lije munanjana lyapwa lyakuma.” Ngecivene, Kalembi 
wamwanene masima a tuvwelu-vwelu a ku cava nawa a ku shango.  

Vinganda vya Yunda 

20Ovu vukevwo vushwana vwa vatekulwila va muyati wa Yunda,  

21Vinganda vya ku shongo ya lifuti lya vatekulwila va Yunda vyakele kuyehi na 
nginga ya Endome mu mbwela, mazina avyo, Kambezele, na Endele, na Njangule,  

22na Kina, na Ndimona, na Andanda,  

23na Kendeshe, na Hazole, na Itenane,  

24na Zife, na Teleme, na Mbelote,  

25na Hazole Handata, na Kelyote Hezelone ikeyo Hazole,  

26na Amame, na Shema, na Molanda,  

27na Hazale Nganda, na Heshemone, na Mbete Pelete,  

28na Hazale Shuwale, na Mbeleshemba, na Mbiziyotiya,  

29na Mbala, na Yime, na Ezeme,  

30na Eletolande, na Kesile, na Holema,  

31na Zikelange, na Mandemana, na Sanesana,  

32na Lambaote, na Shilehime, na Aine, na Limone. Vinganda evi vyoshe vyapwile 
makumi avali na vitanu na viwana, kukumbasanako na vinganda vije 
vyavizengelekele.  

33Vinganda vyakele mu lifuti lya kushelama mazina avyo, Eshetawole, na Zola, na 
Ashena, 

34na Zanowa, na Enganime, na Tapuwa, na Ename,  

35na Njalemute, na Andulame, na Soko, na Azeka,  

36na Shalaime, na Anditaime, na Ngendela, na Ngendelotaime. Vinganda evi 
vyoshe vyapwile likumi na viwana, kukumbasanako na vinganda vije 
vyavizengelekele.  

37Co lalo kwakele Zenane, na Handasha, na Mingendalengande,  

38na Ndilyane, na Mizipa, na Njoketele,  

39na Lakishe, na Mbozekate, na Engelone,  

40na Kambone, na Lahemame, na Kitelishe,  

41na Ngendelote, na Mbete Ndangone, na Naama, na Makenda. Vinganda vyoshe 
evi vyapwile likumi na vitanu na imo, kukumbasanako na vinganda vije 
vyavizengelekele.  

42Co lalo kwakele Limbena, na Etele, na Ashane,  

43na Ifeta, na Ashena, na Nezimbe,  

44na Keila, na Akezimbe, na Malesha. Vinganda vyoshe evi vyapwile vitanu na 
viwana, kukumbasanako na vinganda vije vyavizengelekele.  

45Co lalo kwakele Ekelone na vinganda vyayo na membo ayo,  

46na vinganda vyoshe na membo aje akele muyehi na Ashendonde, kutunda ku 
Ekelone nakweta ku Lishali lya Menditelenyani.  

47Co lalo kwakele Ashendonde na vinganda vyayo na membo ayo, na Ngaza na 
vinganda vyayo na membo ayo, vyetele na ku muna ndonga ku nginga ya Ingito 
na ku ngenge ya Lishali lya Menditelenyani.  

48Co ku lifuti lya malundu kwakele Shamile, na Njatile, na Soko,  

49na Ndana, na Kilyate Sefele (ikeyo Ndembile, ) 

50na Anambe, na Eshetemowa, na Anime,  

51na Ngoshene, na Holone, na Ngilo. Vinganda vyoshe evi vyapwile likumi na imo, 
kukumbasanako na vinganda vije vyavizengelekele.  

52Co lalo kwakele Alambe, na Nduma, na Eshane,  

53na Njamine, na Mbete Tapuwa, na Afeka,  

54na Humeta, na Kilyate Alemba (ikeyo Hevelone, ) na Ziyole. Vinganda vyoshe 
evi vyapwile vitanu na viwana, kukumbasanako na vinganda vije 
vyavizengelekele.  

55Co lalo kwakele Mayone, na Kalemele, na Zife, na Njuta,  

56na Njezelele, na Njokendeme, na Zanowa,  

57na Kaine, na Ngimbeya, na Timena. Vinganda vyoshe evi vyapwile likumi 
kukumbasanako na vinganda vije vyavizengelekele.  

58Co lalo kwakele Halehule, na Mbetezule, na Ngendole,  

59na Malate, na Mbete Anote, na Eletekone. Vinganda vyoshe evi vyapwile vitanu 
na imo, kukumbasanako na vinganda vije vyavizengelekele.  

60Co lalo kwakele Kilyate Mbale (ikeyo Kilyate Njelime), na Lamba. Vinganda 
vyoshe evi vyapwile vivali, kukumbasanako na vinganda vije vyavizengelekele.  

61Co mu mambo mwakele Mbete Alamba, na Mindine, na Sekaka,  

62na Nimbeshane, na Nganda ya Mwongwa, na Engendi. Vinganda vyoshe evi 
vyapwile vitanu na imo, kukumbasanako na vinganda vije vyavizengelekele.  

63 Oloni vanu va Yunda kuvashekelemo vaNjevushi vaje vakele mu Yelusalema. 
Ngecivene, vaNjevushi na lelo lino vacili nakukala amolika na vanu va Yunda.  

Yoshwa 16 

Mitambela ivaanene Efalime na litambelo lya muyati wa Manase wa mu Kangombe 
ka Yambi 

1Co nginga ya mu mbwela vayanene kuli vatekulwila va Yosefa kushangumukila 
ku Ndonga ya Yondau kuyehi na Yeliko, ku masima a mu ngangela ya Yeliko, co 
yakengeselele mu mambo. Co nginga yatundile ku Yeliko kuya ku lifuti lya 
malundu nakweta ku Mbetele.  

2Co nginga yatundile ku Mbetele, yakengeselele ku Luze, yetile ku Atalote Andale, 
kuje vakele vaAleki.  

3Asinoni lalo yaile mu kangombe ka yambi ku lifuti lya vaNjafeleti, nakweta ku 
mutambela uje wa ku Mbete Holone ya mu Cimbongo. Co yetele na ku Ngezele, 
yahwililile ku Lishali lya Menditelenyani.  

4Ngecivene, vatekulwila va Yosefa, miyati ya Efalime na litambelo lya muyati wa 
Manase wa mu Kangombe ka Yambi, vakevo vatambwile mutambela ou wa lifuti 
kupwa vushwana vwavo.  

Efalime 

5Ou ukewo wapwile mutambela wa vatekulwila va Efalime. Nginga yavo 
yatundile ku Atalote Andale mu ngangela, yetele ku Mbete Holone,  

6co kutunda kuje yakengeselele ku Lishali lya Menditelenyani. Co Mikimetate 
yakele ku kunto yavo. Co nginga yalizengele nakwita ku Tanaate Shilo, co yetile 
mu ngangela ku Njanowa.  

7Asinoni yashelumukile kutunda ku Njanowa nakweta ku Atalote, na Naala, co 
yetele ku Yeliko asinoni yahwililile ku Yondau.  

8Co nginga yakengeselele mu kangombe ka yambi kutunda ku Tapuwa kweta ku 
muna ndonga Kana, co yahwililile ku Lishali lya Menditelenyani. Ou ukewo 
mutambela uvaanenevatekulwila va Efalime kupwa vushwana vwavo,  

9kukumbasanako na vinganda vimo na tumembo tuje twakele ku nginga ya 
Manase, oloni vavyanene kuli vaEfalime.  

10 Oloni vaEfalime kuvashekelemo vaKanana vaje vakele mu Ngezele, ngecivene, 
vaKanana vacili nakukala akati ka vaEfalime na lelo lino, oloni 
valinakuvapangesa ngwe vindungo.  

Yoshwa 17 

Manase wa mu Kangombe ka Yambi 

1Mutambela wa lifuti wa mu kangombe ka yambi ya Yondau vawanene ku 
litambelo lya muyati wa Manase muna Yosefa wa ntwatwa. Makile ishe ya 
Ngilyande, wapwile muna Manase wa ntwatwa, ikeye vamwanene mitambela ya 
Ngilyande, na Mbashane, mu ngangela ya Yondau, omwo naanga yendi yapwile 
ya vingenyenye.  

2Ngecivene, lifuti lya mu kangombe ka yambi ya Yondau valyanene ku litambelo 
lya muyati wa Manase vaje vasaleleo, Ambiyezele, na Heleke, na Asilyele, na 
Shekeme, na Hefele, na Sheminda. Ava vakevo vapwile vatekulwila va vanalume 
va Manase muna Yosefa, co vakevo vapwile vakulunu va vikota vyavo.  

3Zelofehande wapwile muna Hefele, Hefele wapwile muna Ngilyande, Ngilyande 
wapwile muna Makile, Makile wapwile muna Manase, co Zelofehande kakele na 
vana va vanalume, kuvanga va vanakazi lika. Mazina avo, Mahela, na Nowa, na 
Hongela, na Mileka, na Tileza.  

4 Co vaje vana va Zelofehande vaile kuli Elyazale muka-kukombelela, na kuli 
Yoshwa muna Nune, na kuli vantwama, vendekele ngwavo, “Shukulu Kalunga 
washikile Mosesa kutwana mutambela wa livu kupwa vushwana vwetu kupwisa 
mumolika na vavushoko vwetu va vanalume.” Ngecivene, Yoshwa wavaanene 
vushwana amolika na vavushoko vwa ishavo va vanalume ngwe muje 
mwashikile Shukulu Kalunga.  

5Omu mukemwo muvaanenene Manase mitambela likumi kukumbasana ku 
Ngilyande, na Mbashane mu ngangela ya Yondau,  

6omwo vatekulwila va Manase va vanakazi vavaanene vushwana amo na 
vatekulwila vendi va vanalume. Co livu lya Ngilyande valyanene kuli vatekulwila 
va Manase vaje vasaleleo.  

7Co nginga ya Manase yatundile ku Ashele nakweta ku Mikimetate, mu ngangela 
ya Shekeme. Co nginga yakengeselele ku mbwela kukumbasanako na vanu va ku 
Entapwa.  

8Co livu lije lyazengelekele Tapuwa lyapwile lya Manase, oloni nganda ya 
Tapuwa, ije yakele ku nginga ya Manase, yapwile ya vatekulwila va Efalime.  

9Asinoni nginga yakengeselele ku muna ndonga Kana. Co vinganda vije vyakele 
ku mbwela ya muna ndonga Kana vyapwile vya Efalime, nameme vyakele mu 
mutambela wa Manase. Oloni nginga ya Manase yetele na ku kunto ya muna 
ndonga Kana, co yahwililile ku Lishali lya Menditelenyani.  

10Efalime wakele ku mbwela, co Manase wakele ku kunto, co mema a Lishali lya 
Menditelenyani apwile nginga yavo ya mu kangombe ka yambi. Co Ashele wakele 
ku kunto ya mu kangombe ka yambi, co Isakale wakele ku kunto ya mu ngangela.  

11Co mu lifuti lya Isakale, na Ashele, Manase vamwanenemo nganda ya Mbete 
Shane, na Imbelyame, na vinganda vije vyazengelekeleko na Ndole nganda ije 
yakele ku cikuma, na Endole, na Tanaake, na Mengindo, na vinganda vije 
vyazengelekeleko.  

12Oloni vatekulwila va Manase, kuvasele kushekamo vanu vaje vakele muje mu 
vinganda, ngecivene, vaKanana vakele nakuyoyelamo.  

13 Nameme omo vaIsalele vapwile vaka-nzili, kuvashekelemo vaKanana voshe 
embwe, oloni vavapangesele ngwe vindungo.  

Efalime na Manase wa mu Kangombe ka Yambi valomba lalo livu likwavo 

14Co vatekulwila va Yosefa vendekele kuli Yoshwa ngwavo, “Omwo vikajo 
unatwanena mutambela umolika kupwa vushwana vwetu? Yetu tunapu 
tuvavangi manene omwo Shukulu Kalunga natuvezikisa.” 

15Yoshwa wavakumbulwile ngwendi, “Nga munapu muvavangi manene, co lifuti 
lya malundu lya Efalime linapu lyalindondo, lamateni mu shwata mukalishinjile 
yeni vavenya mu lifuti lya vaPelezi, na vaLefaime ngeci mukakalemo.” 

16Co vatekulwila va Yosefa vamukumbulwile ngwavo, “Lifuti lya malundu linapu 
lyalindondo, oloni vaKanana vaje vali mu vyana vali na matemba a vikuvo, na 
vaje vakala mu Mbete Shane, na vinganda vije vyazengelekako na vaje vakala mu 
Cana ca Njezelele.” 

17Oloni Yoshwa wendekele ku miyati ya Efalime na Manase wa mu Kangombe ka 
Yambi ngwendi, “Mwa vushunga munapu muvavangi manene, co yeni lalo muli 
na nzili manene. Kumwapandele kukala na mutambela umolika embwe.  

18Mwa vushunga lifuti lya malundu likapwa lyeni vene! Nameme likelyo lyapwa 
shwata, co mukashinjamo miti nakulipwisa lyeni kutunda ku shongo imo 
nakweta ku shongo ikwavo. Nameme vaKanana vakala na matemba a vikuvo, na 
nzili, oloni mukavashekamo.” 

Yoshwa 18 

Vapanga lifuti lije lyasaleleo 

1Omo vaIsalele vanatambula laja lifuti, co mbunga yoshe valikungulwilile ku 
Shilo, vashimbikile Mbalaka Mwakuliwanena.  

2Oloni kwacisalele miyati itanu na ivali ya vaIsalele vaje kuvatambwile livu lyavo.  

3Ngecivene, Yoshwa wendekele kuli vanu va Isalele ngwendi, “Mukatatamena 
simbu yakupwa aka, ngeci muye nakutambula lifuti lije lyanamyana Shukulu 
Kalunga Njambi ya vakukulwila veni?  

4Anguleni vanalume vatatu ku muyati na muyati ngeci njivatume vaye 
nakusoneka mu lifuti lyoshe lije livashaka ngeci valisoneke lipwe vushwana 
vwavo. Asinoni vakeluka lalo kuli yange.  

5Co lije livu vakalipangezelalyo akati kavo mu mitambela itanu na ivali. Muyati 
wa Yunda ukakala ku mutambela wa ku mbwela, co vatekulwila va Yosefa 
vakakala ku mutambela wa ku kunto ya lifuti.  

6Sonekeni mwamuvwa na vutongwe mitambela eyi itanu na ivali, co muyinene 
kuno kuli yange. Asinoni njakuta n̄ela nakwihula kuli Shukulu Kalunga Njambi 
yetu ali yeni.  

7Nameme ngoco, vaLevi kuvakatambula mutambela umo wa lifuti kupwa 
vushwana vwavo amo neni, omwo vushwana vwavo vwapwa vwa vuka-
kukombelela. Mwa vushunga vene, miyati ya Ngande, na Luvena, na litambelo lya 
Manase wa mu Ngangela vanatambula laja livu lyavo mu ngangela ya Yondau, lije 
lyavaanene Mosesa ngamba ya Shukulu Kalunga.” 

8Ngecivene, vaje vanalume vaile vungenzi vwavo nakusoneka livu omo Yoshwa 
wavashikile ngwendi, “Endanganeni nakukamona livu lyoshe nakulisoneka 
mwamuvwa, co mukeluke lalo kuli yange. Asinoni kuno vene ku Shilo, njakuta 
n̄ela nakwihula Shukulu Kalunga ali yeni.” 

9Ngecivene, vaje vanalume vaile nakwitangana a livu lyoshe nakusoneka 
muvakalipangezela mu mitambela itanu na ivali, co vasonekele mazina a 
vinganda. Asinoni velukile kuli Yoshwa ku cilombo ca ku Shilo.  

10Co Yoshwa watele n̄ela ku Shilo nakwihula Shukulu Kalunga ali vakevo, co 
ikeye waanene livu ku muyati umo na umo wa Isalele vaje vasaleleo.  

Mutambela uvaanene kuli Mbenjemani 

11Mutambela wa vatekulwila va Mbenjemani ukewo valivangele kwana. Co 
mutambela wavo wakele mukati ka vatekulwila va Yunda na vatekulwila va 
Yosefa.  

12Co nginga yavo ya ku kunto yashangumukilile ku Ndonga ya Yondau asinoni 
yalamatele kwakungulumuka ku kunto ya Yeliko, co yakengeselele ku lifuti lya 
malundu mu kangombe ka yambi nakweta mu mambo ya Mbetevane.  

13Co nginga yetile kwakungulumuka ku mutambela wa ku mbwela ya Luze, ije 
ivatumbwile lalo ngwavo Mbetele, co yashelumukile ku Atalote Andale, a 
munkinda wa ku mbwela ya Mbete Holone ya mu Cimbongo.  

14Co nginga yaile ku mutambela ukwavo, yatengulukilile ku mbwela kutunda ku 
munkinda wa mu kangombe ka yambi nakweta ku Kilyate Mbale, nambe Kilyate 
Njelime, yapwile ya muyati wa Yunda. Eyi ikeyo yapwile nginga ya mu kangombe 
ka yambi.  

15Co nginga ya ku mbwela yashangumukilile kumukulo wa Kilyate Njelime, co 
yakengeselele ku masima a Nefetowa.  

16Co yashelumukilile kwisi ya munkinda uje walishungamene na Cana ca 
Hinome, ku shongo ya Cana ca Lefaime ku kunto. Co yakengeselele lalo ku 
mbwela mukati ka Cana ca Hinome, ku mbwela ya vaNjevushi kuje yetele ku 
Enelongele.  

17Co yelukile lalo ku kunto ku Eneshemeshe asinoni yatwaleleo na ku Ngelilote, 
yalishungama na Ngila ya Andumime. Co nginga yashelumukile ku Limanya lya 
Mbohane, Mbohane wapwile muna Luvena,  

18co lalo yetile ku kunto kumukulo wa munkinda uje walishungama na Cana ca 
Yondau. Asinoni yashelumukile mu cana,  

19co nginga yetile ku kunto kumukulo wa Mbete Hongela, co yahwililile kushango 
ku kunto ya Lishali lya Mwongwa, kuje kushango ya Ndonga ya Yondau. Eyi ikeyo 
nginga ya ku mbwela.  

20Ndonga ya Yondau ikeyo yapwile nginga ya mu ngangela. Evi vikevyo vinginga 
vya livu lije mwakele muyati wa Mbenjemani livatambwile kupwa vushwana 
vwavo.  

21Vinganda vije vyapwile vya vatekulwila va Mbenjemani mazina avyo, Yeliko, na 
Mbete Hongela, na Emeki Kezize,  

22na Mbete Alamba, na Zemalaime, na Mbetele,  

23na Avime, na Pala, na Ofela,  

24na Kefalamoni, na Ofeni, na Ngemba. Vyapwile vinganda likumi na vivali, 
amolika na vinganda vije vyavizengelekele.  

25Co kwakele lalo Ngimbiyone, na Lama, na Mbelote,  

26na Mizipa, na Kefila, na Moza,  

27na Lekeme, na Ilepele, na Talala,  

28na Zela, na Haelefe, na Njevushi, ikeyo Yelusalema, na Ngimbeya, na Kilyate 
Njelime. Vyapwile vinganda likumi na viwana, amolika na vinganda vije 
vyavizengelekele. Eli likelyo livu livatambwile vatekulwila va Mbenjemani kupwa 
vushwana vwavo.  

Yoshwa 19 

Mutambela uvaanene kuli Simyoni 

1Mutambela wamucivali vawanene ku vatekulwila va Simyoni. Mutambela wavo 
wakele mukati ka livu livaanene ku muyati wa Yunda.  

2Kukumbasanako na Mbeleshemba, na Shemba, na Molanda,  

3na Hazale, na Shuwale, na Mbala, na Ezeme,  

4na Eletolande, na Mbetule, na Holema,  

5na Zikelange, na Mbete Malekambote, na Hazale Susa,  

6na Mbete Lembaote, na Shaluhene. Vyapwile vinganda likumi na vitatu, amolika 
na vinganda vije vyavizengelekele.  

7Co kwakele lalo Aine, na Limone, na Etale, na Ashane. Vyapwile vinganda 
viwana, amolika na vinganda vije vyavizengelekele,  

8 kukumbasanako na vinganda vyoshe vije vyazengelekele vinganda evi kweta na 
ku Mbalate Mbele ikeyo Lama, mu mbwela. Eli likelyo livu livatambwile 
vatekulwila va Simyoni kupwa vushwana vwavo.  

9Lifuti lije livaanene Yunda lyapwile lyakama manene kutuvakana mulyapandele 
kupwa, co mutambela umo vawanene kuli vatekulwila va Simyoni.  

Mutambela uvaanene kuli Zembuloni 

10Mutambela wamucitatu vawanene kuli vatekulwila va Zembuloni. Livu 
livavaanene lyetele na ku Salinde.  

11Kutunda kuje nginga yakengeselele mu kangombe ka yambi ku Maleale, kweta 
na ku Ndambeshete, na ku muna ndonga mu ngangela ya ku Njokename.  

12Co ku mutambela ukwavo wa Salinde nginga yakengeselele mu ngangela ku 
nginga ya Kiselote Tambole, asinoni yakengeselele lalo ku Ndambelate, co yetele 
ku Njafiya.  

13Co yaile mu ngangela kutunda kuje kweta ku Ngate Hefele, na ku Etekazine, co 
yatengulukile kukenga ku Neya ku ngila yakuya ku Limone.  

14Co ku kunto lalo nginga yatengulukile kukenga ku Hanatone, co yahwililile ku 
Cana ca Ifetahele.  

15Co yakumbasaneneko Katate, na Nahalale, na Shimelone, na Indala, na 
Mbetelehema. Vyapwile vinganda likumi na vivali, amolika na vinganda vije 
vyavizengelekele.  

16Co vinganda evi na membo avyo vyakele mu livu lya vatekulwila va Zembuloni 
livatambwile kupwa vushwana vwavo.  

Mutambela uvaanene kuli Isakale 

17Mutambela wamuciwana vawanene kuli vatekulwila va Isakale.  

18Co mutambela wavo wakumbasaneneko Njezelele, na Kesulote, na Shuneme,  

19na Hafalaime, na Shione, na Anahalate,  

20na Lambite, na Kishiyone, na Embeze,  

21na Lemete, na Enganime, na Enehanda, na Mbetepazeze.  

22Co nginga lalo yetele ku Tambole, na Shahazuma, na Mbete Shemeshe, co 
yahwililile ku Ndonga ya Yondau. Kukumbasanako vinganda likumi na vitanu na 
imo amolika na vinganda vije vyavizengelekele.  

23Vinganda evi na membo avyo vyakele mu livu lya vatekulwila va Isakale 
livatambwile kupwa vushwana vwavo.  

Mutambela uvaanene kuli Ashele 

24Mutambela wamucitanu vawanene kuli vatekulwila va Ashele.  

25Co mutambela wavo wakumbasaneneko Helekate, na Hali, na Mbetene, na 
Akeshafe,  

26na Alame Meleke, na Amande, na Mishale. Co mu kangombe ka yambi nginga 
yetele ku Kalemele, na ku Shihole Limbenate.  

27Co nginga yakengeselele mu ngangela, yaketele ku Mbetendangone, co yetele 
ku Zembuloni, na ku Cana ca Ifetahele a ngila ya ku kunto ku Mbetemeke, na ku 
Neyele. Co yaile ku kunto kweta ku Kambule,  

28na Embelone, na Lehombe, na Hamone, na Kana, kweta na ku Sindone.  

29Asinoni nginga yatengulukilile ku Lama, co yetele ku nganda ya cimpaka ya 
Tile, asinoni yatengulukilile ku Hosa, co yahwililile ku Lishali lya Menditelenyani. 
Kukumbasanako Mahalambe, na Akezimbe,  

30na Umema, na Afeke, na Lehombe. Vyapwile vinganda makumi avali na vivali, 
amolika na vinganda vije vyavizengelekele.  

31Vinganda evi na membo avyo vyakele mu mutambela wa lifuti lya vatekulwila 
va Ashele livatambwile kupwa vushwana vwavo.  

Mutambela uvaanene kuli Nafetali 

32Mutambela wamucitanu naumo vawanene kuli vatekulwila va Nafetali.  

33Nginga yawo yatundile ku Hefele ku muti wa Oke mu Zananime, nakweta ku 
Andaminekembe, na ku Njaminiya, na ku Lakume, co yahwililile mu Ndonga ya 
Yondau.  

34Co nginga yatengulukilile mu kangombe ka yambi ku Azenote Tambole, 
kutunda kuje yetele ku Hukoke, co yetele lalo ku mutambela wa Zembuloni ku 
mbwela, co mutambela wa Ashele wakele mu kangombe ka yambi, co Yondau 
yakele mu ngangela.  

35Co vinganda vya vimpaka vyapwile, Zindime, na Zele, na Hamate, na Lakate, na 
Kinelete,  

36na Andama, na Lama, na Hazole,  

37na Kendeshe, na Endeleyi, na Enehazole,  

38na Ilone, na Mingendalele, na Holeme, na Mbetenate, na Mbete Shemeshe. 
Vyapwile vinganda likumi na vitanu na viwana, amolika na vinganda vije 
vyavizengelekele.  

39Vinganda evi na membo avyo vyakele mu livu lya vatekulwila va Nafetali 
livatambwile kupwa vushwana vwavo.  

Mutambela uvaanene kuli Ndani 

40Mutambela wamucitanu na ivali vawanene vatekulwila va Ndani.  

41Mutambela wavo wakumbasaneneko Zola, na Eshetawole, na Ileshemeshe,  

42na Shalembime, na Ainjalone, na Itela,  

43na Elone, na Timena, na Ekelone,  

44na Eleteke, na Ngimbetone, na Mbalate,  

45na Njehunde, na Mbenembelake, na Ngatelimone,  

46na Menjalekone, na Lakone, kweta na ku mutambela uje wazengelekele Yopa.  

47 Omo vanu va Ndani vonwele kutambula livu lyavo, co vaile nakulwisa Laishe, 
co vaifungulwile, vatsiile vanu vamwo, co vatambwile livu lije. Ngecivene, 
vatungile muje nakutengulula lizina lya nganda ya Laishe ngwavo Ndani, 
vailukile lizina lya kukulwila yavo Ndani.  

48Vinganda evi na membo avyo vyakele mu livu lya vatekulwila va Ndani 
livatambwile kupwa vushwana vwavo.  

Mutambela wakumanesela uvaanene kuli Yoshwa 

49Omo vanu va Isalele vamanesele kupangezela livu, co vaanene Yoshwa muna 
Nune mutambela umo wa livu kupwa vushwana vwendi.  

50Ngwe muje mwashikile Shukulu Kalunga, vamwanene nganda ije yalombele, 
Timenate Sela, mu lifuti lya malundu lya Efalime. Co ikeye watungililemo nganda 
nakutumbama muje.  

51Co Elyazale muka-kukombelela, na Yoshwa muna Nune, na vantwama va vikota 
vya miyati ya Isalele vaanene mitambela eyi ya livu mukwihula kuli Shukulu 
Kalunga akuta n̄ela ku Shilo, valingile vyoshe evi ku cikolo ca Mbalaka 
Mwakuliwanena. Co mu ngila eyi vamanesele kupangezela livu.  

Yoshwa 20 

Vinganda mwakutewela 

1Asinoni Shukulu Kalunga walekele Yoshwa 

2ngeci aleke vanu va Isalele ngwendi, “Angula vinganda mwakutewela vije 
njashikile Mosesa ngeci akulekevyo.  

3Nga munu umo atsiya mukwavo kwakujeneka mulonga nambe kujeneka 
kuzivuka ase kutewelamo ngeci munu uje ashaka kumulinga shambandinga kesi 
amuwane.  

4Ikeye asa kutewela ku nganda imo ya vinganda vije, co akemana ku cikolo ca 
nganda ku mutambela uje wakusompesela, nakulangulula kuli vantwama vije 
vinalingiwa. Co vakamutava kukala mu nganda, vakamwana mutambela 
wakukalamo, ngecivene, ikeye ase kukala muje.  

5Nga munu ashaka kulinga shambandinga, co amukava kuje, vanu va muje mu 
nganda kuvapandele kumwanaye embwe. Vakevo vanapande kumunyunga 
omwo ikeye natsiile munu kwakujeneka mulonga kesi mu vutozi embwe.  

6Ikeye akakala vene mu nganda ije noo vakamusompa mu mbunga, co lalo noo 
kutsa kwa Muka-kukombelela Wakama. Asinoni uje munu natsiile mukwavo 
akeluka kwimbo ku njuvo yendi, kuje kwatundile.” 

7Ngecivene, mu kangombe ka yambi ya Yondau vaangunwine Kendeshe mu 
Ngalileya, mu lifuti lya malundu lya Nafetali, na Shekeme yakele mu lifuti lya 
malundu lya Efalime, na Hevelone yakele mu lifuti lya malundu lya Yunda.  

8Co musambwa ya Ndonga ya Yondau mu ngangela ya Yeliko, vaangwile Mbezele 
yakele mu mutambela wa Luvena, co Lamote mu Ngilyande, yakele mu 
mutambela wa Ngande, na Ngolane mu Mbashane yakele mu mutambela wa 
Manase.  

9 Evi vikevyo vinganda mwakutewela vivaangwile vanu va Isalele voshe na vaka-
kwija vaje vakele akati kavo. Ngeci munu woshe uje atsiya mukwavo 
kwakujeneka mulonga akawaneko ngila yakumunyunga kutewa munu uje 
ashaka kumulinga shambandinga, co ikeye kuvakamutsii kuvanga akulivanga 
vamusompe ku mbunga.  

Yoshwa 21 

Vinganda vya vaLevi 

1Vakulunu va vikota vya muyati wa vaLevi vaile kuli Elyazale muka-kukombelela, 
na kuli Yoshwa muna Nune, na kuli vakulunu va vikota vya miyati ya Isalele 
yoshe.  

2 Co vendekele navo ku Shilo mu lifuti lya Kanana ngwavo, “Shukulu Kalunga 
washikile Mosesa ngwendi vakatwane vinganda ngeci tukalemo, na mutambela 
uje wazengeleka vije vinganda wakulila vimuna vetu.” 

3Ngecivene, ngwe muje mwashikile Shukulu Kalunga, vanu va Isalele vaanene 
vaLevi vinganda vimo na mitambela yakulila vimuna.  

4Naanga ya cikota ca Kohate va ku muyati wa vaLevi vakevo vapwile vakulivanga 
kuvana vinganda. Co vaLevi vaje vapwile vatekulwila va Alone muka-
kukombelela akuta n̄ela vavaaneneko vinganda likumi na vitatu vije vyakele ku 
mitambela ya Yunda, na Simyoni, na Mbenjemani.  

5Co cikota ca vaKohate vaje vasaleleo akuta n̄ela vavaaneneko vinganda likumi 
vije vyakele ku mitambela ya Efalime, na Ndani, na litambelo lya Manase wa mu 
Kangombe ka Yambi.  

6Co cikota ca vaNgeleshone vavaaneneko vinganda likumi na vitatu vije vyakele 
ku mitambela ya Isakale, na Ashele, na Nafetali, na litambelo lya Manase wa mu 
Ngangela.  

7Co naanga ya cikota ca Melali vavaaneneko vinganda likumi na vivali vije 
vyakele ku mitambela ya Luvena, na Ngande, na Zembuloni.  

8Ngecivene, akuta n̄ela, vanu va Isalele vaanene vinganda evi na mitambela yavyo 
kuli vaLevi ngwe muje mwashikile Shukulu Kalunga kuli Mosesa ngeci valilemo 
vimuna vavo.  

9Awa akewo mazina a vinganda na mitambela vyatundile kuli Yunda, na Simyoni 
vivaanene 

10kuli vatekulwila va Alone vaje vapwile vaka-cikota ca Kohate, vaje vatundile 
kuli Levi. Vakevo vavavangelele kwana.  

11Co vavaanene nganda ya Kilyate Alemba, (Alemba wapwile ishe ya Anake), co 
ololo vaitumbula ngwavo Hevelone, mu lifuti lya malundu lya Yunda, amolika na 
mutambela wakulila vimuna uje wazengelekeleko.  

12Oloni mahya a nganda ya Alemba, na membo aje azengelekeleko, vavyanene 
laja Kalembi muna Njefune kupwa vushwana vwendi.  

13Kukumbasanako Hevelone, (yapwile nganda imo mwakutewela, kuli munu uje 
natsii mukwavo), co vinganda evi vavyanene vatekulwila va Alone muka-
kukombelela, mazina avyo Limbena,  

14na, Njatile, na Eshetemowa,  

15na Holone, na Ndembile,  

16na Aine, na Njuta, na Mbete Shemeshe, amolika na mutambela wavo wakulila 
vimuna, vyapwile vinganda vitanu na viwana ku miyati ya Yunda na Simyoni.  

17Co ku mutambela wa Mbenjemani vavaanene vinganda viwana, mazina avyo, 
Ngimbiyone, na Ngemba,  

18na Anatote, na Alemone, amolika na mitambela yakulila vimuna vavo.  

19Vyoshe vyapwile vinganda likumi na vitatu, amolika na mitambela yakulila 
vimuna vavo, vavyanene vaka-kukombelela, vatekulwila va Alone.  

20Co naanga ikwavo ya vaLevi vaka-cikota ca Kohate vavaanene vinganda vya ku 
mutambela wa Efalime.  

21Vavaanene vinganda viwana, mazina avyo, Shekeme, na mitambela yamwo 
yakulila vimuna mu lifuti lya malundu lya Efalime, (Shekeme yapwile nganda imo 
mwakutewela), na Ngezele,  

22na Kimbezaime, na Mbete Holone, amolika na mitambela yakulila vimuna vavo.  

23Co ku mutambela wa Ndani vavaaneneko vinganda viwana, mazina avyo, 
Eleteke, na Ngimbetone,  

24na Ainjalone, na Ngatelimone, amolika na mitambela yakulila vimuna vavo.  

25Co ku mutambela wa litambelo lya Manase wa mu Kangombe ka Yambi 
vavaaneneko vinganda vivali, mazina avyo, Tanaake, na Ngetelimone, amolika na 
mitambela yakulila vimuna vavo.  

26Co naanga eyi ya cikota ca Kohate vatambwile vinganda likumi, amolika na 
mitambela yakulila vimuna vavo.  

27Mbunga ikwavo ya vaLevi, vaka-cikota ca Ngeleshone, vatambwile vinganda 
vivali kulitambelo lya Manase wa mu Ngangela, mazina avyo, Ngolane mu 

Mbashane, (yapwile nganda imo mwakutewela), na Mbeshetela, amolika na 
mitambela yakulila vimuna vavo.  

28Co ku mutambela wa Isakale vavaaneneko vinganda viwana, mazina avyo, 
Kishiyone, na Ndambelate,  

29na Njalemute, na Enganime, amolika na mitambela yakulila vimuna vavo. 

30Co ku mutambela wa Ashele vavaaneneko vinganda viwana, mazina avyo, 
Mishale, na Ambendone,  

31na Helekate, na Lehombe, amolika na mitambela yakulila vimuna vavo.  

32Co ku mutambela wa Nafetali vavaaneneko vinganda vitatu, mazina avyo, 
Kendeshe mu Ngalileya (yapwile nganda imo mwakutewela), amolika na 
mitambela yakulila vimuna vavo, na Hamote Ndole, na Kaletane, amolika na 
mitambela yakulila vimuna vavo.  

33Ngecivene, naanga yoshe ya cikota ca Ngeleshone vatambwile vinganda vyoshe 
likumi na vitatu amolika na mitambela yakulila vimuna vavo.  

34Co vaLevi vaje vasaleleo, vaka-cikota ca Melali, vavaaneneko vinganda viwana 
ku mutambela wa Zembuloni, mazina avyo, Njokename, na Kaleta,  

35na Ndimena, na Nahalale, amolika na mitambela yakulila vimuna vavo.  

36Co ku mutambela wa Luvena vavaaneneko vinganda viwana, mazina avyo, 
Mbezele, na Njahaze, 

37na Kendemote, na Mefate, amolika na mitambela yakulila vimuna vavo.  

38Co ku muyati wa Ngande vavaaneneko vinganda viwana, mazina avyo, Lamote 
mu Ngilyande (yapwile nganda imo mwakutewela), amolika na mitambela 
yakulila vimuna vavo, na Mahanaime,  

39na Heshevone, na Njazele, amolika na mitambela yakulila vimuna vavo.  

40Ngecivene, vinganda vyoshe vivaaneneko vaka-cikota ca Melali vyapwile likumi 
na vivali.  

41Ngecivene, ku livu lije livashwanene vanu va Isalele, vaLevi vavaneneko 
vinganda makumi awana na vitanu na vitatu amolika na mitambela yakulila 
vimuna vavo.  

42Co nganda na nganda eyi mwakele mitambela yakulila vimuna ije 
yazengelekeleko.  

VaIsalele vavaana livu 

43Ngecivene, Shukulu Kalunga waanene vaIsalele livu lyoshe lije lyalikumiiye na 
vakukulwila vavo ngeci akavanalyo. Omo valitambwile, co vatungilemo.  

44Co Shukulu Kalunga wavaanene kwoloka mu mitambela yoshe ya lifuti, ngwe 
muje mwakulaesele vakukulwila vavo. Co citozi cavo naumo wai wasele 
kwimana nakuvalwisa lalo, omwo Shukulu Kalunga wahyanesele vaIsalele ku 
vitozi vavo voshe.  

45Shukulu Kalunga wanyungile vikulaeso vyoshe vije vyalingile na vanu va 
Isalele.  

Yoshwa 22 

Yoshwa atuma miyati ya mu ngangela kwiluka kwimbo 

1Asinoni Yoshwa wakungulwile vanu va miyati ya Luvena na Ngande, na 
litambelo lya Manase wa mu Ngangela.  

2 Co wendekele kuli vakevo ngwendi, “Munanyungu vyuma vyoshe vije Mosesa 
ngamba ya Shukulu Kalunga wamishikile kulinga, co munononoka mashiko ange 
oshe aje njamishikile.  

3Co simbu yoshe eyi kumwalyangunukile na vandolome veni vaIsalele. Oloni 
munanyungu mashiko a Shukulu Kalunga Njambi yeni nakuwononoka.  

4Co ololo, Shukulu Kalunga Njambi yeni naana kwoloka kuli vandolome veni 
vaIsalele ngwe muje mwamikulaesele. Ngecivene, ilukeni kwimbo ku lifuti lije 
limwalombele kupwa vushwana vweni, lifuti lya mu ngangela ya Yondau, lije 
lyamyanene Mosesa ngamba ya Shukulu Kalunga.  

5Mwa vushunga ononokeni mashiko aje amishikile Mosesa ngamba ya Shukulu 
Kalunga ngeci munapande kuzema Shukulu Kalunga Njambi yeni, nakulinga 
cizango cendi, nakwononoka mashiko endi, na kukakateya kuli ikeye, 
nakumupangela na vimbunge vyeni vyoshe na myonyo yeni yoshe.” 

6Ngecivene, Yoshwa wavavezikisile, co velukile ku membo avo.  

7Co capwile ngeci, litambelo limo lya muyati wa Manase, Mosesa wavaanene 
vushwana vwavo mu Mbashane mu ngangela ya Yondau, oloni ku litambelo 
likwavo Yoshwa wavaanene vushwana akati ka vandolome vavo mu kangombe 
ka yambi ya Yondau. Co omo Yoshwa wavelwisile ku membo avo, wavavezikisile.  

8Wendekele kuli vakevo ngwendi, “Mulinakwiluka ku membo eni na vufuko 
vwavungi, na vimuna vavangi, na siliva, na ngolinde, na vunengu, na vutale, na 
vuzalo vwavungi, co lipangezeleni na vandolome veni vije mwapukwile kuli 
vitozi veni.” 

9Ngecivene, vanu va miyati ya Luvena, na Ngande, na litambelo lya muyati wa 
Manase wa mu Ngangela ya Yondau velukile ku membo avo. Vasezele vanu va 
Isalele ku Shilo mu lifuti lya Kanana, co vaile ku lifuti lyavo lya Ngilyande, lije 
livatambwile ngwe muje mwavashikile Shukulu Kalunga ali Mosesa.  

Mutula wa ku Yondau 

10Omo miyati ya Luvena, na Ngande, na litambelo lya Manase vaje vakele mu 
ngangela vetele ku Ngelilote, vakele vene ku mutambela wa mu kangombe ka 
yambi ya Yondau, co vatungile mutula wauvwa wakama ku ngenge ya Ndonga ya 
Yondau.  

11Co vaje vanu va Isalele vasaleleo vavalekele ngwavo, “Vanu va miyati ya 
Luvena, na Ngande, na litambelo lya Manase wa mu Ngangela vanatungu mutula 
ku Ngelilote, ku mutambela wetu wa ku Yondau.” 

12Omo vanu va Isalele vazivile vyuma evi, co mbunga yoshe valikungulwilile amo 
ku Shilo kuya nakulwa nzita na miyati ya mu ngangela.  

13Co vanu va Isalele vatumine Finehase muna Elyazale muka-kukombelela kuli 
vanu va miyati ya Luvena, na Ngande na litambelo lya Manase wa mu Ngangela 
mu lifuti lya Ngilyande.  

14Vantwama likumi vaile amo na Finehase, umo na umo wemanenene miyati ya 
vanu va Isalele ya mu kangombe ka yambi, co umo na umo wapwile mukulunu 
wa naanga ya vikota vya vaIsalele.  

15Vezile ku lifuti lya Ngilyande, kuli vanu va Luvena, na Ngande, na litambelo lya 
Manase wa mu Ngangela, vendekeleleko mbunga yoshe ya Shukulu Kalunga 
ngwavo,  

16 ”Omwo vikajo munalingila vuvi vwa ngacije kuli Njambi ya Isalele? 
Munatengulukila Shukulu Kalunga akuvyana kumukava akulitungila mutula ou 
yeni vavenya! 

17 Anukeni vuvi vwa ku Peole kuma vwapwile vwavundondo kuli yetu omo 
Shukulu Kalunga watuhisile na mushongo ndi? Anga na lelo lino kanda tulijelese 
ku vukevwo, kuma vuje vuvi kuvwapwilemo ndi?  

18Na ololo mulinakuvyana kumukava? Nga yeni mutengulukila Shukulu Kalunga 
ku litangwa lya lelo, co imene akaluvala na mbunga yoshe ya Isalele.  

19Nga lifuti lyeni kulyajelele kulemeselamo, co javukileni mu lifuti lya Shukulu 
Kalunga, muje muli Mbalaka yendi. Co lombeni mutambela umo akati ketu. Oloni 
kesi mutengulukile Shukulu Kalunga nambe kututengulukila yetu akulitungila 
mutula kukumbasana ku mutula wa Shukulu Kalunga Njambi yetu.  

20 Anukeni Akane muna Zela wavyanene kwononoka lishiko a vyuma vije 
vyakukundika, ngeci vukalu vwezile a mbunga yoshe ya Isalele. Co Akane, kesi 
ikeye lika wanyongele a vuvi vwendi embwe.” 

21Asinoni vanu va muyati wa Luvena, na Ngande, na litambelo lya Manase wa mu 
Ngangela vakumbulwile vakulunu va naanga ya miyati ya Isalele va mu 
kangombe ka yambi ngwavo, 

22 “Muka-nzili yoshe wapwa Njambi! Ikeye wapwa Shukulu Kalunga! Muka-nzili 
umolika ikeye Njambi! Ikeye Shukulu Kalunga! Ikeye nazivuka omwo vikajo 

tunalingi eci, co netu lalo tushaka yeni muzivuke eci! Nga yetu tunatengulukila 
Shukulu Kalunga nakujeneka kumwononoka, co kesi mututave tuyoye lelo 
embwe!  

23Nga kutwononokele Shukulu Kalunga nakulitungila mutula wetu 
mukukombelelao vin̄ombelo vya kwenyeka nambe vin̄ombelo vya vimbuto, 
nambe vin̄ombelo vya kulitombola, co eceleni vavenya Shukulu Kalunga atuhise. 

24Embwe! Yetu twalingile eci omwo twakele na lyova ngwetu kulutwe 
vatekulwila veni vakendeka kuli vatekulwila vetu ngwavo, ‘Yeni vikajo mulinga 
na Shukulu Kalunga Njambi ya vaIsalele?  

25Ikeye watavwile Ndonga ya Yondau kuyipwisa nginga akati ketu neni vanu va 
Luvena na Ngande. Kumwesi na mutambela muli Shukulu Kalunga.’ Ngecivene, 
alumo vatekulwila veni vakavindika vatekulwila vetu kulemesa Shukulu Kalunga.  

26Ngecivene, twatungile mutula, kesi wakwenyekela vin̄ombelo nambe 
wakukombelela embwe,  

27oloni ukapwa mutula wa vukaleo akati ketu neni, na akati ka visemwa vije 
vikaija kulutwe, ngeci tukalemese Shukulu Kalunga kulutwe lwa Mbalaka yendi 
yakujela na vin̄ombelo vyetu vya kwenyeka, na vin̄ombelo vyetu vya kulitombola. 
Ngeci kulutwe vatekulwila veni kesi vakendeke kuli vatekulwila vetu ngwavo, 
‘Yeni kumwesi na vushwana muli Shukulu Kalunga! ‘ 

28Eci capwile ciyongo cetu, nga eci cikalingiwa, co vatekulwila vetu vakendeka 
ngwavo, ‘Kengeni, vakukulwila vetu vatungile mutula wakulifwa na mutula wa 
Shukulu Kalunga. Ukewo kuwapwile wakwenyekela vin̄ombelo nambe 
kukombelelao embwe, oloni wapwile wa vukaleo akati ka vanu vetu na vanu 
veni.’  

29Ciye kulyala netu kutengulukila Shukulu Kalunga nambe kulikela kumukava 
akutunga mutula wakwenyekela vin̄ombelo nambe vin̄ombelo vya vimbuto 
nambe kukombelelao. Yetu kutwapandele lalo kutunga mutula weka kutuvakana 
mutula wa Shukulu Kalunga Njambi yetu uje unemana kulutwe lwa Mbalaka 
Mwakuliwanena.” 

30Omo Finehase muka-kukombelela, na vantwama likumi va mbunga vakevo 
vene vakulunu va vikota vya vaIsalele va mu kangombe ka yambi vaje vakele 
amo nendi, vazivile majwi aje vendekele vanu va miyati ya Luvena, na Ngande na 
litambelo lya Manase wa mu Ngangela, co vavwaelelele manene.  

31Co Finehase, muna Elyazale muka-kukombelela, wendekele kuli vakevo 
ngwendi, “Litangwa lya lelo tunazivuka ngeci kuma Shukulu Kalunga ali amo 
netu. Omwo kumwamutengulukilile embwe, ngecivene, munamena vanu va 
Isalele ku cihiso ca Shukulu Kalunga.” 

32Asinoni Finehase muna Elyazale muka-kukombelela, na vantwama vasezele 
vanu va Luvena, na Ngande mu lifuti lya Ngilyande, co velukile ku Kanana kuli 
vanu va Isalele, co vatwalele vukaleo kuli vakevo.  

33Co vaIsalele vavwaelelele manene nakushangazala Njambi. Co vakevo 
kuvendekele lalo vyakuya ku nzita nakulwisa lifuti muje muvatungile vanu va 
Luvena na Ngande.  

34Co vanu va Luvena, na Ngande vendekele ngwavo, “Mutula ou unapu vukaleo 
kuli yetu voshe ngeci Shukulu Kalunga napu Njambi.” Ngecivene, vaulukile lizina 
lyawo ngwavo, “Vukaleo.” 

Yoshwa 23 

Majwi akusalesa a Yoshwa kuli vantwama 

1Co capwile ngeci omo kwetile matangwa amangi, Shukulu Kalunga wahwimisile 
Isalele ku vitozi vavo vaje vavazengelekele. A simbu ije Yoshwa te nakuluvala 
laja,  

2ngecivene, Yoshwa wasanene Isalele yoshe, vakulunu, na vantwama, na maako, 
na vamyata va vanu, co wendekele ngwendi, “Yange ololo njinakuluvala manene.  

3Munamono vyuma vyoshe vije vyanalingi Shukulu Kalunga Njambi yeni ku 
miyati yoshe eyi omwo yeni. Shukulu Kalunga Njambi yeni ikeye namilwilako.  

4Njinaana vushwana ku miyati yeni livu lya miyati ije inasalako, amo neli lya 
miyati yoshe ije injinafungulula, kutunda ku Ndonga ya Yondau mu ngangela 
kweta ku Lishali lya Menditelenyani mu kangombe ka yambi.  

5Shukulu Kalunga Njambi yeni ikeye vavenya akavasheka kulutwe lweni, co 
akavashekela kulyala omo yeni mulinakuya kulutwe. Co mukashwana lifuti lyavo, 
ngwe muje mwamikulaesele Shukulu Kalunga Njambi yeni.  

6Ngecivene, nyanyameni nakwononoka vyuma vyoshe vije vivanasoneka mu 
livulu lya Mashiko lya Mosesa. Kesi mukalimbululeo nambe litambelo limo 
embwe,  

7co kesi mukalikumbasane na vanu ava vanasalao akati keni nambe kutumbula 
mazina a vinjambi vavo, nambe kulisinga a mazina a vinjambi vavo, nambe 
kulemesa vinjambi vaje, nambe kuvatsikamena embwe.  

8Oloni kakateyeni kuli Shukulu Kalunga Njambi yeni, ngwe muje mumwalingi 
kweta na lelo lino.  

9Shukulu Kalunga wamishekelele miyati yakama na nzili omo yeni mwakele 
nakuya kulutwe, co naumo wai wasele kwimana nakumilwisa.  

10 Munalume umo wa ali yeni asa kusheka vanalume 1, 000, omwo Shukulu 
Kalunga Njambi yeni ikeye amilwilako, ngwe muje mwamikulaesele.  

11Nyanyameni ngeci muzeme Shukulu Kalunga Njambi yeni.  

12Nga mumukengesa nima, co mulipandakana na miyati eyi yasalao, ava vali 
akati keni, co mulyambatela navo,  

13mwa vushunga vene zivukeni ngweni Shukulu Kalunga Njambi yeni kakasheke 
lalo miyati eyi ili kulutwe lweni. Oloni, vakevo vakapwa vushonde kuli yeni ngwe 
mweto nambe ngwe mbulu, co vakamivavalesa ngwe makote ku vimati vyeni, 
ngwe mambimbo mu mesho eni. Noo mukanyonga mu lifuti eli lyalivwa 
lyanamyana Shukulu Kalunga Njambi yeni.  

14 “Ololo simbu yange ya kutsa inete. Munu na munu azivuke mu mbunge yendi 
na mu mwonyo wendi ngwendi Shukulu Kalunga Njambi yove nakwana vyuma 
vyoshe vyavivwa vije vyakukulaesele. Vikulaeso vyoshe vinalingiwa, co kukwesi 
cimo canonwa cai.  

15Ngwe omo ikeye wanyungile vikulaeso vyoshe vije vyalingile kuli yeni, 
ngecivene, Shukulu Kalunga akanena vyuma vyoshe vyavivi ali yeni, noo 
naminyongesa mu lifuti eli lyalivwa lyanamyana Shukulu Kalunga Njambi yeni.  

16Nga kumukanyungu cikumiiyo ca Shukulu Kalunga Njambi yeni cije 
camishikile, co nga mukapangela nakulemesa vinjambi veka nakuvatsikamena, 
vukalu vwa Shukulu Kalunga vukaija ali yeni, co mukanyonga vwasi mu lifuti lije 
lyalivwa lyanamyana.” 

Yoshwa 24 

Kutungulula cikumiiyo ku Shekeme 

1Asinoni Yoshwa wakungulwile miyati yoshe ya Isalele amolika ku Shekeme. Co 
wasanene vakulunu, na vantwama, na maako, na vamyata va Isalele, co vezile ku 
mesho a Njambi.  

2 Co Yoshwa wendekele kuli vanu voshe ngwendi, “Evi vikevyo vyanendeka 
Shukulu Kalunga Njambi ya Isalele ngwendi, ‘Ku san̄ulu vakukulwila veni vakele 
musambwa ya Ndonga ya Yufuleti valemesele vinjambi veka. Co umo wa 
vakukulwila veni vaje ikeye Tela, ishe ya Avilahama, na Nahole.  

3 Asinoni njatundisile kukulwila yeni Avilahama, musambwa ya Ndonga ya 
Yufuleti nakumutwamenena mu lifuti lyoshe lya Kanana. Njatumisile vatekulwila 
vendi. Co njamwanene Isake.  

4 Ngeci Isake njamwanene Yakomba, na Isau. Co njaanene Isau lifuti lya malundu 
lya Endome kupwa vushwana vwendi, oloni kukulwila yeni Yakomba na vana 
vendi vaile ku Ingito.  

5 Asinoni munima yevi njatumine Mosesa na Alone, njasholwele tuyando 
twakukomokesa ali vaka-Ingito. Oloni munima yeni njamituwisilemo,  

6omo njatundisile vakukulwila veni mu Ingito, co vaka-Ingito vavakavele na 
matemba, na vaka-kuwendesa. Oloni omo vakukulwila veni vetele ku Lishali 
Lyakuvenga,  

7 co vatambekele kuli yange ngeci njivakwase, co njaakele lisusulungu akati kavo 
na vaka-Ingito, ngeci vaka-Ingito vakupukile na mema a kalunga. Yeni 
mwamwene vije vinjalingile kuli vaka-Ingito. “ ‘Yeni mwakele mu mambo simbu 
yakama.  

8 Asinoni njaminenele mu lifuti lya vaAmoli, vaje vakele ku mutambela wa mu 
ngangela ya Yondau. Co vakevo vamilwisile, oloni yange njamyanene nzili 
yakuvafungula. Ngeci mwashwanene lifuti lyavo, co njavanyongesele omo yeni 
mwakele nakuya kulutwe.  

9Asinoni mwene wa vaMowavi, Mbalake muna Zipole, wamilwisile. Ikeye 
watumine lijwi kuli Mbalame muna Mbeole ngeci amisinge.  

10 Oloni njavyanene kutolilila Mbalame, ngecivene, ikeye wamivezikisile, co mu 
ngila eyi vene njamyovwele kuli Mbalake.  

11 Mwajavukile Ndonga ya Yondau nakweta ku Yeliko. Co vanu va ku Yeliko 
vamilwisile, ngwe muje muvalingile vaAmoli, na vaPelezi, na vaKanana, na vaHiti, 
na vaNgilengashi, na vaHivi, na vaNjevushi. Oloni voshe mwavafungulwile 

12 Yange njavauya-wuyisile omo mwakele nakuya kulutwe, co mwashekele vaje 
vimyene vavali va vaAmoli, co mikwale yeni na mata eni kuvyalingile cuma cimo 
cai.  

13 Ngecivene, njamyanene livu lije kumwalimine, na vinganda vije kumwatungile. 
Oloni mulinakukalamo, co mulinakulya mikolovozi ya vushuka vwa vinyu ije 
kumwakunine, na vushuka vwa olive vuje kumwakunine.’” 

14Co Yoshwa wendekele lalo ngwendi, “Ololo singimikeni Shukulu Kalunga 
nakumupangela mu vushunga na mu kulongwa. Tundiseni vinjambi vaje 
vavapangelele vakukulwila veni nakuvalemesa ku Mesopotamya na mu Ingito, co 
pangeleni lika Shukulu Kalunga.  

15Nga kumwesi na cizango cakupangela Shukulu Kalunga, co anguleni ku 
litangwa lya lelo iyajo imukapangela, vinjambi vaje vavalemesele vakukulwila 
veni ku Mesopotamya, nambe vinjambi va vaAmoli, mu lifuti eli mumuli nakukala 
ololo. Oloni yange na naanga yange, tukapangela Shukulu Kalunga.” 

16Co vanu vamukumbulwile ngwavo, “Ciye kulyala netu, yetu kutukaseza Shukulu 
Kalunga nakupangela vinjambi veka embwe!  

17Omwo Shukulu Kalunga Njambi yetu ikeye uje watundisile yetu na vakukulwila 
vetu mu vundungo mu lifuti lya Ingito, co twamwene vizivukiso vyakama vije 
vyalingile ku mesho etu. Ikeye watunyungile mwamuvwa mu ngila mwoshe muje 
mutwezile akati ka miyati yoshe muje mutwetile.  

18Omo twezile mu lifuti lino, Shukulu Kalunga washekelemo vaAmoli voshe vaje 
vakelemo. Ngecivene, netu lalo tukapangela Shukulu Kalunga omwo ikeye 
wapwa Njambi yetu.” 

19Co Yoshwa wendekele kuli vanu va Isalele ngwendi, “Oloni kumukasa 
kupangela Shukulu Kalunga, omwo ikeye wapwa Njambi wakujela, co ikeye 
wapwa Njambi wa lifuwa. Ikeye kakamisambesa ku vuvi vweni na ku milonga 
yeni,  

20nga museza Shukulu Kalunga nakupangela vinjambi veka, co ikeye 
akamitengulukila nakumihisa. Co akaminyongesa, nameme ikeye wapwile 
wamuvwa kuli yeni akulivanga.” 

21Co vanu va Isalele vendekele kuli Yoshwa ngwavo, “Embwe! Yetu tukapangela 
Shukulu Kalunga.” 

22Yoshwa wavalekele ngwendi, “Yeni vavenya munapu vakaleo akulyangwila 
kupangela Shukulu Kalunga.” Co vamukumbulwile ngwavo, “Eyo, tunapu tu 
vakaleo.” 

23Asinoni Yoshwa wendekele ngwendi, “Mwamuvwa nga mushaka kupangela 
Shukulu Kalunga, co tundiseni vinjambi veka vaje vali akati keni, co akeni 
vimbunge vyeni kuli Shukulu Kalunga Njambi ya Isalele.” 

24Co vanu va Isalele vendekele kuli Yoshwa ngwavo, “Tukapangela Shukulu 
Kalunga Njambi yetu, nakwononoka mashiko endi.” 

25Ngecivene, Yoshwa walikumiiye cikumiiyo na vanu va Isalele a litangwa lije, co 
kuje vene ku Shekeme wavaanene vilongesa na mashiko ngeci vaakave.  

26Ngecivene, Yoshwa wasonekele mashiko awa mu Livulu lya Mashiko a Njambi. 
Asinoni wanonele limanya lyakama walitumbikile mwisi ya muti wa Oke kuyehi 
na mwela wakujela wa Shukulu Kalunga.  

27Co ikeye wendekele kuli vanu voshe ngwendi, “Kengeni, limanya eli likapwa 
vukaleo vwetu, omwo likelyo linazivi majwi oshe aje anendeka Shukulu Kalunga 
kuli yetu. Ngecivene, likelyo likapwa vukaleo kuli yeni, kutewa mukatengulukila 
Njambi yeni.” 

28Asinoni Yoshwa wecelele vanu ngeci vaye, co munu na munu welukile ku 
mutambela wendi.  

Kutsa kwa Yoshwa na Elyazale 

29Munima yevi, Yoshwa muna Nune ngamba ya Shukulu Kalunga watsile omo 
wakele na myaka 110.  

30 Vamutsindile a livu lyendi ku Timenate Sela mu lifuti lya malundu lya Efalime 
ku kunto ya Munkinda wa Ngasha.  

31Omo Yoshwa wakele nakuyoya vanu va Isalele vapangelele Shukulu Kalunga. 
Co munima ya kutsa kwendi vakele nakupangela Shukulu Kalunga noo vantwama 
vaje vatsile vaje valimwenenene vakevo vavenya vyuma vyoshe vije vyalingile 
Shukulu Kalunga ali vaIsalele.  

32 Co muvila wa Yosefa, uje vezile nawo vanu va Isalele kutunda ku Ingito, 
vautsindile ku Shekeme, mu kamutambela kamo ka livu kaje kalandele kuli vana 
va Hamole, ishe ya Shekeme, na mavundungulu a siliva akupwa 100. Co livu lije 
lyapwile vushwana vwa vatekulwila va Yosefa.  

33Co Elyazale muna Alone watsile, vamutsindile ku Ngimbeya, nganda ije yakele 
mu lifuti lya malundu lya Efalime lije livaanene kuli munendi Finehase.  

Maako 

Maako 1 

Muyati wa Yunda na Simyoni vakwata Andonimbezeki 

1Munima ya kutsa kwa Yoshwa, vanu va Isalele vehwile Shukulu Kalunga 
ngwavo, “Muyati uka unapande kupwa wakulivanga kuya nakulwisa vaKanana?” 

2Co Shukulu Kalunga wavakumbulwile ngwendi, “Muyati wa Yunda ukewo uya 
akulivanga, omo yange njinakundika lifuti mu mavoko avo.” 

3Co vanu va muyati wa Yunda vendekele kuli vanu va muyati wa Simyoni 
ngwavo, “Tuyeni amolika netu, mu lifuti lije livanatwana, tukalwise vaKanana. 
Asinoni tukaya amolika neni mu lifuti lije livanamyana.” Ngecivene, vanu va 
muyati wa Simyoni vaile navo.  

4Omo Yunda waile mukulwa nzita, co Shukulu Kalunga wavahyanesele nakuvana 
moko yakufungulula vaKanana, na vaPeleze, co vafungulwile vanalume 10, 000 
ku Mbezeke.  

5Vawanene Andonimbezeki kuje, co vamulwisile.  

6Co watewele, oloni vamushekele, co vamukwatele, nakumuvatozola manyetete a 
ku mavoko, na ku mendi.  

7Co Andonimbezeki wendekele ngwendi, “Vimyene vakupwa 70 njavavatozwele 
manyetete a ku mavoko na ku mendi, vakevo vakele nakunona-nona vungululu 
vwa vyakulya mwisi ya mesa yange. Co ololo Njambi nanjilingi ngwe muje 
munjavalingile yange.” Co vamutwalele ku Yelusalema kuje kwakatsililile.  

Muyati wa Yunda vafungulula Yelusalema na Hevelone 

8Co vanu va Yunda valwisile Yelusalema nakuyifungulula. Vatapele vanu vamwo 
na mikwale, co venyekele nganda na tuhya.  

9Co munima yevi, vatwaleleo nakulwisa vaKanana vaje vakele mu lifuti lya 
malundu, na mu mambo ya mu mbwela, na mu lifuti lya ku vushelumukilo vwa 
malundu.  

10Co vaile nakulwisa vaKanana vaje vakele mu nganda ya Hevelone, laja 
Hevelone vaitumbwile ngwavo Kilyate Alemba. Co kuje vakafungulwile vikota 
vya Sheshai, na Ahimene, na Talemai.  

Otenyele afungulula nganda ya Ndembile 
(Yos 15:13-19) 

11Co kutunda aje, vanu va Yunda vaile nakulwisa nganda ya Ndembile, a simbu ije 
vaitumbwile Kilyate Sefele.  

12Co umo wavo, uje vatumbwile Kalembi, wendekele ngwendi, “Njikashombwesa 
munange Akesa kuli munalume uje akafungulula Kilyate Sefele.” 

13Asinoni Otenyele, muna Kenaze ndolome ya Kalembi, ikeye waifungulwile, 
ngecivene, Kalembi washombwesele munendi Akesa kuli Otenyele.  

14A litangwa lya ciwano ca vulo, Otenyele wasindiiye Akesa ngeci alombe lihya 
kuli ishe, co Akesa washulukile a cimulu cendi, co Kalembi wamwihwile ngwendi, 
“Vikajo ushaka?” 

15Akesa wamukumbulwile ngwendi, “Njishaka munjane masima a mema a 
tuvwelu-vwelu, omwo lifuti lije munanjana lyapwa lyakuma.” Ngecivene, Kalembi 
wamwanene masima a tuvwelu-vwelu a ku cava nawa a ku shango.  

Kuhyana kwa miyati ya vanu va Yunda na Mbenjemani 

16Vatekulwila va ishemweno ya Mosesa, wa kaKeni, valamatele na vanu va Yunda 
kutunda ku Yeliko, nganda ya mashakavale, nakweta mu lifuti lya mambo mu 
mbwela ku Alande mu Yunda. Co kuje vakatungile mukati ka vaAmaleke.  

17Co vanu va Yunda vaile amo na vanu va muyati wa Simyoni, vakalwisile 
vaKanana, vaje vakele mu nganda ya Zafete. Vainyongesele njwa, co ije nganda 
vailukile lizina lya Holema.  

18Vanu va muyati wa Yunda vafungulwile lalo Ngaza na mutambela wayo, na 
Ashekelone na mutambela wayo, na Ekelone na mutambela wayo.  

19Shukulu Kalunga wakele amo na vanu va muyati wa Yunda, co vafungulwile 
lifuti lya malundu, oloni kuvashekelemo vanu vaje vakele mu vyana, omwo 
vakele na matemba a vikuvo.  

20Co Hevelone vayanene kuli Kalembi, ngwe muje mwashikile Mosesa, uje 
washekelemo vikota vitatu vyakutunda kuli vaAnake.  

21 Oloni vanu va muyati wa Mbenjemani kuvashekele vaNjevushi vaje vakele mu 
Yelusalema, co vaNjevushi na lelo lino valinakukala akati ka vanu va 
Mbenjemani.  

Vanu va miyati ya Efalime na Manase vafungulula Mbetele 

22Vanu va miyati ya Efalime na Manase vaile mukulwisa nganda ya Mbetele, co 
Shukulu Kalunga wakele amo navo.  

23Co vatumine vanu vakanenge nganda ya Mbetele. Laja lizina lya nganda 
lyapwile Luze,  

24co vaje vaka-kunenga vamwene munu alinakutunda mu nganda, co vendekele 
kuli ikeye ngwavo, “Tumwese kwakukovelela mu nganda, co tukakulinga 
mwamuvwa.” 

25Ngecivene, wavamwesele, co vanu va Efalime na Manase vatsiile vanu voshe va 
mu nganda, oloni vasezeleo uje munalume lika na naanga yendi yoshe.  

26Cooni uje munalume waile ku lifuti lya vaHiti, kuje wakatungile nganda, co 
wailukile lizina lya Luze, na lelo lino vene likelyo lizina lyayo.  

Vanu vaje vavonwele kusheka vaIsalele 

27Oloni vanu va muyati wa Manase kuvashekele vaje vanu vakele mu vinganda 
vya Mbete Shane, na Tanake, na Ndole, na Imbelyame, na Mengindo, na membo 
aje azengelekele vinganda vije, oloni vaKanana vasele kukala muje.  

28 Co capwile ngeci, omo vaIsalele vakele oni na nzili, vasindiiye vaKanana 
kuvapangela vipangi, oloni kuvavashekelemo.  

29 Co vanu va muyati wa Efalime kuvashekele vaKanana vaje vakele mu nganda 
ya Ngezele, oloni vaKanana vatwaleleo kukala amo navo muje.  

30Co vanu va muyati wa Zembuloni kuvashekele vaKanana vaje vakele mu 
vinganda vya Kitelone, na Nahalale, co vaKanana vatwaleleo kukala amo navo 
muje, vavasindiiye kuvapangela vipangi.  

31Vanu va muyati wa Ashele kuvashekele vaKanana vaje vakele mu vinganda vya 
Ako, na Sindone, na Ahelambe, na Akezimbe, na Helemba, na Afeke, na Lehombe.  

32Co vanu va muyati wa Ashele vakele akati ka vaKanana vavenya lifuti, omwo 
vakevo kuvavashekelemo.  

33Co vanu va muyati wa Nafetali kuvashekele vaje vanu vakele mu vinganda vya 
Mbete Shemeshe, na Mbete Anate. Vanu va Nafetali vakele akati ka vaKanana 
vavenya lifuti, oloni vavasindiiye kuvapangela vipangi.  

34VaAmoli vashekelele vanu va Ndani mu lifuti lya malundu, co kuvatavele 
kushelumuka ku cana.  

35Co vaAmoli vakele vene ku Munkinda wa Helese, na mu vinganda vya 
Ainjalone, na Shalembime, nameme ngoco nzili ya vaEfalime, na vaManase 
yavatuvakanene, co vavasindiiye ngeci vavapangele vipangi.  

36Co ku kunto ya Sela, nginga ya vaEndome yetile mukati ka Ngila ya 
Akelambime.  

Maako 2 

Kangelo ka Shukulu Kalunga aija ku Mbokime 

1Co kangelo ka Shukulu Kalunga watundile ku Ngilingale walamatele ku 
Mbokime, wendekele kuli vaIsalele ngwendi, “Yange njakamitundisile ku Ingito, 
njaminenele mu lifuti lino njakulaesele vakukulwila veni. Co njendekele 
ngwange, ‘Kunjikapokola cikumiiyo cange neni.  

2 Co kesi mukalikumiiye cikumiiyo na vanu vaje valinakuyoyela mu lifuti lino. 
Mukasiwula mitula yavo.’ Oloni yeni kumwalingile vije vinjamilekele. Munalingi 
mweka. 

3Ngecivene, ololo yange njimileka ngwange kunjikasheke vanu ava embwe, ngwe 
omo yeni mulinakuya kulutwe. Co vakevo vakapwa ngwe mambimbo kuli yeni, 
co vinjambi vavo vakapwa ngwe nganjo kuli yeni.” 

4Omo kangelo ka Shukulu Kalunga wendekele majwi awa kuli vakevo, co vanu va 
Isalele voshe vashangumukile kulila nakutambakana manene,  

5omu mukemwo muvatumbwile mwela uje ngwavo Mbokime. Co vakombelelele 
vin̄ombelo kuli Shukulu Kalunga.  

Kutsa kwa Yoshwa 

6Yoshwa watumine vaIsalele mu vingila vyavo, munu na munu waile ku 
mutambela uje vamwanene ngeci awushwane.  

7Co vanu va Isalele vapangelele Shukulu Kalunga, matangwa oshe akuyoya kwa 
Yoshwa, na matangwa aje a vakulunu vaje vayoyele munima ya Yoshwa, vaje 
valimwenenene vakevo vavenya vyuma vyoshe vyakama vije vyalingile Shukulu 
Kalunga kuli vaIsalele.  

8Co Yoshwa muna Nune ngamba ya Shukulu Kalunga, watsile omo wakele na 
myaka 110.  

9 Co vamutsindile mu mutambela wa vushwana vwendi, ku Timenate Sela ku 
lifuti lya malundu lya Efalime, ku kunto ya Munkinda wa Ngashe.  

10Co cisemwa coshe cije catsile, co munima ya cije cisemwa, cisemwa cikwavo 
cashangumukile, vaje kuvazivukile Shukulu Kalunga nameme kuzivuka vije 
vyalingile ali vaIsalele.  

VaIsalele valikela kulemesa Shukulu Kalunga 

11Ngecivene, vaIsalele valingile mwamuvi ku mesho a Shukulu Kalunga, co 
vashangumukile kulemesa vaMbale.  

12Co vasezele kulemesa Shukulu Kalunga, Njambi ya vakukulwila vavo, Njambi 
uje wavatundisile mu Ingito, co vashangumukile kulemesa vinjambi veka, 
vinjambi va vaje vanu vavazengelekele. Co vatsikamenene vaje vinjambi 
nakuvalemesa, ngeci vashangumwine vukalu vwa Shukulu Kalunga.  

13Vasezele kulemesa Shukulu Kalunga, co vapangelele vaMbale, na vaAsitalete.  

14Ngecivene, Shukulu Kalunga waluvalele manene na vaIsalele, co wavakundikile 
ku mavoko a vezi vaje vevile vyavo. Co Shukulu Kalunga wavakundikile ku vitozi 
vavo vaje vavazengelekele, ngeci kuvasele lalo kwimana ku mesho a vitozi vavo.  

15Kwoshe-ikwoshe kuje vakele nakuya ku nzita, Shukulu Kalunga 
wavavindamesele, ngwe muje mwendekele, na muje mwalisingile kuli vakevo. Co 
vakele mu vukalu vwakama manene.  

16Asinoni Shukulu Kalunga waanene vaIsalele maako vaje vavamenene ku vezi 
vaje vevile vyavo.  

17Oloni vaIsalele anga kuvatolililile kuli maako vavo embwe. VaIsalele vajenekele 
kulongwa kuli Shukulu Kalunga, co valemesele vinjambi veka. Vatangukile vwasi 
mu ngila ije vendele vakukulwila vavo, ngila yakwononoka mashiko a Shukulu 
Kalunga.  

18Oshe aje Shukulu Kalunga aana vaIsalele lyaako, co Shukulu Kalunga wakele 
amo na lyaako, nakuvamena ku mavoko a vitozi vavo kutwala ku matangwa oshe 
akuyoya kwa uje lyaako. Shukulu Kalunga wavazivilile mema ku mbunge omo 
vakele nakukemanga ku mesho a vaje vavapakesele nakuvayandesa.  

19Oloni capwile ngeci omo uje lyaako natsi, co vanu va Isalele veluka lalo mu 
vingila vyavo vyavivi kutuvakana vije vya vakukulwila vavo. Vakavele vinjambi 
veka nakuvapangela, nakuvalemesa, vavyanene kuseza vilinga vyavo vya 
kupenga-penga.  

20Ngecivene, Shukulu Kalunga waluvalele manene na vaIsalele nakwendeka 
ngwendi, “Omwo muyati wa vanu ava vanapokola cikumiiyo cije njalikumiiye na 
vakukulwila vavo, co vakevo kuvanjononokele,  

21co yange kunjikasheke miyati ije yasezele Yoshwa mu lifuti omo watsile.  

22Njikapangesa vaIsalele mukuveseka ngeci njimone nga vakanyunga ngila yange 
nakwenda mu ikeyo nambe embwe ngwe muje muvalingile vakukulwila vavo.” 

23Ngecivene, Shukulu Kalunga watavele miyati ya vanu vaje ngeci vatumbame 
mu lifuti, ikeye kavashekelemo vwasi, co lalo kavakundikile ku mavoko a Yoshwa 
embwe.  

Maako 3 

Miyati ya vanu vaje vasalele mu lifuti ngeci veseke vaIsalele 

1Ngecivene, Shukulu Kalunga wasezele miyati ya vnu vamo mu lifuti ngeci veseke 
vaIsalele, vaje kuvalwile nzita na vaKanana.  

2Ikeye walingile eci, ngeci alongese cisemwa na cisemwa ca vaIsalele kulwa nzita, 
vunene vene kuli vaje kuvalwile nzita ku simbu ya laja.  

3Vaje vasalele mu lifuti vakevo vimyene vaje vatanu va vaFilisitiya, na vaKanana 
voshe, na vaSindoniya, na vaHivi, vaje vakele mu Minkinda ya Lembanone 
kutunda ku Munkinda wa Mbale Helemone nakweta ku Ngila ya Hamate.  

4Vavasezeleo mukweseka vaIsalele, mukumona nga vononoka mashiko a 
Shukulu Kalunga aje aanene vakukulwila vavo ali Mosesa.  

5Ngecivene, vaIsalele vatungile akati ka vaKanana, na vaHiti, na vaAmoli, na 
vaPeleze, na vaHivi, na vaNjevushi.  

6Co valyambatelele navo, nakulemesa vinjambi vavo.  

Otenyele 

7Co vanu vaIsalele valingile vuvi ku mesho a Shukulu Kalunga, vevalele Shukulu 
Kalunga Njambi yavo, nakulemesa tumponya twa vaMbale na Ashela*.  

8Ngecivene, Shukulu Kalunga waluvalele na vaIsalele, co wavakundikile ku 
mavoko a Mwene Kushane Lishataime wa ku Mesopotamya, co vapwile vinzinda 
vendi myaka itanu na itatu.  

9Asinoni vaIsalele valililile kuli Shukulu Kalunga, co Shukulu Kalunga 
wavatuminine muyoyesi uje wavayoyesele. Lizina lyendi Otenyele, muna Kenaze 
shongo ya Kalembi.  

10Munzinzime wa Njambi wezile ali ikeye, co wapwile lyaako lya vaIsalele. 
Otenyele waile ku nzita, co Shukulu Kalunga wakundikile Mwene Kushane 
Lishataime wa ku Mesopotamya ku mavoko endi.  

11Co mu lifuti mwakele kwoloka myaka makumi awana, asinoni Otenyele watsile.  

Ehunde 

12Co vanu va Isalele valingile lalo vuvi ku mesho a Shukulu Kalunga. Omwo eci, 
Shukulu Kalunga waanene nzili kuli Mwene Engilone wa ku Mowavi, co 
wafungulwile vaIsalele.  

13Co Engilone walipandakanene na vaAmoni, na vaAmaleke, co vafungulwile 
vaIsalele nakutambula Yeliko, nganda ya mashakaVaLe 

14Co vaIsalele vapwile vindungo kuli Engilone myaka likumi na itanu na itatu.  

15Asinoni vaIsalele valililile lalo kuli Shukulu Kalunga, co Shukulu Kalunga 
wavatuminine munalume ngeci avamene. Lizina lyendi Ehunde, munalume 
muka-cimoshwe, uje wapwile muna Ngela, wa ku muyati wa Mbenjemani. Ali 
ikeye vanu va Isalele vatumine milambu kuli Mwene Engilone wa vaMowavi.  

16Co Ehunde wafulile moko ya mukwale ya vuvela kuvali, co vulaja vwayo 
yapwile masentimita 50, co waikutiiye ku nyonga yendi ku livoko lya cilyo kwisi 
ya vuzalo vwendi.  

17Asinoni watwalele milambu kuli Engilone mwene wa vaMowavi, uje wapwile 
munalume wakununa manene.  

18Omo Ehunde naana laja milambu kuli ikeye, co walekele vaje vanu vambatele 
ije milambu kwiluka kwimbo.  

19Oloni Ehunde omo wetele ku mamanya akushonga aje akele kuyehi na 
Ngilingale, co welukile kunima kuli Engilone wendekele ngwendi, “Shukulu, njili 
na lijwi lya mu vushweke nove.” Ngecivene, mwene washikile vangamba vendi 
ngwendi, “Tusezeni etu lika! “ Co voshe vatuukilemo.  

20Ngecivene, mwene watumbamene endi lika mu njuvo yendi mu mulili wa kwilu 
wakutonola, co Ehunde wakovelelemo wendekele ngwendi, “Njili na lijwi nove 
linatundu kuli Njambi.” Co mwene wemanene.  

21Co na livoko lyendi lya cimoshwe, Ehunde washomwene mukwale, kuutundisa 
ku mutambela wa nyonga yendi ya ku cilyo kwisi ya vuzalo vwendi, wativile mu 
lifu lya mwene.  

22Co mukwale woshe wakovelelemo na cikundo cawo coshe, co mazi acifwikile. 
Ehunde kaushomwene lalo mu lifu lya mwene, mukwale wasakamenene mu lifu 
lya mwene, co watuukilile kunima.  

23Asinoni Ehunde watuukile anja, co washokele mapito a ku njuvo ya kwilu 
kunima yendi, waapatele,  

24co waile. Omwo nai laja, vangamba vezile, oloni vawanene mapito akupata, 
vakevo vayongwele ngeci mwene ali mukati acili nakulivwaesa.  

25Co vavandamenene simbu yakama ngwe muvaselele, oloni omwo mwene 
kashokolwele ku cikolo, vanonele sapi nakushokololako. Co muje vamwene 
shukulu yavo nalala asi natsi.  

26Simbu vacivandamena, Ehunde watewele. Wakatuvakanene mamanya 
akushonga, co watewelele ku Seila.  

27Omo wetele mu lifuti lya malundu lya Efalime, co wembile lupembo mukusana 
vanu va Isalele mukulwa nzita, asinoni ikeye wavatwamenenene nakushelumuka 
kutunda ku lifuti lya malundu.  

28Co wavalekele ngwendi, “Njikaveni! Omwo Shukulu Kalunga nakundika vitozi 
veni vaMowavi ku mavoko eni.” Ngecivene, vashelumukile nakukava Ehunde 
nakukafungulula mwela uje kuje kwakele vaMowavi, kuje kwakujavukila Yondau, 
co kuvatavele munu umo wa ku vaMowavi kujavuka ndonga.  

29Co a litangwa lije vatsiile mashwalale va vaMowavi vakapwa 10, 000 va nzili 
nakutakama, naumo wai wasaleleo.  

30Co a litangwa lije vaIsalele vafungulwile vaMowavi, co mu lifuti mwakele 
kwoloka myaka makumi atanu na atatu.  

Shamengale 

31Munima ya Ehunde kwezile Shamengale muna Anate. Na ikeye lalo wapwile 
ntwama ya vaIsalele, akutsiya vaFilisitiya vakupwa 600 na citi cakutimwisa 
vingombe.  

Maako 4 

Ndembola na Mbalake 

1Munima ya kutsa kwa Ehunde, vanu va Isalele valingile lalo vuvi ku mesho a 
Shukulu Kalunga.  

2Ngecivene, Shukulu Kalunga wavakundikile ku mavoko a Njavine mwene wa 
vaKanana, uje washwanene mu nganda ya Hazole. Muka-kushika mashwalale 
wapwile Sisela, uje wakele mu Haloshete ya Vaka-kujeneka Kukulaela.  

3Njavine wakele na matemba a vikuvo akupwa 900, co ikeye washwanene vanu 
va Isalele na muuka na vukalu myaka makumi avali. Asinoni vanu va Isalele 
valililile kuli Shukulu Kalunga ngeci avakwase.  

4Co Ndembola munakazi wa Lapindote, wapwile muka-kwimanena wa munakazi, 
ikeye wapwile lyaako lya Isalele a simbu ije.  

5Ikeye wakele nakutumbama mwisi ya muti wa lishakavale, mukati ka Lama na 
Mbetele mu lifuti lya malundu lya Efalime, co vaIsalele vakele nakwija 
mukuvakwila.  

6Litangwa limo, Ndembola watumine munu kukasana Mbalake muna Avinowame 
wa ku nganda ya Kendeshe mu Nafetali, wendekele kuli ikeye ngwendi, “Shukulu 
Kalunga, Njambi ya Isalele, nakushiki ngwendi, ‘Twala vanu vakupwa 10, 000 va 
ku muyati wa Nafetali na Zembuloni, vatwamenene ku Munkinda wa Tavole.  

7Co yange njikakokweya Sisela, muka-kushika wa nzita ya Njavine kwakulwa 
nove ku Ndonga ya Kishone. Co ikeye akaija na matemba endi na mashwalale 
vendi, oloni njikamukundika ku mavoko ove.’” 

8Asinoni Mbalake wamukumbulwile ngwendi, “Njikaya nga yove ukaya amo 
nange, oloni kunjikai nga yove kuukai amo nange.” 

9Co Ndembola wamukumbulwile ngwendi, “Mwamuvwa, njikaya amo nove, oloni 
kuukawana lutsimo lwakuhyana lwai, omwo Shukulu Kalunga akakundika Sisela 
ku mavoko a munakazi.” Ngecivene, Ndembola waile na Mbalake ku Kendeshe.  

10Co Mbalake wasanene miyati ya vanu va Zembuloni na Nafetali kuya ku 
Kendeshe, co vanalume vakupwa 10, 000 vamukavele. Co Ndembola waile 
amolika nendi.  

11Co Hevele wa ku muyati wa vaKeni washimbikile mbalaka yendi muyehi na 
Kendeshe, kuyehi na muti wa Oke ku Zananime. Ikeye walyangunukile na 
vakwavo vaKeni, va ka naanga ya Hombambi, nyali ya Mosesa.  

12Omo valekele Sisela ngwavo Mbalake muna Avinowame nalamata laja ku 
Munkinda wa Tavole,  

13co ikeye wakungulwile matemba endi a vikuvo akupwa 900, na vanu vendi 
voshe, co watundile navo mu Haloshete ya Vaka-kujeneka kukulaela nakuya ku 
Ndonga ya Kishone.  

14Asinoni Ndembola wendekele kuli Mbalake ngwendi, “Ya! Shukulu Kalunga 
alinakukutwamenena! Ku litangwa lya lelo ikeye nakundika Sisela ku livoko 
lyove.” Ngecivene, Mbalake washelumukile kutunda ku Munkinda wa Tavole na 
vanalume vakupwa 10, 000 vaje vamukavele.  

15Omo Mbalake washolokele na nzita yendi mukulwa, co Shukulu Kalunga 
wauya-wuyisile Sisela na matemba endi oshe na mashwalale. Sisela washulukile 
mu litemba lyendi, co watewele.  

16Mbalake washekele mashwalale na matemba, kweta na mu Haloshete ya Vaka-
kujeneka kukulaela, co mashwalale voshe va Sisela vavatapele mitwe na 
mukwale. Naumo wai wasaleleo.  

17Sisela watewelele ku mbalaka ya Njaele, munakazi wa Hevele kaKeni, omwo 
kwakele kwoloka mukati ka Mwene Njavine wa ku Hazole na naanga ya Hevele 
kaKeni.  

18Njaele watuukile mukushesha Sisela, co wendekele kuli ikeye ngwendi, 
“Shukulu, kovela mu mbalaka yange. Kesi uzive lyova embwe.” Ngecivene, Sisela 
wakovelele, co wamufwikile kambilititi.  

19Co Sisela wendekele kuli Njaele ngwendi, “Njaneko mema njinwe, njili na 
lihwila.” Co Njaele wafukwile ku njeke ya cilambu mwakele mavele, co 
wamwanene wanwile, co wamufwikile lalo.  

20Asinoni Sisela wamulekele ngwendi, “Imana ku cikolo ca mbalaka, co nga munu 
umo aija nakukwihula ngwendi, ‘Kuli munu umo kuno ndi? ‘ Co yove endeka 
ngwove wai.” 

21Sisela wajukile manene, ngeci waile mu tulo twakama. Co Njaele wambatele 
kavulo na pampalingo ya mbalaka, co wamumwengelelele nakumupameya mu 
mbanda ya litwi pwilili na mu livu.  

22Omo Mbalake wezile nakushakezeka Sisela, co Njaele watuukile 
mukumushesha, co wendekele kuli ikeye ngwendi, “Ija kuno njikumwese 
munalume iwulinakushakezeka.” Co Mbalake waile nendi, wakovelele muje mu 
mbalaka, co muje wawanenemo Sisela nalala asi natsi namupulyasana na 
pampalingo ya mbalaka mu mbanda ya litwi lyendi.  

23Co a litangwa, lije Njambi waanene vaIsalele nzili yakufungulula Njavine 
mwene wa vaKanana.  

24Co vakevo vamusindakanene manene noo vamunyongesele.  

Maako 5 

Mwaso wa Ndembola na Mbalake 

1A litangwa lije Ndembola na Mbalake muna Avinowame vembile mwaso ou 
ngwavo,  

2Shangazaleni Shukulu Kalunga! Omwo vana va vimyene mu Isalele vatwamene 
kulutwe, omwo vanu valyanene na cizango vakevo vavenya.  

3Tolilileni, yeni vimyene! Zivilileni, yeni vaka-kushwana! Njikembila Shukulu 
Kalunga, njikembila Shukulu Kalunga vishangala. Ikeye Njambi ya Isalele.  

4Omo Shukulu Kalunga watundile ku minkinda ya ku Seila, omo watundile mu 
lifuti lya vaEndome, kaye kajajele, na nyonzi yanyokele kutunda mwilu. Eyo, 
mema atundile mu mashelwa etikile.  

5 Minkinda yajajele ku mesho a Shukulu Kalunga wa Sinai, ku mesho a Shukulu 
Kalunga Njambi ya Isalele.  

6Mu matangwa a Shamengale muna Anate, mu matangwa a Njaele, matanga 
kuwakele nakwita mukati ka lifuti, co vaka-kwenda vakele nakwitila kumukulo, 
mu tungila twakulizenga-zenga.  

7Co membo a vaIsalele asalele vingundu vyangoco, noo yange Ndembola njezile, 
njezile ngwe cisemi kuli vaIsalele.  

8Omo vaangwile vinjambi vavaha, co mu lifuti mwakele nzita. Akati ka vanu 40, 
000 mu Isalele, kuma kuli munu umo wambatele ntelo nambe likunga ndi?  

9Mbunge yange ili amo na vana va vimyene va mu Isalele, vaje valyanene vakevo 
vavenya na cizango akati ka vanu. Shangazaleni Shukulu Kalunga!  

10Cambululeni, yeni munalondo a vimulu vakutoka, oku munatumbama a visileyi. 
Neni vaka-kwenda na mendi, cambululeni kwoshe kuje kumukaya.  

11Tolilileni muyoyo wa mbunga ya vanu, vaje valizengeleka ku masima, 
valinakwendeka akuhyana kwa Shukulu Kalunga, akuhyana kwa vanu va Isalele! 
Asinoni vanu va Shukulu Kalunga vashelumukile mu vinganda vyavo.  

12Induka, induka, yove Ndembola! Induka, induka wimbe mwaso! Katuka, yove 
Mbalake utwale vinzinda vove, yove muna Avinowame.  

13Asinoni vanalume vaje vendele mu mikana, vezile kuli vaka-vukama, co vanu va 
Shukulu Kalunga vezile kuli yange, vendele ngwe vaka-kulwa.  

14Vatundile ku Efalime nakwija mu cana, valilile ngwavo, “Tunaija nakumikwasa, 
yeni vanu va Mbenjemani, vavushoko vweni vali kuno.” Co vaka-kushika vezile 
kutunda kuli Makile, co vamyata vashelumukile kutunda kuli Zembuloni.  

15Vantwama va Isakale vezile amo na Ndembola, eyo, Isakale wezile na Mbalake 
lalo, co vakevo vamukavele mu cana. Oloni muyati wa vanu va Luvena 
valyangunukile, vakevo kuvayongwele kwija embwe.  

16Omwo vikajo vasalele munima na vimanga? Kutolilila kuli tunyungi 
valinakwimba milozi mukusana matanga? Eyo, muyati wa vanu va Luvena 
valyangunukile, vakevo kuvayongwele kwija embwe.  

17Co muyati wa vanu va Ngande vasalele mu ngangela ya Yondau, co muyati wa 
vanu va Ashele vasalele ku cikuma ca mema a kalunga, eyo, vasalele ku ngenge ya 
cikuma ca mema a kalunga.  

18Oloni vanu va Zembuloni na Nafetali, valambwile myonyo yavo ku nzita.  

19Co ku Tanake, ku ngenge ya muna ndonga Mengindo, vimyene vezile nakulwa, 
co vimyene va ku Kanana valwile, oloni kuvambatele siliva embwe.  

20Co vingongonosi vyalwile mwilu, vyalwile omo vyakele nakwenda mwilu, co 
vyalwisile Sisela.  

21Co livazi lya mu Kishone lyavakupwile, ndonga ya ku san̄ulu, Ndonga ya 
Kishone. Njikenda, nakwenda kutwalao na nzili!  

22Asinoni tuvalu vashatukile na misindo, co asi vaakeleo vimweso na vimbemba 
vyavo.  

23Co kangelo ka Shukulu Kalunga wendekele ngwendi, “Singa Meloze cisingo, 
cisingo ali vaje valinakuyoya muje. Vakevo kuvezile mukukwasa Shukulu 
Kalunga embwe, kuvezile ngwe mashwalale mukumulwilako.” 

24Njaele ikeye munakazi wakuvezika, kutuvakana vanakazi voshe, munakazi wa 
Hevele kaKeni. Munakazi wakuvezika kutuvakana vanakazi voshe vaje vakele mu 
vimbalaka.  

25Sisela walombele mema, oloni ikeye wamwanene mavele, co ikeye 
wamunenelele mavele akukonda mu lilonga lyalivwa.  

26Co wambatele pampalingo ya mbalaka mu livoko limo, na kavulo ka muka-
kufula mu livoko likwavo, co wapupile Sisela, co wamutavwile mutwe, 
nakumupulyasana, co wautavozwele tumbazuvwila-tumbazuvwila.  

27Co watsikamene a mavuli, wawililile asi anga nalalela, Sisela watsikamene 
wawililile ku mendi a Njaele, watsikamene wawililile asi nakutsa.  

28Co vaina ya Sisela vashumbililile mu njanena. Vashumbililile kunima ya njanena 
yakushela mesho a vwanda. Wehwile ngwendi, “Omwo vikajo litemba lyendi 
lineshwala kwija? Omwo vikajo tuvalu twendi vaneshwala kwiluka?” 

29Co vanakazi vendi vaka-mana vamukumbulwile, co walihwile ikeye vavenya 
kushwakumo ngwendi,  

30”Valinakushakezeka lika kuwana vyuma vyakupukula nakulipangelavyo, 
mumbanda umolika nambe vavali kuli lishwalale na lishwalale, na vuzalo 
vwavuvwa kuli Sisela, na vinanga vyakwola vya mu mukoshi wa vamwene.” 

31Ngecivene, Shukulu Kalunga vitozi vove voshe vakatsa ngacije vene, oloni vaje 
vakuzema vakavyazima ngwe misha yakutuuka kwa litangwa! Co kwakele 
kwoloka mu lifuti myaka makumi awana.  

Maako 6 

Shukulu Kalunga atuma Ngilyone 

1Co lalo vanu va Isalele valingile vuvi ku mesho a Shukulu Kalunga, ngecivene, 
Shukulu Kalunga wavakundikile ku mavoko a vaMindyani vaje vavashwanene 
myaka itanu na ivali. 

2VaMindyani vapwile vaka-nzili kutuvakana vaIsalele, co vanu va Isalele vaile 
nakukavanda mu manzenzengoma na mu mitambela ikwavo yakujeneka 
vushonde mu malundu.  

3Co capwile ngeci, omo vaIsalele vakunine vimbuto vyavo, co vaMindyani, na 
vaAmaleke, na miyati ya vanu va mu mambo vezile nakuvalwisa.  

4Vatungile vilombo vyavo mu lifuti, co vaviisile vimbuto kutwala ku Ngaza. 
Vambatele vimanga voshe, na vingombe, na vimulu, co nacimo cai vasezelele 
vaIsalele cakuvayoyesa.  

5Vaile na vimuna vavo, na vimbalaka vyavo, co vungi vwavo vapwile ngwe 
vinjame vya vimbimba. Co naumo wai wasele kulava vanu na tumelo twavo 
omwo vatumine manene. Vaile nakuviisa mu lifuti,  

6vaIsalele vavayandesele manene kuli vaMindyani. Co valililile kuli Shukulu 
Kalunga ngeci avakwase.  

7Omo vanu vaIsalele valililile kuli Shukulu Kalunga ngeci avakwase kuvalwila 
kuli vaMindyani,  

8co Shukulu Kalunga wavatuminine muka-kwimanena uje wavanenelele lijwi 
lyakutunda kuli Shukulu Kalunga Njambi ya Isalele ngwendi, “Yange 
njamitundisile mu Ingito mu lifuti lya vundungo.  

9Yange njamyamenene kuli vaka-Ingito na kuli voshe vaje vamilwisile mu lifuti 
lino. Co njavashekele ngwe omo yeni mwakele nakuya kulutwe nakumyana lifuti 
lyavo.  

10Co njamilekele ngwange yange njapwa Kalunga Njambi yeni, kumwapandele 
kulemesa vinjambi va vaAmoli, vaka-lifuti lije mulinakuyoyelamo. Oloni 
kumwanjitolilile.” 

11Asinoni kangelo ka Shukulu Kalunga wezile kwimbo lya Ofela nakutumbama 
mwisi ya muti wa Oke, uje wapwile muti wa Yowashe, wa ku cikota ca Aviyezele. 
Co munendi Ngilyone wakele nakujungula tiliku mu vushweke mu cikamwino ca 
vinyu, ngeci vaMindyani kesi vaimone.  

12Co kangelo ka Shukulu Kalunga washolokele kuli ikeye wendekele ngwendi, 
“Shukulu Kalunga ali amo nove, yove u munalume wakusimpa na nzili! “ 

13Ngilyone wendekele kuli ikeye ngwendi, “Oloni Shukulu, omwo vikajo vyoshe 
evi vilinakulingiwa kuli yetu nga Shukulu Kalunga ali netu? Vili kulijo 
vikomokeso vyendi vije vatulekele vatatetu ngwavo Shukulu Kalunga ikeye 
wavatundisile mu Ingito? Oloni ololo Shukulu Kalunga natuseza, co natukundika 
ku mavoko a vaMindyani.” 

14Asinoni Shukulu Kalunga wamukengele, co wendekele nendi ngwendi, “Ya na 
nzili yoshe eyi uli nayo ukamene vaIsalele ku mavoko a vaMindyani. Yange 
vavenya njinakutumu.” 

15Ngilyone wamukumbulwile ngwendi, “Vatijo njasa kwamena vaIsalele? Kuma 
cikota cange cikeco cakuzeya manene ku muyati wa Manase, co yange 
njiwamundondo mu naanga yange.” 

16Shukulu Kalunga wamukumbulwile ngwendi, “Mwa vushunga yange 
njikakukwasa. Ukafungulula vaMindyani voshe.” 

17Ngilyone wamukumbulwile ngwendi, “Nga ololo njinawana kutetela ku mesho 
ove, njaneko cizivukiso cimo nga mwa vushunga unapu u Shukulu Kalunga ou 
alinakwendeka nange.  

18Shukulu kesi uye ngoco, noo njinanena n̄ombelo ya vyakulya.” Co ikeye 
wendekele ngwendi, “Kunjii noo unelukamo.” 

19Ngecivene, Ngilyone waile ku njuvo yendi, wakatelekele muna membe, co 
wavwaesele vunga vwa tiliku vwa makilo likumi walingile makende akujeneka 
musima. Waakele situ mu mutonga na musozi mu ndeo, co wavinenele kuli 
kangelo ka Shukulu Kalunga.  

20Co kangelo wamulekele ngwendi, “Aka situ na makende akujeneka musima a 
limanya eli, itilao musozi akamwa yavyo.” Co Ngilyone walingile ngacije.  

21Asinoni kangelo ka Shukulu Kalunga washwenene kuje ku situ na makende 
akujeneka musima, co wenikileo nakukambekao mulamu uje wakwatele mu 
livoko lyendi. Co tuhya twatuukile mu limanya, twenyekele situ na makende. 
Asinoni kangelo walavukile.  

22Asinoni Ngilyone wazivukile ngeci kuma mwa vushunga uje wapwile kangelo 
ka Shukulu Kalunga yanamwene, co ikeye wendekele na lyova ngwendi, “Kaye 
kange Shukulu Kalunga wa Akamwa ya Vyoshe! Njamono kangelo kove mesho na 
mesho! “ 

23Oloni Shukulu Kalunga wamulekele ngwendi, “Kesi uzive lyova, kwoloka kukale 
nove, kuutsi embwe.” 

24Co Ngilyone watungilile Shukulu Kalunga mutula nakuuluka lizina lyawo 
ngwendi, “Shukulu Kalunga Ikeye Kwoloka.” (Na lelo lino vene mutula uje anga 
wemanena kuje ku Ofela, mwela uje wakundama ku cikota ca Aviyezele. ) 

25A vutsiki vuje vene, Shukulu Kalunga walekele Ngilyone ngwendi, “Ambata 
ngombe wa nkomba wa isho na ngombe wa nkomba mukwavo wa myaka itanu 
na ivali, co siwula mutula wa isho wa Mbale, co vatula manda ya Ashela, ije ili 
kumukulo wawo.  

26Co tungila Shukulu Kalunga Njambi yove mutula wa vutongwe akamwa ya 
limanya. Asinoni wambate uje ngombe wa nkomba wamucivali, mwenyeke 
woshe apwe n̄ombelo, na vitale vije vya manda ya Ashela vije unavatozola.” 

27Ngecivene, Ngilyone waile na vangamba vendi likumi, co walingile ngwe muje 
mwamulekele Shukulu Kalunga. Co ikeye wazivile lyova lya naanga yendi na 
vanu va mu limbo lije, ngeci kasele kucilinga mutanya mwelu, oloni wacilingile 
simbu ya vutsiki.  

28Omo vanu va muje mu limbo vendukile alikaki mutondo, vawanene mutula wa 
Mbale vanausiwula, na manda ya Ashela vanaivatozola, co na uje ngombe wa 
nkomba wamucivali vanamukombelela laja a mutula uje uvatungile kuje.  

29Co valihozwele umo na mukwavo ngwavo, “Iyajo nalingi eci?” Co omo 
vasetelele nakulihozola, vawanene ngeci kuma Ngilyone muna Yowashe ikeye 
nacilingi.  

30Asinoni vaje vanalume va mu limbo vendekele kuli Yowashe ngwavo, “Tuwisa 
munove ano anja ngeci tumutsiye! Nasiwula mutula wa Mbale nakuvatozola 
vimanda vya Ashela kumukulo wawo.” 

31Oloni Yowashe wendekele kuli voshe vaje vamuzengelekele ngwendi, 
“Mulinakwimanena Mbale ndi? Indi mushaka kumwamena? Munu woshe uje 
amwamena vamutsiye mutondo uno vene. Nga Mbale napu njambi, mweceleni 
alyamene ikeye vavenya, omwo munu umo nasiwula mutula wendi.” 

32Co tunde aje vene Ngilyone vamulukile lizina ngwavo Yelumbale, omwo 
Yowashe wendekele ngwendi, “Eceleni Mbale alyamene ikeye vavenya, unapu 
mutula wendi ou vanasiwila asi.” 

33Asinoni vaMindyani voshe, na vaAmaleke, na vanu va mu mambo vezile amo 
voshe, vajavukile Ndonga ya Yondau, co vatungile cilombo mu Cana ca Njezelele.  

34Co Munzinzime wa Shukulu Kalunga wezile ali Ngilyone, co Ngilyone wembile 
lupembo mukusana vanalume va ku cikota ca Aviyezele ngeci vamukave.  

35Co ikeye watumine tunganda kwita mu lifuti lyoshe lya muyati wa vanu va 
Manase, wavasanene ngeci vamukave. Co lalo watumine tunganda ku miyati ya 
vanu va Ashele, na Zembuloni, na Nafetali, na vakevo lalo vezile 
mukulipandakana nendi.  

36Asinoni Ngilyone wendekele kuli Njambi ngwendi, “Yove unendeka ngeci 
ushaka kunjipangesa mukwovola vaIsalele,  

37tala, njilinakwaka vwanda ano asi kuje tukajungwila tiliku. Nga ku mutondo 
kukakala lime a vwanda lika oloni asi akuma, cooni njikazivuka ngeci mwa 
vushunga vene ushaka kunjipangesa mukwovola vaIsalele.” 

38Eci cikeco calingiwile. Alikaki omo Ngilyone wendukile mutondo-tondo, 
wakamwine vwanda nakuvuzenga manene, co kwatundile mema aje ashulisile 
lilonga.  

39Asinoni Ngilyone wendekele kuli Njambi ngwendi, “Kesi unjiluvalele embwe, 
njitave ngeci njendeke nove lumo lalo. Tava ngeci vwanda vume, co asi oshe 
akale lime.” 

40Vutsiki vuje vene Njambi walingile vije vyoshe. Co alikaki vwanda vwomine, 
oloni asi akele lime.  

Maako 7 

Ngilyone afungulula vaMindyani 

1Litangwa limo, Yelumbale ikeye Ngilyone, na vanu vendi vendukile mutondo-
tondo, vatungile cilombo kumukulo wa Lisima lya Halonde. Co cilombo ca 
vaMindyani cakele mu cana ku kunto kumukulo wa Munkinda wa Mole.  

2Co Shukulu Kalunga wendekele kuli Ngilyone ngwendi, “Ava vanu uli navo 
vanapu vavangi manene kuli yange ngeci njivane nzili yakufungulula vaMindyani, 
kutewa vaIsalele vakalyalesa ngwavo vakevo vavenya vanalyamena.  

3 Co ololo ambulula kuli vanu ngwove, ‘Munu woshe uje ali na lyova eluke 
kwimbo, co yetu tukakala kuno ku Munkinda wa Ngilyande.’” Ngecivene, vanu 
vakupwa 22, 000 velukile, oloni kwasalele vanu vakupwa 10, 000.  

4Oloni Shukulu Kalunga wendekele kuli Ngilyone ngwendi, “Anga ucili na vanu 
vavangi manene. Vashelumwise ku ndonga, co yange njikakwangunwinavo kuje. 
Nga yange njikuleka ngwange munu ou napande kuya nove, co aye. Nga njikuleka 
ngwange munu ou kesi aye nove, co kesi aye nove embwe.” 

5Ngecivene, Ngilyone washelumwisile vanu ku ndonga, co Shukulu Kalunga 
wamulekele ngwendi, “Angununa munu na munu uje akacula mema na ndaka 
yendi ngwe katali, kuli munu na munu woshe uje akulama a mavuli endi 
mukunwa mema.” 

6Co vanalume vaje vakacwile mema na mavoko avo vapwile 300, co voshe 
vakwavo vakulamene a mavuli avo mukunwa mema.  

7Co Shukulu Kalunga wendekele kuli Ngilyone ngwendi, “Njikamyamena kuli 
vaMindyani ali vanalume 300, vaje vanakacwile mema. Co leka voshe vanasalao 
veluke ku membo avo.” 

8Ngecivene, Ngilyone watumine vaIsalele voshe ku membo avo, co kwasalele lika 
vanalume 300, vaje vasalele na vyuma vyoshe vya nzita, na malupembo. Co 
cilombo ca vaMindyani cakele mwisi yavo mu cana.  

9Vutsiki vuje vene Shukulu Kalunga wendekele kuli Ngilyone ngwendi, 
“Shelumuka ku cilombo, omwo njinakwanaco mukucifungulula.  

10Oloni nga uli na lyova lyakulwa, co ya na ngamba yove Pula.  

11Co ukaziva vije valinakwendeka, cooni ukasimpa nakulwisa cilombo.” 
Ngecivene, Ngilyone na ngamba yendi Pula vashelumukile kumukulo wa cilombo 
ca vitozi. 

12Co vaMindyani, na vaAmaleke, na vanalume va miyati ya vanu va mu mambo 
valishandwelele mu cana ngwe vimbimba mikumbi, co vakevo vakele na tumelo 
vavangi ngwe lishen̄avu lya ku ngenge ya mema a kalunga.  

13Omo Ngilyone wetele, co wazivile munalume alinakuleka musamba wendi njozi 
yalotele. Wendekele ngwendi, “Njaloto mukasha wa likende lya mbale ya 
maumwa unandumukila mu cilombo cetu nakuwisa mbalaka. Co mbalaka yawile, 
yatengulukile mukali.” 

14Musamba wendi wamukumbulwile ngwendi, “Eci kucalumbunukile mweka! Ou 
ukewo mukwale wa Ngilyone muna Yowashe kaIsalele! Njambi nakundika 
vaMindyani na mbunga yoshe ku mavoko endi! “ 

15Co capwile ngeci omo Ngilyone wazivile njozi ya uje munalume na muje 
muyalumbunukilile, co walemesele Shukulu Kalunga. Asinoni welukile ku 
cilombo ca vaIsalele wendekele ngwendi, “Katukeni! Shukulu Kalunga nakundika 
mbunga ya vaMindyani ku mavoko eni! “ 

16Co waangunwine vaje vanu vendi 300 mu vimbunga vitatu, co waanene munu 
na munu lupembo, na njava, amo na mutetango mukati kayo.  

17Co wavalekele ngwendi, “Omo njeta kumukulo wa cilombo, co njikengeni 
yange, lingeni vyoshe vije vinjilinga yange. 

18Omo yange na mbunga yange twimba malupembo etu, asinoni yeni voshe 
mwimba malupembo eni nakuzengeleka cilombo nakutambeka ngweni, ‘Omwo 
ali Shukulu Kalunga, na omwo ali Ngilyone! ‘ “ 

19Ngilyone na vanu vendi 100 vezile kumukulo wa cilombo simbu kanda vacete 
mukati ka vutsiki, mu kasimbu lika omo muka-kunyunga mukwavo namwingi. 
Asinoni vembile malupembo nakutsiya vinjava vije vakwatele mu mavoko avo.  

20Co vimbunga vije vitanu vakwatele mitetango mu mavoko avo a ku cimoshwe 
na malupembo mu mavoko avo a ku cilyo, co vatambekele ngwavo, “Mukwale wa 
Shukulu Kalunga nou wa Ngilyone! “ 

21Munu na munu wemanene mu mutambela wendi nakuzengeleka cilombo, co 
vaMindyani voshe vatewele nakutambeka.  

22Omo vanu va Ngilyone vakele nakwimba malupembo avo, co Shukulu Kalunga 
walingisile vitozi va nzita kulilwisa vakevo vavenya na mikwale yavo. Co 
vatewelele ku Zaletane kweta na ku Mbete Shita, na ku nginga ya Avele Mehola 
kuyehi na Tavate.  

23Asinoni vanalume vatundile ku miyati ya vanu va Nafetali, na Ashele, na 
Manase valikungulwile amo, co vashekele vaMindyani.  

24Ngilyone watumine tunganda mu lifuti lyoshe lya malundu lya Efalime 
ngwendi, “Shelumukeni nakulwisa vaMindyani. Akeni Ndonga ya Yondau na vana 
va vindonga mukati kweta na ku Mbetevala, kutewa vaMindyani vajavuka.” Co 
vaEfalime valikungulwile amolika, co vaakele Ndonga ya Yondau na vana va 
vindonga mukati kweta na ku Mbetevala.  

25Co vakevo vafungulwile vimyene vavali va vaMindyani, Oleva, na Zeve. Co 
vatsiilile Oleva ku Limanya lya Oleva, co vatsiilile Zeve a Cikamwino ca Zeve. Co 
vatwaleleo kusheka vaMindyani, vanenele mitwe ya Oleva na Zeve kuli Ngilyone, 
uje wakele mu ngangela musambwa ya Yondau.  

Maako 8 

Kufunguluka kwa vaMindyani kwakumanesela 

1Asinoni vanalume va Efalime vendekele kuli Ngilyone ngwavo, “Vikajo 
unalingila netu ngacije? Omwo vikajo kuwatusanene omo mwaile nakulwa na 
vaMindyani?” Co valinyengele manene a cuma eci.  

2Oloni ikeye wavalekele ngwendi, “Evi njinalingi vinapu vyavindondo, 
kuvilyeseka nevi munalingi yeni. Nameme ngoco vundondo vwa cije mwalingile 
yeni vaEfalime, cinatuvakana vije valingile vaka-cikota cange coshe.  

3Munima ya vyoshe evi, mu nzili ya Njambi mwatsiile vimyene vavali, Oleva na 
Zeve. Cikajo njalingile cakweseka na cije cimwalingile yeni?” Omo wendekele evi, 
co valikelele kuluvala.  

4A simbu ije Ngilyone na vanu vendi 300 vezile ku Ndonga ya Yondau, co 
vajavukile. Nameme vajukile manene, oloni anga vene vakele nakusheka vitozi.  

5 Omo vetele ku Sukote, co wendekele kuli vanalume va muje mu limbo ngwendi, 
“Shukulu, aneniko vanu vange makende. Vanajuka manene omwo njilinakusheka 
Zeva na Zalumuna, vimyene va vaMindyani.” 

6Oloni vantwama va ku Sukote vendekele ngwavo, “Omwo vikajo twana vyakulya 
kuli mashwalale vove? Yove kanda ucifungulule Zeva na Zalumuna.” 

7Ngecivene, Ngilyone wendekele ngwendi, “Mwamuvwa, omwo Shukulu Kalunga 
akakundika Zeva na Zalumuna ku mavoko ange, co njikamipupisa mambimbo na 
mishwena vya mu mambo! “ 

8Co Ngilyone waile ku Penyele, wendekele cuma cimo ngwe cije wendekele kuli 
vanalume va ku Sukote, oloni vanalume va ku Penyele vamukumbulwile ngwe 
muje muvamukumbulwile vanalume va ku Sukote.  

9Ngecivene, Ngilyone wendekele kuli vakevo ngwendi, “Omwo njikeluka mu 
kwoloka, co njikasiwila asi aka kaposhi! “ 



486 

©The Bible Society of Zambia, 2006. 

 

10Co Zeva na Zalumuna vakele ku Kalekole amo na mashwalale 15, 000 vaje 
vasaleleo ku mashwalale va miyati ya vanu va mu mambo, oloni mashwalale 120 
vavatsiile.  

11Co Ngilyone waile mu ngila yakushwangesa kumukulo wa mambo, ku ngangela 
ya Nomba, na Njongambeha, wavakasumwine nakuvalwisa.  

12Co vimyene vavali va vaMindyani, Zeva na Zalumuna, vatewelele kulyala, oloni 
ikeye wavashekele nakuvafungulula, co washandwele nzita yavo yoshe.  

13Omo Ngilyone welukile ku nzita ku Ngila ya ku Helese,  

14wakwatele mukwenje watundile ku Sukote nakumwihula. Co uje mukwenje 
wasonekelele Ngilyone asi mazina a vaje vantwama va ku Sukote vakupwa 77.  

15Asinoni Ngilyone waile kuli vaje vanalume va ku Sukote, co wendekele 
ngwendi, “Kumwanuka muje mumwavyanene kunjikwasa ndi? Mwendekele 
ngweni yeni kumwasa kwana vyakulya kuli mashwalale vange vaje vajukile, 
omwo te kanda njifungulule Zeva na Zalumuna. Mukemwo, ava vaka?” 

16Co ikeye wanonele mambimbo na mishwena vya mu mambo, co wavipupisile 
vantwama va ku Sukote.  

17Co ikeye lalo wasiwile kaposhi ka Penyele nakutsiya vanalume va muje mu 
nganda.  

18Asinoni Ngilyone wehwile Zeva na Zalumuna ngwendi, “Vanalume va cifwa 
mukajo vaje mwatsiile ku Tavole?” Co vamukumbulwile ngwavo, “Vafwile ngwe 
yove, umo na umo woshe walifwile ngwe muna mwene.” 

19Co Ngilyone wendekele ngwendi, “Vapwile vandolome vange, vana va vanana 
vene. Njilisinga ngeci nga yeni mwavamenene, nange lalo nga kunjimitsii 
embwe.” 

20Asinoni ikeye wendekele kuli Njetele munendi wa ntwatwa ngwendi, “Katuka 
uvatsiye! “ Oloni mukwenje kashomwene mukwale wendi. Wazivile lyova, omwo 
wapwile mwanike.  

21Asinoni Zeva na Zalumuna vendekele kuli Ngilyone ngwavo, “Ija ututsiye yove 
vavenya. Munalume ikeye akalingi vipangi vya munalume.” Ngecivene, Ngilyone 
wavatsiile, co wanonele vimande vije vyakele mu mikoshi ya tumelo twavo.  

22Munima yevi, vaIsalele vendekele kuli Ngilyone ngwavo, “Tushwane yove, na 
vatekulwila vove vaje vakaija munima yove, omwo unatwamena kuli 
vaMindyani.” 

23Oloni Ngilyone wavakumbulwile ngwendi, “Yange kunjikamishwana embwe, 
nambe munange kakamishwana. Shukulu Kalunga ikeye akapwa muka-
kumishwana.” 

24Oloni ikeye wendekele ngwendi, “Njimilomba ngeci munu na munu anjane 
vimbilingwa vije mwapukwile kuli vaMindyani.” (Capwile cilika ca vaMindyani 
kuzala vimbilingwa vya ngolinde ku matwi avo, omwo vapwile vaIshimaele vanu 
va mu mambo. ) 

25Co vanu vamukumbulwile ngwavo, “Mukemwo vene tujolela akukwanavyo.” Co 
vajangumwine nanga, munu na munu waakeleo vimbilingwa vije wakapukwile.  

26Co Ngilyone wambatele vije vimbilingwa vya ngolinde vya vulemu vwa makilo 
20, vulemu vuje kuvavukumbasanene ku vimande, na sungu, na vuzalo vwa linyu 
vuje vuvazalele vimyene va Mindyani, nambe miva ije ivazengelele ku mikoshi ya 
tumelo twavo.  

27Co Ngilyone wafulile kamponya ka ngolinde, co wakaakele mu limbo lyendi mu 
Ofela. Co vaIsalele voshe vakengesele Njambi nima, vaile nakulemesa kamponya. 
Co eci capwile mweto kuli Ngilyone na naanga yendi.  

28Ngecivene, Mindyani vaifungulwile kuli vaIsalele, co kukwakele lalo 
kuvashungwiya. Co lifuti lyakele mu kwoloka myaka makumi awana noo 
Ngilyone watsile.  

Kutsa kwa Ngilyone 

29Co Ngilyone welukile kwimbo lyendi, co wakakele kuje.  

30Ikeye wakele na vana 70, omwo wakele na vanakazi vacikovelela vavangi.  

31Co Ngilyone lalo wakele na lishano lya mbanja ku Shekeme, co uje lishano lya 
mbanja wakele na mwana wa munalume, wamulukile lizina lyendi Avimeleke.  

32Co Ngilyone muna Yowashe watsile omo nakolo laja, co vamutsindile mu 
mbumbo ya ishe Yowashe ku Ofela, limbo lya cikota ca Aviyezele.  

33Co munima ya kutsa kwa Ngilyone, vanu va Isalele kuvakulaelele lalo kuli 
Njambi, oloni valemesele Mbale. Co vatengulwile Mbale kupwa njambi yavo,  

34vanu va Isalele vevalele Shukulu Kalunga Njambi yavo uje wavamenene ku 
vitozi vavo voshe vaje vavazengelekele. 

35Co vaIsalele kuvakandelelele ku naanga ya Ngilyone ku vyuma vyoshe 
vyavivwa vije vyalingile kuli Isalele.  

Maako 9 

Avimeleke 

1Avimeleke muna Ngilyone waile ku limbo lya Shekeme, kuje kwakele vavushoko 
vwa vaina voshe, co wavalekele 

2kulomba vanalume va ku Shekeme ngwendi, “Cikajo cimushaka? Kumishwana 
kuli vana va Ngilyone voshe vakupwa 70, nambe kumishwana kuli munalume 

umolika? Anukeni ngweni Avimeleke wapwa weni vavenya ku cisemwa ca 
maninga.” 

3Co vavushoko vwa vaina vendekele kuli vanalume va ku Shekeme ali ikeye, co 
vanalume va ku Shekeme vayongwele kukava Avimeleke, omwo ikeye wapwile 
kavushoko kavo.  

4Co vamwanene mavundungulu 70 a siliva akutunda ku njuvo ya Mbale, co na 
vimbongo vije wakumwine vilema kuvesi na seo kulipandakana nendi.  

5Co ikeye waile ku njuvo ya ishe ku Ofela, kuje akamwa ya limanya watsiilileo 
vandolome vendi 70, vana va Ngilyone va vanalume. Oloni Yotame, mutinikila wa 
Ngilyone, kamutsiile omwo wavandele.  

6Asinoni vanalume voshe va ku Shekeme, na ku Mbetemilo vakatukile amolika, 
vaile ku Shekeme ku muti wakujela wa Oke, kuje vakapwisile Avimeleke mwene.  

7Omo Yotame wazivileko, co walamatele akamwa ya Munkinda wa Ngelizime, co 
watambekele manene kuli vakevo ngwendi, “Njitolilileni, yeni vanalume va ku 
Shekeme, ngeci Njambi atolilile lalo kuli yeni!  

8Ku simbu ya ku san̄ulu miti ikeyo vavenya yaile nakulyangwile mwene ngwe 
vanu. Co ikeyo yendekele ku muti wa Olive ngwayo, ‘Pwa mwene yetu.’  

9Oloni muti wa Olive wakumbulwile ngwawo, ‘Akumishwana yeni, njinapande 
kulikela kutuwisa mazi aje vakapangesa mukusingimika vinjambi na vanu.’  

10Asinoni miti yendekele ku muti wa mukuyu ngwayo, ‘Ija upwe mwene yetu.’  

11Oloni uje muti wa mukuyu wakumbulwile ngwawo, ‘Akumishwana yeni, 
njinapande kulikela kutuwisa vushuka vwange vwavuvwa vwakupwelelela.’  

12Ngecivene, miti yendekele ku mukolovozi wa vushuka vwa vinyu ngwayo, ‘Ija 
upwe mwene yetu.’  

13Oloni muti wa mukolovozi wa vushuka vwa vinyu wakumbulwile ngwawo, 
‘Akumishwana yeni, njinapande kulikela kutuwisa vushuka vwange vwa vinyu, 
vuje vukavwaelelesa vinjambi na vanu.’  

14Ngecivene, miti yoshe yendekele ku muti wa mambimbo wa mu shwata 
ngwayo, ‘Ija upwe mwene yetu.’  

15Co muti wa mambimbo wakumbulwile ngwawo, ‘Nga yeni mwa vushunga 
mushaka yange njipwe nji mwene yeni, ijeni oni mwakuhwimine mu munzinze 
wange. Nga sheni, co tuhya twa milangi tukatuuka ku minango ya mambimbo 
ange nakwenyeka miti ya Kendale ya ku Lembanone.’” 

16Asinoni Yotame watwaleleo ngwendi, “Kuma yeni mwapwile mu vaka-
vushunga na kasingimiko omo mwapwisile Avimeleke mwene ndi? Kuma yeni 
mwasingimika vyendeka vya Ngilyone nakulinga mwamuvwa na naanga yendi, 
ngwe ku vilinga vyendi vyalingile kuli yeni ndi?  

17Anukeni ngeci tate walwile omwo yeni. Ikeye wecelele mwonyo wendi 
mukumyamena kuli vaMindyani.  

18Oloni ku litangwa lya lelo yeni munatengulukila naanga ya tate nakuyilwisa. 
Munatsii vana vendi va vanalume vakupwa 70 a limanya limolika, co munapwisa 
Avimeleke, munendi wa munalume yakitilile kuli ndungo yendi wa munakazi 
kupwa mwene wa ku Shekeme, omwo wapwa kavushoko keni.  

19Cooni ololo, nga evi vimunalingi litangwa lya lelo kuli Ngilyone, na ku naanga 
yendi vinapu vya vushunga na kasingimiko, co vwaeleleni na Avimeleke, co nendi 
lalo avwaelele amo neni.  

20Oloni nga kesi ngoco, co tuhya tukatunde kuli Avimeleke, tukenyeke vanu va ku 
Shekeme, na ku Mbetemilo. Co tuhya tukatunde ku vanu va ku Shekeme, na ku 
Mbetemilo tukenyeke Avimeleke.” 

21Ngecivene, Yotame watewele waile ku Mbela, wakakele kuje omwo wakele na 
lyova lya ndolome yendi Avimeleke.  

22Co Avimeleke washwanene vaIsalele myaka itatu.  

23Asinoni Njambi wakovelesele cizindo akati ka Avimeleke na vanu va ku 
Shekeme, co vakevo vatengulukilile Avimeleke nakumulwisa.  

24Co eci calingiwile ngacije ngeci Avimeleke na vanu vaje va ku Shekeme, vaje 
vamushongangeyeye kutsiya vana va Ngilyone vakupwa 70, ngeci vase kufweta 
mulonga wavo.  

25Co vanalume va ku Shekeme vashwekele vanu mukuvandamena Avimeleke 
ngeci vamulwise aje akamwa ya minkinda, vakevo vevilile munu na munu uje 
wetile mu ngila yavo. Co Avimeleke vamulekele vyuma evi.  

26Asinoni Ngale muna Avende wezile ku Shekeme na vandolome vendi, co vanu 
va ku Shekeme vamukulaelele.  

27Co voshe vaile mu mahya avo nakuvuya mikolovozi ya vushuka vwa vinyu, 
vavulingile vinyu nakulinga ciwano. Co vaile mu njuvo ya njambi yavo, kuje 
vakalile nakunwa, co vashendumwine Avimeleke.  

28Ngale wendekele ngwendi, “Tunapu vanu va muyati uka yetu va ka Shekeme? 
Omwo vikajo tulinakupangela Avimeleke? Nambe ngoco, ou ikeye iyajo? Ikeye 
napu muna Ngilyone! Co Zevule wakele nakutambula mashiko kuli ikeye, oloni 
omwo vikajo tulinakumupangela? Singimikeni kukulwila yeni Hamole, ikeye 
vavenya cikota!  

29Nga yange njatwamenenene vanu ava nga njatundisa Avimeleke! Nga njasa 
kumuleka ngwange, ‘Nga uli na mashwalale vavangi, ija twakulwe! ‘ “ 

30Zevule, muka-kushwana nganda ije, waluvalele omo wazivile vije vyendekele 
Ngale.  

31Co watumine tunganda mu vushweke kuli Avimeleke ku Aluma nakwendeka 
ngwavo, “Ngale muna Evende na vandolome vendi vanaija ku Shekeme, co 
vakevo kuvakakutava ukale muno mu nganda embwe.  

32Ngecivene, ololo, yove na vanu vove munapande kuya vutsiki vuno vene 
mukavande mu mahya.  

33Co mukenduka imene mutondo-tondo akutuuka kwa litangwa, co mukalwisa 
nganda mukuvakasumuna. Cooni omo Ngale na vanu vendi vakatuuka 
nakumilwisa, co mukalinga navo mwoshe mumukasela! “ 

34Ngecivene, Avimeleke na vanu vendi voshe vatundilemo vutsiki vuje vene, 
nakuvanda kuyehi na Shekeme mu vimunga viwana.  

35Omo Avimeleke na vanu vendi vamwene Ngale atuuka nakwimana ku cikolo ca 
nganda, co vajombolokele kutunda ku mitambela yavo ije ivavandele.  

36Co Ngale wavamwene, wendekele kuli Zevule ngwendi, “Kenga! Vanalume 
valinakwija nakushelumuka kutunda akamwa ya minkinda! “ Zevule wendekele 
ngwendi, “Vaje kesi vanalume, inapu lika minzinzime ili a minkinda.” 

37Co Ngale wendekele lalo ngwendi, “Kenga! Kuli vanalume valinakushelumukila 
mu ngila ya ku munkinda, co munga imo ilinakushwangesa ngila yakutunda ku 
muti wa Oke wa vaka-kulukiya! “ 

38Co Zevule wendekele kuli ikeye ngwendi, “Visimutwiya vyove vili kulijo? Yove 
watulombele ngeci omwo vikajo tulinakupangela Avimeleke. Ava vakevo 
vanalume munakele nakushendumuna. Tuuka anja ololo nakuvalwisa.” 

39Co Ngale watwamenenene vanalume va ku Shekeme anja nakulwa na 
Avimeleke.  

40Ngale watewele, co Avimeleke wamushekele. Vavangi vavetwele, co vungi 
vwavo vetele na ku cikolo ca nganda.  

41Avimeleke wakele mu Aluma, co Zevule washekele Ngale na vandolome vendi 
kutunda mu Shekeme, ngecivene, kuvasele kukala muje lalo.  

42Alikaki vanu va ku Shekeme vaile ku mahya, co valekele Avimeleke,  

43ngecivene, watwalele vanu vendi, wavaangunwine mu vimunga vitatu, co 
vavandele mu mahya, nakuvandamena. Omwo wamwene vanu valinakutuuka mu 
nganda, co wajombolokele kuje wavandele nakuvalwisa.  

44Avimeleke na munga yendi vavandamenene ku cikolo ca nganda, co vije 
vimunga vikwavo vivali vyalwisile vaje vanu vakele mu mahya nakuvatsiya 
voshe. 

45Avimeleke walwisile vaje vanu vakele mu nganda litangwa lije lyoshe. Co 
watambwile ije nganda nakutsiya vaje vanu. Co wanyongesele ije nganda, 
wakuvileo mwongwa.  

46Omo vantwama voshe va vanalume va mu cimpaka ca ku Shekeme vazivileko, 
co vaile ku cimpaka ca ku njuvo kukavandako.  

47Omo Avimeleke wazivile ngeci vakevo valikungulwile kuje,  

48co ikeye walamatele ku Munkinda wa Zalemone amo na vanu vendi. Co 
wambatele njaviti, wavatwile munango wa muti, wawambatele a citsili cendi. Co 
walekele vanu vendi ngeci vazambule kulinga ngwe muje mwalingile ikeye.  

49Ngecivene, munu na munu wavatwile munango wa muti, co vakavele 
Avimeleke, valundikile ije minango akamwa ya cije cimpaka. Co vashwamekeleo 
tuhya, vanu voshe vakele muje mu cimpaka vatsilililemo, vapwile 1, 000 
vanalume na vanakazi.  

50Asinoni Avimeleke waile ku Teveze, wazengelekele ije nganda, co 
waifungulwile. 

51Mukati ka nganda mwakele cimpaka cakukola, muje muvatewelele vanalume 
voshe, na vanakazi voshe va muje mu nganda, kwakao na vantwama. Co 
valishokelelelemo, co valondele a ciluli ca cimpaka.  

52Avimeleke wezile nakulwisa cimpaka, co waile ku cikolo ca cimpaka 
mukukashwamekako tuhya.  

53 Oloni munakazi wamumbilile limanya lyakulolela vunga a mutwe wendi, co 
lyatavwile cikola cendi.  

54Asinoni Avimeleke wasanene vwasi mukwenje uje wambatele vitwa vyendi 
wamulekele ngwendi, “Shomona mukwale wove unjitsiye. Kesi vakendeke 
ngwavo munakazi nanjitsii embwe.” Ngecivene, mukwenje wamutivile mukwale, 
co watsile.  

55Omo vaIsalele vamwene ngeci Avimeleke natsi, co voshe velukile ku membo 
avo.  

56Ngecivene, Njambi walingile shambandinga kuli Avimeleke a mulonga uje 
walingile, wakulwisa ishe nakutsiya vandolome vendi vakupwa 70.  

57Co Njambi lalo wamwesele vanu va ku Shekeme tuyando omwo vuvi vwavo, 
ngwe Yotame muna Ngilyone wendekele ngeci mukemwo vene muvakafwa 
omwo wavasingile.  

Maako 10 

Tola 

1Munima ya kutsa kwa Avimeleke, Tola muna Puwa mutekulu wa Ndondo, wezile 
mukwamena Isalele. Ikeye watundile ku muyati wa Isakale, wakele ku Shamile 
mu lifuti lya malundu lya Efalime.  

2Wapwile ntwama ya Isalele myaka 23, co watsile, co vamutsindile mu Shamile.  

Njaile 

3Munima ya Tola, kwezile Njaile wa ku Ngilyande. Ikeye washwanene Isalele 
myaka 22. 

4Ikeye wakele na vana va vanalume 30 vaje valondele a vimulu 30. Co vakele na 
vinganda 30 mu lifuti lya Ngilyande, vije vivatumbula na lelo ngwavo membo a 
Njaile.  

5Njaile watsile, co vamutsindile ku Kamone.  

Njefeta 

6Co lalo vaIsalele valingile vuvi ku mesho a Shukulu Kalunga akulemesa Mbale, 
na Asitalete, vinjambi va Silya, na Sindone, na Mowavi, na Amoni, na Filisitiya. 
Valikelele kulemesa Shukulu Kalunga nakujeneka kumupangela.  

7Ngecivene, Shukulu Kalunga waluvalele na vaIsalele, co wavakundikile ku 
mavoko a vaFilisitiya, na vaAmoni ngeci vavafungulule. 

8Vayandesele nakupangesa vaIsalele voshe myaka likumi na itanu na itatu vaje 
vakele mu lifuti lya vaAmoli, mu ngangela musambwa ya Ndonga ya Yondau mu 
Ngilyande.  

9Co vaAmoni vajavukile Yondau mukulwa na miyati ya vanu va Yunda, na 
Mbenjemani, na Efalime. Ngeci muyati wa vanu va Isalele vayandele manene.  

10Asinoni vaIsalele valililile kuli Shukulu Kalunga vendekele ngwavo, “Tunalingi 
vuvi ku mesho ove, omwo tunaseza yove, Njambi yetu, co tunalemesa Mbale.” 

11Co Shukulu Kalunga wavakumbulwile ngwendi, “Omo vaka-Ingito, na vaAmoli, 
na vaAmoni, na vaFilisitiya,  

12na vaSindone, na vaAmaleke, na vaMowavi, vamiyandesele kunima, co 
mwalililile kuli yange. Kuma kunjamyamenene kuli vakevo ndi?  

13Oloni munanjiseza nakulemesa vinjambi veka, ngecivene, kunjikamyamena lalo 
embwe.  

14Yeni mukalilile kuli vinjambi vaje munaangula. Vakevo vamyamene omo muli 
mu tuyando.” 

15Oloni vanu va Isalele vendekele kuli Shukulu Kalunga ngwavo, “Tunalingi vuvi. 
Linga mwoshe muushaka, oloni Shukulu, twovole ku litangwa lya lelo.” 

16Ngecivene, vatundisile vinjambi vavo veka, co valemesele Shukulu Kalunga, co 
ikeye wazivile ku mbunge kuvavala a tuyando twa vaIsalele.  

17Asinoni mashwalale va vaAmoli valivwaeselele kulwa nzita, valikungulwile 
nakutunga cilombo cavo ku Ngilyande. Co vanu vaIsalele valikungulwile 
nakutunga cilombo cavo ku Mizipa mu Ngilyande.  

18Kuje vanu na vantwama va miyati ya vanu va Isalele valihwile umo na 
mukwavo ngwavo, “Iyajo akatwamenena nzita kuli vaAmoni? Woshe acilinga 
ikeye akapwa ntwama ya voshe vali mu Ngilyande.” 

Maako 11 

KaNgilyande muka-nzili na muka-kusimpa 

1Co Njefeta lishwalale wa cingenyenye watundile ku Ngilyande, ikeye wapwile 
mwana wa mu vupangala. Ishe wapwile Ngilyande,  

2wakele na vana va vanalume vakwavo kuli munakazi wendi, co omo vana vaje 
vakolele, vashekele Njefeta hembo. Vamulekele ngwavo, “Nacimo cuma 
ciwushwana cakutunda kuli tatetu cai, omwo yove wapwa u mwana wa 
munalume wa kuli munakazi weka.” 

3Co Njefeta watewele kutunda kuli vandolome vendi, wakakele mu lifuti lya Tove. 
Kuje wakongumukile na munga ya vanu veka vangoco, co vendele amo nendi.  

4Co capwile ngeci, omo kuneti simbu, vaAmoni vezile nakulwa nzita na vaIsalele.  

5Omo eci calingiwile, vantwama va Ngilyande vaile nakukashaka Njefeta uje 
wakele ku lifuti lya Tove. 

6Co vamulekele ngwavo, “Ija ukatutwamenene ngeci tukalwe na vaAmoni.” 

7Oloni Njefeta wavakumbulwile ngwendi, “Ngwetu mwanjizindile manene, 
nakunjisheka ku njuvo ya tate. Omwo vikajo munezila kuli yange omo muli mu 
vukalu?” 

8Co vakumbulwile Njefeta ngwavo, “Tunaija kuli yove ololo omwo tukushaka uye 
amo netu tukalwe na vaAmoni, co ukapwa ntwama ya vanu voshe va mu 
Ngilyande.” 

9Njefeta wendekele kuli vakevo ngwendi, “Nga munjiilwisila kwimbo mukulwa 
na vaAmoni, co nga Shukulu Kalunga akavakundika ku mavoko ange, co njikapwa 
ntwama yeni.” 

10Co vamukumbulwile ngwavo, “Twatava. Shukulu Kalunga ikeye napu mukaleo 
wetu.” 

11Ngecivene, Njefeta waile amo na vantwama va ku Ngilyande, co vanu 
vamupwisile ntwama na muka-kushika. Njefeta wendekele majwi endi oshe ku 
mesho a Shukulu Kalunga kuje ku Mizipa.  

12Asinoni Njefeta watumine tunganda kuli mwene wa vaAmoni wendekele 
ngwendi, “Vimata vyove netu vinapu vika? Omwo vikajo unaija nakulwisa vanu 
na lifuti lyange?” 

13Co uje mwene wa vaAmoni wakumbulwile tunganda va Njefeta ngwendi, “Omo 
vaIsalele vatundile mu lifuti lya Ingito, vatambwile lifuti lyange kutunda ku 

Ndonga ya Alenone, nakweta ku Ndonga ya Njavoke, na ku Ndonga ya Yondau. Co 
ololo munapande mwecele lifuti lyange mu kwoloka.” 

14Njefeta watumineko lalo tunganda kuli mwene wa vaAmoni,  

15wamulekele ngwendi, “Oco kesi ca vushunga ciwunendeka, vaIsalele 
kuvatambwile lifuti lya vaMowavi nambe lifuti lya vaAmoni embwe.  

16Oloni omo vaIsalele valamatele kutunda mu Ingito, vendele mu mambo 
nakweta ku Lishali Lyakuvenga, co vetele ku Kandeshe.  

17 Co vatumine tunganda kuli mwene wa ku Endome, vamulombele lisesa 
lyakwita mu lifuti lyendi. Oloni mwene wa ku Endome kavatavele kwita mu lifuti 
lyendi. Co lalo valombele kuli mwene wa ku Mowavi, oloni na ikeye lalo 
kavatavele kwita mu lifuti lyendi. Ngecivene, vaIsalele vakele ku Kandeshe.  

18 Co vatuvakanene mu mambo, vaile nakulizenga mu lifuti lya Endome na mu 
lifuti lya Mowavi, noo vezile ku mutambela wa mu ngangela ya Mowavi, ku 
mutambela ukwavo wa Ndonga ya Alenone. Co vatungile cilombo cavo kuje, oloni 
kuvajavukile Alenone omwo ikeyo yapwile nginga ya Mowavi.  

19Asinoni vaIsalele vatumine tunganda kuli Sihone, mwene wa vaAmoli wa ku 
Heshevone, vamulombele lisesa lyakwita mu lifuti lyendi ngeci vaye ku lifuti 
lyavo. 

20Oloni Sihone katavele Isalele kujomboka nginga yendi. Wanenele nzita yendi 
yoshe amolika, vatungile cilombo cavo ku Njahaze, co valwisile Isalele.  

21Oloni Shukulu Kalunga, Njambi ya Isalele, wakundikile Sihone na mashwalale 
vendi ku mavoko a vaIsalele. Ngecivene, vaIsalele vatambwile lifuti lyoshe lya 
vaAmoli vaje vakele mu lifuti lije.  

22 Co vatambwile mutambela woshe wa vaAmoli kutunda ku Alenone mu mbwela 
kutwala ku Njavoke ku kunto, co kutunda mu mambo mu ngangela nakutwala ku 
Yondau mumkangombe ka yambi.  

23Ngecivene, Shukulu Kalunga, Njambi ya Isalele, ikeye washekele vaAmoli mu 
lifuti lyavo omwo vanu vendi vaIsalele.  

24Co mushaka kutambula mutambela wavo ndi? Wasa kunyunga vyoshe vije 
vyanakwana njambi yove Kemoshe. Co yetu lalo tunyunga vyuma vyoshe vije 
vyanatwana Shukulu Kalunga Njambi yetu.  

25 Kuma yove unatuvakana Mbalake muna Zipole, mwene wa Mowavi ndi? 
Nalumo lwai washungwiiye Isalele, indi walingilemo? Kuma ikeye wezile 
nakulwa nzita netu ndi?  

26A myaka 300 vaIsalele vatambwile Heshevone, na Aloele, na membo aje 
avizengelekele, na vinganda vyoshe vije vyakele a ngenge ya Ndonga ya Alenone. 
Omwo vikajo yeni kumwavitambwile mu simbu yoshe ije?  

27Embwe, yange nacimo cacivi cinjinalingi kuli yove cai. Yove ulinakulinga 
mwamuvi akulwa nzita nange. Shukulu Kalunga apwe lyaako. Ikeye ayongole ku 
litangwa lya lelo akati ka vaIsalele na vaAmoni.” 

28Oloni mwene wa ku Amoni katolilile ku lijwi lya Njefeta.  

29Asinoni Munzinzime wa Shukulu Kalunga wezile ali Njefeta. Co Njefeta waile ku 
Ngilyande na Manase, welukile lalo ku Mizipa mu Ngilyande, co waile ku Amoni.  

30Co Njefeta wakulaesele Shukulu Kalunga ngwendi, “Nga yove ukakundika 
vaAmoni ku mavoko ange,  

31co njikakombelela cuma cakuyoya kupwa n̄ombelo ya kwenyeka, cije cikatuuka 
mu njuvo yange nakunjishesha omo njikeluka mu kwoloka kutunda 
mukufungulula. Co njikacana kuli yove kupwa n̄ombelo.” 

32Ngecivene, Njefeta wajavukile ndonga mukulwa na vaAmoni, Shukulu Kalunga 
wamuhyanesele.  

33Co wavalwisile kutunda ku Aloele nakweta ku mutambela uje wazengelekele 
Minite, co vyoshe vyapwile vinganda makumi avali, wetele na ku Avele 
Kalamime. Co kuje kwakele kulitsiya kwakama, vaAmoni vavafungulwile kuli 
vaIsalele.  

Muna Njefeta wa munakazi 

34Omo Njefeta welukile kwimbo ku Mizipa, co kuje kwakele munendi wa 
munakazi wezile nakumushesha, nakukina nakwimba kambulumbumba. 
Wapwile munendi umolika.  

35 Omo ikeye wamumwene, co watavwile vuzalo vwendi mukuviilila, wendekele 
ngwendi, “Ove munange! Ulinakuvavalesa mbunge yange! Omwo vikajo cuma 
cangacije ciija ali yove? Njinalingi laja cikulaeso kuli Shukulu Kalunga, co kunjasa 
kucipokola lalo mbwe! “ 

36Co ikeye wamulekele ngwendi, “Tate, nga yove unakulaesa laja Shukulu 
Kalunga, co linga kuli yange cuma cije ciwunakulaesa, omwo Shukulu Kalunga 
nakulingilako shambandinga vitozi vove vaAmoni.” 

37Oloni ikeye walombele ishe ngwendi, “Njitave kunjilingila cuma cimo eci. 
Njecele a vingonde vivali tai, ngeci njiye na vasamba vange mukwendangana 
navo mu minkinda, nakulila ngeci njinapande kutsa njicili nji mumbanda kanda 
njilimone na munalume.” 

38Ishe wamulekele ngeci aye, co wamutumine kulyala a vingonde vivali. Ikeye na 
vasamba vendi valamatele ku minkinda, nakulinyenga omwo ikeye akatsa 
muzike nakujeneka vana.  

39Munima ya vingonde vivali, welukile kuli ishe. Co ishe walingile vije 
vyakulaesele Shukulu Kalunga. Co watsile acili mumbanda kanda alimone na 
munalume. Eci cikeco capwile vushangumukilo vwa cilika mu Isalele,  

40ngeci a mwaka na mwaka a matangwa awana, vambanda vaile mukulila muna 
Njefeta wa ku Ngilyande.  

Maako 12 

Njefeta na vaEfalime 

1Vanalume va Efalime valivwaeselele nzita, vajavukile Ndonga ya Yondau nakuya 
ku Zafene, co vendekele kuli Njefeta ngwavo, “Omwo vikajo wajombokele nginga 
mukulwa na vaAmoni nakujeneka kutusanako kuya amo nove? Mukemwo 
tukakwenyekela mu njuvo! “ 

2Njefeta wavalekele ngwendi, “Vanu vange nange tunakele na n̄ole yakama na 
vaAmoni. Co omwo njamisanene, kumwanjamenene kuli vakevo.  

3Omo njamwene ngeci yeni kumwanjamenene, njakundikile mwonyo wange, 
njajombokele nginga nakulwa navo, co Shukulu Kalunga wavakundikile ku 
mavoko ange. Ngecivene, omwo vikajo munaija nakunjilwisa ololo?” 

4Asinoni Njefeta wakungulwile vanalume voshe va mu Ngilyande amolika, co 
valwisile vanu vaEfalime nakuvafungulula. (Co vaEfalime vendekele ngwavo, 
“Yeni vaNgilyande va mu Efalime na Manase, munatunduko ku Efalime! “) 

5VaNgilyande vafungulwile myava ya ku Yondau kutewesa vaEfalime vajavukilao. 
Omo kaEfalime avomboloka alomba lisesa lyakujavuka, co vanalume va 
Ngilyande vamwihula ngwavo, “Yove u kaEfalime ndi?” Nga ikeye endeka 
ngwendi, “Embwe,” 

6co vakevo vamuleka endeke ngwendi, “Shimbolete.” Oloni ikeye kasele 
kwendekamo, co endeka ngwendi, “Simbolete,” omwo ikeye kasele kwendeka 
kutumbula mwamuvwa. Co vakevo vamukokangeya nakumutsiila kuje vene ku 
Ndonga ya Yondau kwakujavukila. Co a simbu ije kwatsile vaEfalime vakupwa 42, 
000.  

7Njefeta watwamenenene Isalele myaka itanu na umo. Co watsile, co 
vamutsindile mwimbo lyendi mu Ngilyande.  

Embezane na Elone na Ambendone 

8Co munima ya Njefeta, Imbezane wa ku Mbetelehema watwamenenene Isalele.  

9Wakele na vana va vanalume vakupwa 30, na vana va vanakazi vakupwa 30. Co 
washombwesele vana vendi 30 kesi ku cikota cendi, co lalo wanenele vambanda 
30 vaje va ku cikota ceka ngeci vashomboke kuli vana vendi va vanalume. Co 
Imbezane watwamenenene vaIsalele myaka 7, 

10co watsile, co vamutsindile mu Mbetelehema.  

11Munima ya Imbezane, Elone kaZembuloni watwamenenene Isalele myaka 10.  

12Co watsile, co vamutsindile mu Ainjalone mu mutambela wa Zembuloni.  

13Munima ya Elone, Ambendone muna Hilele kaPilatone watwamenenene Isalele.  

14Ikeye wakele na vana va vanalume vakupwa 40, na vatekulu vakupwa 30, vaje 
vakele nakwendela a vimulu vakupwa 70. Co Ambendone watwamenenene 
Isalele myaka 8,  

15co Ambendone muna Hilele kaPilatone watsile, co vamutsindile mu Pilatone 
mu mutambela wa Efalime mu lifuti lya malundu lya vaAmaleke.  

Maako 13 

Kusemuka kwa Samusoni 

1Co vaIsalele valingile lalo vuvi ku mesho a Shukulu Kalunga, co Shukulu Kalunga 
wavakundikile ku mavoko a vaFilisitiya ngeci vavashwane myaka 40.  

2Co a simbu ije kwakele munalume umo lizina lyendi Manowa wa ku limbo lya 
Zola. Wapwile wa ku muyati wa Ndani. Co munakazi wendi wapwile mumba.  

3Co kangelo ka Shukulu Kalunga washolokele kuli munakazi wendekele ngwendi, 
“Yove wapwa u mumba, oloni ololo ukemita, co ukakita mwana wa munalume.  

4Ololo kenga ngeci kesi unwe vinyu, nambe kunwa vwala, nambe kulya vyakulya 
vimo vya cizila embwe.  

5 Co munima yakusemuka kwa munove wa munalume, kesi ukamuteule vin̄ambu 
vyendi, omwo kutunda a litangwa lyakusemuka kwendi, akapwa wakukundika 
kuli Njambi kupwa kaNazalite. Akashangumuka vipangi vyakwovola Isalele kuli 
vaFilisitiya.” 

6Asinoni uje munakazi waile nakulekako munalume wendi ngwendi, “Munu wa 
Njambi naija kuli yange, omo washolokele wazivisile lyova ngwe kangelo ka 
Njambi. Co kunjamwihwile kuje kwatundile, co lalo kanjilekele lizina lyendi.  

7Oloni nanjileka lika ngwendi njikemita, co njikakita mwana wa munalume. 
Nanjileka ngeci kesi njinwe vinyu nambe vwala, nambe kulya vyakulya vimo vya 
cizila, omwo mwanike akapwa wakukundika kuli Njambi kupwa kaNazalite 
matangwa oshe akuyoya kwendi.” 

8Asinoni Manowa walombelele kuli Shukulu Kalunga ngwendi, “Shukulu Kalunga, 
tava uje munu wa Njambi iwatumine eluke lalo kuli yetu, akutuleke vije 
vitunapande kulinga na mwanike omo akasemuka.” 

9Co Njambi wazivile kulomba kwa Manowa, co kangelo kendi welukile kuli 
munakazi omo vatumbamene mu lihya. Oloni Manowa kakeleko,  

10ngecivene, munakazi washatukile kukaleka munalume wendi ngwendi, “Kenga! 
Uje munalume wanjisholokelele lije litangwa naija lalo.” 

11Co Manowa wakatukile nakukava munakazi wendi. Co waile kuli uje munalume 
nakumwihula ngwendi, “Yove uje munalume wendekele kuli munakazi wange 
ndi?” Ikeye wamukumbulwile ngwendi, “Eyo, yange vene.” 

12Co Manowa wehwile ngwendi, “Ngecivene, ololo, omo majwi ove akapwa a 
vushunga, vatijo tukanyunga ou mwanike? Napande kukala vati mukuyoya 
kwendi?” 

13Co kangelo ka Shukulu Kalunga wakumbulwile Manowa ngwendi, “Mwa 
vushunga munakazi wove napande kunyanyama mukulinga vyuma vyoshe vije 
vinjamulekele. 

14Kapandele kulya cuma cimo cakutunda ku mukolovozi wa vushuka vwa vinyu, 
nambe kunwa vinyu, nambe vwala, nambe kulya vyakulya vya cizila. Anyunge 
vyuma vyoshe njinamushiki.” 

15Co Manowa wendekele kuli kangelo ka Shukulu Kalunga ngwendi, 
“Njakulombo, tutave kesi uciye, ngeci tukuvwaesele muna membe.” 

16Co kangelo ka Shukulu Kalunga wendekele kuli Manowa ngwendi, “Nga 
kumunjitavesa kuya, co kunjikali vyakulya vyeni, oloni nga mulivwaesela 
n̄ombelo ya kwenyeka, co ikombeleleni kuli Shukulu Kalunga.” Omwo Manowa 
kazivukile ngeci uje wapwile kangelo ka Shukulu Kalunga.  

17Co Manowa wamwihwile ngwendi, “Tuleke lizina lyove, ngeci tukusingimike 
omo majwi ove akapwa a vushunga.” 

18 Co kangelo ka Shukulu Kalunga wamwihwile ngwendi, “Omwo vikajo ushaka 
kuzivuka lizina lyange? Likelyo lyapwa lizina lyakukomokesa.” 

19Ngecivene, Manowa wambatele muna membe na vunga vwakuseneta, co 
wavikombelelele a mutula wa limanya kuli Shukulu Kalunga. Co Shukulu Kalunga 
wapangele vyuma vyakukomokesa oku Manowa na munakazi wendi 
vanakengelela.  

20Co omo mulangi waile mwilu kutunda a mutula, kangelo walondele mu 
mulangi, oku Manowa na munakazi wendi vanakengelela, co vatsikamene asi 
nakulemesa.  

21Co kangelo ka Shukulu Kalunga kasholokele lalo kuli Manowa na munakazi 
wendi. Asinoni Manowa wazivukile ngeci kuma ikeye wapwile kangelo ka 
Shukulu Kalunga.  

22Co Manowa wendekele kuli munakazi wendi ngwendi, “Mwa vushunga vene 
tutsa, omwo tunamono Njambi! “ 

23Oloni munakazi wendi wamukumbulwile ngwendi, “Nga Shukulu Kalunga 
nashakele kututsiya, nga katambwile n̄ombelo yetu ya muna membe, na vunga 
vwakuseneta, nga katusholwelele vyoshe evi, nambe kutuleka vyuma vya cifwa 
cangacije a simbu eyi.” 

24Co munakazi wakitile munendi wa munalume, wamulukile lizina lyendi 
Samusoni. Mwanike wakolele, co Shukulu Kalunga wamuvezikisile.  

25Co Munzinzime wa Shukulu Kalunga wezile na nzili ali ikeye omo wakele 
mukati ka Zola, na Eshetawole mu Cilombo ca Ndani.  

Maako 14 

Samusoni na mumbanda wa ku Timena 

1Litangwa limo, Samusoni waile ku Timena, kuje wakamwene mumbanda wa 
kaFilisitiya. 

2Co welukile kwimbo wakulekeleko ishe na vaina ngwendi, “Ku Timena kuli 
mumbanda wa kaFilisitiya uje unjinakamwene, ngecivene, njendekeyeniye ngeci 
apwe munakazi wange.” 

3Oloni ishe na vaina vamwihwile ngwavo, “Omwo vikajo ushaka kuya kuli 
vaFilisitiya ava vaka-kujeneka kukulaela nakwambatelako munakazi? Kuma 
kuwasa kuwana mumbanda wa ku cikota cetu wa ku vushoko vwetu ndi?” Oloni 
Samusoni walekele ishe ngwendi, “Ikeye lika njishaka ngeci munjambateleye. 
Njimushaka nanjii ku mbunge.” 

4Visemi vendi kuvazivukile ngeci eci capwile cizango ca Shukulu Kalunga, ikeye 
watwamenenene Samusoni kulinga ngeci, omwo Shukulu Kalunga 
washakezekele ngila yakulwa na vaFilisitiya. A simbu ije vaFilisitiya vakele na 
moko mu Isalele.  

5Ngecivene, Samusoni waile ku Timena amo na ishe na vaina. Omo vakele 
nakwita mu mahya a mikolovozi ya vushuka vwa vinyu, co wamwene ndumba 
alinakwija kuli ikeye oku alinakwaana.  

6Co vwasi-vwasi Munzinzime wa Shukulu Kalunga wezile na nzili ali Samusoni, 
co watavozwele ndumba na mavoko endi vipuka-vipuka, ngwe atavozola muna 
membe. Oloni kalekeleko visemi vyendi vije vyalingile.  

7Asinoni waile nakusimutwiya na uje mumbanda, co Samusoni wazemene uje 
mumbanda. 

8Co omo kwetile matangwa amandondo, Samusoni welukilileko 
mukumwambata. Co a ngila waangunukile mu tapalo mukukenga ali uje ndumba 
yatsiile, co walikomokelele kuwanamo njame ya vimuka, na vuki mukati ka 
ndumba wa kutsa.  

9Co walombwele vuki, wavulile oku alinakwenda. Asinoni waile kuli ishe na 
vaina, co wavaaneneko vumo. Co na vakevo valile, oloni Samusoni kavalekele 
ngeci vuje vuki wavulombwele mu muvila wa ndumba wa kutsa embwe.  

10Co ishe waile ku njuvo ya uje mumbanda, co Samusoni walingile ciwano kuje. 
Eyi yapwile futisi mukati ka vakwenje.  

11Omo vaFilisitiya vamumwene, co vatumine vakwenje vakupwa makumi atatu 
mukutumbama nendi.  

12Co Samusoni wendekele kuli vakevo ngwendi, “Njitaveni njimitele kasau, nga 
mwasa kunjilekako, a matangwa awa atanu na avali a ciwano, nakukalumbununa, 
co njikamyana vuzalo vwa linyu vwakupwa makumi atatu, na vuzalo vwa ciwano 
vwakupwa makumi atatu.  

13Oloni nga kumwasa kunjilumbunwinako, co mukanjana vuzalo vwa linyu 
makumi atatu, na vuzalo vwa ciwano makumi atatu.” Co vendekele kuli ikeye 
ngwavo, “Ta kasau kove, ngeci tukazive.” 

14Co ikeye wavalekele ngwendi, “Ku muka-kulya kwezile vyakulya, ku muka-nzili 
kwezile vutovalesi.” Co vakevo kuvasele kulumbununa kaje kasau a matangwa 
atatu.  

15Co a litangwa lyamuciwana vendekele kuli munakazi wa Samusoni ngwavo, 
“Musoke-soke munalume wove, ngeci akuleke kulumbunuka kwa kasau aka. Nga 
kuulingimo, co tukakwenyeka yove na naanga ya isho. Kuma mwatusanene kuno 
ngeci mwakutwivile ndi?” 

16Ngecivene, munakazi wa Samusoni waile kuli munalume wendi nakulila, co 
wendekele ngwendi, “Wanjizinda! Kuwanjizemene! Unatela vasamba vange 
kasau, co kuwanjilekele kulumbunuka kwako! “ Samusoni wamulekele ngwendi, 
“Kenga, kunjalekeleko tate nambe vanana. Omwo vikajo njikulekako yove?” 

17Co ikeye walilile noo matangwa oshe a ciwano ahwile, co Samusoni 
wamulekele kulumbunuka kwa kasau, omwo wamukakateyeye ngeci amulekeko. 
Asinoni munakazi wa Samusoni wakalekele vanu vendi vaFilisitiya.  

18Ngecivene, a litangwa lyamucitanu na avali, omo Samusoni kanda aciye ku 
vulili, co vanalume va muje mu nganda vendekele kuli ikeye ngwavo, “Vikajo 
vyahyana kutovala kutuvakana vuki? Vikajo vyahyana nzili kutuvakana 
ndumba?” Samusoni wavakumbulwile ngwendi, “Nga kumwalimine na ngombe 
yange wa lwavo, nga kumwazivukile kulumbunuka kwa kasau kange.” 

19Co Munzinzime wa Shukulu Kalunga wezile na nzili ali Samusoni, co waile ku 
Ashekelone, kuje wakatsiile vanalume vakupwa makumi atatu, co wavapukwile 
vyavo, waanene vuzalo vwavo kuli vaje vanalume valumbunwine kaje kasau. 
Munima ya vyuma evi, Samusoni waluvalele manene a vije vyalingiwile, co 
welukile ku njuvo ya ishe,  

20co munakazi wa Samusoni vamwanene kuli musamba wendi, uje wamukwasele 
a simbu ya vushombolwa.  

Maako 15 

1Co kwetile simbu imo Samusoni waile nakusikamesa munakazi wendi, a simbu 
ya kuteja tiliku, wamutwalelele muna membe. Co walekele ishemweno ngwendi, 

“Njishaka kuya ku mulili wa munakazi wange.” Oloni ishemweno kamutavele 
ngeci akovelemo.  

2Co ishemweno walekele Samusoni ngwendi, “Mwa vushunga vene njayongola 
ngeci yove wamuzinda, ngeci njamushombwesa kuli musamba wove. Oloni 
shongo yendi wamuvwa manene. Nameme ngoco, wasa kumwambata.” 

3Samusoni wendekele ngwendi, “A simbu eyi kunjesi na mulonga a vije njilinga 
kuli vaFilisitiya! “ 

4Ngecivene, Samusoni waile, co wakakwatele vimbanje 300. Wakutile vimbanje 
vavali-vavali na mikila yavo, co waakele mitetango aje aliwanena mikila yavo.  

5Co washwamekele tuhya ku mitetango, wanakwilile vaje vimbanje mu mahya a 
tiliku ya vaFilisitiya. Mu ngila eyi, kenyekele lika tiliku ije ivatejele, oloni na tiliku 
lalo ije yakele mu mahya. Na miti ya olive lalo yenyele.  

6Omo vaFilisitiya vehwile ngeci iyajo walingile cuma cije, co vanangukile ngeci 
Samusoni ikeye wacilingile omwo ishemweno, uje kaTimena, washombwesele 
munakazi wa Samusoni kuli musamba wa Samusoni. Ngecivene, vaFilisitiya vaile 
nakwenyeka uje munakazi, co venyekele lalo na naanga ya ishe.  

7Co Samusoni wavalekele ngwendi, “Nga mulinga ngeci, co njilisinga ngeci 
kunjikalikela ngoco noo njinalingi shambandinga! “ 

8Co ikeye wavalwisile manene, watsiile vavangi. Asinoni waile, co wakakele mu 
citeke ca limanya ku Etame.  

Samusoni afungulula vaFilisitiya 

9VaFilisitiya vezile nakutunga cilombo cavo mu Yunda, co valwisile limbo lya 
Lehi.  

10Co vanalume va mu Yunda vehwile ngwavo, “Omwo vikajo mulinakutulwisila?” 
Co vakumbulwile ngwavo, “Tunaija nakukuta Samusoni tukamulinge ngwe muje 
mwatulingile ikeye.” 

11Ngecivene, vanalume vakupwa 3, 000 va ku Yunda vaile ku citeke kuje ku 
limanya ku Etame, co vendekele kuli Samusoni ngwavo, “Kuma yove kuuzivuka 
ngeci vaFilisitiya vakevo valinakutushwana ndi?” Co Samusoni wavakumbulwile 
ngwendi, “Njinavalingi ngwe muje muvanjilingile yange.” 

12Co vamulekele ngwavo, “Tunaija kuno mukukukuta, ngeci tukakwane kuli 
vakevo.” Samusoni wavalekele ngwendi, “Lisingeni kuli yange ngeci yeni 
kumukanjitsii.” 

13Co vamukumbulwile ngwavo, “Mukemwo, tukukuta lika nakukwana kuli 
vakevo. Kutushaka kukutsiya embwe.” Vamukutile na mikole ivali yaiha, co 
vamutundisile mu citeke.  

14Co omo wetele ku Lehi, vaFilisitiya vamushatukilile, nakutambeka manene, co 
Munzinzime wa Shukulu Kalunga wezile na nzili yakama ali ikeye, co ikeye 
washutwile mikole ije ivakutile ku mavoko endi, ngwe ashutozola mikole 
yakuvola.  

15Co Samusoni wawanene citsiya ca mbange ya cimulu te mwacitsa. Wacinonele, 
co watsiile naco vanalume vakupwa 1, 000.  

16Ngecivene, Samusoni watendele mwaso ngwendi, “Njatsii vanalume vakupwa 1, 
000, na mbange ya citsiya ca cimulu. Njavalundika mitumbo-mitumbo ngwe 
vimulu, na mbange ya citsiya ca cimulu.” 

17Omo namanesa kwimba, co wombilile kuti cije citsiya ca mbange ya cimulu. Co 
uje mutambela vaulukile ngwavo Lamate Lehi.  

18Asinoni Samusoni wazivile manene lihwila, co watambekele kuli Shukulu 
Kalunga wendekele ngwendi, “Unanjihyanesa a vyuma vyakama, kuma yange 
ololo njitsa nalihwila nakunjifungulula kuli vaFilisitiya ava vaka-kujeneka 
kukulaela ndi?” 

19Asinoni Njambi washokolwele lisima mu livu kuje ku Lehi, co mema 
atuukilemo. Samusoni wanwile mema, co washangumukile kuziva mwamuvwa. 
Ngecivene, lije lisima valilukile ngwavo Hakole, na lelo lino kulicili ku Lehi.  

20Co Samusoni wapwile lyaako mu Isalele myaka 20 a simbu ije omo vaFilisitiya 
vakele nakushwana lifuti.  

Maako 16 

Samusoni ku Ngaza 

1Litangwa limo Samusoni waile kuli vaFilisitiya ku nganda ya Ngaza, kuje 
waliwanene na cikwizi, co waile nendi ku vulili.  

2Omwo vanu va ku Ngaza vazivile ngeci Samusoni ali kuje, co vazengelekele uje 
mutambela, vamuvandamenene vutsiki vwoshe ku cikolo ca nganda. Co volokele 
kuluu vutsiki vwoshe, valiyongwele vakevo vavenya ngwavo, 
“Tukamuvandamena noo kunaki, co tukamutsiya.” 

3Oloni Samusoni wakele lika a vulili noo mukati ka vutsiki. Asinoni wendukile, co 
wambatele vikolo vya ku nganda na mapito, na vivuliko, na tupateso, na vyoshe. 
Co wavyakele a vitsili vyendi, wavyambatele nakuvitwala kulyala akamwa ya 
lilundu lije lyalishungama na Hevelone.  

Samusoni na Ndelila 

4Munima ya vyuma evi, Samusoni wazemene munakazi umo lizina lyendi Ndelila, 
uje wakele mu Cana ca Soleke.  

5Co vimyene vatanu va vaFilisitiya vaile kuli uje munakazi vendekele nendi 
ngwavo, “Soka-soka Samusoni ngeci akuleke omwo vikajo wakala na nzili ya 

ngacije, co vatijo twasa kumufungulula, ngeci tumukute nakumuyandesa. Co yetu 
tukakwana vimbongo vya mavundungulu a siliva akupwa 1, 100.” 

6Ngecivene, Ndelila wendekele kuli Samusoni ngwendi, “Mbai, njilekeko vikajo 
vyakulingisa ngacije nzili. Nga munu ashaka kukukuta nakukwesesa, vatijo asa 
kucilinga?” 

7Samusoni wamukumbulwile ngwendi, “Nga vanjikuta na mikole yakwosha itanu 
na ivali ya mingusha ije icitonola kanda icume, co njikazeya nakupwa ngwe munu 
woshe.” 

8Ngecivene, vimyene va vaFilisitiya vanenelele Ndelila mikole yakwosha ya 
mingusha ije icitonola kanda icume, co wakutile Samusoni.  

9Ndelila wakele na vanalume vamo vavandamenene mu mulili ukwavo, co 
watambekele ngwendi, “Samusoni! VaFilisitiya vanaija! “ Oloni ikeye 
wavatozwele mingusha ngwe vwanda vushutozoka omo vunakwata ku tuhya. 
Ngecivene, vakevo kuvazivukile nzili yendi uyemana.  

10Co Ndelila walekele Samusoni ngwendi, “Kenga, unanjishendumuna 
nakunjileka makuli, co kuwanjilekele vushunga embwe. Mbai, njilekeko vatijo 
munu asa kukukuta.” 

11Co wamulekele ngwendi, “Nga vanjikuta na mikole yaiha ije kanda vapangese, 
co njikazeya nakupwa ngwe munu woshe.” 

12Ngecivene, Ndelila wanonele mikole yaiha, co wamukutile. Asinoni 
watambekele ngwendi, “Samusoni! VaFilisitiya vanaija! “ Vaje vanalume 
vavandamenene mu mulili ukwavo. Oloni Samusoni wavatozwele mikole ya ku 
mavoko endi ngwe munu avatozola vwanda.  

13Ndelila wendekele kuli Samusoni ngwendi, “Anga ucili nakunjishendumuna lika 
nakunjileka makuli. Njileke vatijo munu asa kukukuta.” Samusoni wamulekele 
ngwendi, “Nga wambata mambonge atanu na avali a vin̄ambu vya ku mutwe 
wange, co uwashilwisa mu cindambu, co njikazeya nakupwa ngwe munu woshe.” 

14Co Ndelila wamumbumbungiiye ngeci alale, co wakwatele mambonge endi a 
vin̄ambu atanu na avali, co waashilwisile mu cindambu, co watambekele 
ngwendi, “Samusoni! VaFilisitiya vanaija! “ Co wakasumukile, wakokele aje 
mambonge atanu na avali a vin̄ambu vyendi nakuwazitula.  

15Ngecivene, ikeye wamwihwile ngwendi, “Vatijo wasa kwendeka ngwove 
unjizema, oku mbunge yove yaiko kuli yange? Yove unendeka kuli yange 
nakunjikwisa visimbu vitatu, anga vene kanda ucinjileke muyafwa nzili yove.” 

16Co ikeye watwaleleo kumwihozola a litangwa na litangwa. Co wajukile manene 
ali uje munakazi ngwe kushaka kutsa vene,  

17co akukotoka wamulekele vushunga ngwendi, “Vin̄ambu vyange kanda 
vaciviteule. Yange vanjikundikile kuli Njambi kupwa kaNazalite kutunda ku 

simbu ije njasemukile. Nga vin̄ambu vyange vaviteula, co njikajeneka nzili, 
njikapwa wakuzeya ngwe munu woshe.” 

18Omo Ndelila wanangukile ngeci namuleka oni vushunga, co watumine lijwi kuli 
vaje vimyene va vaFilisitiya nakuvaleka ngwendi, “Ijeni kuno simbu imolika lalo. 
Ololo nanjileka vushunga.” Asinoni vanenele vimbongo kuli ikeye. 

19Co Ndelila wambumbungiiye Samusoni a mendi endi lalo, ngeci aye mu tulo, co 
wasanene munalume ngeci akongovole mambonge a Samusoni. Co 
washangumukile kumuyandesa, omwo ikeye wajenekele oni nzili.  

20Asinoni watambekele ngwendi, “Samusoni! VaFilisitiya vanaija! “ Co ikeye 
wendukile wayongwele ngwendi, “Njikacakunuka nakupatuka ngwe visimbu 
vyoshe.” Co Samusoni kazivukile ngeci Shukulu Kalunga namuseze embwe.  

21Co VaFilisitiya vamukwatele, vamutivile mesho. Vamutwalele ku Ngaza, 
vamukutile na malyenge a vunengu, co vamwakele ku vipangi vyakutwa ku likina 
mu kamenga.  

22Oloni vin̄ambu vyendi vyashangumukile kukola lalo munima ya kumuteula.  

Kutsa kwa Samusoni 

23Co vimyene va vaFilisitiya vakungulukilile amo ku ciwano cakulisamba 
nakukombelela n̄ombelo yakama kuli njambi yavo Ndangone. Co vembile mwaso 
ngwavo, “Njambi yetu nakundika citozi cetu Samusoni ku mavoko etu! “ 

24Co omo vanu vamumwene, vembile nakulemesa njambi yavo, omwo vembile 
ngwavo, “Njambi yetu nakundika citozi cetu Samusoni ku mavoko etu, uje 
waviisile lifuti lyetu, nakutsiya vanu vetu vavangi nakuvalundika mitumbo-
mitumbo! “ 

25Omo vakele nakuvwaelela, co vendekele ngwavo, “Yeni mukashake Samusoni 
ngeci twakumushendumune! “ Omo vatuwisile Samusoni mu kamenga, co 
vamwimikile mukati ka vimanda, co vamushendumwine.  

26Samusoni wendekele kuli uje mukwenje wamukwatele ku livoko ngwendi, 
“Njitave njikwate ku vimanda vije vyemika ino njuvo ngeci njijendameneo.” 

27Co njuvo yashulile na vanalume na vanakazi. Co vimyene voshe vatanu va 
vaFilisitiya vakele muje, co akamwa ya njuvo akele vanalume na vanakazi 
vakupwa 3, 000, vaje vakele nakukenga Samusoni omo wakele nakweha.  

28Asinoni Samusoni walombelele kuli Shukulu Kalunga ngwendi, “Yove Shukulu 
Kalunga wa Akamwa ya Vyoshe njanuke, Shukulu Njambi, njane nzili yange lalo a 
simbu ino vene, ngecivene, njilinge shambandinga vaFilisitiya lumolika a mesho 
ange avali.” 

29Co Samusoni wakwatele vimanda vivali vya mukati vije vyakolesele njuvo. Co 
waakele livoko a manda imo na imo, co wajendameneneo wavisindikile na nzili 
yendi yoshe.  



505 

©The Bible Society of Zambia, 2006. 

 

30Co watambekele ngwendi, “Tava njitse amo na vaFilisitiya! “ Co wasindikile na 
nzili yendi yoshe, co njuvo yasiwukilile asi na vaje vimyene voshe vatanu, na 
vanu veka lalo. Co Samusoni watsiile vanu vavangi manene a kutsa kwendi 
kutuvakana vaje vatsiile a simbu yakuyoya kwendi.  

31Vandolome vendi na vavushoko vwendi vezile nakwambata muvila wendi. Co 
vamwilwisile nakumutsinda mukati ka Zola na Eshetawole mu mbumbo ya ishe 
Manowa. Ikeye wapwile lyaako mu Isalele myaka 20.  

Maako 17 

Tumponya twa Mika 

1Kwakele munalume umo lizina lyendi Mika, uje wakele mu lifuti lya malundu lya 
Efalime. 

2Ikeye walekele vaina ngwendi, “Omo munu wevile vije vimbongo vyeni 1, 100 
vya mavundungulu a siliva, yeni mwasingile uje mwizi. Co njazivileko omo 
mwamusingile. Kengeni, vimbongo vyeni evi. Yange njavinonele.” Co vaina 
vendekele ngwavo, “Shukulu Kalunga akuvezikise munange! “ 

3Co welwisile vije vimbongo kuli vaina, co vaina vendekele ngwavo, “Kutewa 
cisingo cikakale ali munange, yange vavenya njaka cikumiiyo cakukundika evi 
vimbongo kuli Shukulu Kalunga. Co vikevyo vikakwase kulinga kamponya wa citi 
wakufwika na siliva. Ngecivene, ololo njikakwilwisila awa mavundungulu a 
siliva.” 

4Asinoni waviilwisile kuli vaina lalo. Co wanoneleo mavundungulu a siliva 
akupwa 200, waanene kuli muka-kufula, uje wafulile kamponya, washongele citi 
nakucifwika na siliva. Co wamwakele mu njuvo ya Mika.  

5Co uje munalume Mika wakele na njuvo yakulemesela vinjambi. Watongele 
kangamuna kakwola nakushonga tumponya, co wemikile umo wa vana vendi 
kupwa muka-kukombelela wendi.  

6 A simbu ije, kukwakele mwene mu Isalele, co munu na munu walingile cije 
cashakele.  

7A simbu ije vene lalo kwakele mukwenje wa kaLevi uje wakele mu limbo lya 
Mbetelehema mu Yunda.  

8Ikeye watundile mu Mbetelehema mu Yunda wakashakezekele mutambela 
weka wakukakala. Omo wakele nakwenda, wetile ku njuvo ya Mika mu lifuti lya 
malundu lya Efalime.  

9Co Mika wamwihwile ngwendi, “Utunda kuli?” Ikeye wamukumbulwile 
ngwendi, “Njapwa nji kaLevi, njitunda ku Mbetelehema mu Yunda. 
Njilinakushakezeka mwela wakutunga.” 

10Co Mika wendekele ngwendi, “Kala nange, ngeci upwe muka-kunangula na 
muka-kukombelela wange, co a mwaka na mwaka njikakwana mavundungulu a 
siliva akupwa 10, na vuzalo, na vyakulya lalo.” 

11Co uje mukwenje wa kaLevi watavele kukala amo na Mika, wapwile ngwe 
muna Mika vene.  

12Co Mika wemikile uje mukwenje kupwa muka-kukombelela wendi, uje 
mukwenje wakele mu limbo lya Mika.  

13Co Mika wendekele ngwendi, “Ololo njili nou kaLevi kupwa muka-kukombelela 
wange, njazivuka ngeci Shukulu Kalunga akashungamesa vyuma vyoshe, co 
vikapwa vyavivwa kuli yange.” 

Maako 18 

Mika na muyati wa vanu va Ndani 

1A simbu ije, kukwakele mwene mu Isalele. Co a matangwa aje vanu va muyati 
wa Ndani vashakezekele mutambela ngeci upwe wavo vatungemo, omwo te 
kanda vatambule mutambela wavo akati ka miyati ya vanu va Isalele.  

2Ngecivene, vanu va Ndani vaangwile vanalume vatanu vakusimpa, mu naanga ya 
muyati wavo woshe, co vavatumine ku membo a ku Zola na Eshetawole 
mukunenga lifuti nakulohwelela. Omo vetele mu lifuti lya malundu lya Efalime, 
co vakele ku njuvo ya Mika.  

3Co omo vakele ku njuvo ya Mika, vanangukile nakuzivuka endekesi ya uje 
mukwenje wa kaLevi, co vemanene nakumwihula ngwavo, “Vikajo ulinakulinga 
kuno? Iyajo wakunenele kuno?” 

4Ikeye wavakumbulwile ngwendi, “Njakala na lizivasano limo na Mika, uje 
alinakunjifweta a vipangi vyange vya vuka-kukombelela.” 

5Co vendekele kuli ikeye ngwavo, “Mbai, twihwile kuli Njambi nga tulinakwenda 
mwamuvwa mu vungenzi vwetu.” 

6Co uje muka-kukombelela wavakumbulwile ngwendi, “Yeni mu kwoloka. Omwo 
Shukulu Kalunga alinakuminyunga a vungenzi vweni ovu.” 

7Ngecivene, vaje vanalume vatanu vaile ku limbo lya Laishe. Co vamwene vati 
valinakuyoya vanu vaje vakelemo, ngwe ku cilika ca Sindone. Vapwile vanu va 
kwoloka nakushungama, kuvakele na vimata kuli vanu veka embwe, vakele na 
vyoshe vije vivashakele. Vakele nakulya vyakulya vyakutunda ku Sindone, co 
kuvapangele na vanu veka embwe.  

8Omo vaje vanalume vatanu velukile ku Zola, na Eshetawole, vaka-lifuti lyavo 
vavehwile vati vakawanene.  

9Co vavakumbulwile ngwavo, “Tuyeni tukalwise Laishe. Twakamwene lifuti, na 
vuvwa vwalyo. Kesi mukale kuno nevi vimulinga vyai, zambuleniko, tuyeni 
tukalitambule!  

10Omo muketa kuje, mukawana ngeci munu naumo wai ashakezeka cuma. 
Lyapwa lifuti lyakama, co lili na vyuma vyoshe vije munu ashaka, Njambi 
namyanalyo.” 

11Ngecivene, vanalume vakupwa 600 va ku muyati wa Ndani valipakatele vitwa 
vasezele Zola na Eshetawole.  

12Co valamatele, vakatungile cilombo cavo mu kangombe ka yambi ku Kilyate 
Njelime mu Yunda. Omu mukemwo vatumbwile mwela uje ngwavo Cilombo ca 
Ndani. 

13Co vatundile kuje, vezile ku njuvo ya Mika mu lifuti lya malundu lya Efalime.  

14Asinoni vaje vanalume vaile nakunenga lifuti lya Laishe, vendekele kuli 
vandolome vavo ngwavo, “Yeni mwazivuka ngeci kuno a vinjuvo evi, kuli imo ili 
na njambi wa citi wakufwika na siliva ndi? Co kuli vinjambi vakwavo lalo na 
kangamuna kakwola. Vatijo muyongola mutunapande kulinga?” 

15Ngecivene, vaile mu njuvo ya Mika muje mwakele uje mukwenje wa kaLevi, co 
vamwihwile ciindu cendi.  

16A simbu ije vene mashwalale va Ndani vakupwa 600, vaje valipakatele vitwa 
vyavo mukulwa nzita, vemanene ku cikolo.  

17Co vaje vaka-kunenga vatanu vakovelele mu njuvo, vanonele uje njambi wa citi 
wakufwika na siliva, na vinjambi vakwavo lalo, na kaje kangamuna kakwola, 
simbu uje muka-kukombelela ali ku cikolo na vaje vanalume vaka-nzita vakupwa 
600.  

18Omo vaje vanalume vakovelele mu njuvo ya Mika, vanonele vije vyuma vya 
cizila, co uje muka-kukombelela wavehwile ngwendi, “Vikajo mulinga?” 

19Co vakevo vamulekele ngwavo, “Oloka kuluu, kesi wendeke lijwi limo. Ija 
amolika netu upwe muka-kunangula na muka-kukombelela wetu. Kuma yove 
kuushaka kupwa muka-kukombelela wa muyati woshe wa Isalele, kutuvakana 
kupwa muka-kukombelela wa naanga ya munu umolika ndi?” 

20Eci cazivisile kuvwaa uje muka-kukombelela, co wanonele vyuma vije vya 
cizila, waile amo navo.  

21Co vatengulukile, vafumineko vaile, amolika na vana vavo, na vimuna vavo, na 
vufuko vwavo vaile navwo.  

22Vendele nunda yakama kutunda ku njuvo ya Mika, co Mika wasanene vanalume 
vaje valyatele na njuvo yendi. Co valikungulwile amo vashatukilile vaNdani 
nakuvawana,  

23co vatambekele kuli vakevo. Co vanalume va ku Ndani vatengulukile nakwihula 
Mika ngwavo, “Mulonga ukajo? Omwo vikajo unaija na mbunga yoshe eyi?” 

24Mika wavakumbulwile ngwendi, “Ngweni, ‘Mulonga ukajo? ‘ Munambata muka-
kukombelela wange, na vinjambi vaje njapangele munaija navo! Co yange vika 
njinasala navyo?” 

25Co vanalume va ku Ndani vamulekele ngwavo, “Yove kuwapandele kwendeka 
cuma cimo, kuvanga amo ushaka kuluvalesa ava vanalume ngeci vakulwise. Co 
nove na naanga yove yoshe mutse.” 

26Asinoni vanalume va ku Ndani vaile. Mika wamwene ngeci vakevo vakele na 
nzili kutuvakana ikeye, ngeci watengulukile nakwiluka kwimbo.  

27Vanalume va ku Ndani vambatele vyuma vije vyapangele Mika, co lalo 
vambatele muka-kukombelela wendi. Vaile nakulwisa Laishe, membo a vanu va 
kwoloka. Co vatsiilemo vaje vatungilemo nakwenyeka nganda.  

28Co naumo wai wavamenene, omwo Laishe yakele kulyala na Sindone, co lalo 
kuvalyendelele na vakwavo vanu. Co lije limbo lyakele mu cana ku 
Mbetelehombe. Vanalume va ku Ndani vatungulwile ije nganda, co vakelemo.  

29Vailukile lizina lya Ndani, lizina lya kukulwila yavo Ndani, muna Yakomba. 
Oloni laja vaitumbwile Laishe.  

30Vanalume va ku Ndani vemikile tumponya mukuvalemesa, co Yonatana, muna 
Ngeleshone, muna Mosesa, na vana vendi vapwile vaka-kukombelela ku muyati 
wa Ndani noo vavatwalele mu vunzinda.  

31Co vinjambi va Mika vasalele kuje simbu yoshe ije Mbalaka yakulemesela 
Njambi yakele ku Shilo.  

Maako 19 

KaLevi na lishano lyendi lya mbanja 

1A simbu ije, kukwakele mwene mu Isalele, kwakele kaLevi umo wakele mu lifuti 
lya malundu lya Efalime. Wakele na lishano lyendi lya mbanja mu Mbetelehema 
mu Yunda. 

2Oloni uje lishano lya mbanja waluvalele na munalume wendi, co welukile ku 
njuvo ya ishe ku Mbetelehema, wakakele kuje vingonde viwana.  

3Asinoni munalume wendi wamukavele, nakweseka kumusindiya kwiluka kuli 
ikeye. Ikeye waile na ngamba yendi na vimulu vavali. Co uje munakazi 
watambwile mwamuvwa munalume wendi uje kaLevi ku njuvo ya ishe, co omo 
ishe wamumwene, wamutambwile nakuvwaelela manene.  

4Co ishemweno wamulambelelele ngeci avandame kuje, co wakele kuje 
matangwa atatu. Muvuvali vwavo munalume na munakazi valile nakunwa.  

5Co litangwa lyamuciwana, vendukile a mungulungengu, valivwaeselele kuya. 
Oloni ishe ya uje mumbanda wendekele kuli uje ishemweno kaLevi ngwendi, 
“Kacilyeni tai vyakulya akulivanga, ngeci muzive mwamuvwa, asinoni muya.” 

6Ngecivene, vaje vanalume vavali, vatumbamene nakulya nakunwa amo. Co uje 
ishe ya mumbanda wamulekele ngwendi, “Kala kuno vutsiki vuno lalo 
nakulivwaelelesa yove vavenya.” 

7Co uje munalume wa kaLevi wakatukile ngeci aye, oloni ishemweno 
wamusindiiye ngeci akale, ngecivene, walalele vutsiki vuje lalo.  

8A litangwa lyamucitanu, ku mutondo-tondo, wakatukile nakuya, oloni ishe ya 
uje mumbanda wendekele ngwendi, “Acilye vyakulya tai. Vandamena tai noo ku 
mutanya.” Ngeci vaje vanalume vavali valile amolika.  

9Omo uje munalume, na lishano lyendi lya mbanja, na ngamba yendi 
vashangumukile lalo kuya, co ishemweno wendekele ngwendi, “Kenga, ololo 
lyatoko laja, mwamuvwa kaleni kuno vutsiki vwoshe. Ololo kwija lisusulungu, 
laleni kuno vene, co mukakala na simbu yaivwa. Imene mukalimeneka mutondo-
tondo a vungenzi vweni vwakuya kwimbo.” 

10Oloni uje munalume katavele kulala kuje vutsiki vuje embwe, co wakatukile 
waile, wetele kuje kwalishungama na Njevushi (ikeyo Yelusalema). Wakele na 
vimulu vavali vakulemeka visileyi, co na lishano lyendi lya mbanja wakele amo 
nendi.  

11Co omo vakele kuyehi na Njevushi, litangwa lyatokele, co uje ngamba 
wendekele kuli shukulu yendi ngwendi, “Tuyeni mwimbo lya vaNjevushi, 
tukalalemo.” 

12Oloni shukulu yendi wamukumbulwile ngwendi, “Kutwasa kulala mu limbo eli, 
vanu vamwo kesi vaIsalele. Tutuvakaneni tuye ku Ngimbeya.  

13Kanapu kanunda kakandondo lika, co tukalala ku Ngimbeya nambe ku Lama.” 

14Co vatuvakanene Njevushi, vaile kulutwe mu vungenzi vwavo. Omo litangwa 
lyatokele, vetele ku Ngimbeya, lifuti lya muyati wa vanu va Mbenjemani.  

15Co vaangunukile, vakalalele kuje. Vakakele mushandangala yangoco ya limbo, 
omwo naumo wai wavaanene kwakulala vutsiki vuje.  

16Simbu vacikele kuje, mukulunu umo wezile omo wamanesele vipangi ku lihya. 
Ikeye wakulivanga mukutunda ku lifuti lya malundu lya Efalime, oloni ikeye a 
simbu ije wakele mu Ngimbeya. (Oloni vanu vakele kuje vamo vatundile ku 
muyati wa Mbenjemani).  

17Co uje mukulunu wandwile mesho endi, wamwene uje mungenzi 
mushandangala yangoco ya limbo, co wamwihwile ngwendi, “Utunda kuli? Co 
lalo ulinakuya kuli?” 

18Co uje kaLevi wamukumbulwile ngwendi, “Tutunda ku Mbetelehema mu 
Yunda, co tulinakwiluka kwimbo lyetu, mu lifuti lya malundu lya Efalime 
kunjakala. Njinakele mu Mbetelehema mu Yunda, co ololo njilinakuya ku njuvo 
ya Shukulu Kalunga, oloni naumo wai nanjitambula mu njuvo yendi,  

19nameme ngoco, tuli na vyakulya, na mwila wa vimulu vetu, na makende a 
lishano lyange lya mbanja, nawa ange, nawa a ngamba yange. Tuli na vyuma 
vyoshe vije tushaka.” 

20Co uje mukulunu wa munalume wendekele ngwendi, “Kwoloka kukale nove, 
njikakwana vyoshe viwushaka! Kuwapandele lalo kulala mushandangala 
yangoco vutsiki vuno embwe.” 

21Ngecivene, wavatwalele ku njuvo yendi, walisile vimulu vavo. Co vangenzi 
vendi vajwelele ku mendi avo nakutambula vyakulya nakunwa.  

22Omo vakele nakulivwaelelesa vakevo vavenya, co vanu vaka-vuvi vezile 
kutunda muje mu limbo, vazengelekele ije njuvo nakushangumuka kumbombola 
a lipito. Co vendekele kuli uje mukulunu wa munalume ngwavo, “Tuwisa uje 
munalume naija ku njuvo yove! Tushaka kulala nendi! “ 

23Oloni uje mukulunu wa munalume watuukile anja, co wendekele kuli vakevo 
ngwendi, “Embwe, vasamba vange! Kesi mulinge vuvi vwa cifwa cangacije 
embwe! Ou munalume napu mungenzi wange.  

24 Kengeni! Munange wa munakazi ou ali muno nange, ikeye kanda acilimone na 
munalume, co na lishano lya mbanja lya mungenzi wange eli. Njivatuwisa ololo, 
co mwasa kulinga vyoshe mushaka kuli vakevo. Oloni kesi mulinge cuma ca 
vunyengwe vwangacije kuli munalume ou embwe! “ 

25Oloni vaje vanalume kuvamutolililile. Ngecivene, uje kaLevi watuwisile lishano 
lyendi lya mbanja anja, co wavaneneye. Co vakevo vamuviisile vutsiki vwoshe 
noo mutondo.  

26A mungulungengu, munakazi wezile nakuwila asi ku cikolo ca lipito lya njuvo 
ya uje mukulunu, muje mwakele munalume wendi. Co ikeye wakele kuje noo 
litangwa linaki.  

27Co munalume wendi wendukile mutondo, omo washokolwele ku lipito ngeci 
atuuke, co wawanene lishano lyendi lya mbanja anga nalala mu cikolo ca njuvo, 
mavoko endi anakwata a lipito.  

28Co ikeye wendekele ngwendi, “Induka tuye.” Oloni kakumbulwile. Ngecivene, 
wamwakele a cimulu cendi, co waile kwimbo lyendi.  

29 Omo wetele, wakovelele mu njuvo, wanonele moko. Co watetangele muvila wa 
lishano lyendi lya mbanja vipuka likumi na vivali, co watumine cipuka cimo ku 
muyati umo na umo wa miyati likumi na ivali ya vanu va Isalele.  

30Munu woshe uje wacimwene wendekele ngwendi, “Cuma eci kanda cilingiwe 
tunde aje vaIsalele vatundile mu Ingito! Singanyekeni vati tunapande kulingao! “ 

Maako 20 

VaIsalele valivwaesela nzita 

1Vanu va Isalele voshe kutunda ku Ndani ku kunto kutwala ku Mbelesheva mu 
mbwela, amo na lifuti lya Ngilyande mu ngangela, valikungulwile na mbunge imo 
ku mesho a Shukulu Kalunga ku Mizipa.  

2Co vantwama voshe va miyati ya vanu va Isalele, vakeleko kukulikungulula oku 
kwa vanu va Njambi, co kuje kwakele mashwalale vakulwa na mikwale vakupwa 
400, 000 vaje vendele asi.  

3Vanu va muyati wa Mbenjemani vazivile ngeci vaIsalele voshe vanalikungulwila 
amo ku Mizipa. Co vaIsalele vehwile ngwavo, “Tulekeniko, ou mulonga unaija 
vati?” 

4Co uje kaLevi wakele na lishano lyendi lya mbanja uje ivatsiile wakumbulwile 
ngwendi, “Yange na lishano lyange lya mbanja twaile ku Ngimbeya ya 
Mbenjemani mukukalala kuje vutsiki.  

5Co vanu va mu Ngimbeya vezile nakunjishakezeka, co vazengelekele njuvo ku 
vutsiki. Vakevo vakele na ciyongo cakunjitsiya, oloni valingile valalele na lishano 
lyange lya mbanja, co watsile.  

6Co yange njambatele muvila wendi, nakuuvatozola vipuka-vipuka, njatumine 
vipuka vyendi ku muyati umo na umo wa vanu va Isalele. Vanu ava vanalingi 
cuma cacivi na vukolokomba mu Isalele.  

7Kengeni, yeni voshe munapu mu vaIsalele. Co vatijo tulingao a cuma eci?” 

8Co vanu voshe vemanene amolika vendekele ngwavo, “Naumo wai wa ali yetu 
akaya ku mbalaka nambe ku njuvo yendi.  

9Co citukalinga na vanu va Ngimbeya eci, tukata n̄ela nakwangula vanalume 
vamo vakalwe na Ngimbeya.  

10Co litambelo limo lyamulikumi lya vanu va Isalele, vakaana vyakulya kuli 
mashwalale, co veka vakaya mukulwisa Ngimbeya, omwo a vilinga vyavo vyavivi 
vivanalingi mu Isalele.” 

11Ngecivene, vanu voshe va mu Isalele valikungulwile kupwa ngwe munu umo a 
vutumbe vuje vwakulwisa lije limbo.  

12Miyati ya vanu va Isalele vatumine tunganda mu mitambela mwoshe mu miyati 
ya vanu va Mbenjemani vendekele ngwavo, “Mulonga ou wa cifwa cangacije 
mwaulingile vatijo?  

13Ololo twanenivo ava vaka-vuvi va mu Ngimbeya, ngeci tuvatsiye, nakutundisa 
vuvi ovu akati ka Isalele.” Oloni vanu va Mbenjemani kuvombileko mbunge kuli 
vakwavo vaIsalele.  

14VaMbenjemani vatundile mu membo avo, vezile ku Ngimbeya mukulwisa vanu 
va Isalele.  

15Co a litangwa lije vene, vaMbenjemani valavele mashwalale vakulwa na 
mikwale vakupwa 26, 000 vakutunda mu membo avo, kupandakanako kuli 
vavenya lifuti lya Ngimbeya vanalume vakupwa 700 vaje vavaangwile.  

16Co akati ka mashwalale voshe ava akele vanalume vakupwa 700 vakwangula 
vaka-cimoshwe, vaje vasele kwasha mamanya n̄indi ya cin̄ambu kujeneka kuloja.  

17Co vanalume va Isalele, vaje kuvalipandakanene na vaMbenjemani, omwo 
vavalavele apwile 400, 000 vanalume vakulwa na mikwale, voshe vapwile vaka-
kulwa nzita.  

Nzita yakulwisa vaMbenjemani 

18Co vaIsalele vaile ku mutambela wakulemesela ku Mbetele, kuje vehwile 
Njambi ngwavo, “Muyati ukajo ukalivanga kulwisa vaMbenjemani?” Co Shukulu 
Kalunga wavakumbulwile ngwendi, “Muyati wa Yunda ukewo ukalivanga.” 

19Ngecivene, alikaki mutondo, vaIsalele vatungile cilombo cavo kuyehi na 
Ngimbeya.  

20Co vanalume va Isalele vaile mukulwa nzita na mashwalale va Mbenjemani, co 
vaakele mashwalale mu mitambela yavo kushungama na Ngimbeya.  

21Co mashwalale va Mbenjemani vatuukile mu nganda, omo litangwa kanda 
litoke vatsiile mashwalale va Isalele vakupwa 22, 000.  

22Oloni vanalume va Isalele, valikolesele lalo, co vaakele mashwalale lalo 
mukulwa mu ngila ije vene ngwe muje muvalingile a litangwa lyakulivanga.  

23Co vanu va Isalele vaile nakulilila ku mesho a Shukulu Kalunga noo ku cingwezi, 
co vehwile Shukulu Kalunga ngwavo, “Kuma tucishwenyesako lalo kulwa na 
vandolome vetu vaMbenjemani ndi?” Co Shukulu Kalunga wavakumbulwile 
ngwendi, “Yeni mukalwe.” 

24Co vaile lalo nakulwa na mashwalale va Mbenjemani simbu yamucivali.  

25Co vanu va Mbenjemani vatundile mu Ngimbeya, kukaliwana navo simbu 
yamucivali, co vatsiile mashwalale va Isalele vakulwa na mikwale vakupwa 18, 
000.  

26Asinoni vanu voshe va Isalele valamatele ku Mbetele nakukalililako. Co kuje 
vakatumbamene ku mesho a Shukulu Kalunga, kujeneka kulya a litangwa lije noo 
ku cingwezi. Co vakombelelele vin̄ombelo vya kulitombola, na vin̄ombelo vimo 
vya kwenyeka vyamutunu vyoshe ku mesho a Shukulu Kalunga.  

27Co vaIsalele vehwile cihula kuli Shukulu Kalunga, omwo Cikasa ca Cikumiiyo ca 
Njambi cakele kuje ku Mbetele mu matangwa aje, 

28Finehase muna Elyazale, muna Alone, ikeye wapwile muka-kucinyunga a 
matangwa aje, vehwile ngwavo, “Tunapande kuya nakukalwisa vandolome vetu 
vaMbenjemani lalo, indi tulikele?” Co Shukulu Kalunga wendekele ngwendi, “Yeni 
mukalwe navo, imene njikavakundika ku mavoko eni.” 

29Ngecivene, vaIsalele vavandesele mashwalale vamo kuzengeleka Ngimbeya.  

30Co a litangwa lyamucitatu lalo vaIsalele vaile nakulwisa mashwalale 
vaMbenjemani, vaakele mashwalale vavo mu mitambela kushungama na 
Ngimbeya, ngwe muje muvalingile akulivanga.  

31Co va Mbenjemani vaile nakulwa, vavatwamenenene kulyala kutunda ku 
nganda ngwe muje muvalingile akulivanga, co vashangumukile kutsiila vaIsalele 
vamo mushandangala yangoco, na mu vitapalo vyakuya ku Mbetele, na ku 
Ngimbeya. Co vatsiile vaIsalele vakupwa 30.  

32VaMbenjemani vendekele ngwavo, “Tunavafungulula ngwe muje 
mutwavafungulwile akulivanga.” Oloni vaIsalele vendekele ngwavo, “Twilukeni 
munima tuvatwale kulyala ku vitapalo vya ku nganda.” 

33Ngecivene, vaIsalele voshe vatundile kuje kuvakele, velukile munima, 
valipangele mu vimbunga ku Mbeletamale, co vanalume vazengelekele 
Ngimbeya, ngecomu vaIsalele vajombolokele kuje ku mitambela ivavandele muje 
mushandangala yangoco mu mamanya, co vazengelekele nganda.  

34Co vanalume vakupwa 10, 000 vaje vaangukile kuli vaIsalele valwisile 
Ngimbeya, co ije nzita yaamene manene. Co vaMbenjemani kuvazivukile ngeci 
vali kuyehi nakunyonga embwe.  

35Co Shukulu Kalunga wahyanesele vaIsalele ku nzita ya vaMbenjemani. 
VaIsalele vanyongesele vaMbenjemani vaka-kulwa na mikwale vakupwa 25, 100 a 
litangwa lije,  

36co vaMbenjemani vamwene ngeci vanavafungulula.  

Muje muvahyanene vaIsalele 

Mbunga ya vaIsalele velukile kutunda kuli vaMbenjemani, omwo vakulaelele ali 
vanalume vaje vavandele nakuzengeleka Ngimbeya.  

37Vanalume ava vashatukile vwasi kushungama na Ngimbeya, co 
valishandokelele mu nganda nakutsiya vanu voshe muje mu nganda na moko ya 
mukwale.  

38Oloni cizivukiso civalishikile vanalume va vaIsalele na vaje vaka-kuvandamena 
cikeco eci, vaje vaka-kuvandamena vakajundula lishelwa lyakama lya vwisi 
kukondoka mwimbo.  

39Co vaIsalele vatengulukile kuje ku mutambela wa nzita. A simbu ije 
vaMbenjemani valivwaeselele kutsiya vaIsalele vakupwa 30. Co vendekele 
ngwavo, “Tunavafungulula ngwe muje mutwavafungulwile akulivanga.” 

40Cooni cimweso casholokele, lishelwa lyakondokele vwisi vwakuya mwilu 
kutunda mwimbo. VaMbenjemani vakengele kunima yavo, co valikomokelele 
omo vamwene nganda yoshe ikondoka vwisi.  

41Asinoni vaIsalele vatengulukile, co vaMbenjemani valijujukilile omwo 
vamwene vukalu vunavawana. 

42Vatewele kutunda kuli vaIsalele nakukengesela mu mambo, oloni kuvasele 
kuputumuka embwe. Co vavakwatelele mukati ka mbunga ya mashwalale, na 
vanalume vaje vatundile mu nganda. Co vavatsiile nakuvanyongesa.  

43VaIsalele vatelelele nganjo vitozi vavo nakuvasheka noo vavetesele ku ngangela 
ya ku Ngimbeya, vavatsiile oku valinakuya.  

44Co vatsiile mashwalale va vaMbenjemani vakupwa 18, 000 voshe vaje vapwile 
vanalume vakutakama. 

45Co vakwavo vatengulukile kutewela kulutwe mu mambo ku Limanya lya 
Limone. VaIsalele vatsiile vanu vakupwa 5, 000 mu tapalo. Co vaIsalele 
vatwaleleo kukava vaje vasaleleo na ku Ngindome, co vatsiileo vanalume 
vakupwa 2, 000.  

46A litangwa lije, mashwalale va vaMbenjemani vakupwa 25, 000, vakutakama, 
vavatsiile.  

47Oloni vanalume vakupwa 600 vaputumukile vatewelele mu mambo ku Limanya 
lya Limone, kuje vakakele vingonde viwana.  

48VaIsalele vatengulukile kulwisa vaMbenjemani vaje vasaleleo, vatsiile voshe 
vanalume na vanakazi na vanike na vimuna. Co venyekele membo oshe a mu 
mutambela uje.  

Maako 21 

Vanu va muyati wa Mbenjemani vavashakezekela vanakazi 

1Omo vaIsalele valikungulwilile ku Mizipa, co valisingile cisingo ca cikumiiyo kuli 
Shukulu Kalunga ngwavo, “Naumo wai wetu akatava vaMbenjemani kwambata 
vana vetu va vanakazi.” 

2Ngecivene, vanu va Isalele vaile ku Mbetele, co vatumbamene kuje ku mesho a 
Njambi noo ku cingwezi, valilile manene nakuzeya, co vendekele ngwavo,  

3 “Shukulu Kalunga Njambi ya Isalele, omwo vikajo eci cinalingiwa? Omwo vikajo 
vanu va muyati wa Mbenjemani valinakuhwa mu Isalele?” 

4Alikaki mutondo-tondo, vanu vendukile, vatungile mutula kuje. Co 
vakombelelele vin̄ombelo vya kwenyeka, na vin̄ombelo vya kulitombola kuje.  

5Co vaIsalele vehwile ngwavo, “Veyajo ku miyati yoshe ya vanu va Isalele 
kuvakungulukile ku mesho a Shukulu Kalunga ku Mizipa?” (Omwo valisingile 

cisingo ca cikumiiyo ngeci woshe kakai ku Mizipa napande kutsa. )6Co vanu va 
Isalele vakele na vusiwa ali vandolome vavo vaMbenjemani, vendekele ngwavo, 
“Ku litangwa lya lelo vaIsalele vanazimbalesa vanu va muyati wavo umo.  

7Vationi tulinga mukuwanena vanakazi vaje vanalume va Mbenjemani 
vanasalao? Omwo tunalisingi laja cisingo ca cikumiiyo kuli Shukulu Kalunga 
ngeci naumo wai munetu wa munakazi itukavana.” 

8Omo vehwile nga kuli munga imo ya ku miyati ya vanu va Isalele vaje 
kuvakungulukile ku Mizipa, co vawanene ngeci naumo wai wakutunda ku 
Njembeshe mu Ngilyande wakele kuje, 

9omwo vasanene mazina a mashwalale, naumo wai ivawanene wakutunda ku 
Njembeshe wakele kuje.  

10Ngecivene, mbunga yatumine mashwalale vavo vakutakama vakupwa 12, 000 
vakulwa na mikwale nakuvashika ngwavo, “Yeni mukatsiye vanu va mu 
Njembeshe voshe, amo na vanakazi, na vanike.  

11Eci cikeco cimukalinga na vanalume voshe na vanakazi voshe vaje valimona 
laja na vanalume.” 

12Co vawanene vambanda vakupwa 400 vaje kanda valimone na vanalume akati 
ka vanu va mu Njembeshe, co vavanenele ku cilombo ca ku Shilo, cije cakele mu 
lifuti lya Kanana.  

13Asinoni cikungulukilo coshe catumine lijwi kuli vaMbenjemani, vaje vakele ku 
Limanya lya Limone nakuvaleka kuhwa kwa nzita.  

14Co vaMbenjemani velukile simbu ije, co vaIsalele vavaanene vanakazi va ku 
Njembeshe vaje kuvatsiile. Oloni kuvapwisilemo.  

15Co vanu vakele na vusiwa ali vaMbenjemani omwo Shukulu Kalunga napokola 
lizivasano lya miyati ya vanu va Isalele.  

16Ngecivene, vaje vantwama valikungulwile vendekele ngwavo, “Kukwesi 
vanakazi lalo mu muyati wa vanu va Mbenjemani. Vatijo tulinga 
mukushakezekele vanakazi vanalume ava vanasalao?  

17VaIsalele kuvapandele kujenekao muyati wavo umo, ku miyati ya vanu likumi 
na ivali. Tunapande kuwana ngila yakuyoyesa vanu va muyati wa Mbenjemani 
ngeci kesi vaziluke,  

18oloni yetu kutuvana vana vetu va vanakazi ngeci vavambate embwe, omwo 
tunaka laja cisingo, ngeci naumo wai akashombwesa munendi kuli 
vaMbenjemani.” 

19Co vayongwele ngwavo, “Ciwano ca a mwaka na mwaka ca Shukulu Kalunga ku 
Shilo cili muyehi.” (Shilo yakala ku kunto ya Mbetele, na mbwela ya Lembona, na 
ku ngangela ya tapalo mukati ka Mbetele na Shekeme. ) 

20Co valekele vaMbenjemani ngwavo, “Yeni mukavande mu mahya a mikolovozi 
ya vushuka vwa vinyu nakukengelela.  

21Omo vambanda va ku Shilo vaija mukukina simbu ya ciwano, co jombolokeni 
mu mahya a mikolovozi ya vushuka vwa vinyu. Co munu na munu akwate 
munakazi wa ku Shilo, co amutwale ku mutambela wa Mbenjemani.  

22Nga vaishavo nambe vandolome vavo vaija kuli yeni nakulinyenga, co valekeni 
ngweni, ‘Tweceleni tuvanyunge, omwo kutwavatundisile kuli yeni mu nzita 
kupwa vanakazi vetu embwe. Co lalo kesi yeni munatusanenenevo, yeni kumwesi 
na mulonga wai wakupokola cikulaeso ceni.’” 

23Co vaMbenjemani valingile ngacije vene, munu na munu waangwile munakazi 
akati ka vambanda vaje vakele nakukina kuje ku Shilo, vamwambatele nakuya 
nendi. Co velukile ku mitambela yavo, vakatungulwile membo avo, co vakakele 
kuje.  

24Co a simbu ije vene, vungi vwa vaIsalele vaje vasaleleo, munu na munu welukile 
ku muyati wendi na ku cikota cendi na ku vushwana vwendi.  

25 A simbu ije, kukwakele mwene mu Isalele, co munu na munu walingile cije 
cashakele.  

Lute 

Lute 1 

Elimeleke na nanga yendi vaya ku Mowavi 

1Laja a matangwa aje omo vaIsalele te kanda vakale na mwene, kwakele njala ya 
lyangengela mu lifuti lya Yunda. Co munalume umo lizina lyendi Elimeleke, wa 
ku cikota ca Efaleta watundile ku Mbetelehema mu Yunda, waile amolika na 
munakazi wendi na vana vavo va vanalume vavali kukakala kasimbu lika mu 
lifuti lya Mowavi.  

2Lizina lya munakazi wendi lyapwile Naumi, co mazina a vana vavo vavali apwile 
Mahelone na Kilyone.  

3Omo vakele kuje, Elimeleke watsile, co Naumi wasalele endi lika na vana vendi 
vavali.  

4Vana vendi vambatele vambanda va vaMowavi, mazina avo, Olepa na Lute. Omo 
myaka likumi yetile, 

5Mahelone na Kilyone vatsile lalo, co Naumi wasalele endi lika wajenekele 
munalume wendi nameme vana vendi.  

Naumi na Lute veluka ku Mbetelehema 

6A simbu imo, omo Naumi wazivile ngeci Shukulu Kalunga navezikisa vanu vendi 
nakuvana vimbuto vyavivwa, walivwaeselele kutunda mu lifuti lya Mowavi amo 
na vainamweno. 

7Vakatukile amo mukwiluka ku Yunda. Oloni a ngila,  

8Naumi wendekele kuli vainamweno ngwendi, “Ilukeni ku membo eni mukakale 
na vanyokweni. Shukulu Kalunga alinge neni mwamuvwa, ngwe muje 
mumwalingile kuli yange na kuli vaje vanatsi.  

9Shukulu Kalunga amikwase ngeci mukashomboke nakukakala lalo na vinjuvo 
vyeni.” Ngecivene, Naumi wavatsembele, oloni vakevo vashangumukile kulila 
manene,  

10asinoni vendekele kuli ikeye ngwavo, “Embwe! Yetu tuya amo nove ku vanu 
vove.” 

11Naumi wavakumbulwile ngwendi, “Munapande kwiluka, vana vange. Omwo 
vikajo mushaka kuya nange? Kuma mwayongola ngweni yange njasa kukita lalo 
vana va vanalume ngeci vamyambate ndi?  

12Ilukeni ku membo eni, omwo yange njakuluvala laja mukushomboka lalo. 
Nameme nga kucili cinyangavili cakushomboka ku vutsiki vuno nakukita vana va 
vanalume,  

13kuma mukasa kuvavandamena noo vanakolo ndi? Kuma eci casa kumivindika 
kushomboka ku vanalume veka ndi? Embwe, vana vange, mwazivuka ngeci eci 
cacikalu. Shukulu Kalunga nanjikengesa nima, co yange njili na vusiwa vwakama 
ali yeni.” 

14Co vashangumukile lalo kulila. Asinoni Olepa watsembele vainamweno, 
wavasalesele, co welukile kwimbo lyavo, oloni Lute kelukile.  

15Ngecivene, Naumi wendekele kuli ikeye ngwendi, “Munange, munyanyoko 
neluka kuli vavushoko vwendi, na kuli vinjambi vendi. Co nove lalo iluka kwimbo 
lyeni.” 

16Oloni Lute wamukumbulwile ngwendi, “Kesi unjisindiye kwiluka kwimbo ngeci 
njikuseze embwe! Njitave njiye amo nove. Kwoshe kuukaya, nange kunjikaya, 
kwoshe kuje kuukakala, nange kunjikakala. Na vanu vove vakapwa vanu vange, 
co Njambi yove akapwa Njambi yange.  

17Kwoshe kuje kuukatsila, nange kunjikatsila, kuje vene kukekwo 
kuvakanjitsinda. Shukulu Kalunga anjisinge nga njitava cuma cimo 
cakunjangununa kuli yove, kuvanga kutsa! “ 

18Omo Naumi wamwene ngeci Lute namukakateya kuya amo nendi, co kendekele 
lalo cuma cimo.  

19Vaile, noo vetele ku Mbetelehema. Omo vetele, nganda yoshe valisimokele, co 
vanakazi va muje vakasamene ngwavo, “Ha! Ou mwa vushunga ikeye Naumi 
ndi?” 

20Naumi wavakumbulwile ngwendi, “Kesi munjitumbule lalo Naumi embwe. 
Njitumbuleni ngweni Mala, omwo Njambi Muka-nzili yoshe nalingisa mwonyo 
wange kuvinjoka.  

21Omo njatundile kuno, njakele na vyavingi, oloni Shukulu Kalunga nanjiilwisa 
mavoko-voko. Vikajo munjitumbula ngweni Naumi omwo Shukulu Kalunga 
Muka-nzili yoshe nanjimwesa tuyando?” 

22Ngecivene, omu mukemwo mwatundilile Naumi ku Mowavi amo na Lute, 
vainamweno va ku muyati wa Mowavi. Vakevo vetele mu Mbetelehema a simbu 
yakushangumuka kuteja mbale ya maumwa.  

Lute 2 

Lute apanga mu lihya lya Mbowasi 

1Naumi wakele na muka-vulo vwendi lizina lyendi Mbowasi, wapwile munu 
wakufuka wa lutsimo, wakundamene ku naanga ya munalume wendi Elimeleke.  

2 A litangwa limo Lute muka-muyati wa Mowavi wendekele kuli Naumi ngwendi, 
“Njitave njiye ku mahya njikapupulule vimbuto vya vinona vivanaseze munima 

amo njikawana akanjizivilako mema ku mbunge.” Naumi wamukumbulwile 
ngwendi, “Mwamuvwa munange ya.” 

3Ngecivene, Lute waile ku mahya, wakavangeyeye munima ya vaka-kupanga 
nakunonongola mbale ya maumwa ije vanaseze. Co casholokele ngeci, kuma 
wakele mu lihya lya Mbowasi kavushoko ka Elimeleke.  

4Omo kwetile kasimbu Mbowasi wezile kutunda ku Mbetelehema, 
walikandelelele na vaka-vipangi vendi. Wendekele ngwendi, “Shukulu Kalunga 
akale amo neni.” Co vamukumbulwile ngwavo, “Shukulu Kalunga amivezikise 
mwane.” 

5Asinoni Mbowasi wehwile ntwama wa vaka-vipangi ngwendi, “Iyajo uje 
mumbanda?” 

6Uje ntwama wamukumbulwile ngwendi, “Ikeye mumbanda uje muka-kwija, 
wezile na Naumi ku Mowavi.  

7Nanjilombele ngeci njimutave akavangeye munima ya vaka-vipangi apupulule 
mbale ya maumwa. Nashangumukile kupanga tunde mutondo kweta na ku simbu 
ino, ngeci ololo acili nakuhwimako kasimbu muje mu citanda.” 

8Asinoni Mbowasi wendekele kuli Lute ngwendi, “Njitolilile njikunangule. Kesi 
ukapupulule mbale ya maumwa kweka kuvanga mu lihya lino vene. Panga amo 
na vaka-kupanga vange va vanakazi.  

9Kenga mu lihya umone kuje kuvalinakutejela vanalume, co kavangeya munima 
ya vanakazi. Njashiki vakwenje vaka-vipangi ngeci kesi vakuyandese. Oshe aje 
awuzivila lihwila, ya nakunwa mema mu vinjava vije vivanatekula.” 

10Lute watsikamene a mavuli. Co wendekele kuli Mbowasi ngwendi, “Omwo 
vikajo unaaka mbunge ali yange yakunjikongweya? Omwo vikajo uli na ngozi ya 
ngacije ali muka-kwija?” 

11Mbowasi wamukumbulwile ngwendi, “Njinazivi vyuma vyoshe vije viwalingile 
kuli vanyokomweno, tunde aje munalume wove watsile. Njazivuka yove waseza 
vaisho na vanyoko, na lifuti lyove, co unaija nakukala akati ka vanu vaje 
kuwazivukile akulivanga. 

12Shukulu Kalunga akwane cikandelela a vije walingile, Shukulu Kalunga Njambi 
ya Isalele, kuje kuunaija mukukunyunga, akwane cikandelela cakama cakutunda 
kuli ikeye! “ 

13Lute wamukumbulwile ngwendi, “Mwane, yove uli na ngozi yakama kuli yange. 
Unanjisimpisa mu mbunge akwendeka mwamuvwa kuli yange, nameme 
kunjapwile amo na umo wa vangamba vove.” 

14A simbu yakulya kwa mutanya, Mbowasi wendekele kuli Lute ngwendi, “Ija 
kuno tulya mumo, ambata likende, tanta mu vinyu.” Ngecivene, Lute 

watumbamene amolika na vaka-vipangi, co Mbowasi wamwanene cisoko. Ngeci 
walile noo vakutile, co vyakulya vimo anga vyasaleleo.  

15Akumanesa, wakatukile, waile nakupupulula mbale. Mbowasi washikile vaka-
vipangi vendi ngwendi, “Mutaveni apupulule mbale, nameme kuje kunalundama 
mikuta, kesi mumuvindike embwe.  

16Mushomonweni mbale imo a mikuta mumusezele ngeci akunone.” 

17Ngecivene, Lute wapupulwile mbale mu lihya noo cingwezi. Omo waijungwile, 
wawanene kuyehi na makilo likumi a mbale.  

18Co wambatele mbale yendi nakwiluka kwimbo. Wamwesele vainamweno vije 
vyapupulwile. Co lalo wavaanene vyakulya vije vyasaleleo a vije vyalile.  

19Naumi wamwihwile ngwendi, “Kulijo unapupulwila mbale yoshe eyi ku 
litangwa lya lelo? Mu lihya lyeyajo unakapangelele? Njambi avezikise munu ou 
nakuzivila ngozi! “ Lute walekele Naumi ngwendi wakele nakupanga mu lihya lya 
munalume umo lizina lyendi Mbowasi.  

20 Naumi wendekele ngwendi, “Shukulu Kalunga avezikise Mbowasi! Visimbu 
vyoshe Shukulu Kalunga wapwa muka-kunyunga vikulaeso vyendi kuli vaka-
kuyoya na kuli vatsi. Uje munu, ikeye muka-vulo vwetu natukundama, ikeye umo 
wa vaje vasa kutunyunga.” 

21Asinoni Lute wendekele ngwendi, “Ikeye nanjilekele kupupulula mbale na 
vaka-vipangi vendi noo vanamanesa kuteja.” 

22Naumi wendekele kuli Lute ngwendi, “Eyo munange, mwamuvwa manene kuli 
yove kupanga amo na vanakazi mu lihya lya Mbowasi. Amo vakakuyandesa nga 
ukaya mu lihya lya munu weka.” 

23Ngecivene, Lute wapangele amo na vanakazi nakupupulula mbale, 
wapupulwile noo mbale na tiliku vyoshe vyahwile kuteja. Co Lute wakele 
amolika na vainamweno.  

Lute 3 

Lute awana munalume wakumwambata 

1Litangwa limo Naumi wendekele kuli Lute ngwendi, “Njinapande kukutondela 
munalume wakukwambata ngeci ukale mwamuvwa.  

2Anuka ngwove Mbowasi ali na vangamba va vanakazi vaje unakele nakupanga 
navo, wapwa muka-vulo vwetu. Ololo tolilila oni, ku cingwezi cino cikeco 
akaleleka mbale ije vanajungula.  

3Co jwela nakulikwita mazi akunika lwengo lwaluvwa, zala vuzalo vwove vuje 
vwavuvwa manene. Asinoni ya kuje alinakulelekela mbale, oloni kesi ukasholoke 
kuli ikeye embwe, noo namanesa kulya nakunwa.  

4Unapande kunyanyama umone kulijo akalala, co omo nai mu tulo, ya ukafukule 
lipai ku mendi endi, co ukalala kuje. Ikeye akakuleka vati ukalinga.” 

5Co Lute wamukumbulwile ngwendi, “Njikalinga vyuma vyoshe viwunendeka.” 

6Asinoni Lute waile ku lijungwilo, co walingile ngwe muje muvamulekele 
vainamweno. 

7Omo Mbowasi wamanesele kulya nakunwa, wavwaelelele manene. Co waile ku 
mutumbo wa mbale, walalele kuje. Asinoni Lute wezile nakulimwenga, 
wafukwile lipai ku mendi a Mbowasi, co walalele.  

8Mukati ka vutsiki Mbowasi wakasumukile mu tulo. Co omo watengulukile, 
walikomokelele manene akuwana munakazi nalala ku mendi endi.  

9Co wehwile ngwendi, “Yove iyajo?” Lute wamukumbulwile ngwendi, “Mwane, 
yange Lute. Omwo yove wapwa muka-vulo vwetu wakutukundama, yove uli na 
moko yakunjinyunga. Ngeci njilinakukulomba ngwange unjikongweye.” 

10Asinoni Mbowasi wendekele kuli Lute ngwendi, “Shukulu Kalunga akuvezikise 
munange. Eci ulinakulinga camwesa vukama vwa kasingimiko kakama mu 
naanga, kutuvakana vije viwalingile kuli vanyokomweno. Yove wapandele kuya 
nakushakezeka mukwenje, nambe wakufuka nambe kautu, oloni kuwalingilemo.  

11Co ololo, kesi ulinyenge embwe, njikakulingila vyuma vyoshe viwunalombo. 
Vanu voshe va muno mu nganda vazivuka ngeci yove wapwa u munakazi 
wamuvwa wa kulongwa.  

12 Mwa vushunga yange njapwa nji muka-vulo vwove wakukukundama. Co lalo 
njili na moko yakukunyunga, oloni kwali munu umo ikeye kavushoko ketu wa a 
mbunge kutuvakana yange.  

13Ngecivene, kala kuno noo kukya, co imene mutondo tukamona nga ashaka, 
nambe kashaka kukwambata. Nga shendi, co yange njilisinga ali Shukulu Kalunga 
wakuyoya ngwange njikakukongweya. Co ololo lala kuno noo mutondo.” 

14Ngecivene, Lute walalele kuje ku mendi a Mbowasi, oloni watuukile a 
mungulungengu, waile kutewa vamumona, omwo Mbowasi kashakele munu umo 
azivuke ngeci Lute nakele kuje.  

15Co Mbowasi wendekele kuli Lute ngwendi, “Jala nanga yove.” Co Lute wajalele 
nanga yendi, ngecivene, Mbowasi wetilileo mbale yakupwa makilo makumi avali, 
co wamutwikile a citsili cendi. Asinoni Lute welukile kwimbo.  

16Omo wetele ku njuvo, vainamweno vamwihwile vije vyalingiwile. Co Lute 
wamulekele vyuma vyoshe vije vyalingile Mbowasi kuli ikeye.  

17Co wendekele lalo ngwendi, “Mbowasi nanjilekele ngwendi kunjapandele 
kwiluka mavoko-voko kuli yove embwe, ngeci nanjana mbale yoshe eyi.” 

18Co Naumi wendekele kuli Lute ngwendi, “Ololo simpa munange, noo ukamona 
vati vyuma vyoshe evi muvyendela. Lelo Mbowasi kakahwima noo namanesa 
vyuma vyoshe evi.” 

Lute 4 

Mbowasi ambata Lute 

1Asinoni Mbowasi waile ku mwela wakukungulukila ku cikolo ca mu nganda, co 
watumbamene mu mbanja. Cooni kavushoko ka Elimeleke wa a mbunge, uje 
yatumbwile Mbowasi, wezile. Ngecivene, Mbowasi wamusanene ngwendi, 
“Ndolome yange ija utumbame kuno.” Co watumbamene.  

2Asinoni Mbowasi wasanene vakulunu likumi va mu nganda, wavalombele ngeci 
navo lalo vatumbame. Omo vatumbamene,  

3Mbowasi wendekele kuli kavushoko kendi ngwendi, “Naumi naija kutunda ku 
Mowavi, ashaka kulandesa lihya lya ndolome yetu Elimeleke,  

4njinakuleke ngeci uzivuke omwo yove wapwa kavushoko kendi wa a mbunge. 
Cooni nga ulishaka lilande ku mesho a mbunga ya vakulunu ava vanatumbama 
kuno. Oloni nga kuulishaka, endeka, omwo yove uli na moko yakulilanda 
akulivanga asinoni yange.” Co uje munalume wendekele ngwendi, “Njikalilanda.” 

5Mbowasi wendekele ngwendi, “Mwamuvwa nga yove ulanda lije lihya kuli 
Naumi, co lalo ambatela kumo na uje fwile Lute kaMowavi, ngeci lihya lisale mu 
mavoko a vavushoko vwa mutsi.” 

6Co uje munalume wamukumbulwile ngwendi, “Nga ngoconi, co eli lihya kunjasa 
kulilanda, omwo eci cikapwa cangoco, amo vana vange kuvakasa kulishwana. 
Cooni lilande yove, nga yangeni shange! “ 

7A matangwa aje kuvatula vin̄anda vyakukula vyuma nambe kulandakana 
vufuko, uje muka-kulandesa ikeye ashomona n̄aku ku lindi lyendi, co ayana kuli 
uje muka-kulanda. Mukemwo vakele nakulinga vaIsalele mukumwesa ngeci 
vin̄anda vinahu.  

8 Ngecivene, uje munalume wendekele kuli Mbowasi ngwendi, “Lilande yove,” co 
washomwene n̄aku ku lindi lyendi nakuyana kuli Mbowasi.  

9Asinoni Mbowasi wendekele kuli vantwama na kuli voshe vaje vakele kuje 
ngwendi, “Ku litangwa lya lelo yeni voshe munapu vakaleo, yange njinalanda kuli 
Naumi vyuma vyoshe vije vyapwile vya Elimeleke, nevi vya vana vendi va 
vanalume, Kilyone na Mahelone.  

10 Amo na Lute kaMowavi, fwile ya Mahelone, njimwambata oni apwe munakazi 
wange. Eci cikapwa kunyunga vufuko vwa naanga ya mutsi mu mavoko a 
vavushoko vwendi, co na naanga yendi anga vakakala akati ka vavushoko vwendi 
na mu nganda yendi. Co ku litangwa lya lelo yeni voshe munapu vakaleo.” 

11 Asinoni vaje vantwama na veka vakele kuje vamukumbulwile ngwavo, “Eyo, 
yetu tunapu vakaleo. Shukulu Kalunga apwise munakazi wove ngwe Lakele na 
Leya, vaje vapwile vakukulwila va cikota ca Isalele. Upwe muka-kufuka mu cikota 
ca Efaleta nakutsimana mu Mbetelehema.  

12 Naanga yove ipwe ngwe naanga ya Peleze muna Tamale na Yunda.” 

Mbowasi na vatekulwila vendi 

13Ngecivene, Mbowasi wambatele Lute, co Shukulu Kalunga wavezikisile Lute, 
wakele na kafumba, wakitile mwana wa munalume.  

14Co vanakazi vendekele kuli Naumi ngwavo, “Shukulu Kalunga ku litangwa lya 
lelo nakwana mutekulu wa munalume wakukunyunga. Mwana ou apwe wa 
lutsimo mu Isalele!  

15Vanyokomweno ava vakuzema manene, vanatuvakana vana va vanalume 
vatanu na vavali. Co ololo nakwana mutekulu wa munalume uje akasangula lizina 
lyove nakukwana kuvwaelela mu vukulukazi vwove.” 

16Naumi wambatele mwana, wamukambekele a nulo yendi, wamulelele.  

17Vanakazi vaje muvalyatelele valukile mwana lizina lya Ovende. Co valekele 
vanu voshe ngwavo, “Kuli Naumi kunasemuka mwana wa munalume.” Ovende 
ikeye ishe ya Njesi, uje wakitile Ndaviti.  

18Eyi ikeyo naanga ya Peleze, Peleze wakitile Hezelone,  

19Hezelone wakitile Lama,  

20co Lama wakitile Aminandave, Aminandave wakitile Naheshone, Naheshone 
wakitile Salemone, 

21Salemone wakitile Mbowasi, Mbowasi wakitile Ovende,  

22co Ovende wakitile Njesi, na Njesi wakitile Ndaviti.  

1 Samwele 

1 Samwele 1 

Elekana na naanga yendi ku Shilo 

1Kwakele munalume umo lizina lyendi Elekana, wa ku naanga ya Efalime, wakele 
mu limbo lya Lama, mu lifuti lya malundu lya Efalime. Wapwile muna Yelohame 
mutekulu wa Elihu, muna Tohu, wa ku cikota ca Zufe.  

2Elekana wambatele vanakazi vavali, umo lizina lyendi Hana, co mukwavo lizina 
lyendi Penina. Penina wakele na vana, oloni Hana kakele na vana. 

3Co a mwaka na mwaka Elekana wakele nakutunda kwimbo lyavo ku Lama waile 
nakulemesa nakukombelela kuli Shukulu Kalunga Muka-nzili yoshe ku Shilo, kuje 
kwakele vana va Eli, Hofene, na Finehase, vakevo vapwile vaka-kukombelela kuli 
Shukulu Kalunga.  

4Co simbu yoshe omo Elekana wakele nakukombelela n̄ombelo yendi, wakele 
nakwana mutamba wa situ kuli munakazi wendi Penina, na mutamba ukwavo 
kuli vana vendi.  

5Nameme wazemene Hana manene, oloni wamwanene mutamba umolika, omwo 
Shukulu Kalunga washokele shivu yendi.  

6Muka-lifuwa lyendi Penina, washendumwine Hana manene, omwo Shukulu 
Kalunga washokele shivu yendi.  

7Cuma eci calingiwile a mwaka na mwaka, omo vakele nakuya ku Njuvo ya 
Shukulu Kalunga*, Penina ikeye wakele nakushangumuna Hana, co Hana wakele 
nakulila nakuvyana kulya vyakulya.  

8Co munalume wendi Elekana wamwihwile ngwendi, “Hana, omwo vikajo 
ulinakulila? Omwo vikajo kuwesi nakulya? Omwo vikajo ulinakuvavalesa 
mbunge yove? Kuma yange munjakushaka yove kunjatuvakanene vana va 
vanalume likumi ndi?” 

Hana na Eli 

9A litangwa limo, omo vamanesele kulya nakunwa ku Shilo, co Hana wemanene. 
Eli muka-kukombelela, watumbamene ku mwela wendi kuyehi na cikolo ca 
Njuvo ya Shukulu Kalunga. 

10Hana wavavalesele manene mbunge yendi, co walilile manene nakulombela 
kuli Shukulu Kalunga.  

11 Co Hana walisingile cisingo ngwendi, “Yove Shukulu Kalunga Muka-nzili yoshe, 
kenga a tuyando twa ngamba yove! Njanuke kesi wivale ngamba yove! Nga 
unjana mwana wa munalume, co njikulaesa ngeci njikamukundika kuli yove 
mukuyoya kwendi kwoshe ngeci ikeye kakateula vin̄ambu vyendi.” 

12Co omo Hana wakele nakulombela kuli Shukulu Kalunga simbu yakama, Eli 
wamwene ku kanwa kendi.  

13Wakele nakulombelela mu mbunge, co tunwa lika twakele nakuyavula, oloni 
kazivile lijwi. Ngecivene, Eli wayongwele ngwendi napende, 

14co wendekele kuli ikeye ngwendi, “Tangwa lika ukalikela kupenda? Likele 
kunwanwanwa vinyu.” 

15Oloni Hana wamukumbulwile ngwendi, “Embwe mwane, kunjapendele. Kunjesi 
kunwa! Njinakala nakulombela, nakwana tuyando twange kuli Shukulu Kalunga.  

16Kesi uyongole ngwove yange nji munakazi wakujeneka seo embwe. Njinakala 
nakulombela ngacije omwo njili mu vukalu manene.” 

17Co Eli wendekele ngwendi, “Ya mu kwoloka, Njambi ya Isalele akwane evi 
viwunamulombo.” 

18Co Hana wamukumbulwile ngwendi, “Njiwane kutetela ku mesho ove simbu 
yoshe.” Co waile, wakalile vyakulya, co kombwele lalo ku mesho endi.  

Kusemuka kwa Samwele nakumukundika 

19Alikaki mutondo-tondo Elekana, na naanga yendi valemesele Shukulu Kalunga, 
co velukile kwimbo lyavo ku Lama. Elekana walimwene na munakazi wendi 
Hana, co Shukulu Kalunga wakumbulwile lilombelo lya Hana.  

20Ngecivene, Hana wakele na kafumba, co wakitile mwana wa munalume. 
Wamulukile lizina lyendi Samwele, co walinungulwile ngwendi, “Njamulombele 
kuli Shukulu Kalunga.” 

21Co omo simbu yetele lalo, Elekana na naanga yendi vaile ku Shilo 
nakukombelela kuli Shukulu Kalunga n̄ombelo ya a mwaka, na mwaka na 
n̄ombelo yakama ije yakulaesele. 

22Oloni a simbu ije Hana kaile. Walekele munalume wendi ngwendi, “Omo 
mwanike akashumuka, co njikamutwala ku Njuvo ya Shukulu Kalunga, ngeci 
akakaleko simbu yoshe yakuyoya kwendi.” 

23Elekana wamukumbulwile ngwendi, “Mwamuvwa, cuma cacivwa eci 
ciwunayongola kulinga, tumbama embo noo mwana nashumuka. Shukulu 
Kalunga lika akolese cikulaeso cendi ngeci cipwe ca vushunga.” Hana wakele 
embo nakulela munendi noo washumukile.  

24Omo wamushumwine, waile nendi ku Shilo, amo na muna ngombe wa nkomba 
wa myaka itatu, na mutonga wa vunga vwa makilo likumi, na njeke ya cilambu 
yakushula ya vinyu. Co waile na Samwele ku Njuvo ya Shukulu Kalunga ku Shilo, 
nameme Samwele wapwile wamundondo.  

25Co vatsiile uje muna ngombe, vatwalele Samwele kuli Eli.  

26Co Hana wendekele kuli ikeye ngwendi, “Yove shukulu yange! Unanjanuka ndi? 
Yange uje munakazi iwamwene wemanene aa kuyehi nove, uje wakele 
nakulombela kuli Shukulu Kalunga. 

27Mwana ou ikeye injalombele, co Shukulu Kalunga nanjana evi vinjamulombele. 

28Ngecivene, njilinakumukundika kuli Shukulu Kalunga. Akapwe wa Shukulu 
Kalunga simbu yoshe yakuyoya kwendi.” Co ikeye walemesele Shukulu Kalunga 
kuje vene.  

1 Samwele 2 

Lilombelo lya Hana 

1Hana walombelele ngwendi, “Mbunge yange ijolela muli Shukulu Kalunga, 
njavwaelela omwo a evi vyanalingi Shukulu Kalunga! Njilinakujola vitozi vange, 
njijolela manene omwo Njambi nanjikwasa!  

2 “Kukwesi umo wakujela wakulifwa ngwe Shukulu Kalunga, wai wakulifwa 
Nendi, kukwesi muka-kunyunga wakulifwa ngwe Njambi yetu.  

3 “Kesi mwendeke majwi akulishasha, kesi mulyalese. Omwo Shukulu Kalunga 
ikeye Njambi azivuka, co asompa vyoshe vivalinga vanu.  

4 “Mata a lusipa a mashwalale va nzili anapokoka, oloni vaka-kuzeya valinakukola 
na nzili.  

5 “Vanu vaje valile mwamuvwa, ololo vanajeneka vyakulya, oloni vaje vakele na 
njala kuvesi lalo na njala. Mumba nakiti vana vatanu na vavali, oloni uje wakitile 
vavangi nasala mavoko-voko.  

6 “Shukulu Kalunga atsiya, co ayoyesa, ikeye atwala vanu ku vukalo vwa vatsi, co 
avelwisa lalo.  

7 “Ikeye autwisa vanu vamo, co vamo avafukisa, Ikeye akeesa vamo, co vamo 
avapwisa vakama.  

8 “Ikeye atundisa tuutu mu likungu, co avakwasa mukujeneka kwavo. 
Akavapwisa vasamba va vimyene akavaka mu myela ya kasingimiko. Luvula lwa 
kaye lwapwa lwa Shukulu Kalunga, akeo natungila kaye.  

9 “Ikeye anyunga myonyo ya vanu vendi va kulongwa, oloni vaka-vivi vanyonga 
mu lisusulungu, nzili ya munu kuyasa kumuhyanesa.  

10 ”Vitozi va Shukulu Kalunga vakavanyongesa, akavahyatwila mihyato mwilu. 
Shukulu Kalunga akasompa kaye koshe, ikeye akana nzili kuli mwene yendi, 
akahyanesa mwene uje yanalyangwila.” 

11Asinoni Elekana welukile kwimbo lyendi ku Lama, oloni mwanike Samwele 
wasalele ku Shilo nakupangela Shukulu Kalunga, wakele ku mavoko a Eli muka-
kukombelela.  

Vana va Eli 

12Vana va Eli vapwile vanu vavavi manene. Kuvakele na lyova kuli Shukulu 
Kalunga, 

13nambe ku mashiko aje anakundama ku vyuma vivashaka vaka-kukombelela 
kuli vanu. Oloni omo munu aija nakukombelela n̄ombelo yendi, co ngamba ya 
muka-kukombelela aija na cimbonde ca mishomo itatu cakutivisa situ. Simbu 
vacili nakuteleka situ,  

14co akovelesa cimbonde mu ndeo ije valinakuteleka, vyoshe vije citiva cije 
cimbonde ca mishomo, co vinapu vya muka-kukombelela. VaIsalele voshe vaje 
vezile ku Shilo mukukombelela vin̄ombelo, mukemwo muvakele nakuvalinga mu 
cifwa eci vene.  

15Nameme omo kanda vatundise mazi nakuwenyeka, co uje ngamba ya muka-
kukombelela aija nakwendeka kuli uje alinakukombelela ngwendi, “Njaneko situ 
imo akoce muka-kukombelela, ikeye kashaka kulya situ yakuteleka, ashaka lika 
yaivishu.” 

16Nga uje munu amukumbulula ngwendi, “Ecela tai tucenyeke mazi, asinoni 
wambata viwushaka.” Co uje ngamba ya muka-kukombelela amukumbulula 
ngwendi, “Embwe! Njaneyo vene ololo! Nga kuushaka, co njilinonelayo mu nzili 
yange! “ 

17Ovu vuvi vwa vana va Eli vwapwile vwakama manene ku mesho a Shukulu 
Kalunga, omwo vakele nakushaula manene vin̄ombelo vakele nakukombelela 
kuli Shukulu Kalunga.  

Samwele ku Shilo 

18Mu simbu ije vene Samwele wakele nakupangela Shukulu Kalunga, co wazalele 
kangamuna ka linyu kakujela.  

19A mwaka na mwaka vaina vakele nakumutungila vuzalo vumo vwa vulaja, co 
vamutwalelelevwo omo vakele nakuya amo na munalume wendi nakukombelela 
n̄ombelo ya a mwaka na mwaka.  

20Co Eli wavezikisile Elekana na munakazi wendi, wendekele kuli Elekana 
ngwendi, “Shukulu Kalunga akakwane vana veka lalo kuli munakazi ou omwo a 
lilombelo lije lyalombelele kuli Shukulu Kalunga.” Omo vamanesele vyoshe evi, 
velukile kwimbo.  

21Co Shukulu Kalunga wavezikisile Hana, wakele lalo na vana vatatu va 
vanalume, na vana vavali va vanakazi. Samwele wakolele nakupangela Shukulu 
Kalunga.  

Eli na vana vendi 

22Eli wakuluvalele manene. Wakele nakuziva vyoshe vije vakele nakulinga vana 
vendi kuli vaIsalele voshe, co lalo vakele nakulala na vanakazi vaje vakele 
nakupanga ku cikolo ca Mbalaka Mwakuliwanena.  

23Ngecivene, Eli wendekele kuli vakevo ngwendi, “Omwo vikajo mulinakulinga 
vyuma evi? Vanu vavangi valinakunjileka a vuvi vweni vumulinakulinga. 

24Embwe vana vange, likeleni! Vyuma evi vinapu vyakukomokesa 
vivalinakwendeka vanu va Shukulu Kalunga.  

25Nga munu avulumwina mukwavo, Njambi amwamena, oloni nga munu 
avulumwina Shukulu Kalunga, iyajo amwamena?” Oloni kuvatolililile ku majwi a 
ishavo, omwo Shukulu Kalunga te nayongola laja kuvatsiya.  

26 Oloni Samwele wakolele, co wawanene kasingimiko ku mesho a vanu na ku 
mesho a Shukulu Kalunga.  

Vuka-kwimanena vwa a naanga ya Eli 

27Muka-kwimanena wezile kuli Eli na majwi akutunda kuli Shukulu Kalunga 
ngwendi, “Omo kukulwila yove Alone, na naanga yendi vapwile vinzinda va 
mwene wa Ingito, njasholokele kuli ikeye.  

28 Co ku miyati yoshe ya Isalele njaangwileko naanga yendi kupwa vaka-
kukombelela vange, kupanga ku mutula nakwenyeka insense, nakuzala 
kangamuna ku mesho ange. Co njavanene moko yakunyunga mutambela wa 
vin̄ombelo vya kwenyeka a mutula. 

29Ngecivene, omwo vikajo muli na cipululu a vyakukombelela na vin̄ombelo 
vinjishaka kuli vanu vange? Omwo vikajo Eli, ulinakusingimika vana vove 
kutuvakana yange akuvecelela valinunise vakevo na matambelo oshe amavwa a 
vin̄ombelo vivakanjikombelela vanu vange? 

30Yange Kalunga Njambi ya Isalele, njakulaesele laja naanga yove na cikota cove 
ngeci vakanjipangela kupwa vaka-kukombelela. Oloni ololo njendeka ngwange 
kunjishaka lalo ngacije embwe! Oloni njikasingimika vaje vanjisingimika, co vaje 
vanjiyengula nange njikavashaula.  

31Kenga, simbu ilinakwija omo njikatsiya vakwenje voshe va mu naanga yove na 
mu cikota cove, ngecivene, munu naumo wai wa mu naanga yove akayoya ngeci 
akakuluVaLe 

32Ukakala mu tuyando, co ukakenga nakulinyenga a vivezikiso vyoshe vinjikana 
kuli vanu va Isalele, oloni ku naanga yove naumo wai akayoya ngeci akakuluvale 
manene. 

33Oloni nameme ngoco njikayoyesa umo wa ali vatekulwila vove, co 
akanjipangela kupwa muka-kukombelela. Oloni ikeye akapwa kapuputwa, co 
akajeneka cinyangavili, co vatekulwila vove voshe vakatsa ku monde.  

34 Omo vana vove vavali Hofene, na Finehase vakatsa litangwa limolika, co eci 
cikakumwesa ngeci vyoshe vinjendeka vinapu vya vushunga.  

35Njikaangula muka-kukombelela wa kulongwa ku mesho ange, ikeye akalinga 
vyuma vyoshe vinjishaka ngeci avilinge. Co njikamwana vatekulwila vaje 
vakapanga simbu yoshe ku mesho a uje mwene injinalyangwila.  

36Mutekulwila wove woshe uje akayoya akaye kuli muka-kukombelela 
akamulombe vimbongo na vyakulya, co akalombe kukwasa vaka-kukombelela, 
ngeci akale na vyakulya vimo.” 

1 Samwele 3 

Shukulu Kalunga asana Samwele 

1A matangwa aje, omo mwanike Samwele wakele nakupangela Shukulu Kalunga 
mwisi ya Eli, majwi kuli Shukulu Kalunga apwile lika amandondo, co vimona 
vyakutunda kuli ikeye kuvyatumine.  

2Ku vutsiki vumo, omo mesho a Eli ashangumukile kutsitsivala, walalele mu 
mulili wendi,  

3ndeya yakele nakushukuma, co Samwele walalele mu Mbalaka yakujela, muje 
mwakele Cikasa ca Cikumiiyo.  

4Asinoni Shukulu Kalunga wasanene Samwele. Co watavele ngwendi, “Ewa 
mwane! “ 

5Co washatukilile kuli Eli wendekele ngwendi, “Yange uno omwo unanjisana.” 
Oloni Eli wamukumbulwile ngwendi, “Kunjakusanene, ya ukalale.” Ngecivene, 
Samwele waile nakulala.  

6Co Shukulu Kalunga wasanene Samwele lwamucivali lalo, Samwele wendukile, 
waile kuli Eli, nakwendeka ngwendi, “Yange uno omwo unanjisana.” Oloni Eli 
wamukumbulwile ngwendi, “Kunjakusanene munange, ya ukalale.” 

7Samwele kazivukile ngeci uje wamusanene wapwile Shukulu Kalunga, omwo 
Shukulu Kalunga kendekele kuli ikeye akulivanga.  

8Shukulu Kalunga wasanene lalo Samwele simbu yamucitatu, Samwele 
wendukile, waile kuli Eli, wendekele ngwendi, “Yange uno omwo unanjisana.” Co 
Eli wanangukile ngwendi kuma Shukulu Kalunga ikeye nakala nakusana-sana 
mukwenje. 

9Ngecivene, Eli wendekele kuli Samwele ngwendi, “Ya ukalale, nga akusana lalo, 
co kumbulula ngwove, ‘Endeka Shukulu Kalunga, ngamba yove 
alinakukutolilila.’” Ngecivene, Samwele waile nakulala.  

10Co Shukulu Kalunga wezile nakwimana kuje, wamusanene ngwe mwalingile 
akulivanga ngwendi, “Samwele! Samwele! “ Samwele wamukumbulwile ngwendi, 
“Endeka, ngamba yove alinakukutolilila.” 

11Co Shukulu Kalunga wendekele ngwendi, “Litangwa limo njikalinga cuma cimo 
cakukomokesa kuli vanu va Isalele ngeci munu woshe uje akaciziva 
cikamukomokesa.  

12A litangwa lije vene njikalinga kuli Eli vyoshe vije vinjinendeka a naanga yendi, 
kutunda kukushangumuka kweta na ku shongo.  

13Njinamuleke ngeci njikanyanyamesa naanga yendi myaka yoshe, a vuvi vuje 
vwazivukile, omwo vana vendi vakele nakunjishaula, oloni ikeye kavavindikile.  

14Ngecivene, njinalisingi ngeci ku naanga ya Eli kukwesi kukombelela nambe 
n̄ombelo ikasa kutundisa vuvi vwangacije.” 

15Co Samwele walalele noo mutondo, asinoni wendukile nakushokolola vikolo 
vya ku Njuvo ya Shukulu Kalunga. Co ikeye wakele na lyova akwambulula cimona 
kuli Eli.  

16Oloni Eli wasanene Samwele ngwendi, “Samwele munange! “ Co Samwele 
wamukumbulwile ngwendi, “Ewa mwane.” 

17Co Eli wamwihwile ngwendi, “Vikajo vyanakuleke Shukulu Kalunga? Kesi 
unjishwekele cuma cimo, Njambi akakuhisa nga unjishwekela vyoshe vije 
vyanakuleke.” 

18Ngecivene, Samwele wamulekele vyuma vyoshe, kamushwekeleleko cuma 
cimo cai. Eli wendekele ngwendi, “Ikeye napu Shukulu Kalunga, akalinga vyoshe 
vyashaka kulinga.” 

19Omo Samwele wakolele, co Shukulu Kalunga wakele amo nendi nakulingisa 
vyoshe vije vyendekele Samwele ngeci vipwe vya vushunga.  

20Ngecivene, vanu voshe va Isalele, kutunda ku shongo imo ya cifuti nakweta ku 
shongo ikwavo, vazivukile ngeci kuma Samwele ololo napu muka-kwimanena wa 
Shukulu Kalunga.  

21Co Shukulu Kalunga washolokele ku Shilo, kuje wendekele na Samwele simbu 
yakulivanga. Omo Samwele wendekele, co Isalele yoshe vamutolililile.  

1 Samwele 4 

VaFilisitiya vambata Cikasa ca Cikumiiyo 

1A simbu ije vaFilisitiya valikungulwile kuya nakulwisa Isalele. Ngecivene, 
vaIsalele vaile nakuvalwisa. VaIsalele vatungile cilombo cavo ku Embenezele, co 
vaFilisitiya vatungile cilombo cavo ku Afeke.  

2VaFilisitiya valwile nzita yakukomokesa, vafungulwile vaIsalele, co vatsiile 
vanalume 4, 000 a mutambela aje avalwililile.  

3Omo mashwalale vaje vasaleleo ku nzita velukile ku cilombo, co vantwama va 
Isalele vendekele ngwavo, “Omwo vikajo Shukulu Kalunga natwecelela ngeci 

vaFilisitiya vatufungulule ku litangwa lya lelo? Tuyeni tukashake Cikasa ca 
Cikumiiyo ca Shukulu Kalunga ku Shilo, ngecivene, akuye netu amo, co 
akatwamene ku vitozi vetu.” 

4 Ngecivene, vatumine miluwa ku Shilo vakashakele Cikasa ca Cikumiiyo ca 
Shukulu Kalunga Muka-nzili yoshe, uje ali akamwa ya vakelumbi. Co vana va Eli 
vavali, Hofene, na Finehase, vezile na Cikasa ca Cikumiiyo.  

5Omo Cikasa ca Cikumiiyo cetele mu cilombo, co vaIsalele vatambekele manene 
nakujolela, co asi ajajele.  

6Co omo vaFilisitiya vazivile muyoyo wakutambeka kwakama, vendekele 
ngwavo, “Tolilileni muyoyo owo mu cilombo ca vaHevelu! Unalumbunuka vika?” 
Omo vanangukile ngeci Cikasa ca Cikumiiyo ca Shukulu Kalunga cinaija mu 
cilombo ca vaHevelu, 

7co vaFilisitiya vakele na lyova, vendekele ngwavo, “Twavindama! Njambi naija 
mu cilombo cavo. Omwo simbu naimo yai kwasholokele kuvwaelela kwangacije!  

8Iyajo asa kutwamena ku nzili ya vinjambi va cifwa cangacije? Vakevo vinjambi 
vaje vatsiile vaka-Ingito mu mambo! 

9Nyanyameni, yeni vaFilisitiya! Lweni ngwe muvakalu vanalume, kutewa 
tukapwa vinzinda va vaHevelu, ngwe muvapwile vakevo vinzinda vetu. 
Ngecivene, lweni ngwe muvakalu vanalume! “ 

10Co vaFilisitiya valwile manene na nzili, vafungulwile vaIsalele, co vaIsalele 
vatewelele ku vimbalaka vyavo. Kwakele kutsa kwakama manene, co kwatsile 
mashwalale va vaIsalele vakupwa 30, 000.  

11Ngecivene, vafungulwile Cikasa ca Cikumiiyo ca Njambi, co vana va Eli, Hofene, 
na Finehase voshe vavali vavatsiile.  

Kutsa kwa Eli 

12Co munalume wa ku muyati wa Mbenjemani wakele nakushatuka kutunda ku 
nzita, kwija ku Shilo, co wetele litangwa lije vene. Wamwesele kuviilila kwendi, 
watavozwele vuzalo vwendi nakulishawila livu ku mutwe.  

13Co Eli wakele nakulinyenga manene a Cikasa ca Cikumiiyo, watumbamene mu 
citumbamo cendi kumukulo wa ngila, nakukengelela. Co uje munalume omo 
wetele, washandwele muzimbu mu nganda mwoshe, co munu woshe walilile na 
lyova.  

14Omo Eli wazivile muyoyo wakulila, co wehwile ngwendi, “Muyoyo ou unapu 
wavika?” Co uje munalume wazambwilile kuli Eli nakumuleka muzimbu.  

15(Eli aje te ali laja na myaka makumi atanu na awana na myaka itanu na itatu, 
wapwile kapuputwa vene. ) 

16Uje munalume wendekele ngwendi, “Yange vene njinatewa ku nzita, co 
njinashatuka ngila yoshe nakweta kuno lelo.” Eli wamwihwile ngwendi, 
“Munange, vika vinalingiwako?” 

17Co uje muka-kwambulula wamukumbulwile ngwendi, “Isalele vanatewa kuli 
vaFilisitiya, kutufungulula oku kwapwile kwakutukomokesa manene! Co lalo, 
vana vove, Hofene, na Finehase vanavatsii, na Cikasa ca Cikumiiyo ca Njambi 
vanacambata! “ 

18Omo uje munalume wambulwile vya Cikasa ca Cikumiiyo, co Eli wawile mukali 
a citumbamo cendi kumukulo wa cikolo. Omwo wakuluvalele nakununa manene, 
co wawile nakupokoka mukoshi, ngeci watsile. Ikeye waakwilile Isalele myaka 
makumi awana.  

Kutsa kwa fwile ya Finehase 

19Vainamweno ya Eli, munakazi wa Finehase, wakele na kafumba, co wakele 
muyehi nakukita mwana. Omo wazivile ngeci Cikasa ca Cikumiiyo ca Njambi 
vanacambata, co lalo ishemweno na munalume wendi vanatsi, aje vene 
mushongo wamushangumukile, co wakitile mwana.  

20Omo wakele muyehi na kutsa, co vaje vifungwizi vamukwasele vendekele kuli 
ikeye ngwavo, “Simpa! Uli na mwana wa munalume! “ Oloni ikeye kombileko 
mbunge nambe kukumbululako.  

21Co wamulukile lizina lya Ikambonde. Kunungulula ngwavo, “Vumpau vwa 
Njambi vwaseze Isalele! “ Omwo vanambata Cikasa ca Cikumiiyo, na omwo kutsa 
kwa ishemweno na munalume wendi.  

22Ikeye wendekele ngwendi, “Vumpau vwa Njambi vwaseze Isalele, omwo 
vanambata Cikasa ca Cikumiiyo.” 

1 Samwele 5 

Cikasa ca Cikumiiyo akati ka vaFilisitiya 

1Omo vaFilisitiya vafungulwile Cikasa ca Cikumiiyo, vacitundisile ku Embenezele, 
co vacitwalele ku nganda yavo ya Ashendonde,  

2vacitwalele mu njuvo ya njambi yavo Ndangone, co vacakele muyehi na 
Ndangone.  

3Alikaki mutondo-tondo, vanu va mu Ashendonde vamwene ngeci Ndangone 
nawila asi navulumana kulutwe lwa Cikasa ca Cikumiiyo ca Shukulu Kalunga. 
Ngecivene, vamwindwile nakumwaka mu mwela muje mwakele.  

4Co alikaki mutondo-tondo vamwene lalo Ndangone nawila asi kulutwe lwa 
Cikasa ca Cikumiiyo. Co a simbu ije mutwe wendi na mavoko endi oshe avali 
vyavatukile nakuwila mu cikolo, kwasalele lika muvila.  

5(Mukemwo vene na lelo lino vaka-kukombelela va Ndangone na voshe vaka-
kumulemesa mu Ashendonde, vakajomboka lika a mutambela uje oloni kuvesi 
kulyata a mutambela uje. ) 

6Shukulu Kalunga wahisile vanu va ku Ashendonde manene, nakuvazivisa lyova. 
Wavahisile na mazimbo, amolika na vanu vaje vaatele ku membo aje 
avazengelekele.  

7Omo vamwene vije vyakele nakulingiwa, vendekele ngwavo, “Njambi ya Isalele 
alinakutuhisa amo na njambi yetu Ndangone. Kutwapandele kutumbika Cikasa ca 
Cikumiiyo kuno.” 

8Ngecivene, vatumine miluwa, co vasanene vimyene voshe vatanu va vaFilisitiya, 
vavehwile ngwavo, “Vatijo tulinga na Cikasa ca Cikumiiyo ca Njambi ya Isalele?” 
Co vakumbulwile ngwavo, “Citwaleni ku Ngate.” Ngecivene, vacitwalele ku Ngate, 
nganda ikwavo ya vaFilisitiya.  

9Oloni omo cetele kuje, co Shukulu Kalunga wahisile nganda ije, nakuvaiya-yiisa 
manene. Co Shukulu Kalunga wahisile vanu va mu nganda ije na mazimbo, vanike 
na vakulunu voshe.  

10Ngecivene, vatumine Cikasa ca Cikumiiyo ku Ekelone, nganda ikwavo ya 
vaFilisitiya, oloni omo Cikasa cetele kuje, co vanu vatambekele ngwavo, 
“Vananena Cikasa ca Cikumiiyo ca Njambi ya Isalele kuno, ngeci vakututsiise yetu 
voshe! “ 

11Ngecivene, vasanene lalo vimyene voshe va vaFilisitiya, co vendekele ngwavo, 
“Ilwiseniko Cikasa ca Cikumiiyo ca Isalele ku mwela waco, ngeci kesi citutsiye 
yetu na naanga yetu.” Co kwakele kuuya-uya mu nganda ije yoshe omwo Njambi 
wavahisile manene.  

12Nameme vaje kuvatsile, oloni vakele na mazimbo, co vanu valililile kuli 
vinjambi vavo ngeci vavakwase.  

1 Samwele 6 

Cikasa ca Cikumiiyo ciiluka ku Isalele 

1Munima yevi, omo Cikasa ca Cikumiiyo ca Shukulu Kalunga cakele mu Filisitiya 
vingonde vitanu na vivali,  

2co vanu vasanene vaka-kukombelela na vaka-manseno, vavehwile ngwavo, 
“Vatijo tulinga na Cikasa ca Cikumiiyo ca Shukulu Kalunga? Nga tuciilwisa kuje 
kucakele, co tukaciilwisa mu ngila ikajo?” 

3Co vakumbulwile ngwavo, “Nga mwilwisako Cikasa ca Cikumiiyo ca Njambi ya 
Isalele, kuvanga muciilwiseko na vwana vwa n̄ombelo ya a vuvi vweni. Cikasa ca 
Cikumiiyo kucapandele ciiluke mavoko-voko kujeneka vwana. Mu ngila eyi 
mukakanguka, co mukawana oni cuma mukajo camihisilile.” 

4Co vanu vehwile ngwavo, “N̄ombelo ya a vuvi mukajo tukamutumina?” Co 
vakumbulwile ngwavo, “Tumponya tutanu twa ngolinde twa mazimbo, na 
tumponya tutanu twa ngolinde twa vimuku, umo na umo ngwe ku vimyene va 
vaFilisitiya. Omwo mushongo umolika wakele ali yeni voshe na ali vimyene ava 
vatanu.  

5Co munapande kushonga tumponya twa mazimbo na vimuku vikevyo 
vilinakuviisa lifuti lyeni, co munapande kwana kasingimiko kuli Njambi ya 
Isalele. Amo akalikela kumihisa, na vinjambi veni, na lifuti lyeni.  

6Omwo vikajo mulinakukaluwisila vimbunge vyeni, ngwe mwalingile mwene wa 
Ingito na vaka-Ingito? Kesi mwivale muje Njambi mwavapwisile vilema noo 
vecelele vaIsalele kutunda mu Ingito.  

7Ngecivene, vwaeseni litemba lyaliha na vingombe vavali va lwavo vaje 
valinakujamwesa vaje kanda vavalemeke mandauluwa, vaakeni ku litemba, 
ilwisileni vana vavo ku licakana.  

8Co noneni Cikasa ca Cikumiiyo ca Shukulu Kalunga, mucake mu litemba, co 
kumukulo waco, akeniko cikasa cije cili na tumponya twa ngolinde, 
mutuminenivyo, ngeci ipwe n̄ombelo ya a vuvi. Tumeni litemba liye alyo lika.  

9Likengeleleni omo lilinakuya, nga likelyo lilinakukengesela ku nganda ya ku 
Mbete Shemeshe, co cikapwa ngeci kuma Njambi ya vaIsalele ikeye natunenelele 
vukalu vwakama ngacije. Oloni nga embwe, co tukazivuka ngwetu kesi ikeye 
natumine mushongo wangacije, cinapwile lika cuma cakulizila cikeco vavenya.” 

10Co valingile ngwe muvavalekele, vaakele vingombe vavali va lwavo ku 
mandauluwa ya litemba, co vashokelele vana vavo mu licakana.  

11Co vaakele Cikasa ca Cikumiiyo mu litemba, amolika na cikasa muje mwakele 
tumponya twa ngolinde twa vimuku na twa mazimbo.  

12Ngecivene, vaje vingombe va lwavo vaile mu ngila ya ku Mbete Shemeshe, 
vashungamene kuje vene, kuvaangunukile mu ngila, vaile nakutamuna oku 
venda. Co vimyene vatanu va vaFilisitiya vavakavele munima noo ku nginga ya 
Mbete Shemeshe.  

13Co vanu va ku Mbete Shemeshe vakele na kuteja tiliku mu cana, co omo 
vandwile mesho avo, vamwene Cikasa ca Cikumiiyo. Co vavwaelelele akucimona.  

14Co litemba lyezile mu lihya lya Yoshwa, uje wakele ku Mbete Shemeshe, co 
lyemanene kumukulo wa limanya lyakama. Co vanu vavatozwele mavaya a 
litemba nakutsiya vije vingombe va lwavo nakuvakombelela kupwa n̄ombelo ya 
kwenyeka kuli Shukulu Kalunga.  

15Co vaLevi vakakwile Cikasa ca Cikumiiyo ca Shukulu Kalunga, na cikasa ca 
tumponya twa ngolinde tuje twakelemo, vavyakele a limanya lyakama. Asinoni 

vanu va ku Mbete Shemeshe vakombelelele vin̄ombelo vya kwenyeka, na 
vin̄ombelo vikwavo kuli Shukulu Kalunga.  

16Co vaje vimyene vatanu va Filisitiya vavakengelelele omo valingile evi, co 
velukile ku Ekelone a litangwa lije vene.  

17VaFilisitiya vatumine tumponya twa mazimbo twa ngolinde tutanu kupwa 
n̄ombelo ya a vuvi vwavo kuli Shukulu Kalunga, kamo na kamo a vinganda vya 
Ashendonde na Ngaza, na Ashekelone na Ngate, na Ekelone.  

18Co lalo vatumine tumponya twa vimuku twa ngolinde, kamo na kamo ku 
vinganda vije vashwanene vimyene vatanu va Filisitiya, ku vinganda vya 
vimpaka, na membo lalo a vivumbe. Co limanya lyakama lya mu lihya lya Yoshwa 
wa ku Mbete Shemeshe, aje avaakele Cikasa ca Cikumiiyo ca Shukulu Kalunga, na 
lelo lino kulicili kuje muje mu lihya, kupwa vukaleo vwa vije vyalingiwile.  

19Co Shukulu Kalunga watsiile vanalume makumi atanu na avali va ku Mbete 
Shemeshe omwo vashumbilile mu Cikasa ca Cikumiiyo. Co vanu valilile omwo 
Shukulu Kalunga wanenele kutsa kwangacije akati kavo.  

Cikasa ca Cikumiiyo mu Kilyate Njealime 

20Ngecivene, vanu va ku Mbete Shemeshe vendekele ngwavo, “Iyajo asa kwimana 
ku mesho a Shukulu Kalunga, Njambi wakujela? Tukamutuma kulijo ngeci atunde 
kuli yetu?” 

21Co vatumine tunganda kuli vanu va ku Kilyate Njealime nakwendeka ngwavo, 
“VaFilisitiya vanelwisako Cikasa ca Cikumiiyo ca Shukulu Kalunga. Ijeni 
mucizile.” 

1 Samwele 7 

1 Ngecivene, vanu va ku Kilyate Njealime vezilile Cikasa ca Cikumiiyo ca Shukulu 
Kalunga, vacitwalele ku njuvo ya munalume umo lizina lyendi Avinandave, 
watungile njuvo yendi a lilundu. Co vajelesele munendi Elyazale ngeci acinyunge.  

Samwele ashwana Isalele 

2Co Cikasa ca Cikumiiyo ca Shukulu Kalunga cakele mu Kilyate Njealime simbu 
yakama manene, cakele kuje myaka makumi avali. A simbu ije vaIsalele voshe 
vatambekele kuli Shukulu Kalunga ngeci avakwase.  

3Samwele wendekele kuli vanu va Isalele ngwendi, “Nga mwiluka kuli Shukulu 
Kalunga na vimbunge vyeni vyoshe, co munapande kutundisa vinjambi veka na 
vifwa vya Asitalete njambi wa munakazi. Likundikeni kuli Shukulu Kalunga 
nakulemesa ikeye lika, co akamyamena ku nzili ya vaFilisitiya.” 

4Ngecivene, vaIsalele vatundisile tumponya twavo twa Mbale, na Asitalete, co 
valemesele Shukulu Kalunga lika.  

5Asinoni Samwele wasanene vaIsalele voshe valiwanene ku Mizipa, co 
wavalekele ngwendi, “Njikamilombelela kuli Shukulu Kalunga kuje vene.” 

6Co voshe vakungulukilile ku Mizipa. Vatekwile mema nakuwetila kupwa 
n̄ombelo kuli Shukulu Kalunga, co valikelele kulya litangwa lyoshe lyamutunu. Co 
vendekele ngwavo, “Tunalingi vuvi ku mesho a Njambi.” Ngecivene, Samwele 
waakwilile vanu va Isalele ku Mizipa.  

7Omo vaFilisitiya vazivile ngeci vaIsalele vanakungulukila ku Mizipa, co vaje 
vimyene vatanu va Filisitiya vakatukile na vanu vavo vaile nakukalwisa vaIsalele. 
Omo vaIsalele vazivileko, co vakele na lyova,  

8vendekele kuli Samwele ngwavo, “Kesi ulikele ku tulombelela kuli Shukulu 
Kalunga Njambi yetu ngeci atwamene kuli vaFilisitiya.” 

9Samwele watsiile muna manga wamukombelelele woshe wamutunu kupwa 
n̄ombelo ya kwenyeka kuli Shukulu Kalunga. Asinoni Samwele walombelele kuli 
Shukulu Kalunga ngeci akwase Isalele, co Shukulu Kalunga wakumbulwile 
malombelo endi.  

10Co omo Samwele wakele nakukombelela n̄ombelo ya kwenyeka, vaFilisitiya 
vezile nakulwisa vaIsalele, oloni aje vene, Shukulu Kalunga watumine cililimo 
cakama ali vakevo. Wavauya-wuyisile, co vatewele.  

11Ngecivene, vaIsalele vatundile ku Mizipa, vashekele vaFilisitiya nakuvetesa ku 
Mbetekale, co vaile nakuvatsiila mu ngila.  

12Asinoni Samwele wanonele limanya, walitumbikile mukati ka Mizipa na Shene, 
co wendekele ngwendi, “Shukulu Kalunga natukwasa yetu voshe mu ngila yetu.” 
Co walukile lije limanya ngwendi, “Limanya Lyakukwasa.” 

13Ngecivene, vaFilisitiya vavafungulwile. Co Shukulu Kalunga kavatavesele ngeci 
valwise lifuti lya vaIsalele a simbu ije omo Samwele wakele nakuyoya.  

14Co vinganda vyoshe vije vafungulwile vaFilisitiya vije vyakele akati ka Ekelone 
na Ngate vyelukile ku Isalele, co Isalele velwisile lifuti lyavo. Co kwakele kwoloka 
mukati ka vaIsalele na vaKanana.  

15Samwele washwanene Isalele matangwa oshe akuyoya kwendi.  

16Co a mwaka na mwaka wakele nakuya ku Mbetele, na ku Ngilingale, na ku 
Mizipa, co waakwilile Isalele ku mitambela yoshe.  

17Asinoni welukile kwimbo lyendi ku Lama, co kuje wapwile lyaako. Co ku Lama 
watungilile Shukulu Kalunga mutula.  

1 Samwele 8 

Vanu va Isalele valomba kukala na mwene 

1Omo Samwele nakuluvala, waangwile vana vendi kupwa maako mu Isalele.  

2Munendi wa ntwatwa wamulukile lizina lyendi Njwele, co wamucivali 
wamulukile lizina lyendi Aviya, vakevo vapwile maako mu Mbeleshemba.  

3Oloni kuvendele mu vingila vya ishavo, vakele nakuvwaelela lika na vimbongo, 
ngecivene, vakele nakutambula vimbongo vya lizika-kanwa, kuvakele 
nakusompa vin̄anda mu vushunga.  

4Asinoni vantwama voshe va Isalele valikungulwile amo, co vaile kuli Samwele 
ku Lama,  

5vendekele kuli ikeye ngwavo, “Kenga, ololo unakuluvala, co vana vove kuvesi 
nakwenda mu vingila vyove embwe. Ngecivene, twangwile mwene uje 
akatushwana ngeci tufwe ngwe miyati yeka.” 

6Samwele kavwaelelele a cihula cavo caali mwene, ngecivene, ikeye walombelele 
kuli Shukulu Kalunga,  

7co Shukulu Kalunga wendekele ngwendi, “Tolilila ku vyuma vyoshe vije 
vivendeka vanu kuli yove. Kesi yove ivanavyana embwe, oloni vanavyana yange 
kupwa mwene yavo.  

8Tunde aje njavatundisile mu Ingito, vananjikengesa nima, co valinakulemesa 
vinjambi veka, ololo evi vivalinga kuli yove vikevyo vije vakele nakulinga kuli 
yange. 

9Ngecivene, vatolilile, oloni vanangule manene uvaleke cifwa ca mwene uje 
akavashwana.” 

10Co Samwele wambulwile kuli vanu vaje vamulombele mwene vyuma vyoshe 
vije vyamulekele Shukulu Kalunga.  

11Samwele wavanungulwilile ngwendi, “Eci cikeco cifwa ca mwene uje 
akamishwana. Akakwata vana veni va vanalume nakuvapwisa mashwalale, co 
akati ka vanu vaje, vamo vakapanga ku matemba endi a nzita, co vakwavo ku 
maunzi a vinzita.  

12Co akapwisa vamo kushika vanu 1, 000, vamo kushika makumi atanu a vanu. Co 
vana veni va vanalume vakalima mahya endi, na kuteja vimbuto vyendi, co 
vakapanga vitwa vya nzita, na vivala vya matemba.  

13Vana veni va vanakazi vakapwa vaka-kupanga vyuma vyakunika lwengo, co 
vakapwa vaka-kumutelekela nakumwocela makende.  

14Co akambata mahya eni, na vitungu vyeni vya mikolovozi ya vushuka vwa 
vinyu, na miti ya olive, akavyana kuli vamyata vendi.  

15Co akambata camulikumi ku vimbuto vyeni, na ku vitungu vyeni vya 
mikolovozi ya vushuka vwa vinyu, co akavyana kuli vamyata vendi, na vangamba 
vendi.  

16Akambata vangamba veni va vanalume na ava va vanakazi, na vingombe veni, 
na vimulu veni vavavwa, co vakamupangela.  

17Akambata camulikumi ku matanga eni. Co mukapwa vindungo vendi.  

18A litangwa lije, mukatatoka manene omwo mwene yeni uje imunalyangwila, 
oloni Shukulu Kalunga kakatolilila kukulinyenga kweni embwe.” 

19Oloni vanu vavyanene majwi endekele Samwele, vendekele ngwavo, “Embwe! 
Yetu tushaka mwene,  

20netu tufwe ngwe miyati yeka, tushaka mwene yetu atushwane 
nakututwamenena ku nzita nakutulwila ku vinzita vyetu.” 

21Omo Samwele wazivile vyuma vyoshe vakele nakwendeka vanu, waile 
wakalekele Shukulu Kalunga.  

22Co Shukulu Kalunga wamukumbulwile ngwendi, “Linga vyoshe vije vivashaka, 
vaane mwene.” Asinoni Samwele walekele vanalume voshe va Isalele kwiluka ku 
membo avo.  

1 Samwele 9 

Saulu aliwana na Samwele 

1Kwakele munalume umo wakufuka manene lizina lyendi Kishe, muna Aviyele, 
mutekulu wa Zelole, wa mu naanga ya Mbekolate, wa ku cikota ca Afiya, wa ku 
muyati wa Mbenjemani. 

2Co wakele na mwana wa munalume lizina lyendi Saulu, wapwile mukwenje 
wamuvwa manene. Mu Isalele mwoshe kumwakele wakumutuvakana ku citso, 
nambe wakumutuvakana ku vuvwa.  

3Co vimulu vamo va Kishe vazimbalele, co Kishe wendekele kuli munendi Saulu 
ngwendi, “Ya amolika na umo wa ali vangamba ngeci mukashakezeke vimulu.” 

4Co vaile ku lifuti lya malundu lya Efalime na ku lifuti lya Shalisha, oloni 
kuvavawanene, co vaile lalo ku lifuti lya Shalime, oloni kuvavawanene. Vaile ku 
lifuti lya Mbenjemani, oloni na kuje lalo kuvavawanene.  

5Omo vetele ku lifuti lya Zufe, Saulu wendekele kuli ngamba yendi ngwendi, 
“Twiluke kwimbo, amo tate kayongola vimulu, oloni ayongola ali yetu.” 

6Co uje ngamba wamukumbulwile ngwendi, “Vandamena tai! Mu nganda eyi 
mwakala munu wa Njambi wa kasingimiko kakama, omwo vyuma vyoshe 
vyakendeka vikapu vya vushunga. Tuye kuli ikeye, amo akasa kutuleka oku kuli 
vimulu.” 

7 “Saulu wehwile ngwendi, nga tuya kuli ikeye, vikajo tukamwana? Kukwesi 
makende anasalao mu vinjeke vyetu, co kukwesi nevi vyakumwana, indi 
tukamwana vika?” 



539 

©The Bible Society of Zambia, 2006. 

 

8Co uje ngamba wamukumbulwile ngwendi, “Njili na mbongo yaindondo ya 
siliva, injikamwana, ngeci akatuleke oku kutukavawanena.” 

9(Laja mu Isalele, omo munu aya nakwihula kuli Njambi, co ikeye endeka 
ngwendi, “Ijeni tuye kuli muka-kumona,” omwo uje ikeye vatumbula ololo 
ngwavo muka-kwimanena, co laja vakele nakumutumbula ngwavo muka-
kumona. ) 

10Co Saulu wendekele kuli ngamba yendi ngwendi, “Unendeka mwamuvwa. 
Tuye.” Ngecivene, vaile mu nganda muje mwakele munu wa Njambi.  

11Co omo vakele nakulamata a lilundu vaye muje mu nganda, valiwanene na 
vambanda vakele nakwija nakutekula mema. Co vavehwile ngwavo, “Muka-
kumona kwali ndi?” 

12Co vakevo vavakumbulwile ngwavo, “Kwali. Kengeni, uje ali mulutwe. Nga 
muzambula, mumuwana. Naija mu nganda, omwo lelo vanu valinakukombelela 
n̄ombelo a mutula wa a lilundu.  

13Omo muketamo, co mukamuwana, omwo kanda acilamate ku lilundu 
nakukalya, vanu lalo kuvasa kulya, na vaje vavanalanya kuvasa kulya kuvanga 
naija, omwo ikeye napande kuvezikisa n̄ombelo. Ololo lamateni vwasi-vwasi 
muliwane nendi.” 

14Ngecivene, Saulu na ngamba yendi vaile kuje ku nganda, co omo vetele, 
vamwene Samwele alinakwija kuli vakevo wakele nakuya ku mwela 
wakulemesela.  

15Omo Saulu kanda acete, Shukulu Kalunga walekele Samwele ngwendi,  

16 “Imene a simbu ino vene njikakutumina munu wa ku muyati wa Mbenjemani, 
muvwavese mazi ngeci apwe muka-kushwana vanu vange va Isalele, ikeye 
akavamena kuli vaFilisitiya, omwo njinamono tuyando twa vanu, co njazivi kulila 
kwavo ngeci njivakwase.” 

17Omo Samwele wamwene Saulu, co Shukulu Kalunga wendekele kuli ikeye 
ngwendi, “Kenga, ou ikeye munu uje injinakulekele. Ikeye akashwana vanu 
vange.” 

18Asinoni Saulu waile kuli Samwele, ikeye wakele kuyehi na cikolo, co wehwile 
ngwendi, “Njilekeni, kulijo kwakala muka-kumona?” 

19Samwele wamukumbulwile ngwendi, “Yange vene muka-kumona. Twameni 
kulutwe tuye ku mwela wakulemesela. Ku litangwa lya lelo muvuvali vweni 
mukalya nange. Co imene mutondo njikakumbulula vihula vyeni vyoshe, asinoni 
mukaya.  

20Ngwe a vimulu vaje vanazimbalele a matangwa atatu, kesi mulinyenge, 
vanavawana laja. Oloni iyajo ivashaka manene vanu va Isalele? Zivuka ngwove 
yove vene na naanga ya isho.” 

21Co Saulu wakumbulwile ngwendi, “Yange njakundama ku muyati wa 
Mbenjemani, muyati waundondo manene mu Isalele, co naanga yange ikeyo 
yaindondo manene mu muyati. Ngecivene, omwo vikajo wendeka kuli yange 
ngacije?” 

22Asinoni Samwele watwalele Saulu na ngamba yendi mu mulili wa vangenzi, co 
wavatumbikile ku shongo ya mesa kuje vatumbamene vangenzi vakweta kuyehi 
na makumi atatu.  

23Co Samwele wendekele kuli muka-kuteleka ngwendi, “Nena cipuka ca situ cije 
cinjinakwanene, cije njakulekele ngwange ucitulike.” 

24Co muka-kuteleka wanenele cipuka cije caangwile ca ku lindi, wacitumbikile 
kulutwe lwa Saulu. Co Samwele wendekele ngwendi, “Kenga, eci cikeco cipuka 
twakutulikilile, cilye. Omwo njakutulikilileco ngeci wakucilye, amolika na vanu 
vaje vanjalanyele.” Ngecivene, Saulu walile na Samwele a litangwa lije vene.  

25Co omo vatundile ku mwela uje wakulemesela nakuya kwimbo, co 
vakavwaeselele Saulu vulili akamwa ya njuvo,  

26co walalele kuje.  

Samwele avwavesa mazi Saulu kupwa muka-kushwana 

A mungulungengu, Samwele wasanene Saulu akamwa ya ciluli cakusivama ca 
njuvo ngwendi, “Induka uye.” Ngecivene, Saulu wendukile, co Saulu na Samwele 
vaile amolika mu tapalo.  

27Omo vetele kumukulo wa limbo, Samwele wendekele kuli Saulu ngwendi, “Leka 
ngamba yove alivange kulutwe.” Co uje ngamba waile, asinoni Samwele 
wendekele ngwendi, “Tumbama kuno kasimbu, ngeci njikuleke majwi anendeka 
Njambi.” 

1 Samwele 10 

1Ngecivene, Samwele wanonele lilulu lya mazi a olive waetilile a mutwe wa 
Saulu, wamutsembele, co wendekele ngwendi, “Shukulu Kalunga nakuvwavesa 
mazi kupwa muka-kushwana vanu vendi va Isalele. Ukashwana vanu vendi 
nakuvanyunga ku vitozi vavo voshe. Co ovu vukevwo vukaleo vwove ngeci 
Shukulu Kalunga nakwangula kupwa muka-kushwana vanu vendi.  

2Omo tulyangunuka lelo, ukaliwana na vanalume vavali kuyehi na mbumbo ya 
Lakele ku Zeleza mu lifuti lya Mbenjemani. Vakakuleka ngwavo vaje vimulu 
unashakezekele vanavawana, co isho kesi nakulinyenga a vimulu embwe, oloni 
alinakulinyenga ali yove, simbu yoshe alinakwihula ngwendi, ‘Njilinga vati ali 
munange? ‘ 

3Co kutunda aje, ukaya kulutwe noo uketa ku muti wakujela ku Tambole, co 
ukaliwana na vanalume vatatu valinakuya ku Mbetele nakukombelela n̄ombelo 
kuli Njambi. Umo natwameka vimembe vatatu vamivamba, mukwavo nambata 

mikasha itatu ya makende, mukwavo wamucitatu nambata njeke ya cilambu 
yakushula ya vinyu.  

4Vakakukandelela, co vakakwana mikasha ya makende ivali, ukaitambula.  

5Asinoni ukaya ku Lilundu lya Njambi ku Ngimbeya, kukekwo kuli cilombo ca 
vaFilisitiya. Co omo uketa ku vukovelelo vwa nganda, ukaliwana na mbunga ya 
vaka-kwimanena vashelumuka kutunda ku mutula a lilundu, valinakwimba na 
tulyalya, na vingoma, na vimbendo, na visanzi. Vakambulula vuka-kwimanena.  

6Co Munzinzime wa Shukulu Kalunga ukaija na nzili ali yove, ukambulula vuka-
kwimanena amo navo, co ukafwa ngwe munu weka.  

7Omo evi vikalingiwa, co yove linga vyoshe vije vyakutwamenena Njambi. 

8Ukatwama kulutwe ku Ngilingale, co njikaliwana nove nakukombelela 
vin̄ombelo vya kwenyeka, na vin̄ombelo vya kulitombola. Co ukanjivandamena 
kuje matangwa atanu na avali noo njikaija nakukuleka vika viwukalinga.” 

9Omo Saulu watengulukile ngeci aseze Samwele, Njambi waanene Saulu 
viyongola vyaviha. Co vyuma vyoshe vije vyamulekele Samwele vyalingiwile a 
litangwa lije vene.  

10Omo Saulu na ngamba yendi vetele ku Ngimbeya, waliwanene na mbunga ya 
vaka-kwimanena. Co vwasi-vwasi Munzinzime wa Njambi wezile na nzili ali 
ikeye, co nendi wambulwile vuka-kwimanena akati kavo.  

11Vanu vaje vamuzivukile akulivanga, omo vamumwene alinga ngacije, valihwile 
umo na mukwavo ngwavo, “Vika vinawana muna Kishe? Kuma na Saulu napu 
muka-kwimanena ndi?” 

12 Co munalume wakele muje mu nganda wehwile ngwendi, “Vati ali ava vaka-
kwimanena vakwavo? Vaishavo vapwa veya?” Omu mukemwo vendekele 
ngwavo, “Kuma na Saulu napu muka-kwimanena ndi?” 

13Omo Saulu wamanesele kwambulula vuka-kwimanena, waile ku mutula a 
lilundu.  

14Co shongo ya ishe wamwene Saulu na uje ngamba, wavehwile ngwendi, 
“Munakele kulijo?” Co Saulu wamukumbulwile ngwendi, “Tunakele 
nakushakezeka vimulu. Co omo kutwavawanene, twaile kuli Samwele.” 

15Shongo ya ishe wavehwile lalo ngwendi, “Vika namilekele?” 

16Co Saulu wakumbulwile shongo ya ishe ngwendi, “Watulekele ngwendi vimuna 
vanavawana.” Oloni Saulu kalekele shongo ya ishe vije vyamulekele Samwele 
vyakupwa mwene.  

Saulu vamutava kupwa mwene 

17Samwele wasanene vanu valikungulwile amolika kuli Shukulu Kalunga ku 
Mizipa,  

18co wendekele kuli vakevo ngwendi, “Shukulu Kalunga, Njambi ya Isalele, 
nendeka ngwendi, ‘Yange njamitundisile ku Ingito, njamipatwile kuli vaka-Ingito 
na kuli vanu voshe vaje vakele nakumiyandesa.  

19Yange Njambi yeni, uje wamipatwile ku tuyando tweni twoshe nakukukaluwa 
kweni kwoshe, oloni ku litangwa lya lelo munanjivyana, co munanjilombo ngeci 
njimyane mwene. Mwamuvwa, ngecivene, likungululeni ku mesho a Shukulu 
Kalunga mu miyati yeni na mu vikota vyeni.’” 

20Asinoni Samwele wasanene muyati na muyati kulutwe, co Shukulu Kalunga 
waangwileo muyati wa Mbenjemani.  

21Co Samwele wasanene naanga ya muyati wa Mbenjemani vaye kulutwe, co 
waangwileo lalo muyati wa Mateli. Co vanu va naanga ya Mateli vezile kulutwe, 
co vaangwileo Saulu muna Kishe, oloni omo vamushakezekele, kuvamuwanene,  

22co vehwile kuli Shukulu Kalunga ngwavo, “Kuma kukwesi weka ndi?” Co 
Shukulu Kalunga wavakumbulwile ngwendi, “Kwali kuje navanda mu vivala.” 

23Ngecivene, vashatukilileko, co vanenele Saulu kuli vanu, co omo wemanene 
akati ka vanu, vamwene ngeci ikeye wamulaja manene kutuvakana vanu voshe.  

24Co Samwele wendekele kuli vanu ngwendi, “Ou ikeye munu yanamyangwila 
Shukulu Kalunga! Co kukwesi wakufwa ngwe ikeye akati keni.” Co vanu voshe 
vatambekele ngwavo, “Mwene ayoye myaka yoshe! “ 

25Samwele wanungulwilile kuli vanu moko na vipangi vya mwene, co 
wavisonekele mu livulu, walitulikile mu mwela wakujela. Asinoni munu na munu 
welukile kwimbo lyendi.  

26Co Saulu nendi welukile ku Ngimbeya. Co mashwalale vamo, vaje Njambi 
wasindiiye vimbunge vyavo, vaile amo nendi.  

27Oloni vikolokomba vamo vendekele ngwavo, “Munu ou akatwamena vatijo?” Co 
vamuyeluwisile kuvamuneneleleko vwana. Oloni Saulu wolokele kuluu.  

1 Samwele 11 

Saulu afungulula vaAmoni 

1Omo yahwile ngonde, Nahashe kaAmoni waile nakulwisa limbo lya Njembeshe 
mu lifuti lya Ngilyande. Co vanalume va ku Njembeshe vendekele kuli Nahashe 
ngwavo, “Linga lizivasano netu, co ukatushwana.” 

2Nahashe wavakumbulwile ngwendi, “Njikalinga neni lizivasano nga njikativa 
lisho lya ku cilyo lya munu na munu ngeci cipwe ca shwamwa kuli Isalele yoshe.” 

3Co vantwama va ku Njembeshe vendekele ngwavo, “Twane matangwa atanu na 
avali tutume miluwa mu lifuti lyoshe lya Isalele. Nga kukwesi umo wakutukwasa, 
asinoni tukafungulukila kuli yove.” 

4Co miluwa vetele ku Ngimbeya, kuje kwakele Saulu, co omo vambulwile 
muzimbu, vanu vashangumukile kulila.  

5Saulu aceta vene ngacije kutunda ku mahya na vingombe vendi vakulimisa, co 
wehwile ngwendi, “Vika vyaviyako? Omwo vika vanu voshe valinakulila?” Co 
vamulekele vije vambulwile miluwa vaje vatundile ku Njembeshe.  

6Omo Saulu wavizivile, co Munzinzime wa Njambi wezile na nzili ali ikeye, co 
waluvalele manene.  

7Wambatele vingombe vavali vakulimisa, wavavatozwele vipuka-vipuka, co 
wavyanene kuli vaje miluwa vavitwale mu lifuti lyoshe lya Isalele nakuvanangula 
ngwendi, “Woshe uje kakava Saulu na Samwele ku nzita vakalinga ngacije ku 
vingombe vendi vakulimisa! “ Co vanu va Isalele vakele na lyova a vije vyalingile 
Shukulu Kalunga, co voshe vezile, na mbunge imolika.  

8Co Saulu wavalavele ku Mbezeke, vanu va Isalele vapwile 300, 000, co vanu va 
Yunda vapwile 30, 000.  

9Asinoni vendekele kuli miluwa vatundile ku Njembeshe ngwavo, “Mukaleka 
vanalume va Njembeshe ngweni imene, omo litangwa kanda lyete akati ka 
mutwe, vakapatuka.” Omo vanu va ku Njembeshe vatambwile majwi awa, 
vajolelele manene,  

10co vendekele kuli Nahashe ngwavo, “Imene ukatufungulula, ukalinga netu 
vyoshe viwukashaka kulinga.” 

11Co alikaki, mutondo-tondo, Saulu waangunwine vanu vendi mu vimbunga 
vitatu, co a mungulungengu, vashatukilile mu cilombo ca vitozi, valwisile 
vaAmoni. Co omo kwakile vavatsiile. Co vaje vasaleleo valishandokele, munu na 
munu watewelele kwendi.  

12Asinoni vanu va Isalele vendekele kuli Samwele ngwavo, “Vali kulijo vaje vanu 
vendekele ngwavo, ‘Saulu kapandele kupwa mwene yetu? ‘ Twanenivo 
tuvatsiye.” 

13Oloni Saulu wendekele ngwendi, “Naumo wai ivakatsiya ku litangwa lya lelo, 
omwo litangwa lya lelo Shukulu Kalunga namena Isalele.” 

14Co Samwele wendekele kuli vakevo ngwendi, “Yetu voshe tuyeni ku Ngilingale 
tukambulule ngwetu Saulu ololo napu mwene yetu.” 

15Ngecivene, voshe vaile ku Ngilingale, co kuje ku mwela wakujela vambulwile 
Saulu ngwavo napu mwene yavo. Vakombelelele vin̄ombelo vya kulitombola, co 
Saulu na vanu voshe va Isalele valisambele.  

1 Samwele 12 

Samwele ashika vanu 

1Asinoni Samwele wendekele kuli vanu va Isalele ngwendi, “Njinalingi vije 
mwanjilombele, njinamyana mwene wakumishwana,  

2co ololo mutambuleni amitwamenene. Ngeci mwange ni, njakuluvala, co vana 
vange vali amo neni. Njinamitwamenena kutunda ku vukwenje vwange kweta na 
ku simbu ino.  

3Yange uno. Nga kuli cuma cimo njamiviisilile, citumbuleni ololo ku mesho a 
Shukulu Kalunga na ku mesho a mwene ou yanaangula. Kwali munu umo 
injanyekele ngombe yendi wa lwavo nambe cimulu? Indi kwali munu umo 
injakwisile nambe injayandesele? Indi kwali munu umo injatavele kutambula 
vimbongo vya lizika-kanwa? Nga njalingileo cuma cimo, co njiilwise vije 
njatambwile.” 

4Co vanu vakumbulwile ngwavo, “Embwe, kuwatukwisile nambe kutuyandesa, 
nambe kwambata cuma kuli munu umo embwe.” 

5Samwele wavakumbulwile ngwendi, “Shukulu Kalunga na mwene ou 
yanaangula vanapu vakaleo ku litangwa lya lelo omwo munawana ngeci yange nji 
muka-kulongwa.” Co vakevo vakumbulwile ngwavo, “Eyo, Shukulu Kalunga napu 
mukaleo wetu.” 

6 Co Samwele wendekele lalo ngwendi, “Shukulu Kalunga ikeye waangwile 
Mosesa, na Alone vaje vatundisile vakukulwila veni ku Ingito.  

7Ngecivene, ololo imaneni oho amuli, ngeci tulisompese ku mesho a Shukulu 
Kalunga akumyanukisa a vilinga vya nzili vije vyalingile mukwamena yeni na 
vakukulwila veni.  

8 Omo Yakomba na naanga yendi vaile ku Ingito, co vaka-Ingito omo 
vavayandesele, vakukulwila veni valililile kuli Shukulu Kalunga ngeci avakwase, 
co ikeye wavatuminine Mosesa, na Alone, vakevo vavatundisile mu Ingito 
nakuvanena mu lifuti lino nakutungamo.  

9 Oloni vanu vevalele Shukulu Kalunga Njambi yavo, co ikeye wavakundikile mu 
mavoko a vaFilisitiya, na kuli mwene wa Mowavi, na Sisela muka-kushika nzita 
ya mashwalale va mu nganda ya Hazole, valwile nzita na vakukulwila veni, co 
vavafungulwile.  

10 Asinoni valililile kuli Shukulu Kalunga ngeci avakwase, co vendekele ngwavo, 
‘Tunalingi vuvi, omwo tunakengesa nima Shukulu Kalunga, tunalemesa 
tumponya twa Mbale, na Asitalete. Twamene ku vitozi vetu, co tukakulemesa! ‘ 

11 Co Shukulu Kalunga watumine Ngilyone, na Mbalake, na Njefeta, akukotoka 
watumine yange vene. Co yetu voshe twamyamenene ku vitozi veni, co mwakele 
mwamuvwa.  

12 Oloni omo mwamwene Mwene Nahashe wa vaAmoni ali muyehi nakumilwisa, 
co mwavyanene Shukulu Kalunga kupwa mwene yeni, mwendekele kuli yange 
ngweni, ‘Tushaka mwene atushwane.’  

13 “Ololo kengeni mwene imunaangula ou, mwamulombele, ngeci ololo Shukulu 
Kalunga namyanaye.  

14Nga mukasingimika Shukulu Kalunga, nakumupangela, nakutolilila ku majwi 
endi, nakwononoka mashiko endi, co nga yeni, na mwene yeni uje amishwana 
mukakava Shukulu Kalunga Njambi yeni, co mwamuvwa.  

15Oloni nga kumutolilila ku majwi a Shukulu Kalunga, co kumwononoka mashiko 
endi, akamilwisa yeni na mwene yeni.  

16Ngecivene, imaneni oho muli, co mukamone cuma cakama cije cakalinga 
Shukulu Kalunga.  

17Simbu ino inapu ya malanga. Oloni njikalombela kuli Shukulu Kalunga, ngeci 
atume muhyato na nyonzi. Nga eci cilingiwa, co mukazivuka nakumona ngeci 
vuvi vweni vunaama manene ku mesho a Shukulu Kalunga, omo yeni 
mwamulombele mwene.” 

18Ngecivene, Samwele walombelele, co a litangwa lije vene Shukulu Kalunga 
watumine muhyato na nyonzi. Co vanu voshe vazivile lyova lya Shukulu Kalunga 
na Samwele,  

19co vendekele kuli Samwele ngwavo, “Shukulu, mwane, tulombeleleko kuli 
Shukulu Kalunga Njambi yove, ngeci kesi tutse. Omwo ku vuvi vwetu 
tunakumbasanako lalo vuvi vwakulomba mwene.” 

20Samwele wakumbulwile ngwendi, “Kesi muzive lyova embwe. Nameme 
munalingi vuvi vwa cifwa cangacije, kesi mutenguluke mutunde kuli Shukulu 
Kalunga, oloni mupangeleni na mbunge yeni yoshe.  

21Kesi mukavangeye vinjambi va makuli, vaje kuvasa kumikwasa nambe 
kumyamena, omwo kesi va vushunga embwe.  

22Shukulu Kalunga nalisingi cikumiiyo ca cikulaeso, co kakamiseze embwe, 
omwo nayongola kumipwisa vanu vendi.  

23Ngwe ali yange ni, cikale kulyala nange kesi njivulumune kuli Shukulu Kalunga, 
njilikele kumilombelela. Oloni, njikamilongesa vije vyavivwa vyakushungama.  

24Ononokeni Shukulu Kalunga nakumupangela na kulongwa na mbunge yeni 
yoshe. Anukeni vyuma vyakama vyanamilingila.  

25Oloni nga yeni mutwalao kulinga vuvi, co yeni na mwene yeni mukanyonga.” 

1 Samwele 13 

Nzita na vaFilisitiya 

1Saulu wakele na myaka makumi atatu omo washangumukile kushwana, co 
washwanene mu Isalele myaka makumi awana na myaka ivali.  

2Saulu waangwile vanalume 3, 000 mu Isalele. Vanalume 2, 000 vakele amo na 
Saulu ku Mikemashe mu lifuti lya malundu a ku Mbetele, co watumine vanalume 
1, 000 vaile na munendi Yonatana ku Ngimbeya, mu lifuti lya muyati wa 
Mbenjemani. Co vaje vasaleleo Saulu wavatumine munu na munu kuya ku 
mbalaka yendi.  

3Yonatana watsiile muka-kushika nzita ya Filisitiya mu Ngemba, voshe 
vaFilisitiya vazivile vyuma evi. Co Saulu watumine miluwa kusana vaHevelu ku 
nzita akwimba lupembo mu lifuti mwoshe.  

4Co vaIsalele voshe vavalekele ngwavo Saulu natsii muka-kushika nzita ya 
Filisitiya, ngeci vaFilisitiya vazindile Isalele. Co vanu vaile nakuliwana na Saulu 
ku Ngilingale.  

5Co vaFilisitiya valikungulwile kulinga nzita na vaIsalele, vakele na matemba 30, 
000, co vanu 6, 000 vaka-kwendela a tuvalu, cooni vungi vwa mashwalale 
vwapwile ngwe lishen̄avu lya ku ngenge ya mema a kalunga. Vaile ku Mikemashe, 
mu ngangela ya Mbetevane, co vatungile cilombo cavo kuje.  

6VaFilisitiya valwisile vaIsalele manene, vavaakele mu vukalu vwakama. Co vamo 
va vaIsalele vavandele mu manzenzengoma a mamanya, na mu viteke, na mukati 
ka vimbulu vya mamanya, na mu masima.  

7Vamo vajavukile Ndonga ya Yondau vaile musambwa ku mafuti a Ngande, na 
Ngilyande. Oloni Saulu wakele ku Ngilingale, co vanu vaje vakele amo nendi 
vazivile lyova.  

8 Saulu wavandamenene Samwele matangwa atanu na avali, ngwe mwamushikile 
Samwele kulingamo, oloni Samwele kezile vwasi ku Ngilingale. Co vanu 
vashangumukile kuseza Saulu, 

9co ikeye wendekele kuli vakevo ngwendi, “Njineneleni vin̄ombelo vya 
kwenyeka, na vin̄ombelo vya kulitombola.” Co wakombelelele n̄ombelo ya 
kwenyeka,  

10co acimanese ngacije, Samwele wetele. Co Saulu waile mukuliwana nendi 
nakumutambula,  

11oloni Samwele wendekele kuli ikeye ngwendi, “Vika unalingi?” Co Saulu 
wamukumbulwile ngwendi, “Vanu vakele nakunjiseza, co yove lalo kuwezile 
vwasi ngwe muwendekele, co kuwezelelako lalo, vaFilisitiya 
valinakulikungulwila ku Mikemashe. 

12Ngecivene, njayongwele ngwange, ‘VaFilisitiya vaija nakunjilwisa kuno ku 
Ngilingale, co kunjalombele ngozi ya Shukulu Kalunga.’ Ngecivene, 
njakombelelele n̄ombelo ya kwenyeka.” 

13Co Samwele wamukumbulwile ngwendi, “Eci cinapu cuma cavulema 
ciwunalingi. Kuwononokele lishiko lije lyakwanene Shukulu Kalunga Njambi 
yove. Nga unononokele, nga nakwasesa yove na vatekulwila vove kushwana 
Isalele myaka yoshe.  

14 Oloni ololo kushwana kwove kukahwa. Omwo kuwamwononokele, Shukulu 
Kalunga akaliwanena munu wakumuya ku mbunge, co akamupwisa muka-
kushwana vanu vendi.” 

15Ngecivene, Samwele watundile ku Ngilingale waile. Vanu voshe vaje vasaleleo 
vakavele Saulu omo waile nakuliwana na mashwalale vendi. Co vatundile ku 
Ngilingale vaile ku Ngimbeya mu lifuti lya Mbenjemani. Co Saulu walavele 
mashwalale vendi, vapwile vanalume 600.  

16Saulu, na munendi Yonatana, na vanu vavo, vakele mu Ngemba, mu lifuti lya 
Mbenjemani, co vaFilisitiya vatungilile cilombo cavo ku Mikemashe.  

17Mashwalale va vaFilisitiya vatundile mu cilombo cavo mu vimbunga vitatu, 
mbunga imo yakengeselele ku ngila ya ku Ofela mu lifuti lya Shuwale,  

18co ikwavo yakengeselele ku ngila ya ku Mbete Holone, co ikwavo lalo yaile ku 
nginga yakukengesa ku Cana ca Zemboime na ku mambo. 

19Mu Isalele kumwakele vaka-kufula omwo vaFilisitiya vavindikile vaHevelu 
kufula mikwale, na makunga.  

20(VaIsalele vakele nakuya kuli vaFilisitiya nakwambatako matemo akulimisa na 
vingombe, na matemo, na vinjaviti, na vimoko vyakuvambuka,  

21fweto yakushemuna vinjaviti nakuvwaesa myumba yapwile yaindondo 
manene, co lalo vakele na fweto yakuvwaesa litemo lyakulimisa na vingombe, 
nambe matemo. ) 

22Ngecivene, a litangwa lya nzita, naumo lishwalale wai wakele na mikwale, na 
makunga kuvanga lika Saulu na munendi Yonatana.  

23Co vaFilisitiya vatumine mbunga ya mashwalale kukemana ku ngila ya ku 
Mikemashe.  

1 Samwele 14 

Vilinga vya Yonatana vyakusimpa 

1Litangwa limo, Yonatana muna Saulu wendekele kuli mukwenje wambatele 
vitwa vyendi ngwendi, “Tujavuke tuye musambwa mu cilombo ca vaFilisitiya.” 
Oloni Yonatana kalekeleko ishe Saulu,  

2ikeye watungile cilombo cendi mwisi ya muti wa lipomingilanete mu Mingelone, 
kesi kulyala na Ngimbeya, wakele na vanalume vakweta ku 600.  

3(Ahiya muka-kukombelela wazalele kangamuna, Ahiya wapwile muna ndolome 
ya Ikambonde, Ahitumbe, wapwile muna Finehase mutekulu wa Eli, muka-
kukombelela wa Shukulu Kalunga mu Shilo. ) Vanu kuvazivukile ngeci Yonatana 
nai ku cilombo ca vaFilisitiya.  

4Yonatana wetile mukati ka ngila ya ku Mikemashe, co wetele ku cilombo ca 
vaFilisitiya, kuje kwakele mamanya avali akushongomoka, limanya limo 
valyakele sambwa limo lya ngila, limanya likwavo valyakele sambwa likwavo lya 
ngila, valitumbwile ngwavo Mbozeze, co likwavo ngwavo Sene.  

5Limo lyakele ku mutambela wa kunto ya ngila, lyakengele ku Mikemashe, co 
limo lalo lyakele ku mutambela wa mu mbwela lyakengele ku Ngemba.  

6Yonatana wendekele kuli uje mukwenje wambatele vitwa vyendi vya nzita 
ngwendi, “Tujavuke tuye musambwa mu cilombo ca vaFilisitiya vaje vaka- kuli 
kukulaela Shukulu Kalunga. Amo Shukulu Kalunga akatukwasa, omwo kukwesi 
vimuvindika kutuhyanesa, nambe tunapu tuvavandondo lika.” 

7Co mukwenje wamukumbulwile ngwendi, “Linga vyoshe vili mu mbunge yove, 
nange njili amo nove, vyoshe vili mu mbunge yove, vikevyo vili mu mbunge 
yange lalo.” 

8Co Yonatana wendekele ngwendi, “Mwamuvwa. Tujavuke musambwa, 
tukalimwese kuli vaFilisitiya.  

9Nga vatuleka ngwavo tuvavandamene vaije kuli yetu, co tukemana ano atuli. 

10Oloni nga vatuleka ngwavo tuye kuli vakevo, co tukaya vene, omwo cije 
cikapwa cimweso vanatwana kuli Shukulu Kalunga cakuvafungulula.” 

11Ngecivene, valimwesele kuli vaFilisitiya, co vaFilisitiya vendekele ngwavo, 
“Kengeni! VaHevelu vamo valinakutuuka mu viteke muje muvavandele! “ 

12Co vasanene Yonatana na uje mukwenje ngwavo, “Lamateleni kuno! Kuli vimo 
tushaka kumileka! “ Co Yonatana wendekele kuli uje mukwenje ngwendi, 
“Njikave. Shukulu Kalunga naana nzili Isalele yakuvafungulula.” 

13Ngecivene, Yonatana walamatele oku akalava a mavuli, co uje mukwenje 
wamukavele. Yonatana walwisile vaFilisitiya nakuvawisila asi, co uje mukwenje 
wavatsiile.  

14Co a simbu yakulivanga, Yonatana na mukwenje vatsiile vanalume makumi 
avali mu kamutambela kakandondo lika.  

15Co vaFilisitiya voshe vaje vakelemo valijajelele manene, vaka-kupukula, na 
mashwalale mu cilombo, valijajelele manene omwo lyova, na livu lyajajele, co 
kwakele kuuya-uya kwakama.  

VaIsalele vafungulula vaFilisitiya 

16Vanu va Saulu vaje vavandamenene ku Ngimbeya mu lifuti lya Mbenjemani 
vamwene vaFilisitiya vali na kuuya-uya nakushatozoka.  

17Ngecivene, Saulu wendekele kuli vanu vendi ngwendi, “Laveni mashwalale 
mumone iya waiko.” Valingile ngacije, co vawanene Yonatana na uje mukwenje 
muka-kumwambatela vitwa vya nzita vaiko.  

18Co Saulu wendekele kuli Ahiya muka-kukombelela ngwendi, “Nena Cikasa ca 
Cikumiiyo kuno.” (A litangwa lije Ahiya wambatele Cikasa ca Cikumiiyo kulutwe 
lwa vanu va Isalele. ) 

19Omo Saulu wacikele nakwendeka na muka-kukombelela, kuuya-uya kuje 
kwakele mu cilombo ca vaFilisitiya anga kwasholokele manene, co Saulu 
wendekele kuli ikeye ngwendi, “Ololo kukwesi simbu yakwihula Shukulu 
Kalunga! “ 

20Co Saulu na vanu vendi vakovelele mu nzita nakulwisa vaFilisitiya, vaje vakele 
nakulilwisa vakevo vavenya na kuuya-uya.  

21Co vaHevelu vamo, vaje vakele ku mutambela wa vaFilisitiya vavaile navo ku 
cilombo, vatengulukile nakulipandakana na vaIsalele ku mutambela kuje 
kwakele Saulu, na Yonatana.  

22Co vaIsalele vamo, vaje vavandele mu malundu a Efalime, vazivile ngeci 
vaFilisitiya valinakutewa, co na vakevo lalo valikumbasaneneko na vakwavo 
kulwisa vaFilisitiya.  

23A litangwa lije Shukulu Kalunga wamenene Isalele, co valwile nzita 
vatuvakanene Mbetevane.  

Vije vyasholokele omo nzita yahwile 

24A litangwa lije vaIsalele vazeyele na njala, omwo Saulu walisingile cisingo, co 
washikile ngwendi, “Cisingo cikale ali munu woshe uje alya vyakulya lelo simbu 
kanda njilinge shambandinga vitozi vange.” Ngecivene, naumo wai walile cuma 
litangwa lyoshe.  

25Co vanu vaile mu shwata, co vawanene vuki asi.  

26Co omo vanu vetele mu shwata, vuki vwakele nakundweka, oloni naumo wai 
wavulile, omwo vatewele cisingo ca Saulu.  

27Oloni Yonatana kazivileko omo ishe wasingile cisingo ku vanu, ngecivene, 
wakovelesele ku mako shongo ya mulamu wakwatele mu livoko lyendi, 
waukovelesele a ngenga ya vuki, co walileko tumo tuvuki. Co aje vene wazivileko 
mwamuvwa.  

28Oloni umo wa ali vaje vanalume wamulekele ngwendi, “Tuvavoshe tunazeye 
omwo njala, oloni isho nasingile cisingo ngwendi, ‘Cisingo cikale ali woshe uje 
akalya vyakulya ku litangwa lya lelo.’” 

29Yonatana wamukumbulwile ngwendi, “Tate nalingi cuma cakukaluwisa 
manene vanu vetu! Kengeni, ololo njaziviko mwamuvwa omwo njinalile tumo 
tuvuki!  

30Vika vinekulingiwile, nga vanu vetu vanalile vyakulya vije vambatele omo 
vafungulwile vitozi. Kesi nga vaFilisitiya vavangi vanatsi?” 

31A litangwa lije vaIsalele vafungulwile vaFilisitiya, vavalwisile ngila yoshe 
kutunda ku Mikemashe nakweta ku Ainjalone. A simbu ije vaIsalele vazeyele 
manene na njala.  

32Co vashatukilile ku vije vapukwile kuli vitozi, vambatele vimanga, na vingombe, 
vavatsiilile aje vene, co valile situ na maninga ayo.  

33 Saulu vamulekele ngwavo “Kenga, vanu vove vanalingi vuvi ku mesho a 
Shukulu Kalunga akulya situ na maninga ayo.” Saulu watambekele ngwendi, “Eni 
vaka-vungungu! Andumwineni limanya olyo lyakama kuno kuli yange.” 

34Co Saulu wavalekele ngwendi, “Yeni kuli vanu voshe mukavaleke ngeci vanene 
vingombe, na vimanga vavo kuno. Vakuvatsiile kuno nakuvalilako, kuvapandele 
kulinga vuvi ku mesho a Shukulu Kalunga akulya situ na maninga ayo.” 
Ngecivene, ku vutsiki vuje, voshe vanenele vingombe vavo nakuvatsiila kuje.  

35Saulu watungilile Shukulu Kalunga mutula, ukewo mutula wakulivanga 
watungile.  

36Saulu wendekele kuli vanu vendi ngwendi, “Vutsiki vuno tushelumukeni 
tukalwise vaFilisitiya, nakupukula vyavo noo kukya, nakuvatsiya voshe.” Vanu 
vamukumbulwile ngwavo, “Linga mwoshe muunashaka.” Oloni muka-
kukombelela wendekele ngwendi, “Twihuleni Njambi akulivanga.” 

37Ngecivene, Saulu wehwile Njambi ngwendi, “Njasa kulwisa vaFilisitiya ndi? 
Ukavakundika mu mavoko a Isalele ndi?” Oloni Njambi kakumbulwile litangwa 
lije.  

38Co Saulu wendekele kuli vantwama va vanu ngwendi, “Ijeni kuno tumone vuvi 
muka vutunavulumuna ku litangwa lya lelo.  

39Njilisinga kuli Shukulu Kalunga wakuyoya, ou muka-kuhyanesa Isalele 
ngwange, woshe uje navulumuna vakamutsiye, nameme vene munange 
Yonatana.” Oloni naumo wai wendekele.  

40Co Saulu wendekele kuli vakevo ngwendi, “Yeni voshe imaneni oko, co 
Yonatana nange tukemana kuno.” Vanu vakumbulwile ngwavo, “Mwamuvwa 
linga mwoshe muushaka.” 

41 Saulu wendekele kuli Shukulu Kalunga, Njambi ya Isalele ngwendi, “Shukulu 
Kalunga, vikajo kuwanjikumbulwilile litangwa lya lelo? Shukulu Kalunga, Njambi 
ya Isalele, njikumbulule a mamanya akujela. Nga mulonga unapu wa Yonatana, 
nambe wange, kumbulula a Ulime, oloni nga unakundama ku vanu vove va 

Isalele, co kumbulula a Tumime.” Co kukumbulula cenikile ali Yonatana na Saulu, 
co vanu va Isalele vasambele.  

42Saulu wendekele ngwendi, “Ta n̄ela akati ka munange Yonatana nange.” Co n̄ela 
yawililile Yonatana.  

43Co Saulu wehwile Yonatana ngwendi, “Vika unalingi?” Yonatana 
wamukumbulwile ngwendi, “Njamakelele tuvuki twatundondo ku shongo ya 
mulamu wange. Yange uno, njalivwaesela laja kutsa.” 

44Saulu wendekele kuli ikeye ngwendi, “Njambi anjitsiye nga yove kuutsi! “ 

45Oloni vanu vendekele kuli Saulu ngwavo, “Kuma Yonatana, ou nahyanesa 
manene Isalele, vamutsiye ndi? Embwe! Tulisinga ali Shukulu Kalunga wakuyoya 
ngwetu, kakasa kuzimbalesa nameme cin̄ambu ca ku mutwe wendi. Eci canalingi 
ku litangwa lya lelo cinapu kukwasa kwa Njambi.” Ngecivene, vanu vaamenene 
Yonatana kukumutsiya.  

46Munima yevi, Saulu walikelele kusheka vaFilisitiya, co velukile ku lifuti lyavo.  

Kushwana kwa Saulu na naanga yendi 

47Omwo Saulu napu laja mwene mu Isalele, walwisile vitozi vendi voshe mu 
mitambela yoshe, vanu va ku Mowavi, na vanu va ku Amoni, na vanu va ku 
Endome, na vimyene va ku Zomba, na vaFilisitiya. Kwoshe kuje kwalwililile, 
wahyanene.  

48Walwile nakusimpa, co wafungulwile vanu va ku Amaleke. Ikeye waamenene 
vaIsalele voshe kukuvalwisa.  

49Vana va Saulu vapwile, Yonatana, na Ishevi, na Malekishwa. Munendi wa 
mukulunu wa munakazi lizina lyendi Melambe, co mutinikila lizina lyendi Mikale.  

50Munakazi wa Saulu wapwile Ahinowame, muna Ahimaza, co muka-kushika 
nzita yendi wapwile ndolome yendi Avinele, muna inanu yendi Nele.  

51Ishe ya Saulu Kishe, na ishe ya Avinele, Nele, vapwile vana va Aviyele.  

52Mukuyoya kwendi kwoshe, Saulu wakele nakulwisa vaFilisitiya na nzili 
manene. Ngecivene, oshe aje awanene munalume wa nzili nambe wakusimpa, co 
Saulu wamukovelesele mu mbunga ya mashwalale.  

1 Samwele 15 

Nzita na vaAmaleke 

1 Samwele wendekele kuli Saulu ngwendi, “Shukulu Kalunga wanjitumine 
kukuvwavesa, ngeci upwe mwene wa vanu vendi vaIsalele. Ololo tolilila 
vyendeka Shukulu Kalunga Muka-nzili yoshe.  

2 Ikeye akanyanyamesa vanu va Amaleke omwo vakukulwila vavo vashawile 
vaIsalele omo vatundile ku Ingito.  



552 

©The Bible Society of Zambia, 2006. 

 

3Ngeci yeni mukalwise vaAmaleke, co mukanyongese vyuma vyoshe vije 
valinavyo. Kesi mukasezeo cuma cimo, oloni yeni mukatsiye vanalume voshe, na 
vanakazi, na vanike, na vimbututu, na vimanga, na tumelo, na vimulu.” 

4Saulu wasanene mashwalale vendi amolika, co wavelwile ku Teleme, kuje 
kwakele mashwalale vakupwa 200, 000 ku Isalele, na mashwalale vakupwa 10, 
000 ku Yunda.  

5Asinoni Saulu na vanu vendi vaile ku nganda ya Amaleke, co vavandele mu cana.  

6Saulu wanangwile vaKeni, vaje vakukulwila vavo vakele na ngozi na vaIsalele 
omo vatundile ku Ingito ngwendi, “Teweni museze vaAmaleke, omwo kunjishaka 
kumitsiya amolika navo.” Ngecivene, vaKeni vatewele.  

7Co saulu wafungulwile vaAmaleke, kushangumukila ku Havila nakweta ku 
Shule, mu ngangela ya Ingito,  

8Ngecivene, wakwatele Mwene Angange wa Amaleke, co watsiile vanu voshe.  

9Oloni Saulu na vanu vendi vayoyesele Angange, co kuvatsiile lalo vimanga 
vavavwa, na vingombe, na vana va vingombe vavavwa, na vana va vimanga, na 
vyoshe vije vya seo.  

Shukulu Kalunga avyana Saulu kupwa mwene 

10Shukulu Kalunga wendekele kuli Samwele ngwendi,  

11 “Njalisimoka omo njaakele Saulu a vumwene, ikeye nanjikengesa nima, 
navyana mashiko ange.” Co Samwele waluvalele, walililile kuli Shukulu Kalunga 
vutsiki vwoshe.  

12Alikaki mutondo-tondo, Samwele waile nakushakezeka Saulu. Co wazivile 
ngwavo Saulu nai ku limbo lya Kalemele, kuje watungile limanya lyakulyanukilao 
ikeye vavenya, co watundile lalo kuje waile ku Ngilingale. 

13Samwele walamatele waile kuli Saulu, co Saulu wamukandelelele, wendekele 
ngwendi, “Shukulu Kalunga akuvezikise, Samwele! Njinononoka lishiko lya 
Shukulu Kalunga.” 

14Samwele wehwile ngwendi, “Omwo vikajo, njilinakuziva kutamuna kwa 
vingombe, nakuteta kwa vimanga?” 

15Saulu wamukumbulwile ngwendi, “Vanu vange vakevo vanavambatele kuli 
vaAmaleke. Vambateleko vimanga, na vingombe vavavwa ngeci vavikombelele 
kuli Shukulu Kalunga Njambi yove, co vaje vasaleleo twavanyongesele voshe 
njwa.” 

16Samwele wamulekele ngwendi, “Vandamena tai njikuleke evi vyananjileka 
Shukulu Kalunga ku vutsiki ovu vene.” Saulu wendekele ngwendi, “Njileke.” 

17Samwele wamulekele ngwendi, “Nameme waliyongola ngwove kuwesi na seo, 
oloni unapu u ntwama ya miyati ya Isalele. Shukulu Kalunga wakuvwavesele 
kupwa mwene ya Isalele, 

18co Shukulu Kalunga wakutumine nakukushika ngeci ukanyongese vaka-vuvi 
vanu va Amaleke. Wakulekele ukalwe noo unavanyongesa voshe.  

19Co omwo vikajo kuwononokele majwi a Shukulu Kalunga? Omwo vikajo 
washatukilile ku vyakupukula, co walingile vije kuvyavwaelelesele Shukulu 
Kalunga?” 

20Co Saulu wamukumbulwile ngwendi, “Njinononokele majwi a Shukulu Kalunga. 
Njinaile ngwe mwanjilekele, njinanena Mwene Angange, co njatsiile vaAmaleke 
voshe.  

21Oloni vanu vange kuvatsiile vimanga, na vingombe vavavwa vaje 
vavafungulwile, oloni, vanavanena kuno ku Ngilingale nakukombelela n̄ombelo 
kuli Shukulu Kalunga Njambi yove.” 

22Samwele wendekele ngwendi, “Cuma muka nashaka Shukulu Kalunga? 
Vin̄ombelo vya kwenyeka indi kukombelela nakumwononoka? Mwamuvwa 
kumwononoka kutuvakana kumukombelela vimanga vavavwa. Cinapu cuma 
cacivwa kumwononoka kutuvakana kumukombelela mazi a majamba.  

23Kumutengulukila kunapu ngwe vulozi, co kulyalesa kunapu ngwe vuvi 
vwakulemesa vinjambi veka. Omwo unavyana lishiko lya Shukulu Kalunga, co 
nendi lalo nakuvyana kupwa mwene wa mu Isalele.” 

24Co Saulu wamukumbulwile ngwendi, “Eyo, njinalingi vuvi. Kunjononokele 
lishiko lya Shukulu Kalunga na majwi ove. Omwo njakele na lyova na vanu vange, 
co njalingile vije vivashakele.  

25Oloni njilomba unjisambese ku vuvi vwange, co wiluke amo nange ngeci 
njikalemese Shukulu Kalunga.” 

26Co Samwele wamukumbulwile ngwendi, “Kunjiiluka amo nove, omwo 
unavyana lishiko lya Shukulu Kalunga, co nendi lalo nakuvyana kupwa mwene 
wa mu Isalele.” 

27Omo Samwele watengulukile ngeci aye, co Saulu wakwatele ku cikoveyo cendi, 
co catavukile.  

28 Samwele walekele Saulu ngwendi, “Ku litangwa lya lelo Shukulu Kalunga 
natundisa vumwene vwa Isalele kuli yove, co navwana kuli mukweni weka 
nakutuvakana. 

29Njambi ya Isalele Muka-nzili yoshe kesi kwendeka makuli nambe kesi 
kutengulula viyongola vyendi embwe. Omwo ikeye kesi munu, ngeci atenguluke 
embwe.” 

30Saulu wamukumbulwile ngwendi, “Njinalingi vuvi. Oloni njisingimikeko lika ku 
mesho a vantwama vange na kuli Isalele yoshe. Iluka amo nange ngeci 
njikalemese Shukulu Kalunga Njambi yove.” 

31Ngecivene, Samwele welukile amo nendi ku Ngilingale, co Saulu walemesele 
Shukulu Kalunga.  

32Ngecivene, Samwele washikile ngwendi, “Neneni Mwene Angange kuno.” Co 
Angange wezile kuli ikeye, nakujaja na lyova, co Angange walyendekesele ikeye 
vavenya ngwendi, “Kutsa capwa cuma cacikalu manene! “ 

33Samwele wendekele ngwendi, “Ngwe omo mukwale wove unalingisa vanakazi 
kujeneka kukala na vana, ngeci na vanyoko lalo kuvakakala na mwana.” Co 
wavatozwele Angange vipuka-vipuka kulutwe lwa mutula mu Ngilingale.  

34Asinoni Samwele waile ku Lama, co Mwene Saulu waile kwimbo lyendi ku 
Ngimbeya. 

35Samwele mukuyoya kwendi kwoshe kamwene lalo Saulu, oloni walinyengele 
ali ikeye. Co Shukulu Kalunga walisimokele omwo wapwisile Saulu mwene mu 
Isalele.  

1 Samwele 16 

Ndaviti vamuvwavesa mazi kupwa mwene 

1Shukulu Kalunga wendekele kuli Samwele ngwendi, “Visimbu vingai 
ukalinyenga ali Saulu? Yange njinamuvyana kupwa mwene wa mu Isalele. Oloni 
ambata mazi a olive uye ku Mbetelehema, ku munalume umo lizina lyendi Njesi, 
omwo njinalyangwila umo akati ka vana vendi kupwa mwene.” 

2Samwele wakumbulwile ngwendi, “Njiyako vati? Nga Saulu akaciziva, co 
akanjitsiya! “ Shukulu Kalunga wamukumbulwile ngwendi, “Ambata muna 
ngombe uye nendi, ukendeka ngwove njinaija kuno nakukombelela n̄ombelo kuli 
Shukulu Kalunga.  

3Co lanyako Njesi kukukombelela, co yange njikakuleka viwunapande kulinga. 
Ukavwavesa mazi munu uje injikakuleka apwe mwene.” 

4Samwele walingile vije vyamulekele Shukulu Kalunga, waile ku Mbetelehema, co 
vantwama va mu nganda vazivile lyova akuliwana nendi, co vamwihwile ngwavo, 
“Unaija mu kwoloka ndi?” 

5Ikeye wavakumbulwile ngwendi, “Eyo, njinaija mu kwoloka, njinaija 
nakukombelela kuli Shukulu Kalunga. Lijeleseni ngeci tuye amo nange 
nakukombelela.” Walekele lalo Njesi na vana vendi ngeci valijelese, co 
wavalanyele kukukombelela.  

6Omo vetele, Samwele wamwene Elyave muna Njesi, co wayongwele ngwendi, 
“Mwa vushunga ou ikeye yanaangula Shukulu Kalunga.” 

7Oloni Shukulu Kalunga wendekele kuli Samwele ngwendi, “Kesi ukenge ku 
vuvwa vwendi, nambe kukutunuka kwendi embwe, Yange njinamuvyana, omwo 
yange kunjimono ngwe muvakamono vanu embwe. Omwo munu akakenge cifwa 
ca anja, oloni yange njikamono mu mbunge.” 

8Co Njesi wasanene munendi Avinandave wamunenele kuli Samwele. Oloni 
Samwele wendekele ngwendi, “Embwe, Shukulu Kalunga kaangwile ou.” 

9Asinoni Njesi wanenele Shama. Co Samwele ngwendi, “Embwe, Shukulu Kalunga 
kaangwile ou.” 

10Mu ngila eyi Njesi wanenele vana vendi vatanu na vavali kuli Samwele. Co 
Samwele wendekele kuli ikeye ngwendi, “Embwe, Shukulu Kalunga kaangwile 
ava.” 

11Co Samwele wehwile Njesi ngwendi, “Kukwesi vana vove veka lalo ndi?” Co 
Njesi wamukumbulwile ngwendi, “Kwali shongo yavo, oloni ikeye muka-
kunyunga vimanga.” Samwele wendekele ngwendi, “Tumako munu akamushake. 
Kutwasa kukombelela kuvanga ikeye naija.” 

12Ngecivene, Njesi watumineko munu kukamushaka. Ikeye wapwile wamuvwa, 
mukwenje wakuvenga, mesho endi apwile amavwa. Co Shukulu Kalunga 
wendekele kuli Samwele ngwendi, “Katuka umuvwavese mazi, omwo ikeye vene 
ou! “ 

13Co Samwele wambatele lilulu lya mazi a olive, wavwavesele Ndaviti ku mesho a 
vandolome vendi. Co aje vene Munzinzime wa Shukulu Kalunga wezile na nzili ali 
Ndaviti, wakele amo nendi kutunda ku litangwa lije. Asinoni Samwele welukile 
ku Lama.  

Ndaviti aimba kalyalya ku mesho a Saulu 

14Co Munzinzime wa Shukulu Kalunga watundile muli Saulu, ngecivene, Shukulu 
Kalunga watumine munzinzime wauvi, co wamuyandesele.  

15Co vangamba va Saulu vendekele kuli ikeye ngwavo, “Tunazivuka ngeci Njambi 
natumu munzinzime wauvi ukewo ulinakukuyandesa.  

16Ngecivene, twane lishiko, tutonde munu uje azivuka kwimba kalyalya. Omo 
aimba kalyalya kendi, co munzinzime wauvi ukatunda muli yove, co ukakala 
mwamuvwa lalo.” 

17Co Saulu wavashikile ngwendi, “Njishakezekeleni munu uje azivuka kwimba 
mwamuvwa, mumunene kuli yange.” 

18Co umo wavo wendekele ngwendi, “Njesi wa mu limbo lya Mbetelehema, ali na 
mwana wa munalume azivuka kwimba mwamuvwa. Ikeye wapwa lalo 
wakusimpa, munalume wamuvwa manene, lishwalale wamuvwa, muka-lwashu 
lwa kwendeka. Co lalo Shukulu Kalunga ali amo nendi.” 

19Ngecivene, Saulu watumine miluwa kuli Njesi wamulekele ngwendi, 
“Njitumineko munove Ndaviti, uje muka-kunyunga vimanga.” 

20Co Njesi walemekele cimulu, waakeleo makende, na njeke ya cilambu ya vinyu, 
na muna membe, wavitumine amo na munendi Ndaviti kuli Saulu. 

21Ngecivene, Ndaviti wetele kuli Saulu, co wakovelele ku vipangi vyendi. Saulu 
wazemene manene Ndaviti, co wamwangwile kupwa muka-kwambata vitwa 
vyendi vya nzita.  

22Asinoni Saulu watumine majwi kuli Njesi ngwendi, “Njimuzema Ndaviti. Akale 
ku vipangi vyange.” 

23Kutunda aje, omo munzinzime wauvi uje watumine Njambi wezile ali Saulu, co 
Ndaviti wanonele kalyalya kendi nakukemba. Co munzinzime wauvi watundile 
ali Saulu, Co Saulu wakele mwamuvwa.  

1 Samwele 17 

Ngolyata Ashungwiya vaIsalele 

1VaFilisitiya valikungulwile nakulwa nzita, co valikungulwilile ku Soko, nganda 
yakele ku Yunda, vashimbikile cilombo cavo ku mutambela wa Efese Ndamime, 
yakele mukati ka Soko na Azeka.  

2Saulu na vaIsalele valikungulwile amo, vatungile cilombo cavo mu Cana ca Ela, 
kuje vavandamenene ngeci valwe na vaFilisitiya.  

3VaFilisitiya valikwalalekele ku mutambela umo wa lilundu. Co vaIsalele lalo 
valikwalalekele ku mutambela ukwavo, co mukati kavo mwakele cana.  

4Co munalume umo lizina lyendi Ngolyata, wa mu nganda ya Ngate, watundile 
kuli vaFilisitiya, wasanene Isalele ngeci valwe. Vulaja vwendi vwapwile mamita 
atatu,  

5wazalele tepa ku mutwe wendi ya cikuvo ca vunengu, na cikoveyo ca cikuvo 
vulemu vwaco makilo makumi atanu na makilo atanu na avali.  

6A mendi endi, wazalele vitwa vya vikuvo vya vunengu, wambatele likunga lya 
vunengu a citsili cendi.  

7Co muyunda wa likunga lyendi kwama kwawo wapwile ngwe mukambo wa 
muka-kwola vinanga, co vulemu vwa likunga lyawo vwapwile makilo atanu na 
avali. Kulutwe lwendi kwakele lishwalale muka-kumwambatela ntelo.  

8Ngolyata wemanene, co watambekelele vaIsalele ngwendi, “Vikajo 
mulinakulinga oho? Mwalivwaesela kulwa nzita? Yange nji kaFilisitiya, yeni mu 
vindungo va Saulu, anguleni munu umo akati keni akulwe nange.  

9Nga ikeye anjifungulula nakunjitsiya, co yetu tukapwa vindungo veni, oloni nga 
yange njimufungulula nakumutsiya, co yeni mukapwa vindungo vetu.  

10Litangwa lya lelo njisana ku nzita mbunga ya mashwalale va vaIsalele. Anguleni 
munu umo akulwe nange! “ 

11Omo Saulu na vanu vendi vazivile ngacije, co vajujukile.  

Ndaviti mu cilombo ca Saulu 

12Ndaviti wapwile muna Njesi, kaEfaleta ku Mbetelehema mu Yunda. Njesi 
wakele na vana vendi va vanalume vatanu na vatatu, co a simbu ije omo Saulu 
wapwile mwene, Njesi te nakuluvala laja.  

13Vana vendi va vakulunu vatatu vaile ku nzita na Saulu. Munendi wa ntwatwa 
wapwile Elyave, co wamucivali wapwile Avinandave, co wamucitatu wapwile 
Shama.  

14Ndaviti wapwile mutinikila wavo, co simbu vakulunu vendi vatatu vakele na 
Saulu, 

15Ndaviti wakele nakuyayaya ku Mbetelehema a simbu na simbu, nakunyunga 
vimanga va ishe.  

16Ngolyata wakele nakusana vaIsalele a simbu na simbu, mutondo na cingwezi, a 
matangwa makumi awana.  

17A litangwa limo, Njesi wendekele kuli munendi Ndaviti ngwendi, “Twalela 
vandolome vove makilo likumi a vimbuto vya vinona, na mikasha ya makende 
likumi, co vizambwisile kuli vandolome vove ku cilombo.  

18Co twala lalo mazi awa kuli muka-kushika nzita. Ya ukamone muvanendukila 
vakulunu vove, co omo wiluka ukambata cimweso cimo twakumone nga mwa 
vushunga unavamwene, vali mwamuvwa.  

19Mwene Saulu, na vandolome vove, na vaIsalele voshe, vali mu cana ca Ela, 
valwa nzita na vaFilisitiya.” 

20Alikaki mutondo-tondo, Ndaviti wendukile, wasezele vimanga kuli kanyungi 
mukwavo, wambatele vyakulya, co waile ngwe mwamulekele Njesi. Wetele ku 
cilombo, wawanene vaIsalele valinakulikwalaleka mu mundandwe wa nzita, 
valinakutambeka mutambi wa nzita. 

21Mashwalale va vaFilisitiya, na mashwalale va vaIsalele vemanene mu myela 
yavo, oku vanalikenge.  

22Ndaviti wasezele vyakulya vyambatele kuli mwata wa nzita, co washatukilile 
ku mundandwe wa nzita, waile nakwindwisa vandolome vendi.  

23Omo ikeye acili nakwendeka navo, Ngolyata wezile kulutwe nakusana vaIsalele 
ngwe mwalingile akulivanga. Co Ndaviti wamuzivile.  

24Omo vaIsalele vamwene Ngolyata, co vazivile lyova lyakama, vatewele.  

25Valyendekesele umo na mukwavo ngwavo, “Mukengeni! Tolilileni omo 
alinakusana! Mwene Saulu nakulaesa kwana cikandelela cakama kuli munu 
woshe uje atsiya Ngolyata, co lalo mwene akamwana munendi ngeci 
amwambate, co naanga yendi yoshe kuvakafwete lisimu nambe kumupangela.” 

26Ndaviti wehwile vaje vanu vakele kuyehi nendi ngwendi, “Cuma muka civakana 
munu uje atsiya kaFilisitiya ou, nakupatula vaIsalele ku shwamwa eyi? 
KaFilisitiya iyajo ou wakujeneka kukulaela Kalunga ayeluwisa mbunga ya 
mashwalale va Njambi wakuyoya?” 

27Co vamulekele vije vikalingiwa ku munu uje atsiya Ngolyata.  

28Elyave, ndolome ya Ndaviti wa ntwatwa, wazivileko omo Ndaviti wendekele na 
vanalume vaje, co waluvalele na Ndaviti wendekele ngwendi, “Vikajo ulinga 
kuno? Iyajo alinakunyunga vimanga vove mu mambo? Njizivuka kulyalesa 
kwove, na vuuka vwove, unaija kuno ngeci umone nzita! “ 

29Co Ndaviti wamukumbulwile ngwendi, “Njinalingi vikajo? Kuma kunjasa 
kwihula nameme cihula ndi?” 

30Co ikeye watengulukilile kuli munalume mukwavo, co wamwihwile cihula 
cimolika, co a simbu yoshe omo wakele nakwihula, vamukumbulwile mumolika.  

31Co vanu vamo vazivile vije vyendekele Ndaviti, valekele Saulu, co Saulu 
wamusanene. 

32Ndaviti wendekele kuli Saulu ngwendi, “Yove shukulu, kucapandele munu 
atewe uje kaFilisitiya! Yange njiya njikalwa nendi.” 

33Saulu wamukumbulwile ngwendi, “Embwe, vatijo ukalwa nendi? Kuma yove 
ucili u mwanike, ikeye wapwa lishwalale mukuyoya kwendi kwoshe! “ 

34Ndaviti wendekele ngwendi, “Yove shukulu, yange ngamba yove nji muka-
kunyunga vimanga va tate. Simbu yoshe ndumba nambe mbeya akwata muna 
manga a vutanga,  

35yange njimukava munima, nakumulwisa, nakucakununa uje muna manga. Co 
nga uje ndumba nambe ingwe anjitengulukila, co yange njikamukwata ku 
munjezi nakumupupanga noo natsi. 

36Njatsiya laja vindumba, na vaingwe, co njikalinga mumolika lalo na uje 
kaFilisitiya muka-kujeneka kukulaela, uje ayeluwisa mashwalale va Njambi 
wakuyoya.  

37Shukulu Kalunga wanjamenene ku vindumba na ku vaingwe, ikeye akanjamena 
lalo kuli uje kaFilisitiya.” Saulu wamukumbulwile ngwendi, “Mukemwo, ya, 
Shukulu Kalunga akale amo nove.” 

38Co Saulu waanene vitwa vyendi kuli Ndaviti, na tepa ya cikuvo ca vunengu, 
waizikile ku mutwe wa Ndaviti, co wamwanene na cikoveyo ca nzita.  

39Co Ndaviti washwelele mukwale wa Saulu, wesekele kwenda, oloni kasele, 
omwo ikeye kezililile kuzala vyuma vije, co wendekele kuli Saulu ngwendi, 
“Kunjasa kulwa na vyoshe evi, omwo kunjesi kuvipangesa.” Co wavishulwile 
vyoshe.  

40Ngecivene, wanonele mulamu wendi wa vunyungi, co lalo wanonele mamanya 
amavwa atanu mu muna ndonga, waakele mu njeke yendi. Wavwaesele cipapa 
cendi ca kenya, co waile nakuliwana na Ngolyata.  

Ndaviti afungulula Ngolyata 

41Co uje kaFilisitiya washangumukile kuya nakushwenya kuli Ndaviti, uje munu 
wambatele ntelo yendi wakele nakuya kulutwe. Wakele nakushwenya muyehi,  

42co omo uje kaFilisitiya wakengele, wamwene Ndaviti, co wamushawile, omo 
Ndaviti wapwile mukwenje wamuvwa, wa citso cacivwa.  

43Co uje kaFilisitiya wendekele kuli Ndaviti ngwendi, “Kuma yange nji katali ndi, 
ngeci wije kuli yange na mulamu?” Co wasingile Ndaviti ali vinjambi vendi.  

44Co uje kaFilisitiya wendekele kuli Ndaviti ngwendi, “Ija kuno, njikana muvila 
wove ku tuzila na ku tusitu ngeci vakalye.” 

45Ndaviti wamukumbulwile ngwendi, “Ulinakwija kuli yange na mukwale, na 
likunga, na cimbuya, oloni yange njilinakwija kuli yove mu lizina lya Shukulu 
Kalunga Muka-nzili yoshe, Njambi ya mashwalale va Isalele uje unashaula.  

46Ku litangwa lya lelo vene, Shukulu Kalunga akakukundika mu livoko lyange, co 
njikakutsiya nakutapa mutwe wove, njikana mivila ya mashwalale va vaFilisitiya 
ku tuzila na ku tusitu. Co lifuti lyoshe likazivuka ngeci Njambi ali mu Isalele,  

47co munu na munu uje ali kuno akazivuka ngwendi Shukulu Kalunga kesi kulwa 
na mikwale nambe na makunga mukwamena vanu vendi. Omwo Shukulu 
Kalunga muka-kuhyana vinzita, co ikeye akamikundika mu mavoko etu.” 

48Ngolyata washangumukile kuya nakushwenya kuli Ndaviti lalo, co Ndaviti 
wazambwilile kulutwe lwa vaFilisitiya ku mukana wa nzita nakulwa nendi.  

49Wakovelesele livoko lyendi mu njeke yendi, wanonelemo limanya, co 
walyashele Ngolyata. Limanya lyakwatele Ngolyata mu luholo, co lyativile cikola 
cendi, aje vene Ngolyata wawililile asi oku navulumana.  

50Ngecivene, Ndaviti wahyanene kaFilisitiya na cipapa ca kenya, na limanya, co 
limanya lyakwatele Ngolyata, lyamutsiile, Ndaviti kakwatele mukwale mu livoko 
lyendi.  

51 Co Ndaviti washatukile nakukemana ali Ngolyata, co washomwene mukwale 
wa Ngolyata mu cindalo cawo, co wamutsiile nakumutapa mutwe. Omo 
vaFilisitiya vamwene ngacije muka-kulwa nzita yavo na nzili natsi, vatewele.  

52Co vanalume va Isalele na Yunda vatambekele nakuvasheka, co vavashekele 
ngila yoshe, noo vavetesele ku Ngate, na ku vikolo vya Ekelone. VaFilisitiya vaje 
vavetwele, vaile nakuliwila-wila mu ngila yoshe yakuya ku Shalaime, kweta ku 
Ngate na ku Ekelone.  

53Omo vaIsalele velukile kukusheka vaFilisitiya, vakupukwile vya mu cilombo 
cavo vyoshe.  

54Co Ndaviti wambatele mutwe wa Ngolyata, wautwalele ku Yelusalema, oloni 
vitwa vya Ngolyata, wavyakele mu mbalaka yendi.  

Ndaviti vamunena kuli Saulu 

55Omo Saulu wamwene Ndaviti aya nakulwa na Ngolyata, wehwile Avinele, 
muka-kushika wa nzita yendi ngwendi, “Avinele, kuma uje mukwenje muna iya?” 
Avinele wamukumbulwile ngwendi, “Shukulu, nange kunjimuzivuka 
mwamuvwa.” 

56Co Saulu wendekele ngwendi, “Yako ukehule ngwove uje mukwenje muna iya.” 

57Ngecivene, omo Ndaviti natsii laja Ngolyata, welukile ku cilombo, co Avinele 
wamutwalele kuli Saulu. Ndaviti oku nambata mutwe wa Ngolyata.  

58Co Saulu wamwihwile ngwendi, “Ove mukwenje, u muna iya?” Ndaviti 
wamukumbulwile ngwendi, “Nji muna ndungo yove Njesi, wa mu limbo lya 
Mbetelehema.” 

1 Samwele 18 

1Omo Ndaviti wamanesele kwendeka na Saulu, co Yonatana wazemene manene 
Ndaviti ngwe mwalizema ikeye vavenya.  

2Kutunda a litangwa lije, Saulu wakele amo na Ndaviti mu njuvo yendi, co 
kamutavesele lalo ngeci eluke kwimbo lyavo.  

3Co Yonatana walikumiiye cikumiiyo na Ndaviti omwo wamuzemene manene 
ngwe mwalizema ikeye vavenya. 

4Washulwile cikoveyo cendi cije cazalele, wacanene kuli Ndaviti, amo na vitwa 
vyendi, na mukwale wendi, na vuta vwa lusipa, na mwiva.  

5Co Ndaviti wakele nakuya kwoshe kuje kwakele nakumutuma Saulu, co Saulu 
wamupwisile mwata wa mbunga ya mashwalale vendi. Cifwa eci cavwaelelesele 
vanu voshe va Saulu, na vamyata vendi.  

Saulu azivila Ndaviti lifuwa 

6Omo Ndaviti welukile kutunda kuje kwakatsiile Ngolyata, omo mashwalale lalo 
velukile kwimbo, vanakazi va mu vinganda vyoshe vya vaIsalele vezile 
nakushesha Mwene Saulu. Vembile myaso yakuvwaelela, nakukina, nakwimba 
tumbulumbumba, na visanzi.  

7 Co omo vanakazi valisambele vembile ngwavo, “Saulu natsii 1, 000, oloni Ndaviti 
ikeye natsii 10, 000.” 

8Co Saulu kavwaelelele akulisamba kwavo, co waluvalele manene. Wendekele 
ngwendi, “Kuli Ndaviti vendeka ngwavo 10, 000, oloni yange ngwavo 1, 000 lika. 
Ololo cuma mukajo casalako kuli ikeye kuvanga kumupwisa mwene! “ 

9Co tunde aje vene Saulu wakele na lifuwa ali Ndaviti.  

10Alikaki, munzinzime wauvi wakutunda kuli Njambi wakovelele muli Saulu, co 
ikeye wayambanganene mu njuvo yendi ngwe munu wakuzaluka, Ndaviti wakele 
nakwimba kalyalya, ngwe mwakele nakulinga a litangwa na litangwa, co Saulu 
wakwatele likunga mu livoko lyendi.  

11Saulu wendekele mu mbunge yendi ngwendi, “Njikamupameyeya kumo na 
civumbe.” Co wamwashele likunga luvali, oloni a simbu na simbu Ndaviti 
lyamulojele.  

12Saulu wakele na lyova ali Ndaviti, omwo Shukulu Kalunga wakele amo na 
Ndaviti, oloni ikeye Saulu Shukulu Kalunga wamujenjukile.  

13A cifwa cangacije, Saulu watundisile Ndaviti mu njuvo yendi, co wamupwisile 
muka-kushika vanu 1, 000. Ndaviti watwamenenene vanu vendi mu nzita,  

14ku vyuma vyoshe vyalingile Ndaviti, wavilingile mwamuvwa, omwo Shukulu 
Kalunga wakele amo nendi.  

15Omo Saulu wamwene ngeci Ndaviti wakele nakulinga vyuma vyoshe 
mwamuvwa, co wamutewele manene kutuvakana akulivanga.  

16Oloni munu woshe wa mu Isalele na mu Yunda, wazemene manene Ndaviti 
omwo wapwile ntwama wakuhyana.  

Ndaviti ambata muna Saulu 

17Asinoni Saulu wendekele kuli Ndaviti ngwendi, “Ambata munange wa 
mukulunu Melambe. Njikwanaye apwe munakazi wove, co yove ukapwa u 
lishwalale lyange wakusimpa na kulongwa, nakulwa vinzita vya Shukulu 
Kalunga.” (Saulu wayongwele ngwendi vaFilisitiya vakatsiya Ndaviti, omwo 
Saulu ikeye kasele kucilinga. ) 

18Ndaviti wamukumbulwile ngwendi, “Yange iyajo, co lalo naanga ya tate yapwa 
ikajo mu Isalele, ngeci njipwe ishemweno ya mwene?” 

19Oloni omo simbu yetele ngeci Melambe ashomboke kuli Ndaviti, co Saulu 
washombwesele Melambe kuli munalume weka lizina lyendi Andelyele wa ku 
Mehola.  

20Oloni Mikale muna Saulu, wazemene manene Ndaviti, omo Saulu wazivile 
ngacije, wavwaelelele manene.  

21Co wendekele mu mbunge yendi ngwendi, “Njikashombwesa Mikale kuli 
Ndaviti, njikamupangesa ngeci akamunzonge-nzonge, co vaFilisitiya 
vakamutsiya.” Ngecivene, Saulu wendekele simbu yamucivali kuli Ndaviti 
ngwendi, “Litangwa lya lelo upwa u tolomweno.” 

22Saulu washikile vamyata vendi vendeke kuli Ndaviti mu vushweke ngwavo, 
“Mwene alinakuvwaelela nove na vamyata vendi voshe vakuzema, ngecivene, 
upwe ishemweno ya mwene.” 

23Ngecivene, vambulwile majwi aje kuli Ndaviti, co ikeye wakumbulwile 
ngwendi, “Cinapu cuma cakama ca kasingimiko kupwa ishemweno ya mwene, 
cuma cakama manene kuli kautu wa seo ngwe yange.” 

24Co vaje vamyata valekele Saulu vije vyendekele Ndaviti,  

25co Saulu wavashikile valeke Ndaviti ngwavo, “Cashaka lika mwene kuli yove 
kupwa vyonda cuma ceka cai kuvanga vikonde vya vaFilisitiya 100 va kutsa, 
ngwe shambandinga kuli vitozi vendi.” (Ovu vukevwo vutumbe vwatumbile 
Saulu ali Ndaviti ngeci Ndaviti vamutsiye vaFilisitiya. ) 

26Vamyata va Saulu valekele Ndaviti majwi a mwene, co Ndaviti wavwaelelele 
manene a viyongola vyakupwa ishemweno ya mwene. Omo litangwa lya vulo 
kanda lyete,  

27Ndaviti na vanu vendi vaile nakutsiya vaFilisitiya 200. Co Ndaviti watwalele 
vikonde vyavo kuli mwene, co wavilavele ku mesho a mwene, ngeci ikeye apwe 
ishemweno. Ngecivene, Saulu waanene munendi Mikale kuli Ndaviti apwe 
munakazi wendi.  

28Co Saulu wamwene mwamuvwa ngeci Shukulu Kalunga ali amo na Ndaviti, co 
lalo munendi Mikale wazemene manene Ndaviti. 

29Ngecivene, Saulu wazivile manene lyova ali Ndaviti. Co wapwile citozi cendi 
mukuyoya kwendi kwoshe.  

30Co mbunga ya mashwalale va vaFilisitiya vakele nakwija nakulwa, oloni mu 
nzita yoshe Ndaviti wakele nakuhyana kutuvakana vamyata va Saulu, co a cuma 
cangacije, Ndaviti watsimanene manene.  

1 Samwele 19 

Ndaviti vamuyandesa kuli Saulu 

1Saulu walekele munendi Yonatana na vamyata vendi voshe vutumbe vwendi 
vwakutsiya Ndaviti. Oloni Yonatana wazemene Ndaviti,  

2co Yonatana walekele Ndaviti ngwendi, “Tate ashaka kukutsiya. Ngecivene, 
nyanyama imene mutondo-tondo, vanda ku mutambela umo, co ukakala kuje 
vene.  

3Njikemana kuyehi na tate mu lihya muje muukavanda, njikamuleka vyove. Co 
nga kuli cuma cimo, co njikakuleka.” 

4Yonatana washangazalele Ndaviti kuli ishe Saulu wendekele ngwendi, “Mwane, 
kesi ulinge cuma cacivi kuli ngamba yove Ndaviti. Ikeye kalingile mwamuvi kuli 
yove embwe, vyoshe vyanalingi vyakukwasa manene yove.  

5Ikeye wecelele mwonyo wendi omo watsiile Ngolyata, co Shukulu Kalunga 
wahyanesele manene vaIsalele. Omo wamwene vyuma evi, co wavwaelelele. 
Omwo vikajo ushaka kulinga mwamuvi kuli munu wakujeneka mulonga akutsiya 
Ndaviti omwo kesi na mulonga?” 

6Saulu watolililile vyendekele Yonatana, co walisingile mu lizina lya Shukulu 
Kalunga ngwendi Ndaviti kakamutsii.  

7Ngecivene, Yonatana wasanene Ndaviti, co wamulekele vyuma vyoshe. Asinoni 
wamutwalele kuli Saulu, co Ndaviti wapangelele mwene ngwe mwalingile 
akulivanga.  

8Nzita na vaFilisitiya yashangumukile lalo, Ndaviti walwile navo, wavafungulwile, 
co vatewele.  

9A litangwa limo, munzinzime wauvi wakutunda kuli Shukulu Kalunga 
wakovelele muli Saulu. Ikeye watumbamene mu njuvo yendi na likunga lyendi 
mu livoko, co na Ndaviti mwakele, wakele nakwimba kalyalya kendi.  

10Saulu washakele kupulyasanena Ndaviti na likunga a civumbe, oloni 
lyamulojele, likunga lyakwatele mu civumbe, co Ndaviti watewele wakavandele.  

11 A vutsiki vuje vene, Saulu watumine vanalume vamo vakanyunge njuvo ya 
Ndaviti ngeci mutondo vamutsiye. Co Mikale, munakazi wa Ndaviti, 
wamunangwile ngwendi, “Nga kuuvomboloka vutsiki vuno vene, imene 
vakakutsiya.” 

12Co Mikale watuwisilile Ndaviti a njanena, co watewele nakukavanda.  

13Ngecivene, Mikale wanonele kamponya kaakele mu njuvo, wakalangekele a 
vulili, wakele musato wa maka a vimembe ku mutwe wako, co wakafwikile.  

14Omo vanu va Saulu vezilile Ndaviti, Mikale wavalekele ngwendi, “Ndaviti 
alinakuvinja.” 

15Oloni Saulu wavelwisilileko lalo ngeci vakalimweneye vakevo vavenya. Ikeye 
wavashikile ngwendi, “Mwambateni na vulili vwendi mumunene kuno 
njakumutsiye.” 

16Co vakovelele mukati, vawanene kamponya a vulili, na musato wa maka a 
vimembe ku mutwe wako.  

17Co Saulu wehwile Mikale ngwendi, “Omwo vikajo unanjikwisila ngeci, watava 
citozi cange avomboloke?” Co Mikale wamukumbulwile ngwendi, “Ikeye 
nendekele kuli yange ngwendi njikutsiya nga kuunjikwasa ngeci njivomboloke.” 

18Ndaviti wavombolokele, waile kuli Samwele ku Lama, co wakamulekele vyoshe 
vije vyalingile Saulu kuli ikeye. Asinoni Ndaviti na Samwele vaile ku Nayote 
vakakele kuje. 

19Asinoni valekele Saulu ngwavo, “Ndaviti ali ku Nayote ku Lama.” 

20Ngecivene, watumineko vamo vanalume vakamukwate. Co vamwene mbunga 
ya vaka-kwimanena valinakwambulula vuka-kwimanena, amo na Samwele 
ntwama yavo. Co Munzinzime wa Njambi wakovelele muli vanu va Saulu, co na 
vakevo lalo vashangumukile kwambulula vuka-kwimanena.  

21Omo Saulu wazivileko, watumineko tunganda lalo, co na vakevo lalo 
vashangumukile kwambulula vuka-kwimanena. Co lalo watumine tunganda 
vamucitatu, anga cuma cimo vene calingiwile kuli vakevo.  

22Co ikeye vavenya Saulu waile ku Lama. Omo wetele ku lisima lyakama ku Seku, 
wehwile ngwendi, “Kuli vali va Samwele na Ndaviti?” Vamulekele ngwavo, “Vali 
ku Nayote mu Lama.” 

23Omo waile kuje, Munzinzime wa Njambi wakovelele muli ikeye lalo, co 
washangumukile kwambulula vuka-kwimanena mu ngila yoshe yakuya ku 
Nayote.  

24 Co washulwile vuzalo vwendi wakinine nakwambulula vuka-kwimanena ku 
mesho a Samwele, co wakele ngacije vene mushelengwa litangwa lyoshe lije, na 
vutsiki vwoshe vuje. (Omu mukemwo yashangumukilile n̄anda yakwendeka 
ngwavo, “Kuma na Saulu napu muka-kwimanena ndi?”) 

1 Samwele 20 

Yonatana akwasa Ndaviti 

1Ndaviti watewele kutunda ku Nayote mu Lama, waile kuli Yonatana. Ndaviti 
wamwihwile ngwendi, “Vikajo njalingi? Mulonga ukajo unjinalingi? Vuvi vuka 
vunjinalingi kuli isho vwashaka kunjitsiila?” 

2Yonatana wamukumbulwile ngwendi, “Njambi kesi atave ngeci yove utse! Tate 
akanjileke vyuma vyoshe vyakalingi, vyakama nambe vyavindondo, co ikeye kasa 
kunjishwekela vyuma evi. Kesi mukemwo embwe! “ 

3Oloni Ndaviti wakumbulwile ngwendi, “Isho nazivuka mwamuvwa ngeci yove 
wanjizema manene, evi nayongola kasa kukulekavyo ngeci uvizivuke, omwo 
vikuzivisa ku mbunge longoto. Njilinakulisinga kuli yove a lizina lya Shukulu 
Kalunga wakuyoya ngwange yange kunjesi kulyala na kutsa! “ 

4Yonatana wendekele ngwendi, “Njikakulingila vyoshe viwushaka.” 



565 

©The Bible Society of Zambia, 2006. 

 

5 Ndaviti wamukumbulwile ngwendi, “Imene kuli Ciwano ca Kutenama kwa 
Ngonde*, njinapandele kukalya na mwene. Oloni nga utava, co njikaya nakuvanda 
mu shwata noo indele cingwezi.  

6Nga isho akananguka ngeci njiwaiko ku vyakulya, muleke ngwove, ‘Ndaviti 
nanjilombele ngeci ashatukile ku Mbetelehema, omwo ikeyo simbu 
yakukombelela n̄ombelo ya a mwaka na mwaka ku naanga yoshe.’  

7Nga endeka ngwendi, ‘Mwamuvwa, ‘ co njikakala mwamuvwa, oloni nga aluvala, 
co yove ukazivuka ngeci ikeye ashaka kunjivulumuna. 

8Ngecivene, njizivileko ngozi, omwo yange nove tunalikumiiya cikumiiyo 
cakujela. Oloni nga yange njinaviisa, co njitsiye vene yove! Omwo vikajo 
unjitwala kuli isho nakunjitsiya?” 

9Yonatana wamukumbulwile ngwendi, “Kesi weseke nambe kamandondo 
kuyongola ngacije! Nga njazivukile ngeci tate ashaka kukutsiya, nga 
kunjakulekele ndi?” 

10Ndaviti wehwile ngwendi, “Iyajo akanjileka nga isho akakukumbulula na 
vukalu?” 

11Co Yonatana wendekele kuli Ndaviti ngwendi, “Tuye mu shwata.” Co vaile,  

12Yonatana wendekele kuli Ndaviti ngwendi, “Shukulu Kalunga, Njambi ya 
Isalele, apwe mukaleo wetu! A simbu ino vene imene, nambe indele, 
njikamwihula tate. Nga viyongola vyendi ali yove vinapu vyavivwa, co 
njikakuleka.  

13Nga ikeye nayongola kukuvulumuna, Shukulu Kalunga anjitsiye nga 
kunjikuleka nakukwamena ngeci utewe. Shukulu Kalunga akale amo nove ngwe 
mwakele amo na tate!  

14Co nga njiciyoya, mukwetu, nyunga cikumiiyo cove cakujela, co njikulaele, oloni 
nga njitsa,  

15 kala nakutetela kwangacije ku naanga yange ku myaka yoshe. Omwo Shukulu 
Kalunga akanyongesa vitozi vove voshe,  

16co cikulaeso cetu kuli umo na mukwavo kesi cikapokoke. Nga cikapokoka, co 
Shukulu Kalunga akakuhisa.” 

17Co Yonatana wasingisile Ndaviti cikulaeso cakumuzema. Omwo Yonatana 
wazemene manene Ndaviti ngwe mwalizemene ikeye vavenya.  

18Co Yonatana wendekele kuli Ndaviti ngwendi, “Imene linapu litangwa lya 
Ciwano ca Kutenama kwa Ngonde, co nga kuukakalako kukulya, vakakutonda.  

19Indele vakakutonda manene, ngecivene, ya ku mutambela kuje kuwakavandele 
simbu ya kunima, ya ukavande kunima ya mutumbo wa mamanya.  

20Co njikashao mikili itatu, ngwe njasha cuma.  

21Njikatuma ngamba yange ngeci akainone. Co nga njimuleka ngwange, ‘Kenga, 
mikili ili ku mutambela wove oku, inone, ‘ eci cinanunguluka ngeci kukwesi 
vushonde, co wasa kwija. Njilisinga ali Shukulu Kalunga wakuyoya ngwange 
kuukakala mu vukalu.  

22Oloni nga njimuleka kwange, ‘Mikili ili ku mutambela wove ukwavo, ‘ co ya, 
omwo Shukulu Kalunga nakutumu kuya kulyala.  

23Ngwe ku cikulaeso eci tunalingi kuli umo na mukwavo, mwa vushunga Shukulu 
Kalunga akacikolesa myaka yoshe.” 

24Ngecivene, Ndaviti wakavandele mu shwata. Co ku Ciwano ca Kutenama kwa 
Ngonde, Mwene Saulu wezile kukulya,  

25co watumbamene mu mwela wendi wakatumbama simbu yoshe ku civumbe. 
Avinele watumbamene kuyehi nendi, co Yonatana watumbamene musambwa lije 
lya mesa walikengele nendi. Mu mwela wa Ndaviti mwakele mwangoco, 

26oloni Saulu kendekele cuma cimo ku litangwa lije, omwo wayongwele ngwendi, 
“Amo cuma cimo cinalingiwa kuli ikeye, co amo kajelele ku mashiko.” 

27Co alikaki, omo litangwa lya Ciwano ca Kutenama kwa Ngonde cineti, mu 
mwela wa Ndaviti lalo mwakele mwangoco, co Saulu wehwile Yonatana ngwendi, 
“Omwo vika Ndaviti kezile kukulya izau na lelo?” 

28Yonatana wamukumbulwile ngwendi, “Nanjilombele njimutave aye ku 
Mbetelehema. 

29Omwo naanga yendi valinakulisamba a ciwano cakukombelela mu nganda, co 
ndolome yendi namushikile ngeci akakaleko. Ngecivene, nga yange njinapu nji 
musamba wendi, njinapande kumutava aye akamone vavushoko vwendi. Eci 
cikeco camujenekesa kukala mu mwela wendi kukulya.” 

30Saulu waluvalele manene na Yonatana, wendekele kuli ikeye ngwendi, “U 
mwana wamuvi manene yove! Ololo njazivuka ngeci yove unawila kumo na 
Ndaviti, co ulinakulishawisa yove vavenya, nakushawisako lalo vanyoko!  

31Kuma yove kuwanangukile ngeci nga Ndaviti ayoya, co kuukasa kupwa mwene 
mu lifuti lino ndi? Ololo ya ukamushake, napande kutsa! “ 

32Yonatana wakumbulwile ishe ngwendi, “Vikajo vyanalingi vyatsila?” 

33Co aje vene, Saulu washele likunga ngeci atsiye Yonatana, co Yonatana 
wanangukile ngeci ishe mwa vushunga nalishiki kutsiya Ndaviti.  

34Co Yonatana wakatukile ku mesa nakuluvala, kalile cuma cimo ku litangwa lije, 
lyapwile litangwa lyamucivali lya Ciwano ca Kutenama kwa Ngonde. 
Walinyengele ali Ndaviti, omwo ishe wamushawile.  

35Co alikaki mutondo, Yonatana waile mu shwata nakuliwana na Ndaviti, ngwe 
muvalizivasanene. Waile na mukwenje,  

36co wendekele kuli ikeye ngwendi, “Shatuka ukashake mikili injasha.” Co 
mukwenje washatukile, Yonatana washele mukili kulutwe lwendi.  

37Omo mukwenje wetele ku mwela uje wawililile mukili, Yonatana watambekele 
manene kuli ikeye ngwendi, “Mukili unawila kulutwe!  

38Kesi wimane lika oko! Zambulako! “ Co mukwenje wanonele mukili welukile 
kuli shukulu yendi, 

39ikeye kazivukile cije calingiwile, kuvanga Yonatana na Ndaviti vakevo lika 
vazivukile. 

40Yonatana waanene vitwa vyendi kuli mukwenje, co wamulekele aviilwise ku 
nganda.  

41Omo mukwenje nai laja, Ndaviti watundile kuje ku mutumbo wa mamanya, co 
watsikamene asi visimbu vitatu nakulemesa. Co ikeye na Yonatana muvuvali 
vwavo, valilile omo valitsembele, co Ndaviti wazivile vusiwa manene kutuvakana 
Yonatana.  

42Asinoni Yonatana wendekele kuli Ndaviti ngwendi, “Njambi akale amo nove. 
Mwa vushunga Shukulu Kalunga akale amo netu, vatekulwila vove na 
vatekulwila vange, vakanyunge nakukolesa cikumiiyo cakujela eci 
tunalikumiiya.” Asinoni Ndaviti waile, co Yonatana welukile ku nganda.  

1 Samwele 21 

Ndaviti atewa Saulu 

1Ndaviti waile ku Nombe kuli Ahimeleki muka-kukombelela. Co Ahimeleki 
wajajele, akuliwana nendi, co wehwile Ndaviti ngwendi, “Vikajo unezila kuno ove 
lika?” 

2Ndaviti wamukumbulwile ngwendi, “Njinaija kuno nakupanga vipangi vya 
mwene. Ikeye wanjilekele ngwendi, ‘Kesi utave munu umo azivuke evi 
njinakutumu, nevi njinakushiki.’ Co njinashiki vanu vange ngeci twakuliwanene 
ku mutambela uno.  

3Ngecivene, vyakulya muka ulinavyo? Njane mikasha ya makende itanu, nambe 
cuma cimo ceka ciwulinaco.” 

4Co muka-kukombelela wendekele ngwendi, “Kunjesi na makende angoco ayi 
kuvanga lika makende akujela, wasa kuwambata nga vanu vove vanalinyungu ku 
vanakazi simbu ino.” 

5Ndaviti wamukumbulwile ngwendi, “Mwa vushunga nacimo civanalingi cai. 
Vanu vange simbu yoshe vaka-kulinyunga ku futisi yakujela omo vaya mu 
vipangi vyangoco, co vationi a simbu ino omo tuli mu vipangi vyakama?” 

6 Ngecivene, muka-kukombelela waanene makende a cizila kuli Ndaviti, omwo 
mikasha ya makende aje akele nawo apwile lika akukombelela kuli Njambi, 
mikasha ije ivatundisile ku mesa yakujela, co vengisilemo makende eka amaha.  

7(Mukulunu wa tunyungi twa Saulu lizina lyendi Ndoenge, kaEndome, wakele 
kuje a litangwa lije, omwo washakele kushulisa vya vuNjambi vwendi. ) 

8Ndaviti wendekele kuli Ahimeleki ngwendi, “Uli na likunga nambe mukwale 
unjaneko? Omwo lishiko lya mwene lyanjikatwile vwasi, co kunjalivwaeselele 
kwambata mukwale nambe citwa cange cimo.” 

9 Ahimeleki wamukumbulwile ngwendi, “Njili na mukwale wa Ngolyata uje 
kaFilisitiya iwatsiilile mu Cana ca Ela, ukewo uli munima ya kangamuna kange, 
wakuzengela a nanga. Nga uushaka, wambate, cikeco lika citwa cili kuno.” Ndaviti 
wendekele ngwendi, “Njanewo, omwo kukwesi mukwale wakuvambuka 
kutuvakana ou! “ 

10Ngecivene, Ndaviti waile, kutewa Saulu, co waile kuli Mwene Akishe wa ku 
Ngate.  

11 Co vamyata va mwene vendekele kuli Akishe ngwavo, “Ou kuma kesi Ndaviti, 
mwene wa lifuti? Ou ikeye munalume uje vembile vanakazi mukulisamba kwavo 
ngwavo, ‘Saulu natsii 1, 000, oloni Ndaviti ikeye natsii 10, 000.’” 

12 Majwi avo avavalesele manene mbunge ya Ndaviti, co wazivile lyova kuli 
Mwene Akishe. 

13 Ngecivene, Ndaviti watengulwile vilinga vyendi, walipwisile ngwe wa mana, co 
walingile ngwe wakuzaluka, omo vesekele kumunyunga, co ikeye wakele 
nakusoneka a vikolo vya mu nganda nakujejela a munjezi wendi.  

14Ngecivene, Akishe wendekele kuli vamyata vendi ngwendi, “Kengeni! Ou munu 
wakuzaluka! Vika munamunenela kuli yange?  

15Kuma ava vakuzaluka njilinavo kuvapwilemo ndi? Omwo vika lalo munena 
mukwavo kuno ku njuvo yange akunjiyandese na vilinga vyendi vyakuzaluka?” 

1 Samwele 22 

Saulu atsiya vaka-kukombelela 

1 Ndaviti watewele kutunda mu nganda ya Ngate, co waile ku linzenzengoma lya 
kuyehi na nganda ya Andulame. Omo vandolome vendi na naanga yoshe vazivile 
ngwavo ali kuje, co vaile nakuliwana nendi.  

2Vanu vaje vavakele nakuyandesa, nambe vaje vakele na makongo, nambe vaje 
vakele nakulinyenga, vaile kuli ikeye, voshe amolika vapwile 400, ikeye wapwile 
ntwama yavo.  

3Kutunda aje, Ndaviti waile ku Mizipa ku Mowavi, co wendekele kuli mwene wa 
ku Mowavi ngwendi, “Shukulu, tava tate na vanana vaije nakutumbama amo nove 
noo njikawana vije Njambi akanjilingila.” 

4Ngecivene, Ndaviti wasezele visemi vendi kuli mwene wa ku Mowavi, co vakevo 
vakele kuje simbu yoshe ije yakele Ndaviti mu linzenzengoma lya mu limanya.  

5Co Ngande muka-kwimanena wezile kuli Ndaviti wendekele ngwendi, “Kesi 
utumbame kuno embwe, ya ano vene ku lifuti lya Yunda.” Co Ndaviti wakatukile 
waile mu shwata ya Helete.  

6Litangwa limo, Saulu wakele mu Ngimbeya, watumbamene mwisi ya muti wa 
tamalisiki a lilundu, na likunga lyendi mu livoko, co vamyata vendi vemanene 
nakumuzengeleka. Vamulekele ngwavo Ndaviti na vanu vendi vanavawana,  

7co ikeye wendekele kuli vamyata vendi ngwendi, “Tolilileni, eni vanalume 
vaMbenjemani! Kuma yeni muyongola ngeci muvavoshe Ndaviti akasa kumyana 
mahya, na vitungu vya mikolovozi ya vushuka vwa vinyu nakumipwisa vamyata 
mu nzita yendi ndi?  

8Kuma mukemwo mulinakunjilwisa? Naumo wai wa akati keni nanjileke ngeci 
munange nalikwata vusamba na Ndaviti. Naumo wai wa akati keni 
alinakunjizivilako mema ku mbunge, nambe anjilekeko vya Ndaviti, umo wa akati 
ka vanu vange, a simbu ino alinakushakezeka ngila yakunjitsiilamo, ikeye 
nashongangeya na munange! “ 

9Ndoenge wemanene kuje amo na vamyata va Saulu, wendekele ngwendi, 
“Njamwene Ndaviti omo waile kuli Ahimeleki muna Ahitumbe mu Nombe.  

10 Ahimeleki wehwile Shukulu Kalunga vije vyanapande kulinga Ndaviti, asinoni 
Ahimeleki waanene Ndaviti vyakulya, na mukwale wa Ngolyata kaFilisitiya.” 

11Ngecivene, Mwene Saulu wasanene Ahimeleki muka-kukombelela muna 
Ahitumbe, na vavushoko vwendi voshe, vaje vapwile lalo vaka-kukombelela mu 
Nombe, vezile kuli ikeye. 

12Saulu wendekele kuli Ahimeleki ngwendi, “Tolilila, Ahimeleki! “ Co Ahimeleki 
wakumbulwile ngwendi, “Yange uno Shukulu.” 

13Saulu wamwihwile ngwendi, “Omo vikajo yove na Ndaviti muli na vutumbe 
vwakunjilwisa? Vika wamwanenene vyakulya, na mukwale, nakumwihwila kuli 
Njambi? Ololo nanjitengulukila nakunjilwisa, navandamena simbu yakunjitsiya! “ 

14Ahimeleki wamukumbulwile ngwendi, “Ndaviti napu ntwama wa kulongwa 
manene kuli vantwama vove voshe! Ikeye ishomweno, muka-kupangesa vaka-
kukunyunga, co ikeye wakala na kasingimiko kakama manene kuli munu na 
munu wa mu mbanja yove ya vumwene. 

15Kuma lelo njinashangumuka kumwihwila kuli Njambi ndi? Embwe mwane. 
Shukulu kuwapandele kunjihisa nambe umo wa ku naanga yange. Kunjizivuka 
cuma nacimo cai a n̄anda eyi! “ 

16Mwene wendekele ngwendi, “Ahimeleki, yove na vavushoko vwove voshe 
munapande kutsa.” 

17Co wendekele kuli vaje vaka-kunyunga vemanene kuyehi nendi ngwendi, 
“Tsiyeni vaka-kukombelela va Shukulu Kalunga! Vakevo na Ndaviti 
valinakunjilwisa, co kuvanjilekele ngeci natewa, nameme voshe vazivukile.” Oloni 
vaka-kunyunga vavyanene kujundula livoko nakutsiya vaka-kukombelela va 
Shukulu Kalunga.  

18Ngecivene, Saulu wendekele kuli Ndoenge ngwendi, “Vatsiye! “ Co Ndoenge 
wavatsiile voshe. A litangwa lije, watsiile makumi atanu na atatu na vanu vatanu 
vaka-kukombelela, vaje vapandelemo mukuzala tungamuna twa linyu. 

19Ngecivene, Saulu watapele lalo vanalume, na vanakazi, na vanike, na 
vimbututu, na vingombe, na vimulu, na vimanga, na voshe vaje vakele mu 
Nombe, nganda ya vaka-kukombelela.  

20Oloni Aviyatale muna Ahimeleki, watewele, waile nakulipandakana na Ndaviti.  

21Walekele Ndaviti vati Saulu natsii vaka-kukombelela va Shukulu Kalunga. 

22Ndaviti wendekele kuli ikeye ngwendi, “Omo njamwene Ndoenge kuje a 
litangwa lije, njazivukile ngeci mwa vushunga akaleka Saulu. Ngecivene, njili na 
mulonga omwo kutsa oku kwoshe kwa vavushoko vwove.  

23Kala kuno nange kesi uzive lyova embwe. Saulu ashaka kutsiya yove nange 
muvuvali vwetu, oloni yove ukakala nange.” 

1 Samwele 23 

Ndaviti amena nganda ya Keila 

1Ndaviti vamulekele ngwavo, “VaFilisitiya valinakulwa na nganda ya Keila, co 
valinakwiva vimbuto vyavo vyaviha vivanateje.” 

2Ngecivene, Ndaviti wehwile Shukulu Kalunga ngwendi, “Njinapande kuya 
mukulwisa vaFilisitiya ndi?” Shukulu Kalunga wamukumbulwile ngwendi, “Eyo, 
ya ukavalwise ngeci ukamene Keila.” 

3Oloni vanu va Ndaviti vendekele kuli ikeye ngwavo, “Kenga, inonwa muno mu 
Yunda tuziva lyova, indi cikapwa vati nga tuya nakulwisa vaFilisitiya ku Keila?” 

4Ngecivene, Ndaviti wehwile lalo Shukulu Kalunga. Co Shukulu Kalunga 
wamulekele ngwendi, “Katuka, ya ukalwise Keila, omwo njikakundika vaFilisitiya 
mu livoko lyove.” 

5Co Ndaviti na vanu vendi vaile ku Keila nakulwisa vaFilisitiya, vatsiile vavangi, 
co vambatele vimuna vavo. Omu mukemwo Ndaviti mwamenenene ije nganda.  

6Omo Aviyatale muna Ahimeleki watewelele kuli Ndaviti ku Keila, wambatele 
kangamuna.  

7Ngecivene, valekele Saulu ngwavo Ndaviti nai ku Keila, co Saulu wendekele 
ngwendi, “Njambi nanjanaye. Omwo Ndaviti nalitela nganjo ikeye vavenya 
akukovela mu nganda ya civumbe ya vikolo vyakukola.” 

8Ngecivene, Saulu wasanene mashwalale vendi va nzita vaye nakulwisa Keila 
ngeci vakazengeleke Ndaviti na vanu vendi.  

9Omo Ndaviti wazivile ngeci Saulu ali na vutumbe vwakumulwisa, wendekele 
kuli Aviyatale muka-kukombelela ngwendi, “Nena kangamuna kuno.” 

10Co Ndaviti wendekele ngwendi, “Yove Shukulu Kalunga, Njambi ya Isalele, 
njazivi ngeci Saulu ali na vutumbe vwakwija ku Keila nakuyinyongesa omwo 
yange, ngamba yove.  

11Kuma vandambo va ku Keila vakanjana kuli Saulu ndi? Kuma cili vene Saulu 
akaija, ngwe omo njazivi ndi? Shukulu Kalunga, Njambi ya Isalele, njakulombo, 
njikumbulule! “ Shukulu Kalunga wamukumbulwile ngwendi, “Saulu akaija.” 

12Co Ndaviti wehwile lalo ngwendi, “Kuma cili vene vandambo va ku Keila 
vakakwasa Saulu ngeci anjikwate amo na vanu vange ndi?” Co Shukulu Kalunga 
wamukumbulwile ngwendi, “Eyo, vakakwana kuli Saulu.” 

13Ngecivene, Ndaviti na vanu vendi, vaje vapwile kuyehi na 600, vatundile ku 
Keila, vaile kweka. Omo Saulu wazivile ngeci Ndaviti natewa natundu ku Keila, co 
walikelele kaileko.  

Ndaviti mu lifuti lya malundu 

14Ndaviti wavandele mu lifuti lya malundu, mu mambo kuyehi na Zife. Simbu 
yoshe Saulu wesekele manene ngeci awane Ndaviti, oloni Njambi kakundikile 
Ndaviti mu mavoko a Saulu. 

15Ndaviti wamwene ngeci Saulu alinakumuyomba ngeci amutsiye. Ndaviti 
wakele ku Holeshe, mu mambo kuyehi na Zife.  

16Co Yonatana waile kuli Ndaviti nakumusimpisa mbunge ngeci Njambi 
akamunyunga,  

17wendekele kuli ikeye ngwendi, “Kesi ukale na lyova. Tate Saulu kakasa 
kukuvulumuna embwe. Ikeye nazivuka mwamuvwa yove ukapwa mwene mu 
Isalele, co yange njikapwa wakukwata.” 

18 Co muvuvali vwavo valikumiiye cikumiiyo cakujela ku mesho a Shukulu 
Kalunga. Co Ndaviti welukile ku Holeshe, Yonatana welukile kwimbo.  

19 Vanu vamo vatundile ku Zife, vaile ku Ngimbeya kuli Saulu, vamulekele 
ngwavo, “Ndaviti navanda mu lifuti lyetu ku Holeshe a Munkinda wa Hakila, ku 
mutambela wa mu mbwela mu mambo ya Yundeya*.  

20Twazivuka, shukulu, ushaka manene kumukwata, ngecivene, ija ku lifuti lyetu, 
co tukakukwasa ngeci umukwate.” 

21Saulu wavakumbulwile ngwendi, “Shukulu Kalunga amivezikise omwo 
munanjizivila ngozi!  

22Yeni mukawane mwamuvwa ngila, mukatondesese mwamuvwa, co 
mukazivuka naa akala, nou namumono iya, omwo njinazivi ngwavo ikeye 
nanyanyama manene.  

23Mukawane mwamuvwa ku mwela kuje kwakavanda, co mwa vushunga vene 
ilwiseni vukaleo vwavuvwa kuli yange. Asinoni njakuye amo neni, co nga ikeye 
acili mu lifuti lije, co njikamushakezeka, nameme akati ka vaYunda 1, 000.” 

24Ngecivene, vasezele Saulu velukile ku Zife. Ndaviti na vanu vendi vakele mu 
mambo ya Mayone, mu cana cangoco ku mutambela wa mu mbwela ya mambo 
ya Yundeya.  

25Saulu na vanu vendi vakatukile vaile nakusetela Ndaviti, oloni Ndaviti te nazivi 
laja a evi, co waile ku lilundu lya limanya mu mambo ya Mayone nakukakalako. 
Omo Saulu wazivileko, co wakavele Ndaviti.  

26Saulu na vanu vendi vakele ku mutambela umo wa lilundu, co Ndaviti lalo na 
vanu vendi vakele ku mutambela ukwavo. Vazambwile kutewela kweka kutunda 
kuli Saulu na vanu vendi, vaje vashakele kuvazengeleka ngeci vavakwate.  

27Co aje vene kanganda wezile kuli Saulu wendekele ngwendi, “Iluka vwasi! 
VaFilisitiya vanakovela mu lifuti! “ 

28Ngecivene, Saulu walikelele kusheka Ndaviti, co waile nakulwisa vaFilisitiya. 
Omu mukemwo vatumbwile mwela uje ngwavo Lilundu Lyakulitepesa.  

29Ndaviti watundile kuje, waile ku lifuti lya Engendi, kwakavandele.  

1 Samwele 24 

Ndaviti amena mwonyo wa Saulu 

1Omo Saulu welukile nakulwa na vaFilisitiya, co vamulekele ngwavo Ndaviti ali 
mu mambo ya Engendi.  

2Co Saulu waile na mashwalale 3, 000 va nzili va mu Isalele, vaile nakushakezeka 
Ndaviti na vanu vendi mu ngangela ku Mamanya a Makunda.  

3 Saulu wetele ku limba lya vimanga kumukulo wa ngila, kwakele linzenzengoma, 
wakovelelemo nakuhwiminamo. Kuma Ndaviti na vanu vendi vakele mukati-kati 
ka linzenzengoma.  

4Co vanu va Ndaviti vendekele kuli ikeye ngwavo, “Kenga, eli likelyo litangwa 
lyatumbwile Shukulu Kalunga ngwendi, ‘Njikaka citozi cove mu mavoko ove, 
ukasa kulinga nendi mwoshe muushakela.’” Co Ndaviti wakalavele waile 
wakavatwile nanga ku mukundwilo wa cikoveyo ca Saulu kwakujeneka Saulu 
kuzivuka.  

5Oloni Ndaviti wakele na citaku-taku omwo wavatwile nanga ya ku mukundwilo 
wa cikoveyo ca Saulu,  

6 co Ndaviti wendekele kuli vanu vendi ngwendi, “Shukulu Kalunga anjivindike 
kulinga cuma cakuvulumuna shukulu yange, ou yanavwavesa kupwa mwene! 
Yange kunjapandele kumuvulumuna nambe kamandondo, omwo napu mwene 
wakuvwavesa kuli Shukulu Kalunga! “ 

7Ngecivene, Ndaviti wavindikile vanu vendi kuvulumuna Saulu. Co Saulu 
wakatukile, watundile muje mu linzenzengoma, waile mu ngila yendi.  

8Co Ndaviti watuukile lalo, wamukavele munima, wamusanene ngwendi, 
“Shukulu! “ Co Saulu watengulukile nakukenga kunima, co Ndaviti watsikamene 
asi nakulemesa,  

9co wendekele ngwendi, “Omwo vika ulinakutolilila ku majwi a vanu 
valinakwendeka ngwavo, ‘Ndaviti alinakushaka kukuvulumuna? ‘ 

10Kenga, litangwa lya lelo mesho ove analimwena ngeci, muje mu linzenzengoma 
Shukulu Kalunga nakukundikile mu mavoko ange. Co vanu vange vamo 
vanjilekele ngeci njikutsiye, oloni yange njakuzivilile mema ku mbunge. Co 
njinendekele ngwange, ‘Kunjapandele kuvulumuna uje yanavwavesa Shukulu 
Kalunga.’ 

11Tate, kenga nanga ya ku mukundwilo wa cikoveyo cove eyi injinakwata! 
Njapandele kukutsiya, oloni njavatula lika nanga ya ku mukundwilo wa cikoveyo 
cove. Co eci cilinakukumwesa ngeci yange kunjesi na vutumbe vwakuyongola 
kukulwisa nambe kukuvulumuna. Yove ulinakunjiyomba ngeci unjitsiye, yange 
kunjalingile cuma cimo cacivi kuli yove.  

12Ngeci Shukulu Kalunga asompe akati ketu tuvavali iya umo naviisa! Ngecivene, 
ikeye akunyanyamese a vilinga vyove vyakunjilwisa, omwo yange 
kunjikakuvulumuna embwe.  

13Uzivuka visimutwiya vya va san̄ulu ngwavo, ‘Vuvi vakavulingi lika vanu vaje 
vaka-vuvi.’ Ngecivene, yange kunjikakuvulumuna embwe.  

14 Mwene wa mu Isalele alinakweseka kutsiya iya? Kenga uje yalinakusheka! 
Katali wa kutsa? Indi njandu wangoco?  

15Ngecivene, Shukulu Kalunga atusompe, awane akati ketu iya umo naviisa. 
Shukulu Kalunga akenge a n̄anda eyi, nakunjamena, nakunjovola kuli yove.” 

16Omo Ndaviti wamanesele kwendeka, co Saulu ngwendi, “Mwa vushunga, yove 
munange Ndaviti vene ndi?” Co Saulu washangumukile kulila.  

17Asinoni Saulu wendekele kuli Ndaviti ngwendi, “Yove unalingi mwamuvwa, 
yange njalingi mwamuvi manene! Yove uli na mema ku mbunge ali yange, oloni 
yange njakulingi mwamuvi manene.  

18Ku litangwa lya lelo unamwesa vuvwa vwove kuli yange, omwo kuwanjitsiile, 
nameme Shukulu Kalunga nanjikundikile mu mavoko ove.  

19Visimbu vingaijo munu akwata citozi cendi, co amwecela aliile ngoco? Shukulu 
Kalunga akuvezikise a vyuma evi unalingi kuli yange ku litangwa lya lelo!  

20Ololo njazivuka ngeci ukapwa mwene wa mu Isalele, na vumwene vukatwalao 
mukushwana kwove.  

21Oloni likumiiye kuli yange mu lizina lya Shukulu Kalunga ngeci yove ukamene 
vatekulwila vange, ngecivene, lizina lyange, na lizina lya naanga yange, kesi 
likanyonge.” 

22Co Ndaviti walikumiiye ngeci akacilinga. Asinoni Saulu welukile kwimbo, co 
Ndaviti na vanu vendi velukile ku mwela wavo wavuvandelo.  

1 Samwele 25 

Kutsa kwa Samwele 

1Samwele watsile, vaIsalele voshe vakungulukile nakumulila. Co vamutsindile 
mwimbo lyendi mu Lama.  

Ndaviti na Avingaile 

Munima yevi, Ndaviti waile mu mambo ya Palane.  

2Kwakele munalume umo wa ku cikota ca Kalembi, lizina lyendi Navale, wa ku 
nganda ya Mayone, co wakele na livu lyendi kuyehi na nganda ya Kalemele. 
Wapwile muka-kufuka manene, wakele na vimanga 3, 000, na vimembe 1, 000.  

3Munakazi wendi Avingaile wapwile wamuvwa, co lalo wakele na mana 
akuzivisisa, oloni munalume wapwile wakukaluwa manene, na vilinga vyendi 
vyapwile vyavivi. Navale wakele nakuteula vimanga vendi mu Kalemele.  

4Omo Ndaviti wakele mu mambo, wazivile ngeci Navale alinakutewisa vimanga 
vendi,  

5co Ndaviti watumine vakwenje likumi wavalekele ngwendi, “Yeni ku Kalemele 
kuli Navale ngeci mukamwindwise. 

6Wavashikile ngeci vakaleke Navale ngwavo, ‘Kwoloka kukale amo nove, co 
kwoloka kukale na naanga yove, co kwoloka kukale na vyoshe-ivyoshe ulinavyo.  

7Njinazivi uli na vaka-kuteula vimanga, tunyungi twove vanakele amo netu, co 
yetu kutwavavulumwine, lalo kuvajenekele vimo, simbu yoshe vakele mu 
Kalemele.  

8Ihula vakwenje vove, co vakevo vakakuleka. Ngecivene, nga citava, vakwenje 
vange vawane kutetela ku mesho ove, omwo tunaija a litangwa lya ciwano. 
Njilomba ngeci utwaneko vyoshe-ivyoshe viwulinavyo yetu vangamba vove na 
munove Ndaviti.’” 

9Co vakwenje va Ndaviti vetesele majwi awa kuli Navale mu lizina lya Ndaviti. Co 
vavandamenene.  

10Asinoni Navale wavakumbulwile ngwendi, “Ndaviti ikeye iyajo? Yange kanda 
njicimuzive! Simbu ino, lifuti linashulu na vindungo vakuvomboloka kuli 
vashukulu vavo!  

11Kunjasa kwambata makende ange, na mema ange, na situ injinatsiila vaka-
kuteula vimanga vange, njivane kuli vaje kunjizivuka noku vatunda! “ 

12Co vanu va Ndaviti velukile, vakalekele Ndaviti vije vyendekele NaVaLe 

13Ndaviti washikile ngwendi, “Shweleni mikwale yeni! “ Co vakevo voshe 
valingile ngacije. Ndaviti lalo washwelele mukwale wendi, waile na vanu vendi 
vakupwa 400, co wasezele vanu 200 munima amo na vivala vyavo.  

14Co umo wa akati ka vangamba va Navale wendekele kuli Avingaile munakazi 
wa Navale ngwendi, “Unazivi evi vinalingiwa ndi? Ndaviti natumine miluwa 
kutunda mu mambo kwija nakwindwisa shukulu yetu, oloni ikeye navashaula.  

15Oloni vakevo vakele na cizemo kuli yetu, kuvatuyandesele embwe, omo 
twakele navo mu shwata, nacimo cuma cetu vevile cai. 

16Vakele nakutunyunga vutsiki na mutanya, simbu yoshe twakele amo navo 
nakunyunga matanga etu a vimanga.  

17Shukulu, yongolao mwamuvwa umone muulingila. Amo cuma eci cikanena 
vukalu kuli shukulu yetu amolika na naanga yendi yoshe. Omwo wapwa munu 
wakukaluwa mbunge, co kasa kutolilila kuli munu! “ 

18Co vwasi-vwasi Avingaile wambatele mikasha ya makende yakupwa 200, na 
vinjeke vivali vya vilambu vyakushula na vinyu, na vimanga vatanu vakwoca, na 
mitonga likumi na ivali ya vimbuto vya vinona vyakwoca, na makasha-kasha 100 
a mikolovozi ya vushuka vwa vinyu, na makende 200 amavwa a mikuyu akuma, 
wavilondekele a vimulu.  

19Asinoni wendekele kuli vangamba vendi ngwendi, “Twameni kulutwe, yange 
njimikava munima.” Oloni kendekele cuma cimo kuli munalume wendi.  

20Omo wezile oku nalondo a cimulu cendi kuzinguluka ku lilundu, vwasi-vwasi 
waliwanene na Ndaviti na vanu vendi valinakwija kuli ikeye.  

21Co Ndaviti wendekele ngwendi, “Njalisini ngoco kunyunga vufuko vwou munu 
mu mambo, kukwakele cuma cimo civevile, co nanjiilwisila vuvi ku vuvwa.  

22Njambi anjihise nga kunjitsii vitozi vange omo kanda kucikye! “ 

23Omo Avingaile wamwene Ndaviti, washulukile vwasi a cimulu cendi, 
walyumbilile asi 

24ku mendi a Ndaviti, wendekele kuli ikeye ngwendi, “Shukulu, mwane, 
njitolilileni! Njalimono njili na mulonga.  

25Shukulu, kesi umbe mbunge kuli Navale, omwo ikeye kesi na seo! Mwa 
vushunga vene ikeye nalifu ngwe kununguluka kwa lizina lyendi lya Navale 
‘Cilema! ‘ Kunjakeleko omo vangamba vove vezile, mwane.  

26Shukulu Kalunga ikeye nakuvindika kulinga shambandinga nakutsiya vitozi 
vove. Co ololo njilisinga kuli yove a lizina lya Shukulu Kalunga, wakuyoya 
ngwange vitozi vove, na voshe vaje vashaka kukuvulumuna, vakavahisa ngwe 
NaVaLe 

27Shukulu, mwane, tambula vwana ovu njinakunenela, ngeci uvwane kuli vanu 
vove.  

28Shukulu, njisambeseni, mwane, ku vuvi vwoshe vunjinalingi. Shukulu Kalunga 
akakupwisa mwene, na vatekulwila vove, omwo ulinakulwa vinzita vyendi, vuvi 
navumo vwai vukalingiwa kuli yove a simbu yakuyoya kwove.  

29Nga munu akulwisa nakweseka kukutsiya, Shukulu Kalunga Njambi yove 
akakwamena, ngwe munu anyunga vufuko vwa seo. Oloni ali vitozi vove, ikeye 
akavombila kuti, ngwe munu asha limanya mu cipapa cendi ca kenya.  

30Omo Shukulu Kalunga nalingi vyuma vyoshe vyavivwa vije vyakukulaesele, co 
nakupwisa lalo mwene wa mu Isalele,  

31eci kucikapu citanukiso kuli yove nambe kukwana cishoti, akutsiya vukaleo 
vwavuvwa nambe kulinga shambandinga. Co omo Shukulu Kalunga nakuvezikisa, 
shukulu, kesi ukanjivale embwe.” 

32Ndaviti wendekele kuli Avingaile ngwendi, “Wakushangazala Shukulu Kalunga, 
Njambi ya Isalele, ou nakutumu kuliwana nange ku litangwa lya lelo!  

33Kandelela kuli Njambi omwo mana ove, na evi unalingi ku litangwa lya lelo, 
nakunjinyunga ku mulonga wakutsiya, nakulilingila shambandinga yange 
vavenya.  

34Shukulu Kalunga nanjinyungu kukukuvulumuna. Oloni njilisinga mu lizina lya 
Njambi ya Isalele wakuyoya ngwange nga kuwazambwile kwakuliwana nange, 
nga vanu va Navale voshe vanatsi ku mutondo! “ 

35Asinoni Ndaviti watambwile vije vyamunenelele Avingaile, co wendekele kuli 
ikeye ngwendi, “Iluka mwamuvwa kwimbo, kesi ulinyenge. Njikalinga vije vyoshe 
viwushaka.” 

36Avingaile welukile kuli Navale, ikeye wakele nakulinga ciwano mu njuvo yendi, 
ngwe ciwano ca mwene. Navale wavwaelelele manene omo wapendele, 
ngecivene, Avingaile kamulekele cuma cimo noo alikaki mutondo.  

37Ngecivene, omo vyuma vije vinahu, Navale wakele mwamuvwa omo vwala 
vwamutundile, co Avingaile wamulekele vyuma vyoshe. Co Navale wezukile 
mbunge, wapwile muka-kalepa.  

38Omo matangwa likumi ahwile, Shukulu Kalunga wahisile Navale, co watsile.  

39Omo Ndaviti wazivile ngeci Navale natsi, co wendekele ngwendi, 
“Wakushangazala Shukulu Kalunga! Nalingi shambandinga ali Navale omwo 
wanjishawile, oloni navindika yange ngamba yendi kulinga mwamuvi. Shukulu 
Kalunga nahisa Navale omwo vuvi vwendi.” Asinoni Ndaviti watumine lijwi 
lyakwihula Avingaile ngeci akapwe munakazi wendi.  

40Co omo vangamba vaile kuli Avingaile ku Kalemele, vendekele kuli ikeye 
ngwavo, “Ndaviti natutumu ngeci tuye nove ukapwe u munakazi wendi.” 

41Avingaile watsikamene a mavuli nakulemesa, co wendekele ngwendi, “Yange 
ngamba yendi, njinalivwaesela cimweja kujwelesa mendi a vangamba va shukulu 
yange.” 

42Co wakatukile vwasi walondele a cimulu cendi. Waile amolika na vangamba 
vendi va vanakazi vatanu, amo na vangamba va Ndaviti, co wapwile munakazi wa 
Ndaviti.  

43Ndaviti wambatele lalo Ahinowame wa ku Njezelele, Avingaile lalo wapwile 
munakazi wendi.  

44 Saulu washombwesele munendi Mikale, uje wapwile munakazi wa Ndaviti, kuli 
Paliti muna Laishe, wa ku limbo lya Ngalime.  

1 Samwele 26 

Ndaviti ayoyesa mwonyo wa Saulu lalo 

1 Vanu vamo vatundile ku Zife vezile kuli Saulu ku Ngimbeya, vamulekele ngwavo 
Ndaviti navanda ku Munkinda wa Hakila walishungama na mambo ya Yundeya.  

2Co aje vene Saulu waile na mashwalale va nzili vakupwa 3, 000 va mu Isalele ku 
mambo ya Zife nakushakezeka Ndaviti,  

3co vatungile cilombo kumukulo wa ngila ku Munkinda wa Hakila. Ndaviti anga 
wakele mu mambo, oloni omo wanangukile ngeci Saulu alinakumushakezeka,  

4watumine vaka-kunenga vakawane nga mwa vushunga Saulu ali kuje.  

5Aje vene Ndaviti waile nakumona mwela kuje kuvalalele va Saulu, na Avinele 
muna Nele, muka-kushika nzita ya Saulu. Saulu walalele mukati ka cilombo, co 
vanu vendi vamuzengelekele.  

6Co Ndaviti wehwile Ahimeleki kaHiti, na Avishai ndolome ya Yowave (vaina 
vapwile Zeluya) ngwendi, “Iya umo akati keni aya nange ku cilombo ca Saulu?” 
Avishai wamukumbulwile ngwendi, “Yange njiya nove.” 

7Ngecivene, ku vutsiki vuje, Ndaviti, na Avishai vakovelele mu cilombo ca Saulu, 
vawanene Saulu nalala mukati ka cilombo, likunga lyendi lyashimbama asi 
kuyehi na mutwe wendi. Avinele, na mashwalale valalele oku vanamuzengeleka.  

8Co Avishai wendekele kuli Ndaviti ngwendi, “Njambi naaka citozi cove mu 
mavoko ove ku vutsiki vuno. Ololo njitave ngeci njimutive lumolika likunga 
lyendi limupulyasane na asi, kunjikamutivi luvali lalo embwe! “ 

9Oloni Ndaviti wendekele kuli Avishai ngwendi, “Kesi umuvulumune! Shukulu 
Kalunga akahisa woshe uje avulumuna uje yanavwavesa.” 

10Co Ndaviti wendekele lalo ngwendi, “Ali Shukulu Kalunga wakuyoya, njazivuka 
ngeci Shukulu Kalunga ikeye vavenya akatsiya Saulu, nambe omo simbu yendi 
inete ya kutsa kalili, nambe ya kutsa mu nzita.  

11 Shukulu Kalunga anjivindike ngeci kesi njeseke kuvulumuna ou yanapwisa 
mwene! Twambate lika likunga lyendi, na njava yendi ya mema, co tuye.” 

12Ngecivene, Ndaviti wambatele likunga, na njava ya mema ku mitwe ya Saulu, co 
ikeye, na Avishai vaile. Naumo wai wavamwene nameme kuvazivuka, co naumo 
wai watonene, voshe valalele tulo, omwo Shukulu Kalunga watumine tulo 
twakama ali vakevo voshe.  

13Asinoni Ndaviti waile musambwa ya cana, wemanene akamwa ya lilundu, 
apwile alyala kamandondo na cilombo,  

14co watambekele kuli mashwalale va Saulu, na kuli Avinele ngwendi, “Avinele! 
Wasa kunjiziva ndi?” Co Avinele wehwile ngwendi, “Iya owo alinakutambeka 
nakwindula mwene?” 

15Co Ndaviti wendekele ngwendi, “Avinele, kuma kesi yove munalume 
wakukomokesa mu Isalele ndi? Omwo vikajo kuwanyungile shukulu yove? Ololo 
vene mu cilombo ceni munakovelele munu ngeci atsiye shukulu yove.  

16Avinele! Unonwene kupanga cipangi cove, njalisingi ali Shukulu Kalunga 
wakuyoya ngeci yeni voshe mwapandele kutsa, omwo kumwasele kunyunga 
shukulu yeni, uje Shukulu Kalunga wamupwisile mwene. Kenga! Likunga lya 
mwene lilikuli? Co lalo njava ya mema ije inakele ku mitwe yendi ilikuli?” 

17Saulu wazivile lijwi lya Ndaviti, co wehwile ngwendi, “Yove munange Ndaviti 
ndi?” Co Ndaviti wamukumbulwile ngwendi, “Eyo, yange vene, shukulu.” 

18Wendekele lalo ngwendi, “Omo vikajo shukulu, ulinakukava ngamba yove? Vika 
njalingi? Mulonga uka unjinavulumuna?  

19Shukulu, tolilila evi njendeka. Nga cili Shukulu Kalunga ikeye nakuyongwesa 
ngeci unjilwise, co n̄ombelo injikamwana ikatengulwisa viyongola vyendi, oloni 
nga vanu valinakulinga eci, co cisingo ca Shukulu Kalunga ciije ali vakevo. Omwo 
vakevo vananjishekela anja kunjitundisa ku lifuti lya Shukulu Kalunga, 
kunjitwala ku lifuti kuje kunjikalemesela lika vinjambi veka.  

20Ngecivene, kesi vakanjitsiile mu lifuti lya vungenzi, kulyala na Shukulu Kalunga. 
Omwo vikajo mwene wa mu Isalele aija nakutsiya yange wakufwa ngwe njandu? 
Vikajo alinakunjiyombela ngwe nji kazila?” 

21Co Saulu wamukumbulwile ngwendi, “Njalingi mwamuvi. Iluka, Ndaviti 
munange! Kunjikelukilamo lalo kukuvulumuna, omwo unamena mwonyo wange 
ku vutsiki vwa lelo. Njapwile nji cilema! Njinalingi cuma cacivi manene 
cakukomokesa! “ 

22Co Ndaviti wamukumbulwile ngwendi, “Shukulu, likunga lyove eli. Tuma munu 
umo wa akati ka vanu vove alizile.  

23Shukulu Kalunga akana cikandelela kuli vaka-kulongwa na vaka-vushunga. Ku 
litangwa lya lelo, ikeye nakwakele mu mavoko ange, oloni kunjavulumwine uje 
Shukulu Kalunga yanapwisa mwene.  

24Ngwe omo nayoyesa mwonyo wove ku litangwa lya lelo, Shukulu Kalunga 
alinge muje lalo kuli yange nakunjamena ku tuyando twoshe! “ 

25Saulu wendekele kuli Ndaviti ngwendi, “Njambi akuvezikise munange! Ukapwa 
wakuvezika mu vyoshe ukalinga! “ Ngecivene, Ndaviti waile mu ngila yendi, co 
Saulu lalo welukile kwimbo lyendi.  

1 Samwele 27 

Ndaviti akati ka vaFilisitiya 

1Co Ndaviti walyendekesele mu mbunge yendi ngwendi, “Litangwa limo Saulu 
akanjitsiya. Cuma njinapande kulinga eci, mwamuvwa njitewele ku lifuti lya 
vaFilisitiya. Co Saulu akajuka kunjishakezeka mu Isalele, co njikakala 
mwamuvwa.” 

2Ngecivene, Ndaviti na vanu vendi vakupwa 600 aje vene vaile kuli Akishe muna 
Maoke, mwene wa ku Ngate.  

3Ndaviti na vanu vendi amo na naanga yavo vaile nakutunga kuje ku lifuti lya ku 
Ngate. Ndaviti wakele na vanakazi vendi vavali, Ahinowame wa ku Njezelele, na 
Avingaile fwile ya Navale, wa ku Kalemele.  

4Omo Saulu wazivile ngeci Ndaviti natewela ku Ngate, co walikelele 
kumushakezeka.  

5Ngecivene, Ndaviti wendekele kuli Akishe ngwendi, “Nga unapu musamba 
wange, njaneko limbo limo lyalindondo njikatungemo. Omwo kucitava mwane, 
yange ngamba yove njikale nove mu nganda imo embwe.” 

6Ngecivene, Akishe wamwanene limbo lya Zikelange, co tunde aje, Zikelange 
yapwa ya vimyene va Yunda na lelo lino.  

7Ngecivene, Ndaviti wakele mu lifuti lya vaFilisitiya vingonde likumi na vitanu na 
imo.  

8Co tunde a simbu ije, Ndaviti na vanu vendi vaile nakulwisa vaNgeshule, na 
vaNgilezi, na vaAmaleke, vaje vakele muje simbu yakama manene. Ikeye wakele 
nakulwisa lifuti lyavo kweta ku Shule, co kutunda kuje nakweta ku Ingito,  

9wakele nakutsiya vanalume voshe, na vanakazi, nakwambata vimanga, na 
vingombe, na vimulu, na tumelo, na vuzalo. Co welukile ku Akishe.  

10Omo Akishe wamwihwile ngwendi, “Lelo unalu na veya?” Co Ndaviti 
wamulekele ngwendi, “Njinakalwila ku mbwela ya lifuti lya Yunda, na ku lifuti lya 
cikota ca Njelahemele, na ku lifuti lije livakele vaKeni.” 

11Ndaviti watsiile voshe, vanalume, na vanakazi, ngecivene, naumo wai welukile 
ku Ngate nakwambulula vukaleo vya vyuma vije vyalingile Ndaviti na vanu vendi. 
Eci cikeco calingile Ndaviti a simbu ije wakele mu Filisitiya. 

12Oloni Akishe wakulaelele Ndaviti, co walyendekesele mu mbunge yendi 
ngwendi, “Ou munu vamuzinda manene vavushoko vwendi vaIsalele, cooni 
akanjipangela a simbu yakuyoya kwendi kwoshe.” 

1 Samwele 28 

1A matangwa aje, vaFilisitiya vakungulwile mashwalale vavo va nzita ngeci 
vakalwe na vaIsalele, co Akishe wendekele kuli Ndaviti ngwendi, “Mwa vushunga 
wazivuka ngeci yove na vanu vove mukaya nange ku nzita.” 

2Co Ndaviti wamukumbulwile ngwendi, “Yange nji ngamba yove, ukalimwena 
yove vavenya vije vinjikalinga.” Akishe wendekele ngwendi, “Mwamuvwa, 
njikakupwisa muka-kunjinyunga ku myaka yoshe.” 

Saulu ehula muka-kwendeka na vakulu 

3 Omo Samwele natsi laja, co vaIsalele voshe vamulilile, vamutsindile mu nganda 
yendi mu Lama. Saulu te nasheke laja vaka-kwendeka na vakulu voshe amolika 
na vaje vaka-kutaa mu Isalele.  

4Mashwalale va vaFilisitiya valikungulwile, co vatungile cilombo cavo kuyehi na 
nganda ya Shuneme, Saulu wakungulwile vaIsalele voshe, vatungile cilombo cavo 
ku Munkinda wa Ngilembowa.  

5Omo Saulu wamwene nzita ya vaFilisitiya, co wajajele manene,  

6 ngecivene, Saulu wehwile kuli Shukulu Kalunga vije vyanapande kulinga. Oloni 
Shukulu Kalunga kamukumbulwile, nambe mu vinjozi, nambe kupangesa Ulime 
na Tumime, nambe a vaka-kwimanena.  

7Asinoni Saulu washikile vamyata vendi ngwendi, “Njishakezekeleni munakazi 
muka-kwendeka na vakulu, ngeci njiyeko nakumwihula.” Co vamukumbulwile 
ngwavo, “Kwali umo mu Endole.” 

8Ngecivene, Saulu walimwisile ngwe weka, wazalele vuzalo vweka, co a 
kavwivwivwi waile na vanu vendi vavali nakumona uje munakazi. Co Saulu 
wendekele kuli uje munakazi ngwendi, “Njihwileko ku minzinzime, co unjileke 
evi vikalingiwa. Sana munzinzime wa munu uje injitumbula lizina lyendi.” 

9Co munakazi wamukumbulwile ngwendi, “Mwa vushunga wazivuka evi 
vyanalingi Mwene Saulu, vyakusheka vaka-kutaa na vaka-kwendeka na vakulu 
mu Isalele. Ngecivene, omwo vikajo ulinakunjitela nganjo ngeci njitse?” 

10Asinoni Saulu walisingile cisingo cakujela ngwendi, “Mu lizina lya Shukulu 
Kalunga wakuyoya, kuukakala na mulonga omwo a cuma eci.” 

11Asinoni uje munakazi wamwihwile ngwendi, “Iyajo injikunenela?” Co Saulu 
wamukumbulwile ngwendi, “Samwele.” 

12Omo munakazi wamwene Samwele, co watambekele na lijwi lyakama, 
wendekele kuli Saulu ngwendi, “Omwo vikajo unanjikwisila? Kuma yove Mwene 
Saulu! “ 

13Mwene wendekele kuli ikeye ngwendi, “Kesi uzive lyova. Vika wamono?” Co uje 
munakazi wamukumbulwile ngwendi, “Njamono munzinzime umo ulinakutuuka 
mu livu.” 

14Co Saulu wamwihwile ngwendi, “Unalifu ngwe vika?” Co ikeye 
wamukumbulwile ngwendi, “Kakulukazi alinakutuukako, nazala cikoveyo 
cacilaja.” Co Saulu wazivukile ngeci uje wapwile Samwele, co wakulamene asi 
nakulemesa.  

15Co Samwele wendekele kuli Saulu ngwendi, “Omwo vikajo wanjiyandesela? 
Vikajo unanjituwisila?” Saulu wamukumbulwile ngwendi, “Njili mu vukalu 
vwakama manene! VaFilisitiya vanaija nakunjilwisa, co Njambi nanjikengesa 
nima. Shendi kunjikumbulula lalo, nambe ali vaka-kwimanena, nambe mu 
vinjozi. Ngeci njinakusana, unjileke vati njinapande kulinga.” 

16Co Samwele wendekele ngwendi, “Omwo vikajo unjisanena nga Shukulu 
Kalunga nakuvyana, co nemuka citozi cove?  

17 Shukulu Kalunga nalingi evi kuli yove ngwe omo mwendekele muli yange, 
nakunyeke vumwene, nakuvwana kuli Ndaviti.  

18 Kuwononokele lishiko lya Shukulu Kalunga, co kuwanyongesele vaAmaleke na 
vyoshe vije vakele navyo. Mukemwo Shukulu Kalunga nalingi eci kuli yove lelo.  

19Shukulu Kalunga akakundika vaIsalele voshe amo nove mu mavoko a 
vaFilisitiya. Co imene yove na vana vove mukakala amo nange, na Shukulu 
Kalunga lalo akakundika mashwalale vaIsalele mu mavoko a vaFilisitiya.” 

20Co aje vene Saulu wawililile asi, washuluvalele wazivile lyova manene a majwi 
a Samwele aje endekele kuli ikeye. Saulu kakele na nzili, omwo kalile cuma cimo 
litangwa lyoshe, na vutsiki vwoshe.  

21Co uje munakazi waile kuli Saulu, wamwene ngeci Saulu wakele na lyova 
lyakama manene, co wendekele kuli ikeye ngwendi, “Shukulu, yange 
njinononokele majwi ove, kunjashotele mbunge mwonyo wange akulinga vije 
wanjilombele.  

22Co ololo shukulu, tolilila lalo ku lijwi lya ngamba yove wa munakazi, 
njikuvwaesela vyakulya ulye, ngeci ukale na nzili yakwenda.” 

23Saulu wavyanene wendekele ngwendi, “Kunjishaka kulya cuma cimo.” Oloni 
vamyata vendi, na uje munakazi vamusindiiye ngeci alye. Co akukotoka 
wavatavele, wendukile asi, watumbamene a vulili.  

24Co uje munakazi watsiile vwasi muna ngombe wakununa. Wambatele vunga 
vwa tiliku, wavutikile, wocele makende akujeneka musima.  

25Ngecivene, wanenelele vyakulya Saulu na vamyata vendi, valile. Co ku vutsiki 
vuje vene, vaile.  

1 Samwele 29 

VaFilisitiya vavyana Ndaviti 

1VaFilisitiya vakungulwile mashwalale vavo voshe amolika ku Afeke, co vaIsalele 
vatungile cilombo cavo ku lisima lya kavwelu-vwelu ku Njezelele.  

2Vimyene vatanu va Filisitiya vaile amo na vimbunga vya vanu mu mbunga imo 
na imo mwakele vanu 100 na 1, 000, Ndaviti na vanu vendi vakele nakwendela 
munima amo na Mwene Akishe.  

3Co vaka-kushika nzita ya vaFilisitiya vehwile ngwavo, “Vikajo valinakulinga 
kuno ava vaHevelu?” Co Akishe wavakumbulwile ngwendi, “Ou ikeye Ndaviti, 
ntwama ya Mwene Saulu wa mu Isalele. Nakala nange matangwa amangi na 
myaka yaingi. Mulonga naumo wai njawana muli ikeye tunde aje ezilile kuli 
yange.” 

4Oloni vaka-kushika nzita ya vaFilisitiya valuvalele na Akishe, vendekele kuli 
ikeye ngwavo, “Ilwisa munu ou kwimbo lyendi lije wamwanene. Kesi umutave 
aye netu ku nzita, kutewa akatutengulukila omo tulinakulwa nzita. Vatijo 
akalyamba na shukulu yendi? Kesi akutapa mitwe ya vanalume ava tuli navo ndi?  

5 Ou ikeye Ndaviti uje vembile vanakazi omo valisambele ngwavo, ‘Saulu natsii 1, 
000, oloni Ndaviti ikeye natsii 10, 000.’” 

6Akishe wasanene Ndaviti wendekele nendi ngwendi, “Njilisinga ali Njambi 
wakuyoya wa Isalele ngwange yove wapwile wa kulongwa, njikavwaelela 
manene kuya nove amo mukulwa nzita eyi. Kunjawanene mulonga muli yove 
tunde a litangwa lije wezile kuli yange. Oloni ava vakwetu vimyene 
kuvakuzemene embwe.  

7Ngecivene, iluka mu kwoloka kwimbo, kesi ulinge cuma cimo cakuvaviililisa ku 
vimbunge.” 

8Ndaviti wamukumbulwile ngwendi, “Cuma mukajo cacivi njalingi shukulu? 
Ngwe muunendeka, kuwawanene mulonga muli yange tunde a litangwa lije 
njashangumukile kukupangela, co omwo vikajo kunjii amo nove mwene yange, 
na shukulu yange, nakulwisa vitozi vove?” 

9Co Akishe wamukumbulwile ngwendi, “Nange njatava, njazivuka ngeci yove 
wapwa wa kulongwa ngwe kangelo ka Njambi. Oloni vakwetu vimyene 
vanendeka ngwavo, ‘Kasa kuya amo netu ku nzita! ‘ 

10Ngecivene, Ndaviti, imene mutondo-tondo, yeni voshe mwatundile kuli Saulu 
kwija kuli yange, indukeni a mungulungengu muye vwasi simbu kucili mutanya.” 

11Co alikaki mutondo-tondo, Ndaviti na vanu vendi velukile ku lifuti lya Filisitiya, 
co vaFilisitiya vaile ku Njezelele.  

1 Samwele 30 

Nzita na vaAmaleke 

1Omo Ndaviti na vanu vendi vetele ku Zikelange a litangwa lyamucitatu, 
vaAmaleke vazengelekele ku mbwela ya Yunda, co valwisile Zikelange. Venyekele 
nganda ya Zikelange, 

2co vafungulwile vanakazi, na vanike voshe vakelemo, kuvatsiile munu naumo 
wai, oloni omo vaile, vambatele vanu voshe.  

3Omo Ndaviti na vanu vendi vetele, vawanene limbo linenye, co vanakazi vavo, 
na vana vavo va vanalume, na ava va vanakazi vanavatwala ku vunzinda.  

4Co Ndaviti na vanu vendi vashangumukile kulila noo vajukile.  

5 Vanakazi va Ndaviti vavali, Ahinowame na Avingaile, na vakevo vavatwalele ku 
vunzinda.  

6Co Ndaviti wakele mu vukalu vwakama manene, omwo vanu vendi voshe 
vazivile ku vimbunge kuvavala manene a vana vavo va vanalume na ava va 
vanakazi, co vashungwiiye kumwasha mamanya, oloni Ndaviti walitakamesele 
muli Shukulu Kalunga Njambi yendi.  

7Ndaviti wendekele kuli Aviyatale muka-kukombelela muna Ahimeleki ngwendi, 
“Njinenele kangamuna.” Co Aviyatale wamuneneleleko.  

8Ndaviti wehwile Shukulu Kalunga ngwendi, “Njapande kukava mbunga eyi ndi? 
Co lalo njikavawana ndi?” Shukulu Kalunga wamukumbulwile ngwendi, “Eyo 
vakave, ngeci ukapatule vaje vavanafungulula.” 

9Ngecivene, Ndaviti na vanu vendi 600 vaile, co omo vetele ku muna ndonga 
Mbesole, vamo vavo vasalele kuje vene.  

10Ndaviti waile kulutwe amo na vanu vendi 400, co vanu 200 vajukile manene 
kujavuka muna ndonga, co vasalele munima.  

11Vanu va Ndaviti vawanene mukwenje wa kaIngito mu shwata, co vamutwalele 
kuli Ndaviti. Vamwanene vyakulya na mema,  

12na mikuyu yakuma, na makasha-kasha avali a mikolovozi ya vushuka vwa 
vinyu. Omo wamanesele kulya, wakele na nzili, omwo kalile cuma cimo nambe 
kunwa vimo a matangwa atatu.  

13Ndaviti wamwihwile ngwendi, “Shukulu yove iya? Co lalo utunda kuli?” 
Mukwenje wamukumbulwile ngwendi, “Yange nji kaIngito, ndungo ya 
kaAmaleke. Shukulu yange wanjisezele munima matangwa atatu omwo njakele 
nakuvinja.  

14Yetu twalwisile lifuti lya vaKalete mu mbwela ya lifuti lya Yunda, co lalo na ku 
mbwela ya lifuti lya Kalembi, co twenyekele Zikelange.” 

15Co Ndaviti wamwihwile ngwendi, “Wasa kunjitwala kuli vaje vitozi ndi?” Co 
ikeye wamukumbulwile ngwendi, “Njikutwala, nga ulisinga mu lizina lya Njambi 
ngeci kuukanjitsii nambe kunjana ku mavoko a shukulu yange.” 

16Co watwalele Ndaviti kuli vakevo, vawanene vaje vitozi vanashandokela mu 
mitambela mwoshe, nakulya, nakunwa, nakulisamba a vyuma vije vapukwile 
nakufungulula mu lifuti lya vaFilisitiya na Yunda. 

17Alikaki, akutuuka kwa litangwa, Ndaviti wavalwisile noo ku cingwezi. Co 
naumo wai waputumukileko, kuvanga vakwenje vakupwa 400 vaje valondele a 
tumelo vakevo vatewele. 

18Ndaviti wamenene vanu voshe, na vyuma vyoshe vije vivambatele vaAmaleke, 
amo na vanakazi vendi vavali,  

19nacimo cuma vajenekeleo cai. Ndaviti welukile na vana voshe va vanalume na 
ava va vanakazi va vanu vendi, co na vyoshe vije vivapukwile vaAmaleke 
welukile navyo.  

20Ngecivene, welwisile lalo matanga a vimanga, na vingombe, co vanu vendi 
vasindikile vufuko vwoshe kulutwe lwavo, vendekele ngwavo, “Evi vinapu vya 
Ndaviti! “ 

21Asinoni Ndaviti welukile kuli vaje vanu 200, vaje vajukile kuya amo na Ndaviti, 
vasalele munima ku muna ndonga Mbesole. Co vezile kulutwe nakuliwana na 
Ndaviti na vanu vendi, co Ndaviti waile kuli vakevo, wavakandelelele na cizango.  

22Oloni vanu vamo vavavi vaje vaile amo na Ndaviti vendekele ngwavo, “Omwo 
vakevo kuvaile netu, kutukavanako cuma cimo ku vyakupukula. Vambate 
vanakazi na vana vavo vaye.” 

23Oloni Ndaviti wavakumbulwile ngwendi, “Vandolome vange, kesi mulinge 
ngacije na evi Shukulu Kalunga natwanavyo! Ikeye natunyungu mwamuvwa, co 
natuhyanesa kuli vaka-kutulwisa.  

24Naumo wai asa kutava vije vimunendeka! Muvavoshe munapande kulipangela 
kupwisa amolika, voshe vanasalele kunima na vivala valipangele kupwisa amo na 
vaje vanaile ku nzita.” 

25Ndaviti wemikile lishiko eli, co tunde aje mu Isalele mwoshe valikavele kweta 
ku lelo lino.  

26Omo Ndaviti welukile ku Zikelange, watumine litambelo livapukwile kuli 
vasamba vendi, vantwama va Yunda, amo na lijwi ngwendi, “Vwana 
vwakupukula tunakambata kuli vitozi va Shukulu Kalunga ovu.” 

27Ndaviti watumine litambelo livapukwile kuli vanu va ku Mbetele, na kuli vanu 
va mu Lama ku mbwela ya lifuti lya Yunda, na kuli vanu va mu nganda ya Njatile, 

28na Aloele, na Sifemote, na Eshetemowa,  

29na Lakale, na ku cikota ca Njalahamele, nakweta kuli vaKeni,  

30co na kuli vanu va mu nganda ya Holema, na Mbolashane, na Atake,  

31na Hevelone. Watumine litambelo livapukwile ku mitambela yoshe kuje wakele 
na vanu vendi.  

1 Samwele 31 

Kutsa kwa Saulu na vana vendi 
(1 Miz 10:1-12) 

1VaFilisitiya valwile nzita na vaIsalele a Munkinda wa Ngilembowa. VaIsalele 
vavangi vavatsiilile aje vene, co vungi vwa vaje vasaleleo, amo na Mwene Saulu, 
na vana vendi va vanalume, vatewele.  

2Oloni vaFilisitiya vakwatele nakutsiya vana va Saulu vatatu, Yonatana, na 
Avinandave, na Malekishwa.  

3Nzita yapwile yakama manene ku mutambela wa Saulu, co mikili ivashele vitozi 
yamukwatele, co yamuvetwesele manene.  

4Co Saulu wendekele kuli uje mukwenje wambatele vitwa vyendi ngwendi, 
“Shomona mukwale wove unjitsiye, ngeci ava vaFilisitiya vaka-kujeneka 

kukulaela kesi vanjishaule nakunjitsiya.” Oloni uje mukwenje katavele, omo 
wakele na lyova. Ngecivene, Saulu wambatele mukwale wendi, co wawililileko 
ikeye vavenya.  

5Co uje mukwenje omo wamwene Saulu natsi, co nendi lalo wawililile ku 
mukwale wendi vavenya, co watsile amo na Saulu.  

6Ngecivene, Saulu, na vana vendi vatatu va vanalume, na uje mukwenje vatsile, 
na vanu voshe va Saulu vatsile ku litangwa lije vene. 

7Omo vaIsalele vaje vakele ku mutambela ukwavo wa musambwa ya Cana ca 
Njezelele mu ngangela ku Ndonga ya Yondau vazivile ngeci vaIsalele vanatewa 
ku nzita, co lalo Saulu na vana vendi vanavatsii, vasezele vinganda vyavo 
vatewele. Co vaFilisitiya vezile nakuvifungulula.  

8Alikaki munima ya nzita, vaFilisitiya vaile nakushulula vivimbi vuzalo vwa nzita, 
vawanene Saulu na vana vendi vatatu vanatsi ku nzita a Munkinda wa 
Ngilembowa.  

9Co vavatwile mutwe wa Saulu, nakumushulula vuzalo vwendi vwa nzita, co 
vavyanene kuli vanu vaje vavatumine mu Filisitiya nakuleka muzimbu wauvwa 
kuli vinjambi vavo na kuli vanu vavo.  

10Co vaakele vitwa vyendi mu njuvo ya njambi yavo Asitalete, co vashukikile 
muvila wendi a civumbe mu nganda ya Mbete Shane.  

11Co omo vanu va ku Njambeshe mu Ngilyande vazivile vije vivalingile 
vaFilisitiya kuli Saulu,  

12co vanalume vakusimpa vakalukile nakuya, vendele vutsiki vwoshe nakweta ku 
Mbete Shane. Co vatundisile muvila wa Saulu, na mivila ya vana vendi a civumbe, 
co vanenele vivimbi vyavo ku Njambeshe, vavicavelelele kuje.  

13Asinoni vambatele vitsiya, vavitsindile mwisi ya muti wa tamalisiki mu nganda, 
co valikelele kulya matangwa atanu na avali.  

2 Samwele 

2 Samwele 1 

Ndaviti aziva kutsa kwa Saulu 

1Munima ya kutsa kwa Saulu, Ndaviti welukile kuje waile nakufungulula 
vaAmaleke, co wakele mu Zikelange matangwa avali.  

2Co alikaki, kwezile mukwenje watundile ku cilombo ca Saulu. Wakele na vusiwa, 
watavwile vuzalo vwendi, walishuwilile livu ku mutwe wendi. Co waile kuli 
Ndaviti watsikamene asi mukumusingimika.  

3Co Ndaviti wamwihwile ngwendi, “Utunda kuli?” Co ikeye wamukumbulwile 
ngwendi, “Njapituka ku cilombo ca vaIsalele.” 

4Co Ndaviti wendekele kuli ikeye ngwendi, “Njileke, vika vinalingiwako?” Co 
wamukumbulwile ngwendi, “Mashwalale vetu vanatewa ku nzita, co vanu vetu 
vavangi vanavatsii. Co lalo Saulu na munendi Yonatana vanavatsii.” 

5Co Ndaviti wamwihwile ngwendi, “Wazivuka vati ngeci Saulu na Yonatana 
vanatsi?” 

6Co mukwenje wendekele ngwendi, “Mukwenda cintulu njetele a Munkinda wa 
Ngilembowa, co njamwene Saulu najendamena ku likunga lyendi, matemba na 
mashwalale va tuvalu twa vitozi vakele nakushwenya kuli ikeye.  

7Co omo wakenukile kunima, wanjimwene, ngecivene, wanjisanene. Co njatavele 
ngwange, ‘Yange uno shukulu! ‘ 

8Co wanjihwile ngwendi, ‘Yove iya? ‘ Njamulekele ngwange, ‘Yange nji 
kaAmaleke.’  

9Asinoni wendekele ngwendi, ‘Ija kuno unjitsule njavetwa mwamuvi manene, 
njili kuyehi na kutsa.’  

10 Ngecivene, njaile nakumutsula, omwo njazivukile ngwange kasa kuyoya omwo 
nau laja. Asinoni njatundisile cilongo ku mutwe wendi na mushele ku livoko 
lyendi, ngeci njavinene kuli yove, shukulu yange.” 

11Ndaviti watavwile vuzalo vwendi mukuviilila, co vanu vendi lalo voshe 
vatavozwele vuzalo vwavo.  

12Valinyengele manene nakulila, valikelele kulya noo cingwezi omwo Saulu, na 
Yonatana, na vaIsalele, vanu va Shukulu Kalunga, omwo vavangi manene vatsile 
mu nzita.  

13Ndaviti wehwile uje mukwenje wanenele nzimbu ngwendi, “Yove watundu 
kuli?” Mukwenje wamukumbulwile ngwendi, “Yange nji kaAmaleke, oloni njakala 
muno mu lifuti lyove.” 

14Co Ndaviti wamwihwile ngwendi, “Omwo vikajo kuwakele na lyova lyakutsiya 
mwene uje yaangwile Shukulu Kalunga?” 

15Co Ndaviti wasanene munalume umo wa akati ka vanu vendi, co wamulekele 
ngwendi, “Mutsiye! “ Co uje munalume wamupupile, co watsile,  

16co Ndaviti wendekele ku civimbi ca uje kaAmaleke ngwendi, “Maninga ove 
akale a mutwe wove vavenya. Yove vavenya walihisa omo walitavela ngwove 
yove watsiile mwene uje yaangwile Shukulu Kalunga.” 

Ndaviti alila Saulu na Yonatana 

17Ndaviti wembile mwaso ou wakulila Saulu na munendi Yonatana,  

18 co washikile ngeci vaulongese kuli vanu va mu Yunda. (Vausoneka mu Livulu 

lya Njashale. ) 

19 “Vantwama vetu vanatsila a malundu a Isalele! Mashwalale vetu vakusimpa 
vanau!  

20Kesi muvyambulule mu Ngate, nambe mu vitapalo vya Ashekelone. Kutewa 
vambanda va vaFilisitiya vavwaelela, kutewa vambanda va vaje vaka-kujeneka 
kukulaela vavwaelela.  

21 “Nyonzi nambe lime kesi viwile a malundu a Ngilembowa, mahya ao kesi akale 
na vyakulya simbu yoshe. Omwo vintelo vya vaka-kusimpa vyapokokelele aje 
vene na shwamwa, ntelo ya Saulu kuvakaikwiti mufwitilo na mazi lalo.  

22Vuta vwa lusipa vwa Yonatana vwapwile vwavukalu, mukwale wa Saulu 
kuwatetelele, wakele nakuwisa vaka-nzili, nakutsiya vitozi.  

23 “Saulu na Yonatana, vapwile vaka-cizemo cakukomokesa manene, mu mwonyo 
na mu kutsa kuvalyangunukile, ku lumbisi vahyanene vingonga, co ku nzili 
vahyanene vindumba.  

24 “Eni vanakazi vaIsalele, lileni Saulu! Ikeye washoveyeye vuzalo vweni na 
mamanya a seo yakama a ngolinde.  

25 “Vatijo mashwalale vakusimpa vanau nakuvatsiila mu nzita! Yonatana nalala 
ngumbanga mu malundu, natsi.  

26 “Njikulila yove ndolome yange Yonatana, njakuzemene manene! Cizemo cove 
kuli yange capwile cakukomokesa manene, capwile cakama manene kutuvakana 
cizemo ca vanakazi.  

27 “Vatijo mashwalale vakusimpa vanau, na vitwa vyavo vya nzita kuvyesi na seo 
lalo.” 

2 Samwele 2 

Ndaviti vamupwisa mwene wa mu Yunda 

1Munima yevi, Ndaviti wehwile Shukulu Kalunga ngwendi, “Njasa kuya ku 
nganda imo ili mu vinganda vya Yunda nakuyifungulula ndi?” Co Shukulu 
Kalunga wamukumbulwile ngwendi, “Eyo.” Ndaviti wehwile ngwendi, “Nganda 
ikajo?” Co Shukulu Kalunga wamukumbulwile ngwendi, “Hevelone.” 

2 Ngecivene, Ndaviti waile ku Hevelone, na vanakazi vendi vavali, Ahinowame, wa 
ku Njezelele, na Avingaile, fwile ya Navale, wa ku Kalemele.  

3Waile na vanu vendi amolika na vinaanga vyavo, co vatungile ku membo aje 
alyatele na Hevelone.  

4 Asinoni vanu va ku Yunda vezile ku Hevelone nakuvwavesa mazi Ndaviti 
kumupwisa mwene wa mu Yunda. Omo Ndaviti wazivile ngeci vanu va ku 
Njambeshe mu Ngilyande vanatsindi Saulu, 

5watumine vanu vamo ngwendi, “Shukulu Kalunga amivezikise omwo 
mwamwesa kalemeso keni kuli mwene yeni akumutsinda.  

6Co ololo Shukulu Kalunga amwese cizemo cendi cije kucesi kutenguluka na 
kulongwa kuli yeni. Nange lalo njikamilinga mwamuvwa omwo a vyuma evi 
vimunalingi.  

7Pweni vaka-nzili nakusimpa! Saulu mwene yeni natsi, co vanu va ku Yunda 
vananjivwavesa mazi kupwa mwene yavo.” 

Ishemboshete vamupwisa mwene wa mu Isalele 

8Avinele muna Nele muka-kushika mashwalale va Saulu, wambatele 
Ishemboshete muna Saulu, wamuteweselele ku Mahanaime.  

9Co Avinele wapwisile Ishemboshete mwene wa lifuti lya Ngilyande, na Ashele, 
na Njezelele, na Efalime, na Mbenjemani, na lifuti lyoshe lya Isalele. 

10Ishemboshete wakele na myaka makumi awana omwo vamupwisile mwene wa 
mu Isalele, washwanene myaka ivali. Oloni muyati wa mu Yunda vakavele 
Ndaviti,  

11Ndaviti washwanene mu Hevelone na mu Yunda myaka itanu na ivali na 
vingonde vitanu na imo.  

Nzita akati ka Isalele na Yunda 

12Avinele na vamyata va Ishemboshete vatundile ku Mahanaime vaile ku nganda 
ya Ngimbiyone.  

13Co Yowave, muna Zeluya, na vamyata va Ndaviti vaile, valiwanene navo ku 
lishali lya Ngimbiyone, co voshe vatumbamene asi, vamo ku mutambela umo wa 
lishali, vakwavo ku mutambela ukwavo musambwa ya lishali.  

14Co Avinele wendekele kuli Yowave ngwendi, “Kwanguke vakwenje vamo 
vakutunda ku mutambela umo na umo ngeci vakulwe kulutwe lwetu! “ Co 
Yowave wamukumbulwile ngwendi, “Mwamuvwa vaije.” 

15Ngecivene, vakwenje likumi na vavali, vemanenene Ishemboshete na muyati 
wa Mbenjemani, valwile na vakwenje va Ndaviti likumi na vavali.  

16Co munu na munu wakwatele ku mutwe wa uje yalwile nendi nakumutiva ku 
vimati vyendi, ngecivene, voshe makumi avali na vawana vatsile amolika. Co 
vatumbwile mutambela uje wa mu Ngimbiyone ngwavo, “Lihya lya Mikwale.” 

17Co a litangwa lije kwakele nzita yakama manene, Avinele na vaIsalele 
vafungulukile kuli vanu va Ndaviti.  

18Vana va Zeluya vatatu vakele kuje, Yowave, na Avishai, na Ashahele. Ashahele 
uje wakele na lumbisi ngwe mbambi,  

19washangumukile kusheka Avinele.  

20Avinele walikenukile anima, co wamwihwile ngwendi, “Yove Ashahele ndi?” 
Ashahele wamukumbulwile ngwendi, “Eyo, yange vene.” 

21Avinele wendekele ngwendi, “Kesi unjisheke! Sheka umo wa akati ka 
mashwalale umunyeke vitwa vyendi.” Oloni Ashahele wakele nakumusheka.  

22Co lalo Avinele wendekele kuli Ashahele ngwendi, “Likele kunjisheka! Omwo 
vikajo ushaka ngeci njikutsiye? Vatijo njikalikenga na ndolome yove Yowave nga 
utsa?” 

23Oloni Ashahele anga wakele nakumusheka, cooni Avinele, welwisile likunga 
vuseta-nima, co wativile Ashahele mwimo pulyasani na mu lishunja lya mwongo. 
Co Ashahele wawililile asi watsile, co munu woshe wezile a mwela aje atsililile 
Ashahele, wemaneneo kuluu.  

24Oloni Yowave na Avishai vashekele Avinele, omo litangwa lyatokele vetele ku 
lilundu lya Ama, lije lyakele ku ngangela ya ku Ngiya ku ngila ya mu mambo ku 
Ngimbiyone.  

25Co vaMbenjemani, vakungulukilile lalo kuli Avinele nakumuzengeleka, 
vemanene akamwa ya lilundu.  

26Avinele watambekelele Yowave ngwendi, “Kuma nzita eyi inapu ya myaka 
yoshe ndi? Kuma kuuzivuka ngeci ku shongo kukukakala cuma ceka cai kuvanga 
vizindo lika ndi? Yetu tunapu tu vavushoko vweni. Simbu mukajo ukashika vanu 
vove ngeci valikele kutusheka?” 

27Co Yowave wamukumbulwile ngwendi, “Njilisinga ali Njambi wakuyoya, nga 
kuwendekele, vanu vange nga anga vanamisheke noo imene mutondo.” 

28Asinoni Yowave wembile lupembo lwa cimweso cakuleka vanu vendi ngeci 
valikele kusheka vaIsalele, co nzita yahwile.  

29Co Avinele na vanu vendi vendele vutsiki vwoshe mu Cana ca Yondau, 
vajavukile Ndonga ya Yondau, vendele, co alikaki mutondo, vetele ku Mahanaime 
mutanya.  



591 

©The Bible Society of Zambia, 2006. 

 

30Co omo Yowave walikelele kuvasheka, wakungulwile vanu vendi voshe, co 
wawanene ngeci likumi na vatanu na vawana vai, kupandakanako Ashahele.  

31Vanu va Ndaviti vatsiile vanalume vakupwa 360 va ku vanu va Avinele va ku 
muyati wa Mbenjemani.  

32Co Yowave na vanu vendi vambatele muvila wa Ashahele vautsindile mu 
mbumbo ya naanga yendi ku Mbetelehema. Co Yowave na vanu vendi vendele 
vutsiki vwoshe, vetele ku Hevelone muje njwa.  

2 Samwele 3 

1Nzita ya akati ka mashwalale vemanenene naanga ya Saulu na mashwalale vaje 
vemanenene naanga ya Ndaviti yakele simbu yakama. Co nzili ya mashwalale va 
naanga ya Ndaviti yapwile yakama manene, oloni nzili ya mashwalale va naanga 
ya Saulu yakele nakuzeya.  

Vana va Ndaviti 

2Ava vakevo vana va Ndaviti va vanalume vaje vasemukilile ku Hevelone, 
munendi wa ntwatwa wapwile Aminone, vaina Ahinowame, wa ku Njezelele,  

3wamucivali Kilyave, vaina Avingaile, fwile ya Navale, wa ku Kalemele, 
wamucitatu Avisalome, vaina Maka, muna Talemai mwene wa ku Ngeshule,  

4wamuciwana Andoniya, vaina Hangite, wamucitanu Shefatiya, vaina Avitale,  

5wamucitanu na umo Iteleame, vaina Engela. Vana voshe ava vasemukilile mu 
Hevelone.  

Avinele alipandakana na Ndaviti 

6Nzita anga yakele akati ka mashwalale va Ndaviti na mashwalale vaje vapwile va 
kulongwa ku naanga ya Saulu, co Avinele wakele nakulwa na nzili manene akati 
ka mashwalale va Saulu.  

7Saulu wakele na lishano lya mbanja, lizina lyendi Lizepa, muna Aiya, co 
Ishemboshete wendekele kuli Avinele ngwendi, “Omwo vikajo unalalela na 
lishano lya tate lya mbanja?” 

8Co Avinele waluvalele manene a majwi a Ishemboshete, wendekele ngwendi, 
“Kuma yove wayongola ngwove yange njenda Saulu vungungu ndi? Kutunda a 
litangwa lyakulivanga njapwile wa kulongwa kuli isho Saulu, na kuli vishongo 
vendi, na kuli vasamba vendi, oloni njamikwasele ngeci Ndaviti kesi 
amifungulule, co ku litangwa lya lelo unjiwanene mulonga wa munakazi!  

9Njambi alinge eci kuli Avinele, nambe kutuvakana eci lalo, nga kunjilingilako 
Ndaviti vije vyalisingile Shukulu Kalunga kuli ikeye,  

10 Shukulu Kalunga wakulaesele Ndaviti ngeci akatundisa vumwene ku njuvo ya 
Saulu na vatekulwila vendi, co akapwisa Ndaviti mwene wa Isalele na Yunda, 
kutunda ku Ndani kweta na ku Mbeleshemba.” 

11Co Ishemboshete wazivile lyova ali Avinele, ngeci kasele lalo kumukumbulula 
lijwi limo.  

12Avinele watumine miluwa kuli Ndaviti, a simbu ije Ndaviti wakele ku Hevelone, 
vendekele ngwavo, “Iyajo akashwana eli lifuti? Linga cikumiiyo nange, co 
njikakukwasa ngeci ufungulule Isalele yoshe ikale ku mutambela wove.” 

13Co Ndaviti wamukumbulwile ngwendi, “Mwamuvwa! Njikalinga cikumiiyo 
nove, oloni cuma cimo cinjishaka kuli yove eci, kuukamono cihanga cange 
kuvanga unaija na Mikale muna Saulu omo wija nakunjimona.” 

14Co lalo Ndaviti watumine vanu kuli Ishemboshete wendekele ngwendi, 
“Njiilwisile munakazi wange Mikale. Njondele vikonde 100 vya vaFilisitiya ngeci 
njamwambatele.” 

15Ngecivene, Ishemboshete wamutundisile kuli munalume wendi Palatiyele 
muna Laishe.  

16Co Palatiyele wamukavele nakulila ngila yoshe noo wetele ku nganda ya 
Mbahulime. Oloni omo Avinele wendekele ngwendi, “Iluka kwimbo,” co welukile.  

17Avinele waile kuli vantwama va Isalele wendekele navo ngwendi, “Simbu 
yakama manene mwashakele Ndaviti ngeci apwe mwene yeni.  

18Co eyi ikeyo simbu yeni. Anukeni ngeci Shukulu Kalunga wendekele ngwendi, 
‘Njikapangesa ngamba yange Ndaviti akapatule vanu vange vaIsalele kuli 
vaFilisitiya na kuli vitozi vavo voshe.’” 

19Co Avinele wendekele lalo kuli vanu va muyati wa Mbenjemani, asinoni waile 
kuli Ndaviti ku Hevelone nakumuleka vije vivalitavelele kulinga vanu va muyati 
wa Mbenjemani na Isalele.  

20Omo Avinele waile kuli Ndaviti ku Hevelone na vanalume makumi avali, co 
Ndaviti wavalingilile ciwano.  

21Co Avinele wendekele kuli Ndaviti ngwendi, “Ololo oni njikafungulula Isalele 
yoshe ngeci ikale ku mutambela wove shukulu yange. Vakakutambula kupwa 
mwene, co ukambata vyoshe viwushaka, co ukashwana lifuti lyoshe.” Ngecivene, 
Ndaviti washuwile Avinele, co waile mwamuvwa.  

Avinele vamutsiya 

22Munima yevi, Yowave na vamyata vakwavo va Ndaviti vatundile ku nzita, vezile 
na vyuma vyavingi vivakapukwile. Oloni Avinele kakele amo na Ndaviti ku 
Hevelone, omwo Ndaviti wamushuwile ngeci aye mwamuvwa.  

23Omo Yowave na vanu vendi vetele, vamulekele ngwavo, “Avinele na vanu vendi 
vanezile kuli Mwene Ndaviti, co namushuula nai mwamuvwa.” 

24Ngecivene, Yowave waile kuli mwene wendekele ngwendi, “Vika unalingi? 
Kenga, Avinele nezile kuli yove, omwo vikajo unamwecelela aye ngacije?  

25Wazivuka ngeci ikeye nezile kuno nakukukwisa, ngeci azivuke vyuma vije 
viwulinakulinga kwoshe kuje kuuli nakuya. Mwa vushunga vene unazivuka 
ngacije! “ 

26Omo Yowave watundile kuli Ndaviti, watumine miluwa vakashake Avinele, co 
vakamuwanene ku lisima lya Sila, oloni Ndaviti kazivukile.  

27Omo Avinele wetele ku Hevelone, co Yowave wamutwalele kwavo lika ku 
cikolo, ngwe ashaka kumuleka vyakushweka, kuje vene wamutivile mu lifu. Co 
watsile omwo ikeye watsiile Ashahele ndolome ya Yowave.  

28Omo Ndaviti wazivile muzimbu ou, co wendekele ngwendi, “Yange na 
vumwene vwange kutwesi na mulonga ku mesho a Shukulu Kalunga ku myaka 
yoshe a kutsa kwa Avinele.  

29Mulonga wa kutsa kwa Avinele ukale ali Yowave na naanga yendi yoshe! Co mu 
cisemwa cendi coshe mukakale munalume umo mu naanga yendi muka-
kususula, na muka-mbumba, na cilema, na muka-kutsila mu nzita, na muka-
kujeneka vyakulya! “ 

30Ngecivene, Yowave na ndolome yendi Avishai valingile shambandinga ali 
Avinele omwo watsiile ndolome yavo Ashahele mu nzita ku Ngimbiyone.  

Avinele vamutsinda 

31Asinoni Ndaviti washikile Yowave na vanu vendi kutavula vuzalo vwavo, vazale 
vikeleya, ngeci valile Avinele. Co akuya ku vimbumbo Mwene Ndaviti wakavele 
vwango vwa mutsi, 

32co vatsindile Avinele mu Hevelone, mwene walilile nakukangoka ku mbumbo 
ya Avinele, co na vanu voshe valilile.  

33Asinoni Ndaviti wembile mwaso wakulila Avinele ngwendi, “Omwo vikajo 
Avinele natsi ngwe cilema?  

34Mavoko endi kuvaakutile, nambe mendi endi kuvaakele mu tukunju, watsile 
ngwe munu wakutsiya ku mapwepwe! “ Co vanu vamulilile lalo.  

35Litangwa lije lyoshe vanu vesekele kusindiya Ndaviti ngeci alyeko cuma cimo, 
oloni walisingile ngwendi, “Njambi anjitsiye nga njilya cuma cimo omo litangwa 
kanda litoke! “ 

36Co vanu voshe vanangukile a vije, co vavwaelelele. Mwa vushunga vene, vyuma 
vyoshe vyalingile mwene vyavwaelelesele vanu.  

37Ngecivene, vanu voshe va Ndaviti, na vanu voshe va mu Isalele vazivukile a 
litangwa lije ngwavo mwene kakele na cizango cakutsiya Avinele. 

38Ngecivene, mwene wendekele kuli vamyata vendi ngwendi, “Kuma yeni 
kumwazivukile ngweni ku litangwa lya lelo ntwama wakama wa mu Isalele natsi 
ndi?  

39Nameme njapwa nji mwene yanaangula Njambi, oloni litangwa lya lelo njazeye. 
Vana va Zeluya ava vanapu vaka-kunjilwisa. Shukulu Kalunga ahise mapwepwe 
ava ngwe muvanalingi vakevo.” 

2 Samwele 4 

Ishemboshete vamutsiya 

1Omo Ishemboshete muna Saulu wazivile ngeci Avinele vanamutsii ku Hevelone, 
co wakele na lyova, co vanu va Isalele voshe valikomokelele.  

2Ishemboshete wakele na vamyata vavali vakevo vapwile vantwama va vimunga 
vya vaka-kupukula, mazina avo, Mbana, na Lekave, vana va Limone, vakutunda 
kuli Mbelote wa ku muyati wa Mbenjemani. (Omwo Mbelote nayo vailavela ku 
mutambela wa Mbenjemani.  

3Vanu vatungile muje akulivanga vatewelele ku Ngitaime, kukekwo kuvakala na 
lelo lino. ) 

4 Yonatana, muna Saulu, wakele na munendi wa munalume lizina lyendi 
Mefimboshete, wakele na myaka itanu omo Saulu na Yonatana vatsile. Omo 
nzimbu ya kutsa kwavo yetele kutunda ku nganda ya Njezelele, ndezi ya 
Mefimboshete wamukakwile nakumutewesa, oloni wazambwile manene, co 
wamuwisile, ngecivene, Mefimboshete wapwile cilema.  

5Lekave na Mbana vakatukile vaile ku njuvo ya Ishemboshete vetele kuje 
litangwa kuyehi na akati ka mutwe, Ishemboshete wakele nakuhwima a simbu ije 
vene.  

6Co uje munakazi wakele ku cikolo wanengukile omwo wakele nakupepa tiliku, 
co waile mu tulo, ngecivene, Lekave na Mbana vakovelele mu njuvo.  

7Co omo vali mukati, vaile ku mulili wa Ishemboshete, vamuwanene ali mu tulo 
twalalele mbuli mutenga, co vamutsiile. Ngecivene, vavatwile mutwe wendi, 
vawambatele, vendele vutsiki vwoshe mu Cana ca Yondau.  

8Co vatwalele mutwe wa Ishemboshete kuli Mwene Ndaviti ku Hevelone, 
vendekele kuli ikeye ngwavo, “Mutwe ou wa Ishemboshete, muna citozi cove 
Saulu, uje washakele kukutsiya. Co litangwa lya lelo Shukulu Kalunga natava 
yove shukulu yetu kulinga shambandinga ali Saulu na vatekulwila vendi.” 

9Ndaviti wavakumbulwile ngwendi, “Njilisinga ali Shukulu Kalunga wakuyoya, 
uje wanjamenene mu vushonde!  

10 Omo uje munu wezile kuli yange ku Zikelange nakunjileka nzimbu ya kutsa 
kwa Saulu ikeye wayongwele ngwendi alinakunena muzimbu wauvwa. Co 
njamukwatele nakumutsiya. Cije cikeco capwile cikandelela cendi cinjamwanene 
a muzimbu wendi wauvwa!  

11Co vatijo cikafwa ali vanu vavavi vaje vatsiya munu wakujeneka mulonga uje 
nalilalela mu njuvo yendi! Ololo njikalinga shambandinga ali yeni akumutsiya, co 
njikamitundisa ano asi! “ 

12Ngecivene, Ndaviti washikile mashwalale vendi, co vatsiile Lekave, na Mbana, 
vavatetele mavoko na mendi avo, co vavashukikile ku ngenge ya lishali lya 
Hevelone. Vanonele mutwe wa Ishemboshete, vautsindile mu mbumbo ya 
Avinele ku Hevelone.  

2 Samwele 5 

Ndaviti apwa mwene wa mu Isalele na mu Yunda 
(1 Miz 11:1-9, 14:1-7) 

1Asinoni miyati yoshe ya Isalele vaile kuli Ndaviti ku Hevelone nakwendeka kuli 
ikeye ngwavo, “Yetu tunapu tu vavushoko vwove na maninga ove.  

2A simbu ya kunima, nameme omo Saulu wapwile mwene yetu, yove 
watwamenenene vanu va Isalele mu nzita, co Shukulu Kalunga wakukulaesele 
ngeci ukatwamenena vanu vendi nakupwa mwene yavo.” 

3Ngecivene, vantwama voshe va Isalele vezile kuli Mwene Ndaviti ku Hevelone. 
Ngecivene, walikumiiye cikumiiyo cakujela navo, co vamuvwavesele, wapwile 
mwene wa mu Isalele.  

4Ndaviti wakele na myaka makumi atatu omo wapwile mwene, washwanene 
myaka makumi awana.  

5 Ndaviti wakele ku Hevelone omo washwanene mu Yunda myaka itanu na ivali 
na vingonde vitanu na imo, co waile ku Yelusalema kuje washwanene Isalele na 
Yunda myaka makumi atatu na myaka itatu.  

6 Simbu yetele omo Mwene Ndaviti na vanu vendi vaile nakulwisa Yelusalema. Co 
vaNjevushi vaje vatungile muje, vayongwele ngwavo Ndaviti kasa kufungulula ije 
nganda, co vendekele kuli ikeye ngwavo, “Yove kuukasa kukovela muno, nameme 
vene tupuputwa na vilema vasa kukushekamo.” 

7(Nameme ngoco Ndaviti wafungulwile cimpaka cavo cakukola ca Siyone*, 
ivatumbwile ngwavo “Nganda ya Ndaviti.”) 

8Co a litangwa lije Ndaviti wendekele kuli vanu vendi ngwendi, “Mukati keni 
mwali umo munu wazinda manene vaNjevushi ngwe yange ngeci avatsiye? 
Akandwise muna ndonga, akalwise tupuputwa na vilema.” (Omu mukemwo 
vendekele ngwavo, “Tupuputwa na vilema kuvakasa kukovela mu Njuvo ya 
Shukulu Kalunga.”) 

9Omo nafungulula laja cije cimpaka cakukola, co Ndaviti wakelemo wacilukile 
ngwendi, “Nganda ya Ndaviti.” Watungilileko cimpaka, kushangumukila ku 
mutambela kuje kwakele livu ku mutambela wa mu ngangela ku lilundu.  

10Co Ndaviti wakele na lutsimo simbu yoshe, omwo Shukulu Kalunga Njambi 
Muka-nzili yoshe wakele amo nendi.  

11Mwene Hilame wa ku Tile watumine tunganda kuli Ndaviti, co wamukwasele 
viti vya kendale, na vaka-kushonga, na vaka-kupazula mamanya akutungisa 
lipela.  

12Co Ndaviti wanangukile ngwendi Shukulu Kalunga ikeye namupwisa mwene 
wa mu Isalele, co nakolesa vumwene vwendi, omwo ya vanu vendi vaIsalele.  

13Omo watundile ku Hevelone kuya ku Yelusalema, Ndaviti wambatele mashano 
va mbanja vavangi na mashano, co wakele na vana vavangi va vanalume na ava 
va vanakazi.  

14Vana vendi vasemukilile mu Yelusalema vapwile, Shamwa, Shombambe, 
Natane, Solomoni, 

15Imbehale, Elishwa, Nefenge, Njafiya,  

16Elishama, Elyanda, na Elifelete.  

Ndaviti afungulula vaFilisitiya 
(1 Miz 14:8-17) 

17Omo vaFilisitiya vazivile ngeci Ndaviti vanamwangula kupwa mwene wa mu 
Isalele, ngeci mbunga ya mashwalale vavo valivwaesele kukafungulula Ndaviti. 
Omo Ndaviti wavizivile, co waile ku cimpaka.  

18Co vaFilisitiya vezile nakulikwalaleka ku Cana ca Lefaime nakukalamo. 

19Co Ndaviti wehwile kuli Shukulu Kalunga ngwendi, “Njikalwise vaFilisitiya ndi? 
Ukanjihyanesa ndi?” Shukulu Kalunga wamukumbulwile ngwendi, “Eyo, ya 
ukalwe navo! Njikakuhyanesa! “ 

20Ngecivene, Ndaviti waile ku Mbale Pelazime, co wakafungulwile vaFilisitiya 
kuje. Asinoni wendekele ngwendi, “Shukulu Kalunga nakupula vitozi vange ngwe 
mema a livazi.” Ngeci mutambela uje vautumbwile ngwavo Mbale Pelazime.  

21Omo vaFilisitiya vatewele, vasezele tumponya twavo kunima, co Ndaviti na 
vanu vendi vatwambatele.  

22VaFilisitiya velukile lalo nakulikwalaleka ku Cana ca Lefaime.  

23Co Ndaviti wehwile lalo Shukulu Kalunga, co wamukumbulwile ngwendi, “Kesi 
uvalwisile kuno embwe, oloni zenguluka kunima ngeci ukavalwisile ku 
mutambela ukwavo lalo, kuyehi na miti ya vushuka vwa fuluta.  

24 “Omo ukaziva cililimo akamwa ya miti, co valwise, omwo yange njikatwama 
kulutwe lwove nakufungulula mbunga ya mashwalale va vaFilisitiya.” 

25Ndaviti walingile ngwe muje mwamushikile Shukulu Kalunga, co wafungulwile 
vaFilisitiya kutunda ku Ngeva kweta na ku Ngezele.  

2 Samwele 6 

Cikasa ca Cikumiiyo vacinena ku Yelusalema 
(1 Miz 13:1-14, 15:25-16:6,43) 

1Ndaviti wakungulwile lalo mashwalale 30, 000 vavaangwile mu Isalele,  

2 wavatwalele ku Mbala mu Yunda, vakashake Cikasa ca Cikumiiyo ca Njambi, cije 
vatumbwile mu lizina lya Shukulu Kalunga Muka-nzili yoshe, uje natumbama 
akamwa ya vakelumbi.  

3 Vacitundisile ku njuvo ya Avinandave yakele a lilundu, vacakele a litemba 
lyaliha. Co Uza, na Ahiyo, vana va Avinandave vakele nakwendesa lije litemba,  

4Ahiyo watwamene kulutwe lwa Cikasa. 

5Ndaviti na vaIsalele voshe vakele nakukina nakwimba na nzili yavo yoshe 
nakusingimika Shukulu Kalunga. Vakele nakwimba tulyalya, na visanzi, na 
vingoma, na misambo, na vingenjo.  

6Omo vetele ku lijungwilo lya Nakone, vingombe vatanukile, co Uza wolwele 
livoko lyendi wakwatele ku Cikasa ca Cikumiiyo.  

7Aje vene Shukulu Kalunga Njambi waluvalele na Uza, co wamutsiile omwo 
wakwatele livoko lyendi ku Cikasa ca Cikumiiyo. Uza watsililile kuje ku Cikasa ca 
Cikumiiyo,  

8Ndaviti waluvalele manene omwo Shukulu Kalunga wanyanyamesele Uza, co 
mutambela uje vautumbwile ngwavo Peleze Uza na ku lelo lino.  

9Ngecivene, Ndaviti wakele na lyova lya Shukulu Kalunga, co wendekele 
ngwendi, “Vati njambata Cikasa ca Cikumiiyo?” 

10Ngecivene, Ndaviti wayongwele ngeci kesi aye naco ku Yelusalema, oloni, ikeye 
waangunukile mu ngila, co wacitwalele ku njuvo ya Ovende Endome, wa mu 
nganda ya Ngate.  

11 Cakele kuje vingonde vitatu, co Shukulu Kalunga wavezikisile Ovende Endome 
na naanga yendi.  

12Mwene Ndaviti wazivile ngwavo, “Shukulu Kalunga navezikisa Ovende Endome 
na naanga yendi na vyoshe vije vyali navyo omwo ya Cikasa ca Cikumiiyo.” 
Ngecivene, Ndaviti waile wakashakele Cikasa ca Cikumiiyo ku njuvo ya Ovende 
Endome wacitwalele ku Yelusalema nakuvwaelela manene.  

13Omo vanu vaje vambatele Cikasa ca Cikumiiyo vendele manambo atanu na 
limo, Ndaviti wavalekele ngeci vemane akombelele kuli Shukulu Kalunga 
n̄ombelo ya ngombe na muna ngombe wakununa.  

14Ndaviti wazalele nanga ya linyu mu mbunda yendi, co wakinine na nzili yendi 
yoshe nakusingimika Shukulu Kalunga.  

15Ngecivene, Ndaviti na vaIsalele voshe vatwalele Cikasa ca Cikumiiyo ku 
Yelusalema, vatwile tuwelele twakuvwaelela nakwimba malupembo.  

16Omo Cikasa cakovelele mu nganda, Mikale, muna Saulu, wemanene mu 
njanena, co wamwene Mwene Ndaviti alinakukina nakujombozoka na 
kusingimika Shukulu Kalunga mukukina cakujela, co wamushendumwine mu 
mbunge yendi.  

17Asinoni vaakele Cikasa mu mwela waco mu Mbalaka ije yatungile Ndaviti. 
Ngecivene, Ndaviti wakombelelele vin̄ombelo vya kwenyeka, na milambu ya 
kulitombola kuli Shukulu Kalunga.  

18Omo wamanesele kukombelela vin̄ombelo vya kwenyeka, na vin̄ombelo vya 
kulitombola, wavezikisile vanu mu lizina lya Shukulu Kalunga Muka-nzili yoshe,  

19co waanene vanu voshe vyakulya. Waanene munu na munu, munalume na 
munakazi mu Isalele, mukasha wa likende, na cipuka ca situ yakwoca, na likasha-
kasha lya vinyu vyakuma. Asinoni vanu voshe vaile ku membo avo.  

20 Omo vanamanesa, Ndaviti waile kwimbo nakwindwisa naanga yendi, co Mikale 
watuukile nakuliwana nendi, wendekele kuli ikeye ngwendi, “Mwene wa 
vaIsalele naliwanena lizina lyakama ku litangwa lya lelo! Nalipwisa ngwe cilema 
ku mesho a vangamba va vambanda va vamyata vendi! “ 

21Co Ndaviti wamukumbulwile ngwendi, “Yange njakinine nakusingimika 
Shukulu Kalunga, uje wanjangwile kuhyana isho na naanga yendi nakunjipwisa 
ntwama ya vanu vendi va Isalele. Anga njicitwalao vene kumusingimika Shukulu 
Kalunga,  

22co njicilishaula vene kutuvakana akulivanga. Yove amo unjiyongola ngwove 
kesi nji munu, oloni vaje vambanda vakevoco vakanjiyongola nakunjisingimika 
manene.” 

23Mikale, muna Saulu, kakele na mwana noo kutsa kwendi.  

2 Samwele 7 

Lijwi lya Natane kuli Ndaviti 
(1 Miz 17:1-15) 

1Mwene Ndaviti wakele mu lipela lyendi, co Shukulu Kalunga wamunyungile 
mwamuvwa ku vitozi vendi voshe.  

2Co mwene wendekele kuli Natane muka-kwimanena ngwendi, “Kenga, ololo 
yange njili mu njuvo yakutunga na kendale, oloni Cikasa ca Cikumiiyo ca Njambi 
cili mu mbalaka! “ 

3Co Natane wamukumbulwile ngwendi, “Linga vyoshe viwushaka kulinga, omwo 
Shukulu Kalunga ali amo nove.” 

4Oloni ku vutsiki vuje vene, Shukulu Kalunga wendekele kuli Natane ngwendi,  

5 “Ya ukaleke ngamba yange Ndaviti ngwove, Shukulu Kalunga nendeka ngwendi, 
‘Kesi yove ukanjitungila njuvo ngeci njikalemo embwe.  

6Kutunda a simbu ije omo njapatwile vanu va Isalele ku Ingito kweta na lelo lino, 
nalumo lwai njinakala mu njuvo, oloni njinakala lika mu mbalaka.  

7Mu mitambela mwoshe munjinende na vanu va Isalele nalumo lwai njehwile 
umo wa vantwama va miyati ya Isalele vaje njaangwile kunyunga vanu vange 
ngwange omwo vikajo kumwanjitungilile njuvo yakutunga na kendale.’  

8 “Ngecivene, leka ngamba yange Ndaviti ngwove, yange, Kalunga Muka-nzili 
yoshe, njendeka kuli ikeye ngwange, ‘Njakutundisile mukulisa vimanga mu 
shwata, co njakupwisile muka-kushwana vanu vange va Isalele.  

9Njakele amo nove kwoshe kuje kuwaile, co njafungulwile vitozi vove voshe 
ngwe omo wakele nakuya kulutwe. Co njikakutsimanesa kupwa ngwe vantwama 
vakama va mu kaye.  

10Njinaangwila vanu vange Isalele mutambela, co njinavakamo, muje mukemwo 
muvakakala, naumo wai akavayandesa lalo.  

11Anga vakovelelele mu lifuti lino, vanakala nakuvalwisa kuli vaka-muuka. Oloni 
eci kucikasholoka lalo. Njikukulaesa njikakunyunga mwamuvwa ku vitozi vove 
nakukwana vatekulwila.  

12 Omo ukatsa nakukutsinda na vakukulwila vove, co njikapwisa umo wa ali vana 
vove mwene, njikakolesa vumwene vwendi.  

13Ikeye akanjitungila njuvo, co njikakolesa litanda lya vumwene vwendi.  

14 Co yange njikapwa nji ishe, na ikeye lalo akapwa munange. Omo akalinga 
mwamuvi, co njikamunyanyamesa ngwe ishe ya munu mwakanyanyamesa 
munendi. 

15Oloni kunjikatundisa livoko lyange kuli ikeye ngwe munjalingile kuli Saulu, uje 
injatundisile ngeci yove upwe mwene.  

16 Simbu yoshe ukakala na vatekulwila, co vumwene vwove vukakala simbu 
yoshe. Co simbu yoshe litanda lyove likakola ngo! ‘ “ 

17Ngecivene, Natane walekele Ndaviti vyuma vyoshe vije Njambi 
wavijombolwele kuli ikeye.  

Lilombelo lya Ndaviti lya cikandelela 
(1 Miz 17:16-27) 

18Asinoni Mwene Ndaviti wakovelele mu Mbalaka Mwakuliwanena, 
watumbamene asi, co walombelele ngwendi, “Yange iyajo Shukulu Kalunga wa 
Akamwa ya Vyoshe, na naanga yange ikeyo ikajo, ngeci unjilingile vyoshe evi?  

19Nameme ngoco anga ucili nakuwezelelako lalo, Shukulu Kalunga wa Akamwa 
ya Vyoshe, unanjikulaesa cikulaeso ca vatekulwila vange ku myaka ya kulutwe. 
Co unatava munu ngeci amone evi, Shukulu Kalunga wa Akamwa ya Vyoshe!  

20Vikajo lalo njendeka kuli yove? Omwo yove unjizivuka, yange ngamba yove. 

21Capwile cizango cove na vutumbe vwove kulinga evi, unalingi vyuma vyoshe 
evi vyakama ngeci unjilongese.  

22Ngecivene, vukama vwove, yove Shukulu Kalunga wa Akamwa ya Vyoshe, 
vwalifwa neyajo? Kukwesi weka wakufwa ngwe yove waiko, simbu yoshe 
twazivuka ngeci yove lika wapwa u Njambi.  

23 Kukwesi muyati weka lalo ano asi wakufwa ngwe Isalele, uje uwapatwile mu 
vunzinda nakuvapwisa vanu vove. Vyuma vije vyakama na vyakukomokesa vije 
viwalingile vinashandola lutsimo lwove mu kaye mwoshe. Yove washekele 
miyati yeka na vinjambi vavo omo vanu vove vakele nakuya kulutwe, vanu vaje 
wapatwile ku Ingito ngeci vapwe vove.  

24Unalingisa vaIsalele kupwa vanu vove ku myaka yoshe, co yove Shukulu 
Kalunga, unapu Njambi yavo.  

25 “Co ololo, Shukulu Kalunga Njambi, simbu yoshe shulisa cikulaeso 
ciwunakulaesa yange ngamba yove na vatekulwila vange, linga vije 
viwatumbwile kulinga.  

26Lizina lyove likapwa lyakama simbu yoshe, co vanu vakendeka ngwavo, 
‘Shukulu Kalunga Muka-nzili yoshe ikeye Njambi ya Isalele.’ Co yove ukakolesa 
vushwana vwange simbu yoshe.  

27Shukulu Kalunga Muka-nzili yoshe, Njambi ya Isalele! Njinasimpi akulombela 
lilombelo eli kuli yove, omwo unasholola vyoshe evi kuli yange ngamba yove, co 
wanjilekele ngeci ukapwisa vatekulwila vange vimyene.  

28 “Co ololo, Shukulu Kalunga wa Akamwa ya Vyoshe, yove unapu Njambi, 
wanyunga vikulaeso vyove simbu yoshe, unalingi cikulaeso cakukomokesa kuli 
yange.  

29Ngecivene, njikulomba uvezikise vatekulwila va ngamba yove, ngeci vayoye 
simbu yoshe ku mesho ove. Yove Shukulu Kalunga, wa Akamwa ya Vyoshe, 
wakulaesele evi, co vivezikiso vyove vikakala ali vatekulwila vange simbu yoshe.” 

2 Samwele 8 

Kuhyana kwa mashwalale va Ndaviti 
(1 Miz 18:1-17) 

1Munima yevi, Mwene Ndaviti walwile na vaFilisitiya lalo, wavafungulwile, co 
wamanesele kushwana kwavo mu lifuti.  

2Wafungulwile lalo vaMowavi. Washikile vinzinda valale asi mu mikana itatu, co 
vaje vakele mu mukana wamucivali wavatsiile. Co vaje akele mu mukana 
wamucitatu, kavatsiile. Ngecivene, vaMowavi vapwile vindungo va Ndaviti, 
vafwetele lisimu kuli ikeye.  

3Co lalo wafungulwile Mwene Handandezele, muna Lehombe wa mu lifuti lya 
Zova mu Silya, omo Handandezele waile nakwilwisa vumwene vwendi mu lifuti 
lya Ndonga ya Yufuleti.  

4Co Ndaviti watambwile vanu va Handandezele 1, 700 vaka-kwenda a tuvalu na 
mashwalale vendi 20, 000 vaka-kwenda asi. Co wasezele lika tuvalu vakupwamo 
vakupwa mu matemba 100, co vaje vasaleleo voshe wavatetangele matenga.  

5Omo vaSilya va ku Ndamasiku vatumine mbunga ya mashwalale vakakwase 
Mwene Handandezele, co Ndaviti wavalwisile, watsiileo vanu 22, 000.  

6Asinoni ikeye watungile vilombo vya mashwalale mu lifuti lyavo, co vanu 
vamwo vapwile vindungo vendi, co vafwetele lisimu kuli ikeye. Ngecivene, 
Shukulu Kalunga wahyanesele Ndaviti kwoshe-ikwoshe kwaile.  

7Co Ndaviti wafungulwile vintelo vya ngolinde vije vivambatele vamyata va 
Handandezele, wavitwalele ku Yelusalema.  

8Co lalo wambatele vunengu vwavungi vwa ku Mbeta, na ku Mbelotai, vinganda 
vije vyashwanene Handandezele.  

9Omo Mwene Toi wa ku Hamate wazivile ngeci Ndaviti nafungulula mashwalale 
voshe va Handandezele,  

10co watumine munendi Njolame nakwindwisa Mwene Ndaviti 
nakumushangazala akuhyana nakufungulula Handandezele, omwo 
Handandezele walwisile Toi visimbu vyavingi. Co Njolame watwalelele Ndaviti 
vwana vuje vuvapangesele na ngolinde, na siliva, na vunengu.  

11Co Mwene Ndaviti wavukundikile kuli Shukulu Kalunga mukuvupangesa 
akulemesa, amo na siliva, na ngolinde ije yatambwile ku miyati ije yafungulwile,  

12miyati ya vaEndome, na vaMowavi, na vaAmoni, na vaFilisitiya, na vaAmaleke, 
na litambelo lije vapukwile lyatambwile kuli Handandezele.  

13 Co Ndaviti watsimanene manene omo welukile nakutsiya vaEndome vakupwa 
18, 000 mu Cana ca Mwongwa.  

14Watungile vilombo vya mashwalale mu Endome mwoshe, co vanu vamwo 
vapwile vindungo vendi. Co Shukulu Kalunga wahyanesele Ndaviti kwoshe-
ikwoshe kwaile.  

15Ngecivene, Ndaviti washwanene Isalele yoshe, co walingile mwamuvwa na 
vushunga kuli vanu vendi.  

16Yowave, muna Zeluya, wapwile muka-kushika mashwalale, co Njosefati muna 
Ahilunde ikeye wapwile muka-kusoneka mizimbu,  

17Zandoke muna Ahituve, na Ahimeleki muna Aviyatale vapwile vaka-
kukombelela, co Selaya wapwile muka-kusoneka wa mu mbanja,  

18Mbenaya muna Yehoyanda wapwile muka-kushika vaKelete, na vaPelete va ku 
lipela lya Ndaviti, co vana va Ndaviti vapwile vaka-kukombelela.  

2 Samwele 9 

Ndaviti na Mefimboshete 

1 Litangwa limo Ndaviti wehwile ngwendi, “Kuma kukwesi umo nasalako ku 
naanga ya Saulu ndi? Nga kwali, njishaka kumuzivila ngozi omwo ya Yonatana.” 

2Co kwakele ngamba wa naanga ya Saulu lizina lyendi Ziva, vamulekele ngwavo 
aye kuli Ndaviti. Co mwene wamwihwile ngwendi, “Yove Ziva ndi?” Co ikeye 
wakumbulwile ngwendi, “Eyo shukulu, yange vene ndungo yove.” 

3 Co mwene wamwihwile ngwendi, “Kuma kukwesi umo nasalao ku naanga ya 
Saulu, uje njasa kuzivila ngozi, ngwe munjakulaesele Njambi ngwange 
njikalingamo ndi?” Co Ziva wakumbulwile ngwendi, “Kwali umolika muna 
Yonatana. Oloni ikeye cilema, watenguka mendi.” 

4Co mwene wehwile ngwendi, “ali kuli?” Co Ziva wakumbulwile ngwendi, “Ali ku 
njuvo ya Makile muna Amiyele mu Londembale.” 

5Ngecivene, Mwene Ndaviti watumine vanu kukamushaka.  

6Omo Mefimboshete, muna Yonatana mutekulu wa Saulu, wetele, watsikamene 
asi nakulemesa Ndaviti. Co Ndaviti wamwihwile ngwendi, “Yove Mefimboshete 
ndi.” Co ikeye wamukumbulwile ngwendi, “Eyo shukulu.” 

7Co Ndaviti wendekele ngwendi, “Kesi uzive lyova embwe. Njikakuzivila ngozi 
omwo ya isho Yonatana. Njikakwilwisila lifuti lyoshe lije lyapwile lya kuku yove 
Saulu, co simbu yoshe ukalya nange ku mesa.” 

8Co Mefimboshete walemesele lalo nakwendeka ngwendi, “Shukulu, yange 
kunjakundamene ku vunu, nameme katali wa kutsa ali na seo! Omo vikajo 
ulinakunjizivila ngozi yangacije?” 

9Co mwene wasanene Ziva, ngamba ya Saulu, wendekele ngwendi, “Njilinakwana 
Mefimboshete, mutekulu wa shukulu yove Saulu, vyuma vyoshe vije vyapwile 
vyendi na naanga yendi.  

10Ngecivene, yove, na vana vove, na vangamba vove vakalima livu lya naanga ya 
shukulu yove Saulu, co mukateja vimbuto ngeci mukavawanene vyakulya. Oloni 
Mefimboshete ikeye akalila ku mesa yange simbu yoshe! “ (Ziva wakele na vana 
va vanalume likumi na vatanu, na vangamba makumi avali. ) 

11Ziva wakumbulwile ngwendi, “Njikalinga vyuma vyoshe vije vyanashiki 
shukulu yange.” Ngecivene, Mefimboshete wakele nakulyalyalya ku mesa ya 
mwene, ngwe umo wa vana va vimyene.  

12Mefimboshete wakele na munendi wa mukwenje lizina lyendi Mika. Co vanu 
voshe va naanga ya Ziva vapwile vangamba va Mefimboshete.  

13Ngecivene, Mefimboshete, wapwile cilema watengukile mendi, wakele mu 
Yelusalema, co wakele nakulila vyakulya vyendi vyoshe ku mesa ya mwene.  

2 Samwele 10 

Ndaviti afungulula vaAmoni na vaSilya 
(1 Miz 19:1-19) 

1Omo kuneti simbu, Mwene Nahashe wa vaAmoni watsile, co munendi Hanune 
washwanene a vumwene.  

2Co Mwene Ndaviti wendekele ngwendi, “Njinapande kusholola cizemo cacivwa 
kuli Hanune, ngwe muje mwalingile ishe Nahashe kuli yange.” Ngecivene, Ndaviti 
watumine miluwa nakumulilisa ku kutsa kwa ishe. Co omo vaje miluwa vetele 
mu Amoni,  

3vantwama va vaAmoni vendekele kuli mwene ngwavo, “Kuma wayongola 
ngwove cinapu kasingimiko kuli isho omo Ndaviti natumu vanu vendi kuli yove 
nakukulilisa ndi? Kesi ngoco embwe! Navatumu kuno nakunenga nakwilula 
nganda, ngeci akatufungulule! “ 

4Ngecivene, Hanune wakwatele vaje miluwa va Ndaviti, wavatewile minjezi yavo 
mutambela umolika, co watetangele vuzalo vwavo kuvupwisa a vinyonga, co 
wavashekele. 

5Vakele na shwamwa manene yakwiluka kwimbo. Omo Ndaviti wazivile vije 
vyalingiwile, co wavatuminine majwi akuvavindika ngeci vakale ku Yeliko kesi 
veluke noo minjezi yavo inamene lalo.  

6Omo vaAmoni vanangukile ngeci Ndaviti napu citozi cavo, co vakumwine 
mashwalale va vaSilya 22, 000 va ku Mbetelehove, na Zova, amo na vanalume 12, 
000 va ku Tove, co mwene wa ku Maka wezile na vanu vendi 1, 000.  

7Omo Ndaviti wazivile vije vyalingiwile, watumineko Yowave na mashwalale 
voshe nakuvalwisa.  

8VaAmoni vatuukile nakulikwalaleka ku vukovelelo vwa Lamba, nganda yavo 
yakama, co vaSilya na vanalume vaje vatundile ku Tove na ku Maka, 
valikwalalekele mushandangala yangoco.  

9Omo Yowave wamwene ngeci vitozi vakamulwisila kulutwe na kunima, co 
waangwile mashwalale va nzili mu Isalele, wavakwalalekele ngeci valikenge na 
vaSilya.  

10Co wakundikile mashwalale voshe vaje vasaleleo mu mavoko a ndolome yendi 
Avishai, ikeye wavakwalalekele ngeci valikenge na vaAmoni.  

11Co Yowave wendekele kuli Avishai ngwendi, “Nga umona vaSilya 
valinakunjihyana, co ija wakunjikwase, oloni nga njimona vaAmoni 
valinakukuhyana, co njiija njakukukwase.  

12Kala na nzili nakusimpa! Tulwileni na nzili vanu vetu na vinganda vya Njambi 
yetu. Co cizango ca Shukulu Kalunga cilingiwe! “ 

13Ngecivene, Yowave na vanu vendi vaile nakulwa, co vaSilya vatewele.  

14Omo vaAmoni vamwene vaSilya valinakutewa, co navo lalo vatewele kutunda 
kuli Avishai nakwiluka mu nganda. Asinoni Yowave walikelele kulwisa vaAmoni, 
welukile ku Yelusalema.  

15Omo vaSilya vamwene ngeci vanavafungulula kuli vaIsalele, vakungulwile 
mashwalale vavo amolika. 

16Mwene Handandezele wasanene vaSilya vaje vakele mu kangombe ka yambi ku 
mutambela wa Ndonga ya Yufuleti, vezile ku Helame akushika kwa Shovake, 
muka-kushika nzita ya Mwene Handandezele wa ku Zova.  

17Omo Ndaviti wazivileko, wakungulwile mashwalale va Isalele, vajavukile 
Ndonga ya Yondau, vaile ku Helame, co vaSilya valikwalalekele nakulikenga 
nendi. Co vashangumukile kulwa,  

18co vaIsalele vashekele mbunga ya mashwalale va vaSilya. Co Ndaviti na vanu 
vendi vatsiile vanu 7, 000 vaka-kwendesa matemba a vaSilya, na vanu 40, 000 
vaka-kwendela a tuvalu, co vavetwesele Shovake, muka-kushika mashwalale, 
watsililile kuje vakele nakulwila.  

19Omo vaje vimyene vapwile vindungo va Handandezele vamwene ngeci 
vanavafungulula kuli vaIsalele, valiitile kuli Ndaviti ngeci vapwe vinzinda vendi. 
Co vaSilya vakele na lyova lyakukwasa vaAmoni lalo.  

2 Samwele 11 

Ndaviti na Mbateshemba 

1 Kukuhwa kwa mwaka, simbu ije vimyene vakele nakuya nakulwa nzita, Ndaviti 
watumine Yowave na vamyata vendi na mbunga ya mashwalale vaIsalele, 
vafungulwile vaMowavi nakuzengeleka nganda ya Lamba. Oloni Ndaviti wasalele 
mu Yelusalema.  

2Litangwa limo, ku cingwezi, omo Ndaviti wakasumukile a tulo waile akamwa ya 
njuvo yendi. Omwo wakele nakwenda akamwa ya ciluli ca lipela lyendi, 
wamwene munakazi alinakujwela. Uje munakazi wapwile wamuvwa manene.  

3Ngecivene, Ndaviti watumine muluwa nakumona ngeci uje munakazi ikeye 
iyajo, co Ndaviti wawanene ngeci kuma uje munakazi ikeye Mbateshemba, muna 
Elyame munakazi wa Uliya kaHiti.  

4Ngecivene, Ndaviti watumine miluwa kukamushaka, co vamunenele kuli 
Ndaviti, co walalele nendi. (Omo nalijelesa laja. ) Mbateshemba welukile ku njuvo 
yendi.  

5Munima yevi Mbateshemba walimwene ngeci kuma ali na kafumba, co 
watumine lijwi kuli Ndaviti nakumuleka.  

6Co Ndaviti watumine lijwi kuli Yowave ngwendi, “Njitumine Uliya kaHiti kuno.” 
Ngecivene, Yowave watumine Uliya kuli Ndaviti.  

7Omo Uliya wetele, Ndaviti wamwihwile ali Yowave na mashwalale nga 
valimwamuvwa, nomu muyilinakwendela nzita.  

8Asinoni Ndaviti wendekele kuli Uliya ngwendi, “Ya ku njuvo ucikahwimeko 
kasimbu tai.” Co Uliya waile, Ndaviti wamutuminine vwana ku njuvo yendi.  

9Uliya kaile ku njuvo yendi embwe, oloni walalele ku cikolo ca lipela amo na 
vaka-kunyunga mwene.  

10Omo Ndaviti wazivile ngeci Uliya kaile ku njuvo yendi, wamwihwile ngwendi, 
“Kuma yove waile vungenzi, omwo vika kuwaile ku njuvo yove?” 

11Uliya wamukumbulwile ngwendi, “Vanu va Isalele na vanu va Yunda 
valinakulwa nzita, Cikasa ca Cikumiiyo cili kuli vakevo, co Yowave muka-kushika 
na vamyata vendi vanatungu cilombo cavo mushandangala yangoco. Co vatijo 
njasa kuya kwimbo, nakulya nakunwa, nakulala na munakazi wange? A vyoshe 
vije vyapwa vyakujela, njilisinga ngeci kunjikalingi cuma ca cifwa cangacije! “ 

12Ngecivene, Ndaviti wendekele ngwendi, “Nga ngoconi, kala kuno litangwa 
lyoshe lyamutunu, co imene njikakushuula, co ukeluka.” Ngecivene, Uliya wakele 
mu Yelusalema litangwa lije na alikaki.  

13Ndaviti walanyele Uliya kukulya kwa cingwezi, co wamupendesele. Oloni 
vutsiki vuje lalo Uliya kaile ku njuvo yendi, oloni walalele a kambilititi kendi mu 
lipela ku mulili wa vaka-kunyunga.  

14Alikaki mutondo, Ndaviti wasonekelele Yowave mukanda wautumine na Uliya.  

15Ndaviti wasonekele ngwendi, “Twameka Uliya kulutwe lwa mukana, kuje 
kuyinaamena manene nzita, co yeni ilukeni vuseta-nima ngeci Uliya vamutsiye.” 

16Omo Yowave wakele nakuzengeleka nganda, co watumine Uliya ku mutambela 
kuje kwazivukile ngwendi kuli vitozi va nzili.  

17Co vanalume va muje mu nganda vezile nakulwa na mashwalale va Yowave, 
vamyata vamo va Ndaviti vavatsiile, co na Uliya lalo vamutsiile.  

18Asinoni Yowave watumine lijwi kuli Ndaviti lyakumuleka a vya nzita,  

19co Yowave wasin̄ikile uje muluwa ngwendi, “Omo unamanesa kuleka mwene 
vyoshe vya a nzita,  

20amo mwene akaluvala, co akakwihula ngwendi, ‘Omwo vikajo mwashwenyelele 
kuyehi na nganda nakulwa navo? Kuma yeni kumwazivukile ngeci vakevo 
vakamyasha mikili oku vali mu vivumbe ndi?  

21 Kuma yeni munevala muje mwatsile Avimeleke muna Ngilyone ku Tembeze 
ndi? Kesi munakazi wamwandumwinine limanya lyakulola vunga lije lyatundile 
kwilu ku civumbe nakumutsiya ndi? Omwo vikajo mwashwenyelele kuyehi na 
civumbe? ‘ Nga mwene akakwihula a evi, co ukamuleka ngwove, ‘Ngamba yove 
Uliya lalo vanamutsii! ‘ “ 

22Ngecivene, uje muluwa waile kuli Ndaviti wamulekele vije vyamushikile 
Yowave.  

23Co uje muluwa walekele Ndaviti ngwendi, “Vitozi vetu vakele na nzili manene 
kuhyana yetu, vatundile mu nganda vezile nakutulwisa mushandangala yangoco, 
oloni twavashekele nakuvelwisila ku cikolo ca nganda.  

24Co vatwashele mikili oku vali ku civumbe, vamo vamyata va shukulu yange 
vanavatsii, na ngamba yove Uliya lalo vanamutsii.” 

25Co Ndaviti wendekele kuli uje muluwa ngwendi, “Ya ukatakamese Yowave 
ukamuleke kesi alinyenge, omwo naumo wai azivuka ngeci iyajo umo akatsa mu 
nzita. Muleke atumeko mashwalale va nzili ngeci valwise oyo nganda 
nakuyitambula.” 

26Omo Mbateshemba wazivile ngeci munalume wendi vanamutsii, wamulilile.  

27Omo simbu yakulila yahwile, Ndaviti wanenele Mbateshemba mu lipela lyendi, 
wapwile munakazi wendi, co wakitile mwana wa munalume. Oloni Shukulu 
Kalunga kavwaelelele a vije vyalingile Ndaviti.  

2 Samwele 12 

Lijwi lya Natane nakulitavela kwa Ndaviti 

1 Shukulu Kalunga watumine Natane muka-kwimanena kuli Ndaviti. Natane waile 
kuli ikeye wendekele ngwendi, “Kwakele vanalume vavali vakele mu limbo 
limolika, umo wapwile muka-kufuka, mukwavo wapwile kautu.  

2Co muka-kufuka wakele na vingombe, na vimanga vavangi manene,  

3oloni uje kautu wakele lika na manga umolika yalandele. Wamunyungile 
mwamuvwa, co wakolelele mu njuvo yendi amolika na vana va uje kautu. 
Wamulisile vyakulya vyendi, wanwililile mu nganja yendi, nakulala a mendi endi, 
uje manga wafwile ngwe mwana wa munakazi kuli uje kautu.  

4Litangwa limo kwezile mungenzi ku njuvo ya muka-kufuka. Co uje muka-kufuka 
kashakele kutsiya cimuna cendi ngeci ajumbule uje mungenzi, oloni wambatele 
manga ya uje kautu, wajumbwile uje mungenzi wendi.” 

5Co Ndaviti waluvalele manene ali uje muka-kufuka, wendekele ngwendi, 
“Njilisinga ali Shukulu Kalunga wakuyoya ngeci ou munalume nalingi eci 
napande kutsa!  

6Omwo nalingi cuma ca muuka, napande kwingisamo vimanga vawana 
kutuvakana uje yanambatele.” 

7Co Natane wendekele kuli Ndaviti ngwendi,”Uje munalume wakufwa ngacije ni, 
napu yove vene. Omu mukemwo mwanendeka Shukulu Kalunga Njambi ya 
Isalele ngwendi, ‘Njakupwisile mwene wa mu Isalele nakukwamena kuli Saulu.  

8Co njakwanene vumwene vwendi na munakazi wendi, njakupwisile mwene 
kushwana Isalele na Yunda. Nga evi vyapwile vyavindondo, nga njakuwezelelako 
luvali ku evi ulinavyo.  

9Ngecivene, omwo vikajo kuwononokele kushika kwange? Omwo vikajo unalingi 
vuvi vwangacije? Yove unatsiisa Uliya mu nzita, unatava vaAmoni vamutsiye, 
ngeci unambata munakazi wendi!  

10Co ololo, mu cisemwa na cisemwa ca vatekulwila vove vamo vakatsa ku monde 
omwo kuwanjononokele, co lalo unambata munakazi wa Uliya.  

11Njalisingi ngeci njikalingisa umo wa ku naanga yove kunena vukalu ali yove. 
Ukacimona omo njikakutambula vanakazi vove nakuvana kuli munalume weka, 
co ikeye akalala navo mutanya mwelu.  

12 Yove wacilingile mu vushweke, oloni yange njikacilinga mutanya mwelu ngeci 
Isalele yoshe vakacimone.’” 

13Ndaviti wendekele ngwendi, “Njinalingi vuvi kuli Shukulu Kalunga.” Co Natane 
wamulekele ngwendi, “Shukulu Kalunga nakusambesa ku vuvi vwove, kuukatsi 
embwe. 

14Oloni omwo unamwesa kashaundu kangacije kuli Shukulu Kalunga akulinga 
evi, munove akatsa.” 

15Asinoni Natane waile kwimbo lyendi.  

Kutsa kwa muna Ndaviti 

Co Shukulu Kalunga watumine mushongo kuli uje muna Ndaviti wasemukile kuli 
munakazi wa Uliya, wavinjile manene.  

16Co Ndaviti walombelele kuli Njambi ngeci mwanike enduke. Co Ndaviti 
wavyanene kulya cuma cimo, vutsiki na vutsiki wakovelele ku mulili wendi, 
nakulala asi.  

17Vamyata vendi va mu mbanja vaile kuli ikeye vesekele kumwindula, oloni 
wavyanene, co lalo kalile vyakulya amo navo.  

18Co omo kuneti matangwa atanu na avali mwanike watsile, vamyata va Ndaviti 
vakele na lyova lyakumuleka kutsa kwa mwana. Vendekele ngwavo, “Omo 
mwanike wakele nakuyoya, Ndaviti kasele kutukumbulula omo twendekele 
nendi. Co vatijo twasa kumuleka ngwetu munove natsi? Amo alivulumuna ikeye 
vavenya! “ 

19Omo Ndaviti wavamwene valinakuliyevetela, wanangukile ngeci mwanike 
natsi. Ngecivene, wavehwile ngwendi, “Mwanike natsi ndi?” Vamukumbulwile 
ngwavo, “Eyo, natsi.” 

20Co Ndaviti wendukile asi, wajwelele, nakusakula vin̄ambu vyendi, wazalele 
vuzalo vweka. Asinoni waile nakulemesa mu Njuvo ya Shukulu Kalunga. Omo 
welukile ku lipela, walombele vyakulya, co vamunenelelevyo, walile.  

21Co vamyata vendi vendekele ngwavo, “Kutwazivisisile mwamuvwa a evi, omo 
mwanike nakele na mwonyo, wamulilile nakulikela kulya, oloni omo natsi, 
unatumbama nakulya! “ 

22Co Ndaviti wavakumbulwile ngwendi, “Eyo, njalikelele kulya, njalilile omo 
mwanike wakele na mwonyo. Njayongwele ngwange amo Shukulu Kalunga 
anjizivilako mema ku mbunge, munange enduka katsi.  

23Oloni muje mwanatsi, co vikajo njilikelela kulya lalo? Kuma yange njasa 
kwilwisila mwanike mwonyo ndi? Yange njikaya kuje kwanai, oloni ikeye 
kakeluka lalo kuli yange embwe.” 

Kusemuka kwa Solomoni 

24Asinoni Ndaviti wazembelekele munakazi wendi Mbateshemba. Walimwene 
nendi, co wakitile mwana wa munalume, uje yalukile lizina lya Solomoni. 
Shukulu Kalunga wazemene mwanike ou,  

25co washikile Natane muka-kwimanena aluke mwanike lizina lya Njendindiya, 
omwo Shukulu Kalunga wamuzemene.  

Ndaviti afungulula Lamba 
(1 Miz 20:1-3) 

26A simbu ije vene Yowave walwisile Lamba, nganda yakama ya vaAmoni, 
nakuyifungulula. 

27Co watumine miluwa kuli Ndaviti wamulekele ngwendi. “Njinalu na Lamba, co 
njinafungulula mitambela ivakatekwila mema.  

28Co ololo kungulula mashwalale vove vaje vasalao, mwije mwakulwise eyi 
nganda ngeci wakuyitambule. Kutewa nga yange njiifungulula, co ikatsimanena 
lizina lyange.” 

29Ngecivene, Ndaviti wakungulwile mashwalale vendi, waile ku Lamba, 
nakuyilwisa, co waifungulwile.  

30Ngecivene, Ndaviti wambatele cilongo ca ngolinde cakele ku mutwe wa 
kamponya Moleki njambi ya vaAmoni. Cilongo cije vacipeselesele makilo akupwa 
35, co cakele na limanya lya seo yakama lije vatungilile kumo na cilongo. Co 
Ndaviti wambatele cije cilongo, wacakele ku mutwe wendi. Co lalo wambatele 
vije vyapukwile muje mu nganda,  

31co Ndaviti waakele vanu vamo ku vipangi vyakuselala mavaya, vamo ku 
matemo, vakwavo ku vinjaviti, co vamo wavapangesele ku vindopi. Walingile 
cuma eci kuli vanu voshe va mu vinganda vyeka vya vaAmoni. Asinoni ikeye na 
vanu vendi velukile ku Yelusalema.  

2 Samwele 13 

Aminone na Tamale 

1Avisalome muna Ndaviti, wakele na ndokazi yendi wamuvwa wa muzike lizina 
lyendi Tamale. Co Aminone muna Ndaviti wamuzemene manene.  

2Wamushungwiiye manene ngeci watundisileo nakuvinja, capwile cacikalu kuli 
Aminone kuwana Tamale, omwo ikeye wapwile mumbanda uje kanda alimone 
na munalume, kuvamutavesele kuliwana na vanalume.  

3Oloni Aminone wakele na musamba wendi walikeelela lizina lyendi Yonandave, 
muna Shamema ndolome ya Ndaviti.  

4Co Yonandave wendekele kuli Aminone ngwendi, “Yove unapu u muna mwene, 
oloni omwo vikajo a litangwa na litangwa njikakumono unazeye?” Aminone 
wamukumbulwile ngwendi, “Njizema Tamale, ndokazi ya shongo yange 
Avisalome wa mu limo lyeka.” 

5Co Yonandave wendekele kuli ikeye ngwendi, “Likwise kuvinja, ya ku vulili 
ukalale. Omo isho aija nakukumona, co endeka kuli ikeye ngwove, ‘Shukulu, 
njilekeleniko ndokazi yange Tamale aije akunjaneko vyakulya. Njimushaka 
akunjipangeleko vyakulya kuyehi nange kuje njasa kumumona, co anjanevyo! ‘ “ 

6Ngecivene, Aminone walikwisile kuvinja, co waile ku vulili nakulala. Co Mwene 
Ndaviti waileko nakumumona, Aminone wendekele kuli ikeye ngwendi, 

“Shukulu, njilekeleniko ndokazi yange Tamale aije kuno akunjilingileko makende 
amandondo akutovala kuyehi nange kuje njasa kumumona, co akunjanewo.” 

7Ngecivene, Ndaviti watumine lijwi kuli Tamale mu lipela ngwendi, “Ya ku njuvo 
ya ndolome yove Aminone ukamulingileko vyakulya.” 

8Co waileko, wamuwanene nalala a vulili. Tamale wanonele vunga, wavutikile, 
walingile makende akutovala kuyehi na Aminone ngeci amumone. Asinoni 
wocele mashama-shama a kuhima,  

9co waokwele wawatundisile a cikango ngeci Aminone alye, oloni Aminone 
wavyanene. Co wendekele ngwendi, “Leka vanu voshe vatuuke.” Co vanu voshe 
vatuukile.  

10Asinoni wendekele kuli ikeye ngwendi, “Nena owo mashama-shama a kuhima 
kuno ku vulili ngeci unjilisewo.” Co Tamale wanonele aje mashama-shama a 
kuhima wawatwalele kuli ikeye.  

11Oloni omo wamwanenewo, co Aminone wamukwatele wendekele ngwendi, “Ija 
ku vulili vwange! “ 

12Co Tamale wamukumbulwile ngwendi, “Embwe ndolome yange. Kesi 
unjisindiye kulinga cuma ca shwamwa ngacije! Capwa cuma cacivi!  

13Nga njilinga ngacije, co vatijo njasa kukenga vanu? Nove ukapwa ngwe cilema 
umo wa mu Isalele. Ngecivene, njakulombo endeka kuli mwene, co akatava ngeci 
unjambate.” 

14Oloni Aminone katolililile kuli Tamale, co Tamale kakele na nzili yakutuvakana 
Aminone, ngeci Aminone wakwatele Tamale wamuwisile, co walingile nendi 
vuvi.  

15Aminone wazindile manene Tamale, co cizindo cendi catuvakanene cizemo cije 
camuzemene akulivanga. Co wendekele kuli ikeye ngwendi, “Tuuka anja! “ 

16Oloni Tamale wakumbulwile ngwendi, “Embwe, kunjisheka ngacije cinapu 
mulonga wakama manene kutuvakana eci unalingi! “ Oloni Aminone 
kamutolililile,  

17wasanene ngamba yendi wendekele kuli ikeye ngwendi, “Tundisa ou 
mumbanda ku mesho ange! Munakwile anja, pata ku cikolo! “ 

18Co uje ngamba wanakwilile Tamale anja, co wapatele ku cikolo. Tamale 
wazalele cikoveyo cacilaja mavoko, vuzalo vuvakele nakuzala vana va vimyene va 
vanakazi va kushomboka a matangwa aje.  

19Walishuwilile lito ku mutwe wendi, co watavwile cikoveyo cendi, walikwatele 
mbimbi-mutwe oku aya nakulila.  

20Omo ndolome yendi Avisalome wamumwene, wamwihwile ngwendi, “Aminone 
nakulingi mwamuvi ndi? Kesi ulinyenge embwe. Ikeye napu ndolome yove wa 

mu limo lyeka, ngecivene, kesi ulekeko munu cuma eci cinalingiwa.” Ngecivene, 
Tamale wakele mu njuvo ya Avisalome wombwele.  

21Omwo Mwene Ndaviti wazivile vije vyalingiwile, waluvalele manene.  

22Co Avisalome wazindile manene Aminone omwo wawisile ndokazi yendi 
Tamale nakulinga nendi vuvi, co kendekele nendi lalo.  

Avisalome alinga shambandinga Aminone 

23Omo kwetile myaka ivali, Avisalome watewile vimanga vendi ku Mbale Hazole, 
kuyehi na limbo lya Efalime, co walanyeleko vana va mwene voshe.  

24Co waile kuli Mwene Ndaviti nakwendeka ngwendi, “Shukulu, yange njikateula 
vimanga vange. Citava yove na vamyata vove kwija nakukala ku ciwano eci ndi?” 

25Mwene wamukumbulwile ngwendi, “Embwe, munange. Cikapwa cacikalu 
manene kuli yove nga yetu voshe twijako.” Co Avisalome wasindiiye mwene, 
oloni mwene anga vene katavele, oloni wavezikisile Avisalome.  

26Oloni Avisalome wendekele ngwendi, “Mwamuvwa, kuma kucitava shongo 
yange Aminone aye amo netu ndi?” Co mwene wamwihwile ngwendi, “Omwo 
vikajo ushaka kuya nendi?” 

27Oloni Avisalome wakele nakumusindiya noo mwene watavele Aminone na 
vana vendi voshe kuya amo na Avisalome. Avisalome wavwaesele vyakulya 
vyafwila mwene,  

28co Avisalome washikile vangamba vendi ngwendi, “Kengeseseni mwamuvwa 
Aminone omo nanu manene, co njimishika ngwange mutsiyeni, kesi mukale na 
lyova embwe. Yange njinamishiki. Pweni vaka-kusimpa kesi muzive lyova! “ 

29Ngecivene, vangamba vakavele mashiko a Avisalome, vatsiile Aminone. Co 
voshe vana va Ndaviti vasaleleo valondele a vimulu vavo vatewele.  

30Omo simbu vakele mu ngila yakwiluka kwimbo lyavo, valekele Ndaviti ngwavo, 
“Avisalome natsii vana vove voshe, naumo wai nasalao! “ 

31Co mwene wakatukile, watavwile vuzalo vwendi mukuviilila, co walalele asi. Co 
vangamba vaje vakele kuje amo nendi navo lalo vatavwile vuzalo vwavo.  

32Oloni Yonandave, muna Shamema mukulunu wa Ndaviti, wendekele ngwendi, 
“Shukulu, kuvatsiile vana vove voshe embwe, kuvanga Aminone lika ikeye 
ivanatsii. Avisalome ikeye nashiki cuma eci ngeci cilingiwe, omwo mbunge yendi 
inakala nakuvavala kutunda a simbu ije Aminone wawisile ndokazi yendi Tamale 
nakulinga nendi vuvi.  

33Ngecivene, kesi ukulaele muzimbu ou ngwavo vana vove voshe vanatsi embwe, 
Aminone lika ikeye natsi.” 

34A simbu ije Avisalome watewele. Co aje vene uje lishwalale muka-kunyunga 
wandwile mesho, co wamwene mbunga yakama ilinakushelumuka ku lilundu ku 

ngila yakutundilila ku Holonaime. Co waile kuli mwene nakwambulula vije 
namono.  

35Co Yonandave wendekele kuli Ndaviti ngwendi, “Vana va mwene valinakwija, 
ngwe muje mwanendekele ngamba yove.” 

36Acimanese vene kwendeka ngacije, vana va Ndaviti vezile, vashangumukile 
kulila, Ndaviti na vamyata vendi lalo valilile manene.  

37 Oloni Avisalome watewele, waile kuli Talemai muna Amihunde, mwene wa ku 
Ngeshule. Co Ndaviti walilile munendi Aminone simbu yakama.  

38Avisalome wakakele kuje ku Ngeshule myaka itatu.  

39Oloni omo Ndaviti wamanesele kulila Aminone, wakele nakushungwiya 
kumona munendi Avisalome.  

2 Samwele 14 

Yowave avwaesa ngila yakwilwisilamo Avisalome 

1Yowave wazivukile ngeci Mwene Ndaviti washakele kumona Avisalome omo 
kuneti simbu yakama kamumwene,  

2ngecivene, Yowave watumine munakazi wakunyanyama wakele mu Tekowa. 
Omo uje munakazi wetele, co Yowave wendekele kuli ikeye ngwendi, “Likwise 
ngwe ulinakulila, zala vuzalo vwove vwakulila, kesi usakule vin̄ambu vyove, co 
kesi ulikwite mazi. Linga ngwe munakazi uje nakala simbu yakama nakulila.  

3Ngecivene, ya kuli mwene ukamuleke evi njikuleka.” Asinoni Yowave 
wamulekele vyakwendeka.  

4Co uje munakazi waile kuli mwene, watsikamene asi, wakulamene nakalemeso, 
wendekele ngwendi, “Njikwaseni, shukulu! “ 

5Co mwene wamwihwile ngwendi, “Vika ushaka?” Wamukumbulwile ngwendi, 
“Mwane, yange njifwile wakuyanda, munalume wange watsa. 

6Co shukulu, yange ngamba yove njakele na vana vange va vanalume vavali, 
litangwa limo valingile vimata ku mahya, kukwakele munu wakuvakanda, co 
umo watsiya mukwavo.  

7Co ololo, mwane vavushoko vwange voshe vananjitengulukila, vashaka njivaane 
munange, ngeci vamutsiye omwo ikeye natsiile shongo yendi. Nga vamutsiya, co 
njikasala livoko mu mukoshi njikajeneka mwana wakushwana lizina lya 
munalume wange.” 

8Co mwene wamukumbulwile ngwendi, “Iluka kwimbo, njikelula a n̄anda eyi.” 

9Co munakazi wendekele ngwendi, “Shukulu, vuvi vukale ali yange, na a naanga 
ya tate, oloni mwene na naanga yendi kesi vakale na mulonga.” 

10Co mwene wamukumbulwile ngwendi, “Nga munu akuyandesa, munene kuno 
kuli yange, co kakakuyandesa lalo embwe.” 

11Co uje munakazi wendekele ngwendi, “Shukulu, shukulu, lombela kuli Shukulu 
Kalunga Njambi yove, ngeci kavushoko kange ou ashaka kulinga shambandinga a 
kutsa kwa munange, kesi alinge mulonga wakama lalo wakutsiya munange 
mukwavo nasalako.” Co Ndaviti wamukumbulwile ngwendi, “Njikukulaesa ali 
Shukulu Kalunga wakuyoya ngwange munove kakavulumuka lalo embwe.” 

12Co munakazi wendekele ngwendi, “Shukulu, shukulu, njitave njendeke cuma 
cimolika.” Co mwene wamukumbulwile ngwendi, “Mwamuvwa endeka.” 

13Co uje munakazi wendekele kuli mwene ngwendi, “Omo vikajo unalingi vuvi 
vwa cifwa cangacije ku vanu va Njambi? Yove kuwatavele munove eluke kutunda 
ku vunzinda, co ololo walihisa yove vavenya nevi unendeka.  

14Yetu voshe tukatsa, tunapu ngwe mema akwitikila asi, aje kuvasa kuwakungiya 
lalo. Njambi ikeye kesi kwilwisila munu mwonyo wendi, oloni mwene asa 
kuwana ngila yakwilwisa munu ku vunzinda.  

15Co ololo, shukulu, cuma canjinena njendeke kuli yove eci, vanu 
valinakunjijujwisa, mukemwo njalyendekesele mu mbunge yange ngwange 
njikendeka kuli mwene mukukulaela ngeci asa kulinga eci njimulomba. 

16Njayongwele ngwange wasa kunjitolilila nakunjamena kuli ou ashaka kutsiya 
yange na munange kututundisa ku vushwana vwa Njambi vuje vwaanene kuli 
vanu vendi.  

17 Co njalyendekesele mu mbunge yange ngwange cikulaeso cove shukulu, casa 
kunjamena, omwo mwene napu ngwe kangelo ka Njambi, asa kwangununa 
vyavivwa ku vyavivi. Shukulu Kalunga Njambi yove akale amo nove! “ 

18Co mwene wamukumbulwile ngwendi, “Njikwihula cihula, co unapande 
unjileke vushunga.” Co munakazi wamukumbulwile ngwendi, “Njihule coshe 
ciwunjihula, shukulu.” 

19Ndaviti wamwihwile ngwendi, “Yowave ikeye nakutumu ngeci wakwendeke 
evi vyoshe ndi?” Co munakazi wamukumbulwile ngwendi, “Mukemwo vene 
shukulu, njilisinga na vyoshe vije vyakujela, mwa vushunga vene ngamba yove 
Yowave ikeye nanjilekele mwakulinga nomu mwakwendeka.  

20Oloni ikeye nalingi evi ngeci vyuma vyoshe vishungame. Omwo yove shukulu 
wakala na mana ngwe mana a kangelo ka Njambi nakuzivuka vyuma vyoshe vije 
vilingiwa.” 

21Munima yevi, mwene wendekele kuli Yowave ngwendi, “Njayongola kulinga 
ngwe muunashaka. Ya ukashake mukwenje Avisalome ngeci umunene kuno.” 

22Yowave watsikamene asi, co wakulamene ku mesho a Ndaviti nakalemeso, 
wendekele ngwendi, “Njambi akuvezikise, shukulu! Ololo njazivuka ngeci 
ulinakuvwaelela nange, omwo unatava cihula cange.” 

23Asinoni wakatukile waile ku Ngeshule nakukashaka Avisalome kumunena ku 
Yelusalema.  

24Nameme ngoco, mwene washikile ngwendi Avisalome kapandele lalo kukala 
mu lipela embwe. Mwene wendekele ngwendi, “Kunjishaka kumumona.” 
Ngecivene, Avisalome wakele mu njuvo yendi, co kakele nakusholoka ku mesho a 
mwene.  

Ndaviti alyamba na Avisalome 

25Mu Isalele mwoshe kumwakele wakutsimana manene na vuvwa ngwe 
Avisalome, ikeye kakele nakapenga nakamo kai kutunda ku mutwe kweta na ku 
mendi.  

26Ikeye wakele na vin̄ambu vyavingi, co wakele nakuviteula lumo a mwaka, omo 
vinakolo manene nakulema. Vyakele na vulemu vwakutuvakana makilo avali 
kupwisa ku vulemu vuje vushakiwa. 

27Avisalome wakele na vana vatatu va vanalume na mwana wa munakazi 
umolika lizina lyendi Tamale, wapwile munakazi wamuvwa manene.  

28Co Avisalome wakele mu Yelusalema myaka ivali kamwene mwene.  

29Asinoni wasanene Yowave, wamulombele ngeci amutume kuli mwene, oloni 
Yowave kezileko. Co Avisalome lalo wamusanene, co Yowave wavyanene kuyako.  

30Ngecivene, Avisalome wendekele kuli vangamba vendi ngwendi, “Kengeni, 
lihya lya Yowave lili kuyehi na lihya lyange, co mukemwo munamene mbale ya 
maumwa. Yeni mukenyekemo.” Ngecivene, vaile nakwenyeka lije lihya.  

31Co Yowave waile ku njuvo ya Avisalome wamwihwile ngwendi, “Omwo vikajo 
vangamba vove vanenyeka lihya lyange?” 

32Avisalome wamukumbulwile ngwendi, “Yove wavyanene kwija omo 
njakusanene. Njashakele ngeci njikutume kuli mwene ukamwihule ngwove, 
‘Omwo vikajo njatundilile ku Ngeshule nakwija kuno? Kuma capwile cacivwa kuli 
yange nga njatumbamene kuje vene.’” Co Avisalome wendekele ngwendi, 
“Ngecivene, njishaka unjitave ngeci njikalimone na mwene, co nga yange njili na 
mulonga, mwamuvwa anjitsiye.” 

33Ngecivene, Yowave waile kuli Mwene Ndaviti wamulekele vije vyendekele 
Avisalome. Asinoni mwene wasanene Avisalome, co Avisalome waile kuli ikeye, 
wakulamene asi ku mesho a mwene. Co mwene wamukandelelele 
nakumutsemba.  

2 Samwele 15 

Avisalome ayongola kutengulukila ishe Ndaviti 

1Munima yevi, Avisalome walivwaeselele litemba na tuvalu, na vanalume 
makumi atanu vakumutwamenena.  

2Ikeye wendukile mutondo waile nakwimana kumukulo wa ngila ya ku cikolo ca 
nganda. Co oshe aje ezila munu uje ali na n̄anda ngeci mwene aisompe, omo eta 
kuje, co Avisalome amusana amwihula oku kwatunda. Co nga uje munalume 
amuleka muyati kuje kwanatundu,  

3co Avisalome endeka ngwendi, “Kenga, n̄anda yove inavwaa, co lalo 
inashungama, oloni kukwesi muka-kwimanena mwene ngeci azive n̄anda yove.” 

4Co lalo wendekele ngwendi, “Nga njapwile muka-kusompa! Munu na munu 
woshe ali na mulonga nambe n̄anda nga aija kuli yange, co njikamuvatwila n̄anda 
yendi kujeneka civembulu.” 

5Omo munu ashwenya kuli Avisalome, co akulama nakukandelela, co Avisalome 
amushwenya, olola livoko lyendi amukwata, co amutsemba.  

6Avisalome walingile eci kuli vaIsalele voshe vaje vezile kuli mwene 
nakuvasompa, akulinga ngacije wakokweyeye vimbunge vyavo.  

7Omo kuneti myaka iwana Avisalome wendekele kuli Mwene Ndaviti ngwendi, 
“Shukulu, njitave njiye ku Hevelone njikashulise cikulaeso cinjalingile kuli 
Shukulu Kalunga.  

8Omo njakele mu Ngeshule mu Silya, njakulaesele Shukulu Kalunga ngwange nga 
akanjiilwisila ku Yelusalema, co njikamukombelela n̄ombelo ku Hevelone.” 

9Co mwene wendekele ngwendi, “Ya mu kwoloka.” Co Avisalome waile ku 
Hevelone. 

10Oloni Avisalome watumine miluwa ku miyati yoshe ya Isalele nakwendeka 
ngwendi, “Omo mukaziva kwoya kwa malupembo, co mukolumwina vingunda 
ngweni, ‘Avisalome ololo napu mwene ku Hevelone! ‘ “ 

11Co kwakele vanalume 200 valanyele Avisalome kuya amolika nendi ku 
Hevelone, co vakevo kuvazivukile cuma cimo a vutumbe ovu, voshe vaile na 
mbunge imo. 

12Co omo wakombelelele vin̄ombelo, Avisalome watumine lalo vanu ku nganda 
ya Ngilo nakusana Ahitofele, uje wapwile umo wa vaka-kunangula Mwene 
Ndaviti. Co vutumbe vwakulwisa mwene vwakolele, vanu vakavangeyeye 
Avisalome vapwile vavangi.  

Ndaviti atewa kutunda mu Yelusalema 

13Co umo muluwa wanenele vukaleo kuli Ndaviti ngwendi, “VaIsalele 
vanatengulukila kuli Avisalome.” 

14Ngecivene, Ndaviti wendekele kuli vamyata vendi voshe vaje vakele amo nendi 
mu Yelusalema ngwendi, “Tuyeni vwasi nga tushaka kuputumuka kuli 
Avisalome! Zambuleniko! Amo ololo aija kuno nakutufungulula nakutsiya vanu 
voshe muno mu nganda! “ 

15Co vamukumbulwile ngwavo, “Eyo, shukulu, twalivwaesela cimweja kulinga 
vyoshe viwendeka.” 

16Ngecivene, mwene waile, na naanga yendi, na vamyata vendi voshe 
vamukavele, kuvanga mashano va mbanja likumi, vakevo vasezele vanyunge 
lipela.  

17Omo mwene na vanu vendi voshe vatundile mu nganda, vemanene ku njuvo ya 
mamaneselelo.  

18Co vamyata vendi voshe vemanene kuyehi nendi omo vaka-kunyunga mwene 
vetile kulutwe lwendi. Mashwalale 600 va ku Ngate vaje vamukavele navo lalo 
vetile, 

19co mwene wendekele kuli ntwama yavo Itai ngwendi, “Omo vika ulinakuya 
amo netu? Iluka ngeci ukatumbame na mwene wamuhwa. Yove u muka-kwija, 
weja nakuliita kutunda ku lifuti lyove.  

20Yove unakala muno simbu yaindondo lika, co omwo vikajo 
njikwendanganesela? Yange kunjizivuka noku njilinakuya. Iluka na vavushoko 
vwove, co ngozi ya Shukulu Kalunga na kulongwa kwendi vikale amo nove.” 

21Oloni Itai wamukumbulwile ngwendi, “Shukulu, njilisinga kuli yove mu lizina 
lya Shukulu Kalunga ngeci simbu yoshe njikaya amo nove kwoshe kuuyila, 
nameme kutsa, nameme kuyoya, ngamba yove nalivwaesa kuya amo nove.” 

22Co Ndaviti wamukumbulwile ngwendi, “Mwamuvwa, tuye.” Ngecivene, Itai 
waile amo na vanu vendi voshe na vaje vakundamene kuli ikeye.  

23Vanu valilile manene omo vanu va Ndaviti vakatukile. Co mwene wajavukile 
muna ndonga Kindelone, oku vanu vendi valinakumukava, vaile amolika na ku 
ngila yakuya mu mambo.  

24Zandoke muka-kukombelela wakele kuje, co na vaLevi vakele amo nendi, 
vambatele Cikasa ca Cikumiiyo cakujela. Vacitumbikile asi, co kuvacikakwile noo 
vanu voshe vatundile mu nganda. Aviyatale muka-kukombelela nendi kwakele.  

25Asinoni mwene wendekele kuli Zandoke ngwendi, “Ilwiseni Cikasa ca 
Cikumiiyo ku nganda. Nga Shukulu Kalunga alinakuvwaelela nange, co litangwa 
limo akanjitava kwija nakucimona, nakumona lalo mutambela kuje cili.  

26Oloni nga kavwaelela nange, co mwamuvwa ikeye alinge mwoshe mwashaka 
kulinga kuli yange.” 

27Co mwene wendekele lalo kuli Zandoke ngwendi, “Kenga, ambata munove 
Ahimaza, na Yonatana muna Aviyatale mwiluke ku nganda mwende mu kwoloka.  

28A simbu ije, njikavandamena ku myava yakujavukila mu mambo noo 
njikatambula majwi kuli yove.” 

29Ngecivene, Zandoke, na Aviyatale velwisile Cikasa ca Cikumiiyo ku Yelusalema, 
co vakele kuje.  

30Ndaviti walamatele ku Munkinda wa Olive nakulila, kazalele vin̄aku ku mendi 
endi, co wafwikile ku mutwe wendi kupwa cimweso ca vusiwa. Ngecivene, na 
voshe vaje vamukavele valifwikile ku mitwe yavo, co lalo valilile.  

31Omo Ndaviti vamulekele ngwavo Ahitofele nalipandakana na Avisalome 
mukumutengulukila, co Ndaviti walombelele ngwendi, “Shukulu Kalunga, pwisa 
kunangula kwa Ahitofele kupwe kwangoco! “ 

32Omo Ndaviti wetele akamwa ya lilundu, kuje wakele nakulemesela, co 
musamba wendi wa a mbunge Hushai kaAleki wamusheshele wazalele vuzalo 
vwendi vwakutavozoka, co walishuwilile livu a mutwe wendi.  

33Ndaviti wendekele kuli ikeye ngwendi, “Kuunjikwasa nga yove uya amo nange,  

34oloni ukanjikwasa nga wiluka ku nganda nakuleka Avisalome ngwove, ‘Yange 
njikupangela na kulongwa ngwe munjapangelele isho.’ Co ukalinga mwoshe 
muunasela kupopolola kunangula kwa Ahitofele.  

35Zandoke na Aviyatale vaka-kukombelela, navo kuvakakala, valeke vyuma 
vyoshe viwuzivuka mu lipela lya mwene.  

36Vakevo vali na vana vavo va vanalume, Ahimaza muna Zandoke, na Yonatana 
muna Aviyatale, co yove wasa kuvatuma kuli yange nakunjileka majwi oshe 
awuziva.” 

37Ngecivene, Hushai, musamba wa Ndaviti, welukile ku nganda a simbu ije yetele 
Avisalome nayo mu Yelusalema.  

2 Samwele 16 

Ndaviti na Ziva 

1 Omo Ndaviti washelumukile kamandondo kutunda akamwa ya lilundu, 
waliwanene na Ziva, ngamba ya Mefimboshete, wakele na vimulu vavali 
vambatele mikasha ya makende 200, na makasha-kasha 100 a vushuka 
vwakutonola, na makasha-kasha 100 a vushuka vwakuma, na njeke ya cilambu ya 
vinyu.  

2Mwene Ndaviti wamwihwile ngwendi, “Evi vyoshe unanene vyakulingisa vika?” 
Ziva wamukumbulwile ngwendi, “Vimulu vakulonda naanga ya mwene, makende 
na vushuka vikevyo vyakulya vanu, co vinyu vanwe vaje vanu vajuka kwenda mu 
mambo.” 

3 Mwene wamwihwile ngwendi, “Mefimboshete, mutekulu wa shukulu yove 
Saulu ali kuli?” Co Ziva wakumbulwile ngwendi, “Ali mu Yelusalema, ikeye 
nendeka ngeci vaIsalele vakamwilwisila vumwene vwa kuku yendi Saulu.” 

4Co mwene wendekele kuli Ziva ngwendi, “Vyuma vyoshe vije vyapwile vya 
Mefimboshete ololo vinapu vyove.” Co Ziva wamukumbulwile ngwendi, 
“Njakandelelako, yange ngamba yove shukulu, njiwane kutetela ku mesho ove, 
shukulu mwene! “ 

Ndaviti na Shimei 

5Omo Mwene Ndaviti wetele ku Mbahulime, co umo wa vavushoko vwa Saulu, 
Shimei muna Ngela, wezile nakumushesha, oku alinakumusinga.  

6Shimei washangumukile kwasha mamanya Ndaviti na vamyata vendi, nameme 
Ndaviti vamwakele mukati vanu vendi na vaka-kunyunga.  

7Co Shimei wasingile Ndaviti nakwendeka ngwendi, “Ya! Ya! Muka-kutsiya! Ove 
ciyambangani!  

8Yove watambula vumwene vwa Saulu, co ololo Shukulu Kalunga alinakukuhisa 
omwo unatsii va ka naanga ya Saulu vavangi. Ololo Shukulu Kalunga naana 
Avisalome vumwene, co yove uli mu vukalu, yove muka-kutsiya! “ 

9Avishai muna Zeluya, wendekele kuli mwene ngwendi, “Shukulu, omwo vikajo 
unecelela ou katali ngeci akusinge? Njitave njiye njikamuvatule mutwe! “ 

10Co mwene wendekele kuli Avishai na kuli ndolome yendi Yowave ngwendi, 
“Evi kuvyamikundamene embwe. Nga ikeye alinakunjisinga omwo Shukulu 
Kalunga ikeye namuleke kulingamo, co iyajo ali na moko yakumwihula omwo 
vika alinakulingamo?” 

11Ngecivene, Ndaviti wendekele kuli Avishai na kuli vamyata vendi voshe 
ngwendi, “Munange vene ikeye alinakushaka kunjitsiya, ngecivene, omwo vikajo 
mulinakukomoka ou kaMbenjemani? Shukulu Kalunga ikeye namuleke 
kunjisinga, ngecivene, mweceleni acilinge. 

12Amo Shukulu Kalunga akamona tuyando twange, co akanjana vivezikiso 
kwingisa mu cisingo cendi.” 

13Asinoni Ndaviti na vanu vendi vaile vungenzi vwavo mu ngila. Co Shimei 
wavakavele, wetile kumukulo wa lilundu, oku alinakuvasinga nakuvasha 
mamanya nakuvashawila livu.  

14Mwene na vanu vendi vajukile manene omo vetele ku Yondau, co vahwimine 
kuje.  

Avisalome mu Yelusalema 

15Avisalome na vaIsalele voshe vaile navo vakovelele mu Yelusalema, na 
Ahitofele wakele amo navo.  

16Co Hushai, musamba wa Ndaviti wa a mbunge, washeshele Avisalome 
nakutambeka ngwendi, “Mwene ayoye myaka yoshe! Mwene ayoye myaka yoshe! 
“ 

17Avisalome wamwihwile ngwendi, “Vikajo vinalingiwa ku vumwene vwove kuli 
musamba wove Ndaviti? Omwo vikajo kuwaile nendi?” 

18Co Hushai wamukumbulwile ngwendi, “Vatijo njinesi kuya? Yange njili ku 
mutambela wa munu uje yanaangula Shukulu Kalunga, na vanu ava, na vaIsalele 
voshe. Yange njikakala amo nove.  

19A vyuma vyoshe evi iya injinapande kupangela, kuma kesi muna shukulu yange 
ndi? Muje munjapangelele isho, mukemwo munjikakupangela lalo nove.” 

20Co Avisalome watengulukilile kuli Ahitofele wendekele ngwendi, “Ololo tuli 
kuno, vika utuleka ngeci tuvilinge?” 

21Co Ahitofele wamukumbulwile ngwendi, “Ya ukalale na mashano va mbanja va 
isho vaje vanaseza kunyunga lipela. Ngecivene, munu woshe mu Isalele 
akazivuke ngeci kuma isho napu citozi cove, co vanu vove vakapwa vakusimpa.” 

22 Ngecivene, vashimbikilile Avisalome mbalaka akamwa ya ciluli cakusivama ca 
lipela, co ku mesho a vanu voshe Avisalome wakovelele, walalele na mashano va 
mbanja va ishe.  

23Kunangula kwanangwile Ahitofele a matangwa aje, kwapwile vene ngwe lijwi 
lya Njambi, mukemwo mukwapwile kunangula kwa Ahitofele kuli Ndaviti na kuli 
Avisalome.  

2 Samwele 17 

Hushai atanganesa Avisalome 

1Kukwetile simbu yakama, omo Ahitofele wendekele kuli Avisalome ngwendi, 
“Njitave njangule vanalume 12, 000, vutsiki vuno njikavangeye Ndaviti.  

2Njikamulwise simbu najuka, co njikamujujwisa na lyova, vanu vendi voshe 
vakatewa. Co njikatsiya lika mwene,  

3asinoni njikelwisa vanu vendi voshe kuli yove, ngwe shombolwa eluka kuli 
munalume wendi. Yove ushaka kutsiya lika munu umo, co voshe vakasalao 
vakakala mwamuvwa.” 

4Kunangula oku kwasholokele kwakuvwa manene kuli Avisalome na kuli 
vantwama va Isalele voshe.  

5Co Avisalome wendekele ngwendi, “Ololo saneni Hushai, co tuzive omo endeka.” 

6Omo Hushai wetele, Avisalome wendekele kuli ikeye ngwendi, “Ahitofele 
natunangula mu ngila eyi, co twasa kukavamo ndi? Nga kesi mukemwo, co tuleke 
vati tulinga.” 

7Ngecivene, Hushai wamukumbulwile ngwendi, “Kunangula oku 
kwanaminangula Ahitofele kesi kwakuvwa embwe.  

8Yove wazivuka ngeci isho Ndaviti na vanu vendi vapwa vaka-kulwa va nzili, co 
lalo vakevo vatewesa manene ngwe mbeya uvanevila vana vendi mu civulili. Isho 
wapwa lishwalale wamukalu, vutsiki kesi kukala amo na vanu vendi.  

9A simbu ino vene amo navanda mu linzenzengoma nambe ku mutambela 
ukwavo. Omo Ndaviti alwisa vanu vove, co woshe akazivako akendeka ngwendi 
vanu vove vanavafungulula.  

10Co nameme vanalume vakusimpa, vaje kuvesi na lyova ngwe vindumba, 
vakakala na lyova omwo munu woshe mu Isalele nazivuka ngeci isho wapwa 
lishwalale wamukalu, na vanu vendi vaka-kulwa manene. 

11Kunangula kwange kunapu oku, kungulula vaIsalele voshe uvake amo kutunda 
ku shongo imo ya lifuti, kweta ku shongo ikwavo, vapwe vavangi ngwe lishen̄avu 
lya ku ngenge ya mema a kalunga, co yove vavenya vene uvatwamenene mu 
nzita.  

12Co tukawana Ndaviti kwoshe kuje kwali, co tukamulwisa simbu kanda azivuke 
vika vilingiwa. Naumo wai akasalao nambe ikeye nambe vanu vendi.  

13Nga ikeye akatewela mu nganda, co vanu vetu voshe vakanena mikole, co 
tukamukokela mu cana. Co kukukasala lalo limanya limo akamwa ya lilundu.” 

14Avisalome na vaIsalele voshe vendekele ngwavo, “Kunangula kwa Hushai 
kunapu kwakuvwa manene kutuvakana kunangula kwa Ahitofele.” Shukulu 
Kalunga wavwaesele ngeci kunangula kwakuvwa kwa Ahitofele kesi vacikave, 
ngeci vukalu vukaije ali Avisalome.  

Ndaviti ananguka, co atewa 

15Ngecivene, Hushai walekele Zandoke na Aviyatale vaka-kukombelela, 
kunangula kuje kwanangwile Avisalome na vantwama va Isalele, co nakunangula 
kuje kwanangwile Ahitofele. 

16Co Hushai wendekele lalo ngwendi, “Zambulako ololo! Tuma munu kuli Ndaviti 
ngeci kesi akalale lalo vutsiki a myava ya mu mambo embwe, oloni akajavuke 
vwasi Yondau, ngeci ikeye na vanu vendi voshe kesi vakavakwate nakuvatsiya.” 

17Yonatana muna Aviyatale na Ahimaza muna Zandoke vavandamenene ku 
lisima lya kavwelu-vwelu lya Enelongele, anja ya Yelusalema, co ngamba wa 
munakazi wakele nakuyako nakuvanangula vije vilinakulingiwa, ngeci vakevo 
vaye nakulekako Mwene Ndaviti omwo kuvapandele kuvamona vakovela mu 
nganda.  

18Oloni nameme ngoco mukwenje umo wavamwene, walekele Avisalome, 
ngecivene, Yonatana na Ahimaza vazambwile kukavanda mu njuvo ya munalume 

umo wa ku Mbahulime. Ikeye wakele na lisima kuyehi na njuvo yendi, co 
vakovelelemo.  

19Co munakazi wa uje munalume wanonele cifwiko, nakufwika ku lisima, 
washandeleo vimbuto, co naumo wai wazivukile cuma cimo.  

20Vamyata va Avisalome vezile ku njuvo nakwihula uje munakazi ngwavo, 
“Ahimaza na Yonatana vali kuli?” Co wavakumbulwile ngwendi, “Vanajavuka laja 
ndonga.” Co vaje vanu vavashakezekele oloni kuvavawanene, ngeci velukile ku 
Yelusalema.  

21Co omo vanai laja, co Ahimaza na Yonatana vatuukile mu lisima, vaile 
nakwambulula kuli Mwene Ndaviti. Vamulekele vutumbe vwa Ahitofele 
vwakumulwisa, vendekele ngwavo, “Zambula ujavuke ndonga.” 

22Ngecivene, Ndaviti na vanu vendi vashangumukile kujavuka Yondau, omo 
litangwa lyatuukile, lajoko vanajavuka.  

23Omo Ahitofele wamwene ngeci kuvakavele kunangula kwendi, walondele a 
cimulu cendi welukile kwimbo lyendi. Omo wamanesele kuvwaesa vyendi 
vyoshe, walishukikile ikeye vavenya. Vamutsindile mu mbumbo ya naanga yendi.  

24Ndaviti wetele ku nganda ya Mahanaime, a simbu ije Avisalome na vaIsalele 
vanajavuka laja Yondau.  

25(Avisalome wengisile Amasa mu mwela wa Yowave kupwa muka-kushika 
nzita. Amasa wapwile muna Njetela kaIshimela. Vaina Avingaile, muna Nahashe 
ndokazi ya Zeluya vaina ya Yowave. ) 

26Avisalome na vanu vendi vatungile cilombo cavo mu lifuti lya Ngilyande.  

27Omo Ndaviti wetele ku Mahanaime, waliwanene na Shovi muna Nahashe, wa 
ku nganda ya Lamba mu Amoni, na Makile muna Amiyele, wa ku Londembale, na 
Mbazilai, wa ku Longelime mu Ngilyande.  

28Vanenele malonga, na vindeo vya vuma, na tumbilititi, na tiliku, na mbale ya 
maumwa, na vunga, na makasha-kasha a vimbuto, na makunde, na vyelu 
vyakasheke,  

29na vuki, na mavele, na vimanga, na mavele akutunda ku vingombe. Vavinenele 
kuli Ndaviti na vanu vendi ngeci valye, omwo vayongwele ngwavo, “Vanu 
vanajuka vali na njala na lihwila mu mambo.” 

2 Samwele 18 

Avisalome vamufungulula nakumutsiya 

1Mwene Ndaviti wakungulwile vanu vendi voshe amolika, co wavaangunwine mu 
vimbunga vya vanu 1, 000 na vimbunga vya vanu 100, co waakele vamyata kupwa 
vaka-kuvashika. 

2Asinoni wavatumine mu vimbunga vitatu, amo na Yowave, na Avishai ndolome 
ya Yowave, na Itai wa ku Ngate, co umo na umo wapwile muka-kushika wa 
mbunga imo. Co mwene wendekele kuli vanu vendi ngwendi, “Nange njiya neni 
amolika.” 

3Co vamukumbulwile ngwavo, “Yove kuwapandele kuya amo netu embwe. Citozi 
kesi kwangula, nga yetu tukatewa kuvakombuko mbunge nambe nga litambelo 
lya vanu vetu vakavatsiya kuvakombuko mbunge, oloni yove uli na seo kuli yetu 
kutuvakana yetu 10, 000. Mwamuvwa nga yove usala muno mu nganda 
nakututumina vukwaso.” 

4Co mwene wakumbulwile ngwendi, “Mwoshe mumunayongola munapu 
mwamuvwa mukemwo munjikalinga.” Mwene wemanene kumukulo wa cikolo 
omo vanu vendi vakele nakutuuka mu vimbunga vya vanu 1, 000 na vimbunga 
vya vanu 100.  

5Ngecivene, mwene washikile Yowave, na Avishai, na Itai ngwendi, “Omwo ali 
yange, kesi mukavulumune owo mukwenje Avisalome.” Co Mashwalale voshe 
vazivileko omo Ndaviti washikile vamyata vendi.  

6Mashwalale va Ndaviti vaile nakulwisa vaIsalele mu shwata ya Efalime.  

7VaIsalele vavafungulwile kuli mashwalale va Ndaviti, kwapwile kufungulula 
kwakukalu manene, co a litangwa lije, vanu vakupwa 20, 000 vatsile.  

8Nzita yakele mu lifuti mwoshe, vanu vavangi vatsililile mu shwata kutuvakana 
vaje vavatsiilile mu nzita.  

9Co kukasumuka, Avisalome waliwanene na vanu vamo va Ndaviti. Avisalome 
walondele a kavalu, co omo wakele nakwita mwisi ya muti wakama wa oke 
wakulifwa ngwe musivi, mutwe wendi wasakamenene mu minango. Co kavalu 
watewele, oloni Avisalome wasalele alinakujenjela a mukambwila.  

10Umo wa vanu va Ndaviti wamumwene, co walekele Yowave ngwendi, “Shukulu, 
njinamono Avisalome alinakujenjela ku muti wa oke! “ 

11Yowave wamukumbulwile ngwendi, “Nga unamumono, co omwo vikajo 
kuwamutsiile a simbu ije vene? Nga njinakwana mavundungulu likumi a siliva na 
mwiva.” 

12Oloni uje munalume wamukumbulwile ngwendi, “Nameme nga unjana 
mavundungulu 1, 000 a siliva, nga kunjasa kujundula livoko lyange ali muna 
mwene. Yetu voshe twazivileko omo mwene washikile yove, na Avishai, na Itai, 
ngwendi, ‘Omwo ali yange, kesi mukavulumune owo mukwenje Avisalome.’  

13Oloni nga kunjononokele mwene, co njitsiya Avisalome, nga mwene nakaviziva, 
omwo kukwesi vyakushweka kuli mwene, yove kuukanjamena embwe.” 

14Co Yowave wendekele ngwendi, “Kunjasa kuviisa simbu yange yakwendeka 
nove.” Ngecivene, wanonele makunga atatu waativile a nulo ya Avisalome oku 
acili nakuyoya, oku ajenjela ku muti wa oke.  

15Asinoni mashwalale va Yowave vakupwa likumi vazengelekele Avisalome, co 
vamutsulile.  

16Yowave washikile vaimbe lupembo lwakumanesa nzita, co mashwalale 
valikelele kusheka vaIsalele.  

17Asinoni vambatele civimbi ca Avisalome, vacumbilile mu mbulu yakulova mu 
shwata, valundikileo mutumbo wakama wa mamanya. Co vaIsalele voshe 
vatewele, vaile ku membo avo.  

18Omo Avisalome wakele nakuyoya, walitungilile limanya lya canukiso cendi 
vavenya mu Cana ca Mwene, omwo ikeye kakele na mwana wakushwana lizina 
lyendi. Ngecivene, walukile limanya lije lizina lyendi, na ku litangwa lya lelo vacili 
nakulitumbula ngwavo Limanya lya Avisalome.  

Ndaviti vamuleka nzimbu ya Avisalome 

19Asinoni Ahimaza muna Zandoke wendekele kuli Yowave ngwendi, “Njitave 
njishatukile kuli mwene njikamuleke muzimbu wauvwa, ngwange Shukulu 
Kalunga nakwamena ku vitozi vove.” 

20Co Yowave wamukumbulwile ngwendi, “Embwe, lelo kuwasa kutwala 
muzimbu wauvwa, ukalinga eci ku litangwa lyeka, oloni kesi lelo embwe, omwo 
muna mwene natsi.” 

21Asinoni Yowave wendekele kuli ndungo yendi kaSundane ngwendi, “Ya ukaleke 
mwene evi viwunamono.” Uje ndungo wakandelelele, co waile nakushatuka.  

22Ahimaza welukilile lalo kuli Yowave ngwendi, “Kunjesi na mulonga a vyoshe 
vije vikalingiwa, nange njitave njikaleke mwene muzimbu ou.” Yowave 
wamwihwile ngwendi, “Omwo vika ushakela kutwala muzimbu ou, munange? 
Kuukawanao cikandelela cai.” 

23Ahimaza wendekele ngwendi, “Vyoshe vilingiwa vilingiwe ngano, yange 
njishaka lika kuya.” Co Yowave wendekele ngwendi, “Unapande kuya.” 
Ngecivene, Ahimaza waile nakushatuka washelumukile ku ngila yakwita mu 
Cana ca Yondau, co vwasi-vwasi watuvakanene uje ndungo.  

24Ndaviti watumbamene ku mwela uje wakele mukati ka vikolo vivali, cimo 
cakukovelela, cikwavo cakutuukila mu nganda. Co muka-kunyunga walondele 
akamwa ya civumbe, wemanene akamwa ya cikolo ca ciluli, wakengele noku-
noku, wamwene munu endi lika alinakwija nakushatuka.  

25Co uje muka-kunyunga watambekele nakuleka mwene, co mwene wendekele 
ngwendi, “Nga ikeye ali endi lika, alinakwija na muzimbu wauvwa.” Co uje munu 
wakele nakushatuka washwenyele kuyehi.  

26Co lalo uje muka-kunyunga wamwene munu endi lika alinakwija nakushatuka, 
co wasanene uje muka-kunyunga ku cikolo ngwendi, “Kenga! Kulinakwija munu 
mukwavo lalo alinakushatuka! “ Mwene wamukumbulwile ngwendi, “Nou lalo 
alinakwija na muzimbu wauvwa.” 

27Uje muka-kunyunga wendekele ngwendi, “Njamona mwali nakushatukilamo ou 
munu wakulivanga, ngwe mwakashatuka Ahimaza.” Mwene wamukumbulwile 
ngwendi, “Ikeye napu munu wamuvwa, alinakwija na muzimbu wauvwa.” 

28Co Ahimaza watambekele lijwi lyakukandelela mwene, walyumbilile asi ku 
mesho a mwene, wendekele ngwendi, “Shangazala Shukulu Kalunga Njambi 
yove, ou nakwana nzili yakufungulula vanu vaje vakutengulukilile shukulu 
nakukulwisa! “ 

29Co mwene wehwile ngwendi, “Vati mukwenje Avisalome alimwamuvwa ndi?” 
Ahimaza wakumbulwile ngwendi, “Shukulu, omo mwata wove Yowave 
nanjitumine, njazivile muyoyo wakama manene, oloni kunjazivukile indi wapwile 
wavika.” 

30Co mwene wamulekele ngwendi, “Imana tai okwo,” co waile nakwimana kuje.  

31Co ndungo wa kaSundane nendi lalo wetele walekele mwene ngwendi, “Njili na 
muzimbu wove wauvwa shukulu! Ku litangwa lya lelo Shukulu Kalunga nakwana 
nzili yakufungulula voshe vaje vakutengulukilile nakukulwisa! “ 

32Mwene wehwile ngwendi, “Vati mukwenje Avisalome alimwamuvwa ndi?” Uje 
ndungo wamukumbulwile ngwendi, “Njishaka ngeci eci calingiwile kuli ikeye, 
cikalingiwa lalo kuli vitozi vove voshe shukulu, na kuli voshe vaje 
vakutengulukilile nakukulwisa.” 

33Co mwene wakele na vusiwa manene. Walondele ku mulili wa akamwa ya 
cikolo, co walilile. Waile nakulila, nakutambekela ngwendi, “Kekange munange! 
Munange Avisalome! Avisalome munange! Cinapandele nga yange kunjatsa 
kwinga mu mwela wove, kekange munange! Avisalome munange! “ 

2 Samwele 19 

Yowave endekela Ndaviti 

1Yowave vamulekele ngwavo Mwene Ndaviti alinakulila, co ali na vusiwa manene 
omwo Avisalome.  

2Co a litangwa lije kujolela omwo kuhyana kwatengulukile vusiwa kuli 
mashwalale voshe va Ndaviti, omwo vazivile ngeci mwene alinakulila munendi.  

3Co velukile mu nganda volokele kuluu, ngwe mashwalale vaje vali na shwamwa 
omwo vanatewe ku nzita. 

4Mwene walifwikile ku cihanga cendi walilile manene ngwendi, “Kekange 
munange! Munange Avisalome! Avisalome munange! “ 

5Co Yowave waile ku njuvo ya mwene wendekele kuli ikeye ngwendi, “Ku 
litangwa lya lelo unazivisa manene vanu vove shwamwa, vanu ava vanamena 
mwonyo wove na myonyo ya vana vove va vanalume na ava va vanakazi, na 
vanakazi vove, na mashano vove va mbanja. 

6Unashaula ava vakuzema nakusingimika ava vakuzinda! Eci cinasholoka ngeci 
vamyata vove, na vanu, vanapu vangoco kuli yove. Njinamono ngeci yove unesi 
kuvwaelela nga Avisalome kayoya ku litangwa lya lelo, co yetu voshe kutwatsa.  

7Ololo ya ukatakamese vanu vove. Njilisinga mu lizina lya Shukulu Kalunga ngeci 
nga kuulingimo, co imene mutondo-tondo naumo wai akakala nove. Co ovu 
vukapwa vukalu vwakama manene kutuvakana vuje vuunakala nakuyanda 
navwo mukuyoya kwove kwoshe.” 

8Co mwene wakatukile, waile wakatumbamene kuyehi na cikolo ca nganda. Co 
vanu vendi vazivile ngwavo ali kuje, co voshe vezile vakungulukile kuli ikeye.  

Ndaviti eluka ku Yelusalema 

A simbu ije, vaIsalele voshe vatewele, munu na munu waile kwimbo lyendi.  

9Co vanu voshe va mu lifuti valijokotesele akati kavo. Valyendekesele umo na 
mukwavo ngwavo “Mwene Ndaviti watuyoyesele ku vitozi vetu. Ikeye 
watupatwile kuli vaFilisitiya, co ololo natewa kuli Avisalome naseza lifuti.  

10Twavwavesele mazi Avisalome nakumupwisa mwene, oloni vanamutsiila mu 
nzita. Ngecivene, omwo vikajo kukwesi munu elwise Mwene Ndaviti?” 

11Co vin̄anda vije vakele nakwendeka vaIsalele vyetele kuli Mwene Ndaviti. 
Ngecivene, watumine Zandoke na Aviyatale vaka-kukombelela kukehula 
vantwama va ku Yunda ngwavo, “Omwo vikajo yeni munapu vakumanesela 
akukwasa kwilwisila mwene mu lipela lyendi? 

12Yeni munapu vavushoko vwange, tunapu muvila umo na maninga amo, co 
omwo vikajo mupwa vakumaneselako kuya nakukanjishaka?” 

13Ndaviti wavalekele lalo vendekele kuli Amasa ngwavo, “Yove unapu kavushoko 
kange. Kutunda ku ololo njikakupwisa mukulunu wa mashwalale kwinga mu 
mwela wa Yowave. Nga kunjilisingimo, co Njambi anjihise njitse! “ 

14Co majwi a Ndaviti akokele vimbunge vya vanu voshe va mu Yunda, co 
vamutuminine majwi ngeci eluke na vamyata vendi voshe.  

15Omo mwene welukile, vamusheshele vanu voshe va mu Yunda ku Ndonga ya 
Yondau, vaje vatundile ku Ngilingale kwija nakumujavwisa ndonga.  

16 A simbu ije vene, Shimei kaMbenjemani muna Ngela wa ku Mbahulime 
wazambwilile ku Yondau nakushesha Mwene Ndaviti.  

17Wezile na vanalume 1, 000 va ku muyati wa Mbenjemani. Na Ziva, ngamba ya 
vaka-naanga ya Saulu lalo, wezile na vana vendi likumi na vatanu, na vangamba 
makumi avali, vakevo valivangele kweta omo mwene kanda acete.  

18Co vajavukilile a myava nakujavwisa vanu va mwene nakulinga vyoshe vije 
vyashakele mwene.  

Ndaviti azivila ngozi Shimei 

Omo mwene walivwaeselele ngeci ajavuke, co Shimei watsikamene asi ku mesho 
a mwene, 

19wendekele ngwendi, “Shukulu kalombo, njisambese ku vuvi vuje vunjalingile a 
litangwa lije watundile mu Yelusalema. Kesi ukale na likiti-kiti nange nambe 
kuvuyongola lalo. 

20Njazivuka, shukulu, ngwange njaviisa, mukemwo njinapu wakulivanga kutunda 
ku miyati ya ku kunto kwija nakukushesha yove Shukulu ku litangwa lya lelo.” 

21Avishai muna Zeluya wendekele ngwendi, “Shimei napande kutsa omwo ikeye 
wasingile uje yaangwile Shukulu Kalunga kupwa mwene.” 

22Oloni Ndaviti wendekele kuli Avishai na ndolome yendi Yowave ngwendi, 
“Iyajo nehula viyongola vyeni? Kuma yeni mushaka kunjaka mu vukalu ndi? 
Ololo yange njinapu mwene wa vaIsalele, co kukwesi lalo kaIsalele ivakatsiya ku 
litangwa lya lelo wai.” 

23Co Ndaviti wendekele kuli Shimei ngwendi, “Njendeka nakukukulaesa ngwange 
kuukatsi.” 

Ndaviti azivila ngozi Mefimboshete 

24 Asinoni Mefimboshete, mutekulu wa Saulu, wezile nakushesha mwene. Ikeye 
kajwelele ku mendi endi, nambe kuteula munjezi wendi, nambe kukusha vuzalo 
vwendi kutunda a simbu ije mwene watundile mu Yelusalema noo welukile 
nakushwana.  

25Omo Mefimboshete watundile ku Yelusalema kwija nakushesha mwene, co 
mwene wendekele kuli ikeye ngwendi, “Mefimboshete, omwo vika kuwaile 
nange?” 

26Mefimboshete wamukumbulwile ngwendi, “Shukulu, ngwe muuzivukila, yange 
njapwa nji cilema. Njalekele ngamba yange ngwange anjivwaesele cimulu cange 
ngeci njilondeo njiye nove, oloni ikeye wanjikwisile.  

27Ikeye wanjikutiiye vya makuli kuli yove shukulu, oloni yove wafwa ngwe 
kangelo ka Njambi, ngecivene, linga vyoshe vije vinapu vyavivwa kuli yove. 

28Voshe va ka naanga ya tate vapandele kuvatsiya kuli yove shukulu, oloni yange 
wanjitavesele kulya ku mesa yove. Co ololo kunjesi na nzili yakulomba lalo 
vuvwa kuli yove shukulu.” 

29Mwene wamukumbulwile ngwendi, “Kesi wendeke lalo vyavingi. Njavwaesa 
laja ngeci yove na Ziva mulipangele vufuko vwa Saulu.” 

30Mefimboshete wamukumbulwile ngwendi, “Taveni ngeci vyoshe vipwe vya 
Ziva. Yange njapwisamo omo shukulu neluka mwamuvwa mu nganda.” 

Ndaviti azivila ngozi Mbazilai 

31 Mbazilai, kaNgilyande, nendi wezile kutunda ku Longelime nakujavwisa 
mwene Ndonga Yondau.  

32Mbazilai wapwile kakulukazi, wa myaka makumi atanu na atatu. Ikeye wafukile 
manene, co wakwasele mwene vyakulya omo mwene wakele ku Mahanaime.  

33Mwene wendekele kuli ikeye ngwendi, “Tuye amo nange ku Yelusalema, co 
njikakunyunga.” 

34Oloni Mbazilai wamukumbulwile ngwendi, “Kunjiyoyo lalo simbu yakama, 
omwo vikajo njiila na shukulu ku Yelusalema?  

35Yange lajoko njili na myaka makumi atanu na atatu, co kunjesi lalo na senga. 
Kunjasa kuziva vyakulya indi vitovala nambe vyakunwa, co kunjasa kuziva majwi 
a vaka-kwimba. Njikakuyandesa ngoco shukulu.  

36Yange kunjishaka cikandelela cangacije embwe. Ngecivene, njikakusindikiyako 
lika kamandondo musambwa ya Yondau. 

37Co ukanjitava njiiluke kwimbo njikatsile kuyehi na vimbumbo vya visemi 
vange. Munange Cimehame ou, ikeye akakupangela, ya nendi, shukulu, ngeci 
akakukwase ngwe ku viyongola vyove.” 

38Mwene wamukumbulwile ngwendi, “Njikaya nendi njikamulingila vyoshe 
viwushaka. Co njikakulingila cuma coshe ciwulomba.” 

39Asinoni Ndaviti na vanu vendi voshe vajavukile Ndonga ya Yondau. Co 
watsembele Mbazilai wamuvezikisile, asinoni Mbazilai welukile kwimbo lyavo.  

Yunda na Isalele valizungila mwene 

40Omo mwene najavuka laja, vanalume va mu Yunda voshe na litambelo lya 
vanalume va mu Isalele vamusindikiiye, waile ku Ngilingale, co Cimehame waile 
amo nendi.  

41VaIsalele voshe vaile kuli mwene nakwendeka kuli ikeye ngwavo, “Shukulu, 
omwo vikajo vandolome vetu, vanu va ku Yunda, vakwambatele nakukujavwisa 
Yondau, na naanga yove, na vanu vove?” 

42Co vanalume va ku Yunda vakumbulwile ngwavo, “Tunalingi eci omwo mwene 
wapwa kavushoko ketu wa a mbunge. Cooni cuma mukajo camiluvalesa? Yetu 
kutwalile vyakulya vya mwene, nambe mwene katwanene cuma cimo embwe.” 

43Co vaIsalele vakumbulwile vanalume va ku Yunda ngwavo, “Tuli na mitambela 
likumi muli mwene kutuvakana yeni, omwo vikajo munatushawila ngeci? Kesi 
yetu vakulivanga kusimutwiya vyakwiluka kwa mwene ndi?” Oloni vanalume va 
ku Yunda vapangesele majwi a vukalu manene kutuvakana majwi a vanalume va 
Isalele.  

2 Samwele 20 

Shemba atengulukila mwene 

1 Kuje ku Ngilingale, kwakele munu umo vilinga vyendi vyapwile vyavivi manene, 
lizina lyendi Shemba muna Mbikile, wa ku muyati wa Mbenjemani, ikeye 
wembile lupembo nakutambeka ngwendi, “Kutwesi na mutambela muli Ndaviti, 
co kutwesi na vushwana muli muna Njesi, yeni vanu va Isalele, munu na munu 
eluke kwimbo lyendi.” 

2Ngecivene, vaIsalele vasezele Ndaviti, co vaile na Shemba, oloni vanalume va 
Yunda vakavele Ndaviti, kutunda ku Yondau nakweta ku Yelusalema.  

3 Omo Ndaviti wetele ku lipela lyendi mu Yelusalema, wasanene vaje mashano va 
mbanja likumi vaje vasezele ngeci vanyunge lipela, wavaakele mu njuvo 
nakuvanyungilamo. Vavaanene vyoshe vije vivashakele, oloni kalalele navo lalo. 
Mukuyoya kwavo kwoshe vavanyungile mu cifwa cangacije vene, vayoyele ngwe 
vifwile.  

4Mwene wendekele kuli Amasa ngwendi, “Ya ukanjisanene vanalume va mu 
Yunda voshe, co indele mutondo wije amo navo.” 

5Amasa waile nakuvasana, oloni kelukile a simbu ije yamulekele mwene.  

6Ngecivene, mwene wendekele kuli Avishai ngwendi, “Shemba akatunenela 
vukalu kutuvakana Avisalome. Ya na vanu vange muye nakumukava, kutewa 
akakovela mu vinganda vya vivumbe, co akatuvomboloka.” 

7Ngecivene, vanu va Yowave, na vaka-kunyunga mwene, na mashwalale voshe 
vatundile mu Yelusalema amo na Avishai vaile nakukava Shemba.  

8Omo vetele ku limanya lyakama ku Ngimbiyone, Amasa waliwanene navo. 
Yowave wazalele vya nzita, na mukwale wakele mu cindalo cawo a mbunda 
yendi. Co omo wakele nakwenda, mukwale washolomokele mu cindalo cawo.  

9Co Yowave wendekele kuli Amasa ngwendi, “Unenduka vati musamba wange?” 
Wamukwatele ku munjezi na livoko lyendi lya cilyo ngeci amutsembe.  

10Amasa kamwene mukwale wakwatele Yowave mu livoko lyendi lyacimwoshe, 
Yowave wamutivile mwimo, co mila yendi yalundumukilile asi. Aje vene watsile, 
oloni Yowave kamutsulile lalo embwe. Asinoni Yowave na ndolome yendi Avishai 
vaile nakukavangeya Shemba.  

11Co umo wa vanu va Yowave wemanene ku civimbi ca Amasa wasanene 
ngwendi, “Munu woshe uje napu wa Yowave na Ndaviti, akave Yowave! “ 

12Civimbi ca Amasa, calyalangele mu maninga, calalele mukati ka ngila. Co munu 
wa Yowave omo wamwene ngeci vanu voshe vakele nakwimanao, watundisile 
cije civimbi mu ngila wacitwalele mu shwata, wacifwikile kambilititi.  

13Omo vanatundisa laja civimbi mu ngila, co vanu voshe vakavele Yowave 
nakushakezeka Shemba.  

14Shemba wetile mu lifuti lya miyati yoshe ya Isalele, co wetele ku nganda ya 
Avele Mbete Maka, vanu voshe va ku cikota ca Mbikile vakungulukile, 
vamukavele na mu nganda.  

15Co vanu va Yowave vazivile ngwavo Shemba ali kuje, ngecivene, vaile 
nakuzengeleka nganda. Vendile mitumbo ya livu anja ya civumbe, co 
vashangumukile lalo kwinda kwisi ya civumbe ngeci ciwe.  

16Muje mu nganda mwakele munakazi umo wakunyanyama watambekele oku ali 
akamwa ya civumbe ngwendi, “Tolilileni! Tolilileni! Lekeni Yowave aije kuno, 
njishaka kwendeka nendi.” 

17Ngecivene, Yowave waile, co uje munakazi wamwihwile ngwendi, “Yove 
Yowave ndi?” Yowave wamukumbulwile ngwendi, “Eyo, yange vene.” Munakazi 
wamulekele ngwendi, “Njitolilileni, shukulu.” Yowave wamukumbulwile 
ngwendi, “Njinakutolilila.” 

18Co munakazi wendekele ngwendi, “Laja vakele nakwendeka ngwavo, ‘Ya 
ukehule mana mu nganda ya Avele! ‘ Co mukemwo muvakele nakulinga vene.  

19Nganda yetu yapwa yakama, vanu vamwo vapwa va kwoloka na kulongwa mu 
Isalele. Omwo vikajo ushaka kuyinyongesa? Kuma yove ushaka kuviisa 
vushwana vwa Shukulu Kalunga ndi?” 

20Co Yowave wamukumbulwile ngwendi, “Kesi mukemwo embwe! Kunjasa 
kuviisa nambe kunyongesa nganda yeni!  

21Ovu kesi vukevwo vutumbe vwetu embwe. Tunakatukila munalume umo 
vatumbula Shemba muna Mbikile, natundu ku lifuti lya malundu lya Efalime, 
ikeye washangumukile kutengulukila Mwene Ndaviti. Muneneni ou munu, co 
njikatunda muno mu nganda.” Uje munakazi wendekele ngwendi, “Tukakumbilila 
mutwe wendi akamwa ya civumbe.” 

22Asinoni waile kuli vanu va muje mu nganda na vutumbe vwendi, co vatapele 
mutwe wa Shemba vaumbilile akamwa ya civumbe kuli Yowave. Co Yowave 
wembile lupembo lwa cizivukiso kuli vanu vendi ngeci vatunde muje mu nganda, 
co velukile kwimbo. Yowave nendi lalo welukile ku Yelusalema kuli mwene.  

Vamyata va Ndaviti 

23Yowave wapwile muka-kushika mashwalale voshe va mu Isalele, Mbenaya 
muna Yehoyanda wapwile mukulunu wa vaka-kunyunga Ndaviti,  

24Andonilame wapwile mukulunu wa vaka-kupanga vipangi vya mavoko, 
Njosefati muna Ahilunde wapwile mukulunu wa vaka-kusoneka mizimbu,  

25Sheva wapwile muka-kusoneka mu mbanja, Zandoke na Aviyatale vapwile 
vaka-kukombelela,  

26co Ila wa ku nganda ya Njaile nendi lalo wapwile umo wa vaka-kukombelela va 
Ndaviti.  

2 Samwele 21 

Kutsa kwa vatekulwila va Saulu 

1Omo Ndaviti washwanene, kwakele njala ya lyangengela myaka itatu yoshe 
yamutunu. Ngecivene, Ndaviti wehwile Shukulu Kalunga a vyuma evi, co Shukulu 
Kalunga wendekele ngwendi, “Saulu na naanga yendi vali na mulonga wakutsiya 
omwo vatsiile vanu va ku Ngimbiyone.” 

2 (VaNgimbiyone kuvapwile vaIsalele embwe, vapwile muyati waundondo wa 
vaAmoli vaje vavakulaesele kuvanyunga kuli vaIsalele, oloni Saulu 
wavanyongesele omwo washungwiiye vanu va Isalele na Yunda. ) 

3Ngecivene, Ndaviti wasanene vaNgimbiyone, co wavehwile ngwendi, “Vika 
njikamilingila? Njishaka kumifwetela a vuvi vuje vwalingiwile kuli yeni, ngeci 
muvezikise vanu va Shukulu Kalunga.” 

4Co vamukumbulwile ngwavo, “Vin̄anda vyetu na Saulu, na naanga yendi kuvyasa 
kuhwa na siliva nambe na ngolinde, co lalo kutushaka kutsiya kaIsalele umo.” Co 
Ndaviti wavehwile ngwendi, “Cooni mushaka ngeci njimilingile vika?” 

5Co vamukumbulwile ngwavo, “Saulu washakele kutunyongesa ngeci kesi 
kusaleo umo wakuyoya akati ketu mu Isalele.  

6Ngecivene, twane vatekulwila vendi va vanalume vatanu na vavali, ngeci 
tukavashukikile ku mesho a Shukulu Kalunga ku Ngimbeya, kwimbo lya Saulu, 
mwene uje yaangwile Shukulu Kalunga.” Co mwene wavakumbulwile ngwendi, 
“Njikamyanavo.” 

7 Oloni omwo acikulaeso cakujela cije calingile na Yonatana, Ndaviti waameneneo 
Mefimboshete muna Yonatana, mutekulu wa Saulu.  

8 Nameme ngoco, Ndaviti wambateleo Alemoni na Mefimboshete vana vavali va 
vanalume vaje Lizepa muna Aiya wakitilile kuli Saulu, co lalo wambatele vana va 
vanalume vatanu vatekulu va Saulu va munendi wa munakazi Melambe, yakitilile 
kuli Andelyele muna Mbazilai, wa ku Mehola.  

9Co Ndaviti wavanene kuli vanu va ku Ngimbiyone, co vavashukikile a munkinda 
ku mesho a Shukulu Kalunga, voshe vatanu na vavali vatsililile amolika. Yapwile 
simbu ya cisika, yakushangumuka kuteja mbale ya maumwa, omo vavatsiile.  

10Asinoni Lizepa lishano lya Saulu lya mbanja, muna Aiya, wanonele cikeleya, co 
walilingilile munzinze ikeye vavenya a limanya kuje kwakele vivimbi, wakele 
kuje kutunda kukushangumuka kuteja noo nyonzi ya Kuhu yanyokele. Co a 
simbu ya mutanya wakele nakuvingila tuzila a vivimbi, co ku vutsiki wakele 
nakuvinyunga ku tusitu.  

11Omo Ndaviti wazivile vije vyalingile Lizepa,  

12 waile nakwambata vitsiya vya Saulu na munendi Yonatana kuli vanu va ku 
Njembeshe mu Ngilyande. (Vije vivevile mushandangala yangoco ya Mbete 
Shane, kuje vaFilisitiya vashukikile vivimbi a litangwa lije vatsiile Saulu a 
Munkinda wa Ngilembowa. ) 

13Ndaviti wanonele vitsiya vya Saulu na Yonatana, co lalo wakungulwile vitsiya 
vya vaje vanu vatanu na vavali vavashukikile.  

14Asinoni vatsindile vitsiya vya Saulu na Yonatana mu mbumbo ya Kishe ishe ya 
Saulu, mu Zela mu lifuti lya Mbenjemani, ngecivene, valingile vyoshe vije 
vyashikile mwene. Co munima yevi, Njambi wakumbulwile malombelo avo aa 
lifuti.  

Vinzita vyakulwisa makisi-kisi a vaFilisitiya 
(1 Miz 20:4-8) 

15Kwakele lalo nzita mukati ka vaFilisitiya na Isalele, Ndaviti na vanu vendi vaile 
nakulwa na vaFilisitiya. Omo vakele nakulwa nzita, co Ndaviti wazeyele.  

16Likisi-kisi umo lizina lyendi Ishembimbenombe, wambatele likunga lya 
vunengu vulemu vwalyo vwapwile makilo atatu na litambelo washwelele 
mukwale wauwa, co ikeye wayongwele ngeci atsiye Ndaviti.  

17 Oloni Avishai muna Zeluya wezile kuli Ndaviti nakumukwasa, walwisile uje 
likisi-kisi, co wamutsiile. Asinoni vanu va Ndaviti vamulombele ngwavo, “Kesi 
ukaye netu lalo ku nzita, yove unapu manda ya Isalele, co kutushaka lalo ngeci 
tukujeneke.” 

18Munima yevi kwakele lalo nzita na vaFilisitiya ku Ngove, mu nzita ije Simbekai 
wa ku Husha watsiile likisi-kisi lizina lyendi Safe.  

19Kwakele lalo nzita ikwavo na vaFilisitiya ku Ngove, Elehanane muna Njaile wa 
ku Mbetelehema watsiile Lahemi, shongo ya Ngolyata wa ku Ngate, muyunda wa 
likunga lyendi wapwile ngwe mukambo wa muka-kutunga vinanga.  

20Co lalo kwakele nzita ikwavo ku Ngate, kwakele likisi-kisi wazemene manene 
kulwa, wakele na milavo itanu na umo ku livoko limo na limo, na milavo itanu na 
umo ku cilyato cimo na cimo.  

21Ikeye wayeluwisile vaIsalele, co Yonatana, muna Shamema, ndolome ya Ndaviti 
wamutsiile.  

22Ava makisi-kisi vawana vapwile vatekulwila va makisi-kisi va ku Ngate, 
vavatsiile kuli Ndaviti na vanu vendi.  

2 Samwele 22 

Mwaso wa Ndaviti wakuhyana 
(Mya 18) 

1Omo Shukulu Kalunga waamenene Ndaviti kuli Saulu na vitozi vendi voshe, 
Ndaviti wembilile mwaso ou Shukulu Kalunga ngwendi,  

2Shukulu Kalunga ikeye muka-kunjinyunga, ikeye wapwa cimpaka cange 
cakukola.  

3Njambi yange ikeye wapwa cishwamo cange, muli ikeye mukemwo munjitewela. 
Ikeye wapwa ntelo yange, muka-kunjamena nakunjinyunga mwamuvwa. Ikeye 
muyoyesi wange, ikeye muka-kunjinyunga nakunjamena, ku vukalu vwoshe.  

4Njitambeka kuli Shukulu Kalunga, co ikeye anjamena ku vitozi vange. 
Shangazaleni Shukulu Kalunga!  

5Kutsa kwanjizengelekele ngwe linimbwa, mankimba akunjinyongesa anjifwikile.  

6Kutsa kwanjizengelekele ngwe linimbwa, co vinganjo vya mbumbo 
vyanjishwikile.  

7Mu simbu yange ya tuyando, njatambekele kuli Shukulu Kalunga, njatambekele 
kuli Njambi yange ngeci anjikwase. Mu Njuvo yendi wazivile lijwi lyange, ikeye 
watolililile ku mutambi wange wa akukwasa.  

8Omo Njambi waluvalele, asi aningangele nakujaja, na maluvula a minkinda 
alinikile nakushengenya.  

9Co vwisi vwatuukile mu majulu endi, mulangi wakunyongesa, na manungu a 
tuhya vyatundile mu kanwa kendi.  

10Watavwile lilu nakulisholola, wezile ano asi, co lishelwa lyakuzivala vwii 
lyakele mwisi ya mendi endi.  

11Wapulwile a kelumbi, wendelele a mambava a lihunzi.  

12Wavandele mulisusulungu, mashelwa a kuhima a nyonzi amufwikile.  

13Ceke catwile kulutwe lwendi, kwashukumine manungu a tuhya.  

14Asinoni Shukulu Kalunga walumine mwilu, co lijwi lya Njambi Muka-nzili yoshe 
valizivile.  

15Co ikeye washele mikili yendi, nakushandola vitozi vendi, nakuhyahyata kwa 
mihyato wavashekele.  

16A masima a mema a kalunga asholokele, luvula lwa asi lwasholokele, omo 
Shukulu Kalunga waluvalelele vitozi vendi, co wavaluvalesele na vukalu.  

17Shukulu Kalunga wolwele livoko lyendi oku ali mwilu nakunjikwata, 
wanjijavulwile mu mema akulova.  

18Wanjamenene ku vitozi vange va nzili, na kuli voshe vaje vanjizinda omwo 
vanjihyanene nzili.  

19Omo njakele mu tuyando vanjilwisile, oloni Shukulu Kalunga wanjinyungile.  

20Wanjikwasele nakunjitundisa mu vushonde, wanjamenene omwo 
wavwaelelele nange.  

21Shukulu Kalunga anjana cikandelela omwo nji muka-kulinga mwamuvwa, ikeye 
anjivezikisa omwo kunjesi na mulonga.  

22Njinononoka lishiko lya Shukulu Kalunga, co kunjakengesele nima Njambi 
yange.  

23Njinanyungu mashiko endi oshe, kunjavyanene kwononoka mashiko endi 
embwe,  

24nazivuka ngeci kunjesi na mulonga, co njalinyunga ku vuvi.  

25Ngecivene, anjana cikandelela omwo njikalingi vyavivwa, omwo azivuka ngeci 
kunjesi na mulonga.  

26Shukulu Kalunga, yove wapwa wa kulongwa, kuli vaje va kulongwa kuli yove, 
co wapwa wamuvwa kuli vaje vavavwa.  

27Yove wapwa wakujela kuli vaje vakujela, oloni ukamwesa vukalu kuli vaka-
vuvi.  

28Yove ukamena vaje vaka-kulikeesa, oloni ukakeesa vaje vaka-kulyalesa.  

29Yove Shukulu Kalunga wapwa ceke cange, tundisa lisusulungu lyange.  

30Unjana nzili yakulwisa vitozi vange, na nzili yakufungulula vimpaka vyavo.  

31Ou Njambi vilinga vyendi vyapwa vyakulumbunuka, na majwi endi apwa 
akulitulao! Ikeye wapwa ntelo ya voshe vaje vatewela muli ikeye.  

32Shukulu Kalunga endi lika ikeye Njambi. Njambi endi lika ikeye cimpaka cetu.  

33Ikeye Njambi muka-kunjana nzili, ikeye atwamenena muka-vushunga mu ngila 
yendi.  

34 Ikeye ashatukisa mendi ange ngwe shonge, anjinyunga mwamuvwa a 
minkinda.  

35Ikeye anjilongesa kulwa vinzita, ngeci njase kunana vuta vwa lusipa vwakukola.  

36Yove Shukulu Kalunga, u muka-kunjinyunga nakunjamena, kunyunga kwove 
kunanjitsimanesa.  

37Yove unanjinyungu kutewa vanjifungulula, co nalumo lwai njinau.  

38Njisheka vitozi vange nakuvafungulula, kunjilikela noo njinavanyongesa.  

39Njivawisila asi, co kuvasa lalo kwindukao, valala ku myanja yange omo 
njinavafungulula.  

40Unjana nzili yakulwa nzita nakufungulula vitozi vange.  

41Yove usheka vitozi vange ngeci vatunde kuli yange, co njinyongesa vaje 
vanjizinda.  

42Vatambeka ngeci vavakwase, oloni naumo wai avamena. Vatambeka kuli 
Shukulu Kalunga, oloni kavakumbulula.  

43Njavatsenene tsenu-tsenu, vafwile ngwe likungu, njavalyatangelele ngwe 
lindova lya mu vingila.  

44Wanjamenene kuli vanu vange vaje vanjitengulukilile, nakunjipwisa muka-
kushwana miyati, vanu vaje kunjazivukile, ololo vanjipangela.  

45Vaka-kwija vatsikama kuli yange, omo vaziva lijwi lyange, co vanjononoka.  

46Kusimpa kwavo kulinakuhwa, valinakwija nakujaja kutunda mu vimpaka 
vyavo.  

47Shukulu Kalunga wayoya! Shangazaleni muka-kunjilwila! Shangazaleni vukama 
vwa nzili ya Njambi muka-kunjamena.  

48Ikeye anjihyanesa ku vitozi vange, nanjifungulwila miyati yoshe,  

49nakunjamena ku vitozi vange. Yove Shukulu Kalunga, unanjihyanesa ku vitozi 
vange nakunjinyunga ku vanu vavakalu.  

50 Ngecivene, njikakushangazala akati ka miyati, njikakwimbila myaso 
yakukushangazala.  

51Njambi akana kuhyana kwakama, kuli mwene uje yalyangwilile, ikeye amwesa 
cizemo cije kucesi kutenguluka kuli uje yanaangula, kuli Ndaviti na vatekulwila 
vendi ku myaka yoshe.  

2 Samwele 23 

Majwi a Ndaviti akumanesela 

1Ndaviti muna Njesi wapwile munu uje Njambi wamupwisile wakama, uje 
Njambi ya Yakomba wamwangwile kupwa mwene, ikeye wapwile muka-
kumanga myaso yaivwa ya Isalele. Awa akewo majwi a Ndaviti akumanesela.  

2Munzinzime wa Shukulu Kalunga alinakwendekela muli yange, majwi endi ali a 
ndaka yange.  

3Njambi ya Isalele nendeka, muka-kunyunga Isalele nendeka kuli yange ngwendi, 
“Mwene muka-kushwana na vushunga, muka-kushwana nakwononoka Njambi,  

4napu ngwe ceke ca mutondo omo litangwa lituuka mutondo omo kukwesi 
mashelwa, ngwe litangwa livyakumisa mwila omo nyonzi inavatuka.” 

5Omu mukemwo mwakavezikisila Njambi vatekulwila vange, omwo nalikumiiya 
nange cikumiiyo kucesi kuhwa, na lizivasano lije kulyesi kuhwa, na cikulaeso cije 
kucesi kutenguluka. Evi vyoshe vikevyo vinjishaka, kuje kukekwo kukapwa 
kuhyana kwange, mwa vushunga Njambi akavisholola.  

6Oloni vanu vaka-kuvyana Njambi, vanafu ngwe mambimbo akumbila kuti, aje 
kuvasa kukwata na mavoko.  

7Kuvanga kupangesa cikuvo nambe likunga, vakawenyeka oshe njwa.  

Mashwalale va Ndaviti va lutsimo 
(1 Miz 11:10-41) 

8Awa akewo mazina a mashwalale va Ndaviti va lutsimo, wakulivanga wapwile 
Yosheve Mbashevete wa ku Takemone, ikeye wapwile ntwama ya “Vatatu” 
walwisile vanalume 800 na likunga lyendi, co voshe wavatsiile mu nzita imolika.  

9Wamucivali wakutsimana kuli vaje vatatu wapwile Elyazale muna Ndondo, wa 
ku cikota ca Aho. Litangwa limo ikeye na Ndaviti valwisile vaFilisitiya vaje 
valikungulwile kulwa nzita. Co vaIsalele vonwele,  

10oloni ikeye wasalele, co walwile na vaFilisitiya noo livoko lyendi lyakele na 
cingole, co kasele kupangesa mukwale wendi. Co a litangwa lije Shukulu Kalunga 
wahyanene nzita yakama. Omo nzita yahwile, co vaIsalele velukile kuje kwakele 
Elyazale, co wambatele vintelo vya vaje vatsile.  

11Wamucitatu wakutsimana kuli vaje vatatu wapwile Shamema muna Ange wa 
ku Halale. VaFilisitiya vakungulukilile ku Lehi, kuje kwakele lihya lya makunde. 
Co vaIsalele vatewele vaFilisitiya,  

12oloni Shamema wasalele nemana mu lihya, co walivingiiye, watsiile vaFilisitiya. 
Co a litangwa lije Shukulu Kalunga wahyanene nzita yakama.  

13Omo simbu ya kuteja yakele kuyehi, co vaje vatatu va ali vaje “Makumi Atatu” 
vashelumukilile ku linzenzengoma lya Andulame, kuje kwakele Ndaviti, a simbu 
ije mbunga ya vaFilisitiya vakele nakutunga cilombo cavo mu Cana ca Lefaime.  

14A simbu ije Ndaviti wakele mu cimpaka ca a lilundu, co mbunga imo ya 
vaFilisitiya vakele mu Mbetelehema. 

15Ndaviti wakele na mangunge akwiluka kwimbo, co wendekele ngwendi, “Tawe, 
nga na munu wakunjiilako akanjishakeleko mema akunwa a mu lisima lya kuyehi 
na cikolo ca ku Mbetelehema! “ 

16Co vaje mashwalale va lutsimo vatatu, valicikininine kwita mukati ka cilombo 
ca vaFilisitiya, kuya nakutekula mema mu lisima, co vawanenele kuli Ndaviti. 
Oloni kaanwile, waetilile kuwapwisa ngwe n̄ombelo kuli Shukulu Kalunga,  

17co wendekele ngwendi, “Yove Shukulu Kalunga, yange kunjasa kuwanwa! 
Cipwa ngwe njilinakunwa maninga ava vanu valambwile myonyo yavo! “ 
Ngecivene, wavyanene kuwanwa. Evi vikevyo vyapwile vilinga vyakwamuka vya 
mashwalale vaje vatatu vakutsimana.  

18Avishai ndolome ya Yowave, (vaina Zeluya) wapwile ntwama ya vaje “Makumi 
Atatu va Lutsimo.” Ikeye walwile na vanalume 300 na likunga lyendi, co 
wavatsiile, watsimanene akati ka vaje “Makumi Atatu.” 

19Watsimanene manene kuli vaje “Makumi Atatu”, co wapwile ntwama yavo, 
oloni ikeye katsimanene ngwe vaje “Vatatu.” 

20Mbenaya muna Yehoyanda wa ku Kambizele wapwile lishwalale mukwavo wa 
lutsimo, walingile vilinga vyavingi vya nzili, watsiile vaMowavi vavali vakele na 
nzili ngwe vindumba. A simbu imo washelumukile mu mbulu, watsiile ndumba a 
litangwa lya mema akukonda.  

21Co lalo watsiile kaIngito umo, wapwile munalume wakutunuka wakwatele 
likunga mu livoko lyendi. Co Mbenaya wamulwisile na mulamu wendi, 
wanyangwile likunga mu livoko lya kaIngito, co wamutsiisilelyo.  

22Evi vikevyo vilinga vyakwamuka vya Mbenaya, ikeye wapwile umo wa ali vaje 
“Makumi Atatu.” 

23Ikeye watsimanene akati ka vaje “Makumi Atatu”, oloni kakele na lutsimo ngwe 
vaje “Vatatu” embwe. Co Ndaviti wamupwisile mukulunu wa vaka-kumunyunga.  

24Vaje vakele akati ka vaje “Makumi Atatu” vapwile ava, Ashahele ndolome ya 
Yowave, na Elehanane muna Ndondo wa ku Mbetelehema,  

25na Shamema, na Elika va ku Halonde,  

26na Heleze wa ku Pelete, na Ila muna Ikesha wa ku Tekowa,  

27na Aviyezele wa ku Anatote, na Membunai wa ku Husha,  

28na Zalemone wa ku Aho, na Mahalai wa ku Netofate,  

29na Helembe muna Mbana wa ku Netofate, na Itai muna Limbai wa ku 
Ngimbeya, mu lifuti lya Mbenjemani,  

30na Mbenaya wa ku Pilatone, na Hindai wa ku vyana vya kuyehi na Ngasha,  

31na Ambiyalembone wa ku Alamba, na Azemavete wa ku Mbahulime,  

32na Elyahamba wa ku Shalembone, na vana va Yasheni, na Yonatana,  

33na Shamema wa ku Halale, na Ahiyame muna Shalale wa ku Halale,  

34Na Elifelete muna Ahashimbai wa ku Maka, na Elyame muna Ahitofele wa ku 
Ngilo,  

35na Hezelo wa ku Kalemele, na Palai wa ku Alambe,  

36na Ingale muna natane wa ku Zova, na Mbani wa ku Ngande,  

37na Zeleke wa ku Amoni, na Nahalai wa ku Mbelote, muka-kwambata ntelo ya 
Yowave,  

38na Ila, na Ngalembe va ku Njatile,  

39na Uliya kaHiti. Voshe vapwile makumi atatu na vatanu na vavali mashwalale 
va lutsimo.  

2 Samwele 24 

Ndaviti alava vanu 
(1 Miz 21:1-27) 

1Shukulu Kalunga waluvalele na Isalele lalo, co walingisile Ndaviti kunena vukalu 
ali vakevo. Co Shukulu Kalunga wendekele kuli ikeye ngwendi, “Ya ukalave vanu 
va Isalele na Yunda.” 

2Ngecivene, Ndaviti waanene mashiko kuli Yowave, muka-kushika vinzita vyendi 
ngwendi, “Ya na vamyata vove ku miyati yoshe ya Isalele kutunda ku shongo imo 
ya lifuti nakweta ku shongo ikwavo, co laveni vanu. Njishaka kuzivuka vungi 
vwavo muvanapu.” 

3Oloni Yowave wakumbulwile mwene ngwendi, “Shukulu, Shukulu Kalunga 
Njambi yove atumise vanu va Isalele visimbu 100 kutuvakana muvanapu ololo, 
ngeci yove uyoye nakumona omo avatumisa. Oloni omwo vikajo shukulu ushaka 
kulinga eci?” 

4Oloni mwene washikile Yowave na vamyata vendi kwononoka lishiko lyendi, co 
vakatukile vaile nakulava vanu va Isalele.  

5Vajavukile Yondau, co vatungile cilombo cavo ku mbwela ya Aloele, nganda 
yakele mukati ka cana, mu lifuti lya Ngande. Co kutunda kuje vaile ku kunto ya 
Njazele,  

6vaile lalo na ku Ngilyande nakweta na ku Kandeshe, mu lifuti lya vaHivi. Asinoni 
vaile ku Ndani, co kutunda ku Ndani vaile ku Sindone mu kangombe ka yambi.  

7Asinoni vaile ku mbwela ku nganda ya cimpaka ca Tile, vaile lalo na ku vinganda 
vyoshe vya, vaHiti na vaKanana, akukotoka vaile ku Mbeleshemba, ku mutambela 
wa mu mbwela ya lifuti lya Yunda.  

8Ngecivene, omo vendanganene mu lifuti mwoshe, velukile ku Yelusalema omo 
kuneti vingonde vitanu na viwana na matangwa makumi avali.  

9Vambulwile kuli mwene vungi vwa vanalume voshe vaje vapandele kupwa 
mashwalale mu Isalele, vapwile 800, 000, co mu Yunda vapwile 500, 000.  

10Oloni omo Ndaviti wamanesele kulava vanu, citaku-taku camuyandesele 
manene, co wendekele kuli Shukulu Kalunga ngwendi, “Njinavulumuna manene 
akulinga cuma eci! Shukulu njisambese. Njinalingi mwavulema.” 

11Omo Ndaviti wendukile mutondo, co lijwi lya Shukulu Kalunga lyezile kuli 
Ngande muka-kwimanena wa Ndaviti ngwalyo, “Ya ukaleke Ndaviti ngwove,  

12’ Shukulu Kalunga nendeka ngwendi akwana vyuma vitatu angulao cimo ngeci 
njicilinge kuli yove.’” 

13Co Ngande waile kuli Ndaviti, nakumuleka vije vyendekele Shukulu Kalunga, co 
wamwihwile ngwendi, “Waangulao cuma cika? Myaka itatu ya njala mu lifuti 
lyove, nambe vingonde vitatu utunde mu lifuti kutewa vitozi vove, nambe 
matangwa atatu a mushongo wakulitambwisa mu lifuti lyove? Co ololo yongolao 
mwamuvwa, unjileke muukumbulwilao njiilwise kuli Shukulu Kalunga.” 

14Ndaviti wakumbulwile ngwendi, “Njili mu vukalu! Oloni mwamuvwa tuwile mu 
livoko lya Shukulu Kalunga, omwo ikeye muka-mema ku mbunge, oloni kesi 
tuwile mu livoko lya munu embwe.” 

15Ngecivene, Shukulu Kalunga watumine mushongo wakulitambwisa ali Isalele, 
kutunda ku mutondo nakweta ku simbu ije yemikile. Kutunda ku shongo imo ya 
lifuti nakweta ku shongo ikwavo kwatsile vaIsalele vakupwa 70, 000.  

16Omo kangelo ka Shukulu Kalunga washakele ngeci anyongese Yelusalema, 
Shukulu Kalunga watengulwile viyongola vyendi vyakuhisa vanu, co wendekele 
kuli kangelo uje wakele nakuvatsiya ngwendi, “Likele! Wapwisamo! “ Kangelo 
wakele ku mutambela wa lijungwilo lya Alauna, kaNjevushi.  

17Ndaviti wamwene kangelo uje wakele nakutsiya vanu, co wendekele kuli 
Shukulu Kalunga ngwendi, “Yange vene njili na mulonga. Yange njalingile 
mwamuvi. Indi ava vanu vayanda vanalingi vikajo? Yove unapande kuhisa yange 
na naanga yange.” 

18A litangwa lije vene, Ngande waile kuli Ndaviti wamulekele ngwendi, “Ya ku 
lijungwilo lya Alauna ukatungile Shukulu Kalunga mutula.” 

19Co Ndaviti wononokele lishiko lya Shukulu Kalunga, waile ngwe muje 
mwamulekele Ngande.  

20Alauna omo wakengele, wamwene mwene na vamyata vendi valinakwija kuli 
ikeye. Co watsikamene asi kulutwe lwa Ndaviti,  



639 

©The Bible Society of Zambia, 2006. 

 

21co wehwile ngwendi, “Shukulu, omwo vikajo munezila kuno?” Co 
wamukumbulwile ngwendi, “Njinaija nakulanda lijungwilo lyove njitungileo 
Shukulu Kalunga mutula, ngeci njimanese ou mushongo wakulitambwisa.” 

22Co Alauna wamukumbulwile ngwendi, “Wambate ngano shukulu, ngeci wane 
kuli Shukulu Kalunga vyoshe viwushaka. Co lalo vingombe vakwenyekela a 
mutula kupwa n̄ombelo, na vimandauluwa vyavo evi amolika na mavaya 
akujungwila ngeci vipwe vitale.” 

23Alauna waanene vyoshe vije kuli mwene, co wendekele kuli ikeye ngwendi, 
“Shukulu Kalunga Njambi yove atambule n̄ombelo yove.” 

24Oloni mwene wamukumbulwile ngwendi, “Embwe, njikufweta vene ndando 
yaivwa. Kunjasa kukombelela kuli Shukulu Kalunga Njambi vin̄ombelo vya 
kulanda embwe.” Co walandele lije lijungwilo na vingombe, na mavundungulu a 
siliva makumi atanu.  

25Asinoni watungile mutula wa Shukulu Kalunga nakukombelela vin̄ombelo vya 
kwenyeka, na milambu ya kulitombola. Shukulu Kalunga wakumbulwile 
lilombelo lyendi, co mushongo wakulitambwisa wahwile mu Isalele.  

1 Vimyene 

1 Vimyene 1 

Mwene Ndaviti a simbu ya vukulukazi vwendi 

1Ololo Mwene Ndaviti nakuluvala laja, co nameme vangamba vendi vakele 
nakumufwika kambilititi, oloni kasele kuziva ntwima.  

2Ngecivene, vamyata vendi vendekele kuli ikeye ngwavo, “Shukulu, tutave 
tukutondele mumbanda wakukala amo nove nakukunyunga. Ikeye akalala 
kuyehi nove nakukutwiminina.” 

3Vashakezekele mumbanda wamuvwa mu Isalele mwoshe, co vawanene 
mumbanda wa cifwa cangacije mu Shuneme lizina lyendi Avishange, co 
vamunenele kuli mwene.  

4Wapwile mumbanda wamuvwa manene, co wanyungile mwene 
nakumupangela, oloni mwene kalimwene nendi embwe.  

Andoniya ashaka kushwana litanda 

5 Co Andoniya muna Hangite walyakele ikeye vavenya ku vukama wendekele 
ngwendi, “Yange njikapwa mwene.” Co walivwaeselele matemba na vanu vaka-
kulonda a tuvalu, na vanu makumi atanu vaka-kwenda kulutwe lwendi.  

6Ishe na simbu imo yai yamuluvalesele nakumwihula ngwendi, “Omwo vikajo 
unalingi ngacije?” Na ikeye lalo wapwile mukwenje wamuvwa manene, ikeye 
wakavele mu likosi lya Avisalome.  

7Wendekele na Yowave muna Zeluya na Aviyatale muka-kukombelela, co vakevo 
valizivasanene kumukwasa mu vutumbe vwendi.  

8Oloni Zandoke muka-kukombelela, na Mbenaya muna Yehoyanda, na Natane 
muka-kwimanena, na Shimei, na Lei, na vaka-kunyunga vakama va Ndaviti 
kuvalizivasanene kukwasa Andoniya.  

9Litangwa limo Andoniya wakombelele n̄ombelo ya vimanga, na vingombe, na 
vana va vingombe vakununa a Limanya lya Linyoka, kuyehi na Enelongele. 
Walanyele vakwavo vana va Mwene Ndaviti, na vamyata va mwene vaje 
vatundile ku muyati wa Yunda kwija ku ciwano cakukombelela,  

10oloni kalanyeleko ndolome yendi Solomoni wa ku lwale, nambe Natane muka-
kwimanena, nambe Mbenaya, nambe vaka-kunyunga vakama va mwene.  

Solomoni vamupwisa mwene 

11 Asinoni Natane waile kuli Mbateshemba, vaina ya Solomoni, co wamwihwile 
ngwendi, “Kuma kuwazivile ngeci Andoniya muna Hangite nalipwisa mwene, 
oloni Mwene Ndaviti kazivuka cuma eci ndi?  

12Nga ushaka kwamena mwonyo wove na mwonyo wa munove Solomoni, co 
njikunangula muunapande kulinga.  

13Zambula uye kuli Mwene Ndaviti nakumwihula ngwove, ‘Shukulu, kuma 
kuwalisingile nange ngeci munange Solomoni ikeye akakushwana kupwa mwene 
ndi? Co cinaija vatijo ngeci Andoniya apwe mwene? ‘ “ 

14Co Natane wendekele lalo ngwendi, “Simbu ucili nakwendeka na Mwene 
Ndaviti, yange njikakovela nakukolesa n̄anda yove.” 

15Ngecivene, Mbateshemba waile nakumona mwene mu mulili wendi. Mwene 
wakuluvalele manene, co Avishange, mumbanda uje wa ku Shuneme, wakele 
nakumunyunga. 

16Mbateshemba wakulamesele mutwe wendi nakukandelela kulutwe lwa 
mwene, co mwene wamwihwile ngwendi, “Vikajo ushaka?” 

17Mbateshemba wakumbulwile ngwendi, “Shukulu, walikumiiye nakunjikulaesa 
mu lizina lya Shukulu Kalunga Njambi yove ngwove munange Solomoni ikeye 
akakushwana.  

18Kenga, Andoniya lajoko napu mwene, co yove nacimo uzivuka cai.  

19Nakombelela laja n̄ombelo ya vingombe vavangi, na vimanga, na vana va 
vingombe vakununa. Nalanyele ku ciwano vana vove va vanalume, na Aviyatale 
muka-kukombelela, na Yowave muka-kushika nzita yove, oloni kalanyeleko 
ngamba yove Solomoni.  

20Shukulu, vanu va Isalele voshe valinakukenga kuli yove ngeci uvaleke iyajo 
akakushwana.  

21Nga kuulingimo, co omo yove utsa yange na munange Solomoni vakatuyandesa 
ngwe tu vitozi.” 

22Omo acili nakwendeka na mwene, co Natane wakovelele mu lipela.  

23Valekele mwene ngwavo Natane muka-kwimanena wa Njambi naija, co Natane 
watsikamene a mavuli ku mesho a mwene.  

24Asinoni Natane wehwile ngwendi, “Shukulu, kuma yove unendeka ngwove 
Andoniya ikeye akapwa mwene akatumbama a litanda lyove ndi?  

25Lelo vene nai nakukombelela n̄ombelo ya vingombe vavangi, na vimanga, na 
vana va vingombe vakununa. Co nalanyele vana vove va vanalume voshe, na 
Yowave muka-kushika nzita yove, na Aviyatale muka-kukombelela. A simbu ino 
vene vali ku ciwano amo nendi nakutambeka ngwavo, ‘Mwene Andoniya ayoye! ‘ 

26Oloni yange ngamba yove, na Zandoke muka-kukombelela, na Mbenaya, na 
ngamba yove Solomoni, katulanyeleko.  

27Kuma yove shukulu wavwaesa vyoshe evi kulekako yetu vamyata vove iyajo 
akakushwana?” 

28Mwene Ndaviti wendekele ngwendi, “Lekeni Mbateshemba aije.” Co 
Mbateshemba wezile kuli mwene.  

29Asinoni mwene wendekele kuli ikeye ngwendi, “Njilisinga mu lizina lya 
Shukulu Kalunga wakuyoya, uje wanjovwele ku tuyando twange twoshe,  

30ngeci lelo njikanyunga cisingo cije njalisingile mu lizina lya Shukulu Kalunga, 
Njambi ya Isalele, ngeci munove Solomoni ikeye akanjishwana.” 

31Mbateshemba watsikamene nakukandelela, co wendekele ngwendi, “Shukulu 
yange Mwene Ndaviti ayoye ku myaka yoshe! “ 

32Asinoni Mwene Ndaviti wasanene Zandoke, na Natane, na Mbenaya. Omo vezile 
kuli mwene,  

33co wendekele kuli vakevo ngwendi, “Yeni na vamyata vange va mu mbanja, co 
endeseni munange Solomoni a cimulu cange, mushelumwiseni ku lisima lya 
kavwelu-vwelu ku Ngihone,  

34co kuje vene Zandoke muka-kukombelela, na Natane muka-kwimanena, 
vakamuvwavese mazi kupwa mwene wa mu Isalele. Co imbeni lupembo 
nakutambeka ngweni, ‘Mwene Solomoni ayoye! ‘ 

35Co mukaveni omo akeluka kuno mukutumbama a litanda lyange. Ikeye 
akanjishwana kupwa mwene, omwo njinamwangula kupwa muka-kushwana 
Isalele na Yunda.” 

36Co Mbenaya wakumbulwile mwene ngwendi, “Mukemwo cikalingiwa, Shukulu 
Kalunga Njambi yove akakolese cuma eci!  

37Ngwe omo Shukulu Kalunga nakala amo nove shukulu, mukemwo akale amo na 
Solomoni nakwamesa vumwene vwendi kutuvakana vumwene vwove.” 

38Ngecivene, Zandoke, na Natane, na Mbenaya, na vaka-kunyunga mwene 
valondesele Solomoni a cimulu ca Mwene Ndaviti, co vamushelumwisile ku 
lisima lya kavwelu-vwelu ku Ngihone.  

39Zandoke wambatele lilulu lya mazi a olive lije lyanonele mu Mbalaka 
Mwakuliwanena, co wavwavesele Solomoni. Vembile lupembo, co vanu voshe 
vatambekele ngwavo, “Mwene Solomoni ayoye! “ 

40Asinoni vanu voshe vamukavele munima, vatambekele nakujolela nakwimba 
vimbendo, valingile muyoyo wakama, co livu lyajajele.  

41Omo Andoniya na voshe vaje walanyele vamanesele ciwano, vazivile muyoyo. 
Omo Yowave wazivile lupembo, co wehwile ngwendi, “Muyoyo wavikajo owo uli 
mu nganda?” 

42Omo kanda acimanese kwendeka, Yonatana, muna Aviyatale muka-
kukombelela, wetele. Co Andoniya wamusanene ngwendi, “Ija kuno, u munalume 
wamuvwa, unapande kunena muzimbu wauvwa.” 

43Yonatana wamukumbulwile ngwendi, “Kunjanenele muzimbu wauvwa embwe. 
Shukulu Mwene Ndaviti nashwanesa Solomoni kupwa mwene.  

44Watumine Zandoke, na Natane, na Mbenaya, na vaka-kunyunga mwene 
kwendesa Solomoni. Co vakevo vamulondesele a cimulu ca mwene,  

45Zandoke, na Natane vamuvwavesele mazi kupwa mwene kuje ku lisima lya 
kavwelu-vwelu ku Ngihone. Asinoni vakovelele mu nganda, co vatambekele 
nakujolela, co vanu oni valinakuliwuya. Owo ukewo muyoyo mwazivi.  

46Solomoni ololo ikeye napu mwene. 

47Co lalo vamyata va mu mbanja vanaile mukushangazala shukulu Mwene 
Ndaviti nakwendeka ngwavo, ‘Njambi yove atsimanese manene Solomoni 
kutuvakana yove, co aamese vumwene vwendi kutuvakana vwove.’ Co Mwene 
Ndaviti wakulamene a vulili vwendi nakulemesa,  

48co walombelele ngwendi, ‘Tushangazaleni Shukulu Kalunga, Njambi ya Isalele, 
ou ku litangwa lya lelo nalingisa umo wa vatekulwila vange kunjishwana kupwa 
mwene, co nanjitavesa kuyoya ngeci njicimone! ‘ “ 

49Asinoni vaje vanu vaalanyele Andoniya vazivile lyova, co voshe vakatukile 
nakuya, munu na munu waile ngila yendi.  

50Andoniya, akuzivila lyova lya Solomoni, waile ku Mbalaka Mwakuliwanena, 
wakakwatele ku vimbinga vya mutula.  

51Co valekele Mwene Solomoni ngwavo, “Andoniya ali na lyova ali yove ngeci 
nakakwatele ku vimbinga vya mutula nendeka ngwendi, ‘Njishaka Mwene 
Solomoni alisinge kuli yange ngeci kakanjitsii.’” 

52Solomoni wakumbulwile ngwendi, “Nga ikeye napu wa kulongwa, 
kunjikamutsii, oloni nga kapwile wa kulongwa, co njikamutsiya.” 

53Mwene Solomoni watumine munu ku mutula akashake Andoniya. Co Andoniya 
waile kuli mwene watsikamene nakukandelela ku mesho a mwene, co mwene 
wendekele kuli ikeye ngwendi, “Wasa kuya kwimbo lyove.” 

1 Vimyene 2 

Mashiko a Ndaviti akumanesela kuli Solomoni 

1Omo Ndaviti wakele kuyehi na kutsa, wasanene munendi Solomoni, 
wamushikile mashiko endi akumanesela ngwendi,  

2 “Simbu yange ya kutsa inete. Pwa muka-kusimpa, co kala na nzili,  

3linga vije vyakushika Shukulu Kalunga Njambi yove. Enda mu vingila vyendi 
nakunyunga vizilika vyendi, na mashiko endi, na vilongesa vyendi, na vukaleo 
vwendi ngwe muvavisoneka mu Lishiko lya Mosesa, ngeci ukavezike mu vyoshe 
viwukalinga kwoshe kuukaya.  

4Nga umwononoka, co Shukulu Kalunga akanyunga cikulaeso cije walingile omo 
wanjilekele ngeci vatekulwila vange vakashwana Isalele nga vakanyanyama 
nakwononoka mashiko endi na mbunge yavo yoshe na mwonyo wavo woshe.  

5 ”Solomoni munange anuka vije vyalingile Yowave kuli yange akutsiya vaka-
kushika nzita ya Isalele vavali, Avinele muna Nele, na Amasa muna Njetele. 
Wavatsiile ngwe vitozi vendi va mu nzita, oloni wacilingile a simbu ya kwoloka. 
Ali na mulonga, co cili kuli yove kumuhisa. 

6Uzivuka mwakulinga, kuwapandele kumwecela ngeci atse mwamuvwa embwe.  

7 ”Oloni mwesa ngozi kuli vana va Mbazilai wa ku Ngilyande nakuvanyunga, 
vakele na ngozi ali yange omo njatewele ndolome yove Avisalome.  

8 ”Co kwali lalo Shimei muna Ngela, wa ku limbo lya Mbahulime mu lifuti lya 
Mbenjemani. Ikeye wanjisingile mwamuvi litangwa lije njaile ku Mahanaime, 
oloni omo wanjiwanene ku Ndonga ya Yondau, njalingile cikumiiyo ca cikulaeso 
mu lizina lya Shukulu Kalunga ngwange kunjikamutsii.  

9Oloni kuwapandele kumwecela ngoco kujeneka kumunyanyamesa embwe. 
Uzivuka mwakulinga, co unapande kumona a n̄anda eyi ngeci nendi lalo 
vamutsiye.” 

Kutsa kwa Ndaviti 

10Mande ya Mwene Ndaviti yatavukile, co vamutsindile mu Nganda ya Ndaviti.  

11 Ikeye wapwile mwene wa mu Isalele a myaka makumi awana, washwanene 
myaka itanu na ivali mu Hevelone na myaka makumi atatu na myaka itatu mu 
Yelusalema.  

12 Co Solomoni washwanene a litanda lya ishe Ndaviti kupwa mwene, co 
vumwene vwendi vwakolele manene.  

Kutsa kwa Andoniya 

13Andoniya, muna Hangite, waile kuli Mbateshemba, vaina ya Solomoni. Co 
Mbateshemba wamwihwile ngwendi, “Unaija mu kwoloka ndi?” Co 
wamukumbulwile ngwendi, “Eyo, njinaija mu kwoloka.” 

14Co wendekele lalo ngwendi, “Njili na cuma cimo cakwendeka nove.” Co 
Mbateshemba ngwendi, “Cuma mukajo?” 

15Co Andoniya wamukumbulwile ngwendi, “Yove wazivuka ngeci yange 
njapandele kupwa mwene, co munu woshe mu Isalele navandamenene eci. Oloni 

kucalingiwile, co shongo yange ikeye napu mwene omwo eci cinapu cizango ca 
Shukulu Kalunga.  

16Ololo njili na cuma cimo cakulomba, shukulu kesi unjivyane embwe.” 

17 Mbateshemba wamwihwile ngwendi, “Vikajo ulomba?” Co wamukumbulwile 
ngwendi, “Shukulu njihwile kuli Mwene Solomoni, njazivuka ngwange kasa 
kukuvyana embwe, ngeci anjitave njambate Avishange, mumbanda uje wa ku 
Shuneme, apwe munakazi wange.” 

18Mbateshemba wamukumbulwile ngwendi, “Mwamuvwa, njikakwendekelako 
kuli mwene.” 

19Ngecivene, Mbateshemba waile kuli mwene nakwendeka vyakwimanena 
Andoniya. Co mwene wemanene nakukandelela vaina. Asinoni watumbamene 
mu litanda lyendi, vanenele litanda likwavo muje vatumbamene vaina ku livoko 
lyendi lya cilyo.  

20Vaina vendekele ngwavo, “Kuli koma kamo kakandondo njinaija nakulomba, 
kesi unjivyane embwe.” Co mwene wehwile ngwendi, “Koma mukajo nana? 
Kunjasa kumyuminako.” 

21Co wamukumbulwile ngwendi, “Tava munyanyoko Andoniya ambate 
Avishange apwe munakazi wendi.” 

22Mwene wamukumbulwile ngwendi, “Omwo vikajo ulombela Andoniya 
kumwana Avishange? Kuma yove wasa kumulombela lino litanda lya vumwene. 
Co a vyoshe evi, ou munu lalo wapwa mukulunu wange, Aviyatale muka-
kukombelela na Yowave vakevo vanamwimanena! “ 

23Solomoni walisingile mu lizina lya Shukulu Kalunga ngwendi, “Njambi anjihise 
njitse nga kunjitsii Andoniya omwo nalombo cuma eci!  

24Shukulu Kalunga nanjikolesa ngo a litanda lya tate Ndaviti, co nanyungu 
cikulaeso nakunjana vumwene yange na vatekulwila vange. Njalisingi a lizina lya 
Shukulu Kalunga wakuyoya ngeci Andoniya napande kutsa ku litangwa lya lelo 
vene! “ 

25Ngecivene, Mwene Solomoni washikile Mbenaya kutsiya Andoniya, co 
Andoniya watsile.  

Aviyatale vamusheka, co Yowave atsa 

26 Asinoni Mwene Solomoni wendekele kuli Aviyatale muka-kukombelela 
ngwendi, “Ya ku lifuti lyove ku Anatote. Unapandele kutsa, oloni kunjikutsii ololo 
embwe, omwo yove wambatele Cikasa ca Cikumiiyo ca Shukulu Kalunga amo na 
tate Ndaviti, co wayandele amo nendi mu vukalu vwendi vwoshe.” 

27 Ngeci Solomoni watundisile Aviyatale mu vipangi vya vuka-kukombelela kuli 
Shukulu Kalunga, ngwe muje mwendekele Shukulu Kalunga ku Shilo ali Eli muka-
kukombelela na vatekulwila vendi cipwe ca vushunga.  

28Co Yowave wazivile vije vyalingiwile. (Ikeye wemanenene Andoniya, oloni kesi 
Avisalome embwe. ) Ngecivene, watewelele ku Mbalaka Mwakuliwanena, co 
wakwatele ku vimbinga vya ku mutula.  

29Omo muzimbu wetele kuli Mwene Solomoni ngeci Yowave natewela ku 
Mbalaka, ali kumukulo wa mutula, co Solomoni watumine muluwa nakumwihula 
omwo vikajo natewela ku mutula. Yowave wamukumbulwile ngwendi natewela 
kuli Shukulu Kalunga omwo nazivi lyova lya Solomoni. Ngecivene, Mwene 
Solomoni watumineko Mbenaya mukutsiya Yowave.  

30Mbenaya waile ku Mbalaka Mwakuliwanena wendekele kuli Yowave ngwendi, 
“Mwene nashiki ngeci utuukemo.” Oloni Yowave wamukumbulwile ngwendi, 
“Embwe, njikatsila muno vene.” Mbenaya welukilile lalo kuli mwene nakumuleka 
vije vyendekele Yowave.  

31Co Solomoni wamukumbulwile ngwendi, “Linga mwanendeka. Mutsiye, co 
umutsinda. Cooni nambe yange nameme vatekulwila vakwavo va Ndaviti 
kuvakakala na mulonga ali evi vyalingile Yowave omo watsiile vanu vakujeneka 
mulonga.  

32Shukulu Kalunga akahisa Yowave omwo watsiile vanu kwakujeneka tate 
Ndaviti kuzivuka. Yowave watsiile vanu vavali vakujeneka mulonga vaje vapwile 
vanu vavavwa kutuvakana ikeye, Avinele, muka-kushika nzita ya Isalele, na 
Amasa, muka-kushika nzita ya Yunda.  

33Cihiso ca monde yavo cikale a mutwe wa Yowave na vatekulwila vendi myaka 
yoshe. Oloni Shukulu Kalunga simbu yoshe akakwasa vatekulwila va Ndaviti vaje 
vatumbama a litanda lyendi.” 

34Ngecivene, Mbenaya waile ku Mbalaka Mwakuliwanena nakutsiya Yowave, co 
vakamutsindile kwimbo lyendi mushandangala yangoco.  

35Co mwene wengisile Mbenaya kupwa muka-kushika nzita mu mwela wa 
Yowave, co wengisile lalo Zandoke kupwa muka-kukombelela mu mwela wa 
Aviyatale.  

Kutsa kwa Shimei 

36Asinoni mwene wasanene Shimei wamulekele ngwendi, “Tunga njuvo yove 
muno mu Yelusalema, ngeci ukalemo, co kesi utunde muno mu nganda.  

37Nga utundamo nakuya musambwa ya muna ndonga Kindelone, mwa vushunga 
vene ukatsa, co mulonga ukapwa wove vavenya.” 

38Co Shimei wakumbulwile ngwendi, “Mwamuvwa manene, shukulu, njikalinga 
vene ngwe muunendeka.” Ngecivene, Shimei wakele mu Yelusalema simbu 
yakama.  

39Co capwile ngeci, omo myaka itatu yetile, vangamba vavali va Shimei 
vatewelele kuli Akishe muna Maka mwene wa ku Ngate. Omo Shimei wazivile 
ngeci vali mu Ngate,  

40co walondele a cimulu cendi waile kuli Mwene Akishe ku Ngate, mukutonda 
vindungo vendi. Co wavawanene, wavelwisile kwimbo.  

41Omo Solomoni wazivile vije vyalingile Shimei,  

42co wamusanene wendekele ngwendi, “Njakusingisile mu lizina lya Shukulu 
Kalunga ngeci kesi utunde muno mu Yelusalema. Co njakunangwile ngeci nga 
ulingamo, co mwa vushunga ukatsa. Kuma kesi yove watavele nakwendeka ngeci 
unapande kunjononoka ndi? 

43Ngecivene, omwo vikajo wapokwela cisingo cove kujeneka kwononoka 
mashiko ange? 

44Wazivuka mwamuvwa vuvi vwoshe vuje vuwalingile kuli tate Ndaviti. Shukulu 
Kalunga akakuhisa a eci.  

45Oloni akanjivezikisa, nakunyunga vumwene vwa Ndaviti ku myaka yoshe.” 

46Co Mwene washikile Mbenaya kuya mukutsiya Shimei. Cooni vumwene vwa 
Solomoni vwakolele manene.  

1 Vimyene 3 

Solomoni alomba mana 
(2 Miz 1:3-12) 

1Solomoni walikwatele vusamba na mwene wa ku Ingito akwambata munendi. 
Wamunenele mu Nganda ya Ndaviti noo wamanesele kutunga lipela lyendi, na 
Njuvo ya Shukulu Kalunga, na civumbe cakuzengeleka ku Yelusalema.  

2Vanu vakele nakukombelela vin̄ombelo a mitula yakuliseza-seza, te kanda 
vacitungile Shukulu Kalunga Njuvo.  

3Solomoni wazemene Shukulu Kalunga, co wakavele mashiko a ishe Ndaviti, 
oloni watsiile lalo vimuna nakuvakombelela kupwa vin̄ombelo a mitula 
yakuliseza-seza.  

4A simbu imo mwene waile ku Ngimbiyone mukukombelela vin̄ombelo omwo 
kukekwo kwakele mutula wakutsimana manene. A simbu ya kunima 
wakombeleleleko vin̄ombelo vya kwenyeka.  

5A vutsiki vuje vene Shukulu Kalunga washolokele kuli Solomoni mu njozi 
nakumwihula ngwendi, “Vikajo ushaka ngeci njikwanevyo?” 

6Solomoni wamukumbulwile ngwendi, “Simbu yoshe wamwesele tate Ndaviti 
ngamba yove, cizemo cakama, ikeye walikongomekele, na kulongwa na 
kasingimiko mu kulitombola nove. Co yove watwaleleo kumumwesa vukama 

vwove na cizemo cove cije kucesi kutenguluka akumwana mwana ou ku litangwa 
lya lelo alinakushwana mu mwela wendi.  

7Shukulu Kalunga Njambi, unanjishwanesa mu mwela wa tate kupwa mwene, 
nameme njicili nji mukwenje oloni kunjizivukamo kushwana.  

8Yange uno akati ka vanu vaje yove waangula kupwa vove, vaje vapwa vanu 
vavangi manene naumo wai asa kuvalava.  

9Ngecivene, unjane mana akushwana nawo vanu vove mu vushunga nakuzivuka 
kwangununa akati ka vuvwa na vuvi. Nga kesi mukemwo ni, co vatijo njasa 
kushwana vanu vove ava vavangi ngacije?” 

10Cavwaelelesele manene Shukulu Kalunga omo Solomoni walombele mana,  

11co Njambi wendekele kuli Solomoni ngwendi, “Omwo unalombo mana 
akushwana mu vushunga, oloni kuwalombele mwonyo wakuyoya simbu yoshe, 
nambe vufuko nambe kutsa kwa vitozi vove, oloni unalombo mana akusompa 
mwamuvwa,  

12co njikakulingila evi unalombo. Njikakwana mana nakuzivisisa kwakama 
kutuvakana vaje vakeleko akulivanga, nameme vaje vakaija munima yove.  

13Co lalo njikakwana nevi kuwalombele, co mukuyoya kwove kwoshe ukakala na 
vufuko na kasingimiko kakama manene kutuvakana vimyene voshe.  

14Co nga ukanjononoka nakunyunga mashiko ange nakushika kwange, ngwe 
mwalingile isho Ndaviti, co njikatumisa matangwa akuyoya kwove.” 

15Solomoni wakasumukile mu tulo, co wanangukile ngeci kuma Njambi nendeka 
nendi ku tulo. Co waile ku Yelusalema wakemanene, kulutwe lwa Cikasa ca 
Cikumiiyo ca Shukulu Kalunga, co wakanene vin̄ombelo vya kwenyeka na 
milambu ya kulitombola kuli Shukulu Kalunga. Co akumanesa walingilile ciwano 
vamyata vendi voshe.  

Solomoni asompa n̄anda yaikalu 

16Litangwa limo vikwizi vavali vezile nakwimana ku mesho a Mwene Solomoni.  

17Co umo wavo wendekele ngwendi, “Shukulu, yange nou munakazi twakala mu 
njuvo imolika, co yange njakitile mwana wa munalume omo ikeye acili muje mu 
njuvo.  

18Co omo kwetile matangwa avali omo njinakiti laja mwana, co na ikeye lalo 
wakitile mwana wa munalume. Muvuvali vwetu lika twakele muje mu njuvo, 
kukwakele weka lalo wai.  

19Co vutsiki vumo, ou munakazi walalele a mbututu yendi, co wamusindakanene, 
co watsile.  

20Co ku vutsiki vuje vene wendukile, wambatele munange simbu yange njili mu 
tulo, co wamwakele ku vulili vwendi, co ikeye waakele mwana uje wa kutsa ku 
vulili vwange.  

21Co alikaki, omo njendukile ngeci njijamwese munange, njamwene ngeci 
munange natsi. Oloni omo njamwilwile mwamuvwa, njamwene ngeci kesi ikeye 
munange.” 

22Oloni uje munakazi mukwavo wendekele ngwendi, “Embwe, ou mwanike ayoya 
ikeye wange, co ou wa kutsa ikeye wove! “ Uje munakazi wakulivanga 
wamukumbulwile ngwendi, “Embwe, ou mwanike natsi ikeye wove, co ou ali na 
mwonyo ikeye wange! “ Co valingile vimata ku mesho a mwene.  

23Co Mwene Solomoni wendekele ngwendi, “Ou ngwendi, ‘Ou ayoya ikeye 
munange, ou wa kutsa ikeye munove, ‘ co mukwavo ngwendi, ‘Embwe, ou natsi 
ikeye munove.’” 

24Co mwene washikile ngeci vamunenele mukwale, co vamunenelelewo.  

25Co mwene wendekele ngwendi, “Tavuleni mwana wakuyoya mukati, co aneni 
mbazuvwila imo kuli munakazi umo, na mbazuvwila ikwavo ku munakazi 
mukwavo.” 

26Co vaina ya uje mwana, vazivile manene mema ku mbunge ali munendi, co 
wendekele kuli mwene ngwendi, “Shukulu, shukulu, kesi mutsiye mwanike! 
Mwaneni vene kuli ikeye! “ Oloni uje munakazi mukwavo wendekele ngwendi, 
“Kesi mumwane kuli umo wetu embwe, mutavuleni vene vimbazuvwila vivali.” 

27Co Solomoni wendekele ngwendi, “Kesi mutsiye mwanike! Mwaneni kuli ou 
munakazi wakulivanga, ikeye vene vaina mwa vushunga.” 

28Omo vanu va Isalele vazivile majwi akusompa kwa Solomoni, vakele na 
kasingimiko kakama manene ali ikeye, omo vazivukile ngeci mwa vushunga vene 
Njambi namwana mana akusompa vin̄anda mu vushunga.  

1 Vimyene 4 

Vamyata va Solomoni 

1Solomoni wapwile mwene wa mu Isalele yoshe,  

2co ava vakevo vapwile vantwama vendi va vakulunu, Azaliya muna Zandoke 
wapwile muka-kukombelela.  

3Co Eliholefe na Ahiya, vana va Shisha vapwile vaka-kusoneka va mu mbanja, co 
Njosefati muna Ahilunde wapwile mukulunu wakutulika mikanda,  

4Mbenaya muna Yehoyanda wapwile muka-kushika wa nzita, Zandoke na 
Aviyatale vapwile vaka-kukombelela,  

5Azaliya muna Natane wapwile mukulunu wa vanguvulu va mu lifuti, Zavunde 
muka-kukombelela muna Natane wapwile muka-kunangula vimyene,  

6Ahishale wapwile mukulunu wa vangamba va ku lipela, Andonilame muna 
Avenda wapwile mukulunu wakwendesa vipangi vya mu lifuti.  

7Solomoni waangwile lalo vanalume likumi na vavali kupwa vanguvulu va mu 
Isalele. Vakevo vakele nakunena-nena vyakulya kuli mwene na vaka-njuvo yendi 
kutunda ku mitambela yavo, co munu na munu wakele nakunena vyakulya vya 
ngonde imolika a mwaka. 

8Awa akewo mazina a vamyata likumi na vavali na mitambela ije vakele 
nakwendesa. Mbenehule, ku lifuti lya malundu lya Efalime.  

9Mbenendekele, ku vinganda vya Makaze, na Shalambime, na Mbete Shemeshe, 
na Elone, na Mbete Hanane,  

10Mbenehesende, ku vinganda vya Alumbote, na Soko, na mitambela yoshe ya 
Hefele.  

11Mbeneavinandave, uje wambatele Tafate muna Solomoni, ku lifuti lyoshe lya 
Ndole.  

12Mbana muna Ahilunde, ku vinganda vya Taanake, na Mengindo, na lifuti lyoshe 
lya kuyehi na Mbete Sheane, kuyehi na limbo lya Zaletane, mu mbwela ya limbo 
lya Njezelele, noo kweta ku nganda ya Avele Mehola na nganda ya Njokemeame.  

13Mbenengemba, ku nganda ya Lamote mu Ngilyande, na membo a mu Ngilyande 
aje apwile a ku cikota ca Njaile, mutekulu wa Manase, na lifuti lya Alengove mu 
Mbashane, membo oshe apwile makumi atanu na limo, akele na cimpaka 
cakukola na mikambo ya vunengu a vikolo.  

14Ahinandave muna Indo, ku lifuti lya Mahanaime.  

15Ahimaza uje wambatele Mbasemate, muna Solomoni mukwavo, ku lifuti lya 
Nafetali.  

16Mbana muna Hushai, ku lifuti lya Ashele na limbo lya Mbelote.  

17Njosefati muna Palua, ku lifuti lya Isakale.  

18Shimei muna Ela, ku lifuti lya Mbenjemani.  

19Ngembele muna Uli, ku lifuti lya Ngilyande, lije lyashwanene Mwene Sihone wa 
vaAmoli, na Mwene Onge wa ku Mbashane. Ku ava likumi na vavali, kwakele 
nguvulu umolika mu lifuti lyoshe lya Yunda.  

Kushwana kwakuvwa kwa Solomoni 

20Vanu va Yunda na Isalele vapwile vavangi manene ngwe lishen̄avu lya ku 
cikuma ca mema a kalunga, valile na kunwa, co vavwaelelele.  

21 Vushwana vwa Solomoni vwawezeleleko na mafuti oshe kutunda ku Ndonga 
ya Yufuleti kutwala ku Filisitiya na nginga ya Ingito. Vakele nakufweta lisimu kuli 
ikeye, co vakele mwisi yendi simbu yoshe yakuyoya kwendi.  

22Co vyakulya vya Solomoni vya a litangwa na litangwa vyapwile mitonga 5, 000 
ya vunga vwavuvwa vwakuseneta, na mitonga 10, 000 ya vunga vwa mundele,  

23na vingombe likumi vakulelela mu litanga, na vingombe makumi avali vakulela 
mwamuvwa, na vimanga 100, kuwezelelako vinava, na vimbambi, na mavonge, na 
tusumbi.  

24Solomoni washwanene lifuti lyoshe lya mu kangombe ka yambi ku Yufuleti, 
kutunda ku Tifesa kutwala ku Yufuleti na kweta ku nganda ya Ngaza mu 
kangombe ka yambi. Co vimyene voshe va mu kangombe ka yambi ka ku Yufuleti 
vakele mwisi yendi, co ikeye wakele mu kwoloka na mafuti oshe aje 
amuzengelekele.  

25Co simbu yoshe yakuyoya kwa Solomoni, mu Yunda na mu Isalele mwoshe 
vanu vayoyele mwamuvwa, co naanga na naanga yakele mwisi ya miti yavo ya 
vinyu na mwisi ya miti yavo ya mikuyu.  

26 Solomoni wakele na tuvalu vakupwa 40, 000 va matemba a visileyi, na vaka-
kulonda a tuvalu vakupwa 12, 000.  

27Co vanguvulu vendi likumi na vavali, umo na umo a ngonde wakele nakunenela 
Mwene Solomoni vyakulya vije vivashakele voshe vaje vakele nakulila mu lipela, 
co simbu yoshe vakele nakwana vyuma vyoshe vije vyashakiwile.  

28Nguvulu na nguvulu lalo wakele nakwana litambelo lyendi lya mbale ya 
maumwa na mwila ku tuvalu va matemba na tuvalu vakwavo kuje vyashakiwile.  

29Njambi waanene Solomoni mana nakuzivisisa nakuzivuka, mana aje apwile 
akama manene aje naumo wai wasele kuwesekesa.  

30Solomoni wakele na mana manene kutuvakana mana a vaje vanu vakele mu 
ngangela, nambe kutuvakana vanu vaka-mana va mu Ingito.  

31 Solomoni wapwile muka-mana manene kutuvakana vanalume voshe, wakele 
na mana manene kutuvakana Etane kaEzela, na Hemane, na Kalokole, na 
Ndalenda, vana va Mahole, co lutsimo lwendi lwetele mu mafuti oshe aje 
amuzengelekele.  

32 Co wasonekele visimo vyakupwa 3, 000, na myaso yakutuvakana 1, 000.  

33Wendekele a miti na vyakumena, kushangumukila ku miti ya kendale ya 
Lembanone, nakweta ku hisope, miti ije yamena a vivumbe, co Solomoni 
wendekele lalo a tusitu, na a tuzila, na a vyakulikoka asi, na a visi.  

34Co vimyene voshe va mu kaye vazivile a mana a Solomoni, co vatumineko vanu 
kuya nakumutolilila.  

1 Vimyene 5 

Solomoni alivwaesela kutunga Njuvo ya Shukulu Kalunga 
(2 Miz 2:1-18) 

1Mwene Hilame wa ku Tile simbu yoshe wapwile musamba wa Ndaviti, co omo 
wazivile ngeci Solomoni nashwana a litanda lya ishe Ndaviti kupwa mwene, 
Hilame watumineko vaka-kwimanena lifuti lyendi.  

2Co Solomoni welwisile lijwi kuli Hilame ngwendi,  

3 “Wazivuka ngeci omwo ya vinzita vije tate Ndaviti wakele nakulwa na mafuti 
oshe aje amuzengelekele, co kasele kutunga Njuvo ya Shukulu Kalunga 
mwakumulemesela Shukulu Kalunga Njambi yendi, noo Shukulu Kalunga 
wamwasesele kufungulula vitozi vendi voshe.  

4Oloni ololo Shukulu Kalunga Njambi yange nanjana kwoloka ku vinginga vyange 
vyoshe. Kunjesi na vitozi, co lalo kukwesi vushonde vwakulwa.  

5 Shukulu Kalunga wakulaesele tate Ndaviti ngwendi, ‘Munove uje 
injikashwanesa kupwa mwene munima yove, ikeye akanjitungila Njuvo.’ Co ololo 
njinayongola kutunga Njuvo ya Shukulu Kalunga mwakumulemesela Shukulu 
Kalunga Njambi yange.  

6Ngecivene, tuma vanu vove ku Lembanone mukunjitetela viti vya kendale. Co 
vanu vange vakapanga amo navo, co njikafweta vanu vove vyoshe vije 
ukatumbula. Ngwe muuzivukila, vanu vange kuvazivuka kuteta miti ngwe 
muvakalingi vanu vove vaSindone.” 

7Hilame mwazivile lijwi lya Solomoni wavwaelelele manene, co wendekele 
ngwendi, “Vashangazale Shukulu Kalunga ku litangwa lya lelo, akwana Ndaviti 
mwana wa mana kupwa mwene wa muyati wakama ngacije! “ 

8Asinoni Hilame watumine lijwi kuli Solomoni wendekele ngwendi, 
“Njinatambula lijwi lyove, njalivwaesela laja kulinga vyoshe walombo. 
Njikuvwaesela miti ya kendale na miti ya tulipi.  

9Vanu vange vakevo vakashaka viti ku Lembanone nakuvitwala ku mema a 
kalunga, co vakavikutila amo mikuta ngeci vikongumuka na mema noo vinete ku 
mutambela wa ku cikuma uje unaangula. Vanu vange vakavizitwile kuje vene, co 
vikakala oni mu mavoko a vanu vove, oloni njikulomba lika ngwange utondele 
vanu vange vyakulya.” 

10Ngecivene, Hilame watumine Solomoni viti vyoshe vya kendale, na viti vya 
tulipi vije vyashakele,  

11co a mwaka na mwaka Solomoni waanene Hilame vinjeke vya tiliku vya vulemu 
vwakupwa 2, 000, na malita 400, 000 a mazi a olive amavwa ngeci alise vanu 
vendi. 

12Shukulu Kalunga wakolesele cikulaeso cendi nakwana Solomoni mana. Co 
kwakele kwoloka akati ka Hilame na Solomoni, valingile lizivasano umo na 
mukwavo.  

13Co Mwene Solomoni waangwile vanalume vakupwa 30, 000 mu Isalele mwoshe 
mukupanga vipangi,  

14 co wemikile Andonilame kupwa mukulunu wavo. Andonilame wavaangunwine 
mu vimunga vitatu, co mu munga na munga mwakele vanalume vakupwa 10, 000, 
co munga imo na imo vakele ngonde imo ku Lembanone, co velukile kwimbo 
nakuhwima vingonde vivali lalo.  

15Solomoni lalo wakele na vanalume vakupwa 80, 000 mu lifuti lya malundu 
mukushonga mamanya, co vanalume vaka-kuwambata vapwile 70, 000,  

16waangwile vanalume vakupwa 3, 300 vaka-kunyunga nakwendesa vaje vaka-
vipangi.  

17Mwene Solomoni washikile vaje vaka-kupanga vashongele mamanya akama 
amavwa manene a luvula lwa Njuvo ya Shukulu Kalunga. 

18Vanu va Solomoni, na vanu va Hilame, na vanalume vaje vatundile mu nganda 
ya Ngembale vavwaesele mamanya na viti vyakutungisa Njuvo ya Shukulu 
Kalunga.  

1 Vimyene 6 

Solomoni atunga Njuvo ya Shukulu Kalunga 

1Omo kuneti laja myaka 480 kutunda aje vanu va Isalele vatundile ku Ingito, a 
mwaka wamuciwana wakushwana kwa Solomoni mu Isalele, mu ngonde 
yamucivali, ngonde ya Zive, Solomoni washangumukile kutunga Njuvo ya 
Shukulu Kalunga.  

2Mukati ka njuvo, mu vulaja yapwile mamita 27, mu vwihi yapwile mamita 9, co 
mu vulaja vwa akamwa yapwile mamita 13. 5.  

3Co cimbimbi ca ku cikolo ca Njuvo ya Shukulu Kalunga capwile mamita 4. 5 mu 
kulova, co mu vulaja capwile mamita 9, mu vwihi lalo capwile cakama ngwe 
Njuvo ya Shukulu Kalunga vene.  

4Co vivumbe vya Njuvo ya Shukulu Kalunga vyakele na vinjanena vya malama 
akupameya, apwile akulishwata manene anja kutuvakana mukati.  

5Co ku vivumbe vya anja, ku mitambela yoshe ivali, na kunima ya Njuvo ya 
Shukulu Kalunga, vatungilileko vinjuvo vitatu vyakutulikila vyakutungila imo 
akamwa ya ikwavo, imo na imo mu vulaja vwa akamwa vwayo yapwile mamita 2. 
2.  

6Co mulili umo na umo wa njuvo ya kwisi wakele na mamita 2. 2 mu vwihi, co 
mulili wa mukati wapwile mamita 2. 7 mu vwihi, mulili wa akamwa wapwile 

mamita 3. 1 mu vwihi. Omwo anja akele viyakelo ku civumbe ca Njuvo ya Shukulu 
Kalunga mukuyizengeleka, ngeci mikambo kesi ikwate ku civumbe.  

7Mamanya aje vatungisile Njuvo ya Shukulu Kalunga vawashongelele kuje ku 
citapu, ngeci kesi kukale muyoyo wa tuvulo, na vinjaviti, nambe vikuvo vimo omo 
vanu vakele nakutunga Njuvo ya Shukulu Kalunga.  

8Cikolo ca ku njuvo yakutulikila ya kwisi cakele ku mutambela wa mu mbwela ya 
Njuvo ya Shukulu Kalunga, kwakele lalo vindendelo vyakulondela kutunda ku 
njuvo yamucivali nakuya ku njuvo yamucitatu.  

9Ngecivene, Mwene Solomoni wamanesele kutunga Njuvo ya Shukulu Kalunga. 
Co civumbe ca mukati ca akamwa cije vakwatesele na mikambo wacifwikile na 
mavaya a kendale.  

10Vije vinjuvo vitatu vyakulilundakana, imo na imo yakele na mamita 2. 2 mu 
vulaja vwa a akamwa, vavitungilile ku civumbe ca anja ya Njuvo ya Shukulu 
Kalunga na visini vya viti vya kendale.  

11Shukulu Kalunga wendekele kuli Solomoni ngwendi,  

12 “Nga wenda mu vizilika vyange, nakwononoka vilongesa vyange, nakunyunga 
mashiko ange, co njikakulingila vije njakulaesele isho Ndaviti.  

13Njikayoya akati ka vanu vange va Isalele mu Njuvo yange eyi vene 
iwulinakutunga, co kunjikavaseze embwe.” 

14Ngecivene, Solomoni wamanesele kutunga Njuvo ya Shukulu Kalunga.  

Mwakuvwaesela Njuvo ya Shukulu Kalunga mukati 
(2 Miz 3:8-14) 

15Vivumbe vya mukati ka Njuvo ya Shukulu Kalunga vavifwikile na mavaya 
akushela a kendale kutunda asi nakweta kwilu, asi vajaleleo mavaya a tulipi.  

16 Mulili wa mukati uvatumbwile Mwela Wakujela Manene, vautungilile kunima 
ya Njuvo ya Shukulu Kalunga. Vulaja vwawo vwapwile mamita 9, co vautepesele 
na mavaya a kendale kutunda asi nakweta kwilu.  

17Co mulili wa kulutwe lwa Mwela Wakujela Manene wapwile mamita 18 mu 
vulaja. 

18Mavaya a kendale akushela vaacakeyeye na vyakutaleka vya vishuwa na 
vishani, co vivumbe vyoshe vya mukati vavifwikile na kendale, ngeci mamanya a 
vivumbe kesi asholoke.  

19Co mukati ka Njuvo ya Shukulu Kalunga vatungililemo mulili wakwaka Cikasa 
ca Cikumiiyo ca Shukulu Kalunga.  

20Ou mulili wa mukati wapwile mamita 9 mu vulaja, na mamita 9 mu vwihi, na 
mamita 9 lalo mu vulaja vwa akamwa. Vyoshe vavifwikile na ngolinde yakujela. 
Co mutula vaufwikile na mavaya akushelasana a kendale.  

21Co vivumbe vya Njuvo ya Shukulu Kalunga mukati vavifwikile na ngolinde, na 
malyenge a ngolinde vawashelasanene ku cikolo ca mu Mwela Wakujela Manene, 
co vacifwikile lalo na ngolinde.  

22 Mukati ka Njuvo ya Shukulu Kalunga mwoshe vafwikilemo na ngolinde, 
amolika na mutula wa mu Mwela Wakujela Manene.  

23Mu Mwela Wakujela Manene, vashongelelemo vakelumbi vavali va mambava, 
va viti vya olive, umo na umo wapwile mamita 4. 4 mu vulaja.  

24Limbava lya kelumbi umo lyapwile mamita 2. 2 mu vulaja,  

25co limbava lya kelumbi mukwavo lyapwile mamita 2. 2 mu vulaja, 

26co vulaja vwa limbava lya kelumbi umo kutunda ku shongo imo kweta ku 
shongo ikwavo lyapwile mamita 4. 4.  

27Vavaakele mu Mwela Wakujela Manene, ngeci aje mambava avo akujanjavala 
aliwanene, limbava limo lya Kelumbi umo lyakwatele a limbava limo lya kelumbi 
mukwavo mukati ka mulili, co mambava akwavo avali akwatele ku vivumbe.  

28 Vaje vakelumbi vavali va mambava vavafwikile na ngolinde.  

29Watalekele a vivumbe vyoshe vya ku mulili wakama na mulili wa mukati na 
vakelumbi vakucakeya na miti ya mashakavale na vishani.  

30Nameme asi vafwikileo na ngolinde.  

31Vashongele mapito avali a mavaya a miti ya olive vaakele ku cikolo ca ku Mwela 
Wakujela Manene, co civumbe ca akamwa ya cikolo cafwile ngwe vuta vwa lusipa 
vwakulema. 

32Washongele mapito avali a muti wa olive watalekeleo vakelumbi na miti ya 
mashakavale na vishani. Mapito, na vakelumbi va mambava, na miti ya 
mashakavale vavifwikile na ngolinde. 

33Ku cikolo ca ku mulili wakama vaakeleko cipamba cakufwa mumolika mu 
vulaja na mu vwihi, vashongele mapito a muti wa olive.  

34Kwakele mapito avali akweteka a mavaya a tulipi,  

35co vawatalekele nakuwacakeya na vakelumbi va mambava, na miti ya 
mashakavale, na vishani, vije vivafwikile na ngolinde.  

36Cipango ca mukati vacitungilile kulutwe lwa Njuvo ya Shukulu Kalunga, 
vacishokele na vivumbe vya mamanya akushonga vije vyakele na mukana umo 
wa mikambo ya kendale ku mukana umo na umo waije mikana itatu.  

37Co luvula lwa Njuvo ya Shukulu Kalunga valwindile mu ngonde yamucivali, mu 
ngonde ya Zive, mu mwaka wamuciwana wakushwana kwa Solomoni.  

38Ku ngonde yamucitanu na vitatu, mu ngonde ya Mbule, mu mwaka 
wamulikumi na umo wakushwana kwa Solomoni, Njuvo ya Shukulu Kalunga 
yoshe yahwile ngwe ku vutumbe vuvaitumbilile. Co Solomoni waitungile myaka 
itanu na ivali.  

1 Vimyene 7 

Lipela lya Solomoni 

1Solomoni watungile lalo lipela lyendi vavenya, walitungile myaka likumi na 
itatu. 

2Watungile Njuvo ya ku Shwata ya Lembanone yakupwa mamita 44 mu vulaja, na 
mamita 22 mu vwihi, na mamita 13. 5 mu vulaja vwa akamwa. Co yakele na 
mikana itatu ya vimanda vya kendale, mukana na mukana wakele na vimanda 
likumi na itanu, na mikambo ya kendale akuyikambeka.  

3Civumbe ca mukati ca akamwa capwile ca viti vya kendale, cakele akamwa ya 
milili yakutulikila, co cije civumbe cakolelele a vimanda.  

4A civumbe cimo na cimo ca ku mitambela ivali kwakele mikana itatu ya 
vinjanena.  

5Vikolo na vinjanena vyakele na vivuliko vyakulishungama vyakupwa mumo mu 
vulaja na mu vwihi, co na mikana ije itatu ya vinjanena ku mulili na mulili 
yalishungamene mu mikana.  

6Co watungile Njuvo ya Vimanda yakupwa mamita 22 mu vulaja na mamita 13. 5 
mu vwihi. Yakele na cimbimbi cakufwika cije cakolelele a vimanda.  

7Co Mulili wa Litanda, uvatumbwile lalo Njuvo Yakusompela, muje 
mwasompelele milonga Solomoni, yakele na vikwateso vya kendale 
vyakushelasana kutunda asi kweta kwilu ku ciluli.  

8 Njuvo yakulala vavenya Solomoni, ije yakele kunima ya cipango cikwavo ca ku 
Njuvo Yakusompela, vaitungile ngwe vinjuvo vikwavo. Co lalo watungilile 
munakazi wendi njuvo, uje muna mwene wa ku Ingito ya cifwa cimo vene.  

9Vinjuvo vyoshe evi, amo na cipango cakama, vavitungisile na mamanya a 
ndando yakama kutunda ku luvula nakweta kwilu ku ciluli. Mamanya awa 
vawatavwile na shinjo vawavwaeselele cimweja kuje ku citapu, vawasaele 
mwamuvwa.  

10Co luvula lwapwile lwa mamanya a ndando yakama aje vavwaeselele cimweja 
kuje ku citapu vulaja vwa amo apwile mamita atatu na litambelo, co akwavo 
apwile mamita awana mu vulaja.  

11Akamwa yawo akele mamanya akwavo a ndando yakama, aje avasaele 
nakuwakeesa, na mikambo ya kendale.  

12Cipango ca ku lipela, na cipango ca mukati ka Njuvo ya Shukulu Kalunga, 
vavishokele na vivumbe vya mamanya akushonga vije vyakele na mukana wa 
mikambo ya kendale ku mukana umo na umo waije mikana itatu.  

Vipangi vya Hulame 

13Mwene Solomoni wasanene Hulame, munalume muka-vutongwe uje wakele 
mu nganda ya Tile. Hulame wapwile mutongwe mu vipangi vya vunengu.  

14Co ishe, a simbu ije te natsi laja, watundile ku Tile, wapwile mutongwe mu 
vipangi vya vunengu, vaina vapwile fwile wa ku muyati wa Nafetali. Hulame 
wapwile munu wakunyanyama na muka-vutongwe nakuzivuka vyavingi. Co 
watavele mwamusanene Mwene Solomoni mukwendesa vipangi vyoshe vya 
vunengu.  

Vimanda vivali vya vunengu 
(2 Miz 3:15-17) 

15Hulame wamungile vimanda vivali vya vunengu, imo na imo yapwile mamita 8 
mu vulaja vwa akamwa na mamita 5. 3 mu vulaja vwakuyizengeleka, co 
vavyakele ku cikolo ca Njuvo ya Shukulu Kalunga.  

16Co wamungile lalo mitwe ivali ya vunengu, umo na umo wapwile mamita 2. 2 
mu vulaja vwa akamwa, co vavyakele muje mu vimanda.  

17Co manda imo na imo vaishoveyeye na malyenge akuvinda,  

18na mikana ivali ya mapomingilanete a vunengu.  

19Co vyakushongomoka vyakele akamwa ya vimanda vyafwile ngwe man̄anda 
vyapwile mamita 1. 8 mu vulaja vwa akamwa,  

20co vavyakele mu vimanda akamwa ya malyenge akuvinda. Co kwakele 
mapomingilanete 200 mu mikana ivali kuzengeleka manda na manda.  

21Co Hulame washimbikile vije vimanda vivali vya vunengu kulutwe lwa cikolo 
ca Njuvo ya Shukulu Kalunga, imo ya ku mbwela vaitumbwile Njakine, co ikwavo 
lalo ya ku kunto vaitumbwile Mbowasi.  

22Co ije mitwe ya vimanda ya vunengu ya cifwa ca man̄anda yakele akamwa ya 
vimanda. Co vipangi vyoshe vya vimanda vyahwile.  

Lizau lya mema lya vunengu 
(2 Miz 4:2-5) 

23Hulame walingile lizau lya mema lya vunengu lyamuzinguluke lyakupwa 
mamita 2. 2 mu kulova, na mamita 4. 4 kutunda kumukulo umo kweta kumukulo 
ukwavo, lyoshe lyapwile lyamuvundungulu, vukama vwalyo vwapwile mamita 
13. 2.  

24Co ku shongo yoshe ya kanwa ka lizau kwakele mikana ivali ya vishuwa vya 
vunengu, ije vakumbasanene amolika na lizau. 

25Lije lizau lyemanene a myongo ya vingombe likumi na vavali va vunengu vaje 
valikengesele vinima, co ku mutambela umo na umo kwakengele vingombe 
vatatu.  

26Co mitambela ya lizau yapwile mamilimita 75 a kuhima ngwe mbanda ya livoko. 
Co kanwa kalyo kafwile ngwe ku kanwa ka nganja, yakutaleka akamwa ngwe 
vishani vya man̄anda. Co lije lizau lyakele nakushula na mema akupwa malita 40, 
000.  

Matemba a vunengu 

27Hulame walingile lalo matemba a vunengu likumi, limo na limo lyapwile na 
mamita 1. 8 mu vulaja, na mamita 1. 8 mu vwihi, na mamita 1. 3 mu vulaja vwa 
akamwa.  

28Vawalingile na vikwateso vyakupwa mumo aje vaakele a vivuliko,  

29co aje a vikwateso vaakeleo vifwa vya vindumba, na vingombe, na vakelumbi va 
mambava, co a vipamba, akamwa na kwisi ya vindumba na vingombe, vaakeleo 
mukole wauvwa wakwosha.  

30Litemba na litemba lyakele na mavalo awana a vunengu na mikambo yawo ya 
vunengu. Co mu vimbango viwana mwakele vyakwimanena vya mbashiya vya 
vunengu, vyakwimanena vije vavicakeyeye na mukole wauvwa wakwosha.  

31Co akamwa ya mbashiya akele cipamba cakulizenga cije catapasanene 
mbashiya. Cashongomokele kupwa masentimita 45 kutunda akamwa ya litemba, 
na masentimita 18 mwisi ya litemba. Vacitalekele kucizengeleka.  

32Co mavalo apwile masentimita 66 mu vulaja, co akele mwisi ya vikwateso, na 
ije mikambo ya mavalo yakele mu citumbikilo, yapwile cuma cimolika na 
matemba.  

33Co mavalo afwile ngwe mavalo a likalu, na mikambo yawo, na mavalo awo, na 
masipoko awo, na vikota vyawo, vyoshe vyapwile vya vunengu.  

34Kwakele vyakwimanena viwana kwisi ya vimbango vya litemba limo na limo, 
vwimaneno vwayo vwapwile cuma cimolika na litemba.  

35Akamwa ya vwimaneno akele citumbikilo ca masentimita 22 mu vulaja a 
litemba limo na limo, co vyakwimanena vwaco na vikwateso vyapwile cuma 
cimolika na litemba.  

36Co vyakwimanena na vikwateso vavicakeyeye na vifwa vya vakelumbi va 
mambava, na vindumba, na miti ya mashakavale, oshe aje akele mwela wavyo, 
kwoshe vazengelekeleko mukole wauvwa wakwosha.  

37Omu mukemwo muvalingile aje matemba, oshe afwile mumo, nakupwa lalo 
mumo mu vulaja na mu vwihi.  

38 Co Hulame lalo walingile vimbashiya likumi, imo na imo ku litemba. Mbashiya 
imo na imo yapwile mamita 1. 8, co yakele nakushula na mema a kupwa malita 
800.  

39Waakele matemba atanu ku mbwela ya Njuvo ya Shukulu Kalunga, co akwavo 
atanu lalo ku kunto, lizau lya mema walyakele mu mbango ya mu mbwela ya 
ngangela.  

Mazina a vivala vya mu Njuvo ya Shukulu Kalunga 
(2 Miz 4:11–5:1) 

40Hulame lalo washongele vindeo, na vifwosholo, na malonga. Co wamanesele 
vipangi vyendi vyoshe vya Mwene Solomoni vya mu Njuvo ya Shukulu Kalunga.  

41Evi vikevyo vyalingile, vimanda vivali vya kulutwe lwa Njuvo ya Shukulu 
Kalunga, mitwe ivali ya vimanda yafwile ngwe malonga a akamwa ya vimanda, 
na vimweso vya malyenge akuvinda a mutwe wa manda imo na imo,  

42na mapomingilanete a vunengu 400 mu mikana ivali umo na umo 100 
kuzengeleka vyakucakeya ku mutwe umo na umo wa manda.  

43Matemba likumi, vimbashiya likumi,  

44na lizau, na vingombe likumi na vavali akwimanena lizau,  

45vindeo, na vifwosholo, na malonga. Co vyoshe vije vyapwile vivala vya mu 
Njuvo ya Shukulu Kalunga, vije Hulame walingilile Mwene Solomoni, vyoshe 
vyapwile vyakukwita mufwitilo wa vunengu.  

46Vyoshe vije Mwene Solomoni wavifulilile mu cana ca Yondau mukemwo 
mwaviyengunwine mu livu lya vuma mukati ka Sukote na Zaletane.  

47Solomoni kasele kupeselesa vivala vyoshe vije vya vunengu a cipeseleso, omwo 
vyapwile vyavingi manene, co vulemu vwavyo kuvavuzivukile.  

48 Solomoni lalo walingile vivala vya ngolinde vya mu Njuvo ya Shukulu Kalunga, 
mutula, na mesa ya makende akukombelela kuli Njambi,  

49 na citumbikilo ca vindeya likumi vije vyemanene kulutwe lwa Mwela Wakujela 
Manene, vitanu ku mbwela, na vitanu lalo ku kunto, na vishani, na vindeya, na 
vimana,  

50na vinganja, na vyakuzimisa vindeya, na malonga, na vimbashiya vya insense, 
na vikango vyakwambatela manungu a tuhya, na vikwateso vya mapito a ku 
Mwela Wakujela Manene, na vikolo vya anja ya Njuvo ya Shukulu Kalunga. Vivala 
vyoshe evi vavilingisile ngolinde.  

51 Omo Mwene Solomoni wamanesele vipangi vyoshe vya Njuvo ya Shukulu 
Kalunga, co mu Njuvo ya Shukulu Kalunga waakelemo milili yakutulikila vyuma 
vyoshe vije ishe Ndaviti wakundikile kuli Shukulu Kalunga, siliva, na ngolinde, na 
vyuma vyeka.  

1 Vimyene 8 

Cikasa ca Cikumiiyo vacitwala mu Njuvo ya Shukulu Kalunga 
(2 Miz 5:2–6:2) 

1 Asinoni Mwene Solomoni wasanene vantwama voshe va miyati na vikota vya 
Isalele kwija kuli ikeye ku Yelusalema ngeci vakashake Cikasa ca Cikumiiyo ca 
Shukulu Kalunga ku Siyone, nganda ya Ndaviti, ngeci vacinene ku Njuvo ya 
Shukulu Kalunga.  

2 Co voshe vezile ku Ciwano ca Mapapela mu ngonde yamucitanu na vivali 
ngonde ya Etanime.  

3Omo vantwama voshe vanakunguluka, co vaka-kukombelela vakakwile Cikasa 
ca Cikumiiyo,  

4vacitwalele ku Njuvo ya Shukulu Kalunga. Co vaLevi na vaka-kukombelela lalo 
vatwalele Mbalaka Mwakuliwanena na vivala vyayo vyoshe ku Njuvo ya Shukulu 
Kalunga.  

5Mwene Solomoni na vanu va Isalele voshe vakungulukilile kulutwe lwa Cikasa 
ca Cikumiiyo nakukombelela vimanga na vingombe, vaje vapwile vavangi 
manene kuvasele kuvalava.  

6Asinoni vaka-kukombelela vambatele Cikasa ca Cikumiiyo nakucaka mu Njuvo 
ya Shukulu Kalunga, co vacitumbikile mu Mwela Wakujela Manene, mwisi ya 
vakelumbi va mambava.  

7Co mambava avo akujanjavala afwikile kumo Cikasa na mikambo ije 
ivacambatelele.  

8Co mikambo yapwile yailaja manene ngeci vishongo vya mikambo vasele 
kuvimona akwimana kulutwe lwa Mwela Wakujela Manene, oloni mikambo 

kuvasele kuyimona vaka-anja. (Co ije mikambo na lelo lino kuyicili. )9 Kumwakele 
cuma ceka lalo muje mukati ka Cikasa ca Cikumiiyo kuvanga vije vitale vya 
mamanya vivali vyaakelemo Mosesa ku Munkinda wa Sinai, omo Shukulu 
Kalunga walikumiiye na vanu va Isalele omo vatundile ku Ingito.  

10Omo vaka-kukombelela vatundile mu Njuvo ya Shukulu Kalunga, co lishelwa 
lyakuvyakuma lyashulisile mu Njuvo ya Shukulu Kalunga,  

11 ngeci vaka-kukombelela kuvasele kwilukilamo nakupanga vipangi vyavo, 
omwo vumpau vwa Shukulu Kalunga vwashulisile mu Njuvo ya Shukulu Kalunga.  

12 Asinoni Solomoni walombelele ngwendi, “Yove, Shukulu Kalunga, yove wakele 
litangwa mwilu, oloni unalyangwila kukala mu mashelwa akuzivala.  

13Ololo Shukulu njinakutungila Njuvo, mu mwela uje wasa kukala myaka yoshe.” 

Solomoni endeka kuli vanu va Isalele 
(2 Miz 6:3-11) 

14Omo vanu vemanene kuje, Mwene Solomoni watengulukile, co wavavezikisile 
na vivezikiso vya Njambi.  

15Co wendekele ngwendi, “Shangazaleni Shukulu Kalunga Njambi ya Isalele! 
Ikeye nanyungu cikulaeso cije calingile kuli tate Ndaviti, omo wendekele 
ngwendi,  

16’ Tunde a litangwa lije njatundisile vanu vange mu Ingito, njangwile nganda 
naimo yai mu lifuti lyoshe lya Isalele ngeci vase kutungilamo Njuvo 
mwakunjilemesela. Oloni njaangwile yove Ndaviti kushwana vanu vange.’” 

17Co Solomoni wendekele ngwendi, “Tate Ndaviti wakele na vutumbe 
vwakutunga Njuvo mwakulemesela Shukulu Kalunga Njambi ya Isalele,  

18 oloni Shukulu Kalunga wendekele kuli tate Ndaviti ngwendi, ‘Wayongwele 
mwamuvwa akushaka kunjitungila Njuvo,  

19 oloni yove kuukasa kunjitungila Njuvo. Kuvanga munove, ikeye akanjitungila 
Njuvo.’  

20”Co ololo Shukulu Kalunga nanyungu cikulaeso cendi. Njashwana tate Ndaviti 
kupwa mwene wa mu Isalele, co njinatungu Njuvo ya Shukulu Kalunga 
mwakumulemesela Shukulu Kalunga Njambi ya Isalele.  

21Co lalo njinavwaesa mwela mu Njuvo ya Shukulu Kalunga wa Cikasa ca 
Cikumiiyo muje muli vitale vya mamanya vya cikumiiyo cije walikumiiye Shukulu 
Kalunga na vakukulwila vetu omo wavatundisile ku Ingito. “ 

Lilombelo lya Solomoni 
(2 Miz 6:12-42) 

22Asinoni Solomoni wemanene kulutwe lwa mutula ku mesho a vanu voshe, co 
wolwele mavoko endi mwilu,  

23walombelele ngwendi, “Shukulu Kalunga Njambi ya Isalele, kukwesi njambi 
wakulifwa nove mwilu nambe asi wai! Yove wanyunga cikumiiyo cove ku vanu 
vove nakumwesa cizemo cove cije kucesi kutenguluka kuli vangamba vove omo 
vononoka kuli yove na vimbunge vyavo vyoshe.  

24Unanyungu cikulaeso cove cije wakulaesele tate Ndaviti, co ku litangwa lya lelo 
majwi oshe anapumo.  

25 Ngeci ololo, Shukulu Kalunga Njambi ya Isalele, njilinakukulomba ngeci 
unyunge cikulaeso cije wakulaesele tate omo wamulekele ngeci simbu yoshe 
ukaka mutekulwila wendi umo kupwa mwene wakushwana Isalele, nga 
vononoka mwamuvwa majwi ove ngwe mwalingile ikeye.  

26Ngecivene, ololo, yove Njambi ya Isalele, tava vyuma vyoshe vipwe 
vyakushungama ngwe muwakulaesele ngamba yove, tate Ndaviti.  

27 ”Oloni yove Njambi kumani wasa kukala asi ndi? Inonwa mwilu mwoshe 
kuwasa kufwamo, co vatijo Njuvo eyi njinakutungila ufwamo ndi?  

28Ngecivene, Shukulu Kalunga Njambi yange, yange nji ngamba yove tolilila 
lilombelo lyange, co tava evi vinjilomba kuli yove ku litangwa lya lelo.  

29 Nyunga eyi Njuvo mutanya na vutsiki, mwela ou uunaangula wakukulemesela. 
Njizive omo njikenga ku Njuvo eyi nakulombela.  

30Tolilila kulomba kwange ngamba yove na ku malombelo a vanu vove va Isalele 
omo vakenga ku mwela ou nakulombela. Omo mwilu muwakala tuzive 
nakutusambesa.  

31 “Nga munu avulumuna mukwavo, co vamunene ku mutula wove mu Njuvo ino 
vene mukulisinga ngeci ikeye kesi na mulonga,  

32Shukulu Kalunga, tolilila omo mwilu ngeci usompe vangamba vove. Hisa uje ali 
na mulonga ngwe mucinamupande, co ecela uje kesi na mulonga ngwe lalo 
mucinamupande.  

33 “Omo vanu vove va Isalele vavafungulula kuli vitozi vavo omwo vanavulumuna 
kuli yove, co omo vatenguluka vaija kuli yove ku Njuvo eyi, nakulombela 
nakulitavela nakulilumbilisa kuli yove,  

34co vatolilile omo mwilu muuli. Sambesa vivi vya vanu vove nakuvelwisila lalo 
ku lifuti lije liwaanene kuli vakukulwila vavo.  

35 “Omo ushoka lilu, co nyonzi kunyoka kwai, omwo vanu vanavulumuna kuli 
yove, oloni omo vatenguluka nakukenga ku Njuvo eyi, nakulombela 
nakulilumbilisa kuli yove,  

36co vatolilile omo mwilu muwakala. Sambesa vuvi vwa mwene na vwa vanu 
vendi va Isalele. Valongese kulinga vije vyavivwa. Cooni, Shukulu Kalunga, 
nyokesa nyonzi mu lifuti lyove, eli waanene kuli vanu vove kupwa vufuko vwa 
myaka yoshe.  

37 “Omo mu lifuti muli njala ya lyangengela nambe mushongo wakulitambwisa, 
vimbuto viziluka omo lilanga nambe vinjame vya vimbimba, nambe omo vanu 
vove vavalwisa ku vitozi vavo, nambe mushongo nambe kuvinja akati kavo,  

38tolilila ku malombelo avo. Nga vanu vove va Isalele vaziva vusiwa ku mbunge, 
co nga volwela mavoko avo ku Njuvo ino mukulombela kulutwe lwa ino Njuvo ya 
Shukulu Kalunga,  

39ziva malombelo avo. Vatolilile omo mwilu muwakala, co vasambese, 
nakuvakwasa. Yove lika wazivuka viyongola vya vimbunge vya vanu. Linga ku 
munu na munu ngwe mucinamupande.  

40Ngecivene, vanu vove vakwononoke simbu yoshe ivakakala mu lifuti lije 
liwaanene kuli vakukulwila vetu.  

41 “Omo muka-kwija, atunda ku lifuti lya kulyala aziva lutsimo lwove, na vyuma 
vyakama vije viwunalingila vanu vove,  

42co aija ku Njuvo eyi nakulemesa nakulombela,  

43tolilila lilombelo lyendi. Mwilu, omo wakala, muzive, co mulingile vije 
vyakulomba, ngeci miyati yoshe ya muno mu kaye vakuzivuke nakukwononoka, 
ngwe muvakalingi vanu vove va Isalele. Ngeci vakazivuke ngwavo kuma eyi 
Njuvo injinatungu inapu mwela wakukulemesela.  

44 “Omo ushika vanu vove kuya ku nzita nakulwisa vitozi vavo, co valombela kuli 
yove, kwoshe kuje kuvali, nakukenga ku nganda ino unaangula na Njuvo eyi 
njinakutungila, 

45tolilila malombelo avo. Vazive omo mwilu muwakala, co vahyanese.  

46 “Omo vanu vove valinga vuvi ku mesho ove, omwo kukwesi munu wa kulinga 
vuvi, cooni mu vukalu vwove wecelela vitozi vavo vavafungulule nakuvatwala ku 
lifuti lyeka ngwe vinzinda, nameme nga lifuti lije lili kulyala,  

47tolilila ku malombelo a vanu vove. Nga mu lifuti lije vatenguluka nakulombela 
kuli yove, co valitavela ku vuvi vwavo na ku kupenga-penga kwavo kuvanalingi, 
co ziva malombelo avo, yove Shukulu Kalunga.  

48Nga mu lifuti muje vatenguluka mwa vushunga na kulongwa, co valombela kuli 
yove oku vanakenge ku lifuti lino waanene kuli vakukulwila vetu, na nganda ino 
unaangula, na Njuvo eyi njakutungila,  

49co tolilila malombelo avo. Omo mwilu muwakala vatolilile, co vazivileko mema 
ku mbunge.  

50Vasambese ku vivi vyavo vyoshe nakutengulukila kwavo kuje 
vakutengulukilile, co lingisa vitozi vavo ngeci vavazivile ngozi.  

51Vakevo vapwa vanu vove, vaje vawatundisile mu Ingito, muje mu lutengo lwa 
tuhya twakwezoka.  

52 “Shukulu Kalunga wa Akamwa ya Vyoshe, simbu yoshe kala na mema ku 
mbunge ali vanu vove va Isalele na mwene yavo, ziva kulomba kwavo simbu 
yoshe vakusana ngeci uvakwase. 

53Wavaangwile ku miyati yoshe ngeci vapwe vanu vove, ngwe muje wavalekele 
ali ngamba yove Mosesa omo watundisile vakukulwila vetu ku Ingito.” 

Lilombelo lyakumanesela 

54Omo Solomoni wamanesele kulombela kuli Shukulu Kalunga, wemanene 
kulutwe lwa mutula, watsikamene a mavuli oku najundwila mavoko endi mwilu.  

55Co wemanene nakuvezikisa mbunga ya vanu va Isalele na vivezikiso vya 
Njambi na lijwi lyakama ngwendi, 

56 ”Shangazaleni Shukulu Kalunga uje naana kwoloka ku vanu vendi, ngwe muje 
mwakulaesele. Ikeye nanyungu vikulaeso vyoshe vije vyakulaesele muli ngamba 
yendi Mosesa. 

57Shukulu Kalunga Njambi yetu akale amo netu ngwe mwakele amo na 
vakukulwila vetu, kesi atuseze nambe kutwivala,  

58atupwise vaka-kumwononoka, ngecivene, simbu yoshe tukayoye ngwe 
mwashaka yetu kuyoyamo, nakunyunga mashiko endi oshe nakushika kwoshe 
kwaanene kuli vakukulwila vetu.  

59Shukulu Kalunga Njambi yetu anuke lilombelo eli simbu yoshe nakulomba oku 
njinalombo kuli ikeye. Akale na mema ku mbunge kuli vanu vendi va Isalele na 
kuli mwene yavo lalo, ngwe ku vizango vyavo vya litangwa na litangwa.  

60Ngecivene, miyati yoshe ya mu kaye vakazivuke ngeci Shukulu Kalunga ikeye 
lika wapwa Njambi, kukwesi weka lalo embwe.  

61Yeni vanu vendi, simbu yoshe pweni vaka-kulongwa kuli Shukulu Kalunga 
Njambi yetu, ononokeni mashiko endi oshe nakushika kwendi, ngwe mumuli 
nakulinga ku litangwa lya lelo.” 

Kukundika Njuvo ya Shukulu Kalunga 
(2 Miz 7:4-10) 

62Asinoni Mwene Solomoni na vanu vendi voshe vakombelelele vin̄ombelo kuli 
Shukulu Kalunga.  

63Wakombelelele vingombe vakupwa 22, 000, na vimanga vakupwa 120, 000 
kupwa milambu ya kulitombola. Ngecivene, mwene na vanu voshe vakundikile 
Njuvo ya Shukulu Kalunga.  

64Co ku litangwa lije lalo wajelesele mutambela wa akati ka cipango, mwela wa 
kulutwe lwa Njuvo ya Shukulu Kalunga, co wakombelelele kuje vin̄ombelo vya 
kwenyeka vyamutunu, na milambu ya vimbuto vya vinona, na mazi a vimuna 
kupwa milambu ya kulitombola. Walingile vije omwo mutula wa vunengu 
wapwile waundondo manene ku vin̄ombelo vyoshe vije.  

65Co Solomoni na vanu voshe va Isalele valingile Ciwano ca Mapapela a 
matangwa atanu na avali 

66A litangwa lyamucitanu na atatu, Solomoni washikile vanu kuya ku membo avo. 
Co voshe vamushangazalele, co velukile ku membo avo nakujolela omwo 
vivezikiso vyoshe vije vyaanene Shukulu Kalunga kuli ngamba yendi Ndaviti na 
kuli vanu vendi va Isalele.  

1 Vimyene 9 

Njambi alisholola lalo kuli Solomoni 
(2 Miz 7:11-22) 

1Omo Mwene Solomoni wamanesele kutunga Njuvo ya Shukulu Kalunga, na 
lipela, na vyuma vyoshe vyeka vije vyashakele kutunga,  

2 co Shukulu Kalunga walisholwele lalo kuli ikeye, ngwe mwalisholwele ku 
Ngimbiyone.  

3Co Shukulu Kalunga wendekele kuli ikeye ngwendi, “Njinazivi lilombelo lyove. 
Njinajelesa Njuvo eyi unatungu kupwa mwela uje vakanjilemesela ku myaka 
yoshe. Njikainyunga simbu yoshe.  

4Nga ukanjipangela mwamuvwa na kulongwa, ngwe mwalingile isho Ndaviti, co 
nga wononoka mashiko ange nakulinga vyuma vyoshe vije njakushiki,  

5 co njikanyunga cikulaeso cange cije njalingile na isho Ndaviti, omo njamulekele 
ngwange vatekulwila vendi vakevo vakashwana Isalele simbu yoshe.  

6Oloni nga yove nambe vatekulwila vove mukalikela kunjikava, kwononoka 
mashiko ange na vizilika vyange evi njinamyana, co mukalemesa vinjambi veka,  

7co njikatundisa vanu vange va Isalele ku lifuti lije njavanene. Co lalo njikatunda 
mu Njuvo eyi injinajelesa kupwa mwela wakunjilemesela. Co vanu voshe kuli na 
kuli vakajola Isalele nakuvashendumuna.  

8 Co eyi Njuvo ikemuka mutumbo wangoco, co munu woshe aketilako 
akalisimoka nakulikomokela, co akehula ngwendi, ‘Omwo vikajo Shukulu 
Kalunga nalingi eci ku lifuti lino na ku Njuvo eyi? ‘ 

9Co vanu vakakumbulula ngwavo, ‘Omwo vanu va Isalele vasezele Shukulu 
Kalunga Njambi yavo, uje watundisile vakukulwila vavo ku Ingito. Vanongumuka 
na vinjambi veka nakuvalemesa. Ngecivene, Shukulu Kalunga nanena tuyando 
otu ali vakevo.’” 

Lizivasano lya Solomoni na Hilame 
(2 Miz 8:1-2) 

10Solomoni wambatele myaka makumi avali kutunga Njuvo ya Shukulu Kalunga 
na lipela lyendi.  

11Mwene Hilame wa ku Tile wakwasele Solomoni viti vya kendale, na tulipi, na 
ngolinde yoshe vashakele a vipangi vije. Omo vyahwile, co Mwene Solomoni 
waanene Hilame vinganda likumi mu lifuti lya Ngalileya.  

12Hilame waile nakuvimona, oloni kavishakele. 

13Ngecivene, wendekele kuli Solomoni ngwendi, “Vinganda vikajo evi viwanjana 
ndolome yange?” Omwo a ngila eyi mutambela uje anga vaciwutumbula na lelo 
lino ngwavo Kambule. 

14Hilame watuminine Solomoni ngolinde yakutuvakana makilo 4, 000.  

Vipangi vikwavo vya Solomoni 
(2 Miz 8:3-18) 

15Mwene Solomoni wapangesele vanu vipangi vyakutunga Njuvo ya Shukulu 
Kalunga na lipela, nakwofwela mu vimbulu ku mutambela wa mu ngangela ya 
nganda, nakutunga civumbe ca nganda. Co wavapangesele lalo kutungulula 
vinganda vya Hazole, na Mengindo, na Ngezele.  

16(Mwene wa Ingito walwisile Ngezele nakuyifungulula, watsiile vaje 
vatungilemo, co wenyekele ije nganda. Asinoni wayanene kuli munendi wa 
munakazi kupwa vwana omo washombokele kuli Solomoni,  

17co Solomoni waitungulwile. ) Wapangesele lalo vanu vendi vipangi 
vyakutungulula Mbete Holone ya kwisi,  

18na Mbalate, na Tamale mu mambo ya Yunda,  

19na vinganda muje vakele nakutulikila vivala vyendi, na vinganda vya tuvalu 
twendi, na matemba, na vyuma vyoshe vyeka lalo vije vyashakele kutunga mu 
Yelusalema, na mu Lembanone, na mu mitambela yeka ya vumwene vwendi.  

20Co vatekulwila va vaAmoli, na vaHiti, na vaPelezi, na vaHivi, na vaNjevushi, vaje 
kuvapwile vaIsalele, 

21oloni vatekulwila vavo vasalele mu lifuti, omwo vaIsalele kuvavatsiile, vakevo 
vaje Solomoni wapwisile vindungo vakumupangela na lelo lino.  

22Solomoni kapwisile vaIsalele vindungo, vakevo vapwile mashwalale, na 
vamyata, na vaka-kushika, na vaka-kutwamenena matemba, na vaka-kulonda a 
tuvalu.  

23Kwakele vamyata vakupwa 550 vaje vapwile vantwama vakupangesa vanu vaje 
vapangele vipangi vyoshe vya Solomoni vyakutunga.  

24Solomoni wofwelele mbulu ya mu ngangela ya nganda, omo munakazi wendi, 
muna mwene wa ku Ingito watundile mu nganda ya Ndaviti nakuya ku lipela lije 
lyamutungilile Solomoni.  

25 Visimbu vitatu a mwaka, co Solomoni walambwile milambu ya kwenyeka, na 
milambu ya kulitombola a mutula uje watungilile Shukulu Kalunga. Co lalo 
wenyekele insense kuli Shukulu Kalunga. Ngecivene, wamanesele kutunga Njuvo 
ya Shukulu Kalunga.  

26Co lalo mwene Solomoni washongesele mato amangi ku Eziongembele, kuyehi 
na Elate, ku cikuma ca Linema lya Akava, mu lifuti lya Endome.  

27Mwene Hilame watumine vanu vendi vamo vaka-kuzivuka kujavula mato, ngeci 
vajavule amo na vanu va Solomoni.  

28Co vajavukilile mu lifuti lya Ofila, vanenelele Solomoni vinjeke vya ngolinde 
vyakutuvakana makilo 14, 000.  

1 Vimyene 10 

Vungenzi vwa vamwene wa ku Shemba 
(2 Miz 9:1-12) 

1Omo vamwene wa ku Shemba wazivile lutsimo lwa Solomoni, co waile ku 
Yelusalema mukumweseka na vihula vyakukaluwa.  

2Waile na vanu vavangi manene, na tumelo vambatele n̄undu, na mamanya a seo 
yakama, na ngolinde yaingi manene. Omo waliwanene na Solomoni, wamwihwile 
vihula vyoshe vije vyakele mu mbunge yendi.  

3Co Solomoni wavikumbulwile vyoshe, kukwakele cuma cacikalu conwene 
kulumbununa.  

4Co vamwene wa ku Shemba wazivile mana a Solomoni, co wamwene lipela lije 
lyatungile.  

5Co wamwene vyakulya vije vivamunenelele ku mesa yendi, na vinjuvo vya 
vamyata vendi, nakulivwaesa kwa vanu va mu lipela lyendi, na vuzalo 
vwakulifwa vuje vazalele vangamba vaje vamuvandamenene ku viwano, na 
vin̄ombelo vyakombelelele mu Njuvo ya Shukulu Kalunga. Co vyoshe evi 
vyamukomokesele manene.  

6Co wendekele kuli Mwene Solomoni ngwendi, “Evi vinjazivile mu lifuti lyange ali 
yove na a mana ove vinapu vya vushunga!  

7Oloni kunjakulaelele vivanjilekele vanu kuvanga omo njinaija mukulimwena 
yange vavenya. Kunjazivisisile nambe cimo, mana ove na vufuko vinapu vyakama 
manene kutuvakana muje vanjilekele.  

8Kuvezika kwa vanakazi vove kunapu kwakama manene! Co lalo na vangamba 
vove vakuvezika, ava simbu yoshe vali ku mesho ove nakuziva vyendeka vyove 
vyakunyanyama!  

9Vashangazale Shukulu Kalunga Njambi yove! Nakumwesa kuvwaelela kwendi 
akukupwisa mwene wa mu Isalele. Omwo cizemo cendi a Isalele cije kucesi 
kutenguluka, ikeye nakupwisa mwene yavo ngeci unyunge mashiko na 
vushunga.” 

10 Co vamwene wa ku Shemba waanene vwana vwezile navwo kuli Solomoni. 
Makilo akutuvakana 4, 000 a ngolinde, na n̄undu yaingi manene, na mamanya a 
seo yakama. Co n̄undu yamwanene vamwene wa ku Shemba yatumine manene 
ije kanda ayitambule nambe simbu ya kunima.  

11(Co mato akama a Hilame anenele ngolinde yakutunda ku Ofila, anenele lalo na 
viti vyavingi vya njunipa na mamanya a seo yakama.  

12Solomoni wapangesele viti vije vindendelo vyakulondela mu Njuvo ya Shukulu 
Kalunga na mu lipela lyendi, co lalo washongele tulyalya na visanzi vya vaka-
kwimba. Vyapwile viti vyavivwa manene vya njunipa vije kanda vacivinene lalo 
mu Isalele. ) 



668 

©The Bible Society of Zambia, 2006. 

 

13Mwene Solomoni waanene vamwene wa ku Shemba vyuma vyoshe vije 
vyalombele, nkala cuma calombele, kukumbasanako vwana vuje vwamwanene 
Solomoni vwa kulomba. Ngecivene, ikeye na vangamba vendi velukile ku lifuti lya 
Shemba.  

Vufuko vwa Mwene Solomoni 
(2 Miz 9:13-29) 

14A mwaka na mwaka Mwene Solomoni wakele nakutambula ngolinde yakweta 
ku makilo 23, 000,  

15kuwezelelako ku lisimu vakele nakufweta vaka-kulandulula, na kakondweso 
kakutunda ku vaka-mavenda, na mulambu vakele nakunena vimyene va 
Alambiya na vanguvulu va mu mitambela ya Isalele.  

16Solomoni wafulile vintelo vyakama vyakupwa 200, co ntelo imo na imo 
vaifwikile na ngolinde ya makilo atanu na avali.  

17Co lalo wafulile vintelo vyavindondo vyakupwa 300, na vikevyo lalo vavifwikile 
na ngolinde ya makilo avali. Co vintelo vyoshe vije wavitulikilile mu Njuvo ya ku 
Shwata ya Lembanone.  

18Mwene Solomoni washongele lalo litanda lyakama. Mutambela walyo wapwile 
wakufwika na mayo a vinjamba, co mitambela ikwavo vaifwikile na ngolinde 
yaivwa.  

19Lije litanda lyakele na vindendelo vitanu na imo, kunima ya litanda kwakele 
cifwa ca mutwe wa muna ngombe, ku mutambela umo na umo akutumbama 
akele viyakelo, co vimweso vya vindumba vavali vyemanene kumukulo wa 
viyakelo,  

20co vimweso vya vindumba likumi na vavali vyemanene kumukulo umo na umo 
ku vindendelo vije vitanu na imo, co kukwakele litanda lyakulifwa na lije mu 
vumwene vweka lalo.  

21Vinganja vyoshe vyanwililile Mwene Solomoni vyapwile vya ngolinde, na vivala 
vyoshe vya mu Njuvo ya ku Shwata ya Lembanone na vikevyo lalo vyapwile vya 
ngolinde yaivwa manene. Kuvapangesele lalo siliva, omwo kuyakele na seo a 
matangwa a Mwene Solomoni. 

22Mwene Solomoni wakele na mato amangi manene aje akele nakuya amo na 
mato a Hilame. Omo kuneti myaka itatu, mato endi akele nakunena ngolinde, na 
siliva, na mayo a vinjamba, na vanamaundu, na vin̄ima.  

23Mwene Solomoni watuvakanene vimyene voshe ku vufuko na mana.  

24Co vanu voshe va mu kaye vezile kuli ikeye nakutolilila ku mana endi aje 
amwanene Njambi.  

25Munu na munu wakele nakwija kuli ikeye wanenele vwana. Vivala vya siliva na 
ngolinde, vuzalo vwa vulaja, na vitwa, na n̄undu, na tuvalu, na vimulu. Eci 
calingiwile a mwaka na mwaka.  

26 Co Mwene Solomoni wakungulwile matemba akupwa 1, 400 na tuvalu vakupwa 
12, 000. Co vamo wavaakele mu Yelusalema, co vaje vasaleleo wavaakele mu 
vinganda vyakuliseza-seza.  

27A simbu yakushwana kwendi, siliva yapwile yaingi mu Yelusalema ngwe 
mamanya angoco, na viti vya kendale vyatumine manene ngwe viti vya 
malumbeni mu lifuti lya ku vushelumukilo vwa malundu lya Yunda.  

28 Co vaka-kulandulwila mwene vakele na nzili yakulanda tuvalu va ku Museli na 
ku Silisha,  

29nakulanda matemba akutunda ku Ingito. Valandesele tuvalu na matemba kuli 
vimyene va vaHiti, na vimyene vaSilya, co valandesele matemba na 
mavundungulu a siliva akupwa 600 a litemba limo na limo, co na mavundungulu 
a siliva 150 a kavalu umo na umo.  

1 Vimyene 11 

Solomoni akengesa nima kuli Njambi 

1 Solomoni wazemene manene vanakazi vavangi va ku vifuti vyeka. 
Kupandakanako muna mwene wa ku Ingito, Solomoni wambatele vanakazi va ku 
Hivi, na vanakazi va ku Mowavi, na ava va ku Amoni, na ava va ku Endome, na 
ava va ku Sindone.  

2 Wavambatele nameme Shukulu Kalunga washikile vaIsalele ngeci kesi 
valyambatele na vanu vaje, omwo vakatangula vimbunge vya vaIsalele kukava 
vinjambi veka, oloni Solomoni wakakateyeye ku vanakazi vaje.  

3Solomoni wambatele mashano vakupwa 700, co lalo wambatele mashano va 
mbanja vakupwa 300. Co vamutundisile kuli Njambi,  

4omo Solomoni wakuluvalele, vanakazi vendi vatangwile mbunge yendi 
mukukava vinjambi veka nakuvalemesa. Kapwile lalo wa kulongwa kuli Shukulu 
Kalunga Njambi yendi, ngwe mwalingile ishe Ndaviti.  

5Walemesele Asitalete, njambi wa munakazi wa Sindone, na Moleki, njambi wa 
vunyengwe wa Amoni.  

6Co walingile vuvi ku mesho a Shukulu Kalunga, kapwile lalo muka-vushunga 
ngwe mwalingile ishe Ndaviti.  

7A munkinda wa mu ngangela ya Yelusalema, Solomoni watungilileo mutambela 
wakulemesela Kemoshe, njambi wa vunyengwe wa Mowavi, na Moleki, njambi 
wa vunyengwe wa Amoni.  

8Co lalo watungile mitambela yakulemesela kuje vanakazi vendi voshe vaje vaka-
vifuti vyeka vase kwenyekelako insense nakukombelela vin̄ombelo ku vinjambi 
vavo.  

9Shukulu Kalunga waluvalele na Solomoni, omwo kononokele, co wakengesele 
nima kuli Shukulu Kalunga, Njambi ya Isalele, uje washolokele kuli ikeye visimbu 
vivali,  

10co wamushikile a cuma eci vene, ngeci kapandele kukava vinjambi veka lalo 
embwe, oloni Solomoni kombileko mbunge ku vije vyamushikile Shukulu 
Kalunga.  

11Ngecivene, Shukulu Kalunga wendekele kuli Solomoni ngwendi, “Omwo 
unapokola cikumiiyo cange nove, co unalimbulula mashiko ange, njalisingi ngeci 
njikatundisa vumwene kuli yove, co njikavwana kuli vamyata vove.  

12Nameme ngoco, omwo a lizina lya isho Ndaviti, kunjikacilingi a simbu yakuyoya 
kwove, oloni njikacilinga a simbu yakushwana kwa munove.  

13Kunjikatundisa vumwene vwoshe kuli ikeye embwe, oloni njikamusezela 
muyati umo omwo a lizina lya ngamba yange Ndaviti na a lizina lya Yelusalema, 
nganda ije injalyangwilile.” 

Vitozi va Solomoni 

14Ngecivene, Shukulu Kalunga watumine Handande, wa ku naanga ya vumwene 
vwa Endome, kulwisa Solomoni.  

15Omo Ndaviti wafungulwile Endome, co Yowave muka-kushika nzita waileko 
mukutsinda vivimbi vavatsiile mu nzita.  

16Yowave na vaIsalele voshe vasalele ku Endome vingonde vitanu na imo, co mu 
simbu ije vatsiile vanalume voshe mu Endome, 

17oloni Handande watewelele ku Ingito, na vamo vaEndome vangamba va ishe. 
(A simbu ije Handande wapwile mwanike. ) 

18Vatundile ku Mindyani vaile ku Palane, kuje vakalipandakanene na vanalume 
vakwavo. Asinoni vaile ku Ingito, vaile kuli mwene, co mwene waanene 
Handande mutambela umo, na njuvo, co lalo wamwanene vyakulya. 

19Handande walizivasanene manene na mwene, co mwene wamwanene nyali 
yendi, shongo ya Vamwene Tafenese, ngeci amwambate.  

20Uje munakazi wakele na mwana wa munalume, lizina lyendi Ngenumbate, co 
vamwene wamulelele mu lipela, wakele amo na vana va mwene va vanalume.  

21Omwo nzimbu yaketele kuli Handande ku Ingito ngeci Ndaviti natsi, na Yowave 
muka-kushika nzita nendi lalo natsi, co Handande wendekele kuli mwene 
ngwendi, “Njitave njiiluke ku lifuti lyange.” 

22Co mwene wamwihwile ngwendi, “Omwo vika? Yange njinonwa kukwana cuma 
cimo ndi? Cikeco ciwushakela kwilukila kwimbo ndi?” Handande wakumbulwile 
mwene ngwendi, “Embwe, njitave lika njiye.”. Co welukile ku lifuti lyendi. 
Akupwa mwene wa Endome, Handande wapwile citozi wamuvi manene wa 
vaIsalele.  

23Njambi lalo walingisile Lezone muna Elyanda kutengulukila Solomoni. Lezone 
watewele kuli shukulu yendi, Mwene Handandezele wa ku Zova,  

24cooni wapwile mukulunu wa munga ya viyambangani. (Eci calingiwile omo 
Ndaviti nafungulula laja Handandezele nakutsiya vaka-kumukwasa vaSilya. ) 
Lezone na vanu vendi vaile nakutunga ku Ndamasiku, vanu vendi vamupwisile 
mwene wa Silya.  

25Ikeye wapwile citozi ca Isalele simbu yoshe yakuyoya kwa Solomoni.  

Cikulaeso ca Njambi kuli Yelovowame 

26Munalume mukwavo watengulukilile Mwene Solomoni nakumulwisa wapwile 
umo wa vamyata vendi, lizina lyendi Yelovowame muna Nembate, wa ku Zelenda 
mu Efalime. Vaina vapwile fwile lizina lyavo Zeluwa.  

27Eyi ikeyo n̄anda ya akutengulukila kwendi. Solomoni wakele nakwofwela 
mbulu ya mu ngangela ku Yelusalema nakutungulula vivumbe vya nganda.  

28Yelovowame wapwile mukwenje wakunyanyama, co omo Solomoni wamwene 
kuundangana kwendi, wamupwisile muka-kwendesa vipangi mu mutambela wa 
miyati ya Manase na Efalime.  

29Litangwa limo, omo Yelovowame watundile ku Yelusalema, Ahiya muka-
kwimanena wa ku Shilo wamuwanene endi lika mu ngila mushandangala 
yangoco.  

30Co Ahiya washulwile cikoveyo caciha cacilaja cije cazalele, wacitavozwele 
vimbazuvwila likumi na vivali,  

31co wendekele kuli Yelovowame ngwendi, “Ambatao vimbazuvwila likumi, 
omwo Shukulu Kalunga, Njambi ya Isalele, nendeka kuli yove ngwendi, 
‘Njikatundisa vumwene kuli Solomoni, co njikakwana miyati likumi.  

32Solomoni akanyunga lika muyati umo, omwo ali ngamba yange Ndaviti na 
omwo ali Yelusalema, nganda ije injinaangula mu lifuti lyoshe lya Isalele.  

33Njilinakulinga eci omwo Solomoni nanjivyana, co nalemesa vinjambi veka, 
Asitalete, njambi wa munakazi wa Sindone, na Kemoshe, njambi wavunyengwe 
wa Mowavi, na Moleki, njambi wa vunyengwe wa Amoni. Solomoni 
kanjononokele, nalingi mwamuvi, co kanyungile mashiko ange na vilongesa 
vyange ngwe mwalingile ishe Ndaviti.  

34Oloni kunjikatundisa vumwene vwoshe kuli Solomoni embwe, njikamutava 
ngeci ashwane lifuti omo acili nakuyoya. Njikalinga eci omwo ali ngamba yange 
Ndaviti, uje njaangwile, uje wononokele mashiko ange na vizilika vyange.  

35Njikatundisa vumwene kuli muna Solomoni, co njikakwana miyati likumi,  

36oloni njikatava muna Solomoni kunyunga muyati umolika, ngecivene, simbu 
yoshe njikakale na mutekulwila wa ngamba yange Ndaviti kushwana mu 
Yelusalema, nganda ije njinaangula kupwa mutambela wakunjilemesela.  

37Yove Yelovowame, njikakupwisa mwene wa mu Isalele, co ukashwana 
mutambela woshe uje uushaka.  

38Nga unjononoka mwamuvwa, nakuyoya mu mashiko ange, nakunyunga vije 
njikushika, ngwe mwalingile ngamba yange Ndaviti, co simbu yoshe njikakala 
amo nove, co njikakupwisa mwene wa mu Isalele, co mwa vushunga vatekulwila 
vove vakashwana munima yove, ngwe muje munjinalingi kuli Ndaviti.  

39Omwo a vuvi vwa Solomoni njikahisa vatekulwila va Ndaviti, oloni kesi simbu 
yoshe embwe.’” 

40Ngecivene, Solomoni washakele kutsiya Yelovowame, oloni Yelovowame 
watewelele kuli Mwene Shishake wa ku Ingito, wakakele kuje noo kutsa kwa 
Solomoni.  

Kutsa kwa Solomoni 
(2 Miz 9:29-31) 

41Vyuma vyeka vije vyalingile Solomoni, vipangi vyendi na mana endi, vyoshe 
vavisoneka mu Vin̄anda Vyakuyoya kwa Solomoni. 

42Solomoni wapwile mwene mu Yelusalema na mu Isalele mwoshe a myaka 
makumi awana.  

43Solomoni watsile, co vamutsindile mu Nganda ya Ndaviti, co munendi 
Lehovowame washwanene a litanda lyendi kupwa mwene.  

1 Vimyene 12 

Miyati ya ku kunto valyangunuka 
(2 Miz 10:1-19) 

1Lehovowame waile ku Shekeme, kuje vanu voshe va ku kunto ya Isalele 
valikungulwile nakumupwisa mwene.  

2Omo Yelovowame muna Nembate, uje waile ku Ingito kutewa Mwene Solomoni, 
omo wazivile muzimbu ou, co welukile kwimbo kutunda ku Ingito.  

3Vanu va ku kunto vamusanene, co voshe vaile amo kuli Lehovowame vendekele 
kuli ikeye ngwavo,  

4 “Isho Solomoni watuyandesele manene nakutulemuwisa na vitele vyavikalu. 
Nga ututepulula ku vulemu ovu nakutuyoyesa mwamuvwa, co tukapwa vanu 
vove va kulongwa.” 

5Ngeci wavakumbulwile ngwendi, “Yeni mukakale matangwa atatu, co mukaija 
asina njakumikumbulula.” Ngecivene, vanu vaile.  

6Mwene Lehovowame wehwile vanalume va vakulunu vaje vapangele vipangi 
vyakunangula ishe Solomoni. Co wavehwile ngwendi, “Kukumbulula mukajo 
munjinangula ngeci njakukumbulule ava vanu?” 

7Vamukumbulwile ngwavo, “Nga ushaka kupangela vanu ava mwamuvwa, 
kumbulula mwamuvwa cihula cavo, co simbu yoshe vakakupangela na 
kulongwa.” 

8Oloni Lehovowame walimbulwile kunangula kwa vakulunu va vanalume, waile 
kuli vakwenje vaje vakolele amo nendi, co vapwile oni vaka-kumunangula.  

9Wavehwile ngwendi, “Mu ngila muka mumunjinangwila? Njikendeka vatijo kuli 
ava vanu valinakunjilomba ngeci njehwise ku vitele vyavo?” 

10Co vaje vakwenje vamukumbulwile ngwavo, “Valeke ngwove, ‘Mulavo 
wakushongo ya livoko lyange unahimi manene kutuvakana nyonga ya tate! ‘ 

11Valeke lalo ngwove, ‘Tate wamitwikile vitele vyakulema, yange 
njikamilemuwisa manene. Tate wamipupisile civanzi, oloni yange njikamipupisa 
civanzi ca mambimbo! ‘ “ 

12Co omo kwetile matangwa atatu, Yelovowame na vanu voshe velukile kuli 
Mwene Lehovowame ngwe muje mwavashikile.  

13Mwene Lehovowame walimbulwile kunangula kwa vaje vakulunu va vanalume, 
co wendekele na vukalu manene kuli vaje vanu,  

14ngwe muje muvamunangwile vaje vakwenje. Wendekele ngwendi, “Tate 
wamitwikile vitele vyakulema, yange njikamilemuwisa manene. Tate 
wamipupisile civanzi, oloni yange njikamipupisa civanzi ca mambimbo! “ 

15Eci capwile cizango ca Shukulu Kalunga ngeci ashulise vije wendekele kuli 
Yelovowame muna Nembate muli Ahiya muka-kwimanena wa ku Shilo. Eci 
cikeco calingisile mwene ngeci kesi atolilile kuli vanu.  

16 Omo vanu vamwene ngeci mwene kavatolilila, vatambekele ngwavo, “Ndaviti 
na naanga yendi vatunde! Vikajo vanatulingila? Eni vanalume va Isalele, tuyeni 
ku membo etu! Mweceleni Lehovowame alimwene! “ Ngecivene, vanu va Isalele 
vamutengulukilile,  

17co vasezele Lehovowame kupwa lika mwene wa vanu vaje vakele mu 
mutambela wa Yunda.  

18Asinoni Mwene Lehovowame watumine Andonilame, uje wapwile muka-
kwendesa vipangi, kuya kuli vaIsalele, oloni vakamwashele mamanya 
nakumutsiya. A cuma eci, Lehovowame wazambwile vwasi kulonda mu litemba 
lyendi, co watewelele ku Yelusalema. 

19Kutunda a simbu ije vene vanu va ku vumwene vwa ku kunto ya Isalele 
vatengulukilile vumwene vwa Ndaviti.  

20Omo vanu va Isalele voshe vazivile ngeci Yelovowame neluka kutunda ku 
Ingito, vamulanyele ku cikungulukilo ca vanu voshe, co vamupwisile mwene wa 
mu Isalele. Kuvanga muyati wa Yunda lika vakevo vononokele ku vatekulwila va 
Ndaviti.  

Vuka-kwimanena vwa Shemaya 
(2 Miz 11:1-4) 

21Omo Lehovowame wetele mu Yelusalema, wakungulwile vamo mashwalale 
vakupwa 180, 000 vakulwa mwamuvwa va ku miyati ya Yunda na Mbenjemani. 
Washakele kukalwa nzita ngeci elwise nzili yendi yakushwana miyati ya Isalele 
ya ku kunto.  

22Oloni Njambi walekele Shemaya muka-kwimanena 

23kwambulula lijwi eli kuli Lehovowame na kuli vanu voshe va ku miyati ya 
Yunda na Mbenjemani ngwendi,  

24 “Kesi mulwise vandolome veni, vanu va Isalele, ilukeni kwimbo yeni voshe. Eci 
cinalingiwa cinapu cizango cange.” Voshe vononokele kushika kwa Shukulu 
Kalunga, co velukile ku membo avo.  

Yelovowame akengesa nima kuli Shukulu Kalunga 

25Mwene Yelovowame wa mu Isalele wasitile cimpaka ca limbo lya Shekeme mu 
lifuti lya malundu lya Efalime, co wakele kuje kasimbu lika. Asinoni watundileko, 
co wakasitile cimpaka ca limbo lya Penwele.  

26Yelovowame wayongwele mu mbunge yendi ngwendi, “Ololo vumwene 
vukeluka lalo ku njuvo ya Ndaviti,  

27nga vanu ava vaya ku Yelusalema nakukombelela vin̄ombelo kuli Shukulu 
Kalunga mu Njuvo ya Shukulu Kalunga, co vimbunge vya ava vanu 
vikatengulukila lalo kuli Mwene Lehovowame wa mu Yunda, co vakanjitsiya.” 

28 Omo Yelovowame wamanesele kuyongola evi, co wafulile vingombe vavali va 
ngolinde, co wendekele kuli vanu vendi ngwendi, “Simbu yoshe munakala 
nakuya ku Yelusalema mukulemesa. Eni vanu va Isalele, ava vakevo vinjambi 
veni vaje vamitundisile ku Ingito! “ 

29Yelovowame waakele ngombe umo wa ngolinde mu Mbetele, co mukwavo 
wamwakele mu Ndani.  

30Ngecivene, vanu valingile vuvi, vaile mukulemesa ku Mbetele na ku Ndani.  

31Co Yelovowame lalo watungile myela yakulemesela akamwa ya malundu, 
waangwile vaka-kukombelela va ku vanu veka kesi va ku muyati wa vaLevi.  

Kulemesa kwa mu Mbetele vacihisa 

32Co lalo Yelovowame wemikile litangwa lya ciwano ca vunjambi a litangwa 
lyamulikumi na atanu ku ngonde yamucitanu na vitatu, cakufwa ngwe ciwano 
cije cakele nakulingiwa mu Yunda. Co a mutula wa ku Mbetele Yelovowame 
wakombeleleleo vin̄ombelo ku vingombe va ngolinde vaje wafulile, co waakele 
vaka-kukombelela ku Mbetele mukupanga ku myela ije yakulemesela yatungile.  

33 Co a litangwa lyamulikumi na atanu ku ngonde yamucitanu na vitatu, a 
litangwa lije lyemikile, Yelovowame waile ku Mbetele nakukombelela n̄ombelo a 
mutula mukulisamba a ciwano cije cemikilile vanu va Isalele.  

1 Vimyene 13 

1Akushika kwa Shukulu Kalunga, muka-kwimanena wa ku Yunda waile ku 
Mbetele, omo wetele kuje wawanene Yelovowame nemana ku mutula 
mukukombelela n̄ombelo.  

2 Co uje muka-kwimanena watambekele ngwendi Shukulu Kalunga nanjitumu 
kwendeka ku mutula ou ngwendi, “Ove mutula, Shukulu Kalunga nendeka 
ngwendi, ‘Kenga, mwana akasemuka ku naanga ya Ndaviti lizina lyendi Yosiya. 
Ikeye akatsiilao vaka-kukombelela vaje vakapanga ku mitula ya vaka-kujeneka 
kukulaela vaje vakakombelela vin̄ombelo a mutula ou, co akenyekelao vitsiya vya 
vanu.’” 

3Co uje muka-kwimanena watwaleleo nakwendeka ngwendi, “Mutula ou 
ukavujuka, co lito lyao likashandoka. Asinoni ukazivuka ngeci Shukulu Kalunga 
ikeye nendeka muli yange.” 

4Omo Mwene Yelovowame wazivile ngeci, co wenikile uje muka-kwimanena, 
washikile ngwendi, “Kwateni ou munalume! “ Co aje vene livoko lya mwene 
lyomine cau ngeci kasele kulyeteka lalo.  

5Co aje vene mutula wavujukile, lito lyatotomokelele asi, ngwe mwendekele 
muka-kwimanena mu lizina lya Shukulu Kalunga.  

6Mwene Yelovowame wendekele kuli muka-kwimanena ngwendi, “Mwane 
njilombeleleko kuli Shukulu Kalunga Njambi yove, ngeci akangwise livoko 
lyange! “ Co muka-kwimanena walombelele kuli Shukulu Kalunga, co livoko lya 
mwene lyakangukile. 

7Asinoni mwene wendekele kuli muka-kwimanena ngwendi, “Tuye mumo 
kwimbo ngeci ukalye vyakulya. Njikakwana cikandelela a evi unalingi.” 

8Co muka-kwimanena wamukumbulwile ngwendi, “Nameme nga ukanjana 
litambelo lya vufuko vwove, kunjii amo nove nambe kulya nambe kunwa cuma 
cimo amo nove embwe.  

9Omwo Shukulu Kalunga nanjishikile ngeci kesi njilye nambe kunwa cuma cimo, 
nambe kwiluka kwimbo mu ngila muje munjinezile embwe.” 

10Ngecivene, kelukile lalo mu ngila ije yezile, oloni waile na ngila yeka.  

Muka-kwimanena wa kakulukazi wa mu Mbetele 

11A simbu ije kwakele muka-kwimanena wa kakulukazi mu Mbetele. Vana vendi 
vezile nakumuleka vije vyalingile muka-kwimanena wa ku Yunda mu Mbetele a 
litangwa lije, na vije vyendekele kuli Mwene Yelovowame.  

12Co uje muka-kwimanena wa kakulukazi wehwile ngwendi, “Ngila mukajo 
yanaile omo namisezele?” Vana vendi vamulekele ngila,  

13co wavalekele ngeci vamuvwaesele cimulu cendi, co vamuvwaeseleleye, 
walondeleo,  

14wakavele muka-kwimanena wa ku Yunda, co wamuwanene natumbama mwisi 
ya muti wa oke. Wamwihwile ngwendi, “Yove muka-kwimanena uje natundu ku 
Yunda ndi?” Co uje munalume wamukumbulwile ngwendi, “Yange vene.” 

15Uje muka-kwimanena wa kakulukazi wendekele ngwendi, “Twiluke kwimbo 
ukalye vyakulya.” 

16Oloni uje muka-kwimanena wa ku Yunda wamukumbulwile ngwendi, “Kunjasa 
kwiluka nove kwimbo kutambula lijumbu lyove embwe. Co kunjishaka lalo kulya 
nambe kunwa cuma cimo amo nove kuno,  

17omwo Shukulu Kalunga nanjishiki ngeci kesi njilye nambe kunwa cuma cimo, 
nambe kwiluka kwimbo mu ngila muje munjinezile embwe.” 

18Asinoni uje muka-kwimanena wa kakulukazi wa ku Mbetele wendekele kuli 
ikeye ngwendi, “Nange lalo nji muka-kwimanena ngwe yove, co akushika kwa 
Shukulu Kalunga ali kangelo nanjileka kuya amo nove kwimbo ngeci 
njikakujumbule.” Oloni uje muka-kwimanena wa kakulukazi wendekele makuli.  

19Ngecivene, uje muka-kwimanena wa ku Yunda welukile kwimbo amo na uje 
muka-kwimanena wa kakulukazi, co wakalile amo nendi vyakulya.  

20Omo vene vacili ku mesa, lijwi lya Shukulu Kalunga lyezile kuli muka-
kwimanena wa kakulukazi,  

21co uje muka-kwimanena wa kakulukazi watambekele kuli uje muka-
kwimanena wa ku Yunda ngwendi, “Shukulu Kalunga nendeka kuli yove ngwendi 
kuwononokele nakulinga vije vyanakushikile.  

22Oloni, uneluka nakulya vyakulya mu mwela uje wakushikile ngwendi kesi 
ukalilemo vyakulya. Omwo a eci vakakutsiya, co muvila wove kuvakautsindi mu 
mbumbo ya naanga yove.” 

23Omo vamanesele kulya, co uje muka-kwimanena wa kakulukazi wavwaesele 
cimulu ca uje muka-kwimanena wa ku Yunda,  

24co walondeleo nakuya. Co a ngila, waliwanene na ndumba uje wamukwatele 
nakumutsiya. Muvila wendi walalele mu ngila, cimulu na ndumba vemanene 
kumukulo wawo.  

25Co vanalume vamo vetile kuje vamwene muvila uli mu ngila, na ndumba 
nemana kuyehi nawo. Co vaile ku Mbetele nakwambulula vije vamwene.  

26Omo uje muka-kwimanena wa kakulukazi wazivile a eci, co wendekele 
ngwendi, “Owo ikeye uje muka-kwimanena kononokele kushika kwa Shukulu 
Kalunga! Ngecivene, Shukulu Kalunga natumine ndumba kumulwisa 
nakumutsiya, ngwe muje mwendekele Shukulu Kalunga.” 

27Co wendekele kuli vana vendi ngwendi, “Njilemekeleni cimulu cange.” Co 
vamulemekeleleye,  

28walondeleo, waile, wawanene muvila wa uje muka-kwimanena unalala mu 
ngila, cimulu na ndumba anga vanemanena kumukulo wawo. Co ndumba kalile 
uje muvila nambe kulwisa uje cimulu.  

29Uje muka-kwimanena wa kakulukazi wakakwile muvila, nakuwaka a cimulu, co 
wawilwisile ku Mbetele walilile, co wautsindile.  

30Wautsindile mu mbumbo ya naanga yendi, ikeye na vana vendi valilile, 
nakwendeka ngwavo, “Kekange ndolome yange, tawe ndolome yange! “ 

31Omo vanatsindi laja, co uje muka-kwimanena wendekele kuli vana vendi 
ngwendi, “Omo njikatsa, mukanjitsinde mu mbumbo ino vene, mukaka muvila 
wange kuyehi nou wendi.  

32Majwi aje endekele akushika kwa Shukulu Kalunga a mutula wa mu Mbetele na 
a mitambela yoshe yakulemesela mu membo a mu Samaliya* akapwa a 
vushunga.” 

Vuvi vwakama vwa Yelovowame 

33Mwene Yelovowame wa mu Isalele katengulukile ku vingila vyendi vyavivi, 
oloni watwaleleo kwangula vaka-kukombelela va ku miyati yeka mukupanga ku 
mitula ije yatungile. Co wemikile munu woshe uje washakele kupwa muka-
kukombelela.  

34Co vuvi ovu vwanenele luvinda lwakama ali Yelovowame nakunyongesa 
muyati wendi.  

1 Vimyene 14 

Kutsa kwa muna Yelovowame wa munalume 

1A simbu ije Aviya muna Mwene Yelovowame wavinjile.  

2Co Yelovowame wendekele kuli munakazi wendi ngwendi, “Limuke ngeci kesi 
kukale munu umo akuzivuke, co ya ku Shilo, kuje kwakala Ahiya muka-
kwimanena, uje wendekele ngeci njikapwa nji mwene mu Isalele. 

3Mwambatele mikasha ya makende likumi, na mashama-shama a kuhima, na 
njava ya vuki. Co ukamwihule cuma mukajo cikalingiwa ali munetu, co 
akakuleka.” 

4Ngecivene, waile kwimbo lya Ahiya ku Shilo. Ahiya kasele kumona omwo ya 
vukulukazi. 

5Shukulu Kalunga wamulekele ngeci munakazi wa Yelovowame alinakwija 
nakwihula ali munendi, uje wakele nakuvinja. Co Shukulu Kalunga walekele 
Ahiya mwakwendeka. Omo munakazi wa Yelovowame wetele, co ikeye 
walikwisile kupwa munu weka.  

6Oloni omo Ahiya wamuzivile alinakwija ku cikolo, wendekele ngwendi, “Kovela, 
njakuzivuka yove munakazi wa Yelovowame. Omwo vikajo ulinakulikwisa kupwa 
munu weka? Njili na muzimbu wauvi ali yove.  

7Ya ukaleke Yelovowame ngwove evi vikevyo vyanendeka Shukulu Kalunga, 
Njambi ya Isalele, ngwendi, ‘Njakwangwile akati ka vanu nakukupwisa muka-
kushwana vanu vange va Isalele.  

8Njatundisile vumwene kuli vatekulwila va Ndaviti nakuvwana kuli yove. Oloni 
kuwapwile ngwe ngamba yange Ndaviti, uje wapwile wa kulongwa manene kuli 
yange, uje wononokele kushika kwange, nakulinga lika vije vinjamulekele.  

9Unalingi vuvi vwakama manene kutuvakana vaje valivangele kushwana. Yove 
unanjivyana, co unashangumuna vukalu vwange akulinga tumponya na vifwa vya 
vutale nakuvilemesa.  

10 Omwo a eci njikanena tuyando a vumwene vwove nakutsiya vatekulwila vove 
voshe va vanalume, mu cifwa cimo ku vanike na vakulunu. Yange njikatundisa 
naanga yove, co vakavakomba ngwe munu akomba tuzi.  

11Munu woshe wa ku naanga yove uje atsila mu nganda vakamulya ku tutali, co 
woshe uje akatsila mushandangala yangoco vakamulya ku makuvi. Yange 
Kalunga, njinendekamo. ‘ “ 

12Ahiya wendekele kuli munakazi wa Yelovowame ngwendi, “Iluka kwimbo. Omo 
ucikovela lika mu nganda, co munove akatsa.  

13Vanu voshe va Isalele vakamulila nakumutsinda. Ikeye lika mwana wa ku 
naanga ya Yelovowame ivakatsinda mwamuvwa, omwo ikeye lika uje Shukulu 
Kalunga, Njambi ya Isalele, yanavwaelela nendi.  

14Shukulu Kalunga akaka mwene weka mu Isalele uje akamanesa vumwene vwa 
Yelovowame.  



679 

©The Bible Society of Zambia, 2006. 

 

15Shukulu Kalunga akahisa Isalele, co Isalele ikajaja ngwe mulikajaja lihongo mu 
muna ndonga. Ikeye akatundisa vanu va Isalele mu lifuti eli lyalivwa lije 
walyanene kuli vakukulwila vavo, co akavashandwela musambwa ya Ndonga ya 
Yufuleti, omwo vashangumuna vukalu vwendi akushonga tumponya twa Ashela 
njambi wa munakazi.  

16Shukulu Kalunga akaseza Isalele omwo Yelovowame nalingi vuvi 
nakutwamenena vanu va Isalele mu vuvi.” 

17Co munakazi wa Yelovowame welukile ku Tileza. Acikovela lika mwimbo 
lyendi, co mwana watsile.  

18Vanu va Isalele vamulilile nakumutsinda, ngwe mwendekele Shukulu Kalunga 
ali ngamba yendi, Ahiya muka-kwimanena.  

Kutsa kwa Yelovowame 

19Vyuma vyeka vije vyalingile Mwene Yelovowame, vinzita vyalwile na muje 
mwashwanene, vyoshe vavisoneka mu Livulu lya Mizimbu ya Vimyene va mu 

Isalele. 

20Yelovowame washwanene kupwa mwene myaka makumi avali na myaka ivali. 
Co watsile nakumutsinda, co munendi Nandave wamushwanene kupwa mwene.  

Mwene Lehovowame wa mu Yunda 
(2 Miz 11:5–12:15) 

21Lehovowame muna Solomoni wakele na myaka makumi awana na mwaka umo 
omo wapwile mwene mu Yunda, co washwanene myaka likumi na itanu na ivali 
mu Yelusalema, nganda ije yaangwile Shukulu Kalunga mu mitambela yoshe ya 
Isalele kupwa mwela uje wakumulemesela. Vaina ya Lehovowame vapwile Nama 
wa ku Amoni.  

22Vanu va Yunda valingile vuvi ku mesho a Shukulu Kalunga, co vashangumwine 
vukalu vwendi kutuvakana muvalingile vakukulwila vavo voshe.  

23 Co vatungile myela yakulemesela vinjambi vangoco, vemikile vimanda vya 
mamanya na vimweso vya Ashela mukuvilemesa akamwa ya malundu, na mwisi 
ya minzinze ya miti.  

24 Vuvi vwakama manene vuvalingile ovu, kwakele vanalume na vanakazi vaje 
valingile vukwizi ku mitambela yakulemesela ya vaka-kujeneka kukulaela. Co 
vanu va Yunda valingile vyuma vya vunyengwe manene vije vivalingile vanu vaje 
vashekele Shukulu Kalunga mu lifuti muje muvaile vaIsalele.  

25Mu mwaka wamucitanu wakushwana kwa Lehovowame, Mwene Shishake wa 
ku Ingito walwisile Yelusalema.  

26 Wambatele vufuko vwoshe vwa mu Njuvo ya Shukulu Kalunga novu vwa mu 
lipela, amo na vintelo vya ngolinde vije vyafulile Solomoni.  

27Co akwingisamo vyeka, Mwene Lehovowame wafulile vintelo vya vunengu, co 
wavyanene kuli vamyata vaka-kunyunga ku vikolo vya lipela.  

28Simbu yoshe mwene wakele nakuya ku Njuvo ya Shukulu Kalunga, vaka-
kunyunga vambatele vintelo, co vaviilwisile lalo mu mulili wakuvitulikila.  

29Vyuma vyeka vije vyalingile Mwene Lehovowame vavisoneka mu Livulu lya 

Mizimbu ya Vimyene va mu Yunda. 

30A simbu yoshe eyi Lehovowame na Yelovowame vakele nakulilwisa umo na 
mukwavo.  

31Lehovowame watsile, co vamutsindile mu mbumbo ya vumwene mu Nganda ya 
Ndaviti. Vaina vapwile Nama wa ku Amoni, co munendi Aviya wamushwanene 
kupwa mwene.  

1 Vimyene 15 

Mwene Aviya wa mu Yunda 
(2 Miz 13:1–14:1) 

1Mu mwaka wamulikumi na itanu na itatu wakushwana kwa Mwene 
Yelovowame wa mu Isalele, Aviya wapwile mwene wa mu Yunda,  

2co washwanene myaka itatu mu Yelusalema. Vaina vapwile Maka, muna 
Avisalome.  

3Ikeye walingile vuvi ngwe mwalingile lalo ishe, co kapwile wa kulongwa kuli 
Shukulu Kalunga Njambi yendi, ngwe mwapwile kukulwila yendi Ndaviti.  

4 Oloni omwo ali Ndaviti, Shukulu Kalunga Njambi yendi waanene Aviya mwana 
wa munalume amushwane mu Yelusalema mukunyunga Yelusalema 
mwamuvwa.  

5 Shukulu Kalunga walingile eci omwo Ndaviti walingile vije vyamuvwasele, co 
wononokele kukushika kwendi, kuvanga lika a mulonga wa Uliya kaHiti.  

6Ngecivene, kwakele nzita akati ka Lehovowame na Yelovowame matangwa oshe 
ayoyele Aviya.  

7Co vyuma vyeka vije vyalingile Aviya vavisoneka muLivulu lya Mizimbu ya 

Vimyene va mu Yunda.  

8Aviya watsile, vamutsindile mu Nganda ya Ndaviti, co munendi Asa 
wamushwanene kupwa mwene.  

Mwene Asa wa mu Yunda 
(2 Miz 15:16–16:6) 

9Mu mwaka wamumakumi avali wakushwana kwa Mwene Yelovowame wa mu 
Isalele, Asa wapwile mwene wa mu Yunda,  

10co washwanene mu Yelusalema myaka makumi awana na mwaka umo. Vakuku 
yendi vapwile Maka, muna Avisalome.  

11Asa walingile vije vyavwasele Shukulu Kalunga, ngwe mwalingile kukulwila 
yendi Ndaviti.  

12Ikeye washekele mu lifuti vikwizi voshe va vanalume na ava va vanakazi, vaje 
vakele nakupanga ku mitambela ije ivakele nakulemesela vaje vaka-kujeneka 
kukulaela, co ikeye watundisile tumponya twoshe tuje tuvalingile vaje 
vaashwanene.  

13Co watundisile vakuku yendi Maka mu mwela wa vamwene, omwo walingile 
kamponya ka vunyengwe ka Ashela njambi wa munakazi. Co Asa wambatele kaje 
kamponya nakukenyekela mu cana ca Kindelone.  

14Nameme Asa kanyongesele mitambela yoshe ije ivakele nakulemesela vaje 
vaka-kujeneka kukulaela, oloni ikeye wakulaelele kuli Shukulu Kalunga 
mukuyoya kwendi kwoshe.  

15Ikeye waakele mu Njuvo ya Shukulu Kalunga vyuma vyoshe vije ishe 
wavikundikile kuli Njambi, amo na ngolinde, na siliva vije vyakundikile ikeye.  

16Mwene Asa wa mu Yunda, na Mwene Mbasha wa mu Isalele vakele nakulilwisa 
umo na mukwavo simbu yoshe yakushwana kwavo.  

17Mbasha walwisile Yunda, co watungile cimpaka cakuzengeleka Lama ngeci 
munu kesi atuuke nambe kukovela mu Yunda.  

18Ngecivene, Mwene Asa wambatele siliva yoshe na ngolinde vije vyasalele mu 
Njuvo ya Shukulu Kalunga na mu lipela, co wavitumine na vamo vamyata vendi 
ku Ndamasiku, kuli Mwene Mbenehandande wa ku Silya, muna Tambelimone na 
mutekulu wa Heziyone, na majwi awa ngwendi,  

19 “Tulinge vusamba, ngwe muvalingile vatatetu. Eyi siliva na ngolinde vinapu 
vwana vwove. Co ololo ecela vusamba vwove na Mwene Mbasha wa mu Isalele, 
ngeci atundise mashwalale vendi mu lifuti lyange.” 

20Mwene Mbenehandande watavele ku viyongola vya Asa, co watumine vamyata 
vaka-kushika nzita yendi na mashwalale vavo kukalwisa vinganda vya Isalele. 
Vafungulwile Injone, na Ndani, na Avele Mbete Maka, na mutambela wa kuyehi 
na Lishali lya Ngalileya, na mutambela woshe wa Nafetali.  

21Omo Mwene Mbasha wazivile vije vyalingiwile, walikelele kutunga cimpaka ku 
Lama, co waile ku Tileza.  

22Asinoni Mwene Asa washikile munu woshe wakele mu Yunda, ngeci vatute 
mamanya na mavaya aje Mbasha walikwasele kutungisa cimpaka ca Lama. 
Mwene Asa wapangesele mavaya na mamanya aje mukutungisa cimpaka ca 
Mizipa na Ngemba, nganda ya mu mutambela wa Mbenjemani.  

23Vyuma vyeka vije vyalingile Mwene Asa, vilinga vyendi vyakunyanyama na 
membo aje azengelekele cimpaka, vyoshe vavisoneka mu Livulu lya Mizimbu ya 

Vimyene va mu Yunda. Oloni omo wakuluvalele, watengukile na mushongo wa 
mendi.  

24Asa watsile, co vamutsindile mu mbumbo ya vumwene mu Nganda ya Ndaviti, 
co munendi Njosefati wamushwanene kupwa mwene.  

Mwene Nandave wa mu Isalele 

25Mu mwaka wamucivali wakushwana kwa Mwene Asa wa mu Yunda, Nandave 
muna Mwene Yelovowame wapwile mwene wa mu Isalele, co washwanene 
myaka ivali lika. 

26Nandave kononokele Shukulu Kalunga, oloni walingile vuvi akukava vingila 
vyavivi vije vyalingile ishe, co wakovelesele Isalele mu vuvi.  

27Mbasha muna Ahiya, wa ku muyati wa Isakale, wendele vungungu Nandave 
nakumutsiya omo Nandave na mashwalale vendi vakele nakulwisa nganda ya 
Ngimbetone mu Filisitiya. 

28Eci calingiwile mu mwaka wamucitatu wakushwana kwa Mwene Asa wa mu 
Yunda. Co Mbasha washwanene Nandave kupwa mwene wa mu Isalele.  

29 A simbu ije vene washangumukile kutsiya vanu voshe va naanga ya 
Yelovowame. Ngwe ku vije vyendekele Shukulu Kalunga ali ngamba yendi, Ahiya 
muka-kwimanena wa ku Shilo, naanga yoshe ya Yelovowame wavatsiile, naumo 
wai wasaleleo.  

30Eci calingiwile omwo Yelovowame washangumwine vukalu vwa Shukulu 
Kalunga, Njambi ya Isalele, a vuvi vuje vwalingile, co wavulingisile lalo Isalele.  

31Vyuma vyeka vije vyalingile Nandave vavisoneka mu Livulu lya Mizimbu ya 

Vimyene va mu Isalele. 

32Mwene Asa wa mu Yunda na Mwene Mbasha wa mu Isalele vakele nakulilwisa 
umo na mukwavo simbu yoshe yakushwana kwavo.  

Mwene Mbasha wa mu Isalele 

33Mu mwaka wamucitatu wakushwana kwa Mwene Asa wa mu Yunda, Mbasha 
muna Ahiya wapwile mwene wa mu Isalele yoshe, co washwanene mu Tileza 
myaka makumi avali na iwana.  

34Ngwe mwalingile Mwene Yelovowame, uje walivangele kushwana, Mwene 
Mbasha walingile vuvi ku mesho a Shukulu Kalunga, co wakovelesele Isalele mu 
vuvi.  

1 Vimyene 16 

1Shukulu Kalunga watumine Yehu muka-kwimanena muna Hanani, kuleka 
Mbasha ngwendi, 

2 “Naumo wai wakuzivukile kuvanga yange njakwangwile kupwa ntwama ya 
vanu vange va Isalele. Ololo unalingi vuvi ngwe Yelovowame, unatwamenena 
vanu vange mu vuvi. Co vuvi vwavo vunashangumuna vukalu vwange,  

3ololo njikaminyongesa, yove na naanga yove, ngwe munjalingile na naanga ya 
Yelovowame.  

4Munu woshe wa ku naanga yove uje atsila mu nganda vakamulya ku tutali, co 
woshe uje akatsila mushandangala yangoco vakamulya ku makuvi.” 

5Vyuma vyeka vije vyalingile Mbasha, na vilinga vyendi vyoshe vyakunyanyama 
vavisoneka mu Livulu lya Mizimbu ya Vimyene va mu Isalele. 

6Mbasha watsile, vamutsindile mu Tileza, co munendi Elahe wamushwanene 
kupwa mwene.  

7Lijwi lya Shukulu Kalunga ali Mbasha na naanga yendi lyezile ali Yehu muka-
kwimanena omwo a vuvi vwalingile ku mesho a Shukulu Kalunga. Mbasha 
washangumwine vukalu vwa Shukulu Kalunga kesi lika omwo a vuvi vuje 
vwalingile, ngwe vwalingile Mwene Yelovowame akulivanga embwe, oloni omwo 
watsiile lalo naanga ya Yelovowame yoshe.  

Mwene Elahe wa mu Isalele 

8Mu mwaka wamumakumi avali na itanu na umo wakushwana kwa Mwene Asa 
wa mu Yunda, Elahe muna Mbasha wapwile mwene wa mu Isalele, washwanene 
mu Tileza myaka ivali.  

9Co Zimeli, umo wa ali vamyata vendi uje wapwile mukulunu wa matemba amo a 
mwene, wamwendele vungungu. Litangwa limo mu Tileza, Mwene Elahe 
wapendele mu njuvo ya Aleza, uje wapwile mukulunu wa lipela.  

10Co Zimeli wakovelele mu njuvo, watsiile Elahe, co wamushwanene kupwa 
mwene. Eci calingiwile mu mwaka wamumakumi avali na itanu na ivali 
wakushwana kwa Mwene Asa wa mu Yunda.  

11Omo Zimeli washwanene kupwa mwene, co watsiile vanu voshe va naanga ya 
Mbasha. Munalume woshe uje wapwile kavushoko nambe musamba wa Mbasha 
vamutsiile.  

12Ngeci cipwe ngwe ku vije vyendekele Shukulu Kalunga ali Mbasha muli Yehu 
muka-kwimanena, Zimeli watsiile naanga yoshe ya Mbasha.  

13Omwo a tumponya twavo na omwo vakevo vatwamenenene Isalele 
nakuvakovelesa mu vuvi, Mbasha na munendi Elahe vashangumwine vukalu vwa 
Shukulu Kalunga, Njambi ya Isalele.  

14Vyuma vyoshe vije vyalingile Elahe vavisoneka mu Livulu lya Mizimbu ya 

Vimyene va mu Isalele.  

Mwene Zimeli wa mu Isalele 

15Mu mwaka wamumakumi avali na myaka itanu na ivali wakushwana kwa 
Mwene Asa wa mu Yunda, Zimeli washwanene mu Tileza mu Isalele matangwa 
atanu na avali. Co mashwalale va Isalele vazengelekele nganda ya Ngimbetone 
mu Filisitiya,  

16co omo vazivile ngeci Zimeli nalwisa mwene nakumutsiya, co a litangwa lije 
vene voshe vapwisile Omeli mwene wa mu Isalele.  

17Co Omeli na mashwalale vendi vatundile mu Ngimbetone vaile nakulwisa 
Tileza. 

18Omo Zimeli wamwene ngeci nganda vanaifungulula, wakovelele mukati ka 
cimpaka cakukola ca njuvo ya mu lipela, wenyekele lipela lyendi 
walyenyekelelemo, watsile.  

19Zimeli kononokele Shukulu Kalunga akukava vingila vya Yelovowame. 
Wakovelesele vaIsalele mu vuvi.  

20Vyuma vyeka vije vyalingile Zimeli, vipangi vyendi, na matumbe endi, 
vavisoneka muLivulu lya Mizimbu ya Vimyene va mu Isalele.  

Mwene Omeli wa mu Isalele 

21Co vanu va Isalele valipangele, vamo vashakele Timbeni muna Nginate apwe 
mwene, oloni vakwavo vashakele Omeli.  

22Akumanesa, vaje vashakele Omeli vahyanene, co Timbeni vamutsiile, co Omeli 
wapwile mwene.  

23Ngecivene, mu mwaka wamumakumi atatu na umo wakushwana kwa Mwene 
Asa wa mu Yunda, Omeli wapwile mwene wa Isalele, washwanene myaka likumi 
na ivali. A myaka yakulivanga itanu na umo washwanene mu Tileza,  

24co walandele lilundu lya Samaliya na mavundungulu a siliva akupwa 6, 000 ku 
munalume umo lizina lyendi Shemele. Co kuje ku lilundu Omeli wazengelekeleko 
cimpaka, co watungilileko nganda, wailukile Samaliya, mu lizina lya Shemele, 
vavenya lije lilundu.  

25Omeli walingile vuvi ku mesho a Shukulu Kalunga kutuvakana vimyene voshe 
vaje vaashwanene.  

26Ngwe lalo Yelovowame, na ikeye lalo washangumwine vukalu vwa Shukulu 
Kalunga, Njambi ya Isalele, a vuvi vwendi vwakutwamenena vanu va Isalele 
nakuvakovelesa mu vuvi namukulemesa tumponya.  

27Vyuma vyeka vije vyalingile Omeli, na vilinga vyendi vya nzili vavisoneka 
mu Livulu lya Mizimbu ya Vimyene va mu Isalele. 

28Omeli watsile, vamutsindile mu Samaliya, co munendi Ahave wamushwanene 
kupwa mwene.  

Mwene Ahave wa mu Isalele 

29Mu mwaka wamumakumi atatu na itanu na itatu wakushwana kwa Mwene Asa 
wa mu Yunda, Ahave muna Omeli wapwile mwene wa mu Isalele, co 
washwanene mu Samaliya myaka makumi avali na myaka ivali.  

30Co ikeye walingile vuvi ku mesho a Shukulu Kalunga kutuvakana vimyene 
voshe vaje vaashwanene.  

31Kucapwile cuma cacindondo kuli ikeye kwenda mu vuvi ngwe Yelovowame, co 
wambatele lalo Njezevele, muna Mwene Etembale wa ku Sindone, co walemesele 
Mbale*.  

32Watungilile Mbale njuvo yakumulemesela mu Samaliya, co wamutungilile 
mutula, wawakele mu njuvo ya Mbale.  

33Co lalo wapangele cifwa ca Ashela njambi wa munakazi. Co watwaleleo kulinga 
vyuma vyavivi nakushangumuna vukalu vwa Shukulu Kalunga, Njambi ya Isalele, 
kutuvakana vimyene voshe vakulivanga mu Isalele.  

34Omo Ahave washwanene, Hiyele wa ku Mbetele watungulwile Yeliko. Ngwe 
mwendekele Shukulu Kalunga ali Yoshwa muna Nune, omo Hiyele wendile luvula 
lwa Yeliko, co munendi wa ntwatwa Avilame watsile, co omo watungile vikolo, 
munendi Senguve wa mutinikila watsile.  

1 Vimyene 17 

Elinja* ambulula vuka-kwimanena a lilanga 

1 Muka-kwimanena umo lizina lyendi Elinja, wa ku Tisheve mu Ngilyande, 
wendekele kuli Mwene Ahave ngwendi, “Mu lizina lya Shukulu Kalunga, Njambi 
wakuyoya wa Isalele, ou injipangela, njikuleka ngwange kukukakala lime nambe 
nyonzi mu myaka ivali nambe itatu kuvanga noo yange njinendekamo.” 

2Asinoni Shukulu Kalunga wendekele kuli Elinja ngwendi,  

3 “Tunda ku mwela uno ya ku mutambela wa mu ngangela ukavande kuyehi na 
muna ndonga Kelite mu ngangela ya Yondau.  

4Ukanwa mema mu muna ndonga uje, co njinashiki makololo kukunenela 
vyakulya kuje.” 

5Co Elinja wononokele kushika kwa Shukulu Kalunga, co waile wakatumbamene 
ku muna ndonga Kelite.  

6Wanwile mema mu muna ndonga uje, co makololo vamunenelele makende na 
situ a mutondo a mutondo, na cingwezi ku cingwezi.  

7Co mu kasimbu kakandondo, muna ndonga uje womine cau, omwo kujeneka 
nyonzi.  

Elinja na fwile wa munakazi wa mu Zalefate 

8Asinoni Shukulu Kalunga wendekele kuli Elinja ngwendi,  

9 ”Ololo ya ku limbo lya Zalefate, kuyehi na Sindone, ukakaleko. Omwo njinashiki 
fwile wa munakazi uje wakala kuje kukulisa.” 

10Ngecivene, Elinja waile ku Zalefate, omo wetele ku cikolo ca limbo, wamwene 
fwile wa munakazi alinakucava vitale. Co wendekele kuli uje fwile ngwendi, 
“Mwane, njaneniko mema njinwe.” 

11Omo acili nakuya nakukashaka mema, co wamutambekelele lalo ngwendi, 
“Njineneleniko na makende lalo.” 

12Co uje fwile wamukumbulwile ngwendi, “Njilisinga mu lizina lya Shukulu 
Kalunga Njambi yove wakuyoya kunjesi na likende lyai, njili lika na kavunga ka 
tiliku kakandondo kali mu lilonga, na tumazi twatundondo twa olive tuli mu 
njava. Njinaija kuno mukucava vitale ngeci njiye navyo ku njuvo tukateleke tuje 
twatundondo njilinatwo nange na munange. Vikevyo vyakulya vyetu vya 
mamaneselelo, asinoni tukakala na njala, co tukalanduke.” 

13Co Elinja wendekele kuli ikeye ngwendi, “Kesi ulishoshomwene embwe. Ya lika 
ukavwaese vyakulya vyove. Oloni akulivanga njilingileko mukasha wa likende 
waundondo ku evi ulinavyo, co nena kuli yange, asinoni vwaesa vyove na 
munove,  

14omwo eci cikeco canendeka Shukulu Kalunga, Njambi ya Isalele ngwendi, 
‘Vunga vwa tiliku kuvukahu mu lilonga nambe mazi kuwakahu mu njava omo 
kanda litangwa lije yange, Kalunga, njitume nyonzi.’” 

15Co uje fwile waile nakulinga ngwe muje Elinja wamulekele, Elinja, na fwile, na 
naanga yendi vakele na vyakulya vyakupwamo a matangwa oshe.  

16Ngwe muje Shukulu Kalunga mwakulaesele Elinja, muje mu lilonga 
kumwahwile vunga vwa tiliku nambe mazi kuwomine muje mu njava.  

17Co omo kwetile simbu, uje muna fwile wavinjile, wavinjile manene, ngeci 
akumanesa watsile.  

18Uje fwile wendekele kuli Elinja ngwendi, “Yove munu wa Njambi, omwo vikajo 
unalingila eci kuli yange? Kuma yove unaija kuno mukwanukisa Njambi a vuvi 
vwange ngeci munange atse?” 

19Co Elinja wendekele ngwendi, “Njane mwanike.” Co watundisile mwanike mu 
mavoko a vaina, wamutwalele ku mulili wa akamwa kuje kwakele nakulala, co 
wamulangekele a vulili vwendi.  

20Asinoni walombelele na lijwi lyakama ngwendi, “Yove Shukulu Kalunga Njambi 
yange, omwo vikajo unalingila cuma cakukomokesa ngacije kuli ou fwile? Ikeye 
nakala na ngozi yakunjinyunga, co ololo unatsii munendi! “ 

21 Asinoni Elinja walyololwele ali mwanike visimbu vitatu, co walombelele 
ngwendi, “Yove Shukulu Kalunga Njambi yange, indula mwanike ou ayoye! “ 

22Shukulu Kalunga wakumbulwile lilombelo lya Elinja, mwanike 
washangumukile kuhwima lalo, co wendukile.  

23Elinja washelumwisile mwanike kuli vaina, wendekele ngwendi, “Kenga, 
munove alinakuyoya! “ 

24Co uje fwile wamukumbulwile ngwendi, “Njizivuka ngeci yove unapu u munu 
wa Njambi, mwa vushunga vene Shukulu Kalunga alinakwendeka muli yove! “ 

1 Vimyene 18 

Elinja na vaka-kwimanena va Mbale 

1Munima ya simbu imo, mu mwaka wamucitatu wa lilanga, Shukulu Kalunga 
wendekele kuli Elinja ngwendi, “Ya ukalisholole kuli Mwene Ahave, co yange 
njikatuma nyonzi.” 

2Co Elinja waile. Njala ya lyangengela yaamene manene mu Samaliya,  

3ngecivene, Ahave wasanene Ovandiya uje wapwile mukulunu wa ku lipela. 
(Ovandiya wapwile muka-kulemesa manene Shukulu Kalunga na mbunge yendi 
yoshe,  

4omo Njezevele wakele nakutsiya vaka-kwimanena va Shukulu Kalunga, 
Ovandiya wambateleo vaka-kwimanena 100, co wavashwekele mu 
manzenzengoma mu vimbunga vivali mumo makumi atanu mukwavo makumi 
atanu, co wavanene vyakulya na mema. ) 

5Ahave wendekele kuli Ovandiya ngwendi, “Tuye nakushakezeka masima oshe a 
tuvwelu-vwelu na mu vyana vyoshe vya muno mu lifuti nga twasa kuwanamo 
mwila wakuyoyesa tuvalu na vimulu. Ngeci vimuna vetu kesi vatse.” 

6Valitavasanene ngeci ku mutambela uka wa lifuti kuje munu na munu napande 
kuya nakuwilula, co vakatukile vaile mu mitambela yakuliseza-seza.  

7Omo Ovandiya wakele nakuya mu ngila, sisumuku naliwana na Elinja. 
Wamuzivukile, watsikamene asi nakumulemesa, co wamwihwile ngwendi, “Mwa 
vushunga yove Elinja?” 

8Elinja wamukumbulwile ngwendi, “Eyo, yange vene Elinja. Ya ukaleke shukulu 
mwene yove yange uno kuno.” 

9Co Ovandiya wakumbulwile ngwendi, “Vikajo njinalingi ngeci yove ushake 
kunjaka mu vushonde vwakunjitsiya kuli Mwene Ahave?  

10Njilisinga mu lizina lya Shukulu Kalunga, Njambi yove wakuyoya ngwange 
mwene nalanya cilanyo caali yove mu lifuti lyoshe lya mu kaye. Oshe aje muka-
kushwana wa lifuti lika nambe lika alinga vukaleo ngeci kuwesimo mu lifuti 
lyendi, co Ahave ehula uje muka-kushwana alisinge ngeci kuvasa kukuwana.  

11Ololo ushaka njiyeko nakumuleka ngwange uli kuno ndi?  

12Cikapwa vati nga Munzinzime wa Shukulu Kalunga akutwala ku mutambela 
weka uje kuuzivuka omo njikuseza ano vene? Co omo njikaleka Ahave ngwange 
uli kuno, co nga kakuwanako, co akanjitsiya. Anuka ngeci yange njinapu muka-
kulemesa Shukulu Kalunga na mbunge yange yoshe tunde ku vwanike vwange.  

13Kuma yove kuwazivile ngeci Njezevele nakele nakutsiya vaka-kwimanena va 
Shukulu Kalunga, yange njashwekao 100 mu manzenzengoma, mu vimbunga 
vivali mumo makumi atanu mukwavo makumi atanu, co njavanene vyakulya na 
mema?  

14Yove mwa vushunga ushaka njileke Ahave ngwange yove uli kuno? Co 
akanjitsiya! “ 

15Elinja wamukumbulwile ngwendi, “Ali Shukulu Kalunga Muka-nzili yoshe, ou 
injapangela, njikuleka ngwange njikalisholola yange vavenya kuli mwene ku 
litangwa lya lelo.” 

16Ngecivene, Ovandiya waile kuli Mwene Ahave nakumuleka, Ahave wakatukile 
nakukaliwana na Elinja.  

17Omo Ahave wamwene Elinja, co wendekele kuli ikeye ngwendi, “Kuma yove ou, 
muka-kuyandesa manene mu Isalele! “ 

18Elinja wamukumbulwile ngwendi, “Kesi yange muka-kuyandesa. Muka-
kuyandesa napu yove na isho. Kuwesi kwononoka mashiko a Shukulu Kalunga, 
co ukalemesa tumponya va Mbale.  

19Ololo shika vanu va Isalele voshe ngeci njikaliwane navo ku Munkinda wa 
Kalemele. Co ija na vaka-kwimanena va Mbale 450, na vaka-kwimanena va 
vinjambi va Ashele 400 vaje vakali ku mesa na Vamwene Njezevele.” 

20Ngecivene, Ahave wasanene vaIsalele voshe na vaka-kwimanena va Mbale 
kukaliwana ku Munkinda wa Kalemele.  

21Elinja wemanene kulutwe lwavo wendekele ngwendi, “Simbu ikajo 
mukalyangwila ou imunapande kupangela? Nga Shukulu Kalunga ikeye Njambi, 
co mulemeseni, oloni nga Mbale ikeye Njambi, co mulemeseni.” Oloni vanu 
kuvendekele lijwi nalimo lyai.  

22Asinoni Elinja wendekele ngwendi, “Ange lika muka-kwimanena wa Shukulu 
Kalunga njinasalao, oloni kuno kuli vaka-kwimanena va Mbale 450.  

23Tuneneleni vingombe vavali va nkomba, umo apwe wa vaka-kwimanena va 
Mbale, mutsiyeni, muvatozoleni vipuka-vipuka, vamwake a vitale, oloni kesi 
vashwamekeo tuhya embwe. Co nange njikalinga ngacije lalo na ngombe 
mukwavo.  

24Cooni vaka-kwimanena va Mbale valombe kuli njambi yavo, co nange lalo 
njikalomba kuli Shukulu Kalunga, co uje njambi akakumbulula nakutuma tuhya, 
ikeye Njambi.” Co vanu vamutavele.  

25Asinoni Elinja wendekele kuli vaka-kwimanena va Mbale ngwendi, “Omwo yeni 
munapu muvavangi manene, co vwaeseni ngombe yeni akulivanga, lombeleni 
kuli njambi yeni, oloni kesi mushwameke tuhya.” 

26Vanonele uje ngombe vavanenele, vamutsiile vamwakele a mutula, valombelele 
kuli Mbale ngeci ashwameke tuhya kushangumuka mutondo noo mukati ka 
mutwe. Vakinine kuzengeleka mutula, co vatambekele ngwavo, “Tukumbulule, 
Mbale! “ Oloni Mbale kavakumbulwile.  

27Akati ka mutwe, Elinja washangumukile kuvashendumuna ngwendi, 
“Lombeleni nakutambeka! Ikeye napu njambi! Mpano alinakulota mutanya-
mwelu nambe naungama, nambe amo ikeye nayi mu vungenzi! Nambe amo ikeye 
nalala, co yeni munapande kumwindula! “ 

28Ngecivene, vaka-kwimanena valombelele nakutambeka manene, 
nakulitavozola na vimoko vakevo vavenya, kupwisa ngwe ku futisi yavo, noo 
maninga atuukile.  

29Co vatwaleleo nakulitavozola nakuyambangela noo kuteuka kwa litangwa, 
oloni Mbale kavakumbulwile, nambe lijwi lyai vazivile.  

30Asinoni Elinja wendekele kuli vanu ngwendi, “Shwenyeni kuyehi nange.” Co 
voshe valikungulwile kuli ikeye. Ikeye wakele nakuvwaesa mutula wa Shukulu 
Kalunga uje wasiwukilile asi.  

31 Ikeye wanonele mamanya likumi na avali, limo na limo kwimanena miyati ije 
likumi na ivali ije ivalukile mazina a vana va Yakomba, uje Shukulu Kalunga 
yalukile lizina lya Isalele.  

32Watungulwile mutula wakulemesela Shukulu Kalunga na mamanya likumi na 
avali. Co ikeye wazengelekeleko mbulu. Elinja wacokwele ngunja ya kuzengeleka 
mutula ije yashulile na malita a mema likumi na awana.  

33Asinoni waakele vitale a mutula, wavatozwele ngombe vipuka-vipuka, 
wavyakele a vitale. Walekele vanu ngwendi, “Shuliseni vinjava viwana vya mema, 
etileni a n̄ombelo na a vitale.” Co valingile ngacije,  

34co wavalekele ngwendi, “Lingenimo lalo visimbu vivali.” Co valingilemo. 
Wendekele lalo ngwendi, “Lingenimo lalo visimbu vitatu.” Co valingilemo lalo.  

35Co mema azengelekele mutula nakushulisa ije mbulu.  

36A simbu yakukombelela kwa cingwezi Elinja muka-kwimanena washwenyele 
ku mutula nakulombela ngwendi, “Shukulu Kalunga, Njambi ya Avilahama, ya 
Isake, ya Yakomba, ololo mwesa ngeci kuma yove unapu u Njambi ya Isalele, co 
nange njinapu nji ngamba yove, njalingi vyoshe evi akushika kwove.  

37Njikumbulule, Shukulu Kalunga, ngeci vanu ava vakuzivuke ngeci yove Shukulu 
Kalunga, unapu u Njambi, ngeci vimbunge vyavo vitengulukile kuli yove.” 

38Vwasi-vwasi Shukulu Kalunga watumine tuhya, co twenyekele n̄ombelo, na 
vitale, na mamanya, co twenyekele livu nakumisa cau mema a muje mu ngunja.  

39Omo vanu vamwene vije vyalingiwile, co voshe vatsikamene asi vatambekele 
ngwavo, “Shukulu Kalunga ikeye Njambi, Shukulu Kalunga lika ikeye Njambi! “ 

40Elinja washikile ngwendi, “Kwateni vaka-kwimanena va Mbale, kesi mutave 
nambe umo wavo atewe! “ Co vanu vavakwatele voshe, Elinja wavashelumwisile 
ku Ndonga ya Kishone, co wavatsiile.  

Elinja alomba nyonzi 

41Asinoni Elinja wendekele kuli Mwene Ahave ngwendi, “Ya ukalye nakunwa. 
Njazivi cilumo ca nyonzi yakama ilinakwija.” 

42Omo Ahave waile nakulya, co Elinja walondele akamwa ya Munkinda wa 
Kalemele, wakakulamene asi, nakwaka mutwe wendi mukati ka mavuli.  

43Co wendekele kuli ngamba yendi ngwendi, “Kenga ku mema a kalunga.” 
Ngamba yendi waile, co welukile, wendekele ngwendi, “Njinakengeko, oloni 
kunjamwene cuma nacimo cai.” Elinja wamulekele kwilukilako visimbu vitanu na 
vivali.  

44Co a simbu yamucitanu na vivali welukile, co wendekele ngwendi, “Njamono 
kalishelwa kakandondo kukasa kuhyana mu mbanda ya livoko lya munalume, 
kalinakutunda mu mema a kalunga.” Co Elinja washikile ngamba yendi ngwendi, 
“Ya ukaleke Mwene Ahave avwaese litemba lyendi eluke kwimbo omo kanda 
nyonzi imuzikiiye.” 

45 Mu kasimbu lika lilu lyafwikile na mashelwa akuzivala, lihunzi 
lyashangumukile kuhuwa, nyonzi yakama yashangumukile kunyoka. Co Ahave 
wakovelele mu litemba lyendi, washangumukile kwiluka ku Njezelele.  

46Co nzili ya Shukulu Kalunga yezile ali Elinja, co walizitikile vuzalo vwendi mu 
mbunda, co washatukile kulutwe lwa Ahave ngila yoshe na ku Njezelele.  

1 Vimyene 19 

Elinja a Munkinda wa Sinai 

1Mwene Ahave walekele munakazi wendi Njezevele vyuma vyoshe vije vyalingile 
Elinja na muje mwatsiile vaka-kwimanena voshe va Mbale.  

2Co Njezevele watumine lijwi kuli Elinja ngwendi, “Mwa vushunga vinjambi 
vanjitsiye nga imene a simbu ino vene kunjalingile cuma cimo kuli yove cije 
walingile kuli vaka-kwimanena.” 

3Elinja wazivile lyova, omwo watambwile majwi a Njezevele, co watewesele 
mwonyo wendi, waile amo na ngamba yendi watewelele ku Mbele Shemba mu 
Yunda. Co Elinja wasezele ngamba yendi kuje,  

4 wendele litangwa lyoshe lyamutunu mu mambo. Co watumbamene asi mu 
munzinze wa muti, ikeye washakele ngeci atse. Co walombelele ngwendi, 
“Njayanda manene Shukulu Kalunga, tundisa mwonyo wange, ngeci njitse! “ 

5Washuluvalele mwisi ya muti, wawililile mu tulo. Co vwasi-vwasi kangelo 
wamukwatele wendekele ngwendi, “Induka ulye.” 

6Co Elinja wakengezekele, wamwene mukasha wa likende na njava ya mema 
kuyehi na mutwe wendi. Walile nakunwa, co washuluvalele lalo.  

7Kangelo ka Shukulu Kalunga welukile lalo nakumwindula simbu yamucivali, 
wendekele ngwendi, “Induka ulye, kutewa uzeya omwo vungenzi vwakama 
manene.” 

8Elinja wendukile, walile nakunwa, co vyakulya vyamwanene nzili yakwenda 
matangwa makumi awana nakweta ku Sinai, Munkinda Wakujela.  

9Wetele kuje ku linzenzengoma, co walalele muje. Vwasi-vwasi Shukulu Kalunga 
wendekele kuli ikeye ngwendi, “Elinja, vikajo ulinga kuno?” 

10 Elinja wakumbulwile ngwendi, “Shukulu Kalunga Njambi Muka-nzili yoshe, 
yange simbu yoshe njakupangela, yove lika. Oloni vanu va Isalele vanapokola 
cikumiiyo cavo nove, vanasiwula mitula yove, co vanatsii vaka-kwimanena vove 
voshe. Ange lika njasalako, co lalo vashaka kunjitsiya! “ 

11Shukulu Kalunga wendekele kuli ikeye ngwendi, “Ya ukemane akamwa ya 
munkinda.” Co wahuwisile lihunzi lyakama manene lije lyatavozwele malundu na 
mamanya, oloni Shukulu Kalunga kakelemo mu lihunzi embwe. Co lihunzi 
lyalikelele kuhuwa, asi ajajele, oloni Shukulu Kalunga kakelemo mukujaja kwa 
asi.  

12Co munima yakujaja kwa asi kwakele tuhya, oloni Shukulu Kalunga kakelemo 
mu tuhya tuje embwe. Co munima ya tuhya kwezile lijwi lyakuyeveta 
kamandondo.  

13Omo Elinja walizivile, walifwikile cikoveyo cendi ku mesho watuukile anja, co 
wemanene ku cikolo ca linzenzengoma. Lijwi ngwalyo, “Elinja, vikajo ulinga 
kuno?” 

14Elinja wakumbulwile ngwendi, “Shukulu Kalunga Njambi Muka-nzili yoshe, 
yange simbu yoshe njakupangela, yove lika. Oloni vanu va Isalele vanapokola 

cikumiiyo cavo nove, vanasiwula mitula yove, co vanatsii vaka-kwimanena vove 
voshe. Ange lika njinasalao, co lalo vashakezeka kunjitsiya.” 

15 Shukulu Kalunga wendekele ngwendi, “Iluka lalo mu mambo kuyehi na 
Ndamasiku, co kovela mu nganda ukavwavese mazi Hazayele apwe mwene wa 
Silya,  

16 vwavesa mazi Yehu muna Nimeshi apwe mwene wa Isalele, co vwavesa mazi 
Elisha muna Shafete wa ku Avele Mehola akwinge apwe muka-kwimanena.  

17Woshe munu akaputumuka kuli Hazayele kumutsiya, co vakamutsiya kuli 
Yehu, munu woshe akaputumuka kumutsiya kuli Yehu, vakamutsiya kuli Elisha.  

18 Oloni njikasezao vanu va mwonyo vakupwa 7, 000 mu Isalele, voshe vaje 
vanapu vaka-kulongwa kuli yange, co kanda vacitsikamene Mbale nambe 
kutsemba kamponya kendi.” 

Shukulu Kalunga asana Elisha 

19Elinja waile wawanene Elisha alinakulima na mukana wa vingombe, kulutwe 
lwendi kwakele vanu vakele nakulimisa vingombe mikana likumi na umo. Co 
Elinja washulwile cikoveyo cendi, co wacifwikile Elisha.  

20Asinoni Elisha wasezele vingombe vendi, wakavele Elinja, co wendekele 
ngwendi, “Imana tai njicikasaleseo tate na vanana, ngeci njakuye amo nove.” Co 
Elinja wamukumbulwile ngwendi, “Mwamuvwa, iluka. Kunjasa kukuvindika 
embwe! “ 

21Asinoni Elisha waile ku vingombe vendi, wavatsiile, co watelekele situ, co 
vimandauluwa vikevyo vyapwisile vitale. Waanene situ kuli vanu, co valile. 
Asinoni wakavele Elinja kupwa muka-kumukwasa.  

1 Vimyene 20 

Nzita ya Silya 

1Mwene Mbenehandande wa ku Silya wakungulwile mashwalale vendi voshe, 
amo na vimyene vakumukwasa vakupwa makumi atatu na vavali na tuvalu na 
matemba avo, voshe vaile vakazengelekele Samaliya nakuyilwisa.  

2Mbenehandande watumine miluwa kuli Mwene Ahave wa mu Isalele vakendeke 
ngwavo, “Mwene Mbenehandande ashaka 

3umwane siliva yove na ngolinde, na vanakazi vove, na vana vove vaje vali na 
nzili.” 

4Co Mwene Ahave wavakumbulwile ngwendi, “Lekeni shukulu, Mwene 
Mbenehandande, ngweni yange njatava, asa kunjambata na vyuma vyoshe 
njilinavyo.” 

5Mbenehandande watumine lalo miluwa kuli Ahave ngwendi, “Njakutuminine 
lijwi ngeci unjane siliva yove na ngolinde, na vanakazi vove, na vana vove.  

6Oloni imene a simbu ino vene, njikatuma vamyata vange mu nganda yove 
vakushakezeka mu lipela lyove na mu vinjuvo vya vamyata vove, nakwambata 
vyuma vyoshe vije ulinavyo. Vakweta oko imene a simbu ino vene.” 

7Mwene Ahave wasanene vantwama voshe va mu lifuti, co wendekele ngwendi, 
“Mwamono ou munu ashaka kutukovelesa mu vukalu. Natumine miluwa kuli 
yange ngeci njimwane vanakazi vange, na vana vange, na siliva yange, na 
ngolinde, co yange njatavele.” 

8Co vantwama na vanu vakumbulwile ngwavo, “Kesi umutolilile, kesi utave ovyo 
vyanendeka.” 

9Ngecivene, Ahave walekele vanu va Mbenehandande ngwendi, “Lekeni shukulu 
yange mwene ngweni, njikamwana siliva yange, na ngolinde, na vanakazi vange, 
na vana vange, oloni kunjikamwana vyuma vyeka lalo.” 

10Vaje miluwa vaile, co velukile lalo na muzimbu wakutunda kuli 
Mbenehandande ngwendi, “Njikanena vanu vakupwamo ngeci vakanyongese 
nganda eyi nakwambata vije vivanaviisa mu mavoko avo. Nga kunjikalingimo, co 
vinjambi vange vanjitsiye! “ 

11Mwene Ahave wakumbulwile ngwendi, “Lekeni Mwene Mbenehandande 
ngweni lishwalale wamuvwa akalishasha omo nzita inahu, kesi omo kanda ihwe 
embwe.” 

12Mbenehandande amo na vasamba vendi vakele nakunwa mu vimbalaka vyavo, 
omo vamulekele mwakumbulwile Ahave. Washikile mashwalale vendi ngeci 
valivwaese kukalwisa nganda, co vaile vakalwisile nganda ya Samaliya.  

13A simbu ije, muka-kwimanena waile kuli Mwene Ahave nakwendeka ngwendi, 
“Shukulu Kalunga nendeka ngwendi, ‘Kesi uzive lyova a nzita ije yakama! Ku 
litangwa lya lelo njikakuhyanesa, co yove ukazivuka ngeci kuma yange njapwa 
Kalunga.’” 

14Ahave wehwile ngwendi, “Veya vakatwamenenako mukulwa nzita?” Co muka-
kwimanena wakumbulwile ngwendi, “Shukulu Kalunga nendeka ngwendi 
mashwalale va vakwenje ava vali mwisi ya vanguvulu vaka-kushika mu lifuti 
vakevo vakalwa nzita.” Co mwene wehwile ngwendi, “Iyajo akashika nzita?” Co 
muka-kwimanena wamukumbulwile ngwendi, “Yove vene.” 

15Ngecivene, mwene wasanene mashwalale va vakwenje vaje vakele mwisi ya 
vanguvulu vaka-kushika lifuti, co voshe vapwile 232. Asinoni wasanene 
mashwalale va Isalele, co voshe vapwile vanalume 7, 000.  

16Nzita yashangumukile akati ka mutwe ka litangwa, omo Mbenehandande na 
vasamba vendi vaka-kumukwasa makumi atatu na vavali vakele nakunwa vwala 
mu vimbalaka vyavo. 

17Akulivanga mashwalale va vakwenje vaile kulutwe. Co vaje vaka-kunenga 
vaatumine Mbenehandande vanenele muzimbu ngwavo, “Mbunga ya mashwalale 
ilinakwija kutunda ku Samaliya.” 

18Mbenehandande washikile ngwendi, “Vakwateni na myonyo yavo kukwesi 
mulonga nambe vanaija mukulinga nzita nambe mu kwoloka.” 

19Co vaje mashwalale va vakwenje vashangumukile kulwa, co mashwalale va 
Isalele vakavele munima,  

20umo na umo watsiile munu uje yalwile nendi. Co vaka-Silya vatewele, 
vavashekele manene kuli va Isalele, oloni Mbenehandande na vakwavo valondele 
a tuvalu, co vatewele.  

21Mwene Ahave na ikeye wakovelele mu nzita, co watsiile vaka-kulonda a tuvalu 
na matemba, co wahyanene manene kutsiya vaSilya.  

22Asinoni muka-kwimanena welukile lalo nakunangula Mwene Ahave wendekele 
ngwendi, “Iluka ukakolese mashwalale vove, mukayongole matumbe amavwa, 
omwo mwene wa Silya akeluka lalo mungolosika nakumilwisa.” 

Nzita yamucivali ya vaSilya 

23Vamyata va Mwene Mbenehandande vendekele kuli ikeye ngwavo, “Omo 
vinjambi va Isalele vapwa vinjambi va minkinda, mukemwo vaIsalele 
vanatufungulwile. Oloni mwa vushunga tukavafungulula nga tukalwa navo mu 
cana.  

24Ngecivene, tundisa vaje vimyene makumi atatu na vavali mu myela yavo 
ingisamo vaka-kushika mashwalale.  

25Asinoni sana mashwalale vavangi ngwe vaje vatewele kuli yove, vungi vwavo 
vanapande kupwa mumo na tuvalu na matemba. Co tukavalwisa vaIsalele mu 
cana, mwa vushunga tukavafungulula.” Mwene Mbenehandande watavele, co 
wakavangeyeye kunangula kwavo.  

26Co a mwaka ukwavo wasanene vanu vendi nakuya navo ku nganda ya Afeke 
nakulwisa vaIsalele. 

27VaIsalele vavasanene nakuvana vitwa, co vaile nakutunga cilombo cavo mu 
vimbunga vivali nakulikenga na vaSilya. VaIsalele vapwile ngwe tu vimbunga 
tuvali twa vimembe akuvesekesa na vaSilya, vaje valishandokelele mu lifuti 
mwoshe.  

28Muka-kwimanena waile kuli Mwene Ahave wamulekele ngwendi, “Eci cikeco 
canendeka Shukulu Kalunga ngwendi, ‘Omwo vaSilya vanendeka ngwavo yange 
nji njambi wa malundu kesi wa mu vyana, co yange njikakuhyanesa a vungi vwa 
mashwalale vavo, co yove na vanu vove mukazivuka ngeci yange njapwa 
Kalunga.’” 

29VaSilya na vaIsalele vakele matangwa atanu na avali mu vilombo vyavo, 
nakulikenga umo na mukwavo. A litangwa lyamucitanu na avali vashangumukile 
kulwa, co vaIsalele vatsiile vaSilya vakupwa 100, 000.  

30Co vaje vayoyeleo vatewelele ku nganda ya Afeke, kuje vivumbe vya nganda 
vyawililile vanu vakupwa 27, 000. Co Mbenehandande lalo watewelele mu 
nganda, wakavandele mu mulili wa kunima ya njuvo.  

31Vamyata vendi vaile kuli ikeye nakumuleka ngwavo, “Twazivi ngeci vimyene va 
Isalele vaka-ngozi. Twane lisesa tuye kuli mwene wa vaIsalele nakuzala vikeleya 
vyakuzengeleka mu vimbunda vyetu na mikole yakuzengeleka mikoshi yetu, amo 
akamena mwonyo wove.” 

32Ngecivene, vakevo vazalele vikeleya vyakuzengeleka mu vimbunda vyavo, na 
mikole yakuzengeleka mikoshi yavo, co vaile kuli Ahave nakwendeka ngwavo, 
“Ngamba yove Mbenehandande naliiti kuli yove umuyoyese.” Ahave 
wakumbulwile ngwendi, “Kuma naololo acili nakuyoya ndi? Mwamuvwa! Ikeye 
napu ngwe ndolome yange! “ 

33Vamyata va Mbenehandande vakengelele cimweso cacivwa, omo Ahave 
wendekele ngwendi, “Ndolome,” co aje vene, vendekele ngwavo, “Yove unendeka, 
Mbenehandande napu ndolome yove! “ Ahave washikile ngwendi, “Muneneni 
kuno kuli yange.” Omo Mbenehandande wetele, co Ahave wamulanyele kukovela 
mu litemba amo nendi.  

34Mbenehandande wendekele kuli ikeye ngwendi, “Njikakwilwisila vinganda vije 
tate wavitambwile kuli isho, co lalo ukalishevela vitapalo yove vavenya mu 
Ndamasiku, ngwe mwalingile tate mu Samaliya.” Ahave wakumbulwile ngwendi, 
“Ngecivene, a vyuma evi, njikakushuula ngoco.” Co walingile cikumiiyo nendi, co 
wamushuwile waile.  

Muka-kwimanena ahisa Ahave 

35A lishiko lya Shukulu Kalunga, munu umo wa ku munga ya vaka-kwimanena va 
Njambi washikile mukwavo muka-kwimanena ngeci ngwendi amupupe. Oloni 
ikeye wavyanene,  

36Ngecivene, wendekele kuli ikeye ngwendi, “Omwo unavyana kwononoka 
lishiko lya Shukulu Kalunga, co kenga, omo ukaya ndumba akakukwata.” Co omo 
waile ndumba wamukwatele.  

37Uje muka-kwimanena waile kuli weka lalo wendekele ngwendi, “Njipupe! “ Co 
uje munu wamupupile manene n̄ome, wamuvulumwine.  

38Co uje muka-kwimanena walifwikile nanga ku mesho endi, ngeci kesi 
vamuzivuke, waile wakemanene kumukulo wa ngila, mukuvandamena mwene 
wa mu Isalele.  

39Omo mwene wetile, co uje muka-kwimanena wamutambekelele ngwendi, 
“Shukulu, njinakala nakulwa mu nzita, co lishwalale wanjinenelele citozi 
wakufungulula, co wendekele ngwendi, ‘Nyunga ou munu, nga apituka, co 
njikakutsiya nambe ukafweta vyuma vyakupwisa mu mavundungulu a siliva 3, 
000.’ 

40Oloni yange njaungamene na vyuma vikwavo, co uje munu waputumukile.” Co 
mwene wakumbulwile ngwendi, “Walisompela mulonga wove vavenya, 
unapande kufweta ou mulonga.” 

41Uje muka-kwimanena watundisile ije nanga ku mesho endi, co aje vene mwene 
wamuzivukile ngwendi kuma wapwile umo wa vaka-kwimanena.  

42Co uje muka-kwimanena wendekele kuli mwene ngwendi, “Shukulu Kalunga 
wakulekele ngeci utsiye Mbenehandande, oloni yove wamuputumwisile. 
Ngecivene, vakakutsiya kwinga mu mwela wendi na mashwalale vove 
vakavanyongesa omwo unatava mashwalale vendi vaputumuke.” 

43Co mwene welukile ku Samaliya, walinyengele nakuviilila manene.  

1 Vimyene 21 

Citungu ca Navote ca mikolovozi ya vushuka vwa vinyu 

1Kuyehi na lipela lya Mwene Ahave mu Njezelele, kwakele citungu ca mikolovozi 
ya vushuka vwa vinyu cije capwile ca munu umo lizina lyendi Navote.  

2Litangwa limo Ahave wendekele kuli Navote ngwendi, “Njane citungu cove ca 
mikolovozi ya vushuka vwa vinyu, omwo cili kuyehi na lipela lyange, njishaka 
kucipwisa citungu ca visapa-sapa. Co njikakwana citungu cacivwa kutuvakana 
eci, nambe njicilande.” 

3Navote wamukumbulwile ngwendi, “Eci citungu capwile cakushwana kuli 
vakukulwila vange. Shukulu Kalunga anjivindike kukulandesaco.” 

4Ahave welukile kwimbo, walinyengele nakuviilila manene a vije vyendekele 
Navote kuli ikeye. Washuluvalele a vulili vwendi, wakengele a civumbe, co 
wavyanene kulya. 

5Munakazi wendi Njezevele waile kuli ikeye wamwihwile ngwendi, “Omwo 
vikajo unaluvalela? Omwo vikajo uvyana kulya?” 

6Ahave wamukumbulwile ngwendi, “Omwo a evi nendeka Navote kuli yange. 
Njamulombele ngwange njilande citungu cendi ca mikolovozi ya vushuka vwa 
vinyu, nambe kumwana ceka nga ikeye ashaka ngacije, oloni navyana! “ 

7Co Njezevele wamukumbulwile ngwendi, “Kuma yove kesi u mwene wa mu 
Isalele ndi? Induka ulye, kesi ulinyenge njikakutambwila citungu ca Navote! “ 

8Co wasonekele mikanda ya cimweso ca lizina lya Ahave, waisatele na cisateso 
cendi, co waitumine kuli vamyata na vaka-kutwamenena mu Njezelele.  

9Mu mikanda muje vasonekelemo ngwavo, “Anguleni litangwa lyakulikela kulya, 
kungulwileni vanu voshe amolika, singimikeni Navote.  

10Anguleni vanalume vavali vaje vipapoki vakumukutiiye n̄anda ngwavo natuku 
Njambi na mwene. Co mutwaleni anja ya nganda mukamutsiye na mamanya.” 

11Co vamyata na vaka-kwimanena membo mu Njezelele valingile vije Njezevele 
wavashikile.  

12Co vakevo vaangwile litangwa lyakulikela kulya, co vakungulwile vanu voshe 
amolika, co vaanene Navote mwela wa kasingimiko.  

13Co vaje vipapoki vavali vamukutiiye ku mesho a vanu ngwavo natuku Njambi 
na mwene, ngecivene, vamutwalele anja ya nganda vamwashele mamanya 
nakumutsiya.  

14Co vatumine lijwi kuli Njezevele ngwavo, “Navote vanamutsii.” 

15Vwasi-vwasi omo Njezevele watambwile lijwi, wendekele kuli Ahave ngwendi, 
“Navote natsi. Ololo ya ukatambule citungu cendi ca mikolovozi ya vushuka vwa 
vinyu cije cakuvindikile kukulandesa.” 

16Co aje vene Ahave waile ku citungu ca mikolovozi ya vushuka vwa vinyu 
nakucambata kupwa cendi.  

17Shukulu Kalunga wendekele kuli Elinja, muka-kwimanena wa Njambi 
watundile ku Tisheve ngwendi,  

18 “Ya kuli Mwene Ahave wa ku Samaliya. Ukamuwana mu citungu ca Navote, ca 
mikolovozi ya vushuka vwa vinyu cije ashaka kwambata.  

19 Muleke ngwove yange, Kalunga, njendeka kuli ikeye ngwange, ‘Kuma omo 
unatsii munu, co ulyambatela na vufuko vwendi lalo ndi? ‘ Muleke ngwove evi 
vikevyo njinendeka yange ngwange, ‘Mu mwela umolika vene uvanakacwila 
tutali maninga a Navote mukemwo lalo vakakacwila maninga ove! ‘ “ 

20Omo Ahave wamwene Elinja, wendekele ngwendi, “Wanjiwana oni citozi 
cange?” Elinja wakumbulwile ngwendi, “Eyo, njakuwana. Yove wakakateya 
kulinga vije vya vunyengwe ku mesho a Shukulu Kalunga.  

21Ngecivene, Shukulu Kalunga nendeka kuli yove ngwendi, ‘Njikakuhisa yove na 
vanalume, na vakwenje voshe va mu naanga yove vakatsa.  

22Naanga yove ikapwa ngwe naanga ya Mwene Yelovowame muna Nembate na 
naanga ya Mwene Mbasha muna Ahiya, omwo unashangumuna vukalu vwange 
akutwamenena Isalele mu vuvi.’ 

23 Shukulu Kalunga nendeka ngwendi, tutali vakalya muvila wa Njezevele mu 
nganda ya Njezelele.  

24Kavushoko kove woshe akatsila mu nganda vakamulya ku tutali, co kavushoko 
kove woshe akatsila mu shwata vakamulya ku makuvi.” 

25(Kukwakele umo walingile manene vuvi ku mesho a Shukulu Kalunga ngwe 
Ahave, akumusindiya kuli munakazi wendi Njezevele.  

26Ikeye walingile vuvi vwa shwamwa yakama manene akulemesa tumponya, 
ngwe muvalingile vaAmoli, vaje vashekele Shukulu Kalunga mu lifuti nakulyana 
kuli vaIsalele. ) 

27Omo Elinja wamanesele kwendeka, co Ahave wazalele cikeleya mutanya na 
vutsiki. Walinyengele, co wavyanene kulya.  

28Shukulu Kalunga wendekele kuli Elinja muka-kwimanena ngwendi,  

29 “Wamono Ahave mwanalikeesa ku mesho ange ndi? Omwo nalingi ngacije, 
kunjikamuhisa mu simbu yakuyoya kwendi, oloni njikanena vukalu a naanga ya 
Ahave a simbu yakuyoya kwa munendi.” 

1 Vimyene 22 

Mikaya muka-kwimanena anangula Ahave 
(2 Miz 18:2-27) 

1Kwakele kwoloka akati ka Isalele na Silya mu myaka ije ivali,  

2oloni mu mwaka wamucitatu Mwene Njosefati wa mu Yunda waile mukumona 
Mwene Ahave wa mu Isalele.  

3Ahave wehwile vamyata vendi ngwendi, “Omwo vikajo kutwatambwile Lamote 
ili mu Ngilyande kuli mwene wa Silya? Ikeyo yapwa yetu! “ 

4Co Ahave wehwile Njosefati ngwendi, “Wasa kuya amo nange mukulwisa 
Lamote ndi?” Njosefati wamukumbulwile ngwendi, “Yange njinalivwaesela 
cimweja nga uya, cifwa cimo na kuli mashwalale vange na tuvalu twange.  

5Oloni akulivanga tucihule cizango ca Shukulu Kalunga.” 

6Ngecivene, Ahave wasanene vaka-kwimanena, vapwile 400, co wavehwile 
ngwendi, “Citava ngeci njiye nakulwisa Lamote nambe embwe?” Co vakevo 
vamukumbulwile ngwavo, “Ya ukavalwise. Shukulu Kalunga akakwana nzili 
yakuvafungulula.” 

7Oloni Njosefati wehwile ngwendi, “Kuma kukwesi muka-kwimanena weka lalo 
uje itwasa kwihula ali Shukulu Kalunga ndi?” 

8Ahave wamukumbulwile ngwendi, “Kwali, Mikaya muna Imela. Oloni yange 
njamuzinda omwo ikeye simbu yoshe kesi kwambulwila vuka-kwimanena 
vwavuvwa ali yange, oloni vwavuvi lika.” Njosefati wamukumbulwile ngwendi, 
“Mwene kapandele kwendeka ngacije embwe! “ 

9Asinoni Ahave wasanene mwata umo, co wamulekele aye akasane Mikaya 
vwasi.  

10Co vaje vimyene vavali, vazalele vikoveyo vyavo vya vumwene, vatumbamene 
mu matanda avo ku mutambela wa lijungwilo kuyehi na cikolo ca Samaliya, co 
voshe vaka-kwimanena vambulwile vuka-kwimanena ku mesho avo.  

11Umo wavo vaka-kwimanena, Zendekiya muna Kenaana, wafulile vimbinga vya 
vutale, co wendekele kuli Ahave ngwendi, “Eci cikeco canendeka Shukulu 
Kalunga ngwendi, ‘Na vimbinga evi ukalwisa vaSilya, co mwa vushunga vene 
ukavafungulula.’” 

12Co vaka-kwimanena voshe vendekele cuma cimo ngwavo, “Ya ukalwise 
Lamote, co ukahyana. Shukulu Kalunga akakwana nzili yakuvafungulula.” 

13A simbu ije vene, uje mwata waile nakukasana Mikaya wayevetelele Mikaya 
ngwendi, “Vaka-kwimanena voshe vanendeka lijwi limo, nove majwi ove 
alitombole na majwi a vakweni.” 

14Oloni Mikaya wamukumbulwile ngwendi, “Mu lizina lya Shukulu Kalunga 
njilikumiiya ngeci njikendeka vene evi ikeye anjilekavyo! “ 

15Omo ikeye wetele ku mesho a Mwene Ahave, co mwene wamwihwile ngwendi, 
“Mikaya, citava ngeci Mwene Njosefati nange tuye tukalwise Lamote, indi 
embwe?” Co Mikaya wamukumbulwile ngwendi, “Eyo, yeni mukalwe! Mwa 
vushunga mukahyana. Shukulu Kalunga akamyana nzili yakuvafungulula.” 

16Oloni Ahave wamukumbulwile ngwendi, “Omo wendeka kuli yange mu lizina 
lya Shukulu Kalunga, unapande kwendeka vushunga! Visimbu vingaijo 
njikakuleka ngacije?” 

17 Mikaya wamukumbulwile ngwendi, “Mu cimona njamwene mashwalale va 
Isalele valishandokela akamwa ya malundu ngwe vimanga vakujeneka kanyungi. 
Co Shukulu Kalunga wendekele ngwendi, ‘Ava vanu kuvesi na ntwama, veceleni 
veluke ku membo mu kwoloka.’” 

18Ahave wendekele kuli Njosefati ngwendi, “Kunjakulekele ngwange munu ou 
kesi kwambulula vuka-kwimanena vwavuvwa kuli yange, oloni vwavuvi lika! “ 

19 Mikaya wamukumbulwile ngwendi, “Ololo tolilila eci cendeka Shukulu 
Kalunga! Njamwene Shukulu Kalunga natumbama a litanda lyendi mwilu, na 
tungelo twendi voshe vemanene kuli ikeye ku cilyo na ku cimoshwe.  

20Shukulu Kalunga wehwile ngwendi, ‘Iyajo akakwisa Ahave ngeci akaye ku 
Lamote vakamutsiileko? ‘ Tungelo vamo vendekele mweka, co vakwavo lalo 
vendekele mweka,  

21noo munzinzime wezile wemanene kulutwe lwa Shukulu Kalunga, wendekele 
ngwawo, ‘Yange njikamukwisa.’  

22Co Shukulu Kalunga wehwile ngwendi, ‘Mu ngila ikajo ukamukwisila? ‘ 
Munzinzime wakumbulwile ngwawo, ‘Njikaya nakusindiya vaka-kwimanena 
voshe va Ahave kwendeka makuli.’ Co Shukulu Kalunga wendekele ngwendi, ‘Ya 
ukamukwise. Ukasa vene.’” 

23Ngecivene, Mikaya wamulekele ngwendi, “Eci cikeco vene calingiwa. Shukulu 
Kalunga ikeye nalingisa vaka-kwimanena vove voshe kukukwisa. Oloni ikeye 
nazivuka ngwendi ukaliwana uli mu vukalu?” 

24Asinoni Zendekiya muka-kwimanena waile kuli Mikaya, nakumupupa mbanda 
ku mesho, co wamwihwile ngwendi, “Munzinzime wa Shukulu Kalunga wasa 
kutunda muli yange wendeke muli yove?” 

25Co Mikaya wamukumbulwile ngwendi, “Ukanjanuka omo ukaya ku mulili wa 
kunima ya njuvo nakuvandako.” 

26Co Mwene Ahave washikile umo wa ali vamyata vendi ngwendi, “Kwateni 
Mikaya mumutwale kuli Amoni, nguvulu wa Samaliya, na kuli Yowashe muna 
mwene.  

27Valekeni vamwake mu kamenga, co vamwane lika likende na mema noo 
njiiluka mwamuvwa.” 

28Co Mikaya watambekeleleko ngwendi, “Nga yove wiluka mwamuvwa, co 
Shukulu Kalunga kendekele muli yange embwe! “ Co lalo wendekele ngwendi, 
“Tolilileni kesi mwivale evi njinendeka! “ 

Kutsa kwa Ahave 
(2 Miz 18:28-34) 

29Asinoni Mwene Ahave wa mu Isalele na Mwene Njosefati wa Yunda vaile 
mukulwisa nganda ya Lamote mu Ngilyande.  

30Co Ahave wendekele kuli Njosefati ngwendi, “Omo tukovela mu nzita, yange 
njilimuka mweka, oloni yove zala vene vikoveyo vya vumwene.” Ngecivene, 
mwene wa mu Isalele walimukile mweka akukovela mu nzita.  

31Co mwene wa Silya washikile vaka-kushika matemba endi vaje makumi atatu 
na vavali ngeci kesi valwise munu weka kuvanga mwene wa mu Isalele.  

32Ngecivene, omo vakevo vamwene Mwene Njosefati, co voshe vayongwele 
ngwavo ikeye mwene wa mu Isalele, co vakevo vatengulukile nakumulwisa. Oloni 
omo watambekele,  

33co vakevo vanangukile ngeci kesi ikeye mwene wa Isalele, co valikelele 
kumulwisa.  

34Nameme ngoco, akuvezika, lishwalale umo wa vaSilya washele mukili wendi, co 
wakwatele Mwene Ahave mukati ka mutongo wa vuzalo vwendi vwa nzita. Co 
Ahave walekele muka-kwendesa litemba lyendi ngwendi, “Njinavetwa! 
Tenguluka nakutundisa litemba mu nzita! “ 

35Omo nzita yatwaleleo kulwa manene, co Mwene Ahave vamutumbamesele mu 
litemba lyendi nakulwa na vaSilya. Co maninga akutunda a mbandu yendi 
andwekelele manene asi ya litemba, co kweta ku cingwezi watsile.  

36Co omo litangwa lyatokele, mutambi wetile mu mbunga yoshe ya vaIsalele 
ngwavo, “Munu na munu eluke ku lifuti lyendi na ku limbo lyendi! “ 

37Omu mukemwo mwatsililile Mwene Ahave. Co muvila wendi vautwalele ku 
Samaliya nakukautsinda.  

38Co litemba lyendi valikushilile mu lishali lya Samaliya, kuje tutali vakacwilile 
maninga endi, co na vikwizi vajwelelemo, ngwe vene muje mwendekele Shukulu 
Kalunga.  

39Vyuma vyeka vije vyalingile Mwene Ahave, kuwezelelako na vipangi vyendi vya 
lipela lyakwoleka na vimbinga vya vinjamba, vyoshe vije watungile, vavisoneka 
mu Livulu lya Mizimbu ya Vimyene va Isalele. 

40Co a kutsa kwa Ahave munendi Ahaziya wamushwanene kupwa mwene.  

Mwene Njosefati wa mu Yunda 
(2 Miz 20:31–21:1) 

41Mu mwaka wamuciwana wakushwana kwa Mwene Ahave wa mu Isalele, 
Njosefati muna Asa wapwile mwene wa mu Yunda 

42omo ikeye wakele na myaka makumi atatu na myaka itanu, co washwanene mu 
Yelusalema myaka makumi avali na itanu. Co vaina lizina lyavo lyapwile Azuva, 
muna Shilehi.  

43Ngwe mwalingile ishe Asa, ikeye walingile vije vyavivwa ku mesho a Shukulu 
Kalunga, oloni kanyongesele ije mitambela vakele nakulemesela vaje vaka-
kujeneka kukulaela, co vanu vatwaleleo kukombelela nakwenyeka insense kuje.  

44Njosefati wakele mu kwoloka na mwene wa mu Isalele.  

45Vyuma vyeka vije vyalingile Njosefati, kusimpa kwendi kwoshe, na vinzita 
vyendi vyoshe, vavisoneka mu Livulu lya Mizimbu ya Vimyene va mu Yunda. 

46Co ikeye washekele voshe vikwizi va vanalume na ava va vanakazi vaje vakele 
nakupanga ku mitula ya vinjambi va makuli vaje vasaleleo kutunda ku matangwa 
a ishe Asa.  

47Co lifuti lya Endome kulyakele na mwene, valishwanene kuli katumwa uje 
yaangwile mwene wa mu Yunda.  

48Mwene Njosefati washongele mato akama a mu mema a kalunga aje 
vavwaeselele kututa ngolinde ya ku lifuti lya Ofila, oloni kuwaileko omwo 
atavukilile ku Eziongembele.  

49Asinoni Mwene Ahaziya wa mu Isalele wendekele kuli Njosefati ngwendi 
vanalume vendi vaye amo na vanalume vendi, oloni Njosefati wavyanene.  

50Njosefati watsile, co vamutsindile mu mbumbo ya vumwene mu Nganda ya 
Ndaviti, co munendi Njeholame washwanene kupwa mwene.  

Mwene Ahaziya wa mu Isalele 

51Mu mwaka wamulikumi na itanu na ivali wakushwana kwa Mwene Njosefati 
wa mu Yunda, Ahaziya muna Ahave wapwile mwene wa mu Isalele, co 
washwanene mu Samaliya myaka ivali.  

52Co walingile vuvi ku mesho a Shukulu Kalunga, kukava vuvi vwalingile ishe 
Ahave, na vaina Njezevele, na mwene Yelovowame, uje watwamenenene Isalele 
mu vuvi. 

53Walemesele nakupangela Mbale, ngwe mwalingile ishe akulivanga, na ikeye 
lalo washangumwine vukalu vwa Shukulu Kalunga, Njambi wa Isalele.  

2 Vimyene 

2 Vimyene 1 

Elinja na Mwene Ahaziya 

1Omo Ahave mwene wa mu Isalele watsile, lifuti lya Mowavi vatengulukilile 
Isalele.  

2Mwene Ahaziya wa mu Isalele wawililile asi kutunda mu njanena ya njuvo yendi 
ya akamwa ya lipela mu Samaliya, co wavulumukile manene. Ngecivene, 
watumine miluwa vakehule Mbalezevuve, njambi wa Ekelone nganda ya 
Filisitiya, ngeci azivuke nga enduka nambe kenduka kukuvulumuka kwendi.  

3Oloni kangelo ka Shukulu Kalunga washikile Elinja, muka-kwimanena wa ku 
Tisheve, kuya nakuliwana na miluwa va Mwene Ahaziya nakuvehula ngwendi, 
“Omwo vikajo mukehwila Mbalezevuve njambi wa Ekelone? Yeni mwayongola 
ngweni mu Isalele kumwesi Njambi ndi?  

4Lekeni mwene ngweni Shukulu Kalunga nendeka ngwendi, ‘Kuukenduka 
kukuvulumuka kwove embwe, oloni ukatsa! ‘ “ Ngecivene, Elinja walingile ngwe 
muje mwamushikile Shukulu Kalunga,  

5omo vaje miluwa velukile kuli Mwene Ahaziya, co wavehwile ngwendi, “Omwo 
vikajo munelukila vwasi-vwasi?” 

6Co vamukumbulwile ngwavo, “Twaliwanene na munu uje watulekele twilukemo 
twakukuleke ngeci Shukulu Kalunga nendeka kuli yove ngwendi, ‘Omwo vikajo 
utumina miluwa kuli Mbalezevuve njambi wa Ekelone nakumwihula? Yove 
wayongola ngwove mu Isalele kumwesi Njambi ndi? Kuukenduka kukuvulumuka 
kwove embwe, oloni ukatsa! ‘ “ 

7Mwene wavehwile ngwendi, “Owo munu wakufwa vati?” 

8 Co vamukumbulwile ngwavo, “Nazalele cikoveyo ca vilambu, wacikutile mu 
mbunda na mwiva wa cilambu.” Co mwene wendekele ngwendi, “Ikeye Elinja! “ 

9Ngecivene, mwene watumine mwata umo na vanu makumi atanu kukashaka 
Elinja. Co uje mwata wawanene Elinja natumbama a lilundu, wendekele kuli 
ikeye ngwendi, “Ove munu wa Njambi, mwene alinakukusana ngeci uye kuli 
ikeye.” 

10Elinja wamukumbulwile ngwendi, “Nga yange njinapu nji munu wa Njambi, 
mwilu mutunde tuhya twakwenyeke yove na vanu vove! “ Aje vene tuhya 
twatundile mwilu twenyekele uje mwata na vanu vendi.  

11Mwene lalo watumine mwata mukwavo na vanu makumi atanu, co waile kuli 
Elinja nakwendeka ngwendi, “Ove munu wa Njambi, mwene alinakukusana ololo 
vene uye kuli ikeye! “ 

12 Elinja wamukumbulwile ngwendi, “Nga yange njinapu nji munu wa Njambi, 
mwilu mutunde tuhya twakwenyeke yove na vanu vove! “ Co aje vene tuhya twa 
Njambi twatundile mwilu twenyekele uje mwata na vanu vendi.  

13Co simbu ikwavo lalo mwene watumine mwata umo na vanu makumi atanu. Co 
ikeye walamatele a lilundu, watsikamene a mavuli ku mesho a Elinja, co 
wamulambelelele ngwendi, “Ove munu wa Njambi, njizivileko mema ku mbunge 
yange na vanu vange. Twamene!  

14Vaje vamyata vavali na vanu vavo venyele na tuhya twakutunda mwilu, oloni 
shukulu njizivileko mema ku mbunge! “ 

15Co kangelo ka Shukulu Kalunga wendekele kuli Elinja ngwendi, “Shelumuka 
uye amo nendi, co kesi uzive lyova embwe.” Ngecivene, Elinja waile na uje mwata 
kuli mwene,  

16co wakendekele kuli ikeye ngwendi, “Omu mukemwo mwanendeka Shukulu 
Kalunga ngwendi, ‘Yove watumine miluwa kuli Mbalezevuve, njambi wa Ekelone 
nakumwihula, ngwe mu Isalele kumwesi Njambi wakwihula, co kuukenduka 
kukuvulumuka kwove, oloni ukatsa! ‘ “ 

17Co Ahaziya watsile, ngwe muje mwendekele Shukulu Kalunga ali Elinja. Oloni 
Ahaziya kakele na vana va vanalume, ngecivene, ndolome yendi Njolame 
wamushwanene kupwa mwene. Vacilingile mu mwaka wamucivali omo 
Njeholame muna Njosefati wapwile mwene wa mu Yunda.  

18Vyuma vyoshe vije vyalingile Mwene Ahaziya vavisoneka mu Livulu lya 

Mizimbu ya Vimyene va mu Isalele.  

2 Vimyene 2 

Elinja vamutwala mwilu 

1Simbu yetele ngeci Shukulu Kalunga atwale Elinja mwilu mu kakundu-kundu. 
Elinja na Elisha vatundile ku Ngilingale,  

2co a ngila Elinja wendekele kuli Elisha ngwendi, “Sala kuno, Shukulu Kalunga 
nanjitumu njiye ku Mbetele.” Oloni Elisha wamukumbulwile ngwendi, “Njilisinga 
ali Shukulu Kalunga wakuyoya na ali yove ngwange kunjikuseze embwe.” 
Ngecivene, vaile amo ku Mbetele.  

3Co mbunga ya vaka-kwimanena vaje vakele mu Mbetele vaile kuli Elisha 
vamwihwile ngwavo, “Yove wazivuka ngeci ku litangwa lya lelo Shukulu Kalunga 
ambata shukulu yove nakumutwala ndi?” Elisha wakumbulwile ngwendi, “Eyo, 
njazivuka. Oloni olokeni kuluu.” 

4Asinoni Elinja wendekele kuli Elisha ngwendi, “Sala kuno, Shukulu Kalunga 
nanjitumu njiye ku Yeliko.” Oloni Elisha wamukumbulwile ngwendi, “Njilisinga 
ali Shukulu Kalunga wakuyoya na ali yove ngwange kunjikuseze embwe.” 
Ngecivene, vaile amo ku Yeliko.  

5Co mbunga ya vaka-kwimanena vaje vakele mu Yeliko vaile kuli Elisha 
vamwihwile ngwavo, “Yove wazivuka ngeci ku litangwa lya lelo Shukulu Kalunga 
ambata shukulu yove nakumutwala ndi?” Elisha wakumbulwile ngwendi, “Eyo, 
njazivuka. Oloni olokeni kuluu.” 

6Co lalo Elinja wendekele kuli Elisha ngwendi, “Sala kuno, Shukulu Kalunga 
nanjitumu njiye ku Ndonga ya Yondau.” Oloni Elisha wamukumbulwile ngwendi, 
“Njilisinga ali Shukulu Kalunga wakuyoya na ali yove ngwange kunjikuseze 
embwe.” Ngecivene, vaile amo ku Ndonga ya Yondau,  

7vaka-kwimanena makumi atanu vavakavele ku Ndonga ya Yondau. Elinja na 
Elisha vemanene ku ngenge ya ndonga, co vaje vaka-kwimanena makumi atanu 
vemanene alyala kamandondo. 

8Co Elinja washulwile cikoveyo cendi, wacizengele, wacipupile a mema, co mema 
alyangunukile akati, co nendi na Elisha vajavukilile musambwa a livu lyakuma.  

9 Omo vanajavuka laja, Elinja wendekele kuli Elisha ngwendi, “Njileke viwushaka 
ngeci njikulingilevyo simbu kanda vanjitwale mwilu.” Elisha wamukumbulwile 
ngwendi, “Njitave njitambule mutamba wa nzili yove ije ikanjipwisa shwana 
yove.” 

10Co Elinja wamukumbulwile ngwendi, “Unalombo cuma cacikalu. Oloni 
ukacitambula nga umona vanjitwala mwilu kulyangunuka nove. Nga kuunjimono, 
co kuukacitambula.” 

11Vakele nakusimutwiya oku valinakwenda, co vwasi-vwasi kwezile litemba lya 
tuhya lije livakokele tuvalu va tuhya, co Elinja vamutwalele mwilu na kakundu-
kundu.  

12 Omo Elisha wamwene evi, co watambekelele Elinja ngwendi, “Tate, tate muka-
kwamena wa nzili wa Isalele unai! “ Co kamumwene lalo embwe. Co mu vusiwa, 
Elisha watavwile cikoveyo cendi vimbazuvwila vivali.  

13Asinoni Elisha wanonele cikoveyo ca Elinja cije cawisile, co welukile wemanene 
ku ngenge ya Ndonga ya Yondau.  

14Co wapupile cije cikoveyo a mema wendekele ngwendi, “Shukulu Kalunga 
Njambi ya Elinja ali kulijo?” Co welukililemo lalo kupupa a mema, mema 
alyangunukile, co wajavukile nakuya musambwa.  

15Vaka-kwimanena makumi atanu vatundile ku Yeliko vamwene vije 
vyalingiwile, vendekele ngwavo, “Nzili ya Elinja ili ali Elisha! “ Co vaile 
nakuliwana nendi, vatsikamene ku mesho endi nakumulemesa,  

16co vendekele ngwavo, “Yetu tunapu makumi atanu, tuvavoshe tunapu 
vanalume va nzili. Tuye tukashakezeke shukulu yove. Amo munzinzime wa 
Shukulu Kalunga unamutwala kulyala, co unamuseze a munkinda nambe mu 
cana.” Elisha wavakumbulwile ngwendi, “Embwe, kesi muyeko.” 

17Oloni vakevo vamusindiiye noo wavatavele, co vaile. Vaje vanalume makumi 
atanu vaile nakushakezeka Elinja matangwa atatu oloni kuvamuwanene.  

18Asinoni velukile kuli Elisha, ikeye wavavandamenene ku Yeliko, co wendekele 
kuli vakevo ngwendi, “Kuma kunjamilekele ngwange kesi muyeko ndi?” 

Vikomokeso vya Elisha 

19Vanalume vamo vatundile ku Yeliko vaile kuli Elisha nakwendeka ngwavo, 
“Mwane, ngwe muuzivuka, ino nganda yapwa yaivwa manene, oloni mema apwa 
amavi manene, co akajombwesa limbo vaka-kwimita.” 

20Ngecivene, Elisha washikile ngwendi, “Akeni mwongwa mu lilonga lyaliha, 
lineneni kuli yange.” Co valinenele kuli ikeye,  

21co waile ku lisima lya kavwelu-vwelu, wetilile mwongwa mu mema, co 
wendekele ngwendi, “Shukulu Kalunga ngwendi, ‘Njijelesa mema awa, co 
kuwakanene lalo kutsa nambe kujombwesa limbo kuli vaka-kwimita embwe.’” 

22Kutunda aje vene mema apwile amavwa, ngwe vene muje mwendekele Elisha.  

23Co Elisha watundile ku Yeliko waile ku Mbetele, co a ngila vanike va vanalume 
vamo vatundile mu nganda vamushendumwine. Vatambekele ngwavo, “Tunda 
kuno, ove munalume wa lyandya! “ 

24Co Elisha watengulukile, wavakengele na vukalu, wavasingile mu lizina lya 
Shukulu Kalunga. Co mu shwata mwatundile vambeya vavali va lwavo, vezile 
nakusanyozola vanike va vanalume vakupwa makumi awana na vavali.  

25Elisha watundile kuje, co walamatele a Munkinda wa Kalemele, asinoni 
welukile ku Samaliya.  

2 Vimyene 3 

Nzita akati ka vaIsalele na vaMowavi 

1Mu mwaka wamulikumi na itanu na itatu omo Mwene Njosefati wapwile mwene 
wa mu Yunda, Njolame muna Ahave wapwile mwene wa mu Isalele, washwanene 
mu Samaliya myaka likumi na ivali.  

2Njolame walingile vuvi ku mesho a Shukulu Kalunga, oloni kapwile wamuvi 
manene ngwe ishe nambe vaina Njezevele, ikeye washimbwile cifwa ca limanya 
calingile ishe mukulemesa Mbale.  

3Oloni wapwile ngwe Mwene Yelovowame muna Nembate uje washwanene 
akulivanga, ikeye watwamenenene Isalele mu vuvi, co ikeye kalikelele kulinga 
vuvi.  

4Mwene Mesha wa vaMowavi wapwile muka-kunyunga vimanga, co a mwaka na 
mwaka wakele nakwana mwene wa mu Isalele vana va vimanga vakupwa 100, 
000, na maka a ku majamba vakupwa 100, 000.  

5Oloni omo Mwene Ahave wa mu Isalele watsile, co Mesha watengulukilile 
Isalele.  

6Co vwasi-vwasi Mwene Njolame watundile mu Samaliya, co wakungulwile 
mashwalale vendi va nzita.  

7Co watumine majwi kuli Njosefati Mwene wa mu Yunda ngwendi, “Mwene wa 
Mowavi nanjitengulukila, kuma kuwasa kulipandakana nange mu nzita ngeci 
tumulwise ndi?” Co Mwene Njosefati wamukumbulwile ngwendi, “Eyo, njili amo 
nove, yange na vanu vange na tuvalu twange twalivwaesela cimweja.  

8Ngila muka tukaya mukulwa?” Njolame wakumbulwile ngwendi, “Tukaya ngila 
yakwita mukati ka mambo ya Endome.” 

9Ngecivene, Mwene Njolame na vimyene va Yunda na Endome vakatukile. Omo 
vendeleko matangwa atanu na avali, co mema ahwile, kuvakele na mema akunwa 
vanu nambe vimuna vaje vambatele vivala.  

10Co Mwene Njolame wakomokele ngwendi, “Tawe! Shukulu Kalunga 
natukundika mu mavoko a mwene wa Mowavi muvutatu vwetu! “ 

11Co Mwene Njosefati wehwile ngwendi, “Kuno kukwesi muka-kwimanena wa 
Shukulu Kalunga ngeci atwihwile kuli Shukulu Kalunga ndi?” Co mwata umo wa 
mashwalale va Mwene Njolame wakumbulwile ngwendi, “Kwali kuno Elisha 
muna Shafete. Ikeye waatele kuli Elinja.” 

12Co Mwene Njosefati wendekele ngwendi, “Wapwa muka-kwimanena wa 
vushunga.” Ngecivene, vaje vimyene vatatu vaile kuli Elisha.  

13Co Elisha wendekele kuli mwene wa mu Isalele ngwendi, “Omwo vikajo 
njikukwasela? Ya ukehule vaka-kwimanena vaje vaakele nakwihula isho na 
vanyoko.” Njolame wamukumbulwile ngwendi, “Embwe, Shukulu Kalunga 
natukundika mu mavoko a mwene wa Mowavi yetu vimyene vatatu.” 

14Co Elisha wakumbulwile ngwendi, “Njilisinga ali Shukulu Kalunga wakuyoya ou 
injapangela ngwange nga ove lika ni, nga kunjalingile cuma cimo, oloni 
njasingimika Mwene Njosefati wa mu Yunda.  

15Ololo njineneleni muka-kwimba.” Omo muka-kwimba washangumukile 
kwimba kalyalya kendi, co nzili ya lijwi lya Shukulu Kalunga yezile kuli Elisha.  

16Ikeye wendekele ngwendi, “Shukulu Kalunga nendeka ngwendi, ‘Indeni viteke 
mu kandonga koshe aka kakuma.  

17Nameme kumumono lihunzi nambe nyonzi, oloni kandonga aka kakashula na 
mema, co yeni, na vingombe veni, na vimuna veni vakwavo vakwambata vivala 
mukakala na mema amangi akunwa.’” 

18Co Elisha wendekele ngwendi, “Eci cinapu cuma cacasi kuli Shukulu Kalunga 
kucilinga, co ikeye akamihyanesa kuli vaMowavi.  

19Mukafungulula vinganda vyavo vyoshe vyavivwa vya vimpaka, mukashinja miti 
yavo yoshe ya vushuka, co mukofwela masima avo oshe, na mahya avo oshe a 
vwilo akaviya akuwofwela na mamanya.” 

20Alikaki mutondo, a simbu yakukombelela, n̄ombelo ya a mutondo na mutondo, 
mema atundile ku mutambela wa Endome ajalelesele livu.  

21Omo vaMowavi vazivile ngeci vaje vimyene vatatu vanaija nakuvalwisa, co 
vasanene vanalume vaje vaka-kulwa, kushangumuka ku vakulunu kutwala ku 
vanike, co vavasanene ngeci vakavandamene ku nginga.  

22Omo vendukile mutondo, litangwa lyatwile misha a mema, co vaMowavi 
vamwene aje mema apwile akuvenga ngwe maninga.  

23Omo vamwene ngacije, vakomokele, co vendekele ngwavo, “Maninga! Vaje 
vimyene vatatu vanalilwisa ngeci valitsii! Tuyeni tukapukule cilombo cavo! “ 

24Oloni omo vetele ku cilombo, vaIsalele vavalwisile nakuvasheka. Co vaIsalele 
vashekele nakutsiya vaMowavi 

25nakunyongesa vinganda vyavo. Omo vetile ku mahya avo a vwilo, kaIsalele 
woshe wombililemo limanya noo mahya oshe ashulile na mamanya, co lalo 
vofwelele masima avo, nakushinja miti ya vushuka vwavo. Akukotoka, Kile 
Helese nganda yakama ikeyo lika yasaleleo, co na ikeyo lalo vaka-kwasha vipapa 
vya kenya vaizengelekele nakuyilwisa.  

26Omo Mwene wa Mowavi wanangukile ngeci kasa kuhyana mu nzita, co waile na 
vanalume 700 vaka-kulwa na mikwale, co wesekele manene na nzili kwita mukati 
ka vitozi ngeci atewele kuli mwene wa Silya, oloni kasele.  

27Ngecivene, wambatele munendi wa ntwatwa, uje wapandele kumushwana a 
vumwene, co wamukombelelele a civumbe ca nganda kupwa n̄ombelo kuli 
njambi wa Mowavi. Co vaIsalele valijajelele, vatundile muje mu nganda velukile 
ku lifuti lyavo.  

2 Vimyene 4 

Elisha akwasa fwile wa kautu 

1Fwile wa munakazi wa mu munga ya vaka-kwimanena waile kuli Elisha 
wendekele ngwendi, “Mwane, munalume wange natsi! Ngwe muwazivukila ikeye 
wapwile munalume muka-kukomoka Njambi, oloni munalume uje yatambwile 
vimbongo vyendi naija, co ashaka kwambata vana vange vavali va vanalume 
ngeci akavapwise vindungo ku likongo lije lyatambwile munalume wange kuli 
ikeye.” 

2Co Elisha wamwihwile ngwendi, “Vatijo njasa kukukwasa? Njileke vikajo 
ulinavyo ku njuvo yove?” Co wakumbulwile ngwendi, “Nacimo cai njilinaco, 
kuvanga lika kalilulu kakandondo ka mazi a olive.” 

3Co Elisha wamulekele ngwendi, “Ya kuli vakweni ukakumuneko malulu amangi 
amupulungwa ngwe muunasela.  

4Asinoni ukakovela mu njuvo na vana vove, co mukashoka lipito, co shangumuka 
kwitila mazi mu malulu. Tumbika kumukulo lilulu limo na limo lije linashulu.” 

5Ngecivene, uje munakazi wakovelele mu njuvo amo na vana vendi, co vashokele 
lipito, wanonele kaje kalilulu kakandondo ka mazi a olive, wetilile mazi mu 
malulu aje vakele nakumwana vana vendi.  

6Omo vashulisile malulu oshe, co wendekele kuli munendi ngwendi njineneleko 
lilulu likwavo. Co wamukumbulwile ngwendi, “Lyai, lije likelyo lyakumanesela.” 
Co mazi a olive alikelele kwita.  

7Co waile kuli Elisha muka-kwimanena, co wamulekele ngwendi, “Landesa mazi a 
olive ufwete makongo ove oshe, co vije vimbongo vikasalao vikukwase na vana 
vove va vanalume.” 

Elisha na munakazi wakufuka wa ku Shuneme 

8Litangwa limo Elisha waile ku Shuneme, kuje kwakele munakazi wakufuka. Co 
uje munakazi wamulanyele kukulya, co tunde aje omo Elisha wakele nakuyayaya 
ku Shuneme, wakele nakulila-lila vyakulya ku njuvo ya uje munakazi na 
munalume wendi.  

9Co uje munakazi wendekele kuli munalume wendi ngwendi, “Mwa vushunga uje 
munalume akaija-ija kuno kushwakumo wapwa munu wakujela wa Njambi.  

10Tumutungile kamulili akamwa ya njuvo, twakemo vulili, na mesa, na 
citumbamo, na ndeya, co ase kukalamo oshe aje ezila nakutusikamesela.” 

11Litangwa limo Elisha welukilile ku Shuneme, co walondele ku mulili wendi 
nakuhwima. 

12Walekele ngamba yendi Ngehazi ngeci asane uje munakazi. Co omo uje 
munakazi wezile, 

13Elisha walekele Ngehazi ngwendi, “Mwihule vinjinapande kumulingila 
akukwasa kwendi kuje kwakama kwanalingi ngacije akutwana vije vitwashakele 
ngwe kukujeneka kwetu. Amo ashaka njiye kuli mwene nambe kuli muka-
kushika wa nzita mukumwimanenako.” Uje munakazi wakumbulwile ngwendi, 
“Embwe, navimo vyai vinjinajeneka akati ka vavushoko vwange.” 

14Elisha wehwile Ngehazi ngwendi, “Vikajo njasa kumukwasa ou munakazi?” Co 
Ngehazi wakumbulwile ngwendi, “Mwa vushunga ou munakazi kesi na mwana, 
co lalo munalume wendi nakuluvala.” 

15Elisha washikile ngwendi, “Muleke aije kuno.” Co uje munakazi wezile, co 
watsikamene mu cikolo,  

16 co Elisha wamulekele ngwendi, “Mungolosika a simbu ino vene ukakala na 
mwana wa munalume.” Co ikeye wakomokele ngwendi, “Embwe, shukulu, kesi 
unjikwise. Yove unapu u munu wa Njambi! “ 

17Oloni capwile ngacije vene ngwe mwendekele Elisha, akweta mungolosika a 
simbu ije vene, uje munakazi wakitile mwana wa munalume.  

18Litangwa limo, uje mwanike wakavele ishe ku mahya kuje kuvakele vaka-
kuteja.  

19Acete ngacije vene, co walilile nakuleka ishe ngwendi, “Mutwe wange uvinja! 
Mutwe wange uvinja! “ Co ishe wendekele kuli ngamba ngwendi, “Ilwisa 
mwanike kwimbo kuli vaina.” 

20Co uje ngamba welwisile mwanike kuli vaina, vaina vamukwatele nakumwaka 
a mendi noo ku mutanya, co kweta ku simbu ije vene watsile.  

21Vaina vamutwalele ku mulili wa Elisha, co vamwakele a vulili vamusezele, co 
vashokele lipito.  

22Asinoni munakazi wasanene munalume wendi wamulekele ngwendi, 
“Njitumineko ngamba amo na cimulu. Njishaka kuya kuli muka-kwimanena 
Elisha. Ololo njiilukamo.” 

23Co munalume wendi wamwihwile ngwendi, “Omwo vikajo ushaka kuya lelo? 
Lelo kesi Litangwa Lyakuhwima nambe lya Ciwano ca Kutenama Ngonde.” Co 
munakazi wamukumbulwile ngwendi, “Kukwesi mulonga.” 

24Asinoni waakele sileyi a cimulu, washikile uje ngamba ngwendi, “Zambwisa 
vwasi cimulu, co kesi wendese cimulu kamandondo kuvanga yange njikuleke.” 

25Ngecivene, wakatukile waile ku Munkinda wa Kalemele kuje kwakele Elisha. 
Omo Elisha wamumwene acendela alyala kamandondo, wendekele kuli ngamba 
yendi Ngehazi ngwendi, “Kenga, uje munakazi wa ku Shuneme alinakwija!  

26Zambwila kuli ikeye ukazive nga vanenduka amo na naanga yendi.” Co uje 
munakazi walekele Ngehazi ngwendi, “Eyo, tunenduka mwamuvwa,” 

27oloni omo wetele kuli Elisha a Munkinda, watsikamene a mavuli kulutwe 
lwendi, co wakwatele Elisha ku mendi. Ngehazi washakele kumunakula, oloni 
Elisha wendekele ngwendi, “Mwecele. Kuma yove kuwamwene ngeci ali na 
vusiwa vwakama manene ndi? Oloni Shukulu Kalunga kanjilekeleo cuma cimo.” 

28Co munakazi wendekele kuli Elisha ngwendi, “Shukulu, kuma yange 
njakulombele mwana wa munalume ndi? Kuma yange kunjakulekele ngwange 
kesi unjikulaese ngoco ndi?” 

29Co Elisha watengulukilile kuli Ngehazi wendekele ngwendi, “Zambula! Ambata 
mulamu wange uye. Co kesi wimane nakulikandelela na munu woshe-iwoshe 

uliwana nendi mu ngila, nga munu akukandelela kesi umukumbulule. Ya lika ku 
njuvo, co ukakambeka mulamu wange akamwa ya mwanike.” 

30Uje munakazi wendekele kuli Elisha ngwendi, “Njilisinga ali Shukulu Kalunga 
wakuyoya na ali yove ngwange kunjikuseze! “ Ngecivene, muvuvali vwavo vaile 
amo.  

31Ngehazi watwamene kulutwe, co wakakambekele mulamu wa Elisha ali 
mwanike, oloni kukwakele lijwi nambe cimweso cimo ca mwonyo. Ngecivene, 
welukile nakuliwana na Elisha, co wamulekele ngwendi, “Mwanike 
kakasumukile.” 

32Omo Elisha wetele, wakovelele ku mulili endi lika, wamwene mwanike nalala a 
vulili natsi.  

33Co washokele lipito walombelele kuli Shukulu Kalunga.  

34Washuluvalele ali mwanike, co waakele kanwa kendi a kanwa ka mwanike, na 
mesho endi a mesho a mwanike, na mavoko endi a mavoko a mwanike. Omo 
washuluvalele akamwa ya mwanike, co muvila wa mwanike washangumukile 
kukala na ntwima.  

35Co Elisha wakatukile, wendanganene muje mu mulili, co welukilile lalo 
nakushuluvala akamwa ya mwanike. Co mwanike washamitile visimbu vitanu na 
vivali, asinoni washangumukile kutona.  

36Co Elisha wasanene Ngehazi wamulekele asane vaina ya mwanike. Omo vaina 
vakovelelemo, Elisha wendekele kuli ikeye ngwendi, “Munove ou.” 

37 Co uje munakazi wawililile ku mendi a Elisha, wakulamenene asi, asinoni 
wambatele munendi, co waile.  

Vikomokeso vivali vikwavo lalo 

38A simbu imo, omo kwakele njala ya lyangengela mu lifuti lyoshe, Elisha 
welukile ku Ngilingale. Omo wakele nakulongesa mbunga ya vaka-kwimanena, co 
walekele ngamba yendi kwaka ndeo yakama a liko ngeci avatelekele vyakulya.  

39Co umo wavo waile mu shwata kukashaka vyemba. Co wawanene inwi imo ya 
mu shwata, wapotweleko matanda amangi, co waile nawo nakuwalengozwela 
muje mu vyakulya, oloni kazivukile ngeci akewo afwa vati. 

40Co vaakele vyakulya a malonga ngeci vanu valye, oloni omo vamakeleleko, co 
valekele Elisha ngwavo, “Ou mwaze! “ Co vavyanene kuulya.  

41Elisha walombele vunga, wavuvuvungiiye mu ndeo, co wendekele ngwendi, 
“Vaaneni ngeci valye.” Co vije vyakulya vyapwile vyavivwa.  

42Co a simbu ikwavo kwezile munu wa ku Mbale Shalisha, wanenelele Elisha 
mikasha ya makende makumi avali akulinga na vunga vwa mbale ya maumwa 

yakulivanga kuteja a mwaka uje vene, na tiliku yaiha. Co Elisha walekele ngamba 
yendi kwana vije vyakulya ku mbunga ya vaka-kwimanena,  

43oloni ngamba yendi ikeye wamukumbulwile ngwendi, “Kuma unayongola 
ngwove vyakulya evi vinapumo ku vanalume vakupwa 100 ndi?” Co Elisha 
wamulekele ngwendi, “Vaane valye, omwo Shukulu Kalunga nendeka ngwendi, 
‘Vakalya, co vikasalao vimo lalo.’” 

44Ngecivene, uje ngamba wavanene vyakulya, ngwe muje mwendekele Shukulu 
Kalunga, voshe valile, co kwasalele vimo.  

2 Vimyene 5 

Namane vamukangwisa mbumba 

1Namane wapwile muka-kushika mashwalale va Silya, mwene wa Silya 
wamusingimikile nakumuzema manene, omwo ali Namane Shukulu Kalunga 
waanene mashwalale va Silya nzili yakuhyana. Namane wapwile lishwalale wa 
nzili, oloni wakele na mushongo wa mbumba. 

2Mu nzita imo yakulwisa Isalele, vaSilya vakwatele mwanike wa munakazi wa ku 
Isalele, co wapwile ngamba ya munakazi wa Namane.  

3Co litangwa limo uje mwanike wa munakazi wendekele kuli shukulu yendi wa 
munakazi ngwendi, “Nga shukulu yange wa munalume naile kuli muka-
kwimanena uje wakala mu Samaliya, nga namukangwisa ku mushongo wendi wa 
mbumba.” 

4Omo Namane wazivile ngeci, co waile kuli mwene nakumuleka vije vyendekele 
uje mwanike wa munakazi.  

5Co mwene wendekele ngwendi, “Ya utwale mukanda kuli ikeye.” Ngecivene, 
Namane wakatukile, wambatele mavundungulu 30, 000 a siliva, na 
mavundungulu 6, 000 a ngolinde, na vyakuzala likumi vyavivwa manene.  

6Uje mukanda wambatele vausonekele ngwavo, “Njatumu ngamba yange 
Namane nga citava umukangwise ku mushongo wendi wa mbumba.” 

7Omo mwene wa mu Isalele walavele uje mukanda, co watavwile vuzalo vwendi 
mukuviilila, walikomokelele, co wendekele ngwendi, “Omwo vikajo mwene wa 
Silya nayongola ngwendi yange njasa kukangwisa ou munalume? Kuma ikeye 
nayongola ngwendi yange nji Njambi, uje ali na nzili yakutsiya nambe 
yakuyoyesa ndi? Eci casholoka mwa vushunga vene ngeci ashaka lika kulinga 
vimata nange! “ 

8Omo Elisha muka-kwimanena wazivile ngeci mwene wa mu Isalele natavula 
vuzalo vwendi, co watumine lijwi kuli mwene ngwendi, “Omwo vikajo 
unatavwila vuzalo vwove? Tuma munalume kuno kuli yange, co njikamumwesa 
ngeci mu Isalele muli muka-kwimanena! “ 

9Namane waile na tuvalu twendi na matemba endi, co wakemanene ku cikolo ca 
njuvo ya Elisha.  

10Co Elisha watumine ngamba yendi nakuleka Namane ngeci aye ku Ndonga ya 
Yondau mukujwela visimbu vitanu na vivali, co mwa vushunga vene akakanguka 
ku mushongo wendi wa mbumba.  

11Oloni Namane wateketele, co waile, wendekele ngwendi, “Yange njayongwele 
ngwange amo akaija kuli yange, nakulombela mu lizina lya Shukulu Kalunga 
Njambi yendi, nakwolwela livoko lyendi aje a cipapi ca mbumba 
nakunjikangwisa! 

12Kuma vindonga vya Ambana na Falepale, vije twaseza mu Ndamasiku 
kuvyapwile vyavivwa kutuvakana vindonga vyoshe vya mu Isalele ndi? Nga 
njajwelelemo kuma nga kunjakangukile?” Co waile oku naluvala.  

13Co vangamba vendi vashwenyele kuli ikeye vendekele ngwavo, “Mwane, nga 
muka-kwimanena nakuleka kulinga cuma cimo cacikalu, unapandele kucilinga. 
Vikajo vikwonwesa kukajwela ngwe muje mwendekele ngeci ukanguke?” 

14 Ngecivene, Namane washelumukilile ku Ndonga ya Yondau, co 
wambwitamenemo visimbu vitanu na vivali, ngwe muje mwamulekele Elisha, co 
mwa vushunga vene wakangukile. Cikonde cendi capwile cacivwa lalo ngwe ca 
mwanike wamundondo.  

15Co welukilile kuli Elisha amo na vanu vendi voshe wendekele ngwendi, “Ololo 
njazivuka ngwange mu kaye mwoshe kumwesi Njambi kuvanga lika Njambi ya 
Isalele, ngeci mwane, tambula vwana vwange ngamba yove.” 

16Oloni Elisha wamukumbulwile ngwendi, “Njilisinga ali Shukulu Kalunga 
wakuyoya uje injapangela ngwange, kunjasa kutambula vwana embwe.” Co 
Namane wamusindiiye ngeci atambule vuje vwana, oloni wavyanene.  

17Ngecivene, Namane wendekele ngwendi, “Nga yove shove kutambula vwana 
vwange, cooni njitave njambate vitele vivali vya livu a vimulu njiye nalyo kwimbo 
lyange, omwo kutunda ku lelo na kulutwe kunjikakombelela nambe n̄ombelo ya 
kwenyeka kuli njambi weka kuvanga kuli Shukulu Kalunga lika.  

18Ngecivene, njayongola ngwange Shukulu Kalunga akanjisambesa omo 
njikalipandakana na mwene yange kuya ku njuvo ya Limone, njambi ya Silya, 
nakumulemesa. Mwa vushunga vene Shukulu Kalunga anjisambese a cuma eci! “ 

19Elisha wamulekele ngwendi, “Ya mu kwoloka.” Co Namane wakatukile waile. 
Wendele lika kanunda kakandondo,  

20co Ngehazi ngamba ya Elisha walyendekesele mu mbunge yendi ngwendi, 
“Shukulu yange necelela Namane kuya ngoco kujeneka kufweta cuma cimo! 
Napandele kutambula vije vyanamwanene uje kaSilya. Ali Shukulu Kalunga 

wakuyoya, yange njimukava kangongo-nima ngeci njikatambule cuma cimo kuli 
ikeye! “ 

21Ngecivene, Ngehazi wakavele Namane kangongo-nima. Omo Namane 
wamwene munalume amukava kangongo-nima, co washulukile a litemba lyendi 
nakumushesha, co wehwile ngwendi, “Kuli cimo cuma caviya ndi?” 

22Co Ngehazi wamukumbulwile ngwendi, “Embwe, oloni shukulu yange 
nanjitumu kukuleka ngwendi vanu vavali lika va ku munga ya vaka-kwimanena 
va Njambi va mu lifuti lya malundu lya Efalime ololo vene vanatulu, co ashaka 
yove uvane mavundungulu 3, 000 a siliva na vuzalo vuvali vwavuvwa manene.” 

23Namane wamukumbulwile ngwendi, “Mwamuvwa ambata mavundungulu 6, 
000 a siliva.” Co wamusindiiye, waakele siliva mu vinjeke vivali nakukutako, 
waanene vuzalo vuvali vwavuvwa manene kuli vangamba vendi vavali, 
nakuvatuma vaye kulutwe lwa Ngehazi. 

24Omo vetele ku lilundu kuje wakele Elisha, Ngehazi wanonele vije vinjeke vivali 
wavitwalele mu njuvo. Asinoni walekele vangamba va Namane kwilukamo.  

25Omo welukile mu njuvo, Elisha wamwihwile ngwendi, “Unaile kuli?” Co ikeye 
wamukumbulwile ngwendi, “Shukulu, nakumo kwai kunjinaile.” 

26Oloni Elisha wendekele ngwendi, “Njinakele nove mu munzinzime omo 
Namane washulukile mu litemba lyendi nakwendeka nove. Ngehazi, kuwesi na 
moko yakutambula vimbongo nambe vuzalo, na mahya a miti ya olive, nambe 
mikolovozi ya vushuka vwa vinyu, nambe vimanga, nambe vingombe, nambe 
vangamba embwe!  

27Co ololo mushongo wa mbumba uje wakele kuli Namane ukaija kuli yove, co 
yove na vatekulwila vove mukakala na mbumba myaka yoshe! “ Omo Ngehazi 
watundile kuli Elisha, aje vene wakele na mushongo wa mbumba, co cikonde 
cendi catokolokele ngwe mbundu.  

2 Vimyene 6 

Vawana njaviti ije yazimbalele 

1Litangwa limo vaka-kwimanena valekele Elisha ngwavo, “Ou mwela utunatungu 
unapu waundondo manene!  

2Twane lisesa lyakukashinja viti ku Ndonga ya Yondau, tukatungeko.” Co Elisha 
wavakumbulwile ngwendi, “Mwamuvwa yeni.” 

3Co umo wavo walombele Elisha ngeci aye amo navo, co ikeye wamutavele,  

4vaile amo nendi. Omo vetele ku Ndonga ya Yondau, vashangumukile kupanga.  

5Co umo wavo omo wakele nakushinja muti, co vwasi-vwasi njaviti yendi 
yasokokele mu mwini, yandimukilile mu mema. Co walikomokelele walekele 

Elisha ngwendi, “Tawe shukulu! Vatijo njilinga? Omwo eyi njaviti yapwile 
yakukumuna! “ 

6Co Elisha wamwihwile ngwendi, “Inandimukila kulijo?” Co uje munalume 
wamwinikililemo, co Elisha washinjile citi, wacumbilile mu mema, co njaviti 
yatufukile.  

7Co Elisha washikile ngwendi, “Izivulule.” Co uje munalume waizivulwile.  

Mbunga ya mashwalale va Silya vavafungulula 

8Mwene wa Silya walwisile Isalele. Wehwile vamyata vendi, co waangwile 
mutambela kuje kuvakatungila cilombo cendi.  

9Oloni Elisha watumine majwi kuli mwene wa mu Isalele, nakumunangula 
ngwendi kesi ashwenye kuyehi na mutambela uje, omwo vaSilya 
vanavavandamena kuje nakuvalwisa.  

10Ngecivene, mwene wa mu Isalele wanangwile vanu vaje vakele kuje ku 
mutambela, co vakele nakunyunga. Eci calingiwile visimbu vyavingi.  

11Co mwene wa vaSilya wakele na citanga cakama manene a cuma eci, wasanene 
vamyata vendi wavehwile ngwendi, “Iya umo akati keni ali ku mutambela wa 
mwene wa mu Isalele?” 

12Co umo wavo wamukumbulwile ngwendi, “Naumo wai, mwane. Oloni Elisha 
muka-kwimanena akaleke mwene wa mu Isalele vije ukendeka mu vushweke 
nameme mu mulili wove.” 

13Co mwene washikile ngwendi, “Museteleni oku kwoshe ali ngeci njimukwate.” 
Omo vamulekele ngwavo Elisha ali ku Ndotane,  

14co watumineko mashwalale vavangi na tuvalu na matemba. Vaketele vutsiki 
mu nganda, co vaizengelekele.  

15Alikaki mutondo, ngamba ya Elisha wendukile, watuukile mu njuvo, co 
wamwene mashwalale va Silya na tuvalu twavo na matemba avo vanazengeleka 
nganda. Co welukile kuli Elisha, wamulekele ngwendi, “Shukulu tunatsi! Tulinga 
vati?” 

16Elisha wamukumbulwile ngwendi, “Kesi uzive lyova embwe. Yetu ku 
mutambela wetu tuli navo vavangi kutuvakana ava vali ku mutambela wavo.” 

17Asinoni Elisha walombelele ngwendi, “Shukulu Kalunga, tonesa mesho endi, 
ngeci amone! “ Co Shukulu Kalunga wakumbulwile lilombelo lyendi, co ngamba 
ya Elisha wakengele akamwa ya lilundu, wamwene ngeci ashulile na tuvalu na 
matemba a tuhya oshe azengelekele Elisha. 

18Omo vaSilya valwile, co Elisha walombelele ngwendi, “Shukulu Kalunga, 
zivalesa mesho a vanu ava ngeci vapwe tupuputwa! “ Co Shukulu Kalunga 
wakumbulwile lilombelo lyendi, wazivalesele mesho avo.  

19Asinoni Elisha waile kuli vakevo, co wendekele navo ngwendi, “Mwazimbalesa 
ngila, eyi kesi ikeyo nganda imushaka embwe. Njikaveni njimitwamenene kuli 
munalume imusetela.” Co wavatwamenenene ku Samaliya.  

20Vacikovela vene mu nganda, co Elisha walombelele ngwendi, “Shukulu Kalunga 
tonesa mesho avo, ngeci vamone.” Co Shukulu Kalunga wakumbulwile lilombelo 
lyendi, co watonesele mesho avo, vamwene ngeci vali mu Samaliya.  

21Omo mwene wa mu Isalele wamwene vaSilya, wehwile Elisha ngwendi, 
“Mwane, njivatsiye ndi?” 

22Co wamukumbulwile ngwendi, “Embwe, kuma yove wasa kutsiya vanu vaje 
unafungulula mu nzita ndi? Vaane lika vyakulya na vyakunwa, co veluke kuli 
mwene yavo.” 

23Ngecivene, mwene wa mu Isalele wavalingilile ciwano cakama manene, co omo 
vanali nakunwa, wavelwisilile kuli mwene wa Silya. Co kutunda aje vaSilya 
valikelele kulwisa lifuti lya Isalele.  

Nganda ya Samaliya vaizengeleka 

24A simbu imo Mwene Mbenehandande wa ku Silya watwamenenene 
mashwalale vendi kukalwisa Isalele, co vazengelekele nganda ya Samaliya.  

25Omwo vazengelekele ije nganda vyakulya vyapwile vyavindondo manene mu 
nganda, co mutwe wa cimulu vaulandele mavundungulu makumi atanu na atatu 
a siliva, co litambelo lya kilo lya tuzi twa mayembe valilandele mavundungulu 
atanu a siliva.  

26Mwene wa mu Isalele wakele nakwenda a civumbe ca nganda, co munakazi 
umo watambekele ngwendi, “Shukulu njikwase! “ 

27Co mwene wamukumbulwile ngwendi, “Nga Shukulu Kalunga shendi 
kukukwasa, co yange njikukwasa vika? Kuma yange njili na tiliku nambe vinyu 
ndi?  

28Vika ushaka ngeci njikukwase?” Uje munakazi wakumbulwile ngwendi, 
“Litangwa limo ou munakazi wayongwele ngwendi tulye munange akulivanga, co 
imene tukalya munendi.  

29 Ngecivene, twatelekele munange, co twalile. Alikaki njamulekele ngwange 
anene munendi tulye, kuma ikeye namushweke laja! “ 

30Omo mwene wazivile ngeci, co watavwile vuzalo vwendi mukuviilila, co vanu 
vaje vakele kuyehi na civumbe vamwene ngeci mwene nazala vikeleya mukati ka 
vuzalo vwendi.  

31Co wendekele ngwendi, “Njambi anjitsiye nga lelo Elisha kuvamutapa mutwe 
omo kanda litangwa litoke! “ 

32Co watumine katumwa kukashaka Elisha. A simbu ije, Elisha wakele hembo 
nakusikama na vantwama va Isalele. Omo kanda katumwa ka mwene ete, Elisha 
walekele vaje vantwama ngwendi, “Muka-kutsiya alinakutuma munu 
nakunjitsiya! Omo eta kuno, shokeni lipito, co kesi mumutave akovele. Mwene 
lalo alinakumukava munima.” 

33Omo kanda acimanese kwendeka evi, co katumwa ka mwene wetele, 
wendekele ngwendi, “Shukulu Kalunga ikeye nanene vukalu vwoshe ovu ali yetu! 
Vikajo njimuvandamena ngeci atukwase?” 

2 Vimyene 7 

1Elisha wamukumbulwile ngwendi, “Tolilila vyanendeka Shukulu Kalunga! Imene 
a simbu ino vene mu Samaliya ukasa kulanda makilo atatu a vunga vwa tiliku 
vwakuseneta, nambe makilo atanu na imo a mbale ya maumwa na livundungulu 
limo lya siliva.” 

2Co uje katumwa ka mwene wendekele kuli Elisha ngwendi, “Eci kucikalingiwa 
embwe, nameme vene nga Shukulu Kalunga atuma nyonzi yakama a simbu ino! “ 
Co Elisha wamukumbulwile ngwendi, “Ukacimona omo cikalingiwa, oloni yove 
kuukaliko vimo ku vyakulya vije.” 

Mashwalale va Silya veluka 

3Vanalume vawana vakele nakuvinja mushongo wa mbumba vakele anja ku 
vikolo vya nganda ya Samaliya, co valyendekesele umo na mukwavo ngwavo, 
“Omwo vikajo tulinakuvandamena kuno noo tutsa?  

4Kukwesi seo yakukovela mu nganda, omwo tukalandukilamo ngoco, nga lalo 
tutumbama kuno, anga vene tutsa. Ngecivene, tuyeni ku cilombo ca vaSilya, cuma 
cakama vakalinga kuli yetu cikapwa vene kututsiya, oloni alumo kuvakatutsii.” 

5Ngecivene, ku cingwezi vaile ku cilombo ca vaSilya, oloni omo vaketeleko, 
kuvakawaneneko munu wai.  

6Shukulu Kalunga wazivisile vaSilya cililimo cakufwa ngwe ca mashwalale 
vavangi vaija na tuvalu na matemba, co vaSilya vayongwele ngeci mwene wa mu 
Isalele nakumuna mwene wa vaHiti na mwene wa Ingito na mashwalale vavo 
mukuvalwisa. 

7Ngecivene, ku cingwezi vaSilya vatewele, co vasezele vimbalaka vyavo na tuvalu 
na vimulu, co vasezele cilombo cavo ngwe muje mucakelelele.  

8Omo vaje vanalume vawana vavinjile mushongo wa mbumba vetele kumukulo 
wa cilombo, vakovelele mu mbalaka imo, co valile nakunwa vije vyakelemo. 
Vambatele siliva na ngolinde na vuzalo vuje vawanenemo, co vatuukilemo 
vakavishwekele, co velukile lalo, vakovelele mu mbalaka ikwavo, co valingile 
ngeci muje mwakulivanga lalo.  



718 

©The Bible Society of Zambia, 2006. 

 

9Cooni valyendekesele umo na mukwavo ngwavo, “Kutwapandele kulinga ngacije 
embwe! Tuli na muzimbu wauvwa manene, kutwapandele kulitulikilawo embwe. 
Nga tuvandamena noo ku mutondo asina tuwambulule, mwa vushunga tukawana 
cihiso. Mwamuvwa ololo tuyeni tukaleke vamyata va mwene! “ 

10Co vatundile mu cilombo ca vaSilya, velukile ku Samaliya, vasanene vaka-
kunyunga ku vikolo vya nganda ngwavo, “Yetu tunaile ku cilombo ca vaSilya, 
oloni kutwamwene cuma cimo nambe kuziva munu, oloni tuvalu na vimulu 
kuvavazitwile, vimbalaka lalo vili ngeci muje muvavisezelele vaSilya.” 

11Co vaka-kunyunga vambulwile uje muzimbu, ngeci vukaleo ovu vavutwalele ku 
lipela.  

12Yapwile simbu ya vutsiki, oloni mwene wendukile a vulili walekele vamyata 
vendi ngwendi, “Njimileka vutumbe vanayongola vaSilya! Vakevo vanazivuka 
njala ya lyangengela ije ili muno, ngecivene, vanatundu mu cilombo cavo vanai 
nakuvanda mu shwata. Vanayongola ngwavo yetu tukatunda muno mu nganda 
nakukashakezeka vyakulya, co vakatufungulula nakufungulula lalo nganda.” 

13Co umo wa ali vamyata vendi wendekele ngwendi, “Vanu ava vali muno mu 
nganda vanavindama, vanapu ngwe vaje vanatsi laja. Ngecivene, tutumeniko 
vanalume vamo na tuvalu vatanu vaje vanasalao, ngeci tuzivuke vije 
vinalingiwa.” 

14Vaangwile vanalume vamo, co mwene wavatumine mu matemba avali 
kukawana vika vinalingiwa ku mashwalale vaSilya. 

15Co vaje vanalume vaile noo vaketele ku Yondau, co mu ngila mwoshe vamwene 
vuzalo na vivala vije vivasezele vaSilya omo vatewele. Asinoni velukile, co 
vakambulwile vukaleo kuli mwene.  

16Co vanu va mu Samaliya vashatukile, vakapukwile cilombo ca vaSilya. Ngwe 
muje vene mwendekele Shukulu Kalunga ngwendi makilo atatu a vunga vwa 
tiliku vwakuseneta, nambe makilo atanu na imo a mbale ya maumwa 
vakavilandesa na livundungulu limo lya siliva.  

17Co calingiwile ngeci mwene wa mu Isalele waakele mwata ku cikolo ca nganda 
ikeye wapwile katumwa kendi. Uje mwata vamulyatangelele vanu, co watsile 
ngwe muje vene mwendekele Elisha a simbu ije omo mwene waileko 
nakukamumona.  

18Elisha walekele mwene ngwendi a simbu ije vene imene, makilo atatu a vunga 
vwa tiliku vwakuseneta, nambe makilo atanu na imo a mbale ya maumwa 
vakavilandesa mu Samaliya na livundungulu limo lya siliva,  

19co uje mwata wakumbulwile ngwendi, “Eci kucikalingiwa embwe, nameme 
vene nga Shukulu Kalunga atuma nyonzi a simbu ino! “ Co Elisha 
wamukumbulwile ngwendi, “Ukacimona omo cikalingiwa, oloni yove kuukaliko 
vimo ku vyakulya vije.” 

20Co cuma eci calingiwile kuli ikeye, vamulyatangelele vanu ku cikolo ca nganda, 
co watsile.  

2 Vimyene 8 

Munakazi wa ku Shuneme vamwilwisila livu lyendi 

1 Elisha walekele munakazi wa mu Shuneme, uje wakele na mwana yendwile ku 
vatsi ngwendi, “Katuka uye na naanga yove kwoshe kuje mukalishukila, omwo 
Shukulu Kalunga akatuma njala ya lyangengela mu lifuti, ikakalako myaka itanu 
na ivali.” 

2Ngecivene, uje munakazi wakavangeyeye lijwi lya Elisha, co waile amo na 
naanga yendi ku lifuti lya Filisitiya nakukalako myaka itanu na ivali.  

3Kukuhwa kwa mwaka wamucitanu na ivali uje munakazi welukile ku Isalele, co 
waile kuli mwene nakwihula a njuvo yendi na a livu lyendi ngeci 
vamwilwisilevyo.  

4Co wawanene mwene alinakusikama na Ngehazi, ngamba ya Elisha, omwo 
mwene washakele kuzivuka a vikomokeso vya Elisha.  

5Simbu Ngehazi acili nakuleka mwene vati Elisha wendwile uje mutsi, co uje 
munakazi wambulwile n̄anda yendi kuli mwene, co Ngehazi wendekele ngwendi, 
“Shukulu, ou munakazi nendi lalo munendi vamwindwile kuli Elisha! “ 

6Akukumbulula cihula ca mwene, uje munakazi washulisile vukaleo vwa Ngehazi, 
ngecivene, mwene wasanene mwata, wamulekele ngeci elwisile uje munakazi 
vyuma vyendi vyoshe, amo na vimbuto vyoshe vije vyamenene mu mahya endi a 
myaka ije itanu na ivali yakakele kweka.  

Elisha na Mwene Mbenehandande wa Silya 

7Elisha waile ku Ndamasiku a simbu ije omo Mwene Mbenehandande wa Silya 
wavinjile. Omo valekele mwene ngwavo Elisha ali kuje,  

8co wendekele kuli Hazayele, umo wa vamyata vendi ngwendi, “Twala vwana 
kuli muka-kwimanena, co muleke ehule kuli Shukulu Kalunga nga njinduka indi 
kunjinduka.” 

9Ngecivene, Hazayele walongekeyeye a tumelo makumi awana a vyuma vyoshe 
vyavivwa vya mu Ndamasiku, co waile kuli Elisha. Omo Hazayele wetele kuli 
muka-kwimanena, wendekele kuli ikeye ngwendi, “Ngamba yove Mwene 
Mbenehandande nanjitumu kukwihula nga enduka ku kuvinja kwendi indi 
embwe.” 

10Elisha wamukumbulwile ngwendi, “Ya ukamuleke ngwove ukenduka, oloni 
Shukulu Kalunga nanjileke ngeci akatsa.” 

11Co Elisha wamukengele shwii noo Hazayele wazivile shwamwa. Co Elisha 
walilile.  

12Co Hazayele wamwihwile ngwendi, “Omwo vikajo ulinakulila shukulu?” Elisha 
wamukumbulwile ngwendi, “Omwo njazivuka vuvi vuukalinga kuli vanu va 
Isalele. Ukenyeka vimpaka vyavo, nakutsiya vakwenje na moko ya mukwale, 
nakumwakwila kuti vana vavo, nakutavula mu memo a vanakazi vavo.” 

13 Co Hazayele wehwile ngwendi, “Vatijo njikasa kuwana nzili ya cifwa oco? 
Yange nji munu wangoco! “ Elisha wamukumbulwile ngwendi, “Shukulu Kalunga 
nanjimwesa ngeci yove ukapwa mwene wa Silya.” 

14Hazayele welukile kuli Mbenehandande, co wamwihwile ngwendi, “Vika 
nakendeka Elisha?” Hazayele wamukumbulwile ngwendi, “Ikeye nanjileka 
ngwendi, mwa vushunga vene ukenduka.” 

15Oloni alikaki Hazayele wanonele kambilititi, wakambwatekele mu mema, 
wafwikile mwene ku mesho, co mwene watsile. Ngecivene, Hazayele 
washwanene Mbenehandande kupwa mwene wa Silya.  

Mwene Njeholame wa mu Yunda 
(2 Miz 21:1-20) 

16Mu mwaka wamucitanu omo Njolame muna Ahave wapwile mwene wa mu 
Isalele, Njeholame muna Njosefati wapwile mwene wa mu Yunda.  

17Wakele na myaka makumi atatu na ivali, washwanene mu Yelusalema myaka 
itanu na itatu.  

18Munakazi wendi wapwile muna Ahave, co ngwe muyalingile naanga ya Ahave, 
na ikeye lalo wakavangeyeye vingila vyavivi vya vimyene va mu Isalele. Walingile 
vuvi ku mesho a Shukulu Kalunga,  

19 oloni Shukulu Kalunga kashakele kunyongesa Yunda embwe, omwo 
wakulaesele laja ngamba yendi Ndaviti ngeci vatekulwila vendi vakashwana 
simbu yoshe.  

20Omo Njeholame washwanene, vaEndome vatengulukilile Yunda, valyangwilile 
mwene yavo.  

21Ngecivene, Njeholame wakatukile na matemba endi oshe, waile ku Zaile, co 
mbunga ya mashwalale vaEndome vavazengelekele. A simbu ya vutsiki 
Njeholame na vaka-kushika matemba endi vatewele, co mashwalale vendi 
vatewelele ku membo avo.  

22 Co Endome anga yalimanena ku mavoko a Yunda na lelo lino. Co a simbu ije 
nganda ya Limbena na ikeyo lalo yatengulukilile Yunda.  

23Vyuma vyoshe vije vyalingile Njeholame vavisoneka mu Livulu lya Mizimbu ya 

Vimyene va mu Yunda. 

24Njeholame watsile, co vamutsindile mu vimbumbo vya vumwene mu Nganda 
ya Ndaviti, co munendi Ahaziya wamushwanene kupwa mwene.  

Mwene Ahaziya wa mu Yunda 

(2 Miz 22:1-6) 

25Mu mwaka wamulikumi na ivali amo Njolame muna Ahave wapwile mwene wa 
mu Isalele, Ahaziya muna Njeholame wapwile mwene wa mu Yunda.  

26Ahaziya wakele na myaka makumi avali na ivali, washwanene mu Yelusalema 
mwaka umo. Lizina lya vaina lyapwile Ataliya, muna Mwene Ahave, kuku yendi 
wapwile Mwene Omeli wa mu Isalele.  

27Ahaziya walitombwele na Mwene Ahave akulyambatela, co walingile vuvi ku 
mesho a Shukulu Kalunga, ngwe muvalingile lalo vaka-naanga ya Ahave.  

28Mwene Ahaziya walipandakaanene na Mwene Njolame wa mu Isalele mu nzita 
kulwisa Mwene Hazayele wa Silya. Co valwililile nzita ku Lamote mu Ngilyande, 
Njolame wavetwele mu nzita.  

29Co welukile ku nganda ya Njezelele ngeci akakanguke ku vimbandu vyendi vije 
vyavetwele, Ahaziya waileko nakukamumona.  

2 Vimyene 9 

Yehu vamuvwavesa kupwa mwene wa mu Isalele 

1A simbu ije vene Elisha muka-kwimanena, wasanene mukwenje umo akati ka 
vaka-kwimanena, wendekele kuli ikeye ngwendi, “Livwaese ngeci uye ku Lamote 
mu Ngilyande. Ambata eli lilulu lya mazi a olive uye nalyo,  

2co omo uketa kuje ukasetela Yehu muna Njosefati, mutekulu wa Nimeshi. 
Ukamutundisa ku vakwavo, co ukamutwala ku mulili wa ku vushweke,  

3co mwitile mazi a olive ku mutwe wendi, co endeka ngwove, ‘Shukulu Kalunga 
Njambi ya Isalele ikeye nakuvwavesa mazi ngeci upwe mwene wa mu Isalele.’ Co 
ukatundako vwasi-vwasi.” 

4Ngecivene, uje mukwenje muka-kwimanena waile ku Lamote,  

5co wawanene vamyata va mashwalale va nzita vali mu cikungulukilo. Co 
wendekele ngwendi, “Mwane, njinaija nakumileka majwi.” Yehu wehwile 
ngwendi, “Iyajo umo wetu iwendeka nendi?” Co wamukumbulwile ngwendi, 
“Yeni vene mwane.” 

6 Co muvuvali vwavo vakovelele mu njuvo, uje muka-kwimanena wa mukwenje 
wetilile mazi a olive a mutwe wa Yehu, co wamulekele ngwendi, “Shukulu 
Kalunga, Njambi ya Isalele, nendeka ngwendi, ‘Njinakuvwavesa mazi kupwa 
mwene wa vanu vange va Isalele.  

7Unapande kutsiya naanga ya Ahave shukulu yove, ngeci njihise Njezevele 
akutsiya vaka-kwimanena vange na vangamba vange vakwavo.  

8Naanga yoshe ya Ahave na vatekulwila vendi vanapande kutsa, njikatsiya mu 
cifwa cimolika mwana woshe wa munalume mu naanga yendi, mwanike na 
mukulunu. 

9Njikalinga na naanga yendi ngwe munjalingile na naanga ya Mwene 
Yelovowame wa mu Isalele, na naanga ya Mwene Mbasha wa mu Isalele.  

10Njezevele kuvakamutsindi embwe, muvila wendi vakaulya tutali mu lifuti lya 
Njezelele.’” Omo wamanesele kwendeka evi, co uje muka-kwimanena wa 
mukwenje watuukile, co watewele.  

11Yehu welukilile kuli vakwavo vamyata, co vamwihwile ngwavo, “Vyuma vyoshe 
vinavwaa ndi? Uje cizaluke ashaka vikajo kuli yove?” Yehu wavakumbulwile 
ngwendi, “Mwazivuka cifwa cendi.” 

12Co vamukumbulwile ngwavo, “Embwe, yetu kutuzivuka. Tuleke vyanendeka! “ 
Co Yehu wavalekele ngwendi, “Nanjileka ngwendi Shukulu Kalunga nendeka 
ngwendi, ‘Njikuvwavese upwe mwene wa mu Isalele.’” 

13Aje vene vaje vamyata, vajalele vuzalo vwavo akamwa ya vindendelo ngeci 
Yehu emaneo, co vembile malupembo, nakutambeka ngwavo, “Yehu ololo napu 
mwene! “ 

Yehu atsiya Mwene Njolame wa mu Isalele 

14Yehu muna Njosefati mutekulu wa Nimeshi watumbilile vutumbe Mwene 
Njolame, Njolame na vaIsalele vakele nakunyunga Lamote mu Ngilyande omwo 
ya Mwene Hazayele. 

15Mwene Njolame welukile ku Njezelele kuje vakamusakele vimbandu vyendi 
vije vyavetwele mu nzita ku Lamote mu Ngilyande omo walwile na Mwene 
Hazayele wa Silya. Ngecivene, Yehu wendekele kuli vakwavo vamyata ngwendi, 
“Nga muli amo nange, nyanyameni ngeci kesi kukale umo avomboloke muno mu 
Lamote aye nakunangula vanu va mu Njezelele.” 

16Co walondele mu litemba lyendi waile ku Njezelele, oloni Njolame te kanda 
acikanguke ku vimbandu vyendi, Mwene Ahaziya wa mu Yunda wakele kuje 
nakumusikamesa.  

17Co muka-kunyunga umo watumbamene a kaposhi ka ku Njezelele omo 
wamwene Yehu na vanu vendi vakele nakwija, watambekele ngwendi, “Njamono 
vanu valinakwija.” Co Njolame wamukumbulwile ngwendi, “Tuma munu alonde a 
kavalu ngeci akamone nga vakevo vanapu vasamba nambe vanapu vitozi.” 

18Co uje munu walondele a kavalu waliwanene na Yehu, wendekele kuli ikeye 
ngwendi, “Mwene ashaka kuzivuka nga unaija ngwe musamba indi embwe.” 
Yehu wamukumbulwile ngwendi, “Kesi cipangi cove oco. Njikave munima.” Co 
uje muka-kunyunga watumbamene a kaposhi wambulwile ngwendi uje munu 
walondele a kavalu netele kuje ku mbunga, oloni kesi nakwiluka embwe.  

19Co vatumineko muluwa mukwavo lalo, co wakehwile Yehu cihula cimolika. 
Yehu lalo wamukumbulwile ngwendi, “Kwoloka cilinge vikajo kuli yove? Njikave 
lika munima.” 



723 

©The Bible Society of Zambia, 2006. 

 

20Uje muka-kunyunga wambulwile vukaleo ngwendi uje munu walondele a 
kavalu netele kuje ku mbunga, oloni kesi nakwiluka embwe. Co wendekeleko lalo 
ngwendi, “Uje ntwama wa ije mbunga alinakwendesa litemba lyendi ngwe munu 
wakuzaluka, cifwa cendi ngwe Yehu! “ 

21Mwene Njolame washikile ngwendi, “Njivwaeseleni litemba lyange.” Co 
valivwaesele, aje vene ikeye na Mwene Ahaziya valondele munu na munu mu 
litemba lyendi, nakuliwana na Yehu. Vakaliwanene nendi ku lihya lije lyapwile 
lya Navote.  

22Co Njolame wamwihwile ngwendi, “Ulinakwija mu kwoloka ndi?” Yehu 
wamukumbulwile ngwendi, “Vatijo njija mu kwoloka oku anga tucili na vulozi na 
tumponya vije vivashangumukile vanyoko Njezevele?” 

23Njolame watambekele kuli Ahaziya ngwendi, “Eci cinapu kutengulukila! “ Co 
watengulwile litemba lyendi watewele.  

24Aje vene Yehu wananele manene vuta vwendi vwa lusipa na nzili yendi yoshe, 
co washele mukili mukati ka vitsili vya Njolame, co uje mukili wamutivile ku 
mbunge. Co Njolame wawililile mu litemba lyendi watsile.  

25Yehu wendekele kuli mukwasi wendi Mbindekale ngwendi, “Ambata muvila 
wendi uumbile mu lihya lije lyapwile lya Navote. Anuka omo yove nange 
twendele amo munima ya Mwene Ahave ishe ya Njolame, Shukulu Kalunga 
wendekele majwi awa kuli Ahave ngwendi,  

26 ’ Izau njinamwene Navote na vana vendi. Co njikulaesa ngeci nove lalo 
vakakutsiila mu lihya lino vene.’” Co Yehu washikile mukwasi wendi ngwendi, 
“Ambata muvila wa Njolame uumbile mu lihya lije lyapwile lya Navote, 
mukushulisa cikulaeso ca Shukulu Kalunga.” 

Mwene Ahaziya wa mu Yunda vamutsiya 

27Mwene Ahaziya wamwene vije vyalingiwile, ngecivene, watewelele ku nganda 
ya Mbete Hangane mu litemba lyendi, oloni Yehu wamushekele nakumuwana, 
washikile vanu vendi ngwendi, “Nendi lalo mutsiyeni! “ Co vamwashele mukili 
omo wakele nakwendesa litemba lyendi mu ngila yakulamata ku Ngule, kuyehi 
na nganda ya Imbelyange. Oloni watewele manene noo wetele ku nganda ya 
Mengindo, co kuje vene watsile.  

28Vamyata vendi vambatele muvila wendi mu litemba vawilwisile ku Yelusalema, 
co vakamutsindile mu vimbumbo vya vumwene mu Nganda ya Ndaviti.  

29Ahaziya wapwile mwene wa mu Yunda mu mwaka wamulikumi na umo a 
simbu ije omo Njolame muna Ahave wapwile mwene wa mu Isalele.  

Vamwene Njezevele vamutsiya 

30Yehu wezile ku Njezelele. Co Njezevele akuziva vije vyalingiwile, wakwitile 
vyemba ku mesho endi, nakuvwaesa vin̄ambu vyendi, wemanene mu njanena ya 
lipela nakukengelela ku ngila.  

31Omo Yehu wakovelele mu cikolo, co Njezevele watambekele ngwendi, “Yove 
Zimeli! Yove muka-kutsiya! Vikajo unezila kuno?” 

32Yehu wandwile mesho, co wakengele mu njanena, co wehwile ngwendi, “Iyajo 
ali ku mutambela wange?” Co vamyata vavali nambe vatatu va mu lipela 
vamushumbililile mu njanena,  

33Yehu wendekele kuli vakevo ngwendi, “Mumbileni asi.” Co vombilile Njezevele 
asi, maninga endi ashamukilile a civumbe na a tuvalu. Yehu wendesele tuvalu 
twendi na litemba a muvila wendi,  

34co wakovelele mu lipela, walile vyakulya. Co Yehu wendekele ngwendi, 
“Ambateni ou munakazi wakulinduka mukamutsinde, omwo ikeye wapwa muna 
mwene.” 

35Oloni vaje vanu vashakele kukamutsinda kuvawanene muvila embwe kuvanga 
cikola cendi na vitsiya vya mavoko na mendi.  

36Omo vambulwile muzimbu ou kuli Yehu, co ikeye wavalekele ngwendi, “Evi 
vikevyo vyendekele Shukulu Kalunga ngwendi vikalingiwa, omo wendekele muli 
ngamba yendi Elinja ngwendi, ‘Tutali vakalya muvila wa Njezevele mu lifuti lya 
Njezelele.  

37Vilyo vyendi vije vikasalao vakavikuva mu lihya ngwe vwilo, co naumo wai 
akazivuka ngeci vinapu vya Njezevele.’” 

2 Vimyene 10 

Vatekulwila va Ahave vavatsiya 

1Ahave wakele na vatekulwila makumi atanu na avali vakele mu nganda ya 
Samaliya. Yehu wasonekele mikanda, waitumine ku Samaliya kuli vaka-
kushwana va mu Njezelele, na kuli vakulunu na kuli vaje valelele vatekulwila va 
Ahave. Co ije mikanda waisonekele ngwendi, 

2 “Kuli yeni mulinakunyunga vatekulwila va mwene, amolika na matemba na 
tuvalu na vitwa na vinganda vya vimpaka. Ngecivene, omo mutambula eyi 
mikanda,  

3anguleni mutekulwila mwana umo wa munalume uje wamuvwa wa kulongwa, 
mupwiseni mwene, co mulwileni nakumwimanena.” 

4Oloni vaka-kushwana va mu Samaliya vazivile lyova manene, co vendekele 
ngwavo, “Vatijo twasa kwimana kuli Yehu? Inonwa Mwene Njolame na Mwene 
Ahaziya kuvasele kwimana nendi, co yetu twasa kwimana nendi ndi?” 

5Ngecivene, mwata wa ku lipela na mwata wa mu nganda na vakulunu na vaje 
valelele vatekulwila va mwene vatumine majwi awa kuli Yehu ngwavo, “Yetu 
tunapu tu vangamba vove, tukalinga vyuma vyoshe viwendeka. Oloni yetu 
kutwasa kwangula mwene embwe, linga mwoshe muunayongwela.” 

6Co Yehu wavasonekelele mukanda ukwavo ngwendi, “Nga munemana amo 
nange, co munononoka mashiko ange, neneni mitwe ya vatekulwila va Mwene 
Ahave kuli yange kuno ku Njezelele a simbu ino vene imene.” Co vatekulwila va 
Mwene Ahave vapwile makumi atanu na avali, vavanyungile kuli vakulunu va mu 
Samaliya, vakevo vavalelele.  

7Omo vatambwile mukanda wa Yehu, co vakulunu va mu Samaliya vatsiile 
vatekulwila voshe va Ahave makumi atanu na avali, vaakele mitwe yavo mu 
mitonga, co vaitumine ku Njezelele kuli Yehu.  

8Muluwa wezile walekele Yehu ngwendi, “Mitwe ya vatekulwila va Ahave 
vanainena,” co wavashikile ngeci vayake mu mitumbo ivali ku cikolo ca nganda, 
vaiseze kuje noo imene mutondo.  

9Co alikaki mutondo, Yehu waile ku cikolo ca nganda wendekele kuli vanu vaje 
vakele kuje ngwendi, “Yange vene njatumbile vutumbe vwakulwisa Mwene 
Njolame nakumutsiya, yeni kumwesi na mulonga wai. Oloni iyajo natsii vanu 
voshe ava?  

10Eci cinalumbunuka ngeci vyuma vyoshe vije vyendekele Shukulu Kalunga a 
vatekulwila va Ahave vipwe vya vushunga. Omwo Shukulu Kalunga nalingi vije 
vyendekele muli Elinja muka-kwimanena.” 

11 Asinoni Yehu watsiile vavushoko voshe va Ahave vaje vakele mu Njezelele na 
vamyata vendi voshe na vasamba vendi va a mbunge na vaka-kukombelela vendi, 
naumo wai wasaleleo na mwonyo.  

Vavushoko vwa Mwene Ahaziya vavatsiya 

12Yehu watundile ku Njezelele waile ku Samaliya. Co a ngila ku mutambela 
uvatumbula ngwavo, “Cilombo ca Tunyungi,” 

13waliwanene na vavushoko vwa Mwene Ahaziya wa mu Yunda, wavehwile 
ngwendi, “Yeni veyajo?” Vamukumbulwile ngwavo, “Tu vavushoko vwa Ahaziya. 
Tulinakuya ku Njezelele nakushunga vana va Vamwene Njezevele na naanga ya 
mwene yoshe.” 

14Co Yehu washikile vanu vendi ngwendi, “Vakwateni oku vayoya.” Co 
vavakwatele oku vayoya, co wavatsiilile kuyehi na mbulu yakele kuje. Co voshe 
vapwile makumi awana na vavali, co naumo wai wa ali vakevo wasaleleo na 
mwonyo.  

Vavushoko vwa Ahave voshe vaje vasaleleo vavatsiya 

15Yehu watundile kuje lalo, co a ngila waliwanene na Yonandave muna Lekave. 
Yehu wamukandelelele, co wendekele nendi ngwendi, “Nove nange twalikulaela, 
wasa kunjikwasa ndi?” Yonandave wamukumbulwile ngwendi, “Eyo, njasa.” Co 
Yehu wamukumbulwile ngwendi, “Njikwate mu livoko.” Ngecivene, valikwatele 
mu mavoko, co Yehu walondesele Yonandave mu litemba,  

16co wendekele ngwendi, “Tuye tuvavoshe ngeci ukamone munjalilambula kuli 
Shukulu Kalunga.” Co vaile amolika mu litemba ku Samaliya.  

17Omo vaketele kuje, co Yehu watsiile vavushoko voshe va Ahave, naumo wai 
wasaleleo. Evi vikevyo Shukulu Kalunga walekele Elinja ngeci vikalingiwa.  

Vaka-kulemesa Mbale vavatsiya 

18Yehu wasanene vanu voshe va mu Samaliya, co wendekele ngwendi, “Mwene 
Ahave wapangelele njambi Mbale kamandondo lika, oloni yange ni 
njikamupangela manene. 

19Saneni voshe vaka-kwimanena va Mbale na vaka-kumulemesa voshe na vaka-
kukombelela vendi voshe. Naumo wai akalyole malambi, omwo njikakombelela 
n̄ombelo yakama kuli Mbale, co woshe uje kakakalako vakamutsiya.” (Eci capwile 
lika kulipeka kwa Yehu ngeci anyongese voshe vaka-kulemesa Mbale. ) 

20Yehu washikile ngwendi, “Imikeni litangwa lyakulemesa mukusingimika 
Mbale! “ Co vemikile litangwa,  

21Yehu watumine lijwi mu lifuti lyoshe lya Isalele. Voshe vaje valemesele Mbale 
vezile, naumo wai walikelele. Voshe vakovelele mu njuvo yakulemesela Mbale, co 
yashulile mbe kutunda ku shongo imo nakweta ku shongo ikwavo.  

22Asinoni Yehu washikile muka-kukombelela uje wanyungile vuzalo vwa vulaja 
vwakujela avunene avupangezele kuli vaka-kulemesa Mbale.  

23Munima yevi, Yehu wakovelele mu njuvo ya Mbale amo na Yonandave muna 
Lekave, co wendekele kuli vanu vakele muje ngwendi, “Mwapande kumona ngeci 
vaka-kulemesa Mbale vakevo lika vakovela muno kesi vaka-kulemesa Shukulu 
Kalunga embwe.” 

24Asinoni ikeye na Yonandave vakovelelemo nakukombelela vin̄ombelo na 
vin̄ombelo vya kwenyeka kuli Mbale. Co waakele vanu makumi atanu na atatu 
anja ku njuvo yakulemesela Mbale nakuvashika ngwendi, “Munapande kutsiya 
vanu voshe ava, co nga munu aputwisao umo, co woshe uje amuputwisa ikeye 
akatsa kwinga muli ikeye! “ 

25Co omo Yehu wamanesele kukombelela vin̄ombelo, wendekele kuli vaka-
kunyunga na kuli vamyata ngwendi, “Kovelenimo muvatsiye voshe, kesi 
muputwiseo umo embwe! “ Co vakovelelemo na mikwale yakushomwena 
cimweja, vavatsiile voshe, vakokelele mivila yavo anja. Co vakovelele mu njuvo 
ya Mbale yakujela ya mukati,  



727 

©The Bible Society of Zambia, 2006. 

 

26vatundisilemo manda yakujela ije yakele muje, vayenyekele.  

27Ngecivene, vanyongesele ije manda yakujela na njuvo ya kulemesela Mbale, co 
vatengulwile ije njuvo yakulemesela Mbale kuyipwisa mbushu kweta na ku 
litangwa lya lelo.  

28Omu mukemwo Yehu mwamaneselele kulemesa Mbale mu Isalele.  

29 Oloni watembunwinine vuvi vwa Mwene Yelovowame, uje watwamenenene 
Isalele nakuvakovelesa mu vuvi vwakulemesa tumponya twa ngolinde twa vana 
va vingombe tuje vashimbikile mu Mbetele na mu Ndani.  

30Shukulu Kalunga wendekele kuli Yehu ngwendi, “Unalingi ku naanga ya Ahave 
vyuma vyoshe vije njashakele ngeci uvilinge. Ngecivene, njikukulaesa ngwange 
vatekulwila vove vakapwa vimyene va mu Isalele, kweta ku cisemwa 
camuciwana.” 

31Nameme ngoco, Yehu kononokele na mbunge yendi yoshe mashiko a Shukulu 
Kalunga, Njambi ya Isalele, oloni wakavangeyeye vilinga vyavivi vya 
Yelovowame, uje watwamenenene Isalele mu vuvi.  

Kutsa kwa Yehu 

32A simbu ije Shukulu Kalunga washangumukile kutepulula lifuti lya Isalele. Co 
Mwene Hazayele wa ku Silya wafungulwile mitambela yoshe ya vaIsalele 

33kutunda mu ngangela ya Yondau kweta na ku mbwela ku nganda ya Aloele ku 
Ndonga ya Alenone, amo na mitambela ya Ngilyande na Mbashane, kuje kwakala 
miyati ya Ngande na Luvena na Manase wa mu kangombe ka yambi.  

34Vyuma vyoshe vije vyalingile Yehu, amo na vilinga vyendi vyakusimpa, 
vavisoneka mu Livulu lya Mizimbu ya Vimyene va mu Isalele. 

35Yehu watsile, vamutsindile mu Samaliya, co munendi Yehohaze 
wamushwanene kupwa mwene.  

36Yehu washwanene mu Samaliya kupwa mwene wa mu Isalele myaka makumi 
avali na itanu na itatu.  

2 Vimyene 11 

Vamwene Ataliya wa mu Yunda 
(2 Miz 22:10–23:15) 

1Omo Ataliya vaina ya Mwene Ahaziya wazivile a kutsa kwa munendi, co 
washikile ngeci vatsiye vanu voshe va ku naanga ya vumwene.  

2Oloni Yowashe muna Ahaziya ikeye lika waputumukileo. Vashakele kumutsiya 
ngwe muvatsiile vakwavo, oloni vamwovwele kuli vaten̄azi yendi Njehoshemba, 
muna Mwene Njeholame, co lalo wapwile ndokazi ya Ahaziya. Wamutwalele 
amolika na ndezi yendi, kukavashweka ku mulili wa Njuvo ya Shukulu Kalunga 
kuvatewesa kuli Ataliya, ngecivene, kuvamutsiile.  

3Njehoshemba walelele uje mwanike myaka itanu na umo, wamushwekele 
nakumunyungila mu Njuvo ya Shukulu Kalunga, a simbu ije omo Ataliya wapwile 
vamwene.  

4Oloni mu mwaka wamucitanu na ivali Yehoyanda muka-kukombelela wasanene 
vantwama vaje vanyungile mwene na vaje vanyungile lipela, wavalekele ngeci 
vaije ku Njuvo ya Shukulu Kalunga, co walikumiiye cikumiiyo navo nakuvasingisa 
mu Njuvo ya Shukulu Kalunga a vije vyayongwele kulinga. Co wavamwesele 
Yowashe muna Mwene Ahaziya,  

5co wavashikile ngwendi, “Omo mwija ku vipangi a Litangwa Lyakuhwima, 
litambelo lyamucitatu lya vamo veni vanyunge lipela,  

6na litambelo likwavo lyamucitatu vemane nakunyunga ku cikolo ca Sule, co 
litambelo likwavo lyamucitatu vemane nakunyunga ku cikolo ca kunima ya vaka-
kunyunga.  

7Co vije vimbunga vivali vya vaka-kunyunga vaje vaya nakuhwima a Litangwa 
Lyakuhwima vemane ku Njuvo ya Shukulu Kalunga nakunyunga mwene.  

8Munapande kunyunga Mwene Yowashe na mikwale yakushomwena cimweja, co 
mukale amo nendi kwoshe kuje kwaya. Woshe uje amishwenya munapande 
kumutsiya.” 

9Co vaje vamyata vononokele mashiko a Yehoyanda, vanenele vanu vavo kuli 
ikeye, vaje vaile nakuhwima a Litangwa Lyakuhwima na vaje vaile ku vipangi a 
litangwa lije vene.  

10Co waanene vaje vamyata makunga, na vintelo vije vyapwile vya Mwene 
Ndaviti vije vivanyungilile mu Njuvo ya Shukulu Kalunga,  

11co waakele vaje vanalume vakele na mikwale mu mitambela yoshe 
kuzengeleka Njuvo ya Shukulu Kalunga, nakunyunga mwene. 

12Yehoyanda watwalele Yowashe anja, wamuzikile cilongo ku mutwe wendi, co 
wamwanene livulu lya mashiko a vumwene. Asinoni vavwavesele Yowashe mazi 
nakumutumbula mwene. Co vanu vakandelelele nakutambeka ngwavo, “Mwene 
ayoye myaka yoshe! “ 

13Co Vamwene Ataliya wazivile muyoyo uje valingile vaka-kunyunga na vanu, 
washatukilile ku Njuvo ya Shukulu Kalunga kuje kwakungulukilile mbunga ya 
vanu.  

14 Co wamwene mwene wamuhwa nemana ku manda ku cikolo ca Njuvo ya 
Shukulu Kalunga, ngwe ku futisi yavo. Vamyata na vaka-kwimba malupembo 
vamuzengelekele, co vanu voshe vatambekele nakujolela nakwimba malupembo. 
Ataliya watavwile vuzalo vwendi mukuviilila, co watambekele ngwendi, 
“Vungungu! Vungungu! “ 

15Yehoyanda kashakele ngeci Ataliya vamutsiile ku mwela wa Njuvo ya Shukulu 
Kalunga embwe, ngecivene, washikile vamyata va mashwalale ngwendi, 
“Mutwaleni anja oku mumwitisa mukati ka mikana ya vaka-kunyunga, co woshe 
amwamena mutsiyeni.” 

16Vamukwatele, co vamutwalele ku lipela, co vamutsiilile ku Cikolo ca Tuvalu.  

Yehoyanda atengulula vyuma 
(2 Miz 23:16-21) 

17Yehoyanda wakolesele cikumiiyo akati ka Shukulu Kalunga na mwene amo na 
vanu ngeci vapwe vanu va Shukulu Kalunga, co lalo walikumiiye cikumiiyo akati 
ka mwene na vanu. 

18Asinoni vanu vaile ku njuvo ya Mbale nakuyisiwula, vashandwele mitula, na 
tumponya, co vatsiilile Matane, muka-kukombelela wa Mbale, kulutwe lwa 
mitula. Co Yehoyanda waakele vaka-kunyunga ku Njuvo ya Shukulu Kalunga,  

19asinoni ikeye na vamyata na vaka-kunyunga mwene na vaka-kunyunga lipela, 
vasindikiiye mwene kutunda ku Njuvo ya Shukulu Kalunga kuya ku lipela, co 
vanu voshe vavakavele. Co Yowashe wakovelelele ku Cikolo ca Vaka-kunyunga, 
co watumbamene a litanda.  

20Vanu voshe vavwaelelele, mu nganda mwolokele kuluu, omwo Ataliya 
vanamutsii laja mu lipela.  

21Yowashe wapwile mwene wa mu Yunda omo wakele na myaka itanu na ivali.  

2 Vimyene 12 

Mwene Yowashe wa mu Yunda 
(2 Miz 24:1-16) 

1Mu mwaka wamucitanu na ivali omo Mwene Yehu washwanene mu Isalele, 
Yowashe wapwile mwene wa mu Yunda, washwanene mu Yelusalema myaka 
makumi awana, vaina vapwile Zimbiya wa ku nganda ya Mbeleshemba.  

2Co mukuyoya kwendi kwoshe walingile vije vyavwaelelesele Shukulu Kalunga, 
omwo muka-kukombelela Yehoyanda wamulongesele. 

3Nameme ngoco, ije mitambela vakele nakulemesela vaje vaka-kujeneka 
kukulaela kuvainyongesele, co vanu vakele nakukombelelako vin̄ombelo 
nakwenyekelako insense.  

4 Yowashe wasanene vaka-kwimanena, co wavashikile ngeci vatulike vimbongo 
vije vakele nakunena vanu mu Njuvo ya Shukulu Kalunga mukufweta 
akukombelela, amo na vimbongo vya n̄ombelo ya simbu yoshe na vimbongo vije 
vivaanene kupwa vwana vwa cizango.  

5Muka-kukombelela woshe napande kukala na moko ya vimbongo vije 
vivanenele vaje vaapangelele, co vije vimbongo vavipangesele mukuvwaesesa 
Njuvo ya Shukulu Kalunga kwoshe kuje vashakele kuvwaesa.  

6Oloni mu mwaka wamumakumi avali na itatu wakushwana kwa Yowashe, vaje 
vaka-kukombelela kuvavwaesele Njuvo ya Shukulu Kalunga embwe.  

7Ngecivene, Yowashe wasanene Yehoyanda na vakwavo vaka-kukombelela, co 
wavehwile ngwendi, “Omwo vikajo kumwavwaeselele Njuvo ya Shukulu 
Kalunga? Kutunda ano kumukatulika lalo vimbongo vije mukatambula, oloni 
munapande kuvyeca, ngeci vase kulikwasa navyo mukuvwaesa Njuvo ya Shukulu 
Kalunga.” 

8Co vaka-kukombelela vatavele ngeci kuvakatambula lalo vimbongo ku vanu 
nameme kuvwaesa Njuvo ya Shukulu Kalunga.  

9Asinoni Yehoyanda wanonele cikasa, wativile mbengwa a cifwiko, co wacakele 
kumukulo wa mutula, ku livoko lya cilyo kwakukovelela mu Njuvo ya Shukulu 
Kalunga. Co vaka-kulombelela vaje vakele nakupanga ku cikolo vakele 
nakwakamo vimbongo vyoshe vije vakele nakunena vaka-kulemesa.  

10Omo vamwene ngeci mu cikasa mwakele vimbongo vyavingi, co muka-
kusoneka wa mwene na Muka-kukombelela Wakama vezile co valavele vije 
vimbongo nakuvyaka mu vinjeke.  

11Omo vanalava nakuwana vungi vyavyo, co vaanene vije vimbongo kuli vanu 
vaje vakele na moko ya vipangi vya mu Njuvo ya Shukulu Kalunga, co vaje vanu 
vakavifwetele vaka-kushonga mavaya, na vaka-kutunga vinjuvo,  

12na vaka-kujala mamanya, na vaka-kushonga mamanya, nakulanda mavaya na 
mamanya akuvwaesesa Njuvo ya Shukulu Kalunga, nakufweta vyoshe 
vyakuvwaesesa Njuvo ya Shukulu Kalunga.  

13Oloni kuvapangesele vije vimbongo vivanenele mukufweta vaka-kupanga 
vinganja vya siliva na malonga na malupembo, nambe vivala vya citumbikilo ca 
vindeya, nambe cuma cimo ca siliva, nambe ca ngolinde.  

14Vyoshe vavipangesele mukufweta vaka-kupanga na vaka-kulanda vivala 
vyakupangesa mu Njuvo ya Shukulu Kalunga.  

15 Vantwama vaje va vipangi vapwile va kulongwa, ngecivene, naumo wai 
wavehwile vukaleo vwa mavulu muvasonekele vimbongo. 

16 Vimbongo vya vin̄ombelo vyakuliilwisila, na vin̄ombelo vya a vuvi kuvakele 
nakuvyaka mu cikasa embwe, oloni vyapwile vya vaka-kukombelela.  

17A simbu ije Mwene Hazayele wa ku Silya walwisile nganda ya Ngate 
nakuyifungulula, asinoni wayongwele kukalwisa Yelusalema.  

18Mwene Yowashe wa mu Yunda wambatele vyuma vyoshe vije Njosefati na 
Njeholame na Ahaziya vanu vaje vaingile, vavikundikile kuli Shukulu Kalunga, 
kuwezelelako na vyuma vyendi vavenya, na ngolinde yoshe ije yakele mu 
mbango ya Njuvo ya Shukulu Kalunga na mu lipela, co wavitumine vyoshe kupwa 

vwana kuli Mwene Hazayele, co ikeye watundisile mashwalale vendi mu 
Yelusalema.  

19Vyuma vyeka vije vyalingile Mwene Yowashe vavisoneka mu Livulu lya Mizimbu 

ya Vimyene va mu Yunda. 

20Vamyata vendi vamukatukilile nakumwenda vungungu, co vamutsiilile ku ngila 
yakushelumukila ku Sila.  

21Njozakale muna Shimete na Yehozavande muna Shomele, vakevo vamyata 
vendi vamutsiile. Vamutsindile mu vimbumbo vya vumwene mu Nganda ya 
Ndaviti, co munendi Amaziya wamushwanene kupwa mwene.  

2 Vimyene 13 

Mwene Njehoahaze wa mu Isalele 

1Mu mwaka wamumakumi avali na itatu wakushwana kwa Yowashe muna 
Ahaziya kupwa mwene wa mu Yunda, Njehoahaze muna Yehu wapwile mwene 
wa mu Isalele, co washwanene mu Samaliya myaka likumi na itanu na ivali.  

2Ngwe mwalingile Mwene Yelovowame uje washwanene akulivanga, na ikeye 
lalo walingile vuvi ku mesho a Shukulu Kalunga, co watwamenenene Isalele mu 
vuvi, kecelele vingila vyendi vyavivi.  

3Ngecivene, Shukulu Kalunga waluvalele na Isalele, co watavele Mwene Hazayele 
wa ku Silya na munendi Mbenehandande kufungulula Isalele simbu ku simbu.  

4Asinoni Njehoahaze walombelele kuli Shukulu Kalunga, co Shukulu Kalunga, 
omwo wamwene vukalu vwa mwene wa ku Silya omo wakele nakuyandesa 
vaIsalele, co wakumbulwile lilombelo lyendi.  

5Shukulu Kalunga watuminine Isalele ntwama uje wavapatwile kuli vaSilya, co 
vaIsalele vakele mu kwoloka, ngwe muje muvakele myaka ya kunima.  

6Oloni nameme ngoco kuvecelele vuvi vuje Mwene Yelovowame 
watwamenenene navwo Isalele, oloni vatwaleleo kulinga vuvi, na kamponya ka 
Ashela njambi wa munakazi kasalele mu Samaliya.  

7Njehoahaze kakele na mashwalale vasaleleo kuvanga lika vaka-kulonda a tuvalu 
makumi atanu, na matemba likumi, na vanalume 10, 000 vaka-kwenda a mendi, 
omwo mwene wa Silya wanyongesele vakwavo voshe, wavalyatangelele ngwe 
likungu.  

8Vyuma vyeka vije vyalingile Njehoahaze na vilinga vyendi vyakunyanyama 
vavisoneka muLivulu lya Mizimbu ya Vimyene va mu Isalele. 

9Ikeye watsile, co vamutsindile mu Samaliya, co munendi Yehowashe 
wamushwanene kupwa mwene.  

Mwene Yehowashe wa mu Isalele 

10Mu mwaka wamumakumi atatu na itanu na ivali wakushwana kwa Mwene 
Yowashe wa mu Yunda, Yehowashe muna Njehoahaze wapwile mwene wa mu 
Isalele, co washwanene mu Samaliya myaka likumi na itanu na umo.  

11Na ikeye lalo walingile vuvi ku mesho a Shukulu Kalunga, wakavele cimweso 
cacivi ca Mwene Yelovowame, uje watwamenenene Isalele nakuvakovelesa mu 
vuvi.  

12Vyuma vyeka vije vyalingile Yehowashe, amo na vilinga vyendi vyakusimpa mu 
nzita yakulwisa Mwene Amaziya wa mu Yunda, vavisoneka mu Livulu lya 

Mizimbu ya Vimyene va mu Isalele. 

13Yehowashe watsile, co vamutsindile mu vimbumbo vya vumwene mu Samaliya, 
munendi Yelovowame Wamucivali wamushwanene kupwa mwene.  

Kutsa kwa Elisha 

14 Elisha muka-kwimanena wavinjile mushongo wakama, co omo wakele kuyehi 
na kutsa, Mwene Yehowashe wa mu Isalele wezile nakumumona. Walilile 
ngwendi, “Tate, tate! Yove wapwile muka-kwimanena wa nzili kutuvakana 
mashwalale voshe va Isalele! “ 

15Elisha wamushikile ngwendi, “Ambata vuta vwa lusipa na mikili.” Yehowashe 
wavinonele, 

16co Elisha wamulekele kwasha mukili. Co mwene walingile ngacije, Elisha 
wakambekele mavoko endi a mavoko a mwene.  

17Co Elisha wendekele ngwendi, “Shokolola njanena ije inakenge ku Silya,” co 
mwene washokolwele njanena ije yakengele ku Silya. Elisha washikile ngwendi, 
“Asha mukili.” Aje vene mwene washele mukili, co muka-kwimanena wendekele 
ngwendi, “Yove vene unapu mukili wa Shukulu Kalunga wakuhyana nawo Silya. 
Ukalwisa vaSilya ku Afeke noo unavafungulula.” 

18Asinoni Elisha walekele mwene kwambata mikili ikwavo nakuyashanga mu 
livu. Co mwene wayashangele mu livu visimbu vitatu, co walikelele.  

19Eci caluvalesele Elisha, co wendekele kuli mwene ngwendi, “Nga washele mikili 
mu livu visimbu vitanu nambe vitanu na imo, nga unahyana vaSilya, oloni ololo 
ukavahyana lika visimbu vitatu.” 

20Elisha watsile, co vamutsindile. Co a mwaka na mwaka vimbunga vya 
vaMowavi vakele nakwija mukulwisa Isalele.  

21A simbu imo omo vanu vaile nakutsinda mutsi, co vamwene mbunga imo ya 
vaMowavi, co vaje vanu vombilile cije mu mbumbo ya Elisha, co vatewele. Vwasi-
vwasi cije civimbi omo cakambolele ku vitsiya vya Elisha, co uje munalume 
wendukile nakwimana.  

Nzita akati ka Isalele na Silya 

22Mwene Hazayele wa Silya wayandesele manene vaIsalele a simbu yoshe 
yakushwana kwa Njehoahaze,  

23oloni Shukulu Kalunga wakele na ngozi na mema ku mbunge ali vakevo. Ikeye 
kavecelele ngeci vavanyongese embwe, oloni wavakwasele omwo ya cikumiiyo 
cendi kuli Avilahama na Isake na Yakomba. Ikeye kevalele vanu vendi embwe.  

24A kutsa kwa Mwene Hazayele wa Silya, munendi Mbenehandande 
wamushwanene kupwa mwene.  

25Mwene Yehowashe wa mu Isalele wafungulwile Mbenehandande visimbu 
vitatu, co watambwile lalo vinganda vije vyatambwile Mbenehandande a simbu 
yakushwana kwa Njehoahaze, ishe ya Yehowashe.  

2 Vimyene 14 

Mwene Amaziya wa mu Yunda 
(2 Miz 25:1-24) 

1Mu mwaka wamucivali omo Yehowashe muna Njehoahaze wapwile mwene wa 
mu Isalele, co Amaziya muna Yowashe wapwile mwene wa mu Yunda,  

2omo wakele na myaka makumi avali na myaka itanu, washwanene mu 
Yelusalema myaka makumi avali na myaka itanu na iwana. Vaina vapwile 
Njehoyandine wa ku Yelusalema.  

3Walingile vije vyavwaelelesele Shukulu Kalunga, nameme ikeye kafwile ngwe 
kukulwila yendi Mwene Ndaviti embwe, oloni walingile ngwe muje mwalingile 
Yowashe.  

4Katundisile ije mitambela vakele nakulemesela vaje vaka-kujeneka kukulaela, co 
vanu vakele nakukombelelako vin̄ombelo nakwenyekelako insense.  

5Omo vumwene vwa Amaziya vwakolele na nzili, co watsiile vamyata vaje 
vatsiile ishe, Mwene Yowashe.  

6 Nameme ngoco, katsiile vana vavo, oloni wakavele vije vyashikile Shukulu 
Kalunga mu Lishiko lya Mosesa ngwendi, “Visemi kuvapandele kutsila milonga 
ije ivanalingi vana vavo embwe, na vana lalo kuvapandele kutsila milonga ije 
ivanalingi visemi vavo embwe, oloni munu napande kutsila mulonga wanalingi 
ikeye vavenya.” 

7Amaziya watsiile mashwalale va Endome 10, 000 mu Cana ca Mwongwa, co 
wafungulwile nganda ya Sela mu nzita, co wailukile lizina ngwendi Njoketele, 
lizina eli na lelo lino kulicili.  

8Asinoni Amaziya watumine miluwa kuli Mwene Yehowashe wa mu Isalele, 
nakumushongangeya ngeci valwe nzita.  

9Oloni Mwene Yehowashe wamukumbulwile ngwendi, “A simbu imo muti wa 
mambimbo uje wakele a Minkinda ya Lembanone, watumine lijwi ku muti wa 

kendale ngwawo, ‘Tava munove ngeci amwambate munange.’ Co kwezile kasitu 
wakulyatangelele uje muti wa mambimbo.  

10Ololo yove Amaziya, unafungulula vaEndome, co uli na kulyalesa. Wapwisamo 
lutsimo lwove, co tumbama kwimbo lyove. Omwo vikajo ulishakela n̄ole ije 
ikanena tuyando kuli yove na kuli vanu vove?” 

11Oloni Amaziya kamutolililile, ngecivene, Mwene Yehowashe wakatukile na 
vanu vendi, co wamulwisilile ku Mbete Shemeshe mu Yunda.  

12Mbunga ya Mashwalale va Amaziya vavafungulwile, co vatewelele ku membo 
avo.  

13Yehowashe wakwatele Amaziya kumupwisa cinzinda, co waile ku Yelusalema, 
wakasiwile civumbe ca nganda kutunda ku Cikolo ca Efalime nakweta ku Cikolo 
ca ku Mbango, nunda ya mamita akupwa 200.  

14Co wambatele siliva na ngolinde yoshe ije yawanene, na vivala vyoshe vya mu 
Njuvo ya Shukulu Kalunga na vufuko vwoshe vwa mu lipela, wavitwalele ku 
Samaliya. Co ikeye lalo waile amo na vinzinda vamo.  

15Vyuma vyoshe vije vyalingile Yehowashe, amo na vilinga vyendi vyakusimpa 
mu nzita yakulwisa Mwene Amaziya wa mu Yunda, vavisoneka mu Livulu lya 

Mizimbu ya Vimyene va mu Isalele. 

16Yehowashe watsile, co vamutsindile mu vimbumbo vya vumwene mu Samaliya, 
co munendi Yelovowame Wamucivali wamushwanene kupwa mwene.  

Kutsa kwa Mwene Amaziya wa mu Yunda 
(2 Miz 25:25-28) 

17Mwene Amaziya wa mu Yunda wayoyele myaka likumi na itanu omo Mwene 
Yehowashe wa mu Isalele natsi laja.  

18Vyuma vyoshe vije vyalingile Amaziya vavisoneka mu Livulu lya Mizimbu ya 

Vimyene va mu Yunda.  

19Co mu Yelusalema mwakele vutumbe vwakutsiya Amaziya, ngecivene, 
watewelele ku nganda ya Lakishe, oloni vitozi vendi vamukavele, co vamutsiilile 
kuje vene.  

20Ngecivene, muvila wendi vawilwisile ku Yelusalema a kavalu, vamutsindile mu 
vimbumbo vya vumwene mu Nganda ya Ndaviti.  

21Co vanu va mu Yunda vashwanesele munendi Uziya kupwa mwene, ikeye 
wakele na myaka likumi na itanu na umo.  

22Co Uziya walwisile Elate nakuyitungulula omo ishe watsile.  

Mwene Yelovowame Wamucivali wa mu Isalele 

23Mu mwaka wamulikumi na itanu omo Amaziya muna Yowashe wapwile 
mwene wa mu Yunda, co Yelovowame muna Yehowashe wapwile mwene wa mu 
Isalele, washwanene mu Samaliya myaka makumi awana na mwaka umo.  

24Ikeye walingile vuvi ku mesho a Shukulu Kalunga, co wakavangeyeye vilinga 
vyavivi vya Mwene Yelovowame muna Nembate uje yashwanene, uje 
watwamenenene Isalele mu vuvi.  

25 Ikeye welwisile mitambela yoshe ije yapwile ya Isalele, kutunda ku Ngila ya 
Hamate ku kunto kweta na ku Lishali lya Mema a kutsa ku mbwela. Evi vikevyo 
vyakulaesele Shukulu Kalunga, Njambi ya Isalele, ali ngamba yendi Yona muka-
kwimanena muna Amitai wa ku Ngate Hefele.  

26Shukulu Kalunga wamwene tuyando twakukomokesa twa vaIsalele, co 
kukwakele lalo weka wakuvakwasa.  

27Oloni kucapwile cizango ca Shukulu Kalunga kunyongesa Isalele ku myaka 
yoshe embwe, ngecivene, wavapatwile ali Mwene Yelovowame Wamucivali.  

28Vyuma vyoshe vije vyalingile Yelovowame Wamucivali, amo na vilinga vyendi 
vyakusimpa mu vinzita, na muje mwelwisilile Ndamasiku na Hamate ku Yunda, 
vyoshe vavisoneka mu Livulu lya Mizimbu ya Vimyene va mu Isalele. 

29Yelovowame watsile, co vamutsindile mu vimbumbo vya vumwene, co 
munendi Zekaliya wamushwanene kupwa mwene.  

2 Vimyene 15 

Mwene Uziya wa mu Yunda 
(2 Miz 26:1-23) 

1Mu mwaka wamumakumi avali na itanu na ivali omo Mwene Yelovowame 
Wamucivali wapwile mwene wa mu Isalele. Co Uziya muna Amaziya wapwile 
mwene wa mu Yunda 

2omo wakele na myaka likumi na itanu na umo, co washwanene mu Yelusalema 
myaka makumi atanu na myaka ivali. Vaina vapwile Njekoliya wa ku Yelusalema.  

3Ikeye wakavangeyeye vilinga vya ishe, co ikeye walingile vije vyavwaelelesele 
Shukulu Kalunga.  

4Oloni kanyongesele mitambela ije vakele nakulemesela vaje vaka-kujeneka 
kukulaela. Co vanu vakele nakukombelelako vin̄ombelo nakwenyekelako 
insense.  

5Co Shukulu Kalunga watumine mushongo wa mbumba ali Uziya, wakele nawo 
mukuyoya kwendi kwoshe. Wakele mu njuvo yendi endi lika, co wecelele vipangi 
vyoshe, oloni munendi Yotame washwanene lifuti.  

6Vyuma vyoshe vije vyalingile Uziya vavisoneka mu Livulu lya Mizimbu ya 

Vimyene va mu Yunda. 

7 Uziya watsile, co vamutsindile mu vimbumbo vya vumwene mu Nganda ya 
Ndaviti, co munendi Yotame wamushwanene kupwa mwene.  

Mwene Zekaliya wa mu Isalele 

8Mu mwaka wamumakumi atatu na itanu na itatu omo Uziya wapwile mwene wa 
mu Yunda, co Zekaliya muna Yelovowame Wamucivali wapwile mwene wa mu 
Isalele, washwanene mu Samaliya vingonde vitanu na imo.  

9Ikeye, wafwile ngwe vaje vaashwanene a litanda, walingile vuvi ku mesho a 
Shukulu Kalunga. Wakavangeyeye vilinga vyavivi vya Mwene Yelovowame muna 
Nembate, uje watwamenenene Isalele mu vuvi.  

10Shalume muna Njambeshe watengulukilile Mwene Zekaliya nakumulwisa, co 
wamutsiilile ku Imbelyame, co wamushwanene kupwa mwene.  

11Vyuma vyoshe vije vyalingile Zekaliya vavisoneka mu Livulu lya Mizimbu ya 

Vimyene va mu Isalele.  

12 Ngecivene, vashulisile cikulaeso cije calingile Shukulu Kalunga kuli Mwene 
Yehu ngwendi, “Vatekulwila vove vakapwa vimyene va mu Isalele kweta ku 
cisemwa camuciwana.” 

Mwene Shalume wa mu Isalele 

13Mu mwaka wamumakumi atatu na itanu na iwana omo Uziya wapwile mwene 
wa mu Yunda, Shalume muna Njambeshe wapwile mwene wa mu Isalele, 
washwanene mu Samaliya ngonde imolika.  

14Menaheme muna Ngandi watundile ku Tileza waile ku Samaliya, watsiile 
Shalume, co wamushwanene a litanda kupwa mwene.  

15Vyuma vyoshe vije vyalingile Shalume, amo na matumbe endi akulwisa 
Zekaliya, vavisoneka mu Livulu lya Mizimbu ya Vimyene va mu Isalele. 

16Omo Menaheme watundile ku Tileza, wanyongesele nganda ya Tapuwa, na 
voshe vakelemo, na membo aje azengelekeleko, omwo ije nganda kuyaliitile kuli 
ikeye. Co watavwile memo a vanakazi voshe vaje vakele na tufumba.  

Mwene Menaheme wa mu Isalele 

17Mu mwaka wamumakumi atatu na iwana omo Uziya wapwile mwene wa mu 
Yunda, Menaheme muna Ngandi wapwile mwene wa mu Isalele, washwanene 
mu Samaliya myaka likumi.  

18Menaheme walingile vuvi ku mesho a Shukulu Kalunga, co wakavangeyeye vuvi 
vwa Mwene Yelovowame muna Nembate, uje watwamenenene Isalele mu vuvi 
kutwala na a litangwa lya kutsa kwendi.  

19Tingelate Pilesele, mwene wa Asilya walwisile Isalele, co Menaheme 
wamwanene makilo akupwa 34, 000 a mavundungulu a siliva ngeci amukwase 
kukolesa vumwene vwendi mu lifuti.  

20Menaheme wawanene vimbongo evi kuli vanu vaje vapwile vaka-kufuka mu 
Isalele, akusindiya munu na munu kweca mavundungulu a siliva makumi atanu. 
Ngecivene, Tingelate Pilesele welukile ku lifuti lyendi.  

21Vyuma vyoshe vije vyalingile Menaheme vavisoneka mu Livulu lya Mizimbu ya 

Vimyene va mu Isalele. 

22Menaheme watsile, co vamutsindile, co munendi Pekahiya wamushwanene 
kupwa mwene.  

Mwene Pekahiya wa mu Isalele 

23Mu mwaka wamumakumi atanu omo Uziya wapwile mwene wa mu Yunda, 
Pekahiya muna Menaheme wapwile mwene wa mu Isalele, washwanene mu 
Samaliya myaka ivali. 

24Ikeye walingile vuvi ku mesho a Shukulu Kalunga, wakavangeyeye vilinga 
vyavivi vya Mwene Yelovowame muna Nembate, uje watwamenenene Isalele mu 
vuvi.  

25Co mwata umo wa mashwalale va Pekahiya, lizina lyendi Peka muna Lemaliya, 
watumbile vutumbe amo na vanalume makumi atanu va ku Ngilyande, co 
vatsiilile Pekahiya mu lipela mukati ka cimpaka mu Samaliya, co Peka 
wamushwanene kupwa mwene.  

26Vyuma vyoshe vije vyalingile Pekahiya vavisoneka mu Livulu lya Mizimbu ya 

Vimyene va mu Isalele.  

Mwene Peka wa mu Isalele 

27Mu mwaka wamumakumi atanu na ivali omo Uziya wapwile mwene wa mu 
Yunda, Peka muna Lemaliya wapwile mwene wa mu Isalele, washwanene mu 
Samaliya myaka makumi avali.  

28Peka walingile vuvi ku mesho a Shukulu Kalunga, wakavangeyeye vilinga vya 
Mwene Yelovowame muna Nembate, uje watwamenenene Isalele mu vuvi.  

29Omo Peka wapwile mwene wa mu Isalele, Tingelate Pilesele, mwene wa Asilya 
wafungulwile vinganda vya Injone na Avele Mbete Maka na Njanowa na 
Kendeshe na Hazole na mafuti a Ngilyande na Ngalileya na Nafetali, co watwalele 
vinzinda ku Asilya.  

30Mu mwaka wamumakumi avali omo Yotame muna Uziya wapwile mwene wa 
mu Yunda, Hosheya muna Elahe watumbile vutumbe vwakulwisa Mwene Peka, 
co wamutsiile, wamushwanene kupwa mwene.  

31Vyuma vyoshe vije vyalingile Peka vavisoneka mu Livulu lya Mizimbu ya 

Vimyene va mu Isalele.  

Mwene Yotame wa mu Yunda 
(2 Miz 27:1-9) 

32Mu mwaka wamucivali omo Peka muna Lemaliya wapwile mwene wa mu 
Isalele, Yotame muna Uziya wapwile mwene wa mu Yunda 

33omo wakele na myaka makumi avali na itanu, washwanene mu Yelusalema 
myaka likumi na itanu na umo. Vaina vapwile Yelusha, muna Zandoke.  

34Yotame wakavangeyeye vilinga vya ishe Uziya, co walingile vije 
vyavwaelelesele Shukulu Kalunga.  

35Oloni katundisile ije mitambela vakele nakulemesela vaje vaka-kujeneka 
kukulaela, co vanu vakele nakukombelelako vin̄ombelo nakwenyekelako insense. 
Yotame ikeye watungile Cikolo ca ku Kunto ca ku Njuvo ya Shukulu Kalunga.  

36Vyuma vyoshe vije vyalingile Yotame vavisoneka mu Livulu lya Mizimbu ya 

Vimyene va mu Yunda. 

37Co yapwile simbu yendi yakushwana omo Shukulu Kalunga watumine Mwene 
Lezine wa Silya na Mwene Peka wa mu Isalele kushangumuka kulwisa Yunda.  

38Yotame watsile, co vamutsindile mu vimbumbo vya vumwene mu Nganda ya 
Ndaviti, co munendi Ahaze wamushwanene kupwa mwene.  

2 Vimyene 16 

Mwene Ahaze wa mu Yunda 
(2 Miz 28:1-27) 

1Mu mwaka wamulikumi na itanu na ivali omo Peka muna Lemaliya wapwile 
mwene wa mu Isalele, Ahaze muna Yotame wapwile mwene wa mu Yunda 

2omo wakele na myaka makumi avali, washwanene mu Yelusalema myaka likumi 
na itanu na umo. Ikeye kakavangeyeye vilinga vyavivwa vya kukulwila yendi 
Mwene Ndaviti, oloni walingile vije kuvyavwaelelesele Shukulu Kalunga Njambi 
yendi,  

3 wakavangeyeye vilinga vya vimyene va mu Isalele. Co wakombelelele munendi 
wa munalume kupwa n̄ombelo yakwenyekela ku tumponya, kutembunwina 
vilinga vya vunyengwe vivalingile vanu vaje vaashekele Shukulu Kalunga mu 
lifuti omo vaIsalele vakele nakuya kulutwe.  

4Oloni Ahaze wakombelelele vin̄ombelo nakwenyekela insense ku mitambela 
kuje vakele nakulemesela vaje vaka-kujeneka kukulaela, a malundu, na mwisi ya 
minzinze yoshe ya miti.  

5 Mwene Lezine wa Silya na Mwene Peka wa mu Isalele valwisile Yelusalema 
nakuyizengeleka, oloni kuvafungulwile Ahaze.  

6(A simbu ije vene, mwene wa Endome walwisile nganda ya Elate ku Silya, co 
washekelemo vaYunda vaje vakelemo. Co vaEndome vatungile mu Elate, na lelo 
lino muvacili. ) 

7Ahaze watumine vanu kuli Tingelate Pilesele, mwene wa Asilya ngwendi, “Yange 
nji ngamba yove wakuliita kuli yove. Ija wakunjamene ku vimyene va Silya na 
Isalele, ava valinakunjilwisa.” 

8Ahaze wambatele siliva na ngolinde ya mu Njuvo ya Shukulu Kalunga na vufuko 
vwa mu lipela, co wavitumine kupwa vwana kuli mwene wa Silya.  

9Tingelate Pilesele, akukumbulula cihula ca Ahaze cakumwimanena, wakatukile 
na mashwalale vendi kukalwisa Ndamasiku, nakuyifungulula, watsiile Mwene 
Lezine, co watwalele vinzinda ku Kile.  

10Omo Mwene Ahaze waile ku Ndamasiku nakuliwana na Tingelate Pilesele 
mwene wa Asilya, wakamwene mutula kuje, co wautembunwine nakuusoneka, 
co watumine cifwa cawo kuli Uliya muka-kukombelela,  

11Ngecivene, Uliya watungile mutula umo wakufwa ngwe ukewo vene, co 
waumanesele simbu kanda Ahaze eluke.  

12Omo Ahaze watundile ku Ndamasiku, wawanene mutula unahu laja,  

13ngecivene, wakombeleleleo vin̄ombelo vya tusitu vya kwenyeka na milambu ya 
vimbuto, co wetilileo mulambu wa vinyu nakushamwinako maninga a mulambu 
wa kulitombola.  

14 Co mutula wa vunengu uje uvakundikile kuli Shukulu Kalunga wakele akati ka 
mutula wauha na Njuvo ya Shukulu Kalunga, ngecivene, Ahaze waakele uje 
mutula ku kunto ya mutula wendi wauha.  

15Asinoni Mwene Ahaze washikile Uliya ngwendi, “Ololo oni pangesa mutula 
wange wakama akulambula milambu ya kwenyeka ya mutondo na milambu ya 
cingwezi ya vimbuto na milambu ya kwenyeka na milambu ya vimbuto vya 
mwene na vanu na milambu ya vinyu ya vanu. Co itilao maninga a tusitu voshe 
vaje vavanakombelela. Oloni njitulikile mutula wa vunengu njakutaeleo.” 

16Uliya walingile ngwe muje mwamushikile mwene.  

17 Mwene Ahaze washomozwele matemba a vunengu aje vapangesele mu Njuvo 
ya Shukulu Kalunga, watundisile vimbashiya vije vyakeleo, watundisile lalo 
mbashiya ya vunengu ije yakele anima ya vingombe va nkomba va vunengu 
likumi na vavali, co wayakele a luvula lwa mamanya.  

18Mukuvwaelelesa mwene wa vaAsilya, Ahaze watundisile vutenda vwa litanda 
lya vumwene mu Njuvo ya Shukulu Kalunga, co washokele lalo cikolo ca mwene 
ca ku vushweke ca mu Njuvo ya Shukulu Kalunga.  

19Vyuma vyoshe vije vyalingile Mwene Ahaze vavisoneka mu Livulu lya Mizimbu 

ya Vimyene va mu Yunda. 

20 Ahaze watsile, co vamutsindile mu vimbumbo vya vumwene mu Nganda ya 
Ndaviti, co munendi Hezekiya wamushwanene kupwa mwene.  

2 Vimyene 17 

Mwene Hosheya wa mu Isalele 

1Mu mwaka wamulikumi na ivali omo Ahaze washwanene mu Yunda, Hosheya 
muna Elahe wapwile mwene wa mu Isalele, washwanene mu Samaliya myaka 
itanu na iwana.  

2Co walingile vuvi ku mesho a Shukulu Kalunga, oloni kesi manene ngwe vaje 
vimyene vashwanene mu Isalele omo ikeye kanda acishwane.  

3Mwene Shalamanesele wa Asilya wamulwisile, co Hosheya waliitile kuli 
Shalamanesele, wakele nakufweta mulambu kuli ikeye a mwaka na mwaka.  

4Oloni ku mwaka umo Hosheya watumine miluwa kuli So, mwene wa Ingito, 
nakumulomba ngeci amukwase, co alikele kufweta mulambu wa a mwaka na 
mwaka kuli mwene wa Asilya. Omo Shalamanesele wanangukile, co wakwatele 
Hosheya nakumwaka mu kamenga.  

Kuwa kwa Samaliya 

5Asinoni Shalamanesele walwisile Isalele, co wazengelekele Samaliya. Mwaka 
wamucitatu wakuzengeleka Samaliya,  

6wapwile mwaka wamucitanu na iwana wakushwana kwa Hosheya, co mwene 
wa vaAsilya wafungulwile Samaliya, watwalele vaIsalele ku Asilya kupwa 
vinzinda, vamo wavaakele mu nganda ya Halahe, co vakwavo wavaakele kuyehi 
na Ndonga ya Hambole ku mutambela wa Ngozane, co vakwavo wavaakele mu 
vinganda vya Mendiya.  

7Samaliya yawile omwo vaIsalele valingile vuvi ku mesho a Shukulu Kalunga 
Njambi yavo, uje wavapatwile kuli mwene wa Ingito nakuvatundisa mu lifuti lya 
Ingito. Vakevo valemesele vinjambi veka,  

8co vakavangeyeye futisi ya vanu vaje vaashekele Shukulu Kalunga omo vanu 
vendi vakele nakuya kulutwe, co vapangesele futisi ije ivanenele vimyene va mu 
Isalele. 

9VaIsalele valingile vyuma vije kashakele Shukulu Kalunga Njambi yavo. 
Vatungile mitambela yakulemesela vaka-kujeneka kukulaela mu vinganda vyavo 
vyoshe, kushangumuka ku limbo lyalindondo, kweta na ku nganda yakama.  

10 Co a malundu oshe, na mwisi ya minzinze yoshe ya miti, vashimbikilemo 
vimanda vya mamanya na vifwa vya Ashela njambi wa munakazi, 

11co venyekelele insense a mitula yoshe ya vaka-kujeneka kukulaela, 
kukavangeya vilinga vya vanu vaje vaashekele Shukulu Kalunga mu lifuti. Co 
vashangumwine vukale vwa Shukulu Kalunga a vilinga vyavo vyavivi,  

12kuvononokele lishiko lya Shukulu Kalunga lyakuvavindika kulemesa tumponya.  

13Shukulu Kalunga watumine miluwa vendi na vaka-kwimanena kunangula 
Isalele na Yunda ngwendi, “Sezeni vingila vyeni vyavivi, ononokeni vizilika 
vyange vije vili mu Mashiko aje njanene kuli vakukulwila veni aje njaanene kuli 
yeni ali vangamba vange vaka-kwimanena.” 

14Oloni kuvononokele, vakaluwisile vimbunge vyavo ngwe vakukulwila vavo, 
vaje kuvakulaelele kuli Shukulu Kalunga Njambi yavo.  

15Kuvononokele mashiko endi, kuvanyungile cikumiiyo cije calikumiiye na 
vakukulwila vavo, nakwononoka kunangula kwendi. Vapwile vanu vakujeneka 
seo omwo valemesele tumponya twakujeneka seo, nakukavangeya futisi ya 
miyati ije yavazengelekele, ije yatumbwile Shukulu Kalunga ngwendi kesi 
vakavatembunwine.  

16 Vapokwele mashiko oshe a Shukulu Kalunga Njambi yavo, vafulile vana va 
vingombe va nkomba vavali va vutale nakuvalemesa, co lalo vafulile cifwa ca 
Ashela njambi wa munakazi, co valemesele vingongonosi, co valemesele Mbale 
kupwa njambi yavo. 

17 Vakombelelele vana vavo va vanalume na ava va vanakazi kupwa vin̄ombelo 
vyakwenyekela ku vinjambi va vaka-kujeneka kukulaela, co vakele nakwihula 
kuli vaka-kwendeka na vakulu na kuli vaka-kulukiya, valikundikile vakevo 
vavenya nakulinga vije vya vunyengwe ku mesho a Shukulu Kalunga, co 
vashangumwine vukalu vwendi.  

18Shukulu Kalunga waluvalele na vaIsalele, co kashakele kuvamona, wasezele 
lika vumwene vwa Yunda.  

19Oloni nameme vanu va Yunda kuvononokele mashiko a Shukulu Kalunga 
Njambi yavo, co vatembunwinine futisi ya vanu va Isalele.  

20Shukulu Kalunga wavyanene vaIsalele voshe, wavahisile, co wavakundikile kuli 
vitozi vakukaluwa noo akukotoka voshe vatundile ku mesho endi.  

21Omo Shukulu Kalunga naangununa Isalele ku Yunda, co vaIsalele vapwisile 
Yelovowame muna Nembate mwene yavo. Yelovowame wavatundisile kuli 
Shukulu Kalunga nakuvatwamenena mu vuvi vwakukomokesa manene.  

22Vakavangeyeye Yelovowame na vilinga vyoshe vyavivi vije vyalingile,  

23noo akukotoka Shukulu Kalunga kashakele kuvamona, ngwe mwavanangwile 
ali vangamba vendi vaka-kwimanena ngwendi akalingamo. Ngecivene, vanu va 
Isalele vavatwalele ku vunzinda ku Asilya, kukekwo kuvali na lelo lino.  

VaAsilya vatunga mu Isalele 

24Mwene wa Asilya wambatele vanu vaje vakele mu vinganda vya Mbambilone 
na Kute na Ivaha na Hamate na Sefalevaime, co wavaakele mu vinganda vya 
Samaliya kwinga muli vaIsalele vaje vavatwalele ku vunzinda. Co vambatele 
vinganda evi nakutungamo.  

25Omo vakele muje akulivanga, kuvalemesele Shukulu Kalunga embwe, co 
Shukulu Kalunga wavatuminine vindumba, vatsiile vamo akati kavo.  

26Co mwene wa Asilya vamulekele ngeci vaje vanu vaakele mu vinganda vya 
Samaliya kuvazivukile mashiko a njambi wa mu lifuti lije, ngeci njambi uje 
navatumina vindumba vaje valinakuvatsiya.  

27Ngecivene, mwene washikile ngwendi, “Ilwiseni umo wa vaka-kukombelela 
vaje twanenele kupwa vinzinda, mwilwiseni akakale amolika navo, ngeci 
akalongese vanu mashiko a njambi wa lifuti lije.” 

28Ngecivene, muka-kukombelela umo wa kaIsalele uje watundile ku Samaliya 
vamwangwile kwiluka ku Isalele, wakakele mu Mbetele, co walongesele vanu 
mwakulemesela Shukulu Kalunga.  

29Oloni vanu vaje vatungile mu Samaliya vakele nakulishongela tumponya twavo, 
co vavaakele mu tuzangu tuvatungile vaIsalele. Muyati umo na umo 
valishongelele tumponya mu vinganda vyavo muje muvakele.  

30Vanu va ku Mbambilone vashongele kamponya Sukote Mbenote, co vanu va ku 
Kute vashongele kamponya Nelengale, co vanu va ku Hamate vashongele 
kamponya Ashima,  

31co vanu va ku Ivaha vashongele tumponya Nimbehaze na Taletake, co vanu va 
mu Sefalevaime vakombelelele vana vavo kupwa vin̄ombelo vya kwenyeka ku 
tumponya twavo Andalameleke na Anameleke.  

32Vanu ava valemesele lalo Shukulu Kalunga, co vaangwile vanu akati kavo 
kupwa vaka-kukombelela ku mitambela ije vakele nakulemesela vaka-kujeneka 
kukulaela, nakukombelelako vin̄ombelo vyavo kuje. 

33Ngecivene, valemesele Shukulu Kalunga, oloni valemesele lalo vinjambi vavo 
ngwe ku futisi ya miyati ije kuvavatundisile.  

34 Na lelo lino vacili nakukava futisi yavo ya laja. Kuvesi nakulemesa Shukulu 
Kalunga, co lalo kuvesi nakukava vizilika, nambe vilongesa, nambe mashiko aje 
aanene kuli vatekulwila va Yakomba, uje yalukile Isalele.  

35 Shukulu Kalunga walikumiiye cikumiiyo navo, co wavashikile ngwendi, “Kesi 
mukalemese vinjambi veka embwe, kesi mukavatsikamene nakuvalemesa nambe 
kuvapangela nambe kuvakombelela vin̄ombelo.  

36 Mukononoka lika yange Kalunga, uje wamitundisile mu Ingito na nzili yange 
yakama, mukanjitsikamena nakunjikombelela vin̄ombelo.  

37Simbu yoshe mukononoke mashiko nakushika kwawo kuje njamisonekelele, 
kesi mukononoke ku vinjambi veka,  

38kesi mukevale cikumiiyo cije njalikumiiye neni.  

39Mukanjononoke yange Kalunga Njambi yeni, co njikamyamena ku vitozi veni.” 

40Oloni vaje vanu kuvatolililile, anga vakavangeyeye futisi yavo yalaja.  

41Ngecivene, vanu vaje valemesele Shukulu Kalunga, oloni valemesele lalo 
tumponya twavo, co na ku lelo lino vatekulwila vavo anga vacili nakulinga cifwa 
eci vene.  

2 Vimyene 18 

Mwene Hezekiya wa mu Yunda 
(2 Miz 29:1-2, 31:1) 

1Mu mwaka wamucitatu omo Hosheya muna Elahe wapwile mwene wa mu 
Isalele, co Hezekiya muna Ahaze wapwile mwene wa mu Yunda 

2omo wakele na myaka makumi avali na itanu, washwanene mu Yelusalema 
myaka makumi avali na itanu na iwana. Vaina vapwile Aviya, muna Zekaliya.  

3Wakavangeyeye vilinga vya kukulwila yendi Mwene Ndaviti, walingile vije 
vyavwaelelesele Shukulu Kalunga.  

4 Watundisile mitambela ije vakele nakulemesela vaka-kujeneka kukulaela, 
wasiwile vimanda vya mamanya, co wavujwile vifwa vya Ashela njambi wa 
munakazi. Co lalo wapokwele mu vimbazuvwila linyoka wa vunengu uje yafulile 
Mosesa, ivatumbwile ngwavo Nehushetane. Kweta na ku simbu ije vanu va 
Isalele vakele nakwenyeka insense kusingimika uje linyoka.  

5Hezekiya wakulaelele kuli Shukulu Kalunga, Njambi ya Isalele, co mu Yunda 
kumwakele lalo mwene wakufwa ngwe ikeye, nambe kunima nambe kulutwe.  

6Ikeye wakulaelele kuli Shukulu Kalunga, co wamwononokele, oloni wanyungile 
mashiko oshe aje Shukulu Kalunga waashikile ali Mosesa. 

7Ngecivene, Shukulu Kalunga wakele amo nendi, co wavezikile mu vyuma vyoshe 
vije vyalingile. Watengulukilile mwene wa Asilya, co kamwononokele.  

8Wafungulwile vaFilisitiya, co walwisile membo avo, kutunda ku limbo 
lyalindondo nakweta ku nganda yakama, amo na Ngaza na membo aje 
azengelekele ku mutambela uje.  

9Mu mwaka wamuciwana omo Hezekiya washwanene, ukewo wapwile mwaka 
wamucitanu na ivali washwanene Mwene Hosheya mu Isalele, Mwene 
Shalamanesele wa Asilya walwisile Isalele, co wazengelekele nganda ya Samaliya.  

10Mu mwaka wamucitatu omo vaizengelekele, nganda ya Samaliya yawile, 
wapwile mwaka wamucitanu na umo wakushwana kwa Hezekiya, na mwaka 
wamucitanu na iwana wakushwana kwa Hosheya.  

11Mwene wa vaAsilya watwalele vaIsalele ku Asilya kupwa vinzinda, co vamo 
wavaakele mu nganda ya Hala, vakwavo wavaakele kuyehi na Ndonga ya 
Hambole, ku mutambela wa Ngozane, co vakwavo wavaakele mu vinganda vya 
Mendiya.  

12Samaliya yawile omwo vaIsalele kuvononokele Shukulu Kalunga Njambi yavo, 
oloni vapokwele cikumiiyo cije calikumiiye navo, co kuvononokele mashiko oshe 
aje avaanene Mosesa ngamba ya Shukulu Kalunga.  

VaAsilya vashungwiya Yelusalema 
(2 Miz 32:1-19; Isa 36:1-22) 

13Mu mwaka wamulikumi na iwana omo Mwene Hezekiya washwanene, 
Senakelivi, mwene wa mu Asilya, walwisile vinganda vyakele mu cimpaka ca 
Yunda, co wavifungulwile. 

14Hezekiya watumine majwi kuli Senakelivi, uje wakele mu Lakishe ngwendi, 
“Shukulu njaviisa, nzita yove ilikele, njikufweta vyoshe viwushaka.” Co mwene 
wakumbulwile ngeci Hezekiya amutumine makilo akupwa 10, 000 a siliva na 
makilo akupwa 1, 000 a ngolinde. 

15Ngecivene, Hezekiya wamutuminine siliva yoshe ya mu Njuvo ya Shukulu 
Kalunga na vufuko vwa mu lipela,  

16co lalo walamunwine ngolinde ya ku vikolo vya Njuvo ya Shukulu Kalunga na 
ngolinde ije yafwikile a vimanda vya Njuvo ya Shukulu Kalunga, co waitumine 
yoshe kuli Senakelivi.  

17Co mwene wa vaAsilya watumine mbunga ya mashwalale kutunda ku Lakishe 
kukalwisa Hezekiya ku Yelusalema, mbunga eyi vaitwamenenene kuli vamyata 
vendi vatatu. Omo vetele ku Yelusalema, co vashokele ngila kuje kwakele vaka-
kupanga vinanga, ku ngenge ya kandonga kaje kakele nakutuwisila mema mu 
kashali ka akamwa ya lilundu. 

18Asinoni ije mbunga ya mashwalale vasanene Mwene Hezekiya, co ikeye 
wavatuminine vamyata vendi vatatu nakuliwana navo, Elyakime muna Hilikiya, 
wapwile mwata wa ku lipela na Shevana muka-kusoneka wa mu mbanja na 
Yowahe muna Asafe, muka-kunyunga vyakusoneka.  

19Lambashake umo wa ali vamyata va vaAsilya wavalekele ngwendi mwene 
ashaka kuzivuka vika vinasimpisa Mwene Hezekiya ngacije.  

20Co wehwile ngwendi, “Kuma yove unayongola ngwove wasa kuhyana nzita na 
majwi lika ndi? Iyajo iwunayongola ngeci akakukwasa kutengulukila Asilya?  

21Yove ulinakuyongola ngeci Ingito ikukwasa, oloni eci cinapu ngwe munu 
apangesa lihongo kupwa mulamu, omo lipokoka, co likulengula mu livoko. 
Mukemwo mwanafu mwene wa Ingito omo munu ajendamena ali ikeye.” 

22Uje mwata wa vaAsilya wendekele lalo ngwendi, “Amo yove unjileka ngwove 
unajendamena ali Shukulu Kalunga Njambi yove ndi? Hezekiya ikeye wasiwile 
tuzangu twakulemesela Shukulu Kalunga, amo na mitula, omo walekele vanu va 
mu Yunda na mu Yelusalema kukalemesela lika ku mutula wa mu Yelusalema.  

23Ngecivene, njikalinga lizivasano nove mu lizina lya mwene. Njikakwana tuvalu 
2, 000 nga uwana vanu vavangi vakuvalonda!  

24Yove kuwesi na nzili yakweseka nameme na mwata wamundondo wa Asilya, 
yove wakulaela vaka-Ingito kukutumina matemba na vaka-kwendela a tuvalu!  

25Kuma wayongola ngwove njinalwisa lifuti lyove nakulinyongesa kwakujeneka 
Shukulu Kalunga kunjikwasa ndi? Shukulu Kalunga vavenya ikeye wanjilekele 
kulilwisa nakulinyongesa.” 

26Ngecivene, Elyakime na Shevana na Yowahe valekele uje mwata ngwavo, 
“Endeka netu mu ndaka ya Alamaike tuziveko, kesi wendeke mu ciHevelu, omwo 
vanu voshe vali a civumbe valinakutolilila.” 

27Co Lambashake wavakumbulwile ngwendi, “Kuma mwayongola ngweni 
mwene nanjitumu lika kuli yeni na kuli mwene kumileka evi vin̄anda ndi? 
Embwe, njilinakwendeka lalo kuli vanu ava vanatumbama a civumbe, vaje 
vakalya vije vitundao mwimo lyavo nakunwa mema aa mivila yavo, ngwe yeni 
lalo.” 

28Co Lambashake wemanene watambekele mu ciHevelu ngwendi, “Tolilileni evi 
vyamileka mwene wa Asilya!  

29Ikeye alinakuminangula ngeci kesi mutave Hezekiya amikwise embwe. 
Hezekiya kasa kumyamena ku nzili yange.  

30Kesi mumutave amisindiye kujendamena ali Shukulu Kalunga. Kesi muyongole 
ngweni Shukulu Kalunga akamyamena, ngeci avindike mashwalale vetu vaAsilya 
kufungulula nganda yeni embwe.  

31Kesi mutolilile kuli Hezekiya embwe. Mwene wa Asilya alinakumishika ngeci 
mutuuke mu nganda mwakuliite. Co muvavoshe vakamitavesa kulya ku 
mikolovozi ya vushuka vwa vinyu na mikuyu ya ku miti yeni, nakunwa mema a 
mu masima eni,  

32noo mwene namyaka mu lifuti lyakulifwa ngwe lyeni, muje muli vitungu vya 
mikolovozi ya vushuka vwa vinyu, na tiliku yakulinga vunga vwa makende, 
likelyo lifuti lya olive na mazi a olive na vuki. Nga mulinga evi vyamishika, 
kumukatsi, oloni mukayoya. Kesi mutave Hezekiya amikwise akuyongola ngeci 
Shukulu Kalunga akamipatula.  

33Kuma kuli vinjambi va ku miyati yeka vamenene mafuti avo ku mavoko a 
mwene wa Asilya ndi?  

34Vali kulijo ololo vinjambi va ku Hamate na ku Alepande? Vali kulijo vinjambi va 
ku Sefalevaime na ku Hena na ku Ivaha? Kuma kuli umo wavo wamenene 
Samaliya ndi?  

35Simbu ikajo vinjambi va mafuti oshe awa vaamenene lifuti lyavo ku mavoko a 
mwene yetu? Cooni cuma mukajo cimiyongwesa ngeci Shukulu Kalunga asa 
kwamena Yelusalema?” 

36Co vanu volokele kuluu, ngwe mwavalekele Mwene Hezekiya, kuvendekele 
lijwi limo. 

37Co Elyakime na Shevana na Yowahe vatavozwele vuzalo vwavo mukuviilila, co 
valekele mwene vije vyendekele Lambashake mwata wa vaAsilya.  

2 Vimyene 19 

Mwene alomba Isaya* kumunangula 
(Isa 37:1-7) 

1Omo Mwene Hezekiya wazivile muzimbu wavo, watavozwele vuzalo vwendi 
mukuviilila, co wazalele cikeleya, waile ku Njuvo ya Shukulu Kalunga.  

2Watumine Elyakime, mwata wa ku lipela na Shevana muka-kusoneka wa mu 
mbanja na vaka-kukombelela va vakulunu kuli Isaya muka-kwimanena muna 
Amoze. Navo lalo vazalele vikeleya.  

3Awa akewo majwi avalekele Hezekiya ngeci vaambulule kuli Isaya ngwavo, 
“Litangwa lya lelo linapu litangwa lya tuyando, vanatuhisa, co tuli mu vusiwa. 
Tunalifu na munakazi uje ashaka kukita, oloni kesi na nzili yakukita.  

4Mwene wa vaAsilya natumu Lambashake mwata wendi wakama kushaula 
Njambi wakuyoya. Shukulu Kalunga Njambi yove azive kushaula oku nakuhisa 
vaje vanendekelemo. Ngecivene, lombela kuli Njambi ali vanu vetu vaje vacili 
nakuyoya.” 

5Omo Isaya watambwile majwi awa kuli Mwene Hezekiya,  

6co wamukumbulwile ngwendi, “Shukulu Kalunga nakuleke ngwendi kesi utave 
vaAsilya vakutewese na lingwavo lyavo ngeci ikeye kasa kumyamena embwe.  

7Shukulu Kalunga akazivisa mwene lingwavo lije likamwilwisila kwimbo lyavo, 
co Shukulu Kalunga akamutsiila kuje vene.” 

VaAsilya valishungwiya lalo 
(Isa 37:8-20) 

8Lambashake mwata wa vaAsilya welukile, co wawanene ngeci mwene natundu 
ku Lakishe, alinakulwa na nganda ya muyehi ya Limbena, ngecivene, waile kuje 
nakumwihula.  

9Lijwi lyetele kuli vaAsilya ngeci nzita ya vaka-Ingito, ije yatwamenenene Mwene 
Tilehaka wa ku Sundane, yakele nakwija nakuvalwisa. Omo mwene wazivile evi, 
co watumine mukanda kuli Mwene Hezekiya wa mu Yunda,  

10wamulekele ngwendi, “Uje njambi iwakulaela nakuleke ngwendi kunjasa 
kukufungulula, oloni kesi ukulaele vyuma evi embwe.  

11Unazivi laja vyakalingi mwene wa vaAsilya ku lifuti lyoshe lije lyanayongola 
kunyongesa. Kuma yove wayongola ngeci wasa kutewa ndi?  

12Vakukulwila vange vanyongesele vinganda vya Ngozane na Halane na Lezefe, 
co vatsiile vanu va ku Mbetendene vaje vakele mu Telasale, njambi yavo naumo 
wai wavamenene.  

13Vali kulijo vimyene va vinganda vya Hamate na Alepande na Sefalevaime na 
Hena na Ivaha?” 

14Mwene Hezekiya watambwile uje mukanda kuli vaje miluwa, co waulavele. 
Asinoni waile ku Njuvo ya Shukulu Kalunga, co waakele uje mukanda kulutwe 
lwa Shukulu Kalunga,  

15 co walombelele ngwendi, “Shukulu Kalunga, Njambi ya Isalele, yove 
watumbama akamwa ya vakelumbi va mambava, yove lika wapwa Njambi, yove 
washwana vumwene vwoshe vwa mu kaye. Yove watangele kaye na lilu.  

16Ololo Shukulu Kalunga, kenga a vyuma evi vilinakulingiwa kuli yetu, tolilila ku 
vyuma vyoshe vije vyalinakwendeka Senakelivi vyakushaula yove Njambi 
wakuyoya.  

17Shukulu Kalunga, yetu voshe twazivuka ngeci vimyene vaAsilya vananyongesa 
miyati yaingi, co vanapwisa mafuti avo vingundu, 

18vanenyeka vinjambi vavo, vaje kuvapwile vinjambi va vushunga, oloni vifwa 
lika vya viti na mamanya vije valingile na mavoko a vanu.  

19Ololo, Shukulu Kalunga Njambi yetu, twamene ku movoko a vaAsilya, ngeci 
miyati yoshe ya mu kaye vazivuke ngeci yove lika Shukulu Kalunga, wapwa 
Njambi.” 

Majwi a Isaya kuli mwene 
(Isa 37:21-38) 

20Asinoni Isaya watumine majwi akuleka Mwene Hezekiya akukumbulula ku 
lilombelo lya mwene ngwendi 

21Shukulu Kalunga nendeka ngwendi, “Nganda ya Yelusalema inakuzindi, co 
ilinakukujola yove Senakelivi.  

22Yove unayongola ngwove iyajo iwunashaula nakuyeluwisa? Yove unanjizivisa 
shwamwa yange Njambi ya Isalele wakujela.  

23Yove watumine miluwa vove nakulishasha kuli yange ngwove na matemba ove 
oshe, wafungulwile minkinda yailaja ya Lembanone. Walishashele ngeci yove 
washinjile miti yailaja ya kendale, na miti yaivwa ya sipelese, co ngwove 
waketele ku vishwata vyakuzika manene.  

24Lalo walishashele ngwove wendile masima, co wanwile mema a mu mafuti a 
vaka-kwija, lalo ngwove mendi a mashwalale vove alyatangelele mu Ndonga ya 
Nailo nakuyumisa cau.  

25 “Kuma kuwazivile ngeci yange Kalunga njayongwele laja vutumbe ovu ndi? Co 
ololo njinavusholola. Njakwanene nzili yakutengulula vinganda vya vimpaka 
kuvipwisa mitumbo ya vishwashwa.  

26Vanu vakelemo kuvakele na nzili, oloni vazeyele nakuziva lyova. Vafwile ngwe 
mwila wa mu lihya nambe ngwe shaku yakukolela a ciluli ca njuvo, co ipekumuka 
na lihunzi lyakutundilila mu ngangela.  

27 “Oloni njazivuka kalesi yove, na vije viwukalingi na kuje kuukai. Njazivuka 
nomu muukanjilwisila.  

28Njatambula laja muzimbu wakuluvala kwove, na kulyalesa kwove, co 
njikakumwesa ngeci yange njapwa iya, omwo njikakutwala kwoshe kuje 
njishaka.” 

29 “Eci cikeco cimweso ca vije vikasholoka. Mwaka uno na mungolosika, mukalya 
lika vimbuto vyakulimenena mu shwata, oloni mungolosikulula mukalima tiliku 
nakuyiteja, co mukakuna mikolovozi ya vushuka vwa vinyu, nakulya vushuka 
vwakwo.  

30Co vaje vakasala mu Yunda vakayoya mwamuvwa, ngwe vimena vije vitwala 
mizi yavyo manene mu livu, co viima vushuka.  

31Mu Yelusalema mukakala vanu, co a Munkinda wa Siyone akakala vaje 
vanovoka, omwo Shukulu Kalunga nayongola vyuma evi ngeci visholoke.” 

32 “Omu mukemwo mwanendeka Shukulu Kalunga ali mwene wa vaAsilya 
ngwendi, ‘Kakakovela mu nganda eyi, nambe kwashamo mukili umo embwe. 
Kukwesi mashwalale vali na vintelo vakaija kuyehi na nganda eyi, nambe 
kuzengelekako cimpaka.  

33Ikeye akeluka lalo mu ngila ije yezililile, kujeneka kukovela mu nganda. Yange 
Kalunga, njinendekamo.  

34Njikamena nganda eyi nakuyinyunga, omwo lizina lyange, na omwo cikulaeso 
njalingile kuli ngamba yange Ndaviti.’” 

35Co vutsiki vuje vene kangelo ka Shukulu Kalunga waile ku cilombo ca vaAsilya, 
watsiile mashwalale vakupwa 185, 000. Co alikaki mutondo, vavawanene voshe 
vanatsi!  

36Asinoni Senakelivi mwene wa vaAsilya watundileko, welukile ku Nenevayi*.  

37A litangwa limo, omo wakele nakulemesa mu njuvo ya njambi yendi Nisoloke, 
vana vendi vavali va vanalume, Andalameleke na Shalezele, vamutsiile na 

mikwale yavo, co vatewelele ku lifuti lya Alalate. Munendi Esalehandone 
wamushwanene kupwa mwene.  

2 Vimyene 20 

Mushongo wa Mwene Hezekiya nakwinduka kwendi 
(Isa 38:1-8, 21-22; 2 Miz 32:24-26) 

1A matangwa aje Mwene Hezekiya wavinjile, co washakele kutsa. Isaya muka-
kwimanena muna Amoze waileko nakukamumona, co wendekele kuli ikeye 
ngwendi, “Shukulu Kalunga nendeka ngwendi vwaesa mwamuvwa vyuma 
vyoshe, omwo kuwinduka embwe, oloni utsa. “ 

2Hezekiya wakengesele cihanga cendi ku civumbe, co walombelele ngwendi,  

3 “Shukulu Kalunga, anuka ngeci yange njakupangela nakukukulaela na 
kulongwa, simbu yoshe njinakele nakulinga vije viwashakele ngeci njivilinge.” Co 
walilile manene.  

4Co Isaya watundile kuli mwene, oloni omo simbu kanda acete mukati ka mbanja 
ya lipela, Shukulu Kalunga wamulekele ngwendi,  

5 “Iluka lalo kuli Hezekiya muka-kushwana vanu vange, co endeka kuli ikeye 
ngwove, ‘Yange Kalunga, Njambi ya kukulwila yove Ndaviti, njinazivi lilombelo 
lyove, co njamono misozi yove. Njikakukangwisa, omo kuneti matangwa atatu 
ukaya ku Njuvo yange.  

6Njikawezelela myaka likumi na itanu kukuyoya kwove. Njikakwamena yove na 
nganda eyi ya Yelusalema kuli mwene wa Asilya. Njikamena nganda eyi, omwo 
lizina lyange na omwo cikulaeso njalingile kuli ngamba yange Ndaviti.’” 

7Asinoni Isaya walekele tutumwa twa mwene kwaka likende lya mukuyu a 
lizimbo, ngeci enduke.  

8Co Mwene Hezekiya wehwile ngwendi, “Cimweso mukajo cikamwesa ngeci 
Shukulu Kalunga akanjikangwisa, omo kuneti matangwa atatu, ngeci njase kuya 
ku Njuvo ya Shukulu Kalunga?” 

9Isaya wamukumbulwile ngwendi, “Shukulu Kalunga akakwana cimweso 
cakumwesa ngeci ikeye akanyunga cikulaeso cendi. Co ololo, yove ushaka 
munzinze uye kulutwe manambo likumi indi wiluke munima manambo likumi?” 

10Hezekiya wakumbulwile ngwendi, “Cacasi munzinze kuya kulutwe manambo 
likumi, nakwiluka lalo munima manambo likumi.” 

11Isaya walombelele kuli Shukulu Kalunga, co Shukulu Kalunga welwisile 
munzinze munima manambo likumi a vindendelo vyatungile Mwene Ahaze.  

Miluwa vakutunda ku Mbambilone 
(Isa 39:1-8) 

12A simbu ije vene mwene wa ku Mbambilone, Melondake Mbalandane, muna 
Mbalandane, wazivile ngeci Mwene Hezekiya nakele nakuvinja, co wamutumine 
mukanda amo na vwana. 

13Hezekiya watambwile mwamuvwa vaje miluwa, co wavamwesele vufuko 
vwendi, siliva na ngolinde na n̄undu na mazi akunika lwengo lwaluvwa na vitwa 
vyoshe vya mashwalale vendi. Wavamwesele vyuma vyoshe vyakele mu milili 
yendi yakutulikila na mu vumwene vwendi. 

14Asinoni Isaya muka-kwimanena waile kuli Mwene Hezekiya, co wamwihwile 
ngwendi, “Vanu ava vanatundu kulijo? Vikajo vanendeka kuli yove?” Hezekiya 
wamukumbulwile ngwendi, “Vanatundu ku lifuti lya kulyala, ku Mbambilone.” 

15 “Vikajo vanamono mu lipela?” Hezekiya wamukumbulwile ngwendi, 
“Vanamono vyuma vyoshe. Njavamwesa vyuma vyoshe vya mu milili 
yakutulikila.” 

16Co Isaya walekele mwene ngwendi, “Shukulu Kalunga Muka-nzili yoshe 
nendeka ngwendi, 

17 simbu ilinakwija omo vyuma vyoshe vya mu lipela lyove, na vyuma vyoshe vije 
vakukulwila vove vatulikile kweta ku litangwa lya lelo, vakavitwala ku 
Mbambilone. Nacimo cai cikasalao.  

18 Vatekulwila vove vamo va a mbunge vakavatwala, co vakavapwisile vayunuke 
ngeci vakapange mu lipela lya mwene wa ku Mbambilone.” 

19Co Mwene Hezekiya wayongwele ngwendi kukakala kwoloka na vushunga a 
simbu yakuyoya kwendi, co wakumbulwile ngwendi, “Lijwi wanjileke lyakutunda 
kuli Shukulu Kalunga linapu lyalivwa.” 

Kutsa kwa Mwene Hezekiya 
(2 Miz 32:32-33) 

20Vyuma vyoshe vije vyalingile Mwene Hezekiya na vilinga vyendi 
vyakunyanyama, na muje mwendile lishali lya mema na muna ndonga ngeci 
vinene mema mu nganda, vyoshe vavisoneka mu Livulu lya Mizimbu ya Vimyene 

va mu Yunda. 

21Hezekiya watsile, co munendi Manase wamushwanene kupwa mwene.  

2 Vimyene 21 

Mwene Manase wa mu Yunda 
(2 Miz 33:1-20) 

1Manase wakele na myaka likumi na ivali omo wapwile mwene wa mu Yunda, co 
washwanene mu Yelusalema myaka makumi atanu na itanu. Vaina vapwile 
Hefeziva.  

2Manase walingile vuvi ku mesho a Shukulu Kalunga akukavangeya vilinga 
vyavivi vya miyati ije yaashekele Shukulu Kalunga ku mesho a vanu vendi omo 
vakele nakukovela mu lifuti. 

3Ikeye watungulwile mitambela ije vakele nakulemesela vaka-kujeneka 
kukulaela ije yanyongesele ishe Hezekiya, watungile mitula yakulemesela Mbale, 
co walingile cifwa ca Ashela njambi wa munakazi, ngwe mwalingile Mwene 
Ahave wa mu Isalele. Co lalo walemesele vingongonosi.  

4 Watungile mitula ya vaka-kujeneka kukulaela mu Njuvo ya Shukulu Kalunga, 
mwela uje watumbwile Shukulu Kalunga ngwendi lizina lyendi vakalilemesela 
mu Yelusalema.  

5Mu vimbanja vivali vya mu Njuvo ya Shukulu Kalunga watungililemo mitula 
yakulemesela vingongonosi.  

6Ikeye wakombelelele munendi wa munalume kupwa n̄ombelo ya kwenyeka. Co 
wataele vingombo na manseno nakwihula vaka-kulukiya na vaje vaka-kwendeka 
na vakulu. Ngecivene, walingile vuvi vwakama manene ku mesho a Shukulu 
Kalunga, co washangumwine vukalu vwendi.  

7 Ikeye waakele cifwa ca Ashela njambi wa munakazi mu Njuvo ya Shukulu 
Kalunga, mwela uje watumbwile Shukulu Kalunga kuli Ndaviti na kuli munendi 
Solomoni ngwendi, “Muno mu Yelusalema, mu Njuvo eyi vene, ukewo mwela 
unjinalyangwila mu lifuti lyoshe ku miyati likumi na ivali ya Isalele kupwa mwela 
muje vakalemesela lizina lyange ku myaka yoshe.  

8Co nga vanu va Isalele vononoka kushika kwange kwoshe nakunyunga Mashiko 
oshe aje avaanene ngamba yange Mosesa, co kunjikatava ngeci vavasheke mu 
lifuti lije linjanene vakukulwila vavo.” 

9Oloni vanu va mu Yunda kuvononokele Shukulu Kalunga, co Manase 
wavatwamenenene mukulinga vuvi vwakama manene kutuvakana vuvi vuje 
vuvalingile miyati ije yaashekele Shukulu Kalunga ku mesho a vanu vendi omo 
vakele nakukovela mu lifuti.  

10Shukulu Kalunga wendekele muli vangamba vendi vaka-kwimanena ngwendi,  

11 “Mwene Manase nalingi vyuma vyavivi, vikevyo oni vinatuvakana nevi 
vivalingile vaKanana, omwo tumponya twendi natwamenena vanu va mu Yunda 
mu vuvi.  

12Ngecivene, yange Kalunga Njambi ya Isalele, njikanena n̄avava a Yelusalema 
naa Yunda ngeci munu woshe uje akazivako akalikomokele.  

13Njikanyanyamesa Yelusalema ngwe munjalingile na nganda ya Samaliya, na 
muje munjalingile na Mwene Ahave wa mu Isalele na vatekulwila vendi, 
njikanyongesa vanu va mu Yelusalema, ngwe munu akusha lilonga 
nakulisikumuna, co alifulumika. 

14Njikakengesa nima vanu vaje vakasalao vacili nakuyoya, co vitozi vavo 
vakavafungulula nakupukula lifuti lyavo.  

15Njikalinga evi kuli vanu vange omwo vanalingi cuma cije njazinda, co 
vananjiluvalesa kutunda ku simbu ije vakukulwila vavo vatundile mu Ingito 
kweta na ku litangwa lya lelo.” 

16Manase watsiile vanu vavangi vakujeneka mulonga, co mu vitapalo vya mu 
Yelusalema mwoshe mwakele nakwita maninga, walingile evi mukutwamenena 
vanu va mu Yunda ku tumponya, kuvalingisa vuvi ku mesho a Shukulu Kalunga.  

17Vyuma vyoshe vije vyalingile Manase, amo na vuvi vuje vwalingile, vavisoneka 
mu Livulu lya Mizimbu ya Vimyene va mu Yunda. 

18Manase watsile, co vamutsindile mu lihya lya mu lipela, mu lihya lya Uza, co 
munendi Amoni wamushwanene kupwa mwene.  

Mwene Amoni wa mu Yunda 
(2 Miz 33:21-25) 

19Amoni wakele na myaka makumi avali na ivali omo wapwile mwene wa mu 
Yunda, co washwanene mu Yelusalema myaka ivali. Vaina vapwile Meshulemete, 
muna Haluze wa ku nganda ya Njotimbeha.  

20Ikeye wafwile ngwe ishe Manase, walingile vuvi ku mesho a Shukulu Kalunga,  

21watembunwinine vilinga vya ishe, walemesele tumponya tuje twalemesele 
ishe.  

22Ikeye wavyanene Shukulu Kalunga Njambi ya vakukulwila vendi, co 
kononokele mashiko endi.  

23Vamyata va Amoni vamukele munga, vamutumbilile vutumbe, co vamutsiilile 
mu lipela. 

24Vanu va mu Yunda vatsiile vaje vatsiile Amoni, co vapwisile munendi Yosiya 
mwene.  

25Vyuma vyoshe vije vyalingile Amoni vavisoneka mu Livulu lya Mizimbu ya 

Vimyene va mu Yunda. 

26Amoni vamutsindile mu mbumbo ya mu lihya lya Uza, co munendi Yosiya 
wamushwanene kupwa mwene.  

2 Vimyene 22 

Mwene Yosiya wa mu Yunda 
(2 Miz 34:1-2) 

1 Yosiya wakele na myaka itanu na itatu omo wapwile mwene wa mu Yunda, co 
washwanene mu Yelusalema myaka makumi atatu na mwaka umo. Vaina 
vapwile Njendinda, muna Andaya wa ku nganda ya Mbozekate.  

2Yosiya walingile vije vyavwaelelesele Shukulu Kalunga, co watembunwinine 
kukulwila yendi Mwene Ndaviti, wononokele mashiko oshe a Njambi.  

Livulu lya Mashiko valiwana 
(2 Miz 34:8-28) 

3Mu mwaka wamulikumi na itanu na itatu wakushwana kwendi, Mwene Yosiya 
watumine Shafane muka-kusoneka wa mu mbanja, muna Azaliya mutekulu wa 
Meshulame, ku Njuvo ya Shukulu Kalunga, co wamushikile ngwendi,  

4 “Ya kuli Hilikiya Muka-kukombelela Wakama ukatambule muzimbu wa 
vimbongo vivanatambula kuli vanu vaka-kukombelela vaje vakapanga ku cikolo 
ca ku Njuvo ya Shukulu Kalunga.  

5Muleke aane vimbongo kuli vanu vaje valinakuvwaesa Njuvo ya Shukulu 
Kalunga. Vavifwete 

6vaka-kushonga mavaya, na vaka-kutunga vinjuvo, co valande mavaya na 
mamanya akuvwaesesa Njuvo ya Shukulu Kalunga.  

7Vantwama va vipangi vanapu va kulongwa, ngecivene, naumo wai lalo akalava 
mavulu avo avakasoneka vimbongo.” 

8Shafane watwalele lishiko lya mwene kuli Hilikiya Muka-kukombelela Wakama, 
co Hilikiya walekele Shafane muka-kusoneka ngwendi, “Njinawana livulu lya 
Mashiko mu Njuvo ya Shukulu Kalunga.” Hilikiya waanene Shafane livulu, co 
walilavele.  

9Ngecivene, Shafane welukilile lalo kuli mwene, co wamulekele ngwendi, 
“Vangamba vove vananono vimbongo vije vyakele mu Njuvo ya Shukulu Kalunga, 
co vanavyana kuli vantwama vaka-kuvwaesa mu Njuvo ya Shukulu Kalunga.” 

10Co Shafane wendekele kuli mwene ngwendi, “Livulu eli lyananjana Hilikiya.” Co 
walilavelele mwene.  

11Omo mwene wazivile vije valavele mu livulu lya Mashiko, watavwile vuzalo 
vwendi mukuviilila,  

12co waanene lishiko kuli Hilikiya muka-kukombelela na kuli Ahikame muna 
Shafane na kuli Akambole muna Mikaya na kuli Shafane muka-kusoneka wa mu 
mbanja na kuli Asaya katumwa ka mwene ngwendi,  

13 “Yeni mukanjihwileko kuli Shukulu Kalunga na vanu voshe va mu Yunda a 
vilongesa evi vili mu livulu eli livanawana. Shukulu Kalunga naluvala netu omwo 
vakukulwila vetu kuvasele kulinga vije vivasonekele mu livulu eli.” 

14Co Hilikiya na Ahikame na Akambole na Shafane na Asaya vaile nakwihula kuli 
Hulunda, muka-kwimanena wa munakazi wakele mu mutambela wamucivali wa 
Yelusalema. (Munalume wendi wapwile Shalume muna Tikeva mutekulu wa 
Halehase, ikeye wakele nakunyunga vuzalo vwa mu Njuvo ya Shukulu Kalunga. ) 
Co vamulekele vije vyalingiwile, 

15ngecivene, wavalekele veluke kuli mwene,  

16vakamuleke ngeci Shukulu Kalunga nendeka majwi awa ngwendi, 
“Njikanyanyamesa Yelusalema na vanu vamwo voshe, ngwe muvanasoneka mu 
livulu lije lyanalava mwene.  

17Vakevo vananjivyana, co vanakombelela vin̄ombelo kuli vinjambi veka, co 
vanashangumuna vukalu vwange a vyoshe evi vivanalingi. Vukalu vwange 
vunakatuka vwakulwisa Yelusalema, co kunjikavututumwisa embwe. 

18Nambe vene ali mwene, evi vikevyo yange, Kalunga Njambi ya Isalele, 
njinendeka ngwange wazivi mwamuvwa vije vanasoneka mu livulu,  

19co watengulukile na kulikeesa ku mesho ange, watavwile vuzalo vwove 
nakulila, omo wazivile muje njalishungwiiye kunyanyamesa Yelusalema na vanu 
vamwo. Njikaupwisa mwela wakukomokesa, co vanu vakapangesa lizina lyawo 
kupwa cisingo. Oloni njazivi lilombelo lyove,  

20co cihiso eci njinashakele kunena a Yelusalema kucikaija kuvanga munima ya 
kutsa kwove. Njikakutava ngeci ukatse mu kwoloka.” Co vaje vanu velwisile awa 
majwi kuli Mwene Yosiya.  

2 Vimyene 23 

Yosiya avyana kulemesa kwa vaka-kujeneka kukulaela 
(2 Miz 34:3-7, 29-33) 

1Mwene Yosiya wasanene vantwama voshe va mu Yunda na mu Yelusalema,  

2co mwene waile ku Njuvo ya Shukulu Kalunga na vanalume voshe va mu Yunda 
na vaje voshe vakele mu Yelusalema na vaka-kukombelela na vaka-kwimanena 
na vanu voshe va mu Yelusalema, amolika na vaka-kufuka na tuutu. Co mwene 
wemanene kulutwe lwavo voshe, walavele majwi oshe a mu livulu lya cikumiiyo 
lije livawanene mu Njuvo ya Shukulu Kalunga.  

3Co mwene wemanene kumukulo wa manda ya vumwene, walikumiiye na 
Shukulu Kalunga cikumiiyo cakumwononoka, nakunyunga mashiko endi 
nakushika kwawo na mbunge yendi yoshe na mwonyo wendi woshe, 
nakukavangeya majwi a cikumiiyo ngwe muje muvawasonekele mu livulu. Co 
vanu voshe vakulaesele kunyunga cikumiiyo.  

4Yosiya washikile Hilikiya Muka-kukombelela Wakama na vaka-kukombelela 
vendi vakumwata na vaka-kunyunga ku cikolo ca Njuvo ya Shukulu Kalunga 
kutuwisa mu Njuvo ya Shukulu vivala vyoshe vije vivapangesele mukulemesa 
Mbale na Ashela njambi wa munakazi na vingongonosi. Co mwene wenyekelele 
vivala vyoshe evi anja ya nganda kuyehi na Cana ca Kindelone, asinoni vatwalele 
lito lyavyo ku Mbetele.  

5Co watundisile vaka-kukombelela vaje vavemikile vimyene va mu Yunda 
kukombelela vin̄ombelo a mitula ya vaka-kujeneka kukulaela mu vinganda vya 

Yunda na mitambela kuyehi na Yelusalema, na vaka-kukombelela voshe vaje 
vakombelelele vin̄ombelo kuli Mbale na ku litangwa na ku ngonde na ku 
vimbunga vya mwilu, na ku vingongonosi.  

6 Co watundisile lalo mu Njuvo ya Shukulu Kalunga cifwa ca Ashela njambi wa 
munakazi, wacituwisile mu nganda wacitwalele ku Cana ca Kindelone, co 
wacenyekelele kuje, watwile manungu, co apwile likungu, co walishandwelele 
akamwa ya vimbumbo vya vanu nkala.  

7Co wasiwile vinjuvo vya vikwizi vije vyakele mu Njuvo ya Shukulu Kalunga. 
(Mukemwo muje muvakele nakupangela vanakazi vuzalo vwakupangesa 
mukulemesa Ashela. ) 

8Co wanenele mu Yelusalema vaka-kukombelela vaje vakele mu vinganda vya mu 
Yunda, co mu lifuti lyoshe washandwele mitula ije vakele nakukombelela 
vin̄ombelo. Wasiwile lalo mitula ije ivakundikile kuli minzinzime yakujwala ya 
vimembe kuyehi na cikolo cije catungile Yoshwa, uje wapwile nguvulu wa 
nganda, cikolo cije cakele ku cimoshwe ku vukovelelo vwa mu nganda.  

9Co vaka-kukombelela vaje kuvavatavesele kupanga mu Njuvo ya Shukulu 
Kalunga embwe, oloni vavatavesele kulya makende akujeneka musima aje 
avanenelelele vakwavo vaka-kukombelela.  

10 Mwene Yosiya wasiwile lalo Tofete, mutambela vakele nakulemesela vaka-
kujeneka kukulaela, mu Cana ca Hinome, ngeci naumo wai akakombelele 
munendi wa munalume nambe wa munakazi kumupwisa n̄ombelo ya kwenyeka 
kuli njambi Moleki.  

11Co watundisile lalo tuvalu tuje tuvakundikile vimyene va mu Yunda 
mukulemesa litangwa, co wenyekele matemba aje avapangesele mukulemesa. 
(Evi vavinyungilile mu mwela wa mbanja, kuyehi na cikolo ca Njuvo ya Shukulu 

Kalunga, kuyehi na kuje kwakele mwata wakama Natane Meleke. )12 Mwene 
Yosiya wasiwile mitula ije ivatungile vimyene va mu Yunda akamwa ya mulili wa 
kwilu wa lipela lya Mwene Ahaze, amolika na mitula ije yatungile Mwene Manase 
mu mitambela ivali ya vimbanja vya mu Njuvo ya Shukulu Kalunga. Wasiwile ije 
mitula nakuyivujula, co likungu lyayo walyumbilile mu Cana ca Kindelone.  

13 Yosiya wasiwile mitula ije yatungile Mwene Solomoni mu ngangela ya 
Yelusalema, ku mbwela ya Munkinda wa Oliveta, yakulemesela tumponya twa 
vunyengwe, Asitalete njambi wa munakazi wa ku Sindone na Kemoshe njambi 
wa Mowavi na Moleki njambi wa Amoni.  

14Mwene Yosiya wasiwile vimanda vya mamanya mu vimbazuvwila, wasiwile 
vifwa vya Ashela njambi wa munakazi, co a livu aje vemanene wafwikileo vitsiya 
vya vanu.  

15 Yosiya wasiwile lalo mutambela mu Mbetele uje uvalemeselele, uje watungile 
Mwene Yelovowame muna Nembate, uje watwamenenene Isalele mu vuvi. Co 

Yosiya washimbwile mutula, watavozwele mamanya awo vimbazuvwila, 
wavitwile vyapwile likungu, co wenyekele lalo cifwa ca Ashela.  

16 Asinoni Yosiya omo watengulukile wamwene vimbumbo vije vyakele a lilundu, 
co watundisilemo vitsiya nakuvyenyekela a mutula. Mu ngila eyi wasiwile uje 
mutula, mukulinga vije vyendekele laja muka-kwimanena a simbu ya ciwano 
omo Mwene Yelovowame wemanene ku mutula. Mwene Yosiya wakengele noku-
noku, co wamwene mbumbo ya muka-kwimanena uje wambulwile evi.  

17 Co wehwile ngwendi, “Mbumbo yeyajo ije?” Co vanu va ku Mbetele 
vamukumbulwile ngwavo, “Yapwa mbumbo ya muka-kwimanena uje watundile 
ku Yunda, co wambulwile vyuma evi viwunalingi ku mutula ou.” 

18Co Yosiya washikile ngwendi, “Vitsiya vyendi kesi muvitundisemo.” Ngecivene, 
kuvatundisilemo vitsiya vyendi, na vije vitsiya vya muka-kwimanena uje 
watundile ku Samaliya.  

19Mu nganda na nganda yoshe ya mu Isalele, Mwene Yosiya wasiwile mitambela 
yoshe ije vakele nakulemesela vaka-kujeneka kukulaela, ije ivatungile vimyene 
va mu Isalele, vaje vashangumwine vukalu vwa Shukulu Kalunga. Co wasiwile 
mitula yoshe ije ngwe mwasiwile mitula ya mu Mbetele.  

20Watsiilile vaka-kukombelela voshe vaje vaka-kujeneka kukulaela a mitula aje 
vakele nakupangela, co wenyekelele vitsiya vya vanu a mutula na mutula. 
Asinoni welukile ku Yelusalema.  

Yosiya alisamba Ciwano ca Pasovala 
(2 Miz 35:1-19) 

21Mwene Yosiya washikile vanu kulisamba Ciwano ca Pasovala mukusingimika 
Shukulu Kalunga Njambi yavo, ngwe muvanasonekele mu livulu lya cikumiiyo.  

22Kukwakele Ciwano ca Pasovala civalisambele vimyene va mu Isalele nambe 
vimyene va mu Yunda cakulifwa ngwe eci, tunde ku simbu ije omo maako 
vashwanene mu lifuti.  

23Co akukotoka, mu mwaka wamulikumi na itanu na itatu wakushwana kwa 
Yosiya, Ciwano ca Pasovala valisambeleleco mu Yelusalema.  

Vyuma vikwavo vyatengulwile Yosiya 

24Akukolesa mashiko aje avasonekele mu livulu lije lyawanene Hilikiya Muka-
kukombelela Wakama mu Njuvo ya Shukulu Kalunga, Mwene Yosiya watundisile 
mu Yelusalema na mu Yunda vanu voshe vaka-kwendeka na vakulu na vaka-
kulukiya na vinjambi voshe va mu vinjuvo na tumponya na vivala vyoshe vije 
vivalemeselele vaje vaka-kujeneka kukulaela. 

25Kukwakele lalo mwene wakufwa ngwe ikeye uje wapangelele Shukulu Kalunga 
na mbunge yendi yoshe na mana endi oshe na nzili yendi yoshe nakwononoka 
Mashiko oshe a Mosesa, co lalo kukwesi mwene wakulifwa nendi wai.  

26Oloni vukalu vwa Shukulu Kalunga vwakukomokesa vwezile ali Yunda a vije 
vyalingile Mwene Manase, co nakweta ku simbu eyi vene te kanda 
acivututumwise.  

27Shukulu Kalunga wendekele ngwendi, “Njikalinga ku Yunda ngwe vije 
vinjalingile ku Isalele, njikatundisa vanu va mu Yunda ku mesho ange, co 
njikavyana Yelusalema, nganda ije injaangwile, na Njuvo yange mwela uje 
njendekele ngwange lizina lyange vakalilemesela kuje.” 

Kutsa kwa Yosiya 
(2 Miz 35:20–36:1) 

28Vyuma vyoshe vije vyalingile Mwene Yosiya vavisoneka mu Livulu lya Mizimbu 

ya Vimyene va mu Yunda. 

29Omo Yosiya wapwile Mwene, co Mwene Neko wa ku Ingito watwamenenene 
mbunga ya mashwalale ku Ndonga ya Yufuleti nakukwasa mwene wa Asilya. 
Mwene Yosiya wesekele kuvindika ije mbunga ya mashwalale vaIngito ku 
Mengindo, co vamutsiilile mu nzita.  

30Co vamyata vendi vaakele muvila wendi mu litemba vawilwisile ku Yelusalema, 
kuje vakamutsindile mu vimbumbo vya vumwene. Co vanu va mu Yunda 
vaangwile munendi Yowahaze, co vamuvwavesele mazi nakumupwisa mwene.  

Mwene Yowahaze wa mu Yunda 
(2 Miz 36:2-4) 

31Yowahaze wapwile mwene wa mu Yunda omo wakele na myaka makumi avali 
na itatu, co washwanene mu Yelusalema vingonde vitatu. Vaina vapwile 
Hamutale, muna Njelemiya wa ku nganda ya Limbena.  

32Ikeye wakavangeyeye vilinga vya vakukulwila vendi, co walingile vuvi ku 
mesho a Shukulu Kalunga.  

33Kushwana kwendi kwahwile omo Mwene Neko wa ku Ingito wamutwalele ku 
Limbela mu lifuti lya Hamate, nakumupwisa cinzinda, co wafwetesele Yunda 
mulambu wa makilo 3, 400 a siliva, na makilo 34 a ngolinde.  

34 Mwene Neko waakele Elyakime muna Yosiya a vumwene vwa mu Yunda 
kwinga Yosiya, co watengulwile lizina lyendi kupwa Yehoyakime. Mwene Neko 
watwalele Yowahaze ku Ingito, co wakatsililile kuje vene.  

Mwene Yehoyakime wa mu Yunda 
(2 Miz 36:5-8) 

35Mwene Yehoyakime wafwetesele lisimu vanu ngwe kukufuka kwavo, ngeci ase 
kuwana vimbongo vya lisimu vije vyemikile mwene wa Ingito.  

36 Yehoyakime wakele na myaka makumi avali na itanu omo wapwile mwene wa 
mu Yunda, co washwanene mu Yelusalema myaka likumi na umo. Vaina vapwile 
Zevinda, muna Pendaya wa ku nganda ya Luma.  

37Wakavangeyeye vilinga vya vakukulwila vendi, co Yehoyakime walingile vuvi 
ku mesho a Shukulu Kalunga.  

2 Vimyene 24 

1 Omo Yehoyakime wapwile mwene, co Mwene Nevukaneza wa ku Mbambilone 
walwisile Yunda, co Yehoyakime waliitile ku mashiko endi myaka itatu, asinoni 
Yehoyakime wamutengulukilile.  

2Shukulu Kalunga watumine vimbunga vya mashwalale vya vaMbambilone na 
vya vaSilya na vya vaMowavi na vya vaAmoni kulwisa Yehoyakime ngeci 
vanyongese Yunda, ngwe muje mwendekele Shukulu Kalunga ali vangamba 
vendi vaka-kwimanena ngeci akacilinga.  

3Eci calingiwile akushika kwa Shukulu Kalunga, ngeci anyongese vanu va mu 
Yunda avatundise ku mesho endi omwo vuvi vwoshe vuje vwalingile Mwene 
Manase,  

4vunene vene a vanu vakujeneka mulonga vaje vatsiile. Co Shukulu Kalunga 
kasambesele Manase a vije vyalingile.  

5Vyuma vyoshe vije vyalingile Yehoyakime vavisoneka mu Livulu lya Mizimbu ya 

Vimyene va mu Yunda. 

6Yehoyakime watsile, co munendi Yehoyakine wamushwanene kupwa mwene.  

7Co mwene wa Ingito na mbunga yendi ya mashwalale kuvatundile lalo mu 
Ingito, omwo mwene wa Mbambilone washwanene mutambela woshe uje 
wakundamene ku Ingito, kushangumukila ku Ndonga ya Yufuleti kutwala ku 
nginga ya ku kunto ya Ingito.  

Mwene Yehoyakine wa mu Yunda 
(2 Miz 36:9-10) 

8Yehoyakine wakele na myaka likumi na itanu na itatu omo wapwile mwene wa 
mu Yunda, co washwanene mu Yelusalema vingonde vitatu. Vaina vapwile 
Nehusheta, muna Elenatane wa ku Yelusalema.  

9Yehoyakine walingile vuvi ku mesho a Shukulu Kalunga, akukavangeya vilinga 
vya ishe.  

10Yapwile simbu yakushwana kwendi omo mbunga ya mashwalale 
vaMbambilone, vaje vavatwamenenene vamyata va Mwene Nevukaneza, vezile 
nakuzengeleka Yelusalema nakuyilwisa.  

11A simbu ije vazengelekele nganda, Mwene Nevukaneza wezile ku Yelusalema, 

12 co Mwene Yehoyakine na vaina na vana vendi na vamyata, valiitile kuli 
vaMbambilone. Mu mwaka wamucitanu na itatu wakushwana kwa Nevukaneza, 
Nevukaneza wakwatele Yehoyakine nakumupwisa cinzinda,  

13co wambatele vufuko vwoshe vwakele mu Njuvo ya Shukulu Kalunga na mu 
lipela, wavutwalele ku Mbambilone ngwe muje mwendekele Shukulu Kalunga, 
Nevukaneza watsiile vivala vyoshe vya ngolinde vije vyapangele Mwene 
Solomoni ngeci vavipangese mu Njuvo ya Shukulu Kalunga.  

14Nevukaneza watwalele vanu va mu Yelusalema kuvapwisa vinzinda, na vana va 
vimyene voshe na vantwama voshe va mu Yunda, voshe vapwile 10, 000. Co lalo 
watwalele vanu voshe vatongwe na vaka-kufula, wasezelemo tuutu lika mu 
Yunda.  

15 Nevukaneza watwalele Yehoyakine ku Mbambilone kupwa cinzinda, amolika 
na vaina ya Yehoyakine na vanakazi vendi na vamyata vendi na vantwama va mu 
Yunda.  

16Nevukaneza watwalele vanu voshe va vulemu ku Mbambilone, voshe vapwile 7, 
000, co lalo watwalele vatongwe, amolika na vaka-kufula na voshe vanalume va 
nzili vaje vasele kupanga vipangi vya vushwalale.  

17 Nevukaneza wapwisile Mataniya inanu ya Yehoyakine mwene wa mu Yunda, 
co wamulukile lizina lya Zendekiya.  

Mwene Zendekiya wa mu Yunda 
(2 Miz 36:11-12; Njele 52:1-3a) 

18 Zendekiya wakele na myaka makumi avali na mwaka umo omo wapwile 
mwene wa mu Yunda, washwanene mu Yelusalema myaka likumi na umo. Lizina 
lya vaina lyapwile Hamutale, muna Njelemiya wa ku nganda ya Limbena.  

19Mwene Zendekiya walingile vuvi ku mesho a Shukulu Kalunga, ngwe muje 
mwalingile Mwene Yehoyakime.  

20 Co Shukulu Kalunga waluvalele manene na vanu va mu Yelusalema na mu 
Yunda ngeci wavatundisile ku mesho endi.  

2 Vimyene 25 

Kuwa kwa Yelusalema 
(2 Miz 36:13-21; Njele 52:3b-11) 

1 Zendekiya watengulukilile Mwene Nevukaneza wa ku Mbambilone 
nakumulwisa, co Nevukaneza wezile na mashwalale vendi voshe, walwisile 
Yelusalema a litangwa lyamulikumi ku ngonde yamulikumi mu mwaka 
wamucitanu na iwana wakushwana kwa Zendekiya. Co vatungile cilombo cavo 
anja ya nganda, valingile mikinya noo vetele ku vivumbe vya nganda, 

2co vazengelekele nganda noo mwaka wamulikumi na umo wakushwana kwa 
Zendekiya.  

3A litangwa lyamucitanu na awana ku ngonde yamuciwana ku mwaka uje vene, 
omwo njala ya lyangengela yapwile yakama manene ngeci vanu kuvakele na 
vyakulya,  

4 vivumbe vya nganda vavituvile. Nameme vaMbambilone vazengelekele nganda, 
oloni mashwalale voshe vatewele a simbu ya vutsiki. Vatuukilile ku cikolo ca ku 
lihya lya vumwene, co vetilile mu ngila ya ku cikolo ca mukati ka vivumbe vivali, 
vatewelele ku mutambela wa ku Cana ca Yondau.  

5Oloni mbunga ya mashwalale va Mbambilone vashekele Mwene Zendekiya, 
vakamukwatelele ku vyana vya Yeliko, co mashwalale vendi voshe vamusezele.  

6Zendekiya vamutwalele kuli Mwene Nevukaneza, uje wakele mu nganda ya 
Limbela, co kuje vene Nevukaneza wamusompele, nakuwana ngeci ali na 
mulonga.  

7 Vana va Zendekiya vavatsiile oku ishavo Zendekiya nakengeko, asinoni 
Nevukaneza wativile Zendekiya mesho, wamukutile malyenge, co wamutwalele 
ku Mbambilone.  

Kunyonga kwa Njuvo ya Shukulu Kalunga 
(Njele 52:12-33) 

8A litangwa lyamucitanu na avali ku ngonde yamucitanu mu mwaka wamulikumi 
na itanu na iwana wakushwana kwa Mwene Nevukaneza wa Mbambilone, 
Nevuzalandane muka-kunangula mwene na muka-kushika mbunga ya 
mashwalale vendi, vakovelele mu Yelusalema. 

9Wenyekele Njuvo ya Shukulu Kalunga na lipela na vinjuvo vyoshe vya vanu va 
vulemu va mu Yelusalema,  

10co mashwalale vendi vasiwile vivumbe vya nganda.  

11Asinoni Nevuzalandane watwalele mbunga ya vanu ku Mbambilone, vaje 
vasalele mu nganda, vaka-vipangi vya vutongwe, na vanu vaje valiitile kuli 
vaMbambilone,  

12oloni wasezele mu Yunda vanu vamo vakuutwa manene, co wavapwisile vaka-
kupanga mu mahya a mikolovozi ya vushuka vwa vinyu na mu mahya.  

13 VaMbambilone vavatozwele vimanda vya vunengu na vwimaneno vije vyakele 
mu Njuvo ya Shukulu Kalunga, amolika na lizau lyakama lya vunengu, co 
vatwalele vunengu vwoshe ku Mbambilone.  

14 Co vatwalele lalo vifwosholo, na malonga akukombela lito vije vapangesele 
akukomba ku mutula, co vambatele vivala vyakuzimisa vindeya, na malonga aje 
avapangesele mukukwatelao maninga a vin̄ombelo, na malonga aje avapangesele 
mukwenyeka insense, na vivala vyoshe vya vunengu vije vapangesele mu Njuvo 
ya Shukulu Kalunga.  

15Co vambatele tumalonga twatundondo na vikango vyakwambatela manungu a 
tuhya.  

16Na vivala vya vunengu vije vyalingile Mwene Solomoni vya mu Njuvo ya 
Shukulu Kalunga, vimanda vivali na vwimaneno na lizau lyakama na vyuma 

vyoshe vije vivalingile na ngolinde na siliva, vije vyapwile vyakulema manene 
kuvasele kuvipeselesa.  

17Vije vimanda vivali vyapwile vyakulifwa, imo na imo yapwile mamita 8 mu 
vulaja vwa akamwa, na mutwe wayo wa vunengu wapwile mamita 1. 3 mu vulaja. 
Ku mutwe wa manda imo na imo kwazengelekele vunengu vwakushoveya na 
mapomingilanete akulinga na vunengu.  

Vanu va mu Yunda vavatwala ku Mbambilone 
(Njele 52:24-27) 

18Co Nevuzalandane muka-kushika mashwalale, wakwatele Selaya Muka-
kukombelela Wakama, na Zefaniya muka-kukombelela wakwata kuli Muka-
kukombelela Wakama, na vamyata vatatu va vulemu va mu Njuvo ya Shukulu 
Kalunga.  

19Co mu nganda wakwatelemo mwata muka-kushika mashwalale, na vaka-
kunangula mwene vatanu vaje vakele mu nganda, na muka-kwata kuli muka-
kushika mashwalale uje wapwile muka-kutulika livulu lya mazina a mashwalale, 
na vanalume va vulemu makumi atanu na limo.  

20Co Nevuzalandane wavatwalele kuli mwene wa Mbambilone, uje wakele mu 
nganda ya Limbela 

21mu lifuti lya Hamate. Co mwene wa Mbambilone wavapupile nakuvatsiya. 
Ngecivene, vanu va mu Yunda vavatundisile mu lifuti lyavo nakuvatwala mu 
vunzinda.  

Ngendaliya nguvulu wa mu Yunda 
(Njele 40:7-9, 41:1-3) 

22Mwene Nevukaneza wa Mbambilone waangwile Ngendaliya, muna Ahikame 
mutekulu wa Shafane, kupwa nguvulu wa mu Yunda, co wamwanene moko ya ali 
vanu voshe vaje kuvaile ku Mbambilone.  

23Omo vamyata va vaYunda na mashwalale vaje kuvaliitile vazivile evi, co 
vakalikumbasanene na Ngendaliya ku Mizipa. Vamyata ava vapwile Ishimela 
muna Netaniya na Yohanane muna Kaleya na Selaya muna Tanehumete wa ku 
nganda ya Netofa na Njezaniya wa ku Maka.  

24Ngendaliya wendekele kuli vakevo ngwendi, “Kesi muzive lyova lya vamyata va 
vaMbambilone. Tungeni mu lifuti lino, nakupangela mwene wa Mbambilone, co 
vyoshe vikapwa vyavivwa kuli yeni.” 

25Oloni ku ngonde yamucitanu na vivali mu mwaka uje vene, Ishimela, muna 
Netaniya mutekulu wa Elishama, uje wapwile wa ku naanga ya vumwene, waile 
ku Mizipa amo na vanalume likumi, wakalwisile Ngendaliya, nakumutsiya. Co 
watsiile lalo vaIsalele na vaMbambilone vaje vakele amolika nendi kuje.  

26 Asinoni vaIsalele voshe, vaka-kufuka na tuutu, amolika na vamyata va mbunga 
ya mashwalale, vakatukile vaile ku Ingito, omwo vakele na lyova lya 
vaMbambilone.  

Yehoyakine vamutundisa mu kamenga 
(Njele 52:31-34) 

27Mu mwaka uje omo Evilemelondake wapwile mwene wa Mbambilone, co 
wamwesele ngozi kuli Mwene Yehoyakine wa mu Yunda akumutundisa mu 
kamenga. Eci calingiwile a litangwa lyamumakumi avali na atanu na avali ku 
ngonde yamulikumi na vivali mu mwaka wamumakumi atatu na myaka itanu na 
ivali kutunda aje vatwalelele Yehoyakine ku vunzinda. 

28Evilemelondake wamuzivilile mema ku mbunge, co wamwanene mwela 
wakama wa kasingimiko kutuvakana myela ije yaanene kuli vimyene vakwavo 
vaje vakele navo mu vunzinda mu Mbambilone.  

29Ngecivene, Yehoyakine vamutavesele kuzala vuzalo vwendi kutuvakana kuzala 
vuzalo vwa mu kamenga, co vamutavesele lalo kulyalyalya amo na mwene 
matangwa oshe akuyoya kwendi.  

30A litangwa na litangwa, mukuyoya kwendi kwoshe, Yehoyakine vakele 
nakumwana vimbongo ngeci alande vije vyashakele.  

1 Mizimbu 

1 Mizimbu 1 

Mukana wa mazina a vanu kushangumuka kuli Andama nakweta kuli Avilahama 
(Kus 5:1-32, 10:1-32, 11:10-26) 

1Andama wakitile Seta, Seta wakitile Enoshe, co Enoshe wakitile Kenani,  

2Kenani wakitile Mahalalele, co Mahalalele wakitile Njalende,  

3Njalende wakitile Inoke, Inoke wakitile Matusela, Matusela wakitile Lameki,  

4Lameki wakitile Nowa. Co Nowa wakele na vana vendi vatatu va vanalume, 
Shemi, na Hama, na Njafete.  

5Vana va Njafete vapwile, Ngomele, na Mangonge, na Mandai, na Njavani, na 
Tuvale, na Meshake, na Tilase, ava vakevo vapwile vakukulwila va vanu vaje 
valilukile mazina avo, 

6vatekulwila va Ngomele vapwile, Ashekenaze, na Lifate, na Tongalema.  

7Co vatekulwila va Njavani vapwile vanu va ku Elisha, na Sipeini, na Sepulasi, na 
Londese.  

8Vana va Hama vapwile, Kushe, na Ingito, na Limbiya, na Kanana. Ava vakevo 
vapwile vakukulwila va vanu vaje valilukile mazina avo.  

9Vatekulwila va Kushe vapwile vanu va ku Semba na Havila, na Saveta, na Lama, 
na Seveteka. Co vatekulwila va Lama vapwile vanu va ku Shemba na Ndendane.  

10(Kushe wakele na munendi uje valukile Nimolonde, muka-kuhyana wakama 
wakulivanga mu lifuti. ) 

11Co vatekulwila va Ingito vapwile vanu va ku Lindiya, na Aname, na Lehave, na 
Nafetu,  

12na Peteluse, na Kaselu, na Kelete, (kuje kuvatundile vaFilisitiya. ) 

13Vana va Kanana vapwile, Sindone ikeye wapwile ntwatwa, na Hete vapwile 
vakukulwila va vanu vaje valilukile mazina avo.  

14Kanana wapwile lalo kukulwila wa vaNjevushi, na vaAmoli, na vaNgilengashi,  

15na vaHivi, na vaAleki, na va Sini, 

16na vaAlevandi, na vaZemali, na vaHamate.  

17Vana va Shemi vapwile, Elame, na Ashule, na Alepakeshande, na Lunde, na 
Alama, na Uza, na Hule, na Ngatale, na Meshake. Ava vakevo vapwile vakukulwila 
va vanu vaje valilukile mazina avo.  

18Alepakeshande wakitile Shela, uje wakitile Evele.  

19Co Evele wakele na vana vendi vavali, wakulivanga lizina lyendi Pelenge, omwo 
a simbu yendi akeo vanu va mu kaye valyangunukile, co mukwavo lizina lyendi 
Njokotane.  

20Co vatekulwila va Njokotane vapwile vanu va ku Alemondande, na Shelefe, na 
Hazalemavete, na Njele, na 

21Handolame, na Uzale, na Ndikela,  

22na Evale, na Avimaele, na Shemba,  

23na Ofile, na Havila, na Njombambe.  

24Co naanga yavo kutunda kuli Shemi nakweta kuli Avilama mazina avo, Shemi, 
na Alepakeshande, na Shela,  

25na Evele, na Pelenge, na Leu,  

26na Selunge, na Nahole, na Tela, 

27na Avilama (ikeye vene Avilahama. ) 

Vatekulwila va Ishimela 
(Kus 25:12-16) 

28Avilahama wakele na vana vavali vapwile Isake na Ishimela.  

29Vana va Ishimela, vakevo vapwile vakulunu va miyati likumi na ivali, 
Nembayote (lyatundile ku lizina lya muna Ishimela wa ntwatwa, ) na Kendale, na 
Andembele, na Mimbesamu,  

30na Mishema, na Nduma, na Masa, na Handande, na Tema,  

31Na Njetule, na Nafishe, na Kendema.  

32Avilahama wakele na lishano lyendi lya mbanja lizina lyendi Ketula, ikeye 
wakitile vana vendi vatanu na umo mazina avo, Zimelane, na Njokeshane, na 
Mendane, na Mindyani, na Ishembeka, na Shuwa. Njokeshane wakele na vana 
vavali mazina avo, Shemba, na Ndendane. 

33Mindyani wakele na vana vatanu mazina avo, Efa, na Efele, na Hanoki, na 
Ambinda, na Elenda.  

Vatekulwila va Isau 
(Kus 36:1-19) 

34Co muna Avilahama Isake wakele na vana va vanalume vavali, Isau, na 
Yakomba.  

35Vana va Isau va vanalume mazina avo, Elifaze, na Lewele, na Njeushe, na 
Njalame, na Kola. 

36Elifaze ikeye wapwile kukulwila wa miyati eyi, Temane, na Omale, na Zefi, na 
Ngatame, na Kenaze, na Timuna, na Amaleke.  

37Co Lewele ikeye wapwile kukulwila wa miyati ya Nahate, na Zela, na Shama, na 
Miza.  

Vavenya lifuti lya Endome 
(Kus 36:20-30) 

38Vavenya lifuti lya Endome vatundile ku vana va vanalume va Seile vakevo ava,  

39Lotane, ikeye wapwile kukulwila wa vikota vya Holi, na Homame. (Co Lotane 
wakele na ndokazi yendi lizina lyendi Timena. ) 

40Co Shombale, ikeye wapwile kukulwila wa vikota vya Alevane, na Manahete, na 
Evale, na Shefi, na Oname. Co Zimbeyone, ikeye wakele na vana vavali, mazina 
avo, Aiya,  

41na Ana. Ana wapwile ishe ya Ndishone, co Ndishone wapwile kukulwila wa 
vikota vya Hamelane, na Eshembane, na Itelane, na Kelane.  

42Ezele wapwile kukulwila wa vikota vya Mbilehane, na Zaavane, na Njaakane. 
Ndishane wapwile kukulwila ya vikota vya Uze na Alane.  

Vimyene va Endome 
(Kus 36:31-43) 

43Ava vakevo vimyene vaje vashwanene mu lifuti lya Endome, te kanda 
kushwane mwene umo wa Isalele. Mbela muna Mbeole, nganda yendi yapwile 
Ndinihamba.  

44Omo Mbela watsile, co Yohambe muna Zela wa ku lifuti lya vaTemane 
wamushwanene kupwa mwene. 

45Omo Yohambe watsile, co Hushame wa ku lifuti lya vaTemane wamushwanene 
kupwa mwene.  

46Omo Hushame watsile, co Handande muna Mbendande uje wafungulwile 
vaMindyani mu lifuti lya Mowavi wamushwanene kupwa mwene, co nganda 
yendi yapwile Avita.  

47Omo Handande watsile, co Samela wa ku Maseleka wamushwanene kupwa 
mwene. 

48Omo Samela watsile, co Shaulu wa ku Lehombote kuyehi na ndonga 
wamushwanene kupwa mwene.  

49Omo Shaulu watsile, co Mbale-Hanane muna Akambole wamushwanene kupwa 
mwene.  

50Omo Mbale-Hanane watsile, co Handande wamushwanene kupwa mwene. 
Nganda yendi yapwile Pau, co lizina lya munakazi wendi lyapwile Mahetambele 
muna Matelende wa munakazi, mutekulu wa Mezahambe.  

51Handande lalo watsile, vimyene va ku Endome vapwile Timuna, na Aleva, na 
Njeteta, na 

52Oholimbama, na Elahe, na Pinone,  

53na Kenaze, na Temane, na Mimbazale,  

54na Mangandiyele na Ilama. Ava vakevo vimyene va ku Endome.  

1 Mizimbu 2 

Vatekulwila va Yunda 

1Yakomba wakele na vana vendi likumi na vavali mazina avo, Luvena, na 
Simyoni, na Levi, na Yunda, na Isakale, na Zembuloni,  

2na Ndani, na Yosefa, na Mbenjemani, na Nafetali, na Ngande, na Ashele.  

3Yunda wakele na vana vendi vatanu. Co kuli munakazi wendi Mbateshuwa, wa 
ku Kanana wakitilileko vana vatatu mazina avo, Ele, na Onane, na Shela. Co 
munendi wa ntwatwa, Ele, walingile vuvi manene ngeci Shukulu Kalunga 
wamutsiile.  

4Co Yunda wakitile vana vavali kuli vainamweno Tamale mazina avo, Peleze, na 
Zela.  

5Co Peleze wakele na vana vavali, Hezelone, na Hamule.  

6Co ndolome yendi Zela wakele na vana vatanu mazina avo, Zimeli, na Etane, na 
Hemane, na Kalekole, na Ndalenda.  

7 Kalemi wakitile Akane, umo wa vatekulwila va Zela, uje wanenele vukalu ali 
vanu va Isalele akunyunga vyakupukula vije vivakundikile kuli Njambi.  

8Etane wakele na mwana umolika lizina lyendi, Azaliya.  

Naanga ya Mwene Ndaviti 

9Hezelone wakele na vana vatatu mazina avo, Njelahamele, na Lama, na Kalembi.  

10Naanga kutunda kuli Lama nakweta kuli Njesi yapwile eyi. Lama wakitile 
Avinandave, co Avinandave wakitile Nashone ntwatwa wa ku muyati wa Yunda,  

11co Nashone wakitile Salemone, co Salemone wakitile Mbowasi,  

12co Mbowasi wakitile Ovende, co Ovende wakitile Njesi.  

13Njesi wakele na vana va vanalume vatanu na vavali. Ntwatwa wapwile, Elyave, 
wamucivali Avinandave, wamucitatu Shama,  

14wamuciwana Netanela, wamucitanu Landai, 

15wamucitanu na umo Ozema, wamucitanu na vavali Ndaviti.  

16Co wakele lalo na vana vendi va vanakazi vavali, mazina avo, Zeluya, na 
Avingaile. Muna Njesi Zeluya wakele na vana vatatu va vanalume mazina avo, 
Avishai, na Yowave, na Ashahele.  

17Co munendi mukwavo wa munakazi Avingaile washombokele kuli Njetele, 
mutekulwila wa Ishimela, co vakele na mwana wa munalume lizina lyendi 
Amasa.  

Vatekulwila va Hezelone 

18Co Kalembi muna Hezelone wambatele Azuva, co vakele na mwana wa 
munakazi lizina lyendi Njelyote. Co Njelyote wakele na vana vatatu mazina avo, 
Njeshele, na Shombambe, na Alendone.  

19Omo Azuva watsile, co Kalembi wambatele Efaleta, vakele na mwana lizina 
lyendi Hule.  

20Hule wakitile munendi wa munalume lizina lyendi Uli, co mutekulyendi 
wapwile Mbezalele.  

21Omo Hezelone wakele na myaka makumi atanu na limo, co wambatele muna 
Makile, ndokazi ya Ngilyande. Vakele na mwana wa munalume lizina lyendi 
Senguve,  

22co Senguve wakele na mwana lizina lyendi Njaile. Co Njaile washwanene 
vinganda makumi avali na vitatu mu lifuti lya Ngilyande.  

23Oloni vumwene vwa Ngeshule na Alama vwahyanene vinganda makumi atanu 
na limo muje, kuwezelelako membo a Njaile, na Kenate, na vinganda vije vyakele 
kuyehi. Co vanu voshe vaje vakele muje vapwile vatekulwila va Makile, ishe ya 
Ngilyande.  

24Omo Hezelone watsile, co munendi Kalembi wambatele Efaleta, fwile ya ishe. 
Co vakele na mwana lizina lyendi Ashehule, uje wawanene limbo lya Tekowa.  

Vatekulwila va Njelahamele 

25Njelahamele, mwana wa ntwatwa wa Hezelone, wakele na vana vatanu mazina 
avo, Lama ikeye ntwatwa, na Mbuna, na Olene, na Ozema, na Ahiya.  

26Njelahamele wakele lalo na munakazi wendi mukwavo lizina lyendi Atala, ikeye 
wapwile vaina ya Oname.  

27Vana va Hama ntwatwa ya Njelahamele vapwile, Maze, na Njamine, na Ekele.  

28Co Oname wakele na vana vavali mazina avo, Shamai, na Njanda, co Shamai lalo 
wakele na vana vavali mazina avo, Nandave, na Avishule.  

29Co Avishule wambatele munakazi lizina lyendi Avihaile, vakevo vakele lalo na 
vana va vanalume mazina avo, Ahavani, na Molende.  

30Co Nandave ndolome ya Avishule wakele na vana vavali mazina avo, Selende, 
na Apaime, oloni Selende watsile, kakele na vana.  

31Apaime wapwile ishe ya Ishi, co Ishi wapwile ishe ya Sheshane, co Sheshane 
wapwile ishe ya Ahelai.  

32Njanda, ndolome ya Shamai, wakele na vana vavali mazina avo, Njetele, na 
Yonatana, oloni Njetele watsile kwakujeneka vana.  

33Yonatana wakele na vana vavali mazina avo. Pelete, na Zaza. Voshe ava vapwile 
vatekulwila va Njelahamele.  

34Sheshane kakele na vana va vanalume, kuvanga lika vana va vanakazi. Wakele 
na ngamba wa kaIngito, lizina lyendi Njaleha,  

35co Sheshane washombwesele munendi umo kuli Njaleha. Co vakele na mwana 
lizina lyendi Atai.  

36Ou ukewo mukana wa naanga yakutunda kuli Atai kweta kuli Elishama. Atai 
wakitile Natane, Natane wakitile Zavande,  

37Zavande wakitile Efelale, Efelale wakitile Ovende, 

38Ovende wakitile Yehu, Yehu wakitile Azaliya,  

39Azaliya wakitile Heleze, Heleze wakitile Eleyasa,  

40Eleyasa wakitile Sisemai, Sisemai wakitile Shalume, Shalume wakitile 
Yekamiya, 

41Yekamiya wakitile Elishama.  

Vatekulwila va Kalembi vakwavo 

42Vana va Kalembi ndolome ya Njelahamele, vapwile Mesha munendi wa 
ntwatwa. Co Mesha wapwile ishe ya Zife, Zife wapwile ishe ya Malesha, Malesha 
wapwile ishe ya Hevelone.  

43Co Hevelone wakele na vana vawana mazina avo, Kola, na Tapuwa, na Lekeme, 
na Shema.  

44Shema ikeye wapwile ishe ya Lahame na mutekulu wa Njolekeyame. Lekeme, 
ndolome ya Shema, ikeye wapwile ishe ya Shamai,  

45Shamai wapwile ishe ya Maone, Maone wapwile ishe ya Mbetezule.  

46Kalembi wakele na lishano lyendi lya mbanja lizina lyendi Efa, co wakitilileko 
vana vatatu mazina avo, Moza, na Ngazeze. Co Halane lalo wakele na mwana 
lizina lyendi Ngazeze.  

47Vana va Njehendai vapwile vatanu na umo mazina avo, Lengeme, na Yotame, na 
Ngeshane, na Pelete, na Efa, na Shafe.  

48Co Kalembi wakele lalo na lishano lyendi lya mbanja lizina lyendi Maka, co 
wakitilileko vana vavali mazina avo, Shevele, na Tilehana.  

49Co lalo wakele na vana vavali mazina avo, Shafe, uje washimbikile limbo lya 
Mandemana. Na munendi Sheva, uje washimbikile membo a Makevena na 
Ngimbeya. Co lalo Kalembi wakele na mwana wa munakazi lizina lyendi Akesa.  

50Ava vakevo vapwile vatekulwila va Kalembi. Hule ikeye mwana wa ntwatwa wa 
Kalembi kuli munakazi wendi Efaleta. Co muna Hule Shombale ikeye watungile 
limbo lya Kilyate Njelime,  

51munendi wamucivali Salema ikeye watungile limbo lya Mbetelehema, co 
munendi wamucitatu Halefe ikeye watungile limbo lya Mbetengandele.  

52Shombale, uje watungile limbo lya Kilyate Njelime, ikeye wapwile kukulwila ya 
vanu va ku Haloye, vapwile litambelo lya vaje vatungile ku Menuhote,  

53co cikota ca vaje vakele mu Kilyate Njelime vapwile, vaItele, vaPute, na 
vaShuma, na vaMishela. (Co vanu va mu vinganda vya Zola na Eshetawole 
vapwile va ku cikota eci. ) 

54Salema ikeye watungile limbo lya Mbetelehema, wapwile kukulwila wa 
vaNetofate, na vaAtelote Mbete Yowave, na vaZoli, vaje vapwile vikota vivali vya 
vaManahete.  

55Vikota vya vaka-vutongwe vwakusoneka nakunungulula mikanda vaje vakele 
muje mwimbo lya Njaveze vapwile, vaTilate, na vaShimeya, na vaSukati. Ava 
vapwile vaKeni vaje valyambatelele na vaLekave.  

1 Mizimbu 3 

Vana va Mwene Ndaviti 

1Ava vakevo vana va Ndaviti vaje vakitile a simbu ije wakele mu Hevelone. Wa 
ntwatwa lizina lyendi Aminone, vaina vapwile Ahinowame wa ku Njezelele. 
Wamucivali Ndanyele, vaina vapwile Avingaile wa ku Kalemele.  

2Wamucitatu Avisalome, vaina vapwile Maka muna Mwene Talemai wa ku 
Ngeshule. Wamuciwana Andoniya, vaina vapwile Hangite.  

3Wamucitanu Shefatiya, vaina vapwile Avitale, na Iteleyame, vaina vapwile 
Engela.  

4 Voshe ava vatanu na umo vavakitilile ku Hevelone mu simbu ya myaka ije itanu 
na litambelo ije yashwanene Ndaviti kuje. Ndaviti washwanene kupwa mwene 
mu Yelusalema myaka makumi atatu na itatu,  

5 co vana vavangi vavakitilile kuje. Co munakazi wendi Mbateshemba, muna 
Amiyele, wakitile vana vawana mazina avo, Shimeya, na Shombambe, na Natane, 
na Solomoni.  

6Co wakele na vana vakwavo vatanu na vawana mazina avo, Imbehale, na 
Elishwa, na Elepelete,  

7na Nonga, na Nefenge, na Njafiya,  

8na Elishama, na Elyanda, na Elifelete. 

9Kupandakana ku vana voshe ava, Ndaviti wakele na vana kuli mashano vendi va 
mbanja. Co lalo wakele na mwana wa munakazi lizina lyendi Tamale.  

Vatekulwila va Mwene Solomoni 

10Ou ukewo mukana wa vatekulwila va Mwene Solomoni, kutunda kuli ishavo 
kutwala na ku vana. Solomoni wakitile Lehovowame, Lehovowame wakitile 
Aviya, Aviya wakitile Asa, Asa wakitile Njosefati,  

11Njosefati wakitile Njeholame, Njeholame wakitile Ahaziya, Ahaziya wakitile 
Yowashe,  

12Yowashe wakitile Amaziya, Amaziya wakitile Uziya, Uziya wakitile Yotame,  

13Yotame wakitile Ahaze, Ahaze wakitile Hezekiya, Hezekiya wakitile Manase, 

14Manase wakitile Amoni, na Yosiya.  

15Co Yosiya wakele na vana vawana mazina avo, Yohanane, na Yehoyakime, na 
Zendekiya, na Yowahaze.  

16Yehoyakime wakele na vana vavali mazina avo, Yehoyakine, na Zendekiya.  

Vatekulwila va Mwene Yehoyakine 

17Ava vakevo vatekulwila va Mwene Yehoyakine, uje vatwalele ku vunzinda ku 
vaMbambilone. Yehoyakine wakele na vana vatanu na vavali mazina avo, 
Sheyaletiyele,  

18na Malekilame, na Pendaya, na Shenazale, na Yekamiya, na Hoshama, na 
Nendaviya.  

19Pendaya wakele na vana vavali mazina avo, Zelumbambele, na Shimei. 
Zelumbambele wakele na vana va vanalume vavali mazina avo, Meshulame, na 
Hananiya, na umo wa munakazi lizina lyendi, Shelomiti.  

20Co wakele na vana veka vatanu mazina avo, Hashumba, na Ohele, na Mbelekiya, 
na Hasandiya, na Njushambe Hesende.  

21Hananiya wakele na vana vavali mazina avo, Pelatiya, na Njeshaya. Njeshaya 
wakitile Lefaya, Lefaya wakitile Alenane, Alenane wakitile Ovandiya, Ovandiya 
wakitile Shekaniya. 

22Shekaniya wakele na mwana umo lizina lyendi Shemaya, co wakele na vatekulu 
vatanu mazina avo, Hatushe, na Ingale, na Mbaliya, na Nealiya, na Shafate.  

23Nealiya wakele na vana vatanu mazina avo, Elyoenai, na Hizekiya, na 
Azelikame.  

24Elyoenai wakele na vana vatanu na vavali mazina avo, Elyashimbe, na Pelaya, 
na Akumbe, na Yohanane, na Ndelaya, na Anani.  

1 Mizimbu 4 

Naanga ya Yunda 

1Ava vakevo vatekulwila va Yunda. Peleze, na Hezelone, na Kalemi, na Hule, na 
Shombale. 

2Shombale wakitile Leaya, Leaya wakitile Njahate, Njahate wakitile Ahumai, na 
Lahande, vakevo vapwile vakukulwila va vanu vaje vakele mu Zola.  

3Hule ikeye wapwile ntwatwa ya Kalembi kuli munakazi wendi Efaleta, co 
vatekulwila vendi vakevo vatungile nganda ya Mbetelehema. Hule wakele na 
vana vatanu mazina avo, Etame, na Penwele, na Ezele. Co Etame lalo wakele na 
vana va vanalume vatatu mazina avo, Njezelele, na Ishema, na Indevashe, na 
mwana umo wa munakazi, Hazeleleponi.  

4Penwele ikeye watungile nganda ya Ngendole, co Ezele watungile nganda ya 
Husha.  

5Co Ashehule, ikeye watungile limbo lya Tekowa, wakele na vanakazi vendi 
vavali mazina avo, Hela, na Nala.  

6Co nendi na Nala vakitile vana vawana mazina avo, Ahuzame, na Hefele, na 
Temeni, na Hahashetali.  

7Ashehule, na Hela vakele na vana vatatu mazina avo, Zelete, na Izehale, na 
Etanane.  

8Koze ikeye wapwile ishe ya Anumbe, na Zombemba, kukulwila wa cikota ca 
Ahalehele muna Halume.  

9Njaveze vamusingimikile manene mu naanga yendi. Vaina vamulukile lizina lya 
Njaveze, omwo akumukita kwakele vukalu.  

10Co Njaveze walombelele kuli Njambi ya Isalele ngwendi, “Njivezikise, Njambi, 
kunjana lifuti lyakama. Kala nange, co njinyunge ku vuvi vuje vwasa 
kunjiyandesa.” Co Njambi wamwanene vije vyalombele.  

Mikana ya naanga ikwavo 

11Kalembi ndolome ya Shuha, wakele na mwana, lizina lyendi Mehile. Mehile 
ikeye wapwile ishe ya Eshetone,  

12Eshetone wakele na vana vatatu mazina avo, Mbetelafa, na Paseya, na Tehina. 
Tehina ikeye watungile nganda ya Nahashe. Co vatekulwila va vanu ava vakele 
mu Leka.  

13Kenaze wakele na vana vavali mazina avo, Otenyele, na Selaya. Co Otenyele 
wakele lalo na vana vavali mazina avo, Hatate, na Meonotai.  

14Meonotai ikeye wapwile ishe ya Ofela. Co Selaya ikeye wapwile ishe ya Yowave, 
wawanene Cana ca Vaka-vutongwe, kuje vanu voshe valilongeselele vya 
vutongwe.  

15Kalembi muna Njefune wakele na vana vatatu mazina avo, Ilu, na Elahe, na 
Naame. Co Elahe ikeye wapwile ishe ya Kenaze.  

16Njehalele wakele na vana vawana mazina avo, Zifa, na Zife, na Tiliya, na Asalele.  

17Ezela wakele na vana vawana mazina avo, Njetele, na Melende, na Efele, na 
Njalone. Co Melende wambatele Mbitiya, muna mwene wa Ingito, co vakele na 
mwana wa munakazi lizina lyendi, Milyamu, na vana va vanalume vavali mazina 
avo, Shamai, na Ishemba. Co Ishemba ikeye watungile limbo lya Eshetemowa.  

18Co Melende wambatele lalo munakazi wa ku muyati wa Yunda, co vakele na 
vana vatatu mazina avo, Njelende, ikeye watungile limbo lya Ngendole, na 
Hevele, ikeye watungile limbo lya Soko, na Njekutiyele, ikeye watungile limbo lya 
Zanowa.  

19Co Hondiya wambatele ndokazi ya Nahame. Vatekulwila vavo vakevo 
vashangumukile cikota ca Ngalema, vaje vakele mu limbo lya Keila, na cikota ca 
Makate, vaje vakele mu limbo lya Eshetemowa.  

20Co Shimone wakele na vana vawana mazina avo, Aminone, na Lina, na 
Mbenehanane, na Tilone. Co Ishi wakele na vana vavali mazina avo, Zohete, na 
Mbenezohete.  

Vatekulwila va Shela 

21Co Shela wapwile mwana umo ku vana va Yunda. Vatekulwila vendi 
kupandakanako Ele, ikeye watungile limbo lya Leka. Co Laande, ikeye watungile 
limbo lya Malesha, cikota ca vaka-kutonga, vaje vakele mu limbo lya Mbete 
Ashevea.  

22Njokime na vanu vaje vakele mu limbo lya Kozemba, na Yowashe, na Salafe, 
vaje vambatele vanakazi vaMowavi, vatungile mu Mbetelehema. Eci capwile 
cisemwa calaja.  

23Vakevo vapwile vaka-kushongela mwene vindeo, co vakele mu membo a 
Netaime, na Ngendela.  

Vatekulwila va Simyoni 

24Simyoni wakele na vana vatanu mazina avo, Nemwele, na Njamine, na Njalive, 
na Zela, na Shaulu.  

25Muna Shaulu wapwile Shalume, co Mimbesamu ikeye wapwile mutekulyendi, 
Mishema ikeye wapwile mutekulyendi wa mukulunu.  

26Co kutunda ali Mishema mukana watundile muli Hamwele, na Zakule, na 
Shimei.  

27Co Shimei wakele na vana va vanalume likumi na vatanu na umo, va vanakazi 
vapwile vatanu na umo, oloni vavushoko vwendi vakele na vana vavandondo, co 
muyati wa Simyoni kuvakele na vanu vavangi ngwe muyati wa Yunda.  

28Co kweta ku simbu ya Mwene Ndaviti vatekulwila va Simyoni vakele mu 
membo awa, Mbeleshemba, na Molanda, na Hazaleshuwale, na 

29Mbileha, na Ezeme, na Tolande,  

30na Mbetwele, na Holema, na Zikelange,  

31na Mbete Malekambote, na Hazalesusime, na Mbetevili, na Shalaime.  

32Co vakele lalo mu mitambela yeka itanu, Etame, na Aine, na Limone, na Tokene, 
na Ashane,  

33 na membo aje avazengelekele kweta na ku mbwela ya mu kangombe ka yambi 
na ku Mbalate. Eyi ikeyo mitambela ivakele, co vakele na mavulu a naanga yavo.  

34Vanu ava vakevo vapwile vakulunu va cikota cavo, Meshombambe, na 
Njameleke, na Njoshahe, muna Amaziya,  

35na Njwele, na Yehu muna Njoshiviya, muna Selaya, muna Asiyele,  

36na Elyoenai, Yaakomba, na Yeshohaya, na Asaya, na Andiyele, na Yesimyele, na 
Mbenaya,  

37na Ziza (muna Shifi, Shifi muna Alone, mutekulwila wa Yendaya, na Shimeli, na 
Shemaya).  

38Omwo naanga yavo yatumine manene,  

39co vaile mu kangombe ka yambi ku vukovelelo vwa ku Ngelale, ku mutambela 
wa cana ca mu ngangela, mukushakezeka mutambela wakulila vimuna vavo.  

40Co vawanene lifuti lyalivwa lyakulila vimuna vavo, co lyapwile lyakama lya 
kwoloka. Co vanu vakele muje akulivanga vapwile vaHami.  

41A simbu ya Mwene Hezekiya wa mu Yunda, vanu ava vavasonekele mazina 
vaile ku Ngelale, vasiwile vimbalaka nakunyongesa vanu vaje vakele kuje. Co 
vashekele vanu vamwo nakutunga muje myaka yoshe, omwo kuje kwakele 
mutambela wakama wakulila vimuna vavo.  

42Co vanu vamo vaka-muyati wa Simyoni, vaile mu ngangela ku Endome, voshe 
vapwile 500. Vavatwamenenene kuli vana va Ishi mazina avo, Pelatiya, na 
Nealiya, na Lefaya, na Uziyele.  

43Co kuje vakatsiile vaAmaleke vaje vasaleleo, tunde aje, vatungile nakukala mu 
mutambela uje.  

1 Mizimbu 5 

Vatekulwila va Luvena 

1 Ava vakevo vatekulwila va Luvena, ntwatwa ya Yakomba. (Omwo walalele na 
lishano lya ishe lya mbanja, co wazimbalesele moko yendi ya vu ntwatwa, co 
moko ya vu ntwatwa vwendi vayanene kuli Yosefa.  

2 Wapwile muyati wa Yunda wa nzili kuje kwatundile muka-kushwana miyati 
yoshe. ) 

3Luvena ntwatwa ya Yakomba, wakele na vana vawana mazina avo, Hanoki, na 
Palu, na Hezelone, na Kalemi.  

4Ava vakevo vatekulwila va Njwele kutunda ku cisemwa cimo nakweta ku 
cisemwa cikwavo vapwile, Shemaya, co Shemaya wakitile Ngonge, co Ngonge 
wakitile Shimei,  

5Shimei wakitile Mika, co Mika wakitile Leaya, co Leaya wakitile Mbale,  

6 co Mbale wakitile Mbela ikeye ivatwalele ku vunzinda kuli Tingelate Pilesele 
mwene wa ku Silya. Mbela wapwile ntwama wa muyati wa Luvena.  

7Co vavushoko vwavo muvavasonekelele mu naanga yavo vapwile, Njeyele ikeye 
wapwile mukulunu wavo, na Zekaliya,  

8na Mbela, muna Azaze, na mutekulyendi Shema wa ku cikota ca Njwele, vanu 
vaka-cikota eci vakele mu Aloele na mu mutambela wakutunda ku kunto ku 
Nembo, na Mbale Meone.  

9Vakele na matanga amangi mu lifuti lya Ngilyande, ngecivene, vatungile mu lifuti 
lije nakweta mu ngangela mu mambo kweta ku Ndonga ya Yufuleti.  

10Co a simbu ya Mwene Saulu, muyati wa Luvena walwisile vaHangeli, 
nakuvatsiila mu nzita, co vatungile mu lifuti lyavo, mu mutambela wa mu 
ngangela ku Ngilyande.  

Vatekulwila va Ngande 

11Muyati wa Ngande vakele ku kunto ya Luvena mu lifuti lya Mbashane nakweta 
mu ngangela ku Saleka.  

12Njwele ikeye wapwile ntwama wa cikota cakulivanga, co Shafane ikeye 
wapwile ntwama wa cikota camucivali cije capwile cikota ca vulemu manene. Co 
Njanai, na Shafate vakevo vapwile vakulunu va vikota vikwavo vya mu 
Mbashane.  

13Co vanu vamo va ku muyati ou, vapwile va ku vikota vitanu na vivali vakevo 
ava, Mikaele, na Meshulame, na Shemba, na Njolai, na Njakane, na Ziya, na Evele.  

14Vapwile vatekulwila va Avihaile muna Hule, vakukulwila vendi va ku laja 
vapwile, Avihaile, na Hule, na Njalowa, na Ngilyande, na Mikaele, na Njeshishai, 
na Njahendo, na Mbuze.  

15Ahi, muna Avendiyele mutekulu wa Nguni, vakevo vapwile vakulunu va vikota 
evi.  

16Co vakevo vakele mu mutambela wa Mbashane na Ngilyande, mu vindandanga 
vije vyakele kuje na mu mitambela mwoshe muje mwakulila vimuna va mu 
Shalone.  

17Vin̄anda evi vavisonekele a matangwa a Mwene Yotame wa mu Yunda na 
Mwene Yelovowame Wamucivali wa mu Isalele.  

Mashwalale va miyati ya mu ngangela 

18Ku miyati ya Luvena, na Ngande, na litambelo lya Manase wa mu ngangela 
kwakele mashwalale vakupwa 44, 760 vakusimpa, vaje vambatele vintelo, na 
mikwale, na mata a lusipa.  

19Co vaile ku nzita nakulwisa miyati ya vaHangeli na miyati ya Njetule, na 
Nafishe, na Nondave.  

20Vakevo vakulaelele Njambi, nakulombela kuli ikeye ngeci avakwase, co Njambi 
wakumbulwile malombelo avo, wavahyanesele kuli vaHangeli na vaje vakwasele 
vaHangeli. 

21Co vafungulwile tumelo ku vitozi vakupwa 50, 000, na vimanga vakupwa 250, 
000, na vimulu vakupwa 2, 000, co vafungulwile vinzinda vakupwa 100, 000.  

22Co vatsiile vitozi vavangi, omwo nzita yapwile ya cizango ca Njambi. Co 
vatwaleleleo kukala mwamuvwa mu mutambela uje noo ku simbu ya vundungo.  

Vanu va Manase wa mu ngangela 

23Vanu va Manase wa mu ngangela vatungile mu lifuti lya Mbashane, kutunda ku 
mutambela wa ku kunto kweta ku Mbale Helemone, na ku Senile, na ku 
Munkinda wa Helemone, co vatumine manene.  

24Ava vakevo vakulunu va vikota vavo, Efele, na Ishi, na Elyele, na Azelyele, na 
Njelemiya, na Hondaviya, na Njahendiyele. Voshe vapwile mashwalale va moko 
va lutsimo, co vapwile vakulunu va vikota vavo.  

Miyati ya vanu va mu ngangela vavasheka mu lifuti 

25Oloni vanu kuvakulaelele kuli Njambi ya vakukulwila vavo, vamukengesele 
nima nakulemesa vinjambi va miyati ije yaashekele Njambi mu lifuti.  

26 Ngecivene, Njambi wasingile mwene Pule wa Asilya (uje lalo ivatumbwile 
Tingelate Pilesele) kulwisa lifuti lyavo. Ikeye washekele miyati ya Luvena, na 
Ngande, na Manase wa mu ngangela, nakuvaka mu Halahe, na mu Hambole, na 
mu Hala, na ku ngenge ya Ndonga ya Ngozane.  

1 Mizimbu 6 

Mukana wa naanga ya Vaka-kukombelela Vakama 

1Levi wakele na vana vatatu mazina avo, Ngeleshone, na Kohate, na Melali.  

2Kohate wakele na vana vawana mazina avo, Amelame, na Izehale, na Hevelone, 
na Uziyele.  

3Amelame wakele na vana va vanalume vavali mazina avo, Alone, na Mosesa, na 
mwana umo wa munakazi, lizina lyendi Milyamu. Alone wakele na vana va 
vanalume vawana mazina avo, Nandave, na Avihu, na Elyazale, na Itamale.  

4Vatekulwila va Elyazale kutunda ku cisemwa cimo nakweta ku cisemwa 
cikwavo vakevo ava, Finehase, na Avishwa,  

5na Mbuki, na Uzi,  

6na Zelahiya, na Melayote,  

7na Amaliya, na Ahituve,  

8na Zandoke, na Ahimaza,  

9na Azaliya, na Yohanane,  

10Azaliya (ikeye uje wakele nakupanga mu Njuvo ya Shukulu Kalunga ije 
yatungile Mwene Solomoni mu Yelusalema), 

11Amaliya, na Ahituve,  

12na Zandoke, na Shalume,  

13na Hilikiya, na Azaliya,  

14na Selaya, na Yehozandake.  

15Yehozandake waile vunzinda, omo Shukulu Kalunga waanene Yunda na 
Yelusalema mu mavoko a Nevukaneza.  

Vatekulwila vakwavo va Levi 

16Levi wakele na vana vatatu mazina avo, Ngeleshone, na Kohate, na Melali.  

17Co umo na umo lalo wakele na vana. Mazina avo Ngeleshone ishe ya Limbeni, 
na Shimei.  

18Co vana va Kohate mazina avo, Amalame, na Izehale, na Hevelone, na Uziyele,  

19 co vana va Melali mazina avo, Maheli, na Mushi.  

20Ava vakevo vatekulwila va Ngeleshone kutunda ku cisemwa cimo nakweta ku 
cisemwa cikwavo, Limbeni, na Njahate, na Zima,  

21na Yowahe, na Indo, na Zela, na Njeatelai.  

22Ava vakevo vatekulwila va Kohate kutunda ku cisemwa cimo nakweta ku 
cisemwa cikwavo, Aminandave, na Kola, na Asile,  

23na Elekana, na Eviyasafe, na Asile,  

24na Tahate, na Uliyele, na Uziya, na Shaulu.  

25Elekana wakele na vana vavali mazina avo, Amasai, na Ahimote.  

26Ava vakevo vatekulwila va Ahimote kutunda ku cisemwa cimo nakweta ku 
cisemwa cikwavo, Elekana, na Zofai, na Nahate,  

27na Elyave, na Yelohame, na Elekana.  

28Samwele wakele na vana vavali mazina avo, Njwele ikeye wapwile mwana wa 
ntwatwa, co shongo wapwile Aviya.  

29Ava vakevo vatekulwila va Melali kutunda ku cisemwa cimo nakweta ku 
cisemwa cikwavo, Maheli, na Limbeni, na Shimei, na Uza,  

30na Shimeya, na Hangiya, na Asaya.  

Vaka-kwimba va mu Njuvo ya Shukulu Kalunga 

31Ava vakevo vanu vaje vaakele Mwene Ndaviti kwendesa vipangi vyakwimba 
myaso ku mwela wakulemesela mu Yelusalema, omo Cikasa ca Cikumiiyo cakele 
kuje.  

32Vakele nakulyakula ku vipangi vya mu Mbalaka Mwakuliwanena noo Mwene 
Solomoni watungile Njuvo ya Shukulu Kalunga.  

33Mukana wa naanga ya vanalume vaje vapangele amo na vana vavo ukewo ou. 
Cikota ca Kohate, Hemane, ikeye wapwile ntwama wa munga yakulivanga ya 
vaka-kwimba myaso, ikeye wapwile muna Njwele. Co mukana wa naanga yendi 
washangumukilile kuli Yakomba vakevo ava, Hemane muna Njwele, muna 
Samwele,  

34muna Elekana, muna Njelohame, muna Elyele, muna Towa,  

35muna Zufe, muna Elekana, muna Mahate, muna Amasai,  

36muna Elekana, muna Njwele, muna Azaliya, muna Zefaniya,  

37muna Tahate, muna Asile, muna Eviyasafe, muna Kola,  

38muna Izehale, muna Kohate, muna Levi, muna Yakomba.  

39Asafe ikeye wapwile ntwama wamucivali wa vaka-kwimba myaso. Co mukana 
wa naanga yendi washangumukilile kuli Levi vakevo ava, Asafe muna Mbelekiya, 
muna Shimbeya, 

40muna Mikaele, muna Mbaseya, muna Malekiya,  

41muna Eteni, muna Zela, muna Andaya, 

42muna Etane, muna Zima, muna Shimei,  

43muna Njahate, muna Ngeleshone, muna Levi.  

44Etane wa ku cikota ca Melali wapwile ntwama wamucivali wa vaka-kwimba 
myaso, mukana wa naanga yendi washangumukilile kuli Levi vakevo ava, muna 
Kishi, muna Avendi, muna Maluke,  

45muna Hashaviya, muna Amaziya, muna Hilikiya,  

46muna Amazi, muna Mbani, muna Shemele,  

47muna Maheli, muna Mushi, muna Melali, muna Levi.  

48Co vavushoko vwavo vaLevi, vavaanene vipangi vyoshe vya mu mwela 
wakulemesela.  

Vatekulwila va Alone 

49Co Alone na vatekulwila vendi vakevo vakele nakwana vin̄ombelo vya insense, 
nakukombelela vin̄ombelo vije vya kwenyeka a mutula. Vakele na moko 
yakupanga vipangi vyakulemesa mu Mwela Wakujela Manene, na vin̄ombelo vije 
Njambi wakele nakwaambesa navyo vuvi vwa Isalele. Co valingile vyoshe vije 
ngwe ku vilongesa vije vyashikile Mosesa, ngamba ya Njambi.  

50Co ava vakevo vatekulwila va Alone, Elyazale, na Finehase, na Avishwa, 

51na Mbuki, na Uzi, na Zelahiya,  

52na Melayote, na Amaliya, na Ahituve,  

53na Zandoke, na Ahimaza.  

Kuje kuvakele vaLevi 

54Eli likelyo lifuti livaanene kuli vatekulwila va Alone cikota ca Kohate. 
Vatambwile litambelo lyakulivanga lya lifuti livaanene kuli vaLevi.  

55Kuwezelelako Hevelone mu lifuti lya Yunda na mitambela yakulila vimuna ije 
yazengelekeleko.  

56Mahya, na membo, aje akundamene ku nganda vawaanene kuli Kalembi muna 
Njefune.  

57Vatekulwila va Alone vavaanene membo a vutewelo, Hevelone, na Limbena, na 
mitambela yayo yakulila vimuna, Njatile, Eshetemowa, na mitambela yayo 
yakulila vimuna,  

58Hilene, na Ndembile, na mitambela yayo yakulila vimuna,  

59na Ashane, na mitambela yayo yakulila vimuna, na Mbete Shemeshe, na 
mitambela yayo yakulila vimuna. 

60Co mu lifuti lya Mbenjemani vavaanene membo na mitambela yayo yakulila 
vimuna, Ngemba, na Alemete, na Anatote. Membo oshe apwile likumi na atatu 
muvakele na naanga yavo.  

61Membo likumi a mu mutambela wa Manase wa mu kangombe ka yambi, 
vaanene akuta n̄ela kuli vaje vaka-cikota ca Kohate vasaleleo, naanga na naanga.  

62Co ku cikota ca Ngeleshone, naanga na naanga, vavaanene membo likumi na 
atatu mu mitambela ya Isakale, na Ashele, na Nafetali, na Manase wa mu 
ngangela mu Mbashane.  

63Mu ngila imo vene, membo likumi na avali mu mitambela ya Luvena, na 
Ngande, na Zembuloni vaanene ku cikota ca Melali, naanga na naanga.  

64Co mu ngila ije vene vanu va Isalele vavaanene membo a vaLevi kukalamo, amo 
na mitambela ije yazengelekeleko yakulila vimuna vavo.  

65(Co membo a mu mitambela ya Yunda, na Simyoni, na Mbenjemani, 
vavanenewo akuta n̄ela. ) 

66Co naanga imo ya cikota ca Kohate vavaanene membo na mitambela yakulila 
vimuna vavo mu lifuti lya Efalime,  

67co Shekeme, nganda ya vutewelo ya mu malundu a Efalime, Ngezele, 

68na Njokemeyame, na Mbete Holone,  

69na Ainjalone, na Ngate Limone.  

70Mu lifuti lya Manase wa mu kangombe ka yambi vavaanene membo a Anele, na 
Mbilyame, na mitambela yakulila vimuna ije yazengelekeleko.  

71Co naanga ya cikota ca Ngeleshone vavaanene membo, na mitambela yakulila 
vimuna ije yazengelekeleko. Mu lifuti lya Manase wa mu ngangela, Mbashane, na 
Ngolane, na Ashetalote.  

72Mu lifuti lya Isakale, Kendeshe, na Ndambelate,  

73na Lamote, na Anema.  

74Mu lifuti lya Ashele, Mashale, na Ambandone,  

75na Hukoke, na Lehombe.  

76Mu lifuti lya Nafetali, Kendeshe mu Ngalileya, na Hamone, na Kilyataime.  

77Co naanga ije yasaleleo ya ku cikota ca Melali vavanene membo na mitambela 
yakulila vimuna. Mu lifuti lya Zembuloni, Limono, na Tambole.  

78Mu lifuti lya Luvena, mu ngangela ya Ndonga ya Yondau, musambwa ya Yeliko, 
vavaanene Mbezele, na Njaheza,  

79na Kendemote, na Mefaate.  

80Mu lifuti lya Ngande, Lamote, mu Ngilyande, na Mahanaime,  

81na Heshevone, na Njazele.  

1 Mizimbu 7 

Vatekulwila va Isakale 

1Isakale wakele na vana vawana mazina avo, Tola, Puwa, Njashumbe, na 
Shimelone.  

2Tola wakele na vana vatanu na umo mazina avo, Uzi, na Lefaya, na Njelyele, na 
Njahemai, na Imbesamu, na Shemwele. Vakevo vapwile vakulunu va cikota ca 
Tola, co vapwile mashwalale va lutsimo. A simbu ya Mwene Ndaviti vungi vwa 
vatekulwila vavo vapwile 22, 600.  

3Uzi wakele na mwana umo, lizina lyendi Izelahiya. Izelahiya wakele na vana va 
vanalume vawana mazina avo, Mikaele, Ovandiya, Njwele, na Isheya, co voshe 
vapwile vakulunu va naanga yavo.  

4Vakevo vakele na vanakazi vavangi manene na vana ngeci vatekulwila vavo 
vapwile 36, 000, vaje vasele kupanga vipangi vya vushwalale.  

5Mu visoneka vyoshe vya naanga ya muyati wa Isakale vasonekele vanalume 
vakupwa 87, 000 vaje vasele kupanga vipangi vya vushwalale.  

Vatekulwila va Mbenjemani na Ndani 

6Mbenjemani wakele na vana vatatu mazina avo, Mbela, na Mbekele, na 
Njendiyele.  

7Mbela wakele na vana vatanu mazina avo, Ezimbone, na Uzi, na Uziyele, na 
Njelimote, na Ili. Vakevo vapwile vakulunu va naanga mu cikota cavo, co voshe 
vapwile mashwalale va lutsimo. Co vatekulwila vavo vapwile 22, 034 vaje vasele 
kupanga vipangi vya vushwalale.  

8Mbekele wakele na vana vatanu na vawana mazina avo, Zemila, na Yowashe, na 
Elyazale, na Eleoenai, na Omeli, na Njelemote, na Aviya, na Anatote, na Alemete.  

9Mu visoneka vya vatekulwila vavo va mu naanga yavo kwakele vanalume 
vakupwa 20, 200 vaje vasele kupanga vipangi vya vushwalale.  

10Njendiyele wakele na mwana umo lizina lyendi, Mbilehane, co Mbilehane 
wakele na vana vatanu na vavali mazina avo, Njeushe, na Mbenjemani, na 
Ehunde, na Kenaana, na Zetane, na Tashishi, na Ahishahale.  

11Vakevo vapwile vakulunu va naanga mu cikota cavo, voshe vapwile mashwalale 
va lutsimo. Co ali vatekulwila vavo akele vanalume vakupwa 17, 200 vaje vasele 
kupanga vipangi vya vushwalale.  

12Shupime na Hupime navo lalo vakundamene ku muyati ou. Ndani wakele na 
mwana umo, lizina lyendi Hushime.  

Vatekulwila va Nafetali 

13Nafetali wakele na vana vawana mazina avo, Njaheziyele, na Nguni, na Njezele, 
na Shalume, (vakevo vapwile vatekulwila va Mbileha. ) 

Vatekulwila va Manase 

14Manase wakitile vana vavali kuli lishano lyendi lya mbanja kaAlameane, mazina 
avo, Aselyele, na Makile. Makile ikeye ishe ya Ngilyande.  

15Makile wambatele munakazi lizina lyendi Hupime, co wambatele lalo munakazi 
mukwavo lizina lyendi Shupime. Lizina lya ndokazi yendi lyapwile Maka. Muna 
Makile wamucivali ikeye Zelofehande, co ikeye wakele na vana va vanakazi lika.  

16Co Maka, munakazi wa Makile wakitile vana vavali, mazina avo, Peleshe, na 
Sheleshe. Co Peleshe wakele na vana vavali mazina avo, Ulame, na Lekeme,  

17Ulame wakele na mwana lizina lyendi Mbendane. Co voshe ava vapwa 
vatekulwila va Ngilyande, muna Makile mutekulu wa Manase.  

18Co ndokazi ya Ngilyande Hamolekete wakele na vana vatatu, mazina avo, 
Ishonda, na Aviyezele, na Mahela.  

19(Sheminda wakele na vana vawana mazina avo, Ahiyane, na Shekeme, na 
Likehi, na Aniyame. ) 

Vatekulwila va Efalime 

20Ava vakevo vatekulwila va Efalime kutunda ku cisemwa na ku cisemwa 
vapwile, Shutela, na Mbelende, na Tahate, na Eleyanda, na Tahate,  

21na Zavande, na Shutela. Co Efalime wakele lalo na vana vakwavo vavali 
kuwezelela kuli Shutela mazina avo, Ezele, na Eleyande vaje vavatsiile omo vevile 
vimuna va vavenya lifuti lya Ngate.  

22Co ishavo Efalime wavalilile matangwa amangi, vavushoko vwendi vezile 
nakumuzembeleka.  

23Co walimwene na munakazi wendi, co wakele na kafumba, wakitile mwana 
lizina lyendi Mbeliya, omwo tuyando tuje twezile ku naanga yavo.  

24Efalime wakele na mwana wa munakazi lizina lyendi Sheela. Ikeye watungile 
membo a kushango kucava ca Mbete Holone, na mu Uzene Sheela.  

25Efalime lalo wakele na mwana lizina lyendi Lefa, vatekulwila vendi vapwile, 
Leshofe, wakitile Tela, Tela wakitile Tahane, Tahane wakitile 

26Landane, Landane wakitile Amihunde, Amihunde wakitile Elishama,  

27Elishama wakitile Nune, Nune wakitile Yoshwa.  

28Co mutambela uje vautambwile nakutungamo, wapwile Mbetele na membo aje 
azengelekeleko, kushangumukila mu ngangela ku Naalane kweta mu kangombe 
ka yambi ku Ngezele na membo aje azengelekeleko. Co lalo kuwezelelako 
vinganda vya mu Shekeme, na Aya, na membo aje avizengelekele.  

29Vatekulwila va Manase nginga yavo yetele ku vinganda vya Mbete Shane, na 
Taanake, na Mengindo, na Ndole na vinganda vije vyavizengelekele. Yoshe ije 
yapwile mitambela kuje kuvakele vatekulwila va Yosefa muna Yakomba.  

Vatekulwila va Ashele 

30Ava vakevo vatekulwila va Ashele, ikeye wakele na vana va vanalume vawana 
mazina avo, Imena, na Isheva, na Ishevi, na Mbeliya, na mwana wa munakazi 
umo, lizina lyendi Sela.  

31Mbeliya wakele na vana mazina avo, Hevele na Malekyele. (Malekyele ikeye 
watungile nganda ya Mbilezaite. ) 

32Hevele wakele na vana va vanalume vatatu mazina avo, Njafelete, na Shomele, 
na Hotame, na mwana wa munakazi umo, lizina lyendi Shuwa.  

33Njafelete lalo wakele na vana vatatu mazina avo, Pasake, na Mbimehale, na 
Ashevate.  

34Co ndolome yendi Shomele wakele na vana vatatu mazina avo, Lohenga, na 
Njehumba, na Alama.  

35Co ndolome yendi Hotame wakele na vana vawana mazina avo, Zofa, na Imina, 
na Sheleshe, na Amale.  

36Vatekulwila va Zofa vapwile Swahe, na Halenefele, na Shuwale, na Mbeli, na 
Imela,  

37na Mbezele, na Honde, na Shama, na Shilesha, na Itelane, na Mbeela.  

38Vatekulwila va Njetele vapwile Njefune, na Pisepa, na Ala,  

39vatekulwila va Ula vapwile Ala, na Hanyele, na Liziya.  

40Voshe vaje vapwile vatekulwila va Ashele. Vakevo vapwile vakulunu va naanga, 
vanalume va lutsimo na nzili mukulwa, na vantwama va mana. Vatekulwila va 
Ashele vapwile 26, 000 vaje vasele kupanga vipangi vya vushwalale.  

1 Mizimbu 8 

Vatekulwila va Mbenjemani 

1Mbenjemani wakele na vana vatanu, mazina avo, ngwe na myaka yavo vapwile 
Mbela, na Ashimbele, na Ahale,  

2na Noha, na Lafa.  

3Vatekulwila va Mbela mazina avo, Andale, na Ngela, na Avihunde,  

4na Avishwa, na Naamane, na Ahoa,  

5na Ngela, na Shefufane, na Hulame.  

6Ava vakevo vapwile vatekulwila va Ehunde, na Naamane, na Ahiya, na Ngela, 
vakevo vakulunu va naanga vaje vakele mu Ngemba, oloni vavatwalele ku 
vunzinda ku Manahete, Ngela ikeye wavatwamenenene.  

7Ngela wapwile ishe ya Uza na Ahihunde.  

8Co Shahalaime wecelele vanakazi vendi vavali, Hushime, na Mbaala.  

9Omo wakele mu lifuti lya Mowavi, co wakambatele Hondeshe, wakitilileko vana 
vatanu na vavali mazina avo, Njombambe, na Ziviya, na Mesha, na Malekame,  

10na Njeuze, na Sakiya, na Milema. Co vana vendi voshe vapwile vakulunu va mu 
naanga.  

11Shahalaime wakele lalo na vana vavali kuli Hushime, mazina avo, Avitumbe, na 
Elepale.  

12Elepale wakele na vana vatatu, mazina avo, Evele, na Mishame, na Shemende. 
Shemende ikeye watungile vinganda vya Ono, na Londe, na membo aje 
azengelekeleko.  

VaMbenjemani vali mu Ngate na mu Ainjalone 

13Mbeliya na Shema vapwile vakulunu va mu naanga vaje vatungile mu nganda 
ya Ainjalone, co vashekele vanu vaje vakele mu nganda ya Ngate.  

14Co vatekulwila va Mbeliya vapwile Ahiyo, na Shashake, na Njelimote,  

15na Zevandiya, na Alande, na Endele,  

16na Mikaele, na Ishepa, na Njoha.  

VaMbenjemani vali mu Yelusalema 

17Vatekulwila va Elepale vapwile Zevandiya, na Meshulame, na Hizeki, na Hevele,  

18na Ishemelai, na Izeliya na Njombambe,  

19Vatekulwila va Shimei vapwile Njakime, na Zikeli, na Zavendi,  

20na Elyenai, na Ziletai, na Elyele,  

21na Andaya, na Mbeliya, na Shimelate.  

22Vatekulwila va Shashake vapwile Ishepane, na Evele, na Elyele,  

23na Ambandone, na Zikeli, na Hanane,  

24na Hananiya, na Elame, na Anetotiya, na 

25Ifendeya, na Penwele.  

26Vatekulwila va Njelohame vapwile Shameshilai, na Shehaliya, na Ataliya,  

27na Njaleshai, na Elinja, na Zikeli.  

28Ava vakevo vakulunu va vakukulwila va vinaanga na vatekulwila vavo vaje 
vatsimanene mu Yelusalema.  

VaMbenjemani vali mu Ngimbiyone na mu Yelusalema 

29Njeyele ikeye watungile nganda ya Ngimbiyone, co wakele muje. Lizina lya 
munakazi wendi lyapwile Maka,  

30lizina lya munendi wa ntwatwa lyapwile Ambandone. Co vana vendi vakwavo 
vapwile Zule, na Kishe, na Mbale, na Nele, na Nandave,  

31na Ngendole, na Ahiyo, na Zekele,  

32na Mikelote, ishe ya Shimeya. Vatekulwila vavo vakele mu Yelusalema kuyehi 
na naanga ya ku cikota cavo.  

Naanga ya Mwene Saulu 

33Nele ikeye wapwile ishe ya Kishe, Kishe ikeye wapwile ishe ya Mwene Saulu, co 
Saulu wakele na vana vendi vawana mazina avo, Yonatana, na Melekishwa, na 
Avinandave, na Eshembale.  

34Yonatana wakitile Melimbale, co Melimbale wakitile Mika.  

35Mika wakele na vana vawana mazina avo, Pitone, na Meleke, na Taleya, na 
Ahaze.  

36Co Ahaze ikeye wapwile ishe ya Yehoyanda, co Yehoyanda wakitile vana vatatu 
mazina avo, Alemete, na Azemavete, na Zimeli. Zimeli wakitile Moza,  

37co Moza wakitile Mbineya, co Mbineya wakitile Lafa, co Lafa wakitile Eleyasa, 
Eleyasa wakitile Azele.  

38Co Azele wakele na vana vatanu na umo mazina avo, Azelikame, na Mbokelu, na 
Ishimela, na Shealiya, na Ovandiya, na Hanane.  

39Esheke ndolome ya Azele wakele na vana vatatu mazina avo, Ulame, na Njeushi, 
na Elifelete.  

40Co vana va Ulame vapwile mashwalale va nzili vakusimpa. Vapwile vaka-
kwasha na mata a lusipa. Co vakele na vana vavangi na vatekulwila vakupwa 150. 
Voshe ava vapwile va ku muyati wa Mbenjemani.  

1 Mizimbu 9 

Vanu vaje velukile kutunda ku vunzinda ku Mbambilone 

1Vanu va Isalele voshe vavasonekele ngwe ku naanga yavo, co vin̄anda evi 
vavisonekele muLivulu lya Mizimbu ya Vimyene va mu Isalele. Co vanu va mu 
Yunda vavatwalele ku vunzinda ku Mbambilone omwo yakuvulumuna kwavo.  

2 Co vakulivanga kwiluka ku vufuko vwavo na mu vinganda vyavo vapwile 
vaIsalele, na vaka-kukombelela, na vaLevi, na vaka-kupanga mu Njuvo ya 
Shukulu Kalunga.  

3Vanu va ku miyati ya Yunda, na Mbenjemani, na Efalime, na Manase vaile 
nakukakala mu Yelusalema. 

4Kwakele naanga yakweta ku 690 va ku muyati wa Yunda vaje vakele mu 
Yelusalema. Co vatekulwila va Peleze muna Yunda vakele na ntwama yavo lizina 

lyendi Utai, na muna Amihunde mutekulu wa Omeli. Co vakukulwila vavo 
vakwavo vapwile Omeli, na Mbani.  

5Co vatekulwila va muna Yunda lizina lyendi Shela vakele na ntwama yavo Asaya, 
ikeye wapwile mukulunu wa naanga yavo.  

6Co vatekulwila va muna Yunda lizina lyendi Zela vakele na Njewele na 
vavushoko vwendi vapwile 690.  

7Co vanu va ku muyati wa Mbenjemani vaje vakele mu Yelusalema vapwile, Salu 
muna Meshulame, muna Hondaviya, muna Hasenwa,  

8Iveniya muna Njelohame, co Elahe, muna Uzi mutekulu wa Mikeli, Meshulame 
muna Shefatiya, wapwile muna Lewele muna Imbeniya.  

9Co kuje kwakele naanga yakupwa 956 ya muyati uje wakele kuje. Co vanalume 
voshe ava vapwile vakulunu mu naanga yavo.  

Vaka-kukombelela vaje vakele mu Yelusalema 

10Vaka-kukombelela vaje vakele mu Yelusalema mazina avo, Yendaya, na 
Yehoyalive, na Njakine,  

11na Azaliya muna Hilikiya (ikeye wapwile mukulunu wakama wa mu Njuvo ya 
Shukulu Kalunga), uje vakukulwila vendi vapwile Meshulame, na Zandoke, na 
Melayote, na Ahituve,  

12na Andaya muna Njelohame, uje vakukulwila vendi vapwile Pashehule, na 
Malekiya, Maasaya muna Andiyele, uje vakukulwila vendi vapwile Njahezele, na 
Meshulame, muna Meshilemite, muna Imeli.  

13Co vaka-kukombelela vaje vapwile vakulunu mu naanga yavo vapwile 1, 760, 
ava vapwile vatongwe ku vipangi vyoshe vije vyalingiwile mu Njuvo ya Shukulu 
Kalunga.  

VaLevi vaje vakele mu Yelusalema 

14VaLevi vaje vakele mu Yelusalema mazina avo, Shemaya muna Hashuve, uje 
vakukulwila vendi vapwile Azelikame, na Hashaviya, va ku cikota ca Melali,  

15na Mbakembakale, na Heleshe, na Ngalale, na Mataniya muna Mika, uje 
vakukulwila vendi vapwile Zikeli na Asafe. 

16Ovandiya muna Shemaya, uje vakukulwila vendi vapwile Ngalale na 
Njendutune. Mbelekiya, muna Asa na mutekulu wa Elekana, uje wakele mu 
mutambela uje wakundamene ku limbo lya Netofa.  

Vaka-kunyunga Njuvo ya Shukulu Kalunga vaje vakele mu Yelusalema 

17Vaka-kunyunga Njuvo ya Shukulu Kalunga vaje vakele mu Yelusalema mazina 
avo, Shalume, na Akumbe, Talemone, na Ahimane. Shalume ikeye wapwile 
ntwama yavo.  

18Vaje vakele ku cikolo kwakukovelela mwene kukengesa mu ngangela, vakevo 
vakele nakunyunga ku vikolo vya mu vilombo vya vaLevi.  

19Shalume muna Kola mutekulu wa Eviyasafe, amolika na vavushoko vwendi va 
ku cikota ca Kola, vakevo vakele na moko yakunyunga ku vukovelelo vwa ku 
Mbalaka Mwakuliwanena, ngwe muvalingile vakukulwila vavo, omo vakele 
nakushika mu cilombo ca Shukulu Kalunga. 

20Co Finehase muna Elyazale, wapwile ntwama yavo a simbu ije, omo Shukulu 
Kalunga wakele amo nendi.  

21Co Zakaliya muna Meshelemiya nendi lalo wapwile muka-kunyunga ku cikolo 
ca Mbalaka Mwakuliwanena.  

22Vanu voshe vaje vavaangwile kunyunga ku vikolo vapwile 212. Co vavasonekele 
ngwe mu membo muje muvatungile. Mwene Ndaviti na Samwele muka-
kwimanena vakevo vaakele vakukulwila vavo mu myela ije.  

23Co vakevo na vatekulwila vavo vatwaleleleo kunyunga ku vikolo vya ku Njuvo 
ya Shukulu Kalunga.  

24Co kwakele cikolo calishungamene na mitambela yoshe, ya ku kunto, na ku 
mbwela, na mu ngangela, na mu kangombe ka yambi, ku cikolo na cikolo kwakele 
mukulunu wa vaka-kunyunga.  

25Co vaka-kunyunga vaje vavakwasele kuli vavushoko vwavo, vaje vakele mu 
membo, vakele nakulyakula matangwa atanu na avali munu na munu.  

26Co vakulunu vaje vawana vapwile vaLevi, vakevo lalo vanyungile milili ya mu 
Njuvo ya Shukulu Kalunga, na vivala vije vyakelemo.  

27Co vakele kuyehi na Njuvo ya Shukulu Kalunga, omwo vyapwile vipangi vyavo 
vyakunyungako nakushokolola ku vikolo mutondo a litangwa na litangwa.  

VaLevi vakwavo 

28VaLevi vakwavo vakele na moko ya a vivala, vije vakele nakupangesa 
mukulemesa. Vakele nakuvilava omo vavituwisile, co lalo vavilava omo 
vavikovelesa, a simbu na simbu omo vavipangesa.  

29Co vakwavo vakele na moko ya a vivala vyakujela, na vunga vwa tiliku, na 
vinyu, na mazi a olive, na insense, na n̄undu.  

30Oloni moko yakutsingasana n̄undu yakundamene lika kuli vaka-kukombelela.  

31Co kaLevi umo lizina lyendi Matitiya, muna Shalume wa ntwatwa wa ku cikota 
ca Kola, ikeye wakele na moko yakwoca mashama-shama akulipasha,  

32co vavushoko vwavo va ku cikota ca Kohate vakele na moko yakupanga 
makende akujela a mu Njuvo ya Shukulu Kalunga simbu yoshe a Litangwa 
Lyakuhwima.  

33Co naanga ya vaLevi vamo vakele na moko yakwendesa myaso ya mu Njuvo ya 
Shukulu Kalunga. Vakulunu va naanga ije vakele mu vinjuvo vimo vya ku Njuvo 
ya Shukulu Kalunga, co vakele ngoco kuvapangele vipangi vikwavo embwe, 
omwo vakevo vakele nakupanga mutanya na vutsiki.  

34Vakevo vakulunu va naanga ya vaLevi, ngwe ku mikana ya vakukulwila vavo. 
Vakevo vapwile vantwama vaje vakele mu Yelusalema.  

Vakukulwila na vatekulwila va Mwene Saulu 
(1 Miz 8:29-38) 

35Njeyele ikeye watungile nganda ya Ngimbiyone, co wakele muje. Lizina lya 
munakazi wendi lyapwile Maka.  

36Co lizina lya munendi wa ntwatwa lyapwile Ambandone, vana vendi vakwavo 
vapwile Zule, na Kishe, na Mbale, na Nele, na Nandave,  

37na Ngendole, na Ahiyo, na Zekaliya, na Mikelote,  

38ishe ya Shimeya. Vatekulwila vavo vakele mu Yelusalema kuyehi na naanga ya 
ku cikota cavo.  

39Nele ikeye wapwile ishe ya Kishe, co Kishe ikeye wapwile ishe ya Mwene Saulu. 
Co Saulu wakele na vana vendi vawana, mazina avo, Yonatana, na Malekishwa, na 
Avinandave, na Eshembale.  

40Yonatana wakitile Melimbale, co Melimbale wakitile Mika.  

41Mika wakele na vana vawana mazina avo, Pitone, na Meleke, na Taleya, na 
Ahaze.  

42Ahaze ikeye wapwile ishe ya Njala, co Njala wakitile vana vatatu mazina avo, 
Alemete, na Azemavete, na Zimeli. Zimeli wakitile Moza,  

43co Moza wakitile Mbineya, co Mbineya wakitile Lefaya, co Lefaya wakitile 
Eleyasa, co Eleyasa wakitile Azele.  

44Co Azele wakele na vana vatanu na umo mazina avo, Azelikame, na Mbokelu, na 
Ishimela, na Shealiya, na Ovandiya, na Hanane.  

1 Mizimbu 10 

Kutsa kwa Mwene Saulu 
(1 Sam 31:1-13) 

1VaFilisitiya valwile nzita na vaIsalele a Munkinda wa Ngilembowa. VaIsalele 
vavangi vavatsiilile aje vene, co vungi vwa vaje vasaleleo, amo na Mwene Saulu 
na vana vendi va vanalume, vatewele.  

2Oloni vaFilisitiya vavakwatele nakutsiya vana va Saulu vatatu, Yonatana, na 
Avinandave, na Malekishwa.  

3Nzita yapwile yakama manene ku mutambela wa Saulu, co mikili ivashele vitozi 
yamukwatele, co yamuvetwesele manene.  

4Co Saulu wendekele kuli uje mukwenje wambatele vitwa vyendi ngwendi, 
“Shomona mukwale wove unjitsiye, ngeci ava vaFilisitiya vaka-kujeneka 
kukulaela kesi vanjishaule.” Oloni uje mukwenje katavele, omo wakele na lyova. 
Ngecivene, Saulu wambatele mukwale wendi, co wawililileko ikeye vavenya.  

5Co uje mukwenje omo wamwene Saulu natsi, co na ikeye lalo wawililile ku 
mukwale wendi vavenya na kutsa.  

6Ngecivene, Saulu na vana vendi vatatu vatsile amolika, co naumo wai lalo wa ku 
vatekulwila vendi washwanene.  

7Omo vaIsalele vaje vakele mu Cana ca Njezelele vazivile ngeci vaIsalele 
vanatewa ku nzita, Saulu na vana vendi vanavatsii, co vasezele membo avo 
vatewele. Co vaFilisitiya vezile nakufungulula membo avo.  

8Alikaki munima ya nzita, vaFilisitiya vaile nakushulula vivimbi vuzalo vwa nzita, 
vawanene Saulu na vana vendi vanatsi ku nzita a Munkinda wa Ngilembowa.  

9Co vavatwile mutwe wa Saulu, nakumushulula vuzalo vwendi vwa nzita, co 
vavyanene kuli vanu vaje vavatumine mu Filisitiya mukuleka muzimbu wauvwa 
kuli vinjambi vavo na kuli vanu vavo. 

10Vitwa vyendi vavyaakele mu njuvo imo ya vinjambi vavo, vajenjelekele mutwe 
wendi mu njuvo ya njambi yavo Ndangone.  

11Co omo vanu va ku Njambeshe mu Ngilyande vazivile vije vaFilisitiya valingile 
kuli Saulu,  

12vanalume vakusimpa vaile nakukashaka mivila ya Saulu na vana vendi, co 
vaitwalele ku Njambeshe. Vavatsindile mwisi ya muti wa Oke, vazilile kulya 
matangwa atanu na avali.  

13 Saulu watsile omwo kakulaelele kuli Shukulu Kalunga. Ikeye kononokele 
kushika kwa Shukulu Kalunga, ikeye wesekele kuwana kunangula akwihula ku 
minzinzime ya vaka-kutsa, 

14kutuvakana kwihula kunangula kuli Shukulu Kalunga. Ngecivene, Shukulu 
Kalunga wamutsiile, co waanene vumwene kuli Ndaviti muna Njesi.  

1 Mizimbu 11 

Ndaviti apwa mwene wa mu Isalele na mu Yunda 
(2 Sam 5:1-10) 

1Asinoni miyati yoshe ya Isalele vaile kuli Ndaviti ku Hevelone nakwendeka kuli 
ikeye ngwavo, “Yetu tunapu tu vavushoko vwove.  

2A simbu ya kunima, nameme omo Saulu wapwile mwene yetu, yove 
watwamenenene vanu va Isalele mu nzita, co Shukulu Kalunga Njambi yove 
wakukulaesele ngeci ukatwamenena vanu vendi nakupwa mwene yavo.” 

3Ngecivene, vantwama voshe va Isalele vezile kuli Mwene Ndaviti ku Hevelone. 
Ngecivene, walikumiiye cikumiiyo cakujela navo, co vamuvwavesele, wapwile 
mwene wa mu Isalele, ngwe mwavakulaesele Shukulu Kalunga ali Samwele.  

4 Mwene Ndaviti na vaIsalele voshe vaile nakulwisa nganda ya Yelusalema. A 
simbu ije yapwile Njevushi, co vaNjevushi, vaje vapwile vavenya lifuti, vakele 
muje.  

5VaNjevushi valekele Ndaviti ngeci kakasa kukovela muje mu nganda, oloni 
Ndaviti wafungulwile cimpaka cavo ca Siyone, vacitumbwile ngwavo, “Nganda ya 
Ndaviti.” 

6Co Ndaviti wendekele ngwendi, “Munu uje akalivanga kutsiya kaNjevushi 
akapwa muka-kushika nzita! “ Co Yowave, muna Zeluya, ikeye watwamenenene 
nzita, co wapwile muka-kushika nzita.  

7Co Ndaviti waile nakukakala mu cimpaka cakukola, ngecivene, vacitumbwile 
“Nganda ya Ndaviti.” 

8Co ikeye watungulwile nganda kushangumukila ku mwela uje vofwelele livu ku 
mutambela wa mu ngangela ku lilundu, co Yowave watungulwile nganda kuje 
kwoshe kwasalele.  

9Co nzili ya Ndaviti yatwaleleo ku simbu na simbu, omwo Shukulu Kalunga 
Muka-nzili yoshe wakele amo nendi.  

Mashwalale va Ndaviti va lutsimo 
(2 Sam 23:8-39) 

10Awa akewo mazina a mashwalale va Ndaviti va lutsimo. Amolika na vungi vwa 
vanu va Isalele, vakevo vamukwasele apwe mwene, ngwe mwakulaesele Shukulu 
Kalunga, co vakolesele vumwene vwendi.  

11Wakulivanga wapwile Njashombeyame wa ku cikota ca Hakemone, ntwama ya 
vaje “Vanu Vatatu.” Ikeye walwisile vanalume 300 na likunga lyendi, co voshe 
wavatsiile mu nzita ije. 

12Co wakwatako akati ka vaje vaka-lutsimo “Vatatu” wapwile Elyazale muna 
Ndondo wa ku cikota ca Aho.  

13Ikeye wakele amo na Ndaviti kulwisa vaFilisitiya ku nzita ya ku Pase Ndamime. 
Ikeye wakele mu lihya lya mbale ya maumwa omo vaIsalele vashangumukile 
kutewa,  

14ngecivene, ikeye na vanu vendi vemanene mukati ka lihya, valwile na 
vaFilisitiya. Co Shukulu Kalunga wamuhyanesele na nzili ya kama.  

15Litangwa limo vantwama vatatu va vaje mashwalale makumi atatu vaile ku 
limanya kuje kwakele Ndaviti kuyehi na linzenzengoma lya ku Andulame, a 
simbu ije mbunga ya vaFilisitiya vakele nakutunga cilombo cavo mu Cana ca 
Lefaime.  

16A simbu ije Ndaviti wakele mu cimpaka ca a lilundu, co mbunga imo ya 
vaFilisitiya vakele mu Mbetelehema.  

17Ndaviti wakele na mangunge akwiluka kwimbo, co wendekele ngwendi, “Tawe, 
nga na munu wakunjiilako akanjishakeleko mema akunwa a mu lisima lya kuyehi 
na cikolo ca ku Mbetelehema! “ 

18Co vaje mashwalale va lutsimo vatatu valicikininine kwita mukati ka cilombo ca 
vaFilisitiya, kuya nakutekula mema mu lisima, co vawanenele kuli Ndaviti. Oloni 
kaanwile, waetilile kuwapwisa ngwe n̄ombelo kuli Shukulu Kalunga,  

19co wendekele ngwendi, “Yange kunjasa kuwanwa! Cipwa ngwe njilinakunwa 
maninga ava vanu valambwile myonyo yavo! “ Ngecivene, wavyanene kuwanwa. 
Evi vikevyo vyapwile vilinga vyakwamuka vya mashwalale vaje vatatu 
vakutsimana.  

20Co Avishai ndolome ya Yowave wapwile ntwama ya mashwalale “Makumi 
Atatu va Lutsimo.” Ikeye walwile na vanalume 300 na likunga lyendi, co 
wavatsiile, watsimanene akati ka vaje “Makumi Atatu.” 

21Watsimanene manene kuli vaje “Makumi Atatu”, co wapwile ntwama yavo, 
oloni ikeye katsimanene ngwe vaje “Vatatu.” 

22Mbenaya muna Yehoyanda wa ku Kambizele wapwile lishwalale mukwavo wa 
lutsimo, walingile vilinga vyavingi vya nzili, watsile vaMowavi vavali vakele na 
nzili. A litangwa lya mema akukonda washelumukile mu mbulu, wakatsiilemo 
ndumba.  

23Co lalo watsiile munalume umo wa kaIngito, munalume wa kutunuka uje 
watuvakanene mamita avali mu vulaja vwendi, co wakele na likunga lya 
muyunda mu livoko lyendi. Co Mbenaya wamulwisile na mulamu wendi, 
wanyangwile likunga mu livoko lya kaIngito, wamutsiisilevyo.  

24Evi vikevyo vilinga vyakwamuka vya Mbenaya, ikeye wapwile umo wa ali vaje 
“Makumi Atatu! “ 

25Ikeye watsimanene akati ka vaje “Makumi Atatu.” Oloni kakele na lutsimo ngwe 
vaje “Vatatu” embwe. Co Ndaviti wamupwisile mukulunu wa vaka-kumunyunga.  

26Awa akewo mazina a mashwalale vakwavo va lutsimo. Ashahele, ndolome ya 
Yowave, na Elehanane muna Ndondo wa ku Mbetelehema,  

27na Shamote wa ku Halonde, na Heleze wa ku Petele,  

28na Ila muna Ikesha wa ku Tekowa, na Aviyezele wa ku Anatote,  

29na Simbekai wa ku Husha, na Ilai wa ku Aho,  

30na Mahalai wa ku Netofate, na Helende muna Mbana wa ku Netofate,  

31Itai muna Limbai wa ku Ngimbeya mu lifuti lya Mbenjemani, na Mbenaya wa ku 
Pilatone,  

32Hulai wa mu vyana vya kuyehi na Ngasha, na Aviyele wa ku Alamba,  

33na Azemavete wa ku Mbahulime, na Elyahamba wa ku Shalembone,  

34na Hasheme wa ku Ngizone, na Yonatana muna Shangee wa ku Halale,  

35na Ahiyame muna Sakale wa ku Halale, na Elifale muna Ule,  

36na Hefele wa ku Mekela, na Ahiya wa ku Pelone,  

37na Hezelo wa ku Kalemele, na Nalai muna Ezevai,  

38na Njwele ndolome ya Natane, na Mimbehale muna Hangeli,  

39na Zeleke wa ku Amoni, na Nahalai wa ku Mbelote muka-kwambata ntelo ya 
Yowave,  

40na Ila na Ngalembe va ku Njatile,  

41na Uliya kaHiti, na Zavande muna Ahelai,  

42na Andina muna Shiza,  

(ntwama wa muyati wa Luvena na munga yendi ya mashwalale makumi atatu, ) 

43na Hanane muna Maka, na Njosifate wa ku Mitane,  

44na Uziya wa ku Ashetela, na Shama, na Njeyele, vana va Hotame, va ku Aloele,  

45na Njendiyele na Njoha, vana va Shimeli, va ku Tize,  

46na Elyele wa ku Mahave, na Njelivai, na Njoshaviya, vana va Elename, na Itema 
wa ku Mowavi,  

47na Elyele, na Ovende, na Njasiyele va ku Zova.  

1 Mizimbu 12 

Vaka-kukava Ndaviti vakulivanga va ku muyati wa Mbenjemani 

1Ndaviti wakele mu Zikelange, kuje kwaile nakukavanda kutewa Mwene Saulu. 
Co kuje wakalipandakanene na vanu vavangi vaka-mana, mashwalale va nzili 
vaje vamukwasele kulwa nzita,  

2vapwile vanu va ku muyati wa Mbenjemani, kuje kwakundamene Saulu. Vakevo 
vazivukile kwasha na mikili na mamanya a mu cipapa ca kenya, nambe na livoko 
lya cilyo nambe lya cimoshwe.  

3Vantwama vavo vapwile Ahiyezele, na Yowashe, vana va Shemaa, wa ku 
Ngimbeya. Ava vakevo vapwile mashwalale, Njezeyele, na Pelete, vana va 
Azemavete, na Mbelaka, na Yehu wa ku Anatote,  

4na Ishemaya wa ku Ngimbiyone, lishwalale wa lutsimo, co ikeye lalo wapwile 
umo wa vantwama va vaje “Makumi Atatu.” Njelemiya, na Njazele, na Yohanane, 
na Yozavande wa ku Ngandela,  

5na Eluzai, na Njelimote, na Mbeliya, na Shemaliya, na Shefatiya, wa ku Halife,  

6na Elekana, na Isheya, na Azalele, na Njoezele, na Njashombeyame wa ku cikota 
ca Kola,  

7na Njoela, na Zevandiya, vana va Njelohame wa ku Ngendole.  

Vaka-kukava Ndaviti va ku muyati wa Ngande 

8Awa akewo mazina a mashwalale va lutsimo va mana, va ku muyati wa Ngande 
vaje valipandakanene mu nzita na mashwalale va Ndaviti omo wakele mu 
cimpaka mu mambo. Vakevo vazivukile kulwa manene na vintelo, na makunga, 
co vihanga vyavo vyapwile vya kuluvala ngwe vindumba, co vakele na lumbisi 
ngwe vishonge va ku munkinda.  

9Ezele ikeye wapwile mukulunu, na Ovandiya, na Elyave,  

10na Mishemana, na Njelemiya,  

11na Atai, na Elyele,  

12na Yohanane, na Elezavande,  

13na Njelemiya, na Makembanai.  

14Co vamo vanu va ku muyati wa Ngande vapwile vakulunu vaka-kushika 
mashwalale 1, 000, co vakwavo vapwile vakwata ku vakulunu mukushika 
mashwalale 100.  

15Co mu ngonde yakulivanga ku mwaka, a simbu ije omo Ndonga ya Yondau 
yashulile livazi na ku ngenge, co vajavukile, vashandwele vanu vaje vakele mu 
vyana vya mu ngangela na mu kangombe ka yambi.  

Vaka-kukava Ndaviti va ku muyati wa Mbenjemani na Yunda 

16A simbu imo mbunga ya vanu va ku miyati ya Mbenjemani, na Yunda vaile ku 
cimpaka kuje kwakele Ndaviti.  

17Co Ndaviti waile kuli vakevo wendekele navo ngwendi, “Nga munaija kupwa 
vasamba mukunjikwasa, co njamitambula mwamuvwa, lipandakaneni netu! 
Oloni nga munaija nakunjenda vungungu kuli vitozi vange ni, nameme yange 
kunjamivulumwine, Njambi ya vakukulwila vetu akacizivuka, co akamihisa.” 

18Co Munzinzime wa Njambi wezile ali Amasai, muka-kushika vaje “Makumi 
Atatu.” Co watambekele ngwendi, “Ndaviti muna Njesi, yetu tunapu tu vanu vove! 

Tunemana amo nove! Kwoloka, kukale amo nove! Kwoloka kukale kuli vaka-
kukukwasa, omo Njambi akakukwasa.” Co Ndaviti wavatambwile, nakuvapwisa 
vakulunu va nzita yendi.  

Vaka-kukava Ndaviti va ku muyati wa Manase 

19Mashwalale vamo va ku muyati wa Manase vakele kumo na Ndaviti omo waile 
amo na vaFilisitiya mukulwisa Mwene Saulu. Oloni kakwasele vaFilisitiya 
embwe, omwo vimyene vavo vakele na lyova ngeci amo akavenda vungungu kuli 
shukulu yendi walaja Saulu, ngecivene, vamwilwisile ku Zikelange.  

20Ava vakevo mashwalale va ku muyati wa Manase vaje valipandakanene na 
Ndaviti omo welukile. Mazina avo, Andena, na Yozavande, na Njendiyele, na 
Mikaele, na Yozavande, na Elihu, na Ziletai. Co muli Manase voshe vakele 
nakushika vanalume vakupwa 1, 000.  

21Co vakwasele Ndaviti akupwa vakulunu va nzita yendi, omwo voshe vapwile 
mashwalale va lutsimo. Co akukotoka vapwile vakulunu va nzita ya va Isalele.  

22A litangwa na litangwa kwakele nakukovela vanu vavaha ku vushwalale vwa 
Ndaviti, co vwasi-vwasi mashwalale vendi vatumine manene.  

23Omo Ndaviti wakele ku Hevelone, co mashwalale vavangi vakulilongesa 
valipandakanene ku nzita yendi mukumukwasa ngeci apwe mwene ainge mu 
mwela wa Saulu, ngwe muje mwakulaesele Shukulu Kalunga. Ovu vukevwo vungi 
vwavo.  

24Kuli Yunda kwatundile vanalume 6, 800 vakulivwaesela cimweja, vakushwela 
vintelo na makunga.  

25Kuli Simyoni kwatundile vanalume 7, 100 vakulilongesa mwamuvwa.  

26Kuli Levi kwatundile vanalume 4, 600.  

27Vaka-kukava Yehoyanda, mutekulwila wa Alone, kwatundile vanalume 3, 700.  

28Co vavushoko vwa Zandoke, mukwenje muka-kwasa kulwa kwatundile 
vanalume 22, vaje vapwile vamyata.  

29Kuli Mbenjemani, (muyati wa Saulu, ) kwatundile vanu 3, 000, (oloni vungi 
vwavo vaMbenjemani vakele kuli Saulu. ) 

30Kuli Efalime kwatundile vanalume 20, 800 vakutsimana mu vikota vyavo.  

31Co kuli Manase wa mu kangombe ka yambi kwatundile vanalume 18, 000 vaje 
vavaangwile kuya nakukapwisa Ndaviti mwene. 

32Kuli Isakale kwakele vaje vazivukile myaka, mukuzivuka muvanapande kulinga 
vaIsalele. Vantwama vavo vapwile 200.  

33Kuli Zembuloni kwatundile vanu 50, 000 va ku vumwene, vakunyanyama vaje 
valivwaeselele cimweja kulwa, vavalongesele kupangesa miyati yoshe ya vitwa.  

34Kuli Nafetali kwatundile vantwama 1, 000, amolika na vanalume 37, 000 
vakupangesa vintelo na makunga.  

35Kuli Ndani kwatundile vanalume 28, 600 vakulilongesa mwamuvwa. 

36Kuli Ashele kwatundile vanalume 40, 000 vaje valivwaeselele cimweja kuya ku 
nzita. 

37Miyati ije yakele mu ngangela ya Yondau, yapwile Luvena, na Ngande, na 
Manase wa mu ngangela kukekwo kwatundile vanalume 120, 000 vaje 
vavalongesele kupangesa miyati yoshe ya vitwa.  

38Co mashwalale voshe ava, valivwaeselele cimweja nzita, vaile ku Hevelone, 
vayongwele kupwisa Ndaviti mwene mu Isalele mwoshe. Co vanu va Isalele 
voshe valizivasanene mu vutumbe ovu.  

39Co vakele matangwa atatu kuje amo na Ndaviti, co valile nakunwa vije 
vivavavwaeselele vavushoko vwavo.  

40Co vanu vaje valyatele navo kushangumukila ku miyati ya Isakale ya ku kunto, 
na Zembuloni, na Nafetali, vanenele vyakulya a vimulu, na tumelo, na vimula, na a 
vingombe vaje vambatele vunga vwa tiliku, na vushuka vwa mikuyu vwakuma, 
na makasha-kasha a mikolovozi ya vushuka vwa vinyu, na mazi a olive. Co 
vanenele lalo na vingombe, na vimanga vakutsiya ngeci valye. Vyoshe evi 
vyalingiwile omwo akuvwaelela kuje kwakele mu lifuti lyoshe.  

1 Mizimbu 13 

Cikasa ca Cikumiiyo vacitundisa ku Kilyate Njealime 
(2 Sam 6:1-11) 

1Mwene Ndaviti walizivasanene na vakulunu voshe vaka-kushika vanu 1, 000 na 
vaka-kushika vanu 100.  

2Co Ndaviti walekele vanu va Isalele voshe ngwendi, “Nga yeni munatava, co lalo 
nga eci cinapu cizango ca Shukulu Kalunga Njambi yetu, co tutumeni miluwa mu 
membo kuli vandolome vetu vaje vanasala mu lifuti lyoshe lya Isalele na kuli 
vaka-kukombelela na kuli vaLevi, ngeci tuvaleke vakukungulukile kuno amo 
netu.  

3Asinoni twakuye nakukashaka Cikasa ca Cikumiiyo ca Njambi, cije 
civombwanesele omo Saulu wapwile mwene.” 

4Co vanu voshe vavwaelelele a viyongola evi, vatavele kulingamo.  

5 Ngecivene, Ndaviti wakungulwile vanu va Isalele vaje vatundile mu lifuti 
mwoshe, kushangumukila ku nginga ya va Ingito ku mbwela kutwala ku Ngila ya 
ku Hamate ku kunto, vakashake Cikasa ca Cikumiiyo citunde ku Kilyate Njealime 
vacitwale ku Yelusalema.  

6 Co Ndaviti na vanu vaile ku nganda ya Mbala, ikeyo Kilyate Njealime, mu lifuti 
lya Yunda, kukashaka Cikasa ca Cikumiiyo ca Njambi, cije vatumbwile mu lizina 
lya Shukulu Kalunga Muka-nzili yoshe uje natumbama akamwa ya vakelumbi va 
mambava.  

7Co vatundisile Cikasa ca Cikumiiyo mu njuvo ya Avinandave, vacakele a litemba 
lyaliha. Co Uza, na Ahiyo vakele nakwendesa lije litemba,  

8co Ndaviti na vanu voshe va Isalele vakinine na nzili yavo yoshe nakusingimika 
Njambi. Vembile myaso na tulyalya, na vingoma, na vingenjo, na malupembo.  

9Omo vetele ku lijungwilo lya ku Kindone, vingombe vatanukile, co Uza wolwele 
livoko lyendi wakwatele ku Cikasa ca Cikumiiyo.  

10Aje vene Shukulu Kalunga waluvalele na Uza, co wamutsiile omwo wakwatele 
livoko lyendi ku Cikasa ca Cikumiiyo. Uza watsililile ku messho a Njambi,  

11Ndaviti waluvalele manene omwo Shukulu Kalunga wanyanyamesele Uza. Co 
kutunda a litangwa lije mutambela uje vautumbwile ngwavo Peleze Uza.  

12Ngecivene, Ndaviti wakele na lyova lya Njambi, co wendekele ngwendi, “Vati 
njambata Cikasa ca Cikumiiyo?” 

13Ngecivene, Ndaviti kaile naco ku Yelusalema. Oloni wacisezele ku njuvo ya 
munalume umo lizina lyendi Ovende Endome, wa mu nganda ya Ngate.  

14 Cakele kuje vingonde vitatu, co Shukulu Kalunga wavezikisile naanga ya 
Ovende Endome na vyuma vyoshe vije vyakele navyo.  

1 Mizimbu 14 

Vilinga vya Ndaviti mu Yelusalema 
(2 Sam 5:11-16) 

1Mwene Hilame wa ku Tile watumine tunganda kuli Ndaviti, co wamukwasele 
viti vya kendale na vaka-kushonga, na vaka-kupazula mamanya akutungisa 
lipela.  

2Co Ndaviti wanangukile ngwendi Shukulu Kalunga ikeye namupwisa mwene wa 
Isalele, co nakolesa vumwene vwendi, omwo vanu vendi vaIsalele.  

3Co muje mu Yelusalema, Ndaviti wambatele vanakazi vakwavo, wakele na vana 
vavangi va vanalume na ava va vanakazi.  

4Co vana vendi vaje vakitilile mu Yelusalema vapwile, Shamwa, na Shombambe, 
na Natane, na Solomoni,  

5na Imbehale, na Elishwa, na Elepelete, 

6na Nonga, na Nefenge, na Njafiya,  

7na Elishama, na Mbelyanda, na Elifelete.  

Ndaviti afungulula vaFilisitiya 
(2 Sam 5:17-25) 

8Omo vaFilisitiya vazivile ngeci Ndaviti vanamwangula kupwa mwene wa lifuti 
lyoshe lya Isalele, mbunga ya mashwalale vavo valivwaesele kukafungulula 
Ndaviti. Omo Ndaviti wavizivile, co waile nakulwa.  

9Co vaFilisitiya vezile ku Cana ca Lefaime, vashangumukile kulwa.  

10Co Ndaviti wehwile kuli Njambi ngwendi, “Njikalwise vaFilisitiya ndi? 
Ukanjihyanesa ndi?” Shukulu Kalunga wamukumbulwile ngwendi, “Eyo, ya 
ukalwe navo! Njikakuhyanesa! “ 

11Ngecivene, Ndaviti wavalwisile ku Mbale Pelazime, co wavafungulwile. 
Wendekele ngwendi, “Njambi nakupula vitozi vange ngwe mema a livazi.” 
Ngecivene, mutambela uje vautumbwile ngwavo Mbale Pelazime.  

12Omo vaFilisitiya vatewele, vasezele tumponya twavo kunima, Ndaviti washikile 
ngeci venyeke tuje tumponya.  

13VaFilisitiya velukile ku cana, co vashangumukile kulwa lalo.  

14Co Ndaviti wehwile lalo Njambi, co Njambi wamukumbulwile ngwendi, “Kesi 
uvalwisile kuno embwe, oloni zenguluka kunima ngeci ukavalwisile ku 
mutambela ukwavo lalo, kuyehi na miti ya vushuka.  

15Omo ukaziva cililimo akamwa ya miti, co valwise, omwo yange njikatwama 
kulutwe lwove nakufungulula mbunga ya mashwalale va vaFilisitiya.” 

16Ndaviti walingile ngwe muje mwamushikile Njambi, co wafungulwile 
vaFilisitiya kutunda ku Ngimbiyone mu ngila mwoshe kweta na ku Ngezele.  

17Co lutsimo lwa Ndaviti lwetele kwoshe-ikwoshe, co Shukulu Kalunga 
walingisile miyati yoshe kuzivila lyova Ndaviti.  

1 Mizimbu 15 

Cikasa ca Cikumiiyo vacinena ku Yelusalema 

1Ndaviti watungile vinjuvo vyendi mu Nganda ya Ndaviti. Wavwaesele lalo 
mwela wa Cikasa ca Cikumiiyo ca Njambi, co wacishimbikilile mbalaka.  

2 Asinoni Ndaviti wendekele ngwendi, “Naumo wai akambata Cikasa ca 
Cikumiiyo kuvanga vaLevi, omwo Shukulu Kalunga navaangula vakevo 
kwambata Cikasa ca Cikumiiyo nakumupangela myaka yoshe.” 

3Ngecivene, Ndaviti wakungulwile vanu va Isalele voshe ku Yelusalema ngeci 
vanene Cikasa ca Cikumiiyo nakucaka ku mwela uje wacivwaeselele.  

4Co Ndaviti wakungulwile vatekulwila va Alone na vatekulwila va vaLevi.  

5Co ku cikota ca vaLevi kuli Kohate kwezile Uliyele, uje wapwile mukulunu wa 
vanu 120 va ku cikota cendi,  

6co ku cikota ca Melali, kwezile Asaya mukulunu wa vanu 220,  

7co ku cikota ca Ngeleshone, kwezile Njwele mukulunu wa vanu 130,  

8co ku cikota ca Elizafane, kwezile Shemaya, mukulunu wa vanu 200,  

9co ku cikota ca Hevelone, kwezile Elyele, mukulunu wa vanu 80,  

10co ku cikota ca Uziyele, kwezile Aminandave, mukulunu wa vanu 112.  

11Co Ndaviti wasanene vaka-kukombelela, Zandoke, na Aviyatale, na vaLevi 
vatanu na umo mazina avo, Uliyele, na Asaya, na Njwele, na Shemaya, na Elyele, 
na Aminandave.  

12Co wendekele kuli vaLevi ngwendi, “Yeni munapu mu vantwama va cikota ca 
vaLevi. Lijeleseni yeni vavenya nakujelesa lalo vakweni vaLevi, ngeci mukashake 
Cikasa ca Cikumiiyo ca Shukulu Kalunga Njambi ya Isalele nakucinena ku mwela 
kuje kunjacivwaesela.  

13Omwo yeni kumwacambatele a simbu yakulivanga, co Shukulu Kalunga Njambi 
yetu watuhisile omwo kutwamulemesele ngwe mutwapandele kulinga.” 

14Asinoni vaka-kukombelela na vaLevi valijelesele ngeci vakashake Cikasa ca 
Cikumiiyo ca Shukulu Kalunga Njambi ya Isalele.  

15 Co vaLevi vacambatelele a mikambo a vitsili vyavo, ngwe muje mwashikile 
Shukulu Kalunga ali Mosesa.  

16Co Ndaviti washikile vantwama va vaLevi ngwendi, “Anguleni vavushoko vweni 
vaLevi vaimbe myaso nakwimba myaso yakuvwaelela a tulyalya, na vingenjo.” 

17Ngecivene, vaLevi vaangwile Hemane muna Njwele, na kavushoko kendi Asafe 
muna Mbelekiya, na Etane muna Kushaya wa ku cikota ca Melali.  

18Co vaangwile lalo vandolome vavo ngeci vavakwase mu cipangi eci, mazina avo, 
Zekaliya, na Njaziyele, na Shemilamote, na Njehiyele, na Uni, na Elyave, na 
Maseya, na Mbenaya, na Matitiya, na Elifelehu, na Mikeneya, na Ovende Endome, 
na Njeyele.  

19Vaka-kwimba vingenjo vya vunengu vapwile Hemane, na Asafe, na Etane. 

20Vaka-kwimba tulyalya twakutendeka manene vapwile, Zekaliya, na Njaziyele, 
na Shemilamote, na Njehiyele, na Uni, na Elyave, na Maseya, na Mbenaya.  

21Vaka-kwimba tulyalya twakutendeka kamandondo vapwile, Matitiya, na 
Elifelehu, na Mikeneya, na Ovende Endome, na Njeyele, na Azaziya.  

22Kenaniya vamwangwile kupwa muka-kwimbisa vaLevi omwo akusungika 
kwendi.  

23Co Mbelekiya, na Elekana, amo na Ovende Endome, na Njehiya, vavaangwile 
kupwa vaka-kunyunga Cikasa ca Cikumiiyo.  

24Co vaka-kukombelela, Shembaniya, na Njosifate, na Netanela, na Amasai, na 
Zekaliya, na Mbenaya, na Elyazale, vavaangwile kupwa vaka-kwimba malupembo 
kulutwe lwa Cikasa ca Cikumiiyo.  

Cikasa ca Cikumiiyo vacinena ku Yelusalema 
(2 Sam 6:12-22) 

25Ngecivene, Mwene Ndaviti, na vantwama vaIsalele, na vaka-kushika 
mashwalale vaile ku njuvo ya Ovende Endome nakukashaka Cikasa ca Cikumiiyo, 
vavwaelelele manene.  

26Co vakombelelele vingombe vatanu na vavali, na vimanga vatanu na vavali, 
ngeci Njambi akwase vaLevi vaje vambatele Cikasa ca Cikumiiyo.  

27Ndaviti wazalele cikoveyo cacilaja ca linyu lyalivwa, co vaka-kwimba, na 
ntwama yavo Kenaniya, na vaLevi vaje vambatele Cikasa ca Cikumiiyo navo lalo 
vazalele vikoveyo vyavilaja vya linyu. Co Ndaviti lalo wazalele kangamuna ka 
linyu.  

28Ngecivene, vaIsalele voshe vatwalele Cikasa ca Cikumiiyo ku Yelusalema na 
tuwelele twakuvwaelela, nakwoya kwa malupembo, na vimbinga, na vingenjo, na 
myaso ya a tulyalya.  

29Omo Cikasa ca Cikumiiyo cakovelele mu nganda, Mikale, muna Saulu, 
wakengele anja mu njanena, co wamwene Mwene Ndaviti alinakukina 
nakujombozoka kusingimika Shukulu Kalunga, co wamushendumwine mu 
mbunge yendi.  

1 Mizimbu 16 

1Co vatwalele Cikasa ca Cikumiiyo mu mbalaka ije yatungile Ndaviti, co vacakele 
mukati. Asinoni vakombelelele vin̄ombelo, na milambu ya kulitombola kuli 
Njambi.  

2Omo Ndaviti wamanesele kukombelela vin̄ombelo, co wavezikisile vanu mu 
lizina lya Shukulu Kalunga, 

3waanene vanu voshe vyakulya. Co waanene munu na munu munalume na 
munakazi mu Isalele mukasha wa likende, na cipuka ca situ yakwoca, na likasha-
kasha lya vinyu vyakuma.  

4Co Ndaviti wemikile vaLevi vamo mukutwamenena kulemesa Shukulu Kalunga, 
Njambi ya Isalele, kulutwe lwa Cikasa ca Cikumiiyo, mukumwimbila 
nakumushangazala.  

5Co Asafe vamwimikile kupwa ntwama, co Zekaliya wapwile mwato wendi. 
Njeyele, na Shemilamote, na Njehiyele, na Matitiya, na Elyave, na Mbenaya, na 
Ovende Endome, na Njeyele vakevo vapwile vaka-kwimba tulyalya. Co Asafe 
ikeye wapwile muka-kwimba vingenjo,  



799 

©The Bible Society of Zambia, 2006. 

 

6na vaka-kukombelela vavali, Mbenaya, na Njazele, vapwile vaka-kwimba 
malupembo simbu yoshe kulutwe lwa Cikasa ca Cikumiiyo.  

7Lije likelyo lyapwile litangwa lyakulivanga Ndaviti kwana moko Asafe na vaLevi 
yakwimba nakushangazala Shukulu Kalunga.  

Mwaso wakushangazala 
(Mya 105:1-15, 96:1-13, 106:1, 47-48) 

8Kandeleleni kuli Shukulu Kalunga, ambululeni vukama vwendi, tsimaneseni 
vilinga vyendi akati ka vanu.  

9Shangazaleni Shukulu Kalunga, ambululeni vyuma vyoshe vyakukomokesa vije 
vyanalingi.  

10Vwaeleleni nakulemesa lizina lyendi lyakujela, voshe vaje vaka-kumulemesa 
vajolele.  

11Kulaeleni kuli Shukulu Kalunga na nzili yendi, mulemeseni simbu yoshe.  

12Yeni vatekulwila va Yakomba, ngamba ya Njambi, vatekulwila va Isalele, vaje 
vaangwile Njambi,  

13anukeni vizivukiso vije vyalingile Njambi, na visompeselo vije vyaanene.  

14Shukulu Kalunga ikeye Njambi yetu, akanene vushunga kwoshe-ikwoshe ano a 
kaye.  

15Kesi mwivale cikumiiyo ca Njambi, cije calingile ngeci cikale ku myaka yoshe.  

16 Cikumiiyo cije calingile na Avilahama, na cikulaeso cije calingile kuli Isake.  

17 Shukulu Kalunga walikumiiye cikumiiyo na Yakomba, cije ca ku myaka yoshe.  

18Ikeye wendekele ngwendi, “Njikakwana lifuti lya Kanana, likelyo likapwa 
vushwana vwove.” 

19Vanu va Njambi vapwile vavandondo lika akuvalava, co vakevo vapwile 
vangenzi mu lifuti lya Kanana.  

20Vakele nakwendangana mu lifuti na lifuti, kutunda ku vumwene vumo nakweta 
ku vumwene vukwavo.  

21Oloni Njambi katavesele umo ngeci avayandese, co wanangwile vimyene ngeci 
vavanyunge.  

22 Wendekele kuli vakevo ngwendi, “Kesi muvulumune vangamba vange 
vakwangula, co kesi muvulumune vaka-kwimanena vange.” 

23Imbileni Shukulu Kalunga, yeni vaka-kaye voshe! A litangwa na litangwa 
ambululeni kwamena kwendi.  

24Ambululeni vumpau vwendi kuli vanu, na vilinga vyendi vyakukomokesa kuli 
vanu voshe.  



800 

©The Bible Society of Zambia, 2006. 

 

25Shukulu Kalunga wapwa wakama, co vanapande kumushangazala, ikeye lika 
vanapande kusingimika kuhyana vinjambi voshe.  

26Omwo vinjambi voshe va vanu vapwa tumponya lika, oloni Shukulu Kalunga 
ikeye watangele melu.  

27Singimikeni nakushangazala Shukulu Kalunga, nzili yendi na vuvwa vwendi vili 
mu Njuvo yendi yakujela.  

28Yeni vanu voshe va ano asi, shangazaleni Shukulu Kalunga, shangazaleni 
vumpau vwendi na nzili yendi.  

29Shangazaleni lizina lyendi lya vumpau, neneni milambu, co ijeni mu Njuvo 
yendi. Yeni vaka-kaye voshe, tsikameni nakulemesa Shukulu Kalunga,  

30co jajeni ku mesho endi! Kaye anga vakemikilile mu mwela wako, kukesi 
kushwenya embwe.  

31Melu ajolele, na asi avwaelele, lekeni vanu voshe ngeci Shukulu Kalunga ikeye 
Mwene.  

32Mema a kalunga akume na vyoshe vije vilimo, mahya avwaelele ngwe vanu, na 
vije vyoshe vilinakumenamo!  

33Co miti ya mu shwata itambeke nakujolela ku mesho a Shukulu Kalunga, omwo 
aija nakusompa vanu voshe vali ano asi.  

34 Kandeleleni kuli Shukulu Kalunga, omwo ikeye wapwa wamuvwa, omwo 
cizemo cendi cije kucesi kutenguluka cakala ku myaka yoshe.  

35Endekeni kuli ikeye ngweni, “Twamene yove Njambi Muyoyesi wetu, 
tukungulwile amo, twamene ku miyati, ngeci tukukandelele nakushangazala 
lizina lyove lyakujela.” 

36Shangazaleni Shukulu Kalunga, Njambi wa Isalele. Mushangazaleni ololo na ku 
myaka yoshe! Asinoni vanu voshe vendekele ngwavo, “Ewa.” Co valemesele 
Shukulu Kalunga.  

Kulemesa ku Yelusalema na ku Ngimbiyone 

37Mwene Ndaviti waakele Asafe na vavushoko vwendi vaLevi kupwa vaka-
kupanga vipangi vyakulemesa simbu yoshe ku mwela kuje kuvanyungilile Cikasa 
ca Cikumiiyo. Co vapangele vipangi vyavo kuje a litangwa na litangwa.  

38Co Ovende Endome muna Njendutune na vanalume makumi atanu na limo va 
ku cikota cendi vakele nakuvakwasa. Co Hosa, na Ovende Endome vakele 
nakunyunga ku vikolo.  

39Zandoke muka-kukombelela na vakwavo vaka-kukombelela, vakevo vakele na 
moko ya a kulemesa Shukulu Kalunga ku Ngimbiyone.  

40Co a litangwa na litangwa ku mutondo na ku cingwezi, vakele nakukombelela 
vin̄ombelo vya kwenyeka vyoshe vyamutunu a mutula, ngwe na vije 
vivasonekele mu Mashiko aje aanene Shukulu Kalunga kuli Isalele.  

41Amo navo, kwakele Hemane, na Njendutune, na vakwavo vaje vavaangwilile 
kwimba nakulemesa Shukulu Kalunga a cizemo cendi cije kucesi kuhwa.  

42Hemane, na Njendutune lalo vakele na moko ya malupembo, na vingenjo, na 
vyakwimbisa vikwavo vije vakele nakwimba omo vembile myaso yakulemesa. Co 
vanu vaka-cikota ca Njendutune vakele na moko yakunyunga ku vikolo.  

43 Co vanu voshe velukile ku membo avo, na Ndaviti lalo welukile kwimbo lyendi 
kukakala amo na naanga yendi.  

1 Mizimbu 17 

Lijwi lya Natane kuli Ndaviti 
(2 Sam 7:1-17) 

1Mwene Ndaviti wakele mu lipela lyendi. Co litangwa limo wasanene Natane 
muka-kwimanena na kwendeka kuli ikeye ngwendi, “Kenga, ololo yange njili mu 
njuvo yakutunga na Kendale, oloni Cikasa ca Cikumiiyo ca Shukulu Kalunga cili 
mu mbalaka! “ 

2Co Natane wamukumbulwile ngwendi, “Linga vyoshe viwushaka kulinga, omwo 
Njambi ali amo nove.” 

3Oloni ku vutsiki vuje vene, Njambi wendekele kuli Natane ngwendi,  

4 “Ya ukaleke ngamba yange Ndaviti ngwove, Shukulu Kalunga nendeka ngwendi, 
‘Kesi yove ukanjitungila njuvo ngeci njikalemo embwe.  

5Kutunda a simbu ije omo njapatwile vanu va Isalele ku Ingito kweta na lelo lino, 
nalumo lwai njinakala mu njuvo, oloni njinakala lika mu vimbalaka, co njinakala 
na kununguluka kutunda ku mwela umo na kuya ku mwela ukwavo.  

6Mu mitambela mwoshe munjinende na vanu va Isalele nalumo lwai njehwile 
umo wa vantwama va miyati ya Isalele vaje njaangwile kunyunga vanu vange 
ngwange omwo vikajo kumwanjitungilile njuvo yakutunga na kendale.’” 

7 “Ngecivene, leka ngamba yange Ndaviti ngwove, yange Kalunga Muka-nzili 
yoshe, njendeka kuli ikeye ngwange, ‘Njakutundisile mukulisa vimanga mu 
shwata, co njakupwisile muka-kushwana vanu vange va Isalele.  

8Njakele amo nove kwoshe kuje kuwaile, co njafungulwile vitozi vove voshe 
ngwe omo wakele nakuya kulutwe. Co njikakutsimanesa kupwa ngwe vantwama 
vakama va mu kaye.  

9Njinaangwila vanu vange va Isalele mutambela, co njinavaakamo, muje 
mukemwo muvakakala, naumo wai akavayandesa lalo. Anga vakovelelele mu 
lifuti lino, vanakala nakuvalwisa kuli vaka-muuka, oloni eci kucikasholoka lalo.  

10Njikukulaesa kufungulula vitozi vove voshe nakukwana vatekulwila.  

11Omo ukatsa nakukutsinda na vakukulwila vove, co njikapwisa umo wa ali vana 
vove mwene, njikakolesa vumwene vwendi.  

12Ikeye akanjitungila njuvo, co njikakolesa litanda lya vumwene vwendi ku 
myaka yoshe.  

13 Co yange njikapwa nji ishe, na ikeye lalo akapwa munange. Co kunjikatundisa 
livoko lyange kuli ikeye ngwe munjalingile kuli Saulu, uje injatundisile ngeci yove 
upwe u mwene.  

14Njikamwaka kupwa umo wakushika vanu vange, na vumwene vwange ku 
myaka yoshe. Co vumwene vwendi vukakala simbu yoshe.’” 

15Ngecivene, Natane walekele Ndaviti vyuma vyoshe vije Njambi 
wavijombolwele kuli ikeye.  

Lilombelo lya Ndaviti lya cikandelela 
(2 Sam 7:18-29) 

16Asinoni Mwene Ndaviti wakovelele mu Mbalaka Mwakuliwanena, 
watumbamene asi, co walombelele ngwendi, “Yange iyajo Shukulu Kalunga 
Njambi, na naanga yange ikeyo ikajo, ngeci unjilingile vyoshe evi?  

17Nameme ngoco na anga ucili nakuwezelelako lalo, unanjikulaesa cikulaeso ca 
vatekulwila ku myaka ya kulutwe, co yove, Shukulu Kalunga Njambi, lajoko 
unanjipwisa munu wakama manene.  

18Vikajo lalo njasa kwendeka kuli yove! Yove unjizivuka, co yove lalo 
wanjisingimika, yange ngamba yove.  

19Capwile cizango cove na vutumbe vwove kulinga evi kuli yange, nakunjimwesa 
vikulaeso vyove evi vyakama. 

20Shukulu Kalunga kukwesi lalo weka wakufwa ngwe yove, simbu yoshe 
twazivuka ngeci yove lika wapwa u Njambi.  

21Kukwesi muyati weka lalo ano asi wakufwa ngwe Isalele, uje uwapatwile mu 
vunzinda nakuvapwisa vanu vove. Vyuma vije vyakama na vyakukomokesa vije 
viwavalingilile vinashandola lutsimo lwove mu kaye mwoshe. Wapatwile vanu 
vove mu Ingito nakusheka miyati yeka omo vanu vove vakele nakuya kulutwe.  

22Unalingisa vaIsalele kupwa vanu vove ku myaka yoshe, co yove Shukulu 
Kalunga, unapu Njambi yavo.  

23 “Co ololo, Shukulu Kalunga, simbu yoshe shulisa cikulaeso ciwakulaesele yange 
ngamba yove na vatekulwila vange, linga vije viwatumbwile kulinga.  

24Lizina lyove likapwa lyakama, co vanu simbu yoshe vakendeka ngwavo, 
‘Shukulu Kalunga Muka-nzili yoshe ikeye Njambi ya Isalele! ‘ Co ukanyunga 
vumwene vwange simbu yoshe.  



803 

©The Bible Society of Zambia, 2006. 

 

25Njinasimpi akulombela lilombelo eli kuli yove, Njambi yange, omwo unasholola 
vyoshe evi kuli yange ngamba yove, co unanjileka ngeci ukapwisa vatekulwila 
vange vimyene.  

26Yove Shukulu Kalunga, unapu u Njambi, co unalingi cikulaeso cakukomokesa 
kuli yange.  

27Ngecivene, njikulomba uvezikise vatekulwila va ngamba yove, ngeci vayoye 
simbu yoshe ku mesho ove. Yove Shukulu Kalunga, unavavezikisa, co vivezikiso 
vyove vikakala ali vakevo simbu yoshe.” 

1 Mizimbu 18 

Kuhyana kwa mashwalale va Ndaviti 
(2 Sam 8:1-18) 

1Munima yevi, Mwene Ndaviti walwile na vaFilisitiya lalo, wavafungulwile. 
Watambwile nganda yavo ya Ngate na membo ayo aje ayizengelekele.  

2Co lalo wafungulwile vaMowavi, nakuvapwisa vindungo vendi, co vafwetele 
lisimu.  

3Co kutunda aje, Ndaviti walwisile lalo Mwene Handandezele wa lifuti lya Silya 
ku Zova, kuyehi na lifuti lya Hamate, omwo Handandezele wesekele lalo kukala 
na moko ya lifuti lya ku Ndonga ya Yufuleti.  

4Ndaviti wafungulwile matemba a Handandezele 1, 000, na vaka-kulonda a tuvalu 
vakupwa 7, 000, na mashwalale vendi vakupwa 20, 000. Co wasezele lika tuvalu 
vakupwamo vakupwa mu matemba 100, co vaje vasaleleo voshe wavatetangele 
matenga.  

5Omo vaSilya va ku Ndamasiku vatumine mbunga ya mashwalale vakakwase 
Mwene Handandezele, co Ndaviti wavalwisile, watsiileo vanalume 22, 000.  

6Asinoni ikeye watungile vilombo vya mashwalale mu lifuti lyavo, co vanu 
vamwo vapwile vindungo vendi, co vafwetele lisimu kuli ikeye. Ngecivene, 
Shukulu Kalunga wahyanesele Ndaviti kwoshe-ikwoshe kuje kwaile.  

7Co Ndaviti wafungulwile vintelo vya ngolinde vije vivambatele vamyata va 
Handandezele, wavitwalele ku Yelusalema.  

8 Co lalo wambatele vunengu vwavungi vwa kutunda ku Timbehate na Kune, 
vinganda vije vyashwanene Handandezele. (Co munima yevi Solomoni 
wapangesele vunengu vuje kupwa lilonga lyakama lya mema, na vimanda, na 
vivala vya vunengu vya mu Njuvo ya Shukulu Kalunga. ) 

9Omo Mwene Toi wa ku Hamate wazivile ngeci Ndaviti nafungulula mashwalale 
voshe va Handandezele,  

10co watumine munendi Njolame nakwindwisa Mwene Ndaviti 
nakumushangazala akuhyana nakufungulula Handandezele, omwo 

Handandezele walwisile Toi visimbu vyavingi. Co Njolame watwalelele Ndaviti 
vwana vuje vuvapangesele na ngolinde, na siliva, na vunengu.  

11Co Mwene Ndaviti wavukundikile kuli Shukulu Kalunga mukuvupangesa 
akulemesa, amo na siliva, na ngolinde ije ku miyati ije yafungulwile, miyati ya 
vaEndome, na vaMowavi, na vaAmoni, na vaFilisitiya, na vaAmaleke.  

12 Co Avishai, vaina Zeluya, wafungulwile vaEndome mu Cana ca Mwongwa, co 
watsiile vanu vakupwa 18, 000.  

13Watungile vilombo vya mashwalale mu Endome mwoshe, co vanu vamwo 
vapwile vindungo va Ndaviti. Co Shukulu Kalunga wahyanesele Ndaviti kwoshe-
ikwoshe kwaile.  

14Ngecivene, Ndaviti washwanene Isalele yoshe, co walingile mwamuvwa na 
vushunga kuli vanu vendi.  

15Yowave ndolome ya Avishai wapwile muka-kushika mashwalale, Njosefati 
muna Ahilunde ikeye wapwile muka-kusoneka mizimbu,  

16Zandoke muna Ahituve, na Ahimeleke muna Aviyatale vapwile vaka-
kukombelela, co Selaya wapwile muka-kusoneka wa mu mbanja,  

17co Mbenaya muna Yehoyanda wapwile mukulunu wa vaka-kunyunga Ndaviti, 
co vana va Mwene Ndaviti vakele na vitumbamo vyakama mu vipangi vya 
Ndaviti.  

1 Mizimbu 19 

Ndaviti afungulula vaAmoni na vaSilya 
(2 Sam 10:1-19) 

1Omo kuneti simbu, Mwene Nahashe wa vaAmoni watsile, co munendi Hanune 
washwanene a vumwene.  

2Co Mwene Ndaviti wendekele ngwendi, “Njinapande kusholola cizemo cacivwa 
kuli Hanune, ngwe muje mwalingile ishe Nahashe kuli yange.” Ngecivene, Ndaviti 
watumine miluwa mukumulilisa ku kutsa kwa ishe. Co omo vaje miluwa vetele 
mu Amoni kuli Hanune,  

3vantwama va vaAmoni vendekele kuli mwene ngwavo, “Kuma wayongola 
ngwove cinapu kasingimiko kuli isho omo Ndaviti natumu vanu vendi kuli yove 
nakukulilisa ndi? Kesi ngoco embwe! Navatumu kuno nakunenga nakwilula 
nganda, ngeci akatufungulule! “ 

4Ngecivene, Hanune wakwatele vaje miluwa va Ndaviti, wavatewile minjezi yavo, 
co watavozwele vuzalo vwavo kuvupwisa a vinyonga, co wavashekele.  

5Vaje miluwa va Ndaviti vakele na shwamwa manene yakwiluka kwimbo. Omo 
Ndaviti wazivile vije vyalingiwile, co watumine majwi akuvavindika ngeci vakale 
ku Yeliko kesi veluke noo minjezi yavo inamene lalo.  

6Omo Mwene Hanune na vaAmoni vanangukile ngeci Ndaviti napu citozi cavo, 
ngecivene, vafwetele makilo 34, 000 a siliva akukumuna matemba na vaka-
kuwendesa va ku Masepotamya, na ku mafuti a vaSilya, Maka, na Zova.  

7Co matemba akupwa 32, 000 avakumwine na mashwalale va mwene wa ku 
Maka, vezile nakutunga cilombo cavo muyehi na Mendeva. Co vaAmoni lalo 
vezile kutunda ku vinganda vyavo nakulivwaesela kulwa.  

8Omo Ndaviti wazivile vije vyalingiwile, watumineko Yowave na mashwalale 
voshe nakuvalwisa.  

9VaAmoni vatuukile nakulikwalaleka ku vukovelelo vwa ku cikolo ca Lamba, 
nganda yavo yakama, co vimyene vaje vezile mukuvakwasa valikwalalekele 
mushandangala yangoco.  

10Omo Yowave wamwene ngeci vitozi vakamulwisila kulutwe na kunima, co 
waangwile mashwalale va nzili mu Isalele, wavakwalalekele ngeci valikenge na 
vaSilya.  

11Wakundikile mashwalale voshe vaje vasaleleo mu mavoko a ndolome yendi 
Avishai, ikeye wavakwalalekele ngeci valikenge na vaAmoni.  

12Co Yowave wendekele kuli Avishai ngwendi, “Nga umona vaSilya 
valinakunjihyana, co ija wakunjikwase, oloni nga njimona vaAmoni 
valinakukuhyana, co njiija njakukukwase.  

13Kala na nzili nakusimpa! Tulwile na nzili vanu vetu na vinganda vya Njambi 
yetu. Co cizango ca Shukulu Kalunga cilingiwe.” 

14Ngecivene, Yowave na vanu vendi vaile nakulwa, co vaSilya vatewele.  

15Omo vaAmoni vamwene vaSilya valinakutewa, co navo lalo vatewele kutunda 
kuli Avishai, nakwiluka mu nganda. Asinoni Yowave welukile ku Yelusalema.  

16Omo vaSilya vamwene ngeci vanavafungulula kuli vaIsalele, co vanenele 
vimbunga vya nzita vyakutunda ku mafuti a vaSilya mu ngangela ya Ndonga ya 
Yufuleti, co vavaakele mu mavoko a Shovake, muka-kushika nzita ya Mwene 
Handandezele wa ku Zova.  

17Omo Ndaviti wazivileko, wakungulwile mashwalale va Isalele, vajavukile 
Ndonga ya Yondau, co wavakwalalekele mukulwa na vaSilya. Co vashangumukile 
kulwa,  

18vaIsalele vashekele mbunga ya mashwalale va vaSilya. Co Ndaviti na vanu 
vendi vatsiile vanu 7, 000 vaka-kwendesa matemba a vaSilya na mashwalale 40, 
000 vaka-kwenda asi. Co lalo vatsiile Shovake, muka-kushika mashwalale va 
vaSilya.  

19Omo vimyene vaje vapwile vindungo va Handandezele vamwene ngeci 
vanavafungulula kuli vaIsalele, valikumiiye cikumiiyo ca kwoloka na Ndaviti 

ngeci vapwe vinzinda vendi. Co kutunda aje vene, vaSilya kuvakele lalo na 
cizango cakukwasa vaAmoni.  

1 Mizimbu 20 

Ndaviti afungulula Lamba 
(2 Sam 12:26-36) 

1 Akushangumuka mwaka, a simbu ije vakai vimyene mukulwa nzita, Yowave 
watwamenenene mashwalale kukalwisa lifuti lya vaAmoni, oloni Mwene Ndaviti 
wasalele mu Yelusalema. Co vazengelekele nganda ya Lamba, vailwisile, 
nakuyinyongesa.  

2Co kamponya ka vaAmoni Moleki kakele na cilongo ca ngolinde, co 
akucipeselesa capwile makilo makumi atatu na awana. Co mukati kaco mwakele 
limanya lya seo yakama, lije Ndaviti walinonele nakulyaka mu cilongo cendi. Co 
lalo wambatele vije vyapukwile mu nganda.  

3Wambatele vanu vaje vakele muje mu nganda nakuvaka ku vipangi vyakuselala, 
vamo ku matemo, vakwavo ku vinjaviti. Co walingile cuma eci kuli vanu voshe va 
mu membo eka a vaAmoni. Asinoni ikeye na vanu vendi velukile ku Yelusalema.  

Vinzita vyakulwisa makisi-kisi a vaFilisitiya 
(2 Sam 21:15-22) 

4Munima yevi, nzita yakatukile lalo na vaFilisitiya ku Ngezele. Eci capwile ngeci 
omo Simbekai wa ku Husha watsiile likisi-kisi lizina lyendi Sipai, co vaFilisitiya 
vavafungulwile mu nzita ije.  

5 Co kwakele lalo nzita ikwavo na vaFilisitiya, Elehanane muna Njaile watsiile 
Lahemi, shongo ya Ngolyata wa ku Ngate, muyunda wa likunga lyendi wapwile 
ngwe mukambo wa muka-kutunga vinanga.  

6Co lalo kwakele nzita ikwavo ku Ngate, kwakele likisi-kisi wakele na milavo 
itanu na umo ku livoko limo na limo, na milavo itanu na umo ku cilyato cimo na 
cimo. Ikeye wapwile kukulwila wa makisi-kisi va ku san̄ulu.  

7Ikeye wayeluwisile vaIsalele, co Yonatana, muna Shamema, ndolome ya Ndaviti 
wamutsiile.  

8Ava makisi-kisi vatatu, Ndaviti wavatsiile na vanu vendi, vakevo vapwile 
vatekulwila va makisi-kisi va ku Ngate.  

1 Mizimbu 21 

Ndaviti alava vanu 
(2 Sam 24:1-25) 

1Satana washakele kunena vukalu ali vanu va Isalele, co wasindiiye Ndaviti ngeci 
alave vaIsalele.  

2Co Ndaviti waanene mashiko kuli Yowave na vamyata vakwavo ngwendi, “Yeni 
mu Isalele mwoshe, kutunda ku shongo imo ya lifuti kweta ku shongo ikwavo, co 
laveni vanu. Njishaka kuzivuka vungi vwavo muvanapu.” 

3Co Yowave wamukumbulwile ngwendi, “Shukulu Kalunga atumise manene vanu 
va Isalele visimbu 100 kuhyana muvanapu ololo! Shukulu, voshe vanapu 
vangamba vove. Oloni omwo vikajo shukulu ushaka kulinga ngacije wane 
mulonga ku lifuti lyoshe lya Isalele?” 

4Oloni mwene washikile Yowave kwononoka lishiko. Co Yowave waile, 
wetanganene mu lifuti lyoshe lya Isalele, asinoni welukile ku Yelusalema.  

5Co wanenele vukaleo kuli Mwene Ndaviti vwa vungi vwa vanu voshe vaje 
vapandele kukovela vipangi vya vushwalale mu Isalele, vapwile 1, 100, 000, co mu 
Yunda vapwile 470, 000.  

6Omwo Yowave katavele lishiko lya mwene, co kalavele miyati ya Levi, na 
Mbenjemani.  

7Oloni Njambi kavwaelelele na vije vyalingiwile, ngecivene, wahisile Isalele.  

8Co Ndaviti wendekele kuli Njambi ngwendi, “Njinavulumuna manene akulinga 
cuma eci! Shukulu njisambese. Njinalingi mwa vulema.” 

9Asinoni Shukulu Kalunga wendekele kuli Ngande, muka-kwimanena wa Ndaviti 
ngwendi, 

10”Ya ukaleke Ndaviti ngwove Shukulu Kalunga nendeka ngwendi akwana vyuma 
vitatu angulao cuma cimo ngeci acilinge kuli yove.” 

11Co Ngande waile kuli Ndaviti, nakumuleka vije vyendekele Shukulu Kalunga, co 
wamwihwile ngwendi, “Waangulao cuma cika?  

12Myaka itatu ya njala? Nambe vingonde vitatu vyakutewa vitozi vove? Nambe 
matangwa atatu aje Shukulu Kalunga akalwa nove na mukwale wendi, co 
akatuma mushongo wakulitambwisa mu lifuti lyove, akapangesa kangelo kendi 
kunena kutsa mu Isalele mwoshe? Yongolao a vyuma evi, co njileke cikumbululo 
cije cinjikaleka Shukulu Kalunga.” 

13Ndaviti wakumbulwile Ngande ngwendi, “Njili mu vukalu vwakama! Oloni 
mwamuvwa njiwile mu livoko lya Shukulu Kalunga, omwo ikeye muka-mema ku 
mbunge, oloni kesi njiwile mu livoko lya munu embwe.” 

14Ngecivene, Shukulu Kalunga watumine mushongo wakulitambwisa ali vanu va 
Isalele, co vanu vakupwa 70, 000 vatsile.  

15Asinoni Shukulu Kalunga watumine kangelo ngeci anyongese Yelusalema, oloni 
watengulwile viyongola vyendi, co wendekele kuli kangelo ngwendi, “Likele! 
Wapwisamo! “ Kangelo wakele ku mutambela wa lijungwilo lya Alauna, 
kaNjevushi.  

16Co Ndaviti wandwile mesho endi wamwene kangelo nemana a vukambwila, 
najundula livoko lyendi lije lyakele na mukwale ngeci anyongese Yelusalema. 
Asinoni Ndaviti na vantwama va vanu, vaje voshe vazalele vikeleya, vatsikamene, 
vakengesele vihanga vyavo asi. 

17Co Ndaviti walombelele ngwendi, “Shukulu Njambi, yange vene njili na 
mulonga. Yange vene njashikile kulava vanu. Indi ava vanu vayanda vanalingi 
vikajo? Shukulu Kalunga, Njambi yange, njihise yange na naanga yange, co amena 
vanu vove.” 

18Co kangelo ka Shukulu Kalunga walekele Ngande aleke Ndaviti aye nakutungila 
Shukulu Kalunga mutula ku mutambela wa lijungwilo lya Alauna.  

19Co Ndaviti wononokele lishiko lya Shukulu Kalunga, waile ngwe muje 
mwamulekele Ngande.  

20Kuje ku mutambela wa lijungwilo, Alauna na vana vendi vawana vakele 
nakujungula tiliku, omo vamwene kangelo, vatewele nakukavanda.  

21Co omo Alauna wamwene Mwene Ndaviti alinakwija, watundile kuje ku 
mutambela wa lijungwilo watsikamene, wakengesele cihanga cendi asi.  

22Co Ndaviti wendekele kuli ikeye ngwendi, “Njilandese mutambela wa 
lijungwilo lyove, ngeci njitungileo mutula wa Shukulu Kalunga, ngeci mushongo 
wakulitambwisa uhwe ku vanu. Njikufweta ndando yaivwa.” 

23Co Alauna wakumbulwile Ndaviti ngwendi, “Wambate ngano shukulu, ngeci 
ulingileo vyoshe ushaka. Co lalo vingombe ava wenyekele a mutula kupwa 
n̄ombelo, na vimandauluwa vyavo evi amolika na mavaya akujungwila ngeci 
vipwe vitale, co lalo tiliku eyi ipwe n̄ombelo ya vimbuto. Vyoshe evi njinakwana.” 

24Oloni mwene wamukumbulwile ngwendi, “Embwe, njikufweta vene ndando 
yaivwa. Kunjasa kukombelela kuli Shukulu Kalunga vin̄ombelo vya kulanda 
embwe.” 

25Co wafwetele Alauna mavundungulu 600 a ngolinde vyakulanda uje mutambela 
wa lijungwilo.  

26Asinoni watungile mutula wa Shukulu Kalunga kuje, co walambwile milambu 
ya kwenyeka, na milambu ya kulitombola. Ndaviti walombelele, co Shukulu 
Kalunga wamukumbulwile watuma tuhya twa mwilu, co twenyekele vin̄ombelo 
vije vyakele a mutula.  

27Shukulu Kalunga walekele kangelo kushomeka mukwale wendi mu cindalo 
cawo, uje kangelo wononokele.  

28Co Ndaviti wamwene ngeci Shukulu Kalunga nakumbulula lilombelo lyendi, 
ngecivene, wakombelelele vin̄ombelo a mutula ku mutambela wa lijungwilo lya 
Alauna.  

29A simbu ije Mbalaka Mwakuliwanena ije yalingile Mosesa mu mambo, na 
mutula uje wakwenyekela vin̄ombelo, anga vene vyakele ku mwela 
wakulemesela ku Ngimbiyone, 

30oloni Ndaviti kasele kuya kuje mukulemesa Njambi, omwo wakele na lyova lya 
mukwale wa kangelo ka Shukulu Kalunga.  

1 Mizimbu 22 

1Ngecivene, Ndaviti wendekele ngwendi, “Kuno kukekwo vakatungila Njuvo ya 
Shukulu Kalunga Njambi. Oku kukekwo ku mutula kuje vanu va Isalele 
vakakombelela vin̄ombelo vya kwenyeka.” 

Ndaviti alivwaesela kutunga Njuvo ya Shukulu Kalunga 

2Mwene Ndaviti waanene lishiko kuli vaka-kwija vaje vakele mu lifuti lya Isalele 
ngeci vakunguluke, co wavanene vipangi. Vamo vapwile vaka-kushonga 
mamanya akutungisa Njuvo ya Shukulu Kalunga.  

3Co wanenele vutale vwavungi ngeci vafule vimbambo vya ku mapito a ku vikolo, 
na vikuvo vyakunungilisa, na vunengu lalo vwavungi vuje naumo wai wasele 
kuvupeselesa.  

4Co Ndaviti walizivasanene na vanu va ku Tile na ku Sindone kumunenela viti 
vya kendale vyavingi.  

5Ndaviti wayongwele ngwendi, “Njuvo ya Shukulu Kalunga ije yakatunga 
munange Solomoni, inapande kupwa yalutsimo na vumpau mu lifuti mwoshe. 
Oloni ikeye acili mukwenje kanda acikale na mana, ngecivene, njinapande 
kuvwaesela cimweja vyayo.” Ngecivene, Ndaviti wavwaeselele cimweja vyuma 
vyoshe vije vivakatonda simbu kanda atse.  

6Wasanene munendi Solomoni, wamushikile kutungila Njuvo Shukulu Kalunga, 
Njambi ya Isalele.  

7Co Ndaviti wendekele kuli ikeye ngwendi, “Munange, njashakele kutunga Njuvo 
ya Shukulu Kalunga mukusingimika Shukulu Kalunga Njambi yange.  

8Oloni Shukulu Kalunga wanjilekele ngeci njinatsii manene vanu vavangi, co lalo 
njinalu vinzita vyavingi manene. Ngecivene, omwo a vanu vanjinatsii, co 
kanjitavesele kumutungila Njuvo.  

9Nameme ngoco, ikeye wanjikulaesele ngwendi, ‘Ukakala na mwana uje 
akashwana mu kwoloka, omwo njikamwana kwoloka kuli vitozi vendi voshe. 
Lizina lyendi likapwa Solomoni, omwo a simbu yakushwana kwendi njikana 
Isalele kwoloka nakukala mwamuvwa.  

10 Ikeye akanjitungila Njuvo. Akapwa munange, co nange njikapwa nji ishe. Co 
mutekulyendi umo akashwana mu Isalele myaka yoshe! ‘ “ 

11Ndaviti wendekele ngwendi, “Munange, ololo, Shukulu Kalunga Njambi yove 
akale amo nove, anyunge cikulaeso cendi cakukulingisa kuya kulutwe 
akumutungila Njuvo.  

12Shukulu Kalunga Njambi yove akwane kuzivisisa na mana, ngeci wase 
kushwana Isalele ngwe ku lishiko lyendi.  

13 Nga wononoka mashiko oshe aje aanene Shukulu Kalunga kuli Mosesa ali 
Isalele, co ukavezika. Pwa muka-kukolesa nakusimpa, co kesi utave cuma cimo 
cikuzivise lyova.  

14Ngwe a Njuvo, akuundangana kwange njinakungulula ngolinde yakupwa 3, 400, 
na siliva yakupwa 34, 000 vyakupangesa akuyitunga. Kuwezelela ku vyuma 
vyoshe evi, kuli lalo vunengu, na vutale vwavungi manene. Co lalo njinavwaesela 
cimweja mavaya na mamanya, oloni unapande kuwezelelako lalo.  

15Uli na vaka-kupanga vavangi manene, co kuli vanu vaka-kupanga ku citapu ca 
mamanya, kuli vaka-kutunga, na vaka-kushonga, kuli vanu vavangi vaka-
vutongwe vakuliseza-seza vaje vasa kupanga 

16na ngolinde, na siliva, na vunengu, na vikuvo. Ololo shangumuka oni vipangi, 
Shukulu Kalunga akale amo nove.” 

17Ndaviti washikile vantwama voshe va Isalele kukwasa Solomoni.  

18Co wendekele ngwendi, “Shukulu Kalunga Njambi yeni nakala amo neni, co 
namyana kwoloka ku mitambela yoshe. Co Shukulu Kalunga natavele ngeci 
njihyane vanu voshe vaje vakele mu lifuti lino, ololo lifuti lino linapu lyeni, co lalo 
linapu lifuti lya Shukulu Kalunga.  

19Ololo pangeleni Shukulu Kalunga Njambi yeni na vimbunge vyeni vyoshe, na 
mwonyo weni woshe. Shangumukeni kutunga Njuvo ya Shukulu Kalunga, ngeci 
mwakemo Cikasa ca Cikumiiyo ca Shukulu Kalunga, na vyuma vyoshe vyakujela 
vyakupangesa akumulemesa.” 

1 Mizimbu 23 

1 Omo Ndaviti wakuluvalele manene, co washwanesele munendi Solomoni 
kupwa mwene wa mu Isalele.  

Vipangi vya vaLevi 

2Mwene Ndaviti wakungulwile vantwama voshe va Isalele na vaka-kukombelela 
voshe amo na vaLevi.  

3Co walavele vanalume voshe va vaLevi vaje vakele na myaka makumi atatu 
nambe kutuvakana. Co voshe vapwile 38, 000.  

4Mwene waangwile vanalume 24, 000 kwendesa vipangi vya mu Njuvo ya 
Shukulu Kalunga, co vanu vakupwa 6, 000 vapwile vaka-kunyunga mavulu 
nakusompa vin̄anda,  

5co ava 4, 000 vapwile vaka-kunyunga ku vikolo, co vanu vakupwa 4, 000 vapwile 
vaka-kushangazala Shukulu Kalunga na visanzi vije vyaanene Ndaviti ngeci 
vavipangese.  

6Co Ndaviti waangwile vaLevi mu vimbunga vitatu, ngwe ku vikota vyavo, 
Ngeleshone, na Kohate, na Melali.  

7Ngeleshone wakele na vana vavali mazina avo, Landane, na Shimei.  

8Landane wakele na vana vatatu mazina avo, Njehiyele, na Zetame, na Njwele,  

9ava vakevo vapwile vakulunu va vikota vije vyatundile kuli Landane. (Shimei 
wakele na vana vatatu mazina avo, Shelemote, na Haziyele, na Halane. ) 

10Shimei wakele na vana vawana mazina avo, Njahate, na Zina, na Njeushi, na 
Mbeliya, ngwe ku myaka yavo,  

11Njahate wapwile mukulunu, co Ziva wapwile wamucivali, oloni Njeushi, na 
Mbeliya kuvakele na vatekulwila vavangi, ngecivene, vavalavele kupwa cikota 
cimo.  

12Kohate wakele na vana vawana mazina avo, Amelame, na Izehale, na Hevelone, 
na Uziyele.  

13 Munendi wa ntwatwa lizina lyendi Amelame, ikeye ishe ya Alone, na Mosesa. 
(Co Alone na vatekulwila vendi vavaangunwine ngeci vakale na moko a vyuma 
vyakujela myaka yoshe nakwenyeka insense akulemesa Shukulu Kalunga, 
nakumupangela, nakuvezikisa vanu mu lizina lyendi.  

14Oloni vana va Mosesa, munu wa Njambi, vavakumbasanene amo na vaLevi. ) 

15Mosesa wakele na vana vavali mazina avo, Ngeleshome, na Elyazale.  

16Co ntwama akati ka vana va Ngeleshome wapwile Shevwele.  

17Co Elyazale wakele na mwana umolika lizina lyendi Lehaviya, oloni Lehaviya 
wakele na vatekulwila vavangi.  

18Co muna Kohate wamucivali lizina lyendi, Izehale, wakele na mwana lizina 
lyendi, Shelomiti, ikeye wapwile mukulunu wa cikota.  

19Muna Kohate wamucitatu lizina lyendi Hevelone, wakele na vana vawana 
mazina avo, Njeliya, na Amaliya, na Njehaziyele, na Njekameame.  

20Muna Kohate wamuciwana lizina lyendi, Uziyele, wakele na vana vavali mazina 
avo, Mika, na Isheya.  

21Melali wakele na vana vavali mazina avo, Maheli, na Mushi. Maheli wakele na 
vana vavali mazina avo, Elyazale, na Kishe,  

22oloni Elyazale watsile kakele na mwana wa munalume, kuvanga va vanakazi 
lika. Co vana vendi va vanakazi vashombokele kuli vashonyavo, vana va Kishe.  

23Muna Melali wamucivali, Mushi, wakele na vana vatatu mazina avo, Maheli, na 
Endele, na Njelemote.  

24Ava vakevo vatekulwila va Levi, ku vikota na mu naanga yavo, munu na munu 
walisonekesele lizina. Co munu na munu na vatekulwila vendi, kutunda ku 
myaka makumi avali nambe kutuvakana, vapangele vipangi vya mu Njuvo ya 
Shukulu Kalunga.  

25Ndaviti wendekele ngwendi, “Shukulu Kalunga Njambi ya Isalele naana 
kwoloka ku vanu vendi, co ikeye vavenya akakala mu Yelusalema myaka yoshe.  

26 Ngecivene, vaLevi kuvapandele lalo kwambata Mbalaka Mwakuliwanena, na 
vyuma vyoshe vyakupangesa mukulemesa.” 

27Ngecivene, ku majwi akumanesela a Ndaviti, vaLevi voshe vavasonekesele 
kupanga omo vanete ku myaka makumi avali,  

28co vipangi vyavo vyapwile evi, kukwasa vaka-kukombelela vakutunda kuli 
Alone akulemesa kwa mu Njuvo ya Shukulu Kalunga, kuvwaesa mu vipango na 
milili yamwo, nakujelesa vyuma vyoshe vyakujela ngeci kesi vijwale,  

29nakukala na moko ya a makende akukombelela kuli Njambi, na vunga 
vwakuseneta vwa n̄ombelo ya vyakulya, na makende akujeneka musima, na 
vin̄ombelo vyakwoca, na vunga vwa tiliku vwakukumbasana na mazi a olive, 
kupeselesa nakwesekesa vin̄ombelo vya mu Njuvo ya Shukulu Kalunga,  

30co vakemana mutondo na mutondo, na cingwezi na cingwezi, mukushangazala 
namukwalesa Shukulu Kalunga,  

31omo vakombelela vin̄ombelo vya kwenyeka kuli Shukulu Kalunga a Litangwa 
Lyakuhwima, na a Ciwano ca Kutenama kwa Ngonde, na a viwano vikwavo lalo. 
Co kwakele mashiko akwinika ngeci vaLevi vanapande kulinga vipangi evi a 
simbu na simbu. Co vaLevi vavaanene vipangi vyakulemesa Shukulu Kalunga 
simbu yoshe.  

32 Co vaLevi lalo vavaanene moko yakunyunga Mbalaka Mwakuliwanena na 
Njuvo ya Shukulu Kalunga, nakukwasa vavushoko vwavo vaka-kukombelela 
vakutunda kuli Alone, mu Njuvo ya Shukulu Kalunga a simbu yakulemesa.  

1 Mizimbu 24 

Vipangi vaanene kuli vaka-kukombelela 

1Evi vikevyo vimbunga vyakundamene kuli vatekulwila va Alone. Alone wakele 
na vana vawana mazina avo, Nandave, na Avihu, na Elyazale, na Itamale.  

2Nandave na Avihu vatsile simbu kanda ishavo atse, co kuvakele na vatekulwila, 
ngecivene, vandolome vavo Elyazale na Itamale vapwile vaka-kukombelela.  

3Co Mwene Ndaviti waangunwine vatekulwila va Alone mu vimbunga ngwe ku 
vipangi vyavo. Co Zandoke mutekulwila wa Elyazale ikeye wamukwasele, na 
Ahimaleki mutekulwila wa Itamale.  

4Vatekulwila va Elyazale vavaangunwine mu vimbunga likumi na itanu na imo, 
co vatekulwila va Itamale vavaangunwine mu vimbunga vitanu na vitatu, eci 
calingiwile omwo kwakele vakulunu va vanalume vavangi mu naanga ya 
vatekulwila va Elyazale, kutuvakana va muli Itamale.  

5Omo mu Njuvo ya Shukulu Kalunga mwakele vamyata na vantwama vaje 
vendesele vipangi vya Shukulu Kalunga akati ka vatekulwila va Elyazale na 
Itamale, vavanene vipangi akuta n̄ela. 

6Co vatekulwila va Elyazale, na Itamale, vakele nakulyakula akuta n̄ela. Asinoni 
vavasonekele kuli muka-kusoneka Shemaya muna Netanela kaLevi. Co mwene, 
na vamyata vendi, na Zandoke muka-kukombelela, na Ahimeleke muna Aviyatale, 
na vakulunu va naanga ya vaka-kukombelela na naanga ya vaLevi, voshe vapwile 
vakaleo.  

7Omu mukemwo muvanenenemo vipangi ije mikana ya vinaanga vyakupwa 
makumi avali na viwana. Co n̄ela yakulivanga yawililile ali Yehoyalive, yamucivali 
ali Njendaya,  

8co yamucitatu ali Halime, yamuciwana ali Seolime,  

9co yamucitanu ali Malekiya, yamucitanu naimo ali Mijamine,  

10co yamucitanu na ivali ali Hakoze, yamucitanu na itatu ali Aviya,  

11co yamucitanu na iwana ali Njeshuwa, yamulikumi ali Shekaniya,  

12co yamulikumi na imo ali Elyashimbe, yamulikumi na ivali ali Njakime,  

13co yamulikumi na itatu ali Hupa, yamulikumi na iwana ali Njeshembembe,  

14co yamulikumi na itanu ali Mbilenga, yamulikumi na itanu na imo ali Imeli,  

15co yamulikumi na itanu na ivali ali Hezile, yamulikumi na itanu na itatu ali 
Hapizeze, yamulikumi na itanu na iwana ali Petahiya,  

16co yamumakumi avali ali Njehezekile, yamumakumi avali na imo ali Njakine,  

17co yamumakumi avali na ivali ali Ngamule, yamumakumi avali na itatu ali 
Ndelaya,  

18co yamumakumi avali na iwana ali Maziya.  

19Vanu ava vavasonekele ngwe ku vipangi vyavo omo vakele nakuya ku Njuvo ya 
Shukulu Kalunga nakupanga vipangi vije vyashangumukile kukulwila yavo Alone, 
mukwononoka ku mashiko a Shukulu Kalunga Njambi ya Isalele.  

Mukana wa vaLevi 

20Ava vakevo vakulunu vakwavo va ku naanga yakutunda kuli Levi. Njehendeya, 
mutekulwila wa Amelame muli Shevwele,  

21Isheya, mutekulwila wa Lehaviya,  

22Njahate, mutekulwila wa Izehale muli Shelomiti.  

23Vana va Hevelone vapwile, Njeliya, na Amaliya, na Njehaziyele, na Njekameame, 
ngwe ku myaka yavo.  

24Shamile, mutekulwila wa Uziyele muli Mika,  

25Zekaliya, mutekulwila wa Uziyele muli Isheya, ndolome ya Mika.  

26Vatekulwila va Melali vapwile, Maheli, na Mushi, na Njaaziya.  

27Njaaziya wakele na vana vatatu mazina avo, Shohame, na Zakule, na Imbeli.  

28Maheli wakele na vana vavali mazina avo, Elyazale, na Kishe. Elyazale kakele na 
vana,  

29oloni Kishe wakele na mwana umo lizina lyendi, Njelahamele.  

30Mushi wakele na vana vatatu mazina avo, Maheli, na Endele, na Njelemote. Eyi 
ikeye naanga ya vaLevi.  

31Navo lalo vakulunu va mu naanga, vatele n̄ela ngwe muvalingile vandolome 
vavo vaka-kukombelela vakutunda kuli Alone. Mwene Ndaviti, na Zandoke, na 
Ahimeleke, na vakulunu va mu naanga ya vaka-kukombelela, na vaLevi vapwile 
vakaleo.  

1 Mizimbu 25 

Vaka-kwimba mu Njuvo ya Shukulu Kalunga 

1Mwene Ndaviti na vantwama va vaLevi vaangwile vikota vya vaLevi 
kutwamenena vipangi vyakulemesa, mazina avo, Asafe, na Hemane, na 
Njendutune. Vaje vakele nakwambulula vin̄anda vya Njambi, nakwimba myaso a 
tulyalya na a vingenjo. Ou ukewo mukana wa vanu vavaangwile kupwa vaka-
kutwamenena akulemesa, ngwe a ngila ije vaangwile yakwendeselamo vipangi 
vije mbunga imo na imo yalingile.  

2Co Asafe wakele na vana vawana mazina avo, Zakule, na Yosefa, na Netaniya, na 
Ashalela. Asafe ikeye wakele nakuvatwamenena, uje wakele nakwambulula 
vin̄anda vya Njambi ngwe mwamushikile mwene.  

3Co vana va Njendutune vatanu na umo mazina avo, Ngendaliya, na Zeli, na 
Njeshaya, na Shimei, na Hashaviya, na Matitiya, vakevo vakele nakwambulula 
vin̄anda vya Njambi, co ishavo ikeye wakele nakuvatwamenena kwimba na 
tulyalya, mukwalesa nakukandelela Shukulu Kalunga.  

4Co vana va Hemane likumi na vawana mazina avo, Mbukiya, na Mataniya, na 
Uziyele, na Shevwele, na Njelimote, na Hananiya, na Hanani, na Elyata, na 
Ngindaleti, na Lomameti, na Ezele, na Njoshembekasha, na Maloti, na Hotile, na 
Mahaziyote.  

5Njambi waanene kuli Hemane, muka-kwimanena wa mwene, vana ava likumi na 
vawana, co wakele lalo na vana va vanakazi vatatu, ngwe mwakulaesele Shukulu 
Kalunga kwana nzili kuli Hemane.  

6Vana vendi voshe ishavo ikeye wakele nakuvatwamenena kwimba vingenjo na 
tulyalya, mu Njuvo ya Shukulu Kalunga akulemesa. Co Asafe, na Njendutune, na 
Hemane, vakele nakuvashika kuli mwene.  

7Vanalume voshe vaje makumi avali na vawana vapwile vaka-vutongwe, vaLevi 
vakwavo vavalongesele kupwa vaka-kwimba. Co voshe vanalume vapwile 288 
ngwe ku vinaanga vyavo.  

8Co vatele n̄ela omo a vipangi vyavo, voshe vakele nakuta n̄ela, vanike nambe 
vakulunu, mulongisi nambe ndongisi.  

9N̄ela yakulivanga yawililile kuli Asafe yapwile ya Yosefa, yamucivali kuli 
Ngendaliya, na vavushoko vwendi, na vana vendi likumi na vavali,  

10yamucitatu yawililile kuli Zakule, na vavushoko vwendi, na vana vendi likumi 
na vavali,  

11yamuciwana yawililile kuli Izeli, na vavushoko vwendi, na vana vendi likumi na 
vavali,  

12yamucitanu yawililile kuli Netaniya, na vavushoko vwendi, na vana vendi 
likumi na vavali,  

13yamucitanu na imo yawililile kuli Mbukiya, na vavushoko vwendi, na vana 
vendi likumi na vavali,  

14yamucitanu na ivali yawililile kuli Njeshalela, na vavushoko vwendi, va vana 
vendi likumi na vavali,  

15yamucitanu na itatu yawililile kuli Njeshaya, na vavushoko vwendi, na vana 
vendi likumi na vavali,  

16yamucitanu na iwana yawililile kuli Mataniya, na vavushoko vwendi, na vana 
vendi likumi na vavali,  

17yamulikumi yawililile kuli Shimei, na vavushoko vwendi, na vana vendi likumi 
na vavali,  

18yamulikumi na imo yawililile kuli Azalele, na vavushoko vwendi, na vana vendi 
likumi na vavali,  

19yamulikumi na ivali yawililile kuli Hashaviya, na vavushoko vwendi, na vana 
vendi likumi na vavali,  

20yamulikumi na itatu yawililile kuli Shumbale, na vavushoko vwendi, na vana 
vendi likumi na vavali,  

21yamulikumi na iwana yawililile kuli Matitiya, na vavushoko vwendi, na vana 
vendi likumi na vavali,  

22yamulikumi na itanu yawililile kuli Njelimote, na vavushoko vwendi, na vana 
vendi likumi na vavali,  

23yamulikumi na itanu na imo yawililile kuli Hananiya, na vavushoko vwendi, na 
vana vendi likumi na vavali,  

24yamulikumi na itanu na ivali yawililile kuli Njoshembekasha, na vavushoko 
vwendi, na vana vendi likumi na vavali,  

25yamulikumi na itanu na itatu yawililile kuli Hanani, na vavushoko vwendi, na 
vana vendi likumi na vavali,  

26yamulikumi na itanu na iwana yawililile kuli Maloti, na vavushoko vwendi, na 
vana vendi likumi na vavali,  

27yamumakumi avali yawililile kuli Elyata, na vavushoko vwendi, na vana vendi 
likumi na vavali,  

28yamumakumi avali na imo yawililile kuli Hotile, na vavushoko vwendi, na vana 
vendi likumi na vavali,  

29yamumakumi avali na ivali yawililile kuli Ngindaleti, na vavushoko vwendi, na 
vana vendi likumi na vavali,  

30yamumakumi avali na itatu yawililile kuli Mahaziyote, na vavushoko vwendi, 
na vana vendi likumi na vavali,  

31yamumakumi avali na iwana yawililile kuli Lomameti Ezele, na vavushoko 
vwendi, na vana vendi, likumi na vavali.  

1 Mizimbu 26 

Vaka-kunyunga Njuvo ya Shukulu Kalunga 

1Evi vikevyo vingila vivaanene kuli vaLevi vaje vapangele vipangi vyakunyunga 
Njuvo ya Shukulu Kalunga. Ku cikota ca Kola kwakele Meshelemiya, muna Kole, 
wa ku naanga ya Asafe.  

2Ikeye wakele na vana vatanu na vavali, vavasonekele ngwe ku myaka yavo, 
mazina avo, Zekaliya, na Njendiyele, na Zevandiya, na Njatenyele,  

3na Elame, na Njehohanane, na Elyehoenai.  

4Co lalo kwakele Ovende Endome, uje yavezikisile Njambi nakumwana vana 
vatanu na vatatu, co vavasonekele ngwe ku myaka yavo, mazina avo, Shemaya, 
na Yehozavande, na Yowahe, na Sakale, na Netanela,  

5 na Amiyele, na Isakale, na Peuletai.  

6Co Ovende Endome wakele na mwana lizina lyendi Shemaya. Shemaya wakele 
na vana, vaje vapwile vakulunu mu naanga yavo omwo vapwile vanu vaka-mana 
nakupanga na nzili. 

7Ava vakevo vana va Shemaya, mazina avo, Otengi, na Lefaele, na Ovende, na 
Elezavande, na Elihu, na Shemakiya. Elihu na Shemakiya muvuvali vwavo vakele 
na mana.  

8Mu naanga ya Ovende Endome mwakele vanu vakupwa makumi atanu na limo 
na vanu vavali vaka-kulilongesa manene a vipangi evi.  

9Mu naanga ya Meshelemiya mwakele vanalume vaka-kulilongesa manene va 
cifwa eci lalo vakupwa likumi na vatanu na vatatu.  

10Ku cikota ca Melali kwakele Hosa, uje wakele na vana vawana, mazina avo, 
Shimeli, (ishe wamupwisile ntwama, nameme ikeye kapwile mwana wa 
ntwatwa),  

11na Hilikiya, na Tevaliya, na Zekaliya. Co voshe vapwile likumi na vatatu va ku 
naanga ya Hosa vaje vapwile vaka-kunyunga Njuvo ya Shukulu Kalunga.  

12Vaka-kunyunga Njuvo ya Shukulu Kalunga vavaangunwine mu vimbunga, ngwe 
mu naanga yavo, co vavaanene vipangi vya mu Njuvo ya Shukulu Kalunga, ngwe 
muvalingile vakwavo vaLevi.  

13Naanga yoshe, yaindondo nambe yakama, vatele n̄ela ngeci vamone cikolo 
muka cije vanapande kunyunga.  

14Co n̄ela ya ku cikolo ca mu ngangela yawililile Shelemiya, vatele n̄ela lalo ali 
munendi Zekaliya muka-kunangula na mana, co n̄ela yawililile ku cikolo ca ku 
kunto.  

15Co n̄ela ya Ovende Endome yawililile ku cikolo ca mu mbwela, n̄ela ya vana 
vendi yawililile kukunyunga milili ya vinjuvo vyakutulikila vivala.  

16Co n̄ela ya Shupime, na Hosa yawililile ku cikolo ca mu kangombe ka yambi, na 
Cikolo ca Shalekete ku vulamatelo vwa ngila. Vaka-kunyunga vakele nakulyakula 
kupanga.  

17Co mu ngangela vaka-kunyunga vatanu na umo vakele a vipangi a litangwa na 
litangwa, co ku kunto kwakele vaka-kunyunga vawana, co ku mbwela kwakele 
vaka-kunyunga vawana. Co vaka-kunyunga vawana vakele nakunyunga milili ya 
vinjuvo vyakutulikila a litangwa na litangwa, vavali ku mulili na mulili. 

18Co ku nginga ya ku mutambela wa mu kangombe ka yambi, kwakele vaka-
kunyunga ku ngila vawana, co vavali vanyungile ku nginga.  

19Evi vikevyo vipangi vyakunyunga vivapangelele ku cikota ca Kola, na Melali.  

Vipangi vikwavo vya mu Njuvo ya Shukulu Kalunga 

20Co ku vaLevi Ahiya wakele nakunyunga vufuko vwa mu Njuvo ya Shukulu 
Kalunga, na milili yakutulikila vwana vuje vuvakundikile kuli Njambi.  

21Co Landane, muna Ngeleshone, wapwile kukulwila ya naanga yaingi, amo na 
naanga ya munendi Njehiyele.  

22Co vana vavali va vana va Landane mazina avo, Zetame, na Njwele, vakele 
nakunyunga vufuko vwa mu Njuvo ya Shukulu Kalunga na mu milili yakutulikila.  

23Co vatekulwila va Amelame mazina avo, Izehale, na Hevelone, na Uziyele, navo 
vavapangelele vipangi.  

24Shevwele, wa ku cikota ca Ngeleshone muna Mosesa ikeye wapwile mwata 
wakama wakunyunga vufuko vwa mu Njuvo ya Shukulu Kalunga.  

25Co Elyazale ndolome ya Ngeleshone, ikeye wapwile kavushoko ka Shelomiti. 
Elyazale wapwile ishe ya Lehaviya, ishe ya Njeshiya, ishe ya Njolame, ishe ya 
Zikeli, ishe ya Shelomiti.  

26Shelomiti na vanu va mu naanga yendi vakele nakunyunga vwana vwoshe vuje 
vwakundikile kuli Njambi Mwene Ndaviti, na vakulunu va mu naanga, na 
vantwama va vimbunga vya mu vikota, na vamyata va nzita.  

27Co vambateleko vufuko vumo vuvapukwile mu nzita nakuvukundika ngeci 
vavupangese mu Njuvo ya Shukulu Kalunga.  

28Co Shelomiti na naanga yendi vakele nakunyunga vyuma vyoshe vije 
vivakundikile ngeci vavipangese mu Njuvo ya Shukulu Kalunga, kuwezelelako na 
vwana vuje vwanenele muka-kwimanena Samwele, na Mwene Saulu, na Avinele 
muna Nele, na Yowave muna Zeluya.  

Vipangi vya vaLevi vakwavo 

29Co akati ka vatekulwila va Izehale, akele Kenaniya, na vana vendi vavaanene 
vipangi vyakunyunga visoneka vya mu mavulu nakusompa vin̄anda vya vanu va 
Isalele.  

30Co akati ka vatekulwila va Hevelone, akele Hashaviya na vavushoko vwendi 
vakupwa 17, 000, voshe vapwile vanu vakusimpa, vavaanene moko yakwendesa 
vipangi vyoshe vya vuNjambi na vin̄anda vyakusompa mu Isalele ku mutambela 
wa mu kangombe ka yambi ku Ndonga ya Yondau.  

31Co Njeliya ikeye wapwile ntwama ya vatekulwila va Hevelone. Mu mwaka 
wamumakumi awana uje Ndaviti wapwile mwene, kwakele kushakezeka mu 

naanga ya vatekulwila va Hevelone, co vawanenemo mashwalale vakusimpa, vaje 
vakundamene ku naanga ije vakele ku Njazele mu mutambela wa Ngilyande.  

32Co Mwene Ndaviti waangwile vakulunu va mu naanga vakupwa 2, 700, 
vakusimpa vavushoko vwa Njeliya, co vavaanene moko yakwendesa vipangi 
vyoshe vya vuNjambi, na vin̄anda vyakusompa mu Isalele ku mutambela wa mu 
ngangela ku Ndonga ya Yondau na mu mutambela wa Luvena na Ngande na 
litambelo lya muyati wa Manase wa mu ngangela.  

1 Mizimbu 27 

Vamyata va mu vumwene 

1Ou ukewo mukana wa vakulunu va mu naanga ya vaIsalele na vantwama va 
vikota na vamyata vavo vaje vatwamenenene vipangi vya vumwene. A ngonde na 
ngonde, a mwaka uje vene, munga yeka ya vanalume vakupwa 24, 000 vakele na 
kulyakula-akula vipangi mwisi ya muka-kushika wa mu ngonde ije.  

2Ku ngonde yakulivanga, Njashombeyame muna Zambendiyele ikeye wapwile 
mukulunu wa mbunga, mu mbunga yendi mwakele vanalume vakupwa 24, 000.  

3Wapwile mutekulwila wa Peleze, co wapwile mukulunu wa voshe vaka-kushika 
nzita ku ngonde yakulivanga.  

4Mu ngonde yamucivali, Ndondai, mutekulwila wa Ahohi (Mikelote wapwile 
mukulunu wa mbunga yamucivali. ) 

5Co ku ngonde yamucitatu, Mbenaya muna Yehoyanda muka-kukombelela, ikeye 
wapwile mukulunu, co mu mbunga yendi mwakele vanalume vakupwa 24, 000.  

6Ou ikeye Mbenaya ntwama ya vaje “Makumi Atatu,” (co munendi Amizavande 
ikeye wapwile mukulunu wa mbunga yendi. ) 

7Ku ngonde yamuciwana, Asahele, ndolome ya Yowave. (Munendi Zevandiya 
ikeye wamushwanene, ) co mu mbunga yendi mwakele vanalume vakupwa 24, 
000.  

8Mu ngonde yamucitanu, Shamehute mutekulwila wa Izehale, ikeye wapwile 
mukulunu, co mu mbunga yendi mwakele vanalume vakupwa 24, 000.  

9Mu ngonde yamucitanu na imo, Ila muna Ikesha wa ku Tekowa, mu mbunga 
yendi mwakele vanalume vakupwa 24, 000.  

10Mu ngonde yamucitanu na vivali, Heleze, kaPelone wa ku vana va Efalime, mu 
mbunga yendi mwakele vanalume vakupwa 24, 000.  

11Mu ngonde yamucitanu na vitatu, Simbekai, wa ku Husha (ikeye wapwile umo 
wa ku cikota ca Zela, wa ku muyati wa Yunda. ) Mu mbunga yendi mwakele 
vanalume vakupwa 24, 000.  

12Mu ngonde yamucitanu na viwana, Aviyezele wa ku Anatote mu lifuti lya 
muyati wa Mbenjemani. Mu mbunga yendi mwakele vanalume vakupwa 24, 000.  

13Mu ngonde yamulikumi, Mahalai, wa ku Netofa. (Ikeye wapwile wa ku cikota ca 
Zela. ) Mu mbunga yendi mwakele vanalume vakupwa 24, 000. 

14Mu ngonde yamulikumi na imo, Mbenaya wa ku Pilatone mu mutambela wa 
muyati wa Efalime. Mu mbunga yendi mwakele vanalume vakupwa 24, 000.  

15Mu ngonde yamulikumi na vivali, Helendai wa ku Netofa. (Ikeye wapwile 
mutekulwila wa Otenyele. ) Mu mbunga yendi mwakele vanalume vakupwa 24, 
000.  

Vantwama va miyati ya Isalele 

16Ava vakevo vantwama va miyati ya Isalele. Ku muyati wa Luvena kwakele, 
Elyazale, muna Zikeli, ku muyati wa Simyoni kwakele, Shefatiya muna Maka,  

17ku muyati wa Levi kwakele, Hashaviya muna Kemwele, ku muyati wa Alone 
kwakele, Zandoke,  

18ku muyati wa Yunda kwakele, Elihu ndolome ya Ndaviti, ku muyati wa Isakale 
kwakele, Omeli muna Mikaele,  

19ku muyati wa Zembuloni kwakele, Ishemaya muna Ovandiya, ku muyati wa 
Nafetali kwakele, Njelemote muna Azelyele,  

20ku muyati wa Efalime kwakele, Hosheya muna Azaziya, ku muyati wa Manase 
wa mu kangombe ka yambi kwakele, Njwele muna Pendaya,  

21ku muyati wa Manase wa mu ngangela kwakele, Indo muna Zekaliya, ku muyati 
wa Mbenjemani kwakele, Njasiyele muna Avinele,  

22ku muyati wa Ndani kwakele, Azalele muna Njeholame.  

23 Mwene Ndaviti kalavele vanu vaje vakele na myaka makumi avali kutwala 
kwisi, omwo Shukulu Kalunga wakulaesele ngeci akatumisa vanu va Isalele ngwe 
vingongonosi vya mwilu. 

24 Yowave muna Zeluya ikeye washangumukile kulava vanu, oloni kamanesele 
kuvalava. Co vukalu vwa Njambi vwezile a Isalele, omwo akulava oku, ngecivene, 
vungi vwavo kuvavasonekele mu mavulu a Mwene Ndaviti.  

Vantwama va vufuko vwa mwene 

25Ou ukewo mukana wa vaje vakele nakukenga a vufuko vwa mwene, Azemavete 
muna Andiyele ikeye wakele nakukenga a milili yakutulikila vufuko vwa mwene. 
Co Yonatana muna Uziya ikeye wakele nakukenga a vufuko vwa mu mahya na 
mu membo akama nawa amandondo na mu vinjuvo.  

26Ezeli muna Kelumbe ikeye wakele nakukenga a vipangi vyakulima,  

27Shimei wa ku Lama ikeye wakele nakukenga a vipangi vya mu mahya a 
mikolovozi ya vushuka vwa vinyu, Zavendi wa ku Shefame ikeye wakele 
nakukenga a vipangi vya mu mahya a mikolovozi ya vushuka vwa vinyu na a 
vipangi vya vinjuvo vyakutulikila mikolovozi ya vushuka vwa vinyu.  

28Mbale Hanane wa ku Ngendele ikeye wakele nakukenga a miti ya olive na 
mikuyu ije yakele mu lifuti lya ku vushelumukilo vwa malundu lya mu kangombe 
ka yambi, Yowashe ikeye wakele nakukenga a vinjuvo vyakutulikila mazi a olive. 

29Shiletai wa ku Shalone ikeye wakele nakukenga a vingombe vakele mu cana ca 
Shalone. Shafate muna Andelai ikeye wakele nakukenga a vingombe vakele mu 
vyana.  

30Ovile kaIshimela ikeye wakele nakukenga a tumelo, co Njehendeya wa ku 
Melonote ikeye wakele nakukenga a vimulu.  

31Njazize kaHangeli ikeye wakele nakukenga a vimanga, na vimembe.  

Vaka-kunangula Mwene Ndaviti 

32Yonatana, inanu ya Mwene Ndaviti, wapwile muka-kunangula wa mana na 
muka-kulilongesa. Ikeye, na Njehiyele muna Hakemone vakele na moko ya a 
vilongesa vya vana va mwene.  

33Ahitofele wapwile muka-kunangula mwene, co Hushai kaAleki wapwile 
musamba wa mwene na muka-kusimutwiya na vanu.  

34Omo Ahitofele watsile, co Aviyatale, na Yehoyanda muna Mbenaya vapwile 
vaka-kunangula mwene. Co Yowave ikeye wapwile muka-kushika nzita ya 
mwene.  

1 Mizimbu 28 

Mashiko a Ndaviti a Njuvo ya Shukulu Kalunga 

1Mwene Ndaviti washikile vamyata va mu Isalele voshe kukungulukila mu 
Yelusalema. Ngecivene, vamyata voshe va miyati, na vamyata vaka-kwendesa 
vipangi vya vumwene, na vantwama va vikota, na vaka-kunyunga vufuko, na 
vimuna vaje vafukile mwene na vana vendi, na vamyata voshe va mu lipela, na 
vantwama va mashwalale, na vanu va vulemu, vakungulukile mu Yelusalema.  

2Mwene Ndaviti wemanene kulutwe lwavo, wendekele kuli vakevo ngwendi, 
“Vavushoko vwange, njitolilileni mwamuvwa. Njashakele kutungila Cikasa ca 
Cikumiiyo njuvo yakukola ije inapu litanda lya Shukulu Kalunga Njambi yetu. 
Njalivwaeselele cimweja vyakutungisa Njuvo ya Shukulu Kalunga 
mukumusingimika,  

3oloni nanjivindika kulinga ngacije, omwo yange njapwile nji lishwalale, co 
njinatsii vanu vavangi manene.  

4Shukulu Kalunga, Njambi ya Isalele, wanjangwile yange na vatekulwila vange 
kushwana Isalele ku myaka yoshe. Co ikeye waangwile muyati wa Yunda kupwa 
vantwama, muli Yunda lalo waangwilemo muyati wa tate. Co mu naanga eyi 
yoshe camuvwaesele ku mbunge kwangula yange, nakunjipwisa mwene wa 
Isalele yoshe.  

5Co ikeye wanjanene vana vavangi manene, co vakevo ava voshe waangwileo 
Solomoni kushwana Isalele, vumwene vwa Shukulu Kalunga.  

6 “Shukulu Kalunga wendekele kuli yange ngwendi, ‘Munove Solomoni ikeye 
akanjitungila Njuvo. Njinamwangula kupwa munange, co yange njikapwa nji ishe.  

7 Co njikakolesa vumwene vwendi ku myaka yoshe, nga ikeye akononoka 
mwamuvwa mashiko ange oshe, nakushika kwao ngwe mwalinakulinga ololo.’  

8 “Ngecivene, ololo, vanu vange, ku mesho a Njambi yetu na cikungulukilo coshe 
eci ca Isalele, vanu va Njambi, njimishika ngeci munyanyame nakwononoka 
vyuma vyoshe vije vyanatushiki Shukulu Kalunga Njambi yetu, ngeci mushwane 
lifuti eli lyalivwa, ngeci mukalikundike kuli vana veni ku visemwa vyeni vyoshe.” 

9Co kuli Solomoni wendekele ngwendi, “Munange, njikushika ngwange 
kavangeya Njambi ya isho, nakumupangela na mbunge yoshe, co likundike na 
cizango ca mana ove. Ikeye azivuka viyongola vyetu vyoshe na mashungu avyo. 
Nga umushakezeka, co ukamuwana, oloni nga umuseza, co akakujenjuka ku 
myaka yoshe.  

10Zivuka ngeci Shukulu Kalunga nakwangula umutungile Njuvo yendi yakujela. 
Kolesa ngeci uyitunge.” 

11Ndaviti waanene Solomoni vutumbe vwoshe vwakutunga Njuvo ya Shukulu 
Kalunga, na milili yakutulikila, na milili ikwavo, na Mwela Wakujela Manene, 
muje mwakusambesela vuvi. 

12Co lalo wamwanene matumbe oshe aje ayongwele a vipango na milili ije 
yavizengelekele, na milili yakutulikila vivala vya mu Njuvo ya Shukulu Kalunga, 
na vwana vwakukundika kuli Shukulu Kalunga.  

13Co Ndaviti lalo wamwanene matumbe aali vaka-kukombelela, na vaLevi 
akupanga vipangi vyavo, akupanga vipangi vya mu Njuvo ya Shukulu Kalunga, 
nakunyunga mwamuvwa vivala vyoshe vya mu Njuvo ya Shukulu Kalunga.  

14Co Ndaviti waanene mashiko a siliva na ngolinde ingai ivanapande kupangesa 
akulinga vivala vya mu Njuvo ya Shukulu Kalunga,  

15na a ndeya imo na imo amolika na citumbikilo ca ndeya,  

16na vimesa vya siliva, na a mesa ya ngolinde imo na imo, aje avakele nakwaka 
mikasha ya makende akukombelela kuli Njambi.  



823 

©The Bible Society of Zambia, 2006. 

 

17Ikeye lalo waanene mashiko akumona ngeci ngolinde yakujela ingai 
ivanapande kupangesa vinguto vya mishomo, na malonga, na vinjava, co lalo 
siliva na ngolinde ingai ivanapande kupangesa vimbashiya,  

18co na ngolinde yakujela ingai ivanapande kupangesa mutula wakwenyekela 
insense, na yakupangesa litemba lya vakelumbi va mambava vaje vajangumwine 
mambava avo a Cikasa ca Cikumiiyo ca Shukulu Kalunga.  

19Mwene Ndaviti wendekele ngwendi, “Vyoshe evi vili mu vutumbe 
vuvasonekele ngwe ku mashiko aje anjanene vavenya Shukulu Kalunga ngeci 
njivilinge.” 

20Mwene Ndaviti wendekele kuli munendi Solomoni ngwendi, “Pwa muka-
kukolesa nakulisingimika. Shangumuka vipangi, co kesi utave cuma cimo 
cikuvindike embwe. Shukulu Kalunga Njambi, uje injipangela, akakala amo nove. 
Ikeye kakakuseze embwe, oloni akakala amo nove noo ukamanesa kupanga 
vipangi vya a Njuvo yendi.  

21Vaka-kukombelela na vaLevi vanavaana vipangi vyakupanga mu Njuvo ya 
Shukulu Kalunga. Co vaka-kupanga voshe vaje vali na vutongwe vwakuliseza-
seza valinakushaka kukukwasa, na vanu voshe na vantwama vavo 
vakakavangeya lishiko lyove.” 

1 Mizimbu 29 

Vwana vwakutungisa Njuvo ya Shukulu Kalunga 

1Mwene Ndaviti walekele mbunga yoshe ngwendi, “Munange Solomoni ikeye 
yanaangula Njambi, oloni ikeye acili mwanike, kesi na mana manene. Vipangi evi 
vilingiwa vinapu vyakama manene, omwo Njuvo eyi kesi ya vanu embwe, oloni 
inapu Njuvo ya Shukulu Kalunga Njambi.  

2 Njinalingi na nzili yange yoshe kuvwaesa vyakupangesa Njuvo ya Shukulu 
Kalunga, ngolinde, na siliva, na vunengu, na vutale, na mavaya, na mamanya a seo 
yakama, na mamanya akwola, na mamanya akucakeya mweka na mweka, na 
mamanya amavala akusalimba asi.  

3Co lalo akamwa yevi vyoshe njinalingi, njinaana siliva na ngolinde vyakutunda 
ku vufuko vwange, omwo ya cizemo cange a Njuvo ya Shukulu Kalunga Njambi. 

4Vulemu vwa ngolinde yakujela injinaana vunatuvakana 100, na 240 ya vulemu 
vwa siliva yakujela yakucakeya a vivumbe vya Njuvo ya Shukulu Kalunga,  

5na vyuma vyoshe vije vivakalinga vaka-vutongwe. Co ololo iya ali na cizango 
cakwana vwana kuli Shukulu Kalunga?” 

6Asinoni vakulunu va vikota, na vamyata va miyati, na vaka-kushika nzita, na 
vaka-kwendesa vipangi vya mwene valyanene vakevo vavenya kwana vwana,  

7co vaanene vyuma evi ku vipangi vya Njuvo ya Shukulu Kalunga, vanenele 
ngolinde ya vulemu vwakupwa 170, na siliva ya vulemu vwakutuvakana 340, na 
vunengu vwa vulemu vwakupwa 620, co na vutale vwa vulemu vwakutuvakana 3, 
400.  

8Co vaje vakele na mamanya a seo yakama vaanene ku vufuko vwa mu Njuvo ya 
Shukulu Kalunga, vuje vwakele nakunyunga Njehiyele kaLevi wa ku cikota ca 
Ngeleshone.  

9Co vanu vaanene na cizango kuli Shukulu Kalunga, cavavwasele manene 
akumona ngeci vanana vyavingi. Co mwene Ndaviti lalo nendi wavwaelelele 
manene.  

Ndaviti ashangazala Njambi 

10Co aje vene, kulutwe lwa mbunga yoshe, Mwene Ndaviti washangazalele 
Shukulu Kalunga, wendekele ngwendi, “Shukulu Kalunga Njambi ya kukulwila 
yetu Yakomba, vakushangazale ku myaka yoshe!  

11 Yove wapwa uwakama, wa nzili, na vumpau, na vuvwa, na vumwene vwove 
vwapwa vwakama. Vyuma vyoshe vya mwilu nevi vya asi vyapwa vyove, co yove 
wapwa mwene, yove wapwa muka-kushwana vyoshe.  

12Vufuko vwoshe na kasingimiko vyatunda kuli yove, washwana vyuma vyoshe 
na nzili yove na vukama vwove, co yove wasa kupwisa munu woshe kupwa 
wakama na nzili.  

13Ngecivene, ololo Njambi yetu, tulinakukukandelela, nakushangazala lizina 
lyove lya vumpau.  

14 “Nameme yange na vanu vange, kutwasa kukwana cuma cimo, omwo vyuma 
vyoshe vyapwa vwana vwakutunda kuli yove, co yetu tunakwilwisila lika vije 
vyapwa laja vyove. 

15Yove wazivuka, Shukulu Kalunga, mukuyoya kwetu yetu tunapu ngwe 
vindungo na vangenzi, ngwe muvapwile vakukulwila vetu. Matangwa etu anapu 
ngwe kwita kwa munzinze, co kutwasa kuputumuka ku kutsa.  

16Shukulu Kalunga, Njambi yetu, tunanena amolika vufuko ovu vwoshe, 
mukutunga Njuvo yove, mukusingimika lizina lyove lyakujela, oloni vufuko 
vwoshe vwatunda kuli yove, co lalo vufuko vwoshe vwakundama kuli yove. 

17Njazivuka ngeci yove Njambi yange ukeseka mbunge ya munu na munu, co 
ukazivi kuvwaa na vanu vaje vaka-vushunga. Yange njinaana vyoshe evi kuli yove 
na cizango, co yange njinamono vanu vove ava vanakunguluka kuno vanaana 
nakuvwaelela kuli yove.  

18Yove Shukulu Kalunga Njambi ya vakukulwila vetu va Avilahama, na Isake, na 
Yakomba, nyunga viyongola vyakulinga ngeci mu vimbunge vya vanu vove na 
kwaka vimbunge vyavo kuli yove. 

19Ana munange Solomoni mbunge yakulumbunuka, ngeci anyunge vyuma vyoshe 
vije viwunamushiki, nakutunga Njuvo yove injinavwaesela cimweja vyuma 
vyakutungisa.” 

20Asinoni Ndaviti washikile vanu ngwendi, “Shangazaleni oni Shukulu Kalunga 
Njambi yeni! “ Co mbunga yoshe yashangazalele Shukulu Kalunga Njambi ya 
vakukulwila vavo, co vatsikamene nakulemesa, mukwana kasingimiko kuli 
Shukulu Kalunga na kuli mwene lalo.  

21Co alikaki mutondo vakombelelele vimuna, nakuvakundika kuli Shukulu 
Kalunga, asinoni vavaanene kuli vanu ngeci valye. Vakombelelele vingombe 1, 
000, na majamba a vimanga 1, 000, na vana va vimanga 1, 000, vaje vavenyekele 
voshe a mutula. Co lalo vanenele mulambu wa vinyu.  

22Ngecivene, a litangwa lije vavwaelelele manene omo valile nakunwa ku mesho 
a Shukulu Kalunga. Vendekele lalo simbu yamucivali ngeci Solomoni ikeye 
mwene. Mu lizina lya Shukulu Kalunga vamuvwavesele mazi, kupwa muka-
kuvashwana, na Zandoke muka-kukombelela.  

23Ngecivene, Solomoni washwanene a litanda lya ishe Ndaviti, lije 
lyamuvwaeselele Shukulu Kalunga. Co ikeye wapwile mwene wakuvezika, 
muyati woshe wa Isalele vamwononokele. 

24Co vamyata voshe, na mashwalale, nameme vana va Ndaviti vakwavo 
vakulaesele ngeci vakononoka Solomoni akupwa mwene.  

25Co Shukulu Kalunga waamesele manene Solomoni ku mesho a vaIsalele voshe, 
wamwanene vumpau vwa vumwene kuhyana vimyene vakwavo vaje 
vashwanene mu Isalele.  

Kutsa kwa Mwene Ndaviti 

26Co Ndaviti muna Njesi wapwile mwene mu Isalele mwoshe,  

27 myaka yashwanene yapwile makumi awana. Washwanene mu Hevelone 
myaka itanu na ivali, na mu Yelusalema myaka makumi atatu na itatu.  

28Ikeye wakuluvalele manene omo watsile, co wakele na vufuko na kasingimiko, 
munendi Solomoni wamushwanene kupwa mwene.  

29Vin̄anda vya Mwene Ndaviti kutunda kukushangumukila kutwala ku shongo 
vavisoneka mu mizimbu ya vaka-kwimanena vatatu, Samwele na Natane na 
Ngande.  

30Visoneka evi vikevyo vituleka vati washwanene, nzili mukajo yakele nayo na 
vyuma vyoshe vije vyalingiwile kuli ikeye na kuli Isalele na kuli vaje 
vazengelekele vumwene.  

2 Mizimbu 

Mizimbu 1 

Mwene Solomoni alomba mana 
(1 Vim 3:1-15) 

1Solomoni muna Mwene Ndaviti, wakolesele vumwene vwa Isalele, co Shukulu 
Kalunga Njambi yendi wamuvezikisile nakumwamesa manene.  

2Mwene Solomoni waanene lishiko kuli vamyata voshe vakele na moko ya a vanu 
vakupwa 1, 000 na kuli vaje lalo vakele na moko ya a vanu vakupwa 100 na 
vamyata voshe vaka-kushwana na vakulunu voshe va mu naanga na vanu voshe 
va Isalele.  

3Ngecivene, Solomoni na mbunga yoshe vaile ku mwela wakulemesela ku 
Ngimbiyone. Vaile kuje omwo kukekwo kwakele Mbalaka Mwakuliwanena, ije 
Mosesa ngamba ya Shukulu Kalunga watungilile mu mambo.  

4 (Nameme ngoco, Cikasa ca Cikumiiyo cakele mu Yelusalema, vacitulikilile mu 
mbalaka ije yemikile Mwene Ndaviti omo wakacishakele ku Kilyate Njelime. ) 

5 Mutula wa vunengu uje walingile Mbezalele muna Uli mutekulu wa Hule, nawo 
lalo wakele mu Ngimbiyone kulutwe lwa Mbalaka Mwakuliwanena. Co Mwene 
Solomoni na vanu voshe valemesele Shukulu Kalunga kuje.  

6Kulutwe lwa Mbalaka mwene walemesele Shukulu Kalunga nakukombelela 
vimuna 1, 000 kupwa vin̄ombelo vya kwenyeka a mutula wa vunengu.  

7Co vutsiki vuje vene Njambi washolokele kuli Solomoni wamwihwile ngwendi, 
“Vika ushaka ngeci njikwanevyo?” 

8Co Solomoni wamukumbulwile ngwendi, “Simbu yoshe wamwesele tate Ndaviti 
cizemo cakama, co ololo unanjishwanesa mu mwela wendi kupwa mwene.  

9 Shukulu Kalunga Njambi, shulisa cikulaeso cije walingile kuli tate. Yove 
unanjipwisa mwene akati ka vanu ava vavangi manene vaje naumo wai asa 
kuvalava,  

10ngecivene, njane mana akushwana nawo nakuzivuka vije vishakiwa. Nga kesi 
mukemwo, co vatijo njasa kushwana vanu vove ava vanatumu ngacije?” 

11Co Njambi wakumbulwile Solomoni ngwendi, “Unalombo cuma cacivwa, 
kuwalombele vufuko, nambe lutsimo, nambe kutsa kwa vitozi vove, nambe 
kuyoya simbu yakama, oloni unalombo mana nakuzivisisa ngeci ushwane vanu 
vange ava, njinakupwisa mwene omwo vakevo.  

12Co njikakwana mana nakuzivisisa, amo na vufuko vwavungi, na lutsimo 
kutuvakana vimyene voshe vaje vakeleko laja nambe vaje vakakalako kulutwe.” 

Nzili ya Mwene Solomoni na vufuko 
(1 Vim 10:26-29) 

13Ngecivene, Mwene Solomoni watundile ku mwela wakulemesela ku 
Ngimbiyone, kuje kwakele Mbalaka Mwakuliwanena, welukile ku Yelusalema. Co 
washwanene Isalele.  

14Wapangele matemba a nzita akupwa 1, 400 na tuvalu vakupwa 12, 000. Co vamo 
wavaakele mu Yelusalema, vaje vasaleleo wavaakele mu vinganda vyakuliseza-
seza.  

15A simbu yakushwana kwendi, siliva na ngolinde vyapwile vyavingi mu 
Yelusalema ngwe mamanya angoco, na miti ya kendale yatumine manene ngwe 
miti ya mikuyu mu lifuti lya ku vushelumukilo vwa malundu lya Yunda.  

16 Co vaka-kulandulwila mwene vakele na nzili yakulanda tuvalu va ku Museli na 
ku Silisha,  

17nakulanda matemba akutunda ku Ingito. Valandesele tuvalu na matemba kuli 
vimyene va vaHiti, na vimyene va vaSilya, co valandesele matemba na 
mavundungulu a siliva akupwa 600 a litemba limo na limo, co na mavundungulu 
a siliva akupwa 150 a kavalu umo na umo.  

2 Mizimbu 2 

Solomoni alivwaesela kutunga Njuvo ya Shukulu Kalunga 
(1 Vim 5:1-18) 

1Mwene Solomoni wayongwele kutunga Njuvo ya Shukulu Kalunga muje 
mwakumulemesela, nakutunga lalo lipela lyendi.  

2Co Solomoni waakele vanalume vakupwa 70, 000 ku vipangi vyakututa vivala, co 
vanalume vakupwa 80, 000 ku vipangi vyakushonga mamanya. Co lalo kwakele 
vanalume vakupwa 3, 600 vakulunu va vipangi.  

3Co Solomoni watumine lijwi kuli Mwene Hilame wa ku Tile ngwendi, “Njikwase 
ngwe muwakwasele tate, Mwene Ndaviti, omo wamulandesele viti vya kendale 
vyakutungisa lipela lyendi.  

4Njilinakutunga Njuvo ya Shukulu Kalunga mukusingimika Shukulu Kalunga 
Njambi yange. Ikeyo ikapwa mwela wakujela kuje vanu vange nange 
tukalemesela Shukulu Kalunga nakwenyeka insense yakunika lwengo, kuje 
kukekwo kutukamutwalela vin̄ombelo vya makende akujela a simbu na simbu, 
kuje kukekwo kutukamukombelela vin̄ombelo vya kwenyeka a mutondo a 
mutondo na a cingwezi a cingwezi, na a Matangwa Akuhwima, na a Viwano vya 
Kutenama kwa Ngonde, na a matangwa eka akujela mukusingimika Shukulu 
Kalunga Njambi yetu. Ikeye nashiki vaIsalele kulinga ngeci ku myaka yoshe.  

5Njinayongola kutunga Njuvo ya Shukulu Kalunga yakama, omwo Njambi yetu 
wapwa wakama kuhyana vinjambi voshe.  

6 Nameme ngoco naumo wai asa kutungila Njambi Njuvo, omo lilu lya melu oshe 
lyapwa lyalindondo. Cooni yange iyajo ngeci njitunge Njuvo ya Shukulu Kalunga, 
ije ya seo kuvanga lika mwela wakumwenyekela insense?  

7Ngecivene, ololo njitumine munalume uje ali na vutongwe vwakushonga 
mamanya, nakupangesa ngolinde na siliva na vunengu na vutale nakutonga 
vinanga vyakuzivuluka, nevi vya linyu, nevi vyakuvenguluka. Ikeye akapanga na 
vatongwe va mu Yunda na va mu Yelusalema vaje vaangwile laja tate Ndaviti. 

8Njazivuka vutongwe vwa vanu vove vwakutavula mavaya, ngecivene, 
njitumineko viti vya kendale na vya sipelese na vya tulipi vya ku Lembanone. 
Njalivwaesela kutuma vanu vange vakulikwase na vanu vove,  

9ngecivene, vanjivwaesele viti vyavingi, omwo Njuvo ya Shukulu Kalunga 
injinayongola kutunga ikapwa yakama yakukomokesa.  

10Co a vyakulya vya vanu vove, njikakutumina vulemu vwakupwa 2, 000 vwa 
tiliku na vulemu vwakupwa 2, 000 vwa mbale ya maumwa, na malita akupwa 
400, 000 a vinyu na malita akupwa 400, 000 a mazi a olive.” 

11Mwene Hilame wa ku Tile wakumbulwile Solomoni mu mukanda ngwendi, 
“Omwo Shukulu Kalunga wazema vanu vendi, co ikeye nakupwisa mwene yavo.  

12Shangazaleni Shukulu Kalunga Njambi ya Isalele, uje watangele lilu na asi, co 
naana Mwene Ndaviti mwana wa mana, wakushula nakuzivisisa na vutongwe, 
uje ali na vutumbe vwakutunga Njuvo ya Shukulu Kalunga Njambi, na lipela 
lyendi vavenya.  

13Ololo njinatumu munalume wakunyanyama wa vutongwe lizina lyendi Hulame.  

14Vaina vapwile va ku muyati wa Ndani, co ishe wapwile wa ku lifuti lya Tile. 
Ikeye azivuka mwamuvwa kupanga vyuma vyakutunga a ngolinde na a siliva na a 
vunengu na a vutale na a mamanya na a mavaya. Ikeye azivuka kutunga na 
vwanda vwakuzivuluka na vwakuvenguluka na vwakuvenga na vwa linyu. Ikeye 
azivuka kulinga vyuma vyoshe vyakuliseza-seza vyakushonga, co asa kukava 
cimweso coshe civamuleka ngeci acilinge. Mutave apange amo na vatongwe vove 
vaje vapangele kuli isho Mwene Ndaviti.  

15Ngecivene, ololo tutumine tiliku na mbale ya maumwa na vinyu na mazi a olive 
vije viwatukulaesele.  

16Tukateta miti yoshe iwushaka ya kendale ku minkinda ya Lembanone, 
tukayikuta mikuta, co vikongumuka na mema a kalunga noo viketa ku Yopa. Omo 
vinete kuje, co mukavitwala oni ku Yelusalema.” 

Kushangumuka kutunga Njuvo ya Shukulu Kalunga 
(1 Vim 6:1-38) 

17Mwene Solomoni walavele vaka-kwija voshe vaje vakele mu lifuti lya Isalele, 
ngwe muje mwalavele vanu ishe Ndaviti. Vaka-kwija vatungile muje vapwile 153, 
600.  

18Co waangwile vanu vakupwa 70, 000 ku vipangi vyakututa vivala, na vanu 
vakupwa 80, 000 kushonga mamanya mu lifuti lya minkinda, co waangwile lalo 
vakwavo vakupwa 3, 600 vaka-kutwamenena ngeci vipangi vyende mwamuvwa.  

2 Mizimbu 3 

1 Mwene Ndaviti, ishe ya Solomoni, wavwaeselele cimweja mwela wakutungila 
Njuvo ya Shukulu Kalunga. Mwela wakele mu Yelusalema, ku Munkinda wa 
Moliya, kuje Shukulu Kalunga walisholwele kuli Ndaviti ku lijungwilo lya Alauna 
kaNjevushi. Co Mwene Solomoni washangumukile kutunga Njuvo ya Shukulu 
Kalunga 

2mu ngonde yamucivali mu mwaka wamuciwana wakushwana kwendi.  

3Njuvo ya Shukulu Kalunga yatungile Mwene Solomoni yapwile mamita makumi 
avali na mamita atanu na avali mu vulaja, na mamita atanu na awana mu vwihi.  

4Co mulili wakukovelela wapwile amo na Njuvo ya Shukulu Kalunga, wapwile 
mamita atanu na awana, akamwa wapwile mamita makumi atanu na awana. Co 
vivumbe vya mukati vavisalimbisile na ngolinde yaivwa.  

5Mulili wakama vaufwikile na mavaya a kendale, vausalimbisile na ngolinde 
yaivwa, vacakeyeyemo vimweso vya miti ya mashakavale na malyenge.  

6Co mwene wacakeyeye mu Njuvo ya Shukulu Kalunga mamanya amavwa a seo 
yakama, na ngolinde ya ku lifuti lya Palevaime.  

7Wapangesele ngolinde mukusalimbisa vivumbe vya Njuvo ya Shukulu Kalunga 
na mashoko na vipamba na mapito. Co a vivumbe vacokweleo vimweso vya 
vakelumbi va mambava.  

8 Mulili wa mukati, uvatumbwile Mwela Wakujela Manene, wapwile mamita 
atanu na awana mu vulaja, na mamita atanu na awana mu vwihi, seteko imolika 
na Njuvo ya Shukulu Kalunga. Co vapangesele ngolinde yakutuvakana vulemu 
makumi avali mukusalimbisa vivumbe vya Mwela Wakujela Manene.  

9Co ngolinde yakupwa mangilamu 570 vaipangesele mukulinga vimbambo, co 
milili lalo ya akamwa vaisalimbisile na ngolinde.  

10Co mwene washikile lalo vaka-kupanga vendi ngeci vapange vakelumbi vavali 
va mambava na vutale, vavafwikile na ngolinde, co vavaakele mu Mwela 
Wakujela Manene.  

11Co vulaja vwa mambava a vakelumbi vwapwile mamita 2. 2. Limbava lya 
kelumbi umo lyapwile mamita atanu na awana lyakwatele a civumbe ca mulili, co 

limbava likwavo lyapwile mamita atanu na awana kutunda a limbava lya kelumbi 
umo kweta a limbava lya kelumbi mukwavo. 

12Co limbava lya kelumbi umo lyapwile mamita 2. 2 lyakwatele a mbango ya 
mulili, co limbava lyendi likwavo lyakwatele ku limbava lya kelumbi mukwavo.  

13 Mambava a vaje vakelumbi ajanjavalele, apwile mamita atanu na awana. 
Vemanene a mendi avo, co mesho avo akengele ku mulili.  

14 Co livamba lya ku Mwela Wakujela Manene valitungile na linyu na vinanga 
vikwavo, vavilombele mu musumbele wakuzivuluka na wakuvenguluka na 
wakuvenga, co vavicakeyeye na vimweso vya vakelumbi va mambava.  

Vimanda vivali vya vunengu 
(1 Vim 7:15-22) 

15Mwene wapangele vimanda vivali, imo na imo yapwile mamita likumi na atanu 
na litambelo mu vulaja, co vavishimbikile kulutwe lwa Njuvo ya Shukulu Kalunga. 
Imo na imo yakele na mutwe wakupwa mamita 2. 2 mu vulaja.  

16Co akamwa ya vimanda vashoveyeyeo malyenge akuvinda na mapomingilanete 
a vunengu akupwa 100.  

17Co vije vimanda vavishimbikile kumukulo na kumukulo wa cikolo ca Njuvo ya 
Shukulu Kalunga, manda imo ya mu mbwela vaitumbwile ngwavo Njakine, co 
ikwavo lalo ya ku kunto vaitumbwile ngwavo Mbowasi.  

2 Mizimbu 4 

Vivala vya mu Njuvo ya Shukulu Kalunga 
(1 Vim 7:23-51) 

1 Mwene Solomoni watungile mutula wa vunengu, wapwile mamita atanu na 
awana mu vwihi, co mu vulaja wapwile mamita awana na litambelo.  

2Co watungile lalo lizau lya mema lya vunengu, lyamuzinguluke lyakupwa 
mamita 2. 2 mu kulova, na mamita 4. 4 kutunda kumukulo umo kweta kumukulo 
ukwavo, lyoshe lyapwile lyamuvundungulu, vukama vwalyo vwapwile mamita 
13. 2.  

3Co ku shongo yoshe ya kanwa ka lizau kwakele mikana ivali ya vishuwa vya 
vunengu. Co vije vishuwa vya cifwa ca vingombe, vavikumbasanene amolika na 
lizau.  

4Lije lizau lyemanene a myongo ya vingombe likumi na vavali va vunengu vaje 
valikengesele vinima, co ku mutambela umo na umo kwakengele vingombe 
vatatu.  

5Co mitambela ya lizau yapwile mamilimita 75 a kuhima ngwe mbanda ya livoko. 
Co kanwa kalyo kafwile ngwe kukanwa ka nganja, yakutaleka akamwa ngwe 
vishani vya man̄anda. Co lije lizau lyashulile na mema akutekula mu viyenjo 
vyakupwa malita 60, 000.  

6 Co ikeye lalo wapangele vimbashiya likumi, vitanu vavyakele ku mutambela wa 
mu mbwela wa ku Njuvo ya Shukulu Kalunga, vitanu lalo vavyakele ku 
mutambela wa ku kunto. Vikevyo vyapwile vyakukushungwila vilyo vya vimuna 
vaje vavakele nakwenyeka mukukombelela vin̄ombelo. Co aje mema akele mu 
lizau lyakama apwile akujwela vaka-kukombelela.  

7 Co wapangele vitumbikilo vya vindeya likumi vya ngolinde, ngwe 
muvamulekele kuvilinga, co wavyakele mu mulili wakama wa mu Njuvo ya 
Shukulu Kalunga, vitanu ku cilyo, vitanu ku cimoshwe.  

8 Co wapangele lalo vimesa likumi, wavyakele mu Njuvo ya Shukulu Kalunga, 
vitanu ku cilyo, vitanu ku cimoshwe. Co wapangele malonga a ngolinde akupwa 
100.  

9Watungile cipango cakama ca vaka-kukombelela, na cipango cakama, na mapito 
a ku vipango, waafwikile na vunengu.  

10Co waakele lizau kumukulo wa mu mbwela ya ngangela ku Njuvo ya Shukulu 
Kalunga.  

11Co Hulame washongele vindeo, na vifwosholo, na malonga. Ngecivene, Hulame 
wamanesele vipangi vyendi vyoshe vyapangelele Mwene Solomoni vya mu Njuvo 
ya Shukulu Kalunga, walingile 

12vimanda vivali vya kulutwe lwa Njuvo ya Shukulu Kalunga, na mitwe ivali ya 
vimanda na vimweso vya malyenge akuvinda a mutwe wa manda imo na imo.  

13Co na mapomingilanete a vunengu akupwa 400 mu mikana ivali umo na umo 
100 kuzengulwisa vije vyakucakeya ku mutwe umo na umo wa manda.  

14Wapangele matemba likumi, na vimbashiya likumi, na lizau.  

15Co na vingombe likumi na vavali vakele mwisi ya lizau.  

16Co lalo na vindeo, na vifwosholo, na vimbonde vya mishomo. Vyoshe evi 
vyapwile vivala vya mu Njuvo ya Shukulu Kalunga, vije Hulame walingilile 
Mwene Solomoni. Vyoshe vyapwile vyakukwita mufwitilo wa vunengu.  

17Vyoshe evi mwene wavifulilile mu lutengo lwa mukati ka Sukote na Zelenda mu 
Cana ca Yondau.  

18Ngecivene, valingile vyuma vyavingi vije naumo wai wasele kulava vulemu vwa 
vunengu vuje vapangesele.  

19Mwene Solomoni wapangele lalo vivala vya ngolinde vya mu Njuvo ya Shukulu 
Kalunga, mutula, na vimesa vya makende akukombelela kuli Njambi,  

20na citumbikilo ca vindeya na vindeya vyavivwa vya ngolinde vije vyakele 
nakushukuma kulutwe lwa Mwela Wakujela Manene ngwe muvayongwelelemo,  

21vishani vyakucakeya, na vindeya, na vimana,  

22na vyakuzimisa vindeya, na malonga, na vimbashiya vya insense, na vikango 
vyakwambatela manungu a tuhya. Vivala vyoshe evi vavilingile na ngolinde 
yakujela. Mapito a anja ya Njuvo ya Shukulu Kalunga, na mapito a ku Mwela 
Wakujela Manene vyapwile vya ngolinde.  

2 Mizimbu 5 

1 Omo Mwene Solomoni wamanesele vipangi vyoshe vya Njuvo ya Shukulu 
Kalunga, co wakovelesele vyuma vyoshe vije vyakundikile ishe Ndaviti kuli 
Shukulu Kalunga, siliva, na ngolinde, na vyuma vyeka, co wavyakele mu mulili 
yakutulikila mu Njuvo ya Shukulu Kalunga.  

Solomoni akovelesa Cikasa ca Cikumiiyo mu Njuvo ya Shukulu Kalunga 
(1 Vim 8:1-9) 

2 Asinoni Mwene Solomoni wasanene vantwama voshe va miyati na vikota vya 
Isalele vaije kuli ikeye ku Yelusalema ngeci vakashake Cikasa ca Cikumiiyo ca 
Shukulu Kalunga ku Siyone, Nganda ya Ndaviti, ngeci vacinene ku Njuvo ya 
Shukulu Kalunga.  

3Co voshe vezile ku Ciwano ca Mapapela.  

4Omo vantwama voshe vanakunguluka, co vaLevi vakakwile Cikasa ca Cikumiiyo,  

5vacitwalele ku Njuvo ya Shukulu Kalunga. Co vaka-kukombelela na vaLevi lalo 
vatwalele Mbalaka Mwakuliwanena na vivala vyayo vyoshe ku Njuvo ya Shukulu 
Kalunga. 

6Mwene Solomoni na vanu va Isalele voshe vakungulukilile kulutwe lwa Cikasa 
ca Cikumiiyo, nakukombelela vimanga na vingombe, vaje vapwile vavangi 
manene kuvasele kuvalava. 

7Asinoni vaka-kukombelela vambatele Cikasa ca Cikumiiyo nakucaka mu Njuvo 
ya Shukulu Kalunga, co vacitumbikile mu Mwela Wakujela Manene, mwisi ya 
vakelumbi va mambava. 

8Co mambava avo akujanjavala afwikilile kumo Cikasa na mikambo ije 
ivacambatelele.  

9Co mikambo yapwile yailaja manene ngeci vishongo vyayo vasele kuvimona 
akwimana kulutwe lwa Mwela Wakujela Manene, oloni mikambo kuvasele 
kuyimona vaka-anja. (Co ije mikambo na lelo lino kuyicili. ) 

10 Kumwakele cuma ceka lalo muje mukati ka Cikasa ca Cikumiiyo kuvanga vije 
vitale vya mamanya vivali vyaakelemo Mosesa ku Munkinda wa Sinai, omo 
Shukulu Kalunga walikumiiye na vanu va Isalele omo vatundile mu Ingito.  

Vumpau vwa Shukulu Kalunga 

11Vaka-kukombelela voshe vaje vakeleko valijelesele, nambe vakundamene ku 
munga ika nambe ika.  

12Co vaLevi voshe vaje vapwile vaka-kwimba, Asafe, na Hemane, na Njendutune, 
na vanu va ku vikota vyavo, vazalele vuzalo vwa linyu. Co vaLevi vemanene ku 
mutambela wa mu ngangela kuyehi na mutula vakwatele vingenjo, na tulyalya, 
amo na vaka-kukombelela vakupwa 120 vaje vakele nakwimba malupembo.  

13 Vaka-kwimba valikumbasanene mukwimba malupembo, na vingenjo na 
vyakwimbisa vyeka omo vakele nakushangazala Shukulu Kalunga. Vembile 
ngwavo, “Shangazaleni Shukulu Kalunga, omwo ikeye wapwa wamuvwa, cizemo 
cendi cakala ku myaka yoshe.” Omo vaka-kukombelela vatundile mu Njuvo ya 
Shukulu Kalunga, co lishelwa lyakovelele nakushulisa mu Njuvo ya Shukulu 
Kalunga ngeci vaka-kukombelela kuvasele kwilukilamo nakupanga vipangi 
vyavo,  

14 omwo vumpau vwa Shukulu Kalunga vwashulisile Njuvo ya Shukulu Kalunga.  

2 Mizimbu 6 

Solomoni endeka kuli vanu va Isalele 
(1 Vim 8:12-21) 

1Asinoni Mwene Solomoni walombelele ngwendi, “Shukulu Kalunga, yove 
waangwile kukala mu mashelwa akuzivala.  

2Ololo Shukulu njinakutungila Njuvo, mu mwela uje wasa kukala myaka yoshe.” 

3Ngecivene, vanu va Isalele voshe vemanene kuje vene. Co mwene watengulukile 
nakuvakenga, wavezikisile mbunga yoshe ya vanu va Isalele na vivezikiso vya 
Njambi. 

4Wendekele ngwendi, “Shangazaleni Shukulu Kalunga Njambi ya Isalele! Ikeye 
nanyungu cikulaeso cije calingile kuli tate Ndaviti, omo wendekele ngwendi,  

5’ Tunde a litangwa lije njatundisile vanu vange mu Ingito, kunjangwile nganda 
imo mu lifuti lyoshe lya Isalele ngeci vase kutungilamo Njuvo mwakunjilemesela, 
co kunjangwile munu umo ngeci atwamenene vanu vange va Isalele embwe.  

6Oloni ololo njinaangula Yelusalema kupwa mwela uje vakanjilemesela, co lalo 
njinaangula yove Ndaviti kushwana vanu vange.’” 

7Ngecivene, Solomoni wendekele lalo ngwendi, “Tate Ndaviti wakele na vutumbe 
vwakutunga Njuvo mwakulemesela Shukulu Kalunga Njambi ya Isalele,  

8oloni Shukulu Kalunga wendekele kuli tate Ndaviti ngwendi, ‘Wayongwele 
mwamuvwa akushaka kunjitungila Njuvo,  

9 oloni yove kuukasa kunjitungila Njuvo. Kuvanga munove ikeye 
akanjitungilayo.’” 

10”Co ololo Shukulu Kalunga nanyungu cikulaeso cendi. Njashwana tate Ndaviti 
kupwa mwene wa mu Isalele, co njinatungu Njuvo ya Shukulu Kalunga 
mwakumulemesela Shukulu Kalunga Njambi ya Isalele.  

11Co lalo njinavwaesa mwela mu Njuvo ya Shukulu Kalunga wa Cikasa ca 
Cikumiiyo muje muli vitale vya mamanya vya cikumiiyo cije calikumiiye Shukulu 
Kalunga na vanu va Isalele.” 

Lilombelo lya Solomoni 
(1 Vim 8:22-53) 

12Asinoni Solomoni wemanene kulutwe lwa mutula ku mesho a vanu voshe, co 
wolwele mavoko endi mwilu, co walombelele.  

13(Solomoni watungile mutula wa vunengu wawakele mukati ka cipango. 
Wapwile mamita 2. 2 mu vwihi, na mamita 1. 3 mu vulaja. Co walondele aje a 
mutula, watsikamene kuje vanu voshe vasele kumumona, wolwele mavoko endi 

mwilu. )14Walombelele ngwendi, “Shukulu Kalunga Njambi ya Isalele, kukwesi 
Njambi wakulifwa nove mwilu nambe asi wai! Yove wanyunga cikumiiyo cove ku 
vanu vove nakumwesa cizemo cove cije kucesi kutenguluka kuli vangamba vove 
omo vononoka kuli yove na vimbunge vyavo vyoshe.  

15Unanyungu cikulaeso cove cije wakulaesele tate Ndaviti, co ku litangwa lya lelo 
majwi oshe anapumo.  

16 Ngecivene, ololo, Shukulu Kalunga Njambi ya Isalele, njilinakukulomba ngeci 
unyunge cikulaeso cije wakulaesele tate omo wamulekele ngeci simbu yoshe 
ukaka mutekulwila wendi umo kupwa mwene wakushwana Isalele, nga 
vononoka mwamuvwa Mashiko ove ngwe mwalingile ikeye.  

17Ngecivene, ololo, Shukulu Kalunga Njambi ya Isalele, tava vyuma vyoshe vipwe 
vyakushungama ngwe muwakulaesele ngamba yove Ndaviti.  

18 ”Oloni yove Njambi kumani wasa kukala asi akati ka vanalume na vanakazi 
ndi? Inonwa mwilu ya melu mwoshe kuwasa kufwamo, co vatijo Njuvo eyi 
njinakutungila ufwamo ndi? 

19Nameme ngoco, Shukulu Kalunga Njambi yange, tolilila lilombelo lyange 
ngamba yove, nakulomba kwange.  

20 Nyunga eyi Njuvo mutanya na vutsiki. Yove wakulaesele ngeci, ou ukewo 
mwela uunaangula wakukulemesela, ngecivene, njizive omo njikenga ku Njuvo 
eyi nakulombela.  

21Tolilila kukulomba kwange ngamba yove na ku malombelo a vanu vove va 
Isalele omo vakenga ku mwela ou nakulombela. Omo mwilu muwakala tuzive 
nakutusambesa.  

22 “Nga munu avulumuna mukwavo, co vamunena ku mutula wove mu Njuvo ino 
vene mukulisinga ngeci ikeye kesi na mulonga,  

23Shukulu Kalunga, tolilila omo mwilu ngeci usompe vangamba vove. Hisa uje ali 
na mulonga ngwe mucinamupande, co ecela uje kesi na mulonga ngwe lalo 
mucinamupande.  

24 “Omo vanu vove va Isalele vavafungulula kuli vitozi vavo omwo vanalingi vuvi 
ku mesho ove, co omo vatenguluka vaija kuli yove ku Njuvo eyi nakulombela na 
kulikeesa kuli yove, 

25co vatolilile omo mwilu muuli. Sambesa vivi vya vanu vove nakuvelwisila lalo 
ku lifuti lije liwaanene kuli vakevo na kuli vakukulwila vavo.  

26 “Omo uvindika nyonzi omwo vanu vove vanalingi vuvi ku mesho ove, oloni 
omo vatenguluka nakukenga ku Njuvo eyi nakulombela nakulilumbilisa kuli 
yove,  

27yove Shukulu Kalunga, vatolilile omo mwilu muwakala, sambesa vivi vya 
vangamba vove vanu va Isalele, valongese kulinga vyavivwa. Cooni, Shukulu 
Kalunga, nyokesa nyonzi mu lifuti lyove, eli waanene kuli vanu vove kupwa 
vufuko vwa myaka yoshe.  

28 “Omo mu lifuti muli njala ya lyangengela nambe mushongo wakulitambwisa na 
vimbuto viziluka omo lilanga nambe vinjame vya vimbimba, nambe omo vanu 
vove vavalwisa ku vitozi vavo, nambe mushongo nambe kuvinja akati kavo,  

29tolilila ku malombelo avo. Nga vanu vove va Isalele vaziva vusiwa ku mbunge, 
co nga volwela mavoko avo ku Njuvo ino nakulombela,  

30ziva malombelo avo. Vatolilile omo mwilu muwakala, co vasambese 
nakuvakwasa. Yove lika wazivuka viyongola vya vimbunge vya vanu. Linga ku 
munu na munu ngwe mucinamupande,  

31ngecivene, vanu vove vakwononoke simbu yoshe ivakakala mu lifuti lije 
liwaanene kuli vakukulwila vetu.  

32 “Omo vangenzi, vakevo kesi vaIsalele, vatunda ku lifuti lya kulyala vaziva nzili 
yove na vukama vwove, co vaija nakulombela ku Njuvo yove eyi,  

33tolilila ku lilombelo lyavo. Vazive omo mwilu muwakala, co valingile vije 
vivakulomba, ngeci miyati yoshe ya muno mu kaye vakuzivuke nakukwononoka, 
ngwe muvakalingi vanu vove va Isalele. Ngeci vakazivuke ngwavo kuma eyi 
Njuvo injinatungu inapu mwela wakukulemesela.  

34 “Omo ushika vanu vove kuya ku nzita nakulwisa vitozi vavo, co valombela kuli 
yove, kwoshe kuje kuvali, nakukenga ku nganda ino unaangula na Njuvo eyi 
injinakutungila, 

35tolilila malombelo avo. Vazive omo mwilu muwakala, co vahyanese.  

36 “Omo vanu vove valinga vuvi ku mesho ove, omwo kukwesi munu wakujeneka 
kulinga vuvi, cooni mu vukalu vwove wecelela vitozi vavo ngeci vavafungulule 
nakuvatwala ku lifuti lyeka ngwe vinzinda, nameme nga lifuti lije lili kulyala 
manene,  

37tolilila ku malombelo a vanu vove. Nga mu lifuti lije vatenguluka nakulombela 
kuli yove, co valitavela ku vuvi vwavo na ku kupenga-penga kwavo kuvanalingi, 
co ziva malombelo avo, yove Shukulu Kalunga. 

38Nga mu lifuti muje vatenguluka mwa vushunga na kulongwa, co valombela kuli 
yove oku vanakenge ku lifuti lino waanene kuli vakukulwila vetu, na nganda ino 
unaangula, na Njuvo eyi njakutungila,  

39co tolilila malombelo avo. Omo mwilu muwakala vatolilile, co vazivileko mema 
ku mbunge nakusambesa vivi vyoshe vya vanu vove.  

40”Ololo Shukulu Kalunga Njambi yange, kenga ali yetu, co tolilila malombelo 
atulombela mu mwela uno.  

41Ngecivene, ololo katuka, Shukulu Kalunga Njambi, amo na Cikasa ca Cikumiiyo, 
cikeco cimweso ca nzili yove, kovela mu Njuvo yove ukalemo myaka yoshe. 
Vezikisa vaka-kukombelela vove mu vyoshe vivalinga, co vanu vove voshe 
vajolele mu ngozi yove.  

42 Shukulu Kalunga Njambi, kesi uvyane mwene ou iwunaangula. Anuka cizemo 
cove ciwakele naco kuli ngamba yove Ndaviti.” 

2 Mizimbu 7 

Kukundika Njuvo ya Shukulu Kalunga 
(1 Vim 8:62-66) 

1 Omo Mwene Solomoni wamanesele lilombelo lyendi, co tuhya twatundile 
mwilu, twenyekele vin̄ombelo vije vivakombelelele, co vumpau vwa Shukulu 
Kalunga vwashulisile Njuvo.  

2Omwo Njuvo yashulile na vumpau vwa Shukulu Kalunga, co vaka-kukombelela 
kuvasele kukovelamo.  

3 Omo vanu va Isalele vamwene tuhya tutunda mwilu, na vumpau vuje 
vwashulisile Njuvo ya Shukulu Kalunga, co vatsikamene asi, valemesele Njambi 
nakumushangala omwo vuvwa vwendi na cizemo cendi cije kucesi kutenguluka 
cakala ku myaka yoshe.  

4Asinoni, Mwene Solomoni na vanu vendi voshe vakombelelele vin̄ombelo kuli 
Shukulu Kalunga.  

5Wakombelelele vingombe vakupwa 22, 000, na vimanga vakupwa 120, 000 
kupwa milambu ya kulitombola. Ngecivene, mwene na vanu voshe vakundikile 
Njuvo ya Shukulu Kalunga.  

6Co vaka-kukombelela vemanene mu myela ije ivavaanene, vemanene nakukenga 
kuli vaLevi, co vashangazalele Shukulu Kalunga na vyakwimbisa vije vyapangele 
Mwene Ndaviti, vembile mwaso ngwavo, “Cizemo cendi cije kucesi kutenguluka! 

“ Ngwe muje mwavalekele Ndaviti. Co vaka-kukombelela vembile malupembo 
omo vanu voshe vemanene.  

7Solomoni wajelesele mutambela wa akati ka cipango, mwela wa kulutwe lwa 
Njuvo ya Shukulu Kalunga, co vakombelelele kuje vin̄ombelo vya kwenyeka 
vyamutunu, na milambu ya vimbuto vya vinona, na mazi a vimuna kupwa 
milambu ya kulitombola. Walingile vije omwo mutula wa vunengu uje wapangele 
wapwile waundondo manene ku milambu yoshe ije.  

8Co Solomoni na vanu voshe va Isalele valingile Ciwano ca Mapapela a matangwa 
atanu na avali. Co kwakele vanu vavangi manene kutunda ku Ngila ya ku Hamate 
ku kunto na ku nginga ya ku Ingito mu mbwela.  

9Co vamanesele matangwa atanu na avali akukundika mutula na matangwa 
akwavo lalo atanu na avali a ciwano. Co a litangwa lyakumanesela, vamanesele 
ciwano,  

10co a litangwa lyamumakumi avali na atatu ku ngonde yamucitanu na vivali, 
Solomoni washikile vanu veluke ku membo avo. Co voshe vamushangazalele a 
vivezikiso vyoshe vije vyaanene Shukulu Kalunga kuli vanu vendi va Isalele, na 
kuli Ndaviti, na kuli Solomoni.  

Njambi alisholola lalo kuli Solomoni 
(1 Vim 9:1-9) 

11Omo Mwene Solomoni wamanesele kutunga Njuvo ya Shukulu Kalunga, na 
lipela, na vyuma vyoshe vyeka vije vyashakele kutunga,  

12co Shukulu Kalunga walisholwele lalo kuli ikeye ku vutsiki. Wendekele kuli 
ikeye ngwendi, “Njinazivi lilombelo lyove, co njinatava Njuvo eyi iwunatungu 
kupwa mwela uje kuvakakombelela vin̄ombelo kuli yange.  

13Oshe aje anjivindikila nyonzi, nambe anjitumina vimbimba valye vimbuto, 
nambe kutuma mushongo wakulitambwisa ali vanu vange,  

14nga vanu vange vaje vanaliluku lizina lyange vakalikeesa, nakulombela, 
nakushakezeka cizango cange nakutenguluka ku vingila vyavo vya vuvi, co 
njikavaziva oku njili mwilu, njikavasambesa ku vuvi vyavo, co lifuti lyavo likakala 
mwamuvwa.  

15Njikanyunga Njuvo eyi, nakuziva malombelo oshe avakalombela mu mwela 
uno,  

16omwo njinaangula Njuvo eyi nakuyijelesa kupwa mwela uvakanjilemesela ku 
myaka yoshe. Njikainyunga nakuyivwaesa simbu yoshe.  

17Nga ukanjipangela mwamuvwa na kulongwa ngwe mwalingile isho Ndaviti, nga 
wononoka mashiko ange nakulinga vyuma vyoshe vije njakushiki,  

18 co njikanyunga cikulaeso cange cije njalingile na isho Ndaviti, omo njamulekele 
ngwange vatekulwila vendi vakevo vakashwana Isalele simbu yoshe.  



838 

©The Bible Society of Zambia, 2006. 

 

19Oloni nga yove nambe vanu vove kumwononoka mashiko ange na vizilika 
vyange evi njinamyana, co mukalemesa vinjambi veka,  

20co njikamitundisa mu lifuti lyange lije linjamyanene, co lalo njikavyana Njuvo 
eyi injinajelesa kupwa mwela wakunjilemesela. Co vanu voshe vakaisimutwiya 
nakushendumuna Isalele.” 

21 “Ololo Njuvo eyi vanaisingimika manene, oloni munu woshe aketilako 
akalisimoka nakulikomokela, co akehula ngwendi, ‘Omwo vikajo Shukulu 
Kalunga nalingi eci ku lifuti lino na ku Njuvo eyi? ‘ 

22Co vanu vakakumbulula ngwavo, ‘Omwo vanu va Isalele vasezele Shukulu 
Kalunga Njambi yavo, uje watundisile vakukulwila vavo ku Ingito. Vanongumuka 
na vinjambi veka nakuvalemesa. Ngecivene, Shukulu Kalunga nanena tuyando 
otu ali vakevo.’” 

2 Mizimbu 8 

Vilinga vya Solomoni 
(1 Vim 9:10-28) 

1Solomoni wambatale myaka makumi avali kutunga Njuvo ya Shukulu Kalunga 
na lipela lyendi.  

2Co lalo watungulwile vinganda vije vyamwanene Mwene Hilame, co waakelemo 
va Isalele.  

3Solomoni wafungulwile lifuti lya Hamate, na Zova,  

4wasitile cimpaka cakukola ku nganda ya Palemeyela mu mambo. Watungulwile 
vinganda vyoshe vya mu Hamate vyakele mukati vije vyapwile vyakutulikila 
vyuma.  

5Co Solomoni watungulwile lalo vinganda vya Mbete Holone ya ku vulamatelo, na 
Mbete Holone ya ku vushelumukilo (vyapwile vinganda vya vimpaka na vikolo 
vyakupata),  

6na nganda ya Mbalate, na vinganda vyoshe vyakutulikila, na vinganda muje 
mwakele tuvalu na matemba endi a nzita. Na vyoshe vyashakele kutungila mu 
Yelusalema, na mu Lembanone, na mu mafuti oshe aje ashwanene.  

7Co vatekulwila va vaHiti, va vaAmoli, va vaPelezi, va vaHivi, na va vaNjevushi, 
kuvapwile vaIsalele, oloni vapwile 

8vatekulwila va vaje vasalele mu lifuti, vaje vanu va Isalele kuvavanyongesele, co 
Solomoni wavapwisile vindungo kweta na ku lelo lino.  

9Solomoni kapwisile vaIsalele vindungo. Wavapwisile mashwalale, na vamyata, 
na vaka-kutwamenena matemba a nzita, na vaka-kulonda a tuvalu.  

10Kwakele vamyata vakupwa 250 vaje vapangesele vanu vaje vapangele vipangi 
vyoshe vya Solomoni vyakutunga.  

11Solomoni wajalwisile munakazi wendi, uje wapwile muna mwene wa ku Ingito, 
wamutundisile mu Nganda ya Ndaviti, co wamutwalele ku njuvo ije 
yamutungilile. Wendekele ngwendi, “Munakazi wange kapandele kukala mu 
lipela lya Mwene Ndaviti wa Isalele embwe, omwo mwela woshe kuje kunakala 
Cikasa ca Cikumiiyo unapu wakujela.” 

12Co Solomoni wakombelelele vin̄ombelo kuli Shukulu Kalunga a mutula uje 
watungile kulutwe lya Njuvo ya Shukulu Kalunga.  

13 Wakombelelele vin̄ombelo vya kwenyeka ngwe ku Lishiko lya Mosesa a 
litangwa na litangwa lyakujela. A Matangwa Akuhwima, na a Viwano vya 
Kutenama kwa Ngonde, na a viwano vitatu, na a Ciwano ca Makende Akujeneka 
Musima, na a Ciwano ca Kuteja, na a Ciwano ca Mapapela.  

14Akukavangeya mashiko aje aakele ishe Ndaviti, wavwaesele vipangi vya vaka-
kukombelela vya a litangwa na litangwa, na vya vaLevi vaje vakele nakulikwasa 
na vaka-kukombelela kwimba myaso amolika nakupanga vipangi vyavo. Co 
wemikile lalo vaka-kunyunga ku Njuvo ya Shukulu Kalunga ngeci vase kupanga 
vipangi vyavo vyakunyunga ku cikolo cimo na cimo a litangwa na litangwa ngwe 
ku mashiko a Ndaviti, munu wa Njambi.  

15Co mashiko aje aanene Ndaviti kuli vaka-kukombelela na vaLevi a vinjuvo 
vyakutulikila na a vyuma vyeka, co vavikavele nakuvinyunga mwamuvwa.  

16A simbu ije vipangi vyoshe vya Solomoni vavimanesele. Kushangumukila 
kukwinda luvula lwa Njuvo ya Shukulu Kalunga kutwala kukumanesela kwayo, 
vipangi vyoshe vyendele mwamuvwa.  

17Asinoni Solomoni waile ku Eziongembele, na Elata, vikuma vya ku Linema lya 
Akava mu lifuti lya Endome.  

18Mwene Hilame wamutumine mato akama vaatwamenenene kuli vamyata 
vendi, vakele nakuwajavula kuli vaje vazivukile vingila vya mu mema. Co vaile ku 
lifuti lya Ofila amo na vamyata va Solomoni, co vanenelele Solomoni vinjeke vya 
ngolinde vyakutuvakana makilo akupwa 15, 000.  

2 Mizimbu 9 

Vungenzi vwa vamwene wa ku Shemba 
(1 Vim 10:1-13) 

1Omo vamwene wa ku Shemba wazivile lutsimo lwa Solomoni, co waile ku 
Yelusalema mukumweseka na vihula vyakukaluwa. Waile na vanu vavangi 
manene, na tumelo vambatele n̄undu, na mamanya a seo yakama, na ngolinde 
yaingi manene. Omo waliwanene na Solomoni, wamwihwile vihula vyoshe vije 
vyakele mu mbunge yendi.  

2Co Solomoni wavikumbulwile vyoshe, kukwakele cuma cacikalu conwene 
kulumbununa.  

3Co vamwene wa ku Shemba wazivile mana a Solomoni, co wamwene lipela lije 
lyatungile.  

4Co wamwene vyakulya vije vivamunenelele ku mesa yendi, na vinjuvo vya 
vamyata vendi, nakulivwaesela kwa vanu va mu lipela lyendi, na vuzalo 
vwakulifwa vuje vazalele vanu vendi, na vyakuzala vya vangamba vaje 
vamuvandamenene ku viwano, na vin̄ombelo vyakombelelele mu Njuvo ya 
Shukulu Kalunga. Co vyoshe evi vyamukomokesele manene.  

5Co wendekele kuli mwene ngwendi, “Evi vinjazivile mu lifuti lyange ali yove na a 
mana ove vinapu vya vushunga!  

6Oloni kunjakulaelele vije vivanjilekele vanu kuvanga omo njinaija mukulimwena 
yange vavenya na mesho ange. Nameme vivanjilekele a mana ove vyapwile 
vyavindondo lika oloni mwa vushunga vene u muka-mana kutuvakana muje 
vanjilekelelemo. 

7Vanu valinakukupangela vanavezika manene, vanu ava simbu yoshe vali ku 
mesho ove nakuziva vyendeka vyove vya mana!  

8Wakushangazala Shukulu Kalunga Njambi yove! Ikeye namwesa kuvwaelela 
kwendi akukupwisa mwene ushwane mu lizina lyendi. Omwo ikeye wazema 
vanu vendi va Isalele, co ashaka kuvanyunga ku myaka yoshe, ikeye nakupwisa 
mwene yavo ngeci unyunge mashiko na vushunga.” 

9 Co vamwene wa ku Shemba waanene vwana vwezile navwo kuli Mwene 
Solomoni. Makilo akutuvakana 4, 000 a ngolinde, na n̄undu yaingi manene na 
mamanya a seo yakama. Co n̄undu yamwanene vamwene wa ku Shemba 
yatuminine manene ije kanda ayitambuleo nambe simbu ya kunima.  

10(Co vanu va Mwene Hilame na vanu va Mwene Solomoni vaje vanenele 
ngolinde ya ku Ofila vanenele lalo viti vya njunipa na mamanya a seo yakama.  

11Solomoni wapangesele viti vije kupwa vindendelo vyakulondela mu Njuvo ya 
Shukulu Kalunga na mu lipela lyendi, co lalo wavishongele tulyalya, na visanzi 
vya vaka-kwimba. Vyapwile viti vyavivwa manene vya njunipa vije kanda 
vacivinene lalo mu lifuti lya Yunda. ) 

12Mwene Solomoni waanene vamwene wa ku Shemba vyuma vyoshe vije 
vyalombele. Vije vyapwile vyakukumbasanako ku vije Solomoni waanene 
vamwene ku vwana vuje vamwene vaanene Solomoni vwakujeneka kulomba. 
Ngecivene, ikeye na vangamba vendi velukile ku lifuti lya Shemba.  

Vufuko vwa Mwene Solomoni 
(1 Vim 10:14-25) 

13A mwaka na mwaka Mwene Solomoni wakele nakutambula ngolinde yakweta 
ku makilo 23, 000,  

14amo na lisimu vakele nakufweta vaka-kulanda nakulandulula. Vimyene va ku 
Alambiya na vanguvulu va mu mitambela ya Isalele vamunenelele lalo siliva na 
ngolinde. 

15Solomoni wafulile vintelo vyakama vyakupwa 200, co ntelo imo na imo 
vaifwikile na ngolinde ya makilo atanu na avali,  

16co lalo wafulile vintelo vyavindondo vyakupwa 300, na vikevyo lalo vavifwikile 
na ngolinde ya makilo atatu. Co vintelo vyoshe vije wavitulikilile mu Njuvo ya ku 
Shwata ya Lembanone.  

17Mwene Solomoni washongele lalo litanda lyakama. Mutambela walyo wapwile 
wakufwika na mayo a vinjamba. Co mitambela ikwavo vaifwikile na ngolinde 
yaivwa.  

18Lije litanda lyakele na vindendelo vitanu na imo, na vulyatelo vwa mendi 
vwakufwika na ngolinde. Ku mutambela umo na umo wa litanda kwakele 
vyakukambeka mavoko, co ku mutambela umo na umo wa litanda kwakele 
cimweso ca ndumba.  

19Ku shongo ya vindendelo kwakele vimweso likumi na vivali vya vindumba umo 
na umo ku shongo ya ndendelo imo. Co kukwakele litanda lyakulifwa na lije mu 
vumwene vweka lalo.  

20Vinganja vyoshe vyanwililile Mwene Solomoni vyapwile vya ngolinde, na vivala 
vyoshe vya mu Njuvo ya ku Shwata ya Lembanone na vikevyo lalo vyapwile vya 
ngolinde yaivwa manene. Kuvapangesele lalo siliva, omwo kuyakele na seo a 
matangwa a Mwene Solomoni. 

21Mwene Solomoni wakele na mato amangi manene aje akele nakuya amo na 
mato a Mwene Hilame. Omo kuneti myaka itatu, mato endi akele nakunena 
ngolinde, na siliva, na mayo a vinjamba, na vanamaundu, na vin̄ima.  

22Mwene Solomoni watuvakanene vimyene voshe va mu kaye ku vufuko na 
mana.  

23Co vanu voshe vakele nakwija kuli ikeye nakutolilila ku mana endi aje 
amwanene Njambi. 

24Munu na munu wanenele vwana, vivala vya siliva na ngolinde, na vuzalo vwa 
vulaja, na vitwa, na n̄undu, na tuvalu, na vimulu. Eci calingiwile a mwaka na 
mwaka.  

25 Co Mwene Solomoni wakele lalo na macakana akupwa 4, 000 mwakwaka 
matemba endi, na tuvalu vakupwa 12, 000. Vamo vakele mu Yelusalema, co vaje 
vasaleleo wavaakele mu vinganda vyakuliseza-seza.  

26 Ikeye wapwile mwene wakama kutuvakana vimyene voshe va mu lifuti 
kutunda ku Ndonga ya Yufuleti kweta ku Filisitiya na ku nginga ya Ingito.  

27A simbu yakushwana kwendi, siliva yapwile yaingi mu Yelusalema ngwe 
mamanya angoco, na miti ya kendale yatumine manene ngwe miti ya mikuyu mu 
lifuti lya ku vushelumukilo vwa malundu lya mu Yunda.  

28 Solomoni walandele tuvalu ku Ingito na ku mitambela yeka ya lifuti.  

Kushwana kwa Solomoni 
(1 Vim 11:41-43) 

29Vilinga vya Solomoni kutunda kukushangumuka kweta nakukukotoka 
vavisoneka muLivulu lya Mizimbu lya Natane Muka-kwimanena, na mu livulu 
lya Vuka-kwimanena vwa Ahiya wa ku Shilo, na mu livulu lya Vimona vya Indo 

Muka-kwimanena, vije vinendeka lalo akushwana kwa Mwene Yelovowame wa 
mu Isalele.  

30Solomoni wapwile mwene wa mu Yelusalema na mu Isalele mwoshe a myaka 
makumi awana.  

31Solomoni watsile, co vamutsindile mu Nganda ya Ndaviti, co munendi 
Lehovowame washwanene a litanda lyendi kupwa mwene.  

2 Mizimbu 10 

Miyati ya ku kunto valyangunuka 
(1 Vim 12:1-20) 

1Lehovowame waile ku Shekeme, kuje vanu voshe va Isalele valikungulwile 
nakumupwisa mwene.  

2Omo Yelovowame muna Nembate, uje waile ku Ingito kutewa Mwene Solomoni 
wazivile muzimbu ou, co welukile kwimbo kutunda ku Ingito.  

3Ngecivene, vanu va ku kunto vamusanene, co voshe vaile amo kuli Lehovowame 
vendekele kuli ikeye ngwavo,  

4 “Isho Solomoni watuyandesele manene nakutulemuwisa na vitele vyavikalu. 
Nga ututepulula ku vulemu ovu nakutuyoyesa mwamuvwa, co tukakupangela na 
kulongwa.” 

5Co Lehovowame wavakumbulwile ngwendi, “Njaneni tai matangwa atatu 
njicikayongole n̄anda eyi. Asinoni mwija.” Ngecivene, vanu vaile.  

6Mwene Lehovowame wehwile vanalume va vakulunu vaje vakele nakunangula 
ishe Solomoni ngwendi, “Vati munjinangula ngeci njakukumbulule ava vanu?” 

7Vamukumbulwile ngwavo, “Nga ushaka kupangela vanu ava mwamuvwa 
kumbulula mwamuvwa cihula cavo, co simbu yoshe vakakupangela na 
kulongwa.” 

8Oloni Lehovowame walimbulwile kunangula kwa vakulunu, waile kuli vakwenje 
vaje muvakolelele amolika vakevo valizivasanene amo.  

9Wavehwile ngwendi, “Mu ngila muka mumunjinangwila? Njikendeka vatijo kuli 
vanu ava valinakunjilomba ngeci njehwise vitele vyavo?” 

10Co vaje vakwenje vamukumbulwile ngwavo, “Valeke ngwove, ‘Mulavo wa ku 
shongo ya livoko lyange unahimi manene kutuvakana nyonga ya tate! ‘ 

11Valeke lalo ngwove, ‘Tate wamitwikile vitele vyakulema, oloni yange 
njikamilemuwisa manene. Tate wamipupisile civanzi, oloni yange njikamipupisa 
civanzi ca mambimbo! ‘ “ 

12Co omo kwetile matangwa atatu, Yelovowame na vanu voshe velukile kuli 
Mwene Lehovowame ngwe muje mwavashikile.  

13Mwene Lehovowame walimbulwile kunangula kwa vaje vakulunu va vanalume, 
co wendekele na vukalu manene kuli vaje vanu,  

14ngwe muje muvamunangwile vaje vakwenje. Wendekele ngwendi, “Tate 
wamitwikile vitele vyakulema, yange njikamilemuwisa manene. Tate 
wamipupisile civanzi, oloni yange njikamipupisa civanzi ca mambimbo! “ 

15Eci capwile cizango ca Shukulu Kalunga Njambi ngeci ashulise vije wendekele 
kuli Yelovowame muna Nembate muli Ahiya muka-kwimanena wa ku Shilo. Eci 
cikeco calingisile mwene ngeci kesi atolilile kuli vanu.  

16 Omo vanu vamwene ngeci mwene kavatolilila, vatambekele ngwavo, “Ndaviti 
na naanga yendi vatunde! Vikajo vanatulingila? Yetu kutwesi na vushwana mu 
naanga ya Njesi. Yetu vanu va Isalele, tuyeni ku membo etu! Mweceleni 
Lehovowame alimwene! “ Ngecivene, vanu va Isalele vamutengulukilile,  

17co vasezele Lehovowame kupwa lika mwene wa vanu vaje vakele mu lifuti lya 
Yunda.  

18Asinoni Mwene Lehovowame watumine Andonilame, uje wapwile mukulunu 
wa vipangi, aye kuli vaIsalele, oloni vakamwashele mamanya nakumutsiya. Co a 
cuma eci, Lehovowame wazambwile vwasi kulonda mu litemba lyendi, co 
watewelele ku Yelusalema.  

19Kutunda a simbu ije vene vanu va ku kunto ya Isalele vatengulukilile vumwene 
vwa Ndaviti.  

2 Mizimbu 11 

Vuka-kwimanena vwa Shemaya 
(1 Vim 12:21-24) 

1Omo Mwene Lehovowame wetele mu Yelusalema, wakungulwile mashwalale 
vakupwa 180, 000 vakulwa mwamuvwa va ku miyati ya Mbenjemani na Yunda. 
Washakele kukalwa nzita ngeci elwise vumwene vwendi vwakushwana miyati ya 
Isalele ya ku kunto.  

2Oloni Shukulu Kalunga walekele Shemaya muka-kwimanena,  

3kwambulula lijwi eli kuli Mwene Lehovowame na kuli vanu voshe va ku miyati 
ya Yunda na Mbenjemani ngwendi,  

4 “Kesi mulwise vandolome veni, vanu va Isalele. Ilukeni kwimbo yeni voshe. Eci 
cinalingiwa cinapu cizango cange.” Voshe vononokele kushika kwa Shukulu 
Kalunga, co kuvaile nakulwisa Yelovowame.  

Lehovowame aaka vinganda mu vimpaka 

5Lehovowame wakele mu Yelusalema, co watungile vimpaka ku vinganda vya 
Yunda nevi vya Mbenjemani mazina avyo awa,  

6Mbetelehema, na Etame, na Tekowa,  

7na Mbetezule, na Soko, na Andulame,  

8na Ngate, na Malesha, na Zife,  

9na Andolaime, na Lakishe, na Azeka, 

10na Zola, na Ainjalone, na Hevelone.  

11Co waakele evi vinganda mu vimpaka vyakukola manene, wemikile vaka-
kushika ku nganda imo na imo, co mu nganda imo na imo waakelemo njuvo 
yakutulikila vyakulya, na mazi a olive, na vinyu,  

12na vintelo na makunga. Co mu ngila eyi Yunda na Mbenjemani vyapwile vyendi.  

Vaka-kukombelela na vaLevi vaija ku Yunda 

13Kutunda ku mitambela yoshe ya Isalele, vaka-kukombelela na vaLevi vezile ku 
Yunda kutunda ku mbwela.  

14VaLevi vasezele vulilo vwa vimuna vavo na mitambela ikwavo, vezile ku Yunda 
na ku Yelusalema, omwo Mwene Yelovowame wa Isalele na vana vendi 
vavashekele ngwavo kesi vapange vipangi vya vuka-kukombelela kuli Shukulu 
Kalunga.  

15 Co Yelovowame wemikile vaka-kukombelela vendi, vapange ku myela ije 
yakulemesela vinjambi va vaka-kujeneka kukulaela nakulemesa minzinzime 
yakujwala na tumponya vaje vaashongele mu cifwa ca vana va vingombe.  

16Co miyati yoshe ya vanu va Isalele, vaje vashakele kulemesa mwamuvwa 
Shukulu Kalunga Njambi ya Isalele, vakavele vaLevi ku Yelusalema, ngeci 
vakakombelele vin̄ombelo kuli Shukulu Kalunga Njambi ya vakukulwila vavo.  

17Eci cakolesele vumwene vwa Yunda, co a myaka itatu vakwasele Lehovowame 
muna Solomoni, co vayoyele ngwe muje muvakele mu vushwana vwa Mwene 
Ndaviti na Mwene Solomoni.  

Naanga ya Lehovowame 

18Lehovowame wambatele Mahalate, ishe wapwile Njelimote muna Ndaviti, 
vaina vapwile Avihaile, muna Elyave muna Njesi.  

19Vakele na vana va vanalume vatatu, Njeushi, na Shemaliya, na Zahame.  

20Co lalo wambatele Maka, muna Avisalome, vakele na vana vawana, mazina avo, 
Aviya, na Atai, na Ziza, na Shelomiti.  

21Kupandakana voshe, Lehovowame wakele na vanakazi likumi na vatanu na 
vatatu, co mashano vendi va mbanja vapwile makumi atanu na limo, wakele na 
vana va vanalume makumi avali na vatanu na vatatu, na vana va vanakazi 
makumi atanu na limo. Oloni akati ka vanakazi vendi voshe, na mashano vendi va 
mbanja, wazemeneo manene Maka,  

22co akati ka vana vendi voshe va vanalume wazemeneo Aviya kutuvakana vana 
vendi voshe, wamwangwile ngeci akamushwane a vumwene.  

23Lehovowame walingile vya mana, washandwelele vana vendi mu mafuti a 
Yunda na Mbenjemani mu vinganda vya vimpaka. Co wavanene vyakulya 
vyavingi nakuvambatela vanakazi vavangi.  

2 Mizimbu 12 

Mwene Shishake wa Ingito akovelela Yunda 
(1 Vim 14:25-28) 

1Omo vumwene vwa Lehovowame vwakolele, nendi lalo omo wakele na nzili, co 
ikeye na vanu va Isalele voshe vasezele Lishiko lya Shukulu Kalunga.  

2Mu mwaka wamucitanu wakushwana kwa Lehovowame, Mwene Shishake wa 
Ingito walwisile Yelusalema omwo vanu vajenekele kwononoka Shukulu 
Kalunga.  

3Co wakele na matemba 1, 200, na vaka-kulonda a tuvalu vakupwa 6, 000, co 
mashwalale vapwile vavangi naumo wai wasele kuvalava, amo na vaLimbiya na 
vaSuki, na mashwalale va vaSundane.  

4Wafungulwile vinganda vya vimpaka vya mu Yunda, co waile kulutwe nakweta 
ku Yelusalema.  

5Co Shemaya muka-kwimanena waile kuli Mwene Lehovowame na kuli 
vantwama va vaYunda vaje vakungulukilile mu Yelusalema kutewa nzita ya 
Shishake, wendekele kuli vakevo ngwendi, “Shukulu Kalunga nendeka ngwendi, 
‘Munanjikengesa nima, mukemwo njinamikundika mu mavoko a Shishake.’” 

6Co Mwene na vantwama valitavelele ngeci vanalingi vuvi, vendekele ngwavo, 
“Shukulu Kalunga wapwa wa vushunga.” 

7Omwo Shukulu Kalunga wamwene ngeci vanalitavela vuvi vwavo, co wendekele 
lalo kuli Shemaya ngwendi, “Omwo vanalitavela vuvi vwavo, kunjikavanyongesa 
embwe. Oloni omo Shishake akavalwisa, vakovoka kamandondo lika. Vukalu 
vwange kuvukakala a Yelusalema, 

8oloni Shishake akavafungulula, ngeci vakalilongese kwangunuka cije cili akati 
kakunjipangela yange nakupangela vaka-kushwana va mafuti eka.” 

9 Mwene Shishake wa Ingito wezile ku Yelusalema, wambatele vufuko vwoshe 
vwa mu Njuvo ya Shukulu Kalunga na vuje vwa mu lipela. Co wambatele vyuma 
vyoshe, amo na vintelo vya ngolinde vije vyafulile Mwene Solomoni.  

10Co Mwene Lehovowame wafulile vintelo vyeka vya vunengu vyengisilemo, 
wavyanene kuli vamyata vaka-kunyunga ku vikolo vya lipela.  

11Simbu yoshe omo mwene wakovelele mu Njuvo ya Shukulu Kalunga, co vaka-
kunyunga vakovelele amo nendi oku vanambata vintelo, co omo mwene 
watundilemo vaviilwisile lalo mu mulili wakuvitulikila.  

12Omwo mwene walikeesele, co Shukulu Kalunga watundisile vukalu vwendi, 
kamunyongesele, co mu Yunda vyuma vyoshe vyakele mwamuvwa.  

Kwituluka mu vushwana vwa Lehovowame 

13Lehovowame washwanene mu Yelusalema, co vumwene vwendi vwakolele 
manene. Wakele na myaka makumi awana na mwaka umo omo wapwile mwene, 
washwanene myaka likumi na itanu na ivali mu Yelusalema, nganda yaangwile 
Shukulu Kalunga akati ka mafuti oshe a Isalele kupwa mwela wakumulemesela. 
Lizina lya vaina ya Lehovowame lyapwile Nama wa ku lifuti lya Amoni.  

14Lehovowame walingile mwamuvi, omwo kalingile cizango ca Shukulu Kalunga.  

15Vilinga vya Lehovowame kutunda kukushangumuka kweta nakukukotoka, na 
muzimbu wa naanga yendi vavisoneka mu Livulu lya Mizimbu lya Shemaya Muka-

kwimanena na mu Livulu lya Mizimbu lya Indo Muka-kwimanena. Lehovowame na 
Yelovowame vakele nakulwa nzita simbu yoshe.  

16Lehovowame watsile, co vamutsindile mu vimbumbo vya vumwene mu Nganda 
ya Ndaviti, co munendi Aviya wamushwanene kupwa mwene.  

2 Mizimbu 13 

Nzita ya Aviya na Yelovowame 
(1 Vim 15:1-8) 

1Mu mwaka wamulikumi na itanu na itatu omo Yelovowame wapwile mwene wa 
mu Isalele, Aviya wapwile mwene wa mu Yunda,  

2co washwanene myaka itatu mu Yelusalema. Vaina vapwile Mikaya muna Ulyele 
wa ku nganda ya Ngimbeya. Co kwakele nzita mukati ka Aviya na Yelovowame.  

3Aviya wakungulwile mashwalale vakupwa 400, 000, oloni Yelovowame wezile 
na mashwalale vakupwa 800, 000.  

4Co mbunga ya mashwalale valiwanenene mu lifuti lya malundu lya Efalime. 
Mwene Aviya wemanene a Munkinda wa Zemalaime, co wendekele kuli 
Yelovowame na vaIsalele ngwendi, “Njitolilileni!  

5Kuma kumwazivukile ngeci Shukulu Kalunga, Njambi ya Isalele walikumiiye 
cikumiiyo cakukola na Ndaviti, akumwana ikeye na vatekulwila vendi kushwana 
Isalele ku myaka yoshe?  

6Yelovowame muna Nembate ngamba ya Solomoni muna Ndaviti watengulukilile 
Solomoni mwene yendi nakumulwisa.  

7Co munima yevi wakungulwile viyambangani vakujeneka seo, vakevo 
vafungulwile Lehovowame muna Solomoni, omwo wapwile mwanike 
wamundondo, wakele na lyova, co kasele kuvalwisa.  

8Ololo mwayongola kulwisa vumwene vuje vwaanene Shukulu Kalunga kuli 
vatekulwila va Ndaviti. Muli na mashwalale vavangi, co lalo muli na vingombe va 
ngolinde vaje vapangele Yelovowame ngeci vapwe vinjambi veni.  

9Mwashekele vaka-kukombelela va Shukulu Kalunga, vatekulwila va Alone, lalo 
mwashekele vaLevi. Co munemika vaka-kukombelela veka mu myela yavo ngwe 
muje muvakalingi vaka-miyati yeka. Munu woshe aija na muna ngombe nambe 
na vimanga vatanu na vavali nakulijelesa, yeni mumupwisa muka-kukombelela 
ku vinjambi veni vangoco.  

10”Oloni yetu anga tucili nakupangela Shukulu Kalunga Njambi yetu, 
kutwamusezele. Vaka-kukombelela va ku naanga ya Alone vakapanga vipangi 
vyavo, co vaLevi vakavakwasako.  

11A mutondo a mutondo na a cingwezi na cingwezi vakamukombelelela insense 
na vimuna vakwenyeka voshe vamutunu. Co vakana vin̄ombelo vya makende 
vakawaaka a mesa yakujela, co ku cingwezi na cingwezi vakashwameka vindeya 
a vitumbikilo vya vindeya vya ngolinde. Co tukalingi vije vyanatushiki Shukulu 
Kalunga, oloni yeni munamuseza.  

12Co kengeni, Njambi vavenya ikeye wapwa ntwama yetu, na vaka-kukombelela 
vendi tuli navo vakevo vali na malupembo avo akwimba kashashutwiya 
nakutuleka ngeci tulwe neni. Yeni vanu va Isalele kesi mulwise Shukulu Kalunga 
Njambi ya vakukulwila veni! Kumukahyana embwe! “ 

13A simbu ije vene kuma Yelovowame natumu laja mashwalale vendi 
kukavandamena kunima ya mashwalale va vaYunda, co vamo valikengele navo 
kulutwe.  

14Omo vaYunda valikenukile, vamwene ngeci vanavazengeleka. Co vatambekele 
kuli Shukulu Kalunga ngeci avakwase, co vaka-kukombelela vembile malupembo.  

15Co vaYunda vakangokele nakutambeka, co Aviya wavatwamenenene kuya 
nakulwa. Ngecivene, Njambi wahyanene Yelovowame na mbunga ya mashwalale 
va vaIsalele.  

16VaIsalele vatewele vaYunda, co Njambi watavele ngeci vaYunda vafungulule 
vaIsalele.  

17Co Aviya na mbunga ya mashwalale vendi vatsiile manene vaIsalele, litambelo 
lya mashwalale va vaIsalele vakulwa mwamuvwa vapwile 500, 000 vatsiile aje 
vene.  

18Ngecivene, vaYunda vahyanene vaIsalele, omwo vakulaelele kuli Shukulu 
Kalunga Njambi ya vakukulwila vavo.  

19Aviya washekele mashwalale va Yelovowame, co wamutambwile vinganda 
vyendi vya Mbetele, na Njeshana, na Efelone, na membo aje azengelekele 
vinganda evi.  

20Co Yelovowame kakele lalo na nzili a simbu yashwanene Aviya. Akukotoka 
Shukulu Kalunga wamupupile, co watsile.  

21Ngecivene, nzili ya Aviya yapwile yakama. Wakele na vanakazi likumi na 
vawana, co wakele na vana va vanalume makumi avali na vavali, co vana va 
vanakazi vapwile likumi na vatanu na umo.  

22Muzimbu woshe wa Aviya, na vije vyendekele na vije vyalingile, vavisoneka 
mu Livulu lya Mizimbu lya Indo Muka-kwimanena.  

2 Mizimbu 14 

Mwene Asa afungulula vaSundane 

1Mwene Aviya watsile, co vamutsindile mu vimbumbo vya vumwene mu Nganda 
ya Ndaviti. Co munendi Asa wamushwanene kupwa mwene, omo Asa 
washwanene, mu lifuti mwakele kwoloka kuluu a myaka likumi.  

2Co Asa wavwaelelesele Shukulu Kalunga, Njambi yendi, akulinga vyuma vya 
vushunga na vyuma vyavivwa.  

3Watundisile mitula yakulemesela vinjambi veka na mitambela ije vakele 
nakulemesela vaka-kujeneka kukulaela, co watavozwele vinjambi vakwola a 
vimanda vyakujela vya mamanya, co wasiwile lalo vifwa vya Ashela njambi wa 
munakazi.  

4Co washikile vanu va Yunda ngeci valinge cizango ca Shukulu Kalunga, Njambi 
ya vakukulwila vavo, nakwononoka vilongesa vyendi na mashiko endi. 

5Omwo watundisile mitambela ije vakele nakulemesela vaka-kujeneka kukulaela, 
na mitula ya insense mu vinganda vyoshe vya mu Yunda, co kwakele kwoloka a 
simbu ije yashwanene.  

6A simbu ije watungile vimpaka mu vinganda vya mu Yunda, co myaka yaingi 
yetile kukwakele nzita, omwo Shukulu Kalunga wamwanene kwoloka.  

7Co walekele vanu va mu Yunda ngwendi, “Tutungeni vinganda tuvyake mu 
vimpaka na tuposhi, na vikolo vyakupata na tupateso. Tuli na moko yakushwana 
lifuti, omwo tunalingi cizango ca Shukulu Kalunga Njambi yetu. Ikeye 

natunyungu nakutwana kwoloka ku mitambela yoshe.” Ngecivene, vatungile, co 
vakele mwamuvwa.  

8Mwene Asa wakele na mashwalale vakupwa 300, 000 va ku Yunda, vaje 
vambatele vintelo na makunga, na vanalume vakupwa 280, 000 va ku 
Mbenjemani, vaje vambatele vintelo na mata a lusipa. Voshe vapwile vakusimpa, 
vanalume vaje vavalongesele mwamuvwa kulwa nzita.  

9KaSundane umo lizina lyendi Zela walwisile Yunda, wakele na mashwalale 
vakupwa 1, 000, 000 na matemba akupwa 300, vetele na ku Malesha.  

10Co Asa wamulwisile, vinzita vyoshe vivali vyalikwalalekele mu myela yavyo ku 
Cana ca Zefata kuyehi na Malesha. 

11Ngecivene, Asa walombelele kuli Shukulu Kalunga Njambi yendi ngwendi, 
“Yove Shukulu Kalunga, kukwesi weka asa kukwasa vaka-kuzeya omo valwa na 
vaka-nzili kuvanga yove lika. Tukwase ololo, Shukulu Kalunga Njambi yetu, 
omwo yetu twajendamena ali yove, co mu lizina lyove tunaija nakulwa na 
mashwalale ava vavangi manene. Shukulu Kalunga, yove unapu u Njambi yetu, 
naumo wai asa kukuhyana.” 

12Ngecivene, Shukulu Kalunga wahyanene mashwalale va vaSundane omo 
vavalwisile kuli Asa na mashwalale va vaYunda. Co vaSundane vatewele,  

13asinoni Asa na mashwalale vendi vavashekele nakuvetesa ku Ngelale. 
Ngecivene, vatsiile vaSundane vavangi naumo wai wavo wayoyeleo. Shukulu 
Kalunga wavanyongesele na nzita yendi, co mashwalale vapukwile vufuko 
vwavungi manene.  

14Asinoni vanyongesele vinganda vije vyazengelekele Ngelale, omwo vanu 
vamwo vakele na lyova lya Shukulu Kalunga. Co mashwalale vapukwile vyuma 
vyoshe vya muje mu vinganda omwo mwakele vufuko vwavungi manene.  

15Co lalo valwisile vilombo vya tunyungi, co vambatele vimanga vavangi na 
tumelo. Asinoni velukile ku Yelusalema.  

2 Mizimbu 15 

Asa atengulula vyuma 

1Munzinzime wa Njambi wezile ali Azaliya muna Ondende,  

2co waile nakuliwana na Mwene Asa. Co watambekele ngwendi, “Njitolilile, yove 
Mwene Asa, neni vanu voshe va Yunda na Mbenjemani njitolilileni! Shukulu 
Kalunga ali amo neni, omo yeni muli amo nendi, nga mumushakezeka, 
mukamuwana, oloni nga mutunda kuli ikeye, co akamiseza.  

3VaIsalele vakele simbu yakama vajenekele Njambi wa vushunga, vajenekele 
vaka-kukombelela ngeci vavalongese, lalo vajenekele lishiko.  

4Oloni omo vukalu vwezile, co vatengulukilile kuli Shukulu Kalunga, Njambi ya 
Isalele. Vamushakezekele, co vamuwanene.  

5A matangwa aje kukwakele kwoloka ku munu nambe umo wai, omwo kwakele 
vukalu na tuyando mu lifuti mwoshe.  

6Muyati umo wakele nakuyandesa muyati ukwavo, co nganda imo yakele 
nakuyandesa nganda ikwavo, omwo Njambi wakele nakunena tuyando na lyova 
ali vakevo. 

7Oloni yeni munapande kukolesa kesi muzeye embwe. Omwo vakamyana 
cikandelela a vipangi vije mulinakupanga.” 

8Omo Asa wazivile vuka-kwimanena vuje vwambulwile Azaliya muna Ondende, 
co wakolesele. Watundisile tumponya mu lifuti lya Yunda na Mbenjemani, na 
tumponya twoshe tuje twakele mu vinganda vije vyafungulwile mu lifuti lya 
malundu lya Efalime. Co lalo watungulwile mutula wa Shukulu Kalunga 
uvashimbikile mu cipango ca ku Njuvo ya Shukulu Kalunga.  

9Vanu vavangi va mu vumwene vwendi, vakutunda ku Efalime na Manase na 
Simyoni vakele nakwija kuli Asa omwo vamwene ngeci Shukulu Kalunga wakele 
amo nendi. Co Asa wavakungulwile voshe amolika na vanu va ku Yunda na ava va 
ku Mbenjemani. 

10Vakungulukilile mu Yelusalema ku ngonde yamucitatu mu mwaka wamulikumi 
na itanu omo Mwene Asa washwanene.  

11A litangwa lije vene vakombelelele vin̄ombelo kuli Shukulu Kalunga vya vije 
vyakupukula vezile navyo, vingombe vakupwa 700, na vimanga vakupwa 7, 000.  

12Co valikumiiye cikumiiyo cakulemesa Shukulu Kalunga, Njambi ya vakukulwila 
vavo, na mbunge yavo yoshe na mwonyo wavo woshe.  

13Munu woshe, mukwenje nambe mukulunu, munalume nambe munakazi, uje 
akalikela kulemesa Shukulu Kalunga vakamutsiya.  

14Co valingile cikumiiyo kuli Shukulu Kalunga nakutambeka na lijwi lyakama oku 
vaimba malupembo.  

15Vanu voshe va mu Yunda vajolelele omwo valikumiiye cikumiiyo eci na 
vimbunge vyavo vyoshe. Vavwaelelele akulemesa Shukulu Kalunga, co Shukulu 
Kalunga wavatambwile, co vakele mu kwoloka ku mitambela yoshe.  

16Mwene Asa watundisile kuku yendi Maka a litanda lyendi lya vamwene, omwo 
wapangele kamponya kakavi ka Ashela njambi wa munakazi. Asa washinjile kaje 
kamponya, wakatetangele, co wenyekelele vimbazuvwila vyako mu Cana ca 
Kindelone.  

17Nameme Asa kasele kunyongesa mitambela ije vakele nakulemesa vaka-
kujeneka kukulaela mu lifuti, oloni ikeye wakulaelele Shukulu Kalunga simbu 
yoshe yakuyoya kwendi.  

18Co waakele mu Njuvo ya Shukulu Kalunga vyuma vyoshe vije vyakundikile ishe 
Aviya kuli Njambi, na vyuma lalo vya ngolinde na siliva vije vyakundikile ikeye 
vavenya.  

19Kukwakele lalo nzita noo mu mwaka wamumakumi atatu na itanu yakushwana 
kwendi.  

2 Mizimbu 16 

Mwene Asa alizivasana na Mwene Mbenehandande wa Silya 
(1 Vim 15:17-22) 

1Mu mwaka wamumakumi atatu na itanu na umo wakushwana kwa Mwene Asa 
wa mu Yunda, Mwene Mbasha wa mu Isalele walwisile Yunda, co watungile 
cimpaka cakuzengeleka Lama, ngeci munu kesi atuuke nambe kukovela mu 
Yunda.  

2Ngecivene, Asa wambatele siliva na ngolinde vije vyakele mu Njuvo ya Shukulu 
Kalunga na mu lipela, co wavitumine ku Ndamasiku, kuli Mwene 
Mbenehandande wa ku Silya, wendekele ngwendi,  

3 “Tulikwate vusamba, ngwe muvalingile vatatetu. Eyi siliva na ngolinde vinapu 
vwana vwove. Co ololo ecela vusamba vwove na Mwene Mbasha wa mu Isalele, 
ngeci atundise mashwalale vendi mu lifuti lyange.” 

4Mbenehandande watavele ku viyongola vya Asa, co watumine vamyata vaka-
kushika nzita yendi na mashwalale vavo kukalwisa vinganda vya Isalele. 
Vafungulwile Injone, na Ndani, na Avele Mbete Maka, na vinganda vyoshe vya 
Nafetali kuje kwakele vinjuvo vyakutulikila. 

5Omo Mwene Mbasha wazivile vije vyalingiwile, co walikelele kutunga cimpaka 
ku Lama, co wecelele vipangi vyendi.  

6Asinoni Mwene Asa wakungulwile vanalume va mu Yunda mwoshe wavalekele 
ngeci vatute mamanya na mavaya aje alikwasesele Mbasha ku Lama, co 
vawapangesele kutunga vimpaka vya vinganda vya Ngemba na Mizipa.  

Hanani muka-kwimanena 

7A simbu ije vene Hanani muka-kwimanena waile kuli Mwene Asa wamulekele 
ngwendi, “Omwo wakulaelele kuli mwene wa Silya, kutuvakana kukulaela kuli 
Shukulu Kalunga Njambi yove, mukemwo nzita ya mwene wa ku Silya vanatewa.  

8Kuma vaSundane na vaLimbiya kuvakele na mashwalale vavangi na matemba 
amangi manene na vaka-kulonda a tuvalu ndi? Oloni omwo wakulaelele kuli 
Shukulu Kalunga, co wakuhyanesele.  

9Shukulu Kalunga akanyungu kaye koshe, ngeci amwese nzili vaje vanakulaela 
kuli ikeye na vimbunge vyavo vyoshe. Yove unalingi mwa vulema, cooni kutunda 
ku lelo nakutwala kulutwe simbu yoshe ukakala mu nzita.” 

10Co Asa waluvalele manene na muka-kwimanena, co wamushokele mu 
kamenga. Eyi ikeyo simbu ije Asa wayandesele vanu vamo na muuka.  

Mamaneselelo akushwana kwa Asa 

11Vilinga vyoshe vyakushwana kwa Asa kutunda kukushangumuka kweta 
nakukukotoka vavisoneka mu Livulu lya Mizimbu ya Vimyene va mu Yunda na mu 

Isalele. 

12Mu mwaka wamumakumi atatu na iwana wakushwana kwendi, Asa wapwile 
cilema, wakele na mushongo wa mendi, oloni nameme ngoco katengulukilile kuli 
Shukulu Kalunga ngeci amukwase, oloni waile ku vimbanda.  

13Omo kwetile lika myaka ivali, watsile,  

14co vamutsindile mu mbumbo ya limanya ije yalicokwelele ikeye vavenya mu 
Nganda ya Ndaviti. Vavwaesele muvila wendi na n̄undu na mazi akunika lwengo 
lwaluvwa akumutsinda, co vakele mu myala nakumulila.  

2 Mizimbu 17 

Njosefati vamupwisa mwene 

1Njosefati washwanene ali ishe Asa kupwa mwene, wakolesele vumwene vwendi 
ngeci alwise Isalele.  

2Waakele mashwalale mu vinganda vyoshe vya vimpaka vya mu Yunda, na mu 
mitambela ya mu lifuti lya Yunda, na mu vinganda vya Efalime vije vyafungulwile 
ishe Asa. 

3Shukulu Kalunga wavezikisile Njosefati omwo wakavangeyeye cimweso 
cakulivanga ca ishe, co kalemesele Mbale embwe.  

4Ikeye wapangelele Njambi ya ishe, wononokele mashiko a Njambi, co kalingile 
vilinga vije vivalingile vimyene va mu Isalele embwe.  

5Ngecivene, Shukulu Kalunga wakolesele vumwene vwendi, co lalo vanu voshe va 
mu Yunda vamunenelele vwana, ngecivene, wakele na vufuko vwavungi, na 
kasingimiko kakama.  

6Co wakele na nzili mukupangela Shukulu Kalunga ngeci wanyongesele 
mitambela ije vakele nakulemesela vaka-kujeneka kukulaela, co watundisile mu 
Yunda vifwa vya Ashela njambi wa munakazi.  

7Mu mwaka wamucitatu wakushwana kwendi, Njosefati watumine vamyata vaje 
vaile nakulongesa mu vinganda vya mu Yunda vapwile, Mbenehaile, na Ovandiya, 
na Zekaliya, na Netanela, na Mikaya.  

8Vaile amo na vaLevi vatanu na vawana, na vaka-kukombelela vavali. Mazina a 
vaLevi, Shemaya, na Netaniya, na Zevandiya, na Ashahele, na Shemilamote, na 
Njehonatane, na Andoniya, na Toviya, na Tovandoniya, co vaka-kukombelela 
vapwile, Elishama, na Njeholame.  

9Vambatele livulu lya Mashiko a Shukulu Kalunga, vaile mu membo oshe a mu 
Yunda nakulongesa vanu.  

Vukama vwa Njosefati 

10Shukulu Kalunga wazivisile lyova vumwene vwoshe vwa mafuti aje 
azengelekele Mwene Njosefati kwija nakulwa nendi nzita.  

11VaFilisitiya vamo vanenelele Njosefati siliva yaingi na vwana vukwavo, co 
vaAlavya vamo vamunenelele vimanga vakupwa 7, 700 na vimembe vakupwa 7, 
700.  

12Ngecivene, Njosefati wapwile mwene wakama manene. Co mu Yunda mwoshe 
watungililemo vimpaka na vinganda,  

13mukemwo vakele nakutulikila vyakulya vyavingi. Co wakele na vamyata va 
nzili vakusimpa mu Yelusalema.  

14Vavalavele ngwe ku vikota vyavo vapwile, Andena, ikeye wapwile muka-
kushika mashwalale va ku cikota ca Yunda, co washikile mashwalale vakupwa 
300, 000.  

15Wakumwata mu vipangi wapwile Njehohanane washikile mashwalale vakupwa 
280, 000,  

16co wamucitatu wapwile Amasiya muna Zikeli washikile mashwalale vakupwa 

200, 000. (Amasiya walyanene kupangela Shukulu Kalunga. )17Co muka-kushika 
mashwalale wa ku cikota ca Mbenjemani wapwile Elyanda, lishwalale wa nzili 
nakusimpa, washikile mashwalale vakupwa 200, 000 vaje vambatele vintelo na 
mata a lusipa.  

18Wakumwata wapwile Yehozavande wakele na vanalume vakupwa 180, 000, 
valivwaeselele cimweja kulwa nzita.  

19Ava vanalume vakevo vapangelele mwene mu Yelusalema, co waakele 
mashwalale veka lalo mu vinganda vikwavo vya vimpaka vya mu Yunda.  

2 Mizimbu 18 

Mikaya muka-kwimanena anangula Ahave 
(1 Vim 22:1-28) 

1Omo Mwene Njosefati wa mu Yunda wakele na vufuko vwavungi na lutsimo 
lwakama, wavwaesele vulo akati ka umo wa ku naanga yendi na ku naanga ya 
Ahave Mwene wa mu Isalele.  

2Co omo kuneti myaka imo, Njosefati waile ku nganda ya Samaliya 
nakukasikamesa Ahave. Mukusingimika Njosefati na vaje vaakele navo, Ahave 
watsiile vimanga na vingombe vavangi manene nakulinga ciwano. Co wasindiiye 
Njosefati ngeci valikumbasane amo vakalwise nganda ya Lamote mu Ngilyande.  

3Co Ahave wehwile Njosefati ngwendi, “Wasa kuya amo nange nakulwisa Lamote 
ndi?” Co Njosefati wamukumbulwile ngwendi, “Nange nove tunapu munu umo, 
co lalo mashwalale vange na mashwalale vove vanapu vamolika.” 

4Co Njosefati wamulekele ngwendi, “Oloni akulivanga tucihule tai kuli Shukulu 
Kalunga.” 

5Ngecivene, Ahave wasanene vaka-kwimanena, vakupwa 400, co wavehwile 
ngwendi, “Citava ngeci njiye nakulwisa Lamote nambe embwe?” Co vakevo 
vamukumbulwile ngwavo, “Ya ukavalwise. Njambi akakwana nzili 
yakuvafungulula.” 

6Oloni Njosefati wehwile ngwendi, “Kuma kukwesi muka-kwimanena weka lalo 
uje itwasa kwihula ali Shukulu Kalunga ndi?” 

7Ahave wamukumbulwile ngwendi, “Kwali umolika, lizina lyendi Mikaya muna 
Imela. Oloni yange njamuzinda omwo ikeye simbu yoshe kesi kwambulula vuka-
kwimanena vwavuvwa ali yange, oloni vuka-kwimanena vwavuvi lika.” Njosefati 
wamukumbulwile ngwendi, “Mwene kapandele kwendeka ngacije embwe! “ 

8Asinoni Mwene Ahave wasanene mwata wa mbanja, co wamulekele aye akasane 
Mikaya vwasi.  

9Co vaje vimyene vavali, vazalele vikoveyo vyavo vya vumwene, vatumbamene 
mu matanda avo ku lijungwilo anja ya cikolo ca Samaliya, co voshe vaka-
kwimanena vambulwile vuka-kwimanena ku mesho avo.  

10Umo wa vaka-kwimanena lizina lyendi Zendekiya muna Kenaana, wafulile 
vimbinga vya vutale, co wendekele kuli Ahave ngwendi, “Eci cikeco canendeka 
Shukulu Kalunga ngwendi, ‘Na vimbinga evi ukalwisa vaSilya, co mwa vushunga 
vene ukavafungulula.’” 

11Co vaka-kwimanena voshe vendekele cuma cimo ngwavo, “Ya ukalwise 
Lamote, co ukahyana. Shukulu Kalunga akakwana nzili yakuvafungulula.” 

12A simbu ije vene, uje mwata wa mbanja waile nakukasana Mikaya wendekele 
kuli Mikaya ngwendi, “Vaka-kwimanena voshe vanendeka lijwi limo 
lyakuvwaelelesa mwene, nove majwi ove alitombole na majwi a vakweni.” 

13Oloni Mikaya wamukumbulwile ngwendi, “Mu lizina lya Shukulu Kalunga 
wakuyoya njilikumiiya ngeci njikendeka vene vije vyanjileka Njambi yange! “ 

14Omo wetele ku mesho a Mwene Ahave, co mwene wamwihwile ngwendi, 
“Mikaya, citava ngeci Mwene Njosefati nange tuye tukalwise Lamote indi 

embwe?” Co Mikaya wamukumbulwile ngwendi, “Eyo, yeni mukalwe! Mwa 
vushunga mukahyana. Shukulu Kalunga akamyana nzili yakuvafungulula.” 

15Oloni Ahave wamukumbulwile ngwendi, “Omo wendeka kuli yange mu lizina 
lya Shukulu Kalunga, unapande kwendeka vushunga! Visimbu vingaijo 
njikakuleka ngacije?” 

16 Mikaya wamukumbulwile ngwendi, “Mu cimona njamwene mashwalale va 
Isalele valishandokela akamwa ya malundu ngwe vimanga vakujeneka kanyungi. 
Co Shukulu Kalunga wendekele ngwendi, ‘Ava vanu kuvesi na ntwama, veceleni 
veluke ku membo avo mu kwoloka.’” 

17Ahave wendekele kuli Njosefati ngwendi, “Njakulekele ngwange munu ou kesi 
kwambulula vuka-kwimanena vwavuvwa kuvanga lika vwavuvi! “ 

18Mikaya wendekele lalo ngwendi, “Ololo tolilila eci cendeka Shukulu Kalunga! 
Njamwene Shukulu Kalunga natumbama a litanda lyendi mwilu, co tungelo 
twendi voshe vemanene kuli ikeye ku cilyo na ku cimoshwe.  

19Shukulu Kalunga wehwile ngwendi, ‘Iyajo akakwisa Ahave ngeci akaye ku 
Lamote vakamutsiileko? ‘ Tungelo vamo vendekele mweka, co vakwavo lalo 
vendekele mweka,  

20noo munzinzime wezile wemanene kulutwe lwa Shukulu Kalunga, wendekele 
ngwawo, ‘Yange njikamukwisa.’ Co Shukulu Kalunga wehwile ngwendi, ‘Mu ngila 
ikajo ukamukwisila? ‘ 

21Munzinzime wakumbulwile ngwawo, ‘Njikaya nakusindiiya vaka-kwimanena 
voshe va Ahave kwendeka makuli.’ Co Shukulu Kalunga wendekele ngwendi, ‘Ya 
ukamukwise. Ukasa vene! ‘ “ 

22Co Mikaya wamanesele kwendeka ngwendi, “Shukulu Kalunga ikeye naaka 
munzinzime wa makuli mu tunwa twa vaka-kwimanena vove voshe ngeci 
vakukwise. Oloni ikeye nazivuka ngwendi ukakala mu vukalu! “ 

23Asinoni Zendekiya muka-kwimanena waile kuli Mikaya, nakumupupa mbanda 
ku mesho, co wamwihwile ngwendi, “Munzinzime wa Shukulu Kalunga wasa 
kutunda vati muli yange wendeke muli yove?” 

24Co Mikaya wamukumbulwile ngwendi, “Ukanjanuka omo ukaya ku mulili wa 
kunima ya njuvo nakukavandako.” 

25Co Mwene Ahave washikile umo wa ali vamyata wendi ngwendi, “Kwateni 
Mikaya mumutwale kuli Amoni, nguvulu wa nganda, na kuli Yowashe muna 
mwene.  

26Valekeni vamwake mu kamenga, co vamwane lika likende na mema noo 
njiiluka mwamuvwa.” 

27Co Mikaya watambekeleleko ngwendi, “Nga yove wiluka mwamuvwa, co 
Shukulu Kalunga kendekele muli yange embwe! “ Co lalo wendekele ngwendi, 
“Tolilileni kesi mwivale evi njinendeka! “ 

Kutsa kwa Ahave 
(1 Vim 22:29-35) 

28Asinoni Mwene Ahave wa mu Isalele na Mwene Njosefati wa mu Yunda vaile 
mukulwisa nganda ya Lamote mu Ngilyande.  

29Co Ahave wendekele kuli Njosefati ngwendi, “Omo tukovela mu nzita, yange 
njilimuka mweka, oloni yove zala vene vikoveyo vyove vya vumwene.” 
Ngecivene, mwene wa mu Isalele walimukile mweka akukovela mu nzita.  

30Co mwene wa Silya washikile vaka-kushika matemba endi ngeci kesi valwise 
munu weka kuvanga mwene wa Isalele.  

31Ngecivene, omo vakevo vamwene Mwene Njosefati, co voshe vayongwele 
ngwavo ikeye mwene wa mu Isalele, co vakevo vatengulukile nakumulwisa. Oloni 
omo Njosefati watambekele, co Shukulu Kalunga Njambi wamwamenene, 
watengulwile nzita waikengesele kweka.  

32Co vaka-kushika matemba omo vamwene ngwavo kesi ikeye mwene wa Isalele, 
co valikelele kumusheka.  

33Nameme ngoco, lishwalale umo wa vaSilya washele mukili wendi mu vuta vwa 
lusipa, co mukili wakwatele Mwene Ahave mukati ka mutongo wa vuzalo vwendi 
vwa nzita. Co Ahave watambekele kuli muka-kwendesa litemba lyendi ngwendi, 
“Njinavetwa! Tenguluka nakutundisa litemba mu nzita.” 

34Ngecivene, nzita yahyanene manene a litangwa lije, co Mwene Ahave 
watumbamene mu litemba lyendi nakulwa na vaSilya. Co ku cingwezi watsile.  

2 Mizimbu 19 

Yehu muka-kwimanena aluvalesa Njosefati 

1Mwene Njosefati wa mu Yunda welukile mwamuvwa ku lipela lyendi mu 
Yelusalema.  

2Co Yehu muka-kwimanena, muna Hanani, waile kuli mwene Njosefati, 
wendekele kuli ikeye ngwendi, “Kuma yove unapande kukwasa vaka-vuvi 
nakuzema vaje vazinda Shukulu Kalunga ndi? Omwo unalingi eci vukalu vwa 
Shukulu Kalunga vuli ali yove.  

3Oloni nameme ngoco, vyavivwa vimo vavimwene muli yove. Omwo watundisile 
vifwa vyoshe vya Ashela njambi wa munakazi vije vivalemesele vanu, co uneseka 
kukava cizango ca Njambi.” 

Njosefati atengulula vyuma 

4Mwene Njosefati wakele mu Yelusalema, visimbu vyavingi wendanganene 
mukati ka vanu, kutunda ku Mbeleshemba mu mbwela kweta na ku shongo ya 
lifuti lya malundu lya Efalime ku kunto, ngeci elwise vanu kuli Shukulu Kalunga, 
Njambi ya vakukulwila vavo.  

5Wemikile maako mu vinganda vya vimpaka mu nganda imo na imo ya mu 
Yunda,  

6wavashikile ngwendi, “Nyanyameni akwendeka omo musompa, omwo 
kumusompela vanu embwe, oloni musompela Shukulu Kalunga, co ikeye ali amo 
neni omo musompa n̄anda.  

7Singimikeni Shukulu Kalunga, sompeni mwamuvwa, omwo Shukulu Kalunga 
Njambi yetu kesi kutava makuli, nambe civembulu, nambe kutambula lizika-
kanwa.” 

8Mu Yelusalema Njosefati waangwile vaLevi, na vaka-kukombelela, na vakulunu 
va mu naaga ya Isalele kupwa maako ngeci vaakwile milonga ya vaka-kujomboka 
Lishiko lya Shukulu Kalunga, nambe milonga ya akati ka vanu vaje vakele mu 
nganda.  

9Co wavashikile ngwendi, “Munapande kupanga vipangi vyeni nakusingimika 
Shukulu Kalunga, nakumwononoka mu vyuma vyoshe vimulinga.  

10Nga vavushoko vweni vatunda ku nganda ika nambe ika vanena n̄anda kuli 
yeni, nambe yakutsiya, nambe yakujomboka lishiko, nambe vizilika, munapande 
kuvalongesa mwamuvwa mwaya ngila ngeci kesi vakale na mulonga ku mesho a 
Shukulu Kalunga. Nga kumuvanangula, co vukalu vwa Shukulu Kalunga vukakala 
ali yeni na vavushoko vweni. Oloni nga muvanangula, co kumukakala na 
mulonga.  

11Amaliya Muka-kukombelela Wakama ikeye akasompa vin̄anda vyoshe vya 
vuNjambi, co mwata wa mu Yunda Zevandiya muna Ishimela, nguvulu wa mu 
Yunda, ikeye akasompa vin̄anda vyoshe vya cisemwa. Co vaLevi vakevo 
vakamikwasa. Pweni vakusimpa, nyungeni vilongesa evi, co Shukulu Kalunga 
akale na vaje valinga vushunga! “ 

2 Mizimbu 20 

Nzita yakulwisa Endome 

1A simbu imo mashwalale va Mowavi na Amoni, amolika na vasamba vavo, 
vaMeuni, vezile nakulwisa Yunda.  

2Co miluwa vamo vezile nakuleka Mwene Njosefati ngwavo, “Mbunga ya 
mashwalale vavangi, vanatundu ku Endome ku mutambela wa Lishali lya 
Mwongwa vanaija nakukulwisa. Co vanafungulula laja Hazazone Tamale.” (Ikeyo 
Engendi. ) 

3Njosefati wajajele manene, co walombelele kuli Shukulu Kalunga ngeci 
amutwamenene. Washikile lifuti lyoshe lya Yunda ngeci valikele kulya.  

4Vanu va mu Yunda valikungulwile amo vatundile mu vinganda vyoshe vya mu 
Yelusalema vehwile Shukulu Kalunga ngeci avatwamenene,  

5co vakevo, amolika na vanu va mu Yelusalema vakungulukilile mu cipango 
caciha ca Njuvo ya Shukulu Kalunga. Co Mwene Njosefati wemanene kulutwe 
lwavo,  

6walombelele na lijwi lyakama ngwendi, “Yove Shukulu Kalunga Njambi ya 
vakukulwila vetu, yove washwana mwilu na mafuti oshe a mu kaye. Yove wakala 
na nzili, naumo wai asa kukuyeluwisa.  

7 Yove Njambi yetu, washekele vavenya lifuti lino kulutwe lwa vanu vove va 
Isalele nakulyana kuli vatekulwila va Avilahama musamba wove, ngeci vakalemo 
ku myaka yoshe.  

8Vakevo vanakala mu lifuti lino, co vanatungu Njuvo nakukusingimika,  

9ngeci nga vukalu vumo vuvakovelela nakuvahisa, nambe nzita, nambe 
mushongo wakulitambwisa, nambe njala, vakevo vakaija nakwimana kulutwe 
lwa Njuvo eyi muvakakulemesela. Co mu vukalu vwavo vakalombela kuli yove, co 
ukavaziva nakuvapatula.” 

10 ”Co ololo, vanu va Amoni, na Mowavi, na Endome vanatulwisa. Omo 
vakukulwila vetu vatundile mu Ingito, kuwavatavesele kukovela mu mafuti aje 
embwe, ngecivene, vakukulwila vetu vavazengulukile lika oloni 
kuvavanyongesele.  

11Co kenga muvali nakutulinga, vanaija nakutusheka mu lifuti lije liwatwanene.  

12Yove u Njambi yetu! Vahise, omwo yetu kutwesi na nzili ku mbunga ya 
mashwalale ava vavangi ngacije ava valinakutulwisa. Kutuzivuka vatijo tulinga, 
oloni tulinakukenga mesho kuli yove ngeci utukwase.” 

13Vanalume voshe va mu Yunda, na vanakazi vavo, na vanike, vemanene ku 
Njuvo ya Shukulu Kalunga.  

14Co Munzinzime wa Shukulu Kalunga wakovelele muli umo kaLevi wakele mu 
mbunga ya vanu. Lizina lyendi Njazele muna Zekaliya, Zekaliya muna Mbenaya, 
Mbenaya muna Njeyele, Njeyele muna Mataniya wa ku cikota ca Asafe.  

15Co Njazele wendekele ngwendi, “Yove shukulu Mwene Njosefati na vanu voshe 
va mu Yunda neni vanu va mu Yelusalema tolilileni, Shukulu Kalunga nendeka 
kuli yeni ngwendi kesi muzeye nambe kesi muzive lyova omo mbunga ya 
mashwalale eyi yakama embwe. Nzita eyi kesi yeni embwe, oloni inapu ya 
Njambi.  

16Imene yeni mukavalwise omo vezilila ku ngila ya ku Zize. Mukaliwana navo ku 
shongo ya cana ku mambo ya Njelwele.  

17 Yeni kumukalu nzita eyi embwe. Oloni mukakale lika mu myela yeni 
nakuvandamena, mukamona Shukulu Kalunga mwakamihyanesa ku vitozi veni. 
Yeni vanu va mu Yunda na vanu va mu Yelusalema, kesi muzeye nambe kesi 
muzive lyova. Yeni ku nzita, Shukulu Kalunga akakala amo neni! “ 

18Co Mwene Njosefati watsikamene asi, co na vanu voshe vatsikamene amo nendi 
nakulemesa Shukulu Kalunga.  

19Co vaLevi vaka-cikota ca Kohate na Kola vemanene nakushangazala Shukulu 
Kalunga, Njambi ya Isalele nakutambeka.  

20Alikaki mutondo-tondo vanu vakatukile vaile mu mambo ku Tekowa. Omo 
vakele nakuya, Njosefati wemanene wavalekele ngwendi, “Vanalume va mu 
Yunda neni vanalume va mu Yelusalema! Kulaeleni kuli Shukulu Kalunga Njambi 
yeni, co mukemana mbe. Kulaeleni vivamileka vaka-kwimanena vendi, co 
mukavezika.” 

21Omo mwene wakele nakwendeka na vanu, washikile vaka-kwimba vazale 
vikoveyo vyakujela, co vatwame kulutwe lwa nzita, nakwimba ngwavo, 
“Shangazaleni Shukulu Kalunga! Omwo cizemo cendi cakala ku myaka yoshe! “ 

22Omo vashangumukile kwimba, co Shukulu Kalunga wauya-wuyisile 
mashwalale vaje vezile nakuvalwisa.  

23VaAmoni na vaMowavi valwisile vaEndome nakuvanyongesa njwa, co 
valitengulukilile vakevo vavenya nakulilwisa.  

24Omo mashwalale va vaYunda vezile ku kaposhi mu mambo, vakengele kulutwe 
kuje kwakele vitozi vavo, co vamwene ngeci voshe vanalala ngumbanga asi 
vanatsi. Naumo wai wasaleleo na mwonyo.  

25Omo Njosefati na vanu vendi vezile nakupukula vivala, vawanene vingombe 
vavangi manene, na vyakulya, na vuzalo, na vyuma vikwavo vya seo. Co vakele 
matangwa atatu akukungulula vivala vyakupukula, oloni vyatumine manene 
kuvasele kwambata vyuma vyoshe.  

26Co a litangwa lyamuciwana vakungulukilile mu Cana ca Mbelaka 
nakushangazala Shukulu Kalunga a vyoshe vije vyalingile. Cana cije mukemwo 
vacitumbwile ngwavo, “Mbelaka.” 

27Co Njosefati watwamenenene vanu vendi, co velukile ku Yelusalema 
nakuvwaelela, omwo Shukulu Kalunga nahyana vitozi vavo.  

28Omo vetele mu nganda, vaile ku Njuvo ya Shukulu Kalunga, oku vemba tulyalya 
na malupembo.  

29Co mafuti oshe valijujukilile omo vazivile ngeci Shukulu Kalunga nahyana vitozi 
va Isalele,  

30ngecivene, Njosefati washwanene mu kwoloka, omwo Njambi yendi 
wamwanene kuhwima ku mitambela yoshe ije yamuzengelekele.  

Kuhwa kwa vumwene vwa Njosefati 
(1 Vim 22:41-50) 

31Njosefati wapwile mwene wa mu Yunda omo wakele na myaka makumi atatu 
na myaka itanu, washwanene mu Yelusalema myaka makumi avali na myaka 
itanu. Vaina lizina lyavo lyapwile Azuva, muna Shilehi.  

32Ngwe mwalingile ishe Asa, ikeye walingile vije vyavivwa ku mesho a Shukulu 
Kalunga,  

33oloni kanyongesele ije mitambela vakele nakulemesela vaka-kujeneka 
kukulaela. Co vanu kuvatengulukile na vimbunge vyavo vyoshe nakulemesa 
Njambi ya vakukulwila vavo.  

34Vyuma vyoshe vije vyalingile Njosefati, kutunda kukushangumukila kutwala ku 
shongo yakushwana kwendi, vavisoneka mu Livulu lya Mizimbu lya Yehu muna 

Hanani, lije lyapwa litambelo lya Livulu lya Mizimbu ya Vimyene va mu Isalele.  

35A simbu imo Mwene Njosefati wa mu Yunda walingile vusamba na Mwene 
Ahaziya wa mu Isalele, uje walingile vyuma vyavivi manene.  

36Co walikumbasanene nendi nakushonga mato akama a mu mema a kalunga ku 
Eziongembele.  

37Oloni Elyazale muna Ndondavahu, wa ku limbo lya Malesha, wanangwile 
Njosefati ngwendi, “Omwo unalingi vusamba na Ahaziya, Shukulu Kalunga 
akanyongesa evi viwunapanga.” Co aje mato atavukile kuvasele kuwapangesa 
lalo.  

2 Mizimbu 21 

1Njosefati watsile, co vamutsindile mu vimbumbo vya vumwene mu Nganda ya 
Ndaviti, co munendi Njeholame wamushwanene kupwa mwene.  

Mwene Njeholame wa mu Yunda 
(2 Vim 8:17-24) 

2Njeholame muna Mwene Njosefati wa mu Yunda wakele na vandolome vendi 
vatanu na umo, mazina avo, Azaliya, na Njehiyele, na Zekaliya, na Azalyahu, na 
Mikaele, na Shefatiya. 

3Ishavo wavanene vwana vwavungi vwa ngolinde, na vwa siliva, na vufuko vwa 
seo, co wapwisile umo na umo muka-kushika nganda ya cimpaka ya mu Yunda. 
Oloni omwo Njeholame wapwile ntwatwa ya Njosefati, co wamupwisile shwana 
yendi.  

4Omo Njeholame washwanene, co watsiile vishongo vendi voshe, amo na 
vamyata vamo va vaIsalele.  

5Njeholame wapwile mwene omo wakele na myaka makumi atatu na myaka ivali, 
washwanene mu Yelusalema myaka itanu na itatu.  

6Wakavangeyeye vilinga vya Mwene Ahave na vimyene vakwavo va Isalele, 
omwo wambatele muna Ahave. Co walingile vuvi ku mesho a Shukulu Kalunga,  

7 oloni Shukulu Kalunga katavele kunyongesa vumwene vwa Ndaviti embwe, 
omwo walingile laja cikumiiyo na ngamba yendi Ndaviti ngeci vatekulwila vendi 
vakashwana simbu yoshe.  

8 Omo Njeholame washwanene, vaEndome vatengulukilile Yunda, valyangwilile 
mwene yavo.  

9Ngecivene, Njeholame na vamyata vendi vaile nakulwa na vaEndome. Co 
mbunga ya mashwalale vaEndome vavazengelekele, oloni a simbu ya vutsiki 
Njeholame na vamyata vendi vatewele.  

10VaEndome na lelo lino valimanena kutunda ku Yunda. A simbu ije lalo vanu va 
mu Limbena navo lalo valimanenene, co valyangwilile mwene yavo, omwo 
Njeholame wasezele Shukulu Kalunga Njambi ya vakukulwila vendi.  

11Co mu Yunda na mu mafuti a malundu watungililemo myela yakulemesela 
vinjambi va vaka-kujeneka kukulaela, co watwamenenene vanu va mu Yunda na 
vanu va mu Yelusalema kulinga vuvi ku mesho a Shukulu Kalunga.  

12Elinja muka-kwimanena watumine mukanda kuli Njeholame ngwendi, 
“Shukulu Kalunga, Njambi ya kukulwila yove Ndaviti nakuhisa, omwo 
kuwakavele cimweso ca isho Mwene Njosefati, nambe cimweso ca kuku yove 
Mwene Asa.  

13Oloni unatembunwina vingila vya vimyene va Isalele, co unatwamenena vanu 
va mu Yunda na vanu va mu Yelusalema nakuvapwisa vaka-kujeneka kukulaela, 
ngwe mwalingile Ahave na naanga yendi vaje vatwamenenene Isalele kupwa 
vaka-kujeneka kukulaela. Co lalo unatsii vishongo vove, vakevo vapwile vanu 
vavavwa kutuvakana yove.  

14Co kenga, Shukulu Kalunga akahisa vanu vove, na vana vove, na vanakazi vove, 
co akanyongesa lalo vufuko vwove vwoshe.  

15Ngecivene, ukavinja manene mwimo, co mila yove ikavinja manene a litangwa 
na litangwa.” 

16Shukulu Kalunga washangumwine vimbunge vya vaFilisitiya, na vaAlambe vaje 
vakele kuyehi na vaSundane ku cikuma ca mema a kalunga, ngeci vakalwise 
Njeholame.  

17Vezile nakulwisa Yunda, co vapukwile vufuko vwoshe vuvawanene mu lipela, 
co vatwalele vunzinda mashano va mwene voshe na vana vendi voshe kuvanga 
Ahaziya, munendi wa mutinikila ikeye lika wasaleleo.  

18Omo vyoshe evi vyahwile, Shukulu Kalunga wakovelesele mushongo wauvi 
manene mu mila ya mwene.  

19Omo kwetile myaka ivali, mushongo wakulile manene, co akukotoka mwene 
watsile mu tuyando twakama. Vanu vendi kuvakele mu myala ngwe muvalingile 
ali vakukulwila vendi.  

20Njeholame wapwile mwene omo wakele na myaka makumi atatu na myaka 
ivali, washwanene mu Yelusalema myaka itanu na itatu. Omo watsile, naumo wai 
wakele na vusiwa. Vamutsindile mu Nganda ya Ndaviti, oloni kesi mu vimbumbo 
vya vumwene embwe.  

2 Mizimbu 22 

Mwene Ahaziya wa mu Yunda 
(2 Vim 8:25-29, 9:21-28) 

1Co vanu va mu Yelusalema vashwanesele Ahaziya munendi wa mutinikila 
kupwa mwene, omwo mbunga imo ya vanu vezile na vaAlambe ku cilombo 
vatsiile vana vendi voshe va vakulunu. Ngecivene, vashwanesele Ahaziya kupwa 
mwene.  

2Ahaziya wakele na myaka makumi awana na myaka ivali omo vamushwanesele, 
co washwanene mwaka umo mu Yelusalema, lizina lya vaina lyapwile Ataliya 
muna Omeli.  

3Ahaziya lalo watembunwinine vingila vya naanga ya Mwene Ahave, omwo vaina 
Ataliya, vapwile muna Mwene Ahave mutekulu wa Mwene Omeli wa mu Isalele, 
co vaina vamunangwile nakumukovelesa mu vuvi.  

4Walingile vuvi ku mesho a Shukulu Kalunga, omwo ishe watsile, vanu va ku 
naanga ya Mwene Ahave vakevo vapwile vaka-kumunangula, co 
vamunyongesele.  

5Mukukavangeya kunangula kwavo, walipandakanene na Mwene Njolame wa mu 
Isalele mu nzita yakulwisa Mwene Hazayele wa Silya. Co valwililile nzita ku 
Lamote mu Ngilyande, Njolame wavetwele mu nzita.  

6Co welukile ku nganda ya Njezelele ngeci akakanguke ku vimbandu vyendi vije 
vyavetwele, Ahaziya waileko nakukamumona.  

7Kuhwa kwa vumwene vwa Ahaziya kwapwile kwakutunda kuli Njambi omwo 
waile nakukamona Njolame. Omo Ahaziya wakele kuje, waile na Njolame 
nakuliwana na Yehu muna Nimeshi, uje yavwavesele Shukulu Kalunga ngeci 
anyongese naanga ya Ahave.  

8Co capwile ngeci omo cihiso ca Njambi cezile a naanga ya Ahave, Yehu 
waliwanene na mbunga ya vantwama va vaYunda na ije ya vehwa va Ahaziya 
vaje valipandakanene na Ahaziya a vungenzi ovu. Ngecivene, Yehu wavatsiile 
voshe.  

9Co vashakezekele Ahaziya, vamuwanene navanda mu Samaliya. Ngecivene, 
vamutwalele kuli Yehu, co wamutsiile. Vatsindile muvila wendi mukusingimika 
kuku yendi Mwene Njosefati, uje walingile vyavingi omo wapangelele Shukulu 
Kalunga. Naumo wai wa ku naanga ya Ahaziya wasaleleo ngeci ashwane 
vumwene.  

Vamwene Ataliya wa mu Yunda 
(2 Vim 11:1-3) 

10Omo Ataliya vaina ya Mwene Ahaziya wazivile kutsa kwa munendi, co 
washikile ngeci vatsiye vanu voshe va ku naanga ya vumwene.  

11Ahaziya wakele na ndokazi yendi ishavo umolika, lizina lyendi Njehoshemba, 
washombokele kuli muka-kwimanena lizina lyendi Yehoyanda. Wavombolweleo 
mwana umo wa munalume wa Ahaziya lizina lyendi Yowashe, wamutwalele 
kulyala kumutundisa kuli vana va vimyene vakwavo vaje vashakele kutsiya, co 
wamushwekele ku mulili amolika na ndezi yendi mu Njuvo ya Shukulu Kalunga. 
Co Ataliya kamutsiile.  

12Co a myaka itanu na umo wakele mu Njuvo ya Shukulu Kalunga 
muvamushwekele, omo Ataliya wapwile vamwene.  

2 Mizimbu 23 

Ataliya vamutengulukila nakumulwisa 
(2 Vim 11:4-16) 

1Mu mwaka wamucitanu na ivali, Yehoyanda muka-kukombelela wayongwele 
ngeci eyi ikeyo simbu yakulinga cimo. Walizivasanene na vamyata va mbunga ya 
mashwalale vatanu mazina avo, Azaliya muna Njelohame, na Ishimela muna 
Njehohanane, na Azaliya muna Ovende, na Maseya muna Andaya, na Elishafate 
muna Zikeli.  

2Co vakevo vaitanganene ku vinganda vyoshe vya mu Yunda, vanenele vaLevi ku 
Yelusalema na vakulunu voshe va vikota vya Isalele.  

3 Co voshe vakungulukilile mu Njuvo ya Shukulu Kalunga, valikumiiye cikumiiyo 
na muna mwene Yowashe. Yehoyanda wendekele kuli vakevo ngwendi, “Ou 
ikeye muna mwene. Ikeye apwa mwene ololo, ngwe vene muje mwendekele 
Shukulu Kalunga ali vatekulwila va Mwene Ndaviti ngeci cikalingiwa.  

4Eci cikeco cuma citukalinga. Omo vaka-kukombelela na vaLevi vakaija ku 
vipangi a Litangwa Lyakuhwima, litambelo lyamucitatu lya vamo veni vanyunge 
ku vikolo vya Njuvo ya Shukulu Kalunga,  

5na litambelo likwavo lyamucitatu vanyunge lipela, vaje voshe vakasalao 
vakatumbama ku Cikolo ca Luvula. Co vanu voshe vakakungulukila mu cipango 
ca ku Njuvo ya Shukulu Kalunga.  

6Kesi mukatave munu umo akakovela mu Njuvo ya Shukulu Kalunga kuvanga lika 
vaka-kukombelela, na vaLevi vaje vali a vipangi. Vakevo vakasa kukovelamo, 
omwo vapwa vakujela, oloni vanu voshe vanapande kwononoka mashiko a 
Shukulu Kalunga, co vakakale anja.  

7VaLevi vanapande kunyunga mwene na mikwale yakushomwena cimweja, co 
vakakale amo nendi kwoshe kuje kwaya. Munu woshe akeseka kukovela mu 
Njuvo ya Shukulu Kalunga munapande kumutsiya.” 

8Ngecivene, vaLevi na vanu va mu Yunda vanyungile mashiko aje avalekele 
Yehoyanda muka-kukombelela. Co munu na munu wanenele vanu vendi vaje 
vapandele kuhwima a Litangwa Lyakuhwima, na vaje vapandele kupanga a 
Litangwa Lyakuhwima.  

9Co Yehoyanda waanene vaje vamyata makunga, na vintelo vije vyapwile vya 
Mwene Ndaviti vije vivanyungilile mu Njuvo ya Shukulu Kalunga.  

10Co waakele vaje vanalume vakele na mikwale mu mitambela yoshe 
kuzengeleka Njuvo ya Shukulu Kalunga, nakunyunga mwene. 

11Yehoyanda watwalele Yowashe anja, co wamuzikile cilongo ku mutwe, 
wamwanene livulu lya mashiko a vumwene. Co vamupwisile mwene. Ngecivene, 
Yehoyanda muka-kukombelela amo na vana vendi vavwavesele mazi Yowashe, 
co vanu voshe vatambekele ngwavo, “Mwene ayoye myaka yoshe! “ 

12Co Ataliya wazivile muyoyo wa vanu vakele nakutwila mwene tuwelele, 
ngecivene, washatukilile ku Njuvo ya Shukulu Kalunga, kuje kwakungulukilile 
mbunga ya vanu.  

13Co wamwene mwene wamuhwa nemana ku manda ya vumwene ku cikolo ca 
Njuvo ya Shukulu Kalunga, ngwe ku futisi yavo, co vamyata va mbunga ya 
mashwalale na vaka-kwimba malupembo vamuzengelekele. Co vanu voshe 
vatambekele nakujolela nakwimba malupembo, vaka-kwimba va mu Njuvo ya 
Shukulu Kalunga na vyakwimbisa vyavo vatwamenenene ciwano. Co Ataliya 
watavwile vuzalo vwendi mukuviilila, co watambekele ngwendi, “Vungungu! 
Vungungu! “ 

14Yehoyanda kashakele ngeci Ataliya vamutsiile ku mutambela wa Njuvo ya 
Shukulu Kalunga embwe, ngecivene, washikile vamyata va mashwalale ngwendi, 
“Mutwaleni anja oku mumwitisa mukati ka mikana ya vaka-kunyunga, co woshe 
amwamena mutsiyeni.” 

15Vamukwatele, co vamutwalele ku lipela, co vamutsiilile ku Cikolo ca Tuvalu.  

Yehoyanda atengulula vyuma 
(2 Vim 11:17-20) 

16Co Yehoyanda muka-kukombelela walikumiiye cikumiiyo na Mwene Yowashe 
amo na vanu voshe ngeci vapwe vanu va Shukulu Kalunga.  

17Asinoni vanu voshe vaile ku njuvo ya Mbale nakuyisiwula. Co vashandwele 
mitula na tumponya, vatsiile Matane muka-kukombelela wa Mbale kulutwe lwa 
mitula.  

18Yehoyanda waangwile vaka-kukombelela na vaLevi kupwa vakulunu va vipangi 
vya ku Njuvo ya Shukulu Kalunga. Vakevo vapangele vipangi vije vyavanene 
Mwene Ndaviti, nakukombelela vin̄ombelo vya kwenyeka kuli Shukulu Kalunga 
ngwe ku mashiko a Mosesa. Co lalo vapwile vakulunu vakukenga a myaso na a 
viwano. 

19Yehoyanda waangwile lalo vaka-vipangi vyakunyunga ku vikolo vya Njuvo ya 
Shukulu Kalunga ngeci vaje kuvajelele kesi vakovelemo.  

20Co vamyata va mbunga ya mashwalale, na vanu va vulemu, na vamyata, na 
vanu voshe valipandakanene na Yehoyanda kusindikiya mwene kutunda ku 
Njuvo ya Shukulu Kalunga kuya ku lipela. Co vakovelelele ku cikolo cakama, 
vatumbikile mwene a litanda.  

21Vanu voshe vavwaelelele, co mu nganda mwolokele kuluu, omwo Ataliya 
vanamutsii laja.  

2 Mizimbu 24 

Mwene Yowashe wa mu Yunda 
(2 Vim 12:1-16) 

1Yowashe wakele na myaka itanu na myaka ivali omo wapwile mwene wa mu 
Yunda, washwanene mu Yelusalema myaka makumi awana. Lizina lya vaina 
lyapwile Zimbiya wa ku nganda ya Mbeleshemba.  

2Yowashe walingile vije vyavwaelelesele Shukulu Kalunga, a matangwa oshe 
akuyoya kwa Yehoyanda muka-kukombelela.  

3Yehoyanda waangwilile Mwene Yowashe vanakazi vavali, co vakitile vana va 
vanalume na ava va vanakazi.  

4Omo Yowashe wakele a vumwene kasimbu, wayongwele kutungulula Njuvo ya 
Shukulu Kalunga.  

5Co wasanene vaka-kukombelela na vaLevi wavalekele ngeci vaye ku vinganda 
vya mu Yunda nakutambula vimbongo vya a mwaka na mwaka kuli vaIsalele 
vyakutungulwisa Njuvo ya Shukulu Kalunga. Co wavalekele ngeci vazambule 
kulinga cuma eci, oloni vaLevi veshwalele,  

6 ngecivene, mwene wasanene Yehoyanda ntwama yavo, wamwihwile ngwendi, 
“Omwo vikajo unecelela vaLevi kutumbama ngoco kujeneka kuya mu Yunda na 

mu Yelusalema ngeci vanu valambule mulambu ngwe muje mwashikile Mosesa, 
ngamba ya Shukulu Kalunga, mukukwasa ku Mbalaka Mwakuliwanena?” 

7(Omwo vana va Ataliya, uje munakazi wamuvi, vasiwile Njuvo ya Shukulu 
Kalunga, na vyuma vyoshe vyakujela vije vyakelemo vivakundikile kuli Shukulu 
Kalunga, co vavyanene mukulemesa Mbale. ) 

8Co mwene walekele vaLevi vashonge cikasa cakulambwila vacitumbike ku 
cikolo ca Njuvo ya Shukulu Kalunga.  

9Co vatumine lijwi mu Yelusalema mwoshe na mu Yunda kuli munu na munu 
alambule mulambu kuli Shukulu Kalunga ngwe uje walivangele kutambula 
Mosesa, ngamba ya Njambi, mu mambo.  

10Co vantwama na vanu voshe valambwile vimbongo mu cikasa, co cashulile.  

11A litangwa na litangwa vaLevi vatwalele cikasa kuli mwata ikeye wacinyungile. 
Omo vamwene ngeci cinashulu, co muka-kusoneka wa mwene na muka-
kwimanena na Muka-kukombelela Wakama vezile nakutundisa vimbongo mu 
cikasa, co vaciilwisile lalo mu mwela waco. Ngecivene, vakungulwile vimbongo 
vyavingi manene.  

12Mwene na Yehoyanda vaanene vije vimbongo kuli vaje vakele nakuvwaesa ku 
Njuvo ya Shukulu Kalunga, co vakumwine vaka-kutavula mamanya, na vaka-
kupandeka vinjuvo, na vaka-vipangi vyakufula vutale ngeci vavwaese Njuvo ya 
Shukulu Kalunga.  

13Voshe vaka-vipangi vakele nakuundangana manene, co vatungulwile Njuvo ya 
Shukulu Kalunga ngwe muje muyafwile akulivanga, yapwile yakukola.  

14Omo vamanesele kuyivwaesa, co vanenele ngolinde na siliva vije vyasaleleo 
kuli mwene na kuli Yehoyanda, vakevo vaipangesele kulinga malonga na vivala 
vikwavo vya mu Njuvo ya Shukulu Kalunga.  

Viyongola vya Yehoyanda vavitengulula 

Omo Yehoyanda wakele nakuyoya, vakele nakukombelela vin̄ombelo ku Njuvo ya 
Shukulu Kalunga a simbu na simbu.  

15Omo Yehoyanda wakuluvalele kweta ku myaka yakupwa 130, co watsile.  

16Vamutsindile mu vimbumbo vya vumwene mu Nganda ya Ndaviti kwanuka 
vipangi vije vyalingile kuli vanu va Isalele na kuli Njambi na vya a Njuvo ya 
Shukulu Kalunga.  

17Oloni omo Yehoyanda natsi laja, co vantwama va mu Yunda vasindiiye Mwene 
Yowashe ngeci atolilile kuli vakevo.  

18Ngecivene, vanu valikelele kulemesela mu Njuvo ya Shukulu Kalunga, Njambi 
ya vakukulwila vavo, vashangumukile kulemesa tumponya, na vifwa vya Ashela 

njambi wa munakazi. Co vukalu vwa Shukulu Kalunga vwezile a Yunda na a 
Yelusalema omwo a vuvi ovu.  

19Shukulu Kalunga wavatuminine vaka-kwimanena kuvanangula ngeci veluke 
kuli ikeye, oloni vanu vavyanene kuvatolilila.  

20Co Munzinzime wa Njambi wakovelele muli Zekaliya muna Yehoyanda muka-
kukombelela. Wemanene akamwa ku mesho a vanu voshe nakuvaleka ngwendi, 
“Shukulu Kalunga Njambi nehula ngwendi omwo vika kumwononokela mashiko 
endi, co munalikokela n̄avava yeni vavenya? Yeni munamuseza, ngeci nendi lalo 
namiseza! “ 

21 Co Mwene Yowashe walipandakanene mu vutumbe vwakulwisa Zekaliya, a 
lishiko lya mwene vanu vashele mamanya Zekaliya mu cipango ca Njuvo ya 
Shukulu Kalunga.  

22Mwene wevalele ngozi yamulingilile Yehoyanda ishe ya Zekaliya, co watsiile 
Zekaliya. Omo Zekaliya wakele muyehi na kutsa, watambekele ngwendi, 
“Shukulu Kalunga amone eci ciwulinakulinga, nove lalo akunyanyamese! “ 

Kuhwa kwa vushwana vwa Yowashe 

23Co capwile ngeci kukuhwa kwa mwaka, mashwalale va Silya valwisile Yunda na 
Yelusalema, vanyongesele vantwama voshe, vambatele vufuko vwavungi 
vuvapukwile, co vavutwalele ku Ndamasiku.  

24Mashwalale va Silya vapwile vavandondo manene, oloni Shukulu Kalunga 
watavele ngeci vafungulule mashwalale vavangi va vaYunda omwo vanu 
vavyanene Shukulu Kalunga Njambi ya vakukulwila vavo. Mu ngila eyi mukemwo 
muvahisilile Mwene Yowashe.  

25Yowashe wavetwele manene, omo vitozi vaile, vamyata vendi vavali vamukele 
munga yakumulwisa, co vamutsiilile mu mulili wendi, omwo ikeye Yowashe 
watsiile vana va Yehoyanda muka-kukombelela. Vamutsindile mu Nganda ya 
Ndaviti, oloni kesi mu vimbumbo vya vumwene.  

26(Vaje vamukele munga yakumulwisa vapwile, Zavande, muna munakazi wa 
kaAmoni lizina lyendi Shimeya, na Yehozavande, muna munakazi wa kaMowavi 
lizina lyendi Shimeli. ) 

27Mu Livulu Lyakunungulula Vin̄anda vya Vimyene, mukemwo mutuwana vin̄anda 
vya vana va Yowashe, vuka-kwimanena vuvambulwile ali ikeye vwakumulwisa, 
na muje mwatungulwile Njuvo ya Shukulu Kalunga. Co munendi Amaziya 
wamushwanene kupwa mwene.  

2 Mizimbu 25 

Mwene Amaziya wa mu Yunda 
(2 Vim 14:2-6) 

1Amaziya wapwile mwene omo wakele na myaka makumi avali na myaka itanu, 
washwanene mu Yelusalema myaka makumi avali na myaka itanu na iwana, 
vaina vapwile Njehoyandine wa ku Yelusalema.  

2Walingile vije vyavwaelelesele Shukulu Kalunga, oloni kavilingile na mbunge 
yendi yoshe embwe.  

3Omo vumwene vwa Amaziya vwakolele na nzili, co watsiile vamyata vaje 
vatsiile ishe.  

4 Nameme ngoco, katsiile vana vavo, oloni wakavele vije vyashikile Shukulu 
Kalunga mu Lishiko lya Mosesa ngwendi, “Visemi kuvapandele kutsila milonga 
ije ivanalingi vana vavo embwe, na vana lalo kuvapandele kutsila milonga ije 
ivanalingi visemi vavo embwe, oloni munu napande kutsila mulonga wanalingi 
ikeye vavenya.” 

Nzita yakulwisa Endome 
(2 Vim 14:7) 

5Mwene Amaziya wakungulwile vanalume voshe va muyati wa Yunda na 
Mbenjemani, wavaangunwine mu vimbunga vya vushwalale, ngwe ku vikota 
vyavo, co waakele vamyata ngeci vashike vimbunga vya vanalume vakupwa 1, 
000, na vimbunga vikwavo vya vanalume vakupwa 100. Eci capwile 
kupandakanako vanalume voshe vaje vakele na myaka makumi avali nambe 
kutuvakana, voshe vapwile 300, 000. Vapwile mashwalale vakwanguka, vaje 
valivwaeselele cimweja kulwa nzita, vazivukile kulwisa makunga na vintelo.  

6Co lalo wakumwine mashwalale vakupwa 100, 000 va ku Isalele na ndando ya 
siliva ya makilo akupwa 3, 400.  

7Oloni muka-kwimanena waile kuli mwene wamulekele ngwendi, “Kesi uye na 
ava mashwalale va Isalele. Shukulu Kalunga kesi amolika na vanu ava va ku 
Vumwene vwa ku Kunto.  

8Yove wayongola ngeci amo vakakukwasa mu nzita, oloni Njambi ikeye ali na 
nzili yakukuhyanesa nambe yakukufungulula, co ikeye akatava ngeci vitozi veni 
vamifungulule.” 

9Amaziya wehwile muka-kwimanena ngwendi, “Vationi a siliva ije injinavafwete 
laja?” Muka-kwimanena wamukumbulwile ngwendi, “Shukulu Kalunga 
akakwilwisila vyavingi kutuvakana vije! “ 

10Ngecivene, Amaziya welwisile ije mbunga ya mashwalale vakumwine, 
wavalekele ngeci veluke ku membo avo. Co velukile ku membo avo, oloni 
valuvalele manene na vanu va mu Yunda.  

11Amaziya wasimpile, co watwamenenene mashwalale vendi ku Cana ca 
Mwongwa. Valwililile kuje, co vatsiile mashwalale va vaEndome vakupwa 10, 
000,  

12co vafungulwile lalo vakwavo vakupwa 10, 000. Co vatwalele vaje vinzinda 
akamwa ya lilundu ku nganda ya Sela, vavombilile asi a mamanya, co voshe 
vasanyozokele sanyu-sanyu.  

13Co a simbu ije mashwalale va vaIsalele vaje kuvaile na Amaziya ku nzita 
valwisile vinganda vya vaYunda mukati ka Samaliya na Mbete Holone, vatsiile 
vanalume vakupwa 3, 000, co vapukwile vufuko vwavungi manene.  

14Omo Amaziya welukile nakufungulula vaEndome, wezile amo na tumponya 
twavo, co watushimbikile nakutulemesa, nakwenyekelako insense.  

15Eci caluvalesele Shukulu Kalunga, ngecivene, watumine muka-kwimanena kuli 
Amaziya. Co uje muka-kwimanena wamwihwile ngwendi, “Omwo vika ulemesela 
vinjambi veka vaje kuvasa nameme kwamena myonyo ya vanu vavo ku mavoko 
eni?” 

16Amaziya wamukumbulwile ngwendi, “Simbu ika twakwangwile kupwa muka-
kunangula mwene? Oloka kuluu, ngeci kesi vakutsiye! “ Co uje muka-kwimanena 
walikelele, oloni wendekele ngwendi, “Ololo njazivuka ngeci Njambi nayongola 
kukunyongesa omwo unalingi vyoshe evi, co unombwanesa kunangula kwange.” 

Nzita yakulwisa Isalele 
(2 Vim 14:8-20) 

17Mwene Amaziya wa mu Yunda na vaka-kumunangula vakele munga yakulwisa 
Isalele. Co watumine lijwi kuli Mwene Yehowashe wa mu Isalele, uje wapwile 
muna Yehoahaze mutekulu wa Yehu, nakumushongangeya ngeci valwe nzita.  

18 Co Yehowashe watumine lijwi kuli Amaziya ngwendi, “A simbu imo muti wa 
mambimbo uje wakele a Minkinda ya Lembanone, watumine lijwi ku muti wa 
kendale ngwawo, ‘Tava munove ngeci amwambate munange.’ Co kwezile kasitu 
wa mu shwata wakulyatangelele uje muti wa mambimbo.  

19Nove lalo Amaziya, ulinakulishasha ngeci unafungulula vaEndome, oloni 
njikunangula ukale kwimbo lyove. Omwo vikajo ulishakela n̄ole ije ikanena 
tuyando ali yove na ali vanu vove?” 

20Oloni Amaziya wavyanene kumutolilila. Omwo eci capwile cizango ca Njambi 
ngeci amukundike mu mavoko a vitozi vendi, omwo ikeye walemesele tumponya 
twa vaEndome. 

21Ngecivene, Mwene Yehowashe wa mu Isalele waile ku nzita, co walwisile 
Mwene Amaziya wa mu Yunda. Co valwililile ku Mbete Shemeshe mu Yunda,  

22mashwalale va vaYunda vavafungulwile, co vatewelele ku membo avo.  

23 Co Yehowashe wakwatele Amaziya wamutwalele ku Yelusalema. Wasiwile 
civumbe ca nganda ya Yelusalema kutunda ku Cikolo ca Efalime nakweta ku 
Cikolo ca ku Mbango, nunda ya mamita akupwa 200.  

24Co watwalele ku Samaliya ngolinde na siliva yoshe na vyoshe vije vyawanene 
mu Njuvo ya Shukulu Kalunga, co wambatele lalo vivala vya mu Njuvo ya Shukulu 
Kalunga, vije vivanyungile vatekulwila va Ovende Endome, na vufuko vwa mu 
lipela. Co lalo waile amo na vinzinda.  

25Mwene Amaziya wa mu Yunda wayoyele myaka likumi na itanu omo Mwene 
Yehowashe wa mu Isalele natsi laja.  

26Co vilinga vikwavo vyeka vije vyalingile Amaziya kutunda kukushangumuka 
kutwala ku shongo yakushwana kwendi vavisoneka muLivulu lya Mizimbu ya 

Vimyene va mu Yunda na mu Isalele. 

27Tunde a simbu ije Amaziya watengulukile nakuseza Shukulu Kalunga, kwakele 
munga yakumulwisa mu Yelusalema. Co akukotoka watewelele ku nganda ya 
Lakishe, oloni vitozi vendi vamukavele, co vakamutsiilile kuje.  

28Muvila wendi vautwalele ku Yelusalema a cimulu, co vamutsindile mu 
vimbumbo vya vumwene mu nganda ya Ndaviti.  

2 Mizimbu 26 

Mwene Uziya wa mu Yunda 
(2 Vim 14:21-22, 15:1-7) 

1Vanu voshe va mu Yunda vaangwile Uziya muna Amaziya uje wakele na myaka 
likumi na itanu na umo omo wapwile mwene.  

2(Omo ishe Amaziya watsile, Uziya wafungulwile nganda ya Elata, co 
wayitungulwile. ) 

3Uziya wapwile mwene omo wakele na myaka likumi na myaka itanu na umo, 
washwanene mu Yelusalema myaka makumi atanu na ivali. Lizina lya vaina 
lyapwile Yekoliya wa ku Yelusalema.  

4Akukavangeya vilinga vya ishe, co ikeye walingile vije vyavwaelelesele Shukulu 
Kalunga.  

5Uziya wapangelele Shukulu Kalunga na kulongwa a matangwa ayoyele Zekaliya 
uje wamulongesele vya vuNjambi, co Njambi wamuvezikisile.  

6Uziya waile ku nzita nakulwisa vaFilisitiya. Wasiwile vivumbe vya vinganda vya 
Ngate na Njaminiya na Ashendonde, co watungile vinganda vya vimpaka kuyehi 
na Ashendonde na mu lifuti lyoshe lya Filisitiya.  

7Co Njambi wamukwasele kufungulula vaFilisitiya, na vaAlavya vaje vakele ku 
Ngulembale na vaMeuni.  

8VaAmoni valambwile mulambu kuli Uziya, co wakele na nzili manene, lutsimo 
lwendi lwetele ku Ingito.  

9Uziya watungile vimpaka vyakukola mu Yelusalema, co watungile tuposhi ku 
Mbango ya Cikolo na ku Cikolo ca ku Cana, kuje kucatengulukilile civumbe.  

10Watungile lalo vimpaka vya tuposhi mushandangala yangoco, wacokwele 
masima amangi, omwo wakele na matanga amangi a vimuna mu lifuti lya ku 
vushelumukilo vwa malundu mu kangombe ka yambi na mu vyana. Omwo 
wazemene kulima, co watakamesele vanu ngeci valime mahya a mikolovozi ya 
vushuka vwa vinyu mu lifuti lya malundu nakulima livu lya vwilo.  

11Uziya wakele na mashwalale vavangi vakulwa nzita. Muzimbu wa vaka-kulwa 
vendi vautulikile kuli vaka-kusoneka vendi, Njeyele na Maseya 
vavatwamenenene kuli Hananiya, wa ku munga ya mwene.  

12Co vamyata vaka-kushika nzita vapwile 2, 600.  

13Co mwisi yavo mwakele mashwalale vakupwa 307, 500, vaje vasele kulwila 
mwamuvwa mwene ku vitozi vendi.  

14Uziya waanene mashwalale vintelo, na makunga, na vitepa vya vikuvo vya nzita 
na tuzaku twa vikuvo twa nzita na mata a lusipa na mikili, na mamanya 
akwashesa mu cipapa ca kenya.  

15Co mu Yelusalema vanu vendi vaka-vutongwe vafulile vikuvo vyakwashesa 
nakumbila mamanya akama kutunda ku tuposhi na ku vimbango vya civumbe ca 
nganda. Co lutsimo lwendi lwaile kulyala, wapwile muka-nzili manene omwo 
Njambi wamukwasele.  

Uziya vamuhisa omwo kulyalesa kwendi 

16Oloni omo Mwene Uziya wakele na nzili, co washangumukile kulyalesa, eci 
cikeco camunenesele kuwa kwendi. Washawile Shukulu Kalunga Njambi yendi 
akukovela mu Njuvo ya Shukulu Kalunga nakwenyekela insense a mutula wa 
insense.  

17Co Azaliya muka-kukombelela, amo na vaka-kwimanena va nzili vakusimpa 
vakupwa makumi atanu na atatu vakavele mwene munima.  

18Vamuvindikile, co vamulekele ngwavo, “Ove Uziya! Yove kuwesi na moko 
yakwenyekela insense Shukulu Kalunga. Kuvanga vaka-kukombelela lika vaje 
vakutunda kuli Alone vaje vavajelesa laja vakevo vanapande kulinga evi. Tunda 
mu mwela ou wakujela. Unavulumuna kuli Shukulu Kalunga Njambi, co 
kuukawana lalo vivezikiso vyendi.” 

19Uziya wemanene mu Njuvo ya Shukulu Kalunga kumukulo wa mutula wa 
insense, oku nakwata cikango cakwenyekela insense. Waluvalele na vaka-
kukombelela, co vwasi-vwasi mushongo wa mbumba watuukile ku cihanga 
cendi.  

20Co Azaliya na vakwavo vaka-kukombelela vakengele a luholo lwa mwene, co 
valikomokelele manene, vamutuwisile vwasi mu Njuvo ya Shukulu Kalunga. Co 
nendi watuukilemo vwasi, omwo Shukulu Kalunga wamuhisile.  

21Co kutunda aje vene Mwene Uziya wapwile muka-mbumba mukuyoya kwendi 
kwoshe. Co kasele lalo kukovela mu Njuvo ya Shukulu Kalunga, oloni wakele mu 
njuvo yendi endi lika, co wecelele vipangi vyoshe, oloni munendi Yotame 
washwanene lifuti.  

22Co Isaya muka-kwimanena muna Amoze wasonekele vyuma vyoshe vikwavo 
vije vyalingile Mwene Uziya a simbu yakushwana kwendi.  

23Uziya watsile, vamutsindile kuyehi na vakukulwila vendi, oloni omwo 
mushongo wendi, kuvamutsindile mu vimbumbo vya vumwene. Co munendi 
Yotame wamushwanene kupwa mwene.  

2 Mizimbu 27 

Yotame Mwene wa mu Yunda 
(2 Vim 15:32-38) 

1Yotame wakele na myaka makumi avali na itanu omo wapwile mwene, 
washwanene mu Yelusalema myaka likumi na itanu na umo. Vaina vapwile 
Yelusha, muna Zandoke.  

2Ikeye walingile vije vyavwaelelesele Shukulu Kalunga, ngwe mwalingile ishe 
Uziya, oloni kalingile vuvi vwakwenyekela insense mu Njuvo ya Shukulu Kalunga. 
Oloni nameme ngoco, vanu anga vakele nakulinga vuvi.  

3Yotame ikeye watungile Cikolo ca ku Kunto ca ku Njuvo ya Shukulu Kalunga, co 
watungilileko lalo cipango ca Ofele.  

4Co watungile vinganda mu lifuti lya minkinda lya Yunda, co mu shwata 
watungililemo vimpaka na tuposhi.  

5Walwile na mwene wa vaAmoni na mashwalale vendi, co wavafungulwile. Co 
wasindiiye vaAmoni vamulambwile a myaka itatu, makilo a siliva akupwa 3, 400, 
na vulemu vwa tiliku vwakupwa 1, 000, na mitonga ya mbale ya maumwa 
yakupwa 1, 000.  

6Ngecivene, Yotame wakele na nzili omwo wakulaelele nakwononoka Shukulu 
Kalunga Njambi yendi.  

7Vilinga vikwavo vyakushwana kwa Yotame, na vinzita vyendi, na mashiko endi, 
vyoshe vavisoneka mu Livulu lya Mizimbu ya Vimyene va mu Isalele na mu Yunda. 

8Yotame wakele na myaka makumi avali na itanu omo wapwile mwene, co 
washwanene mu Yelusalema myaka likumi na itanu na umo.  

9Watsile, co vamutsindile mu Nganda ya Ndaviti, co munendi Ahaze 
wamushwanene kupwa mwene.  

2 Mizimbu 28 

Mwene Ahaze wa mu Yunda 
(2 Vim 16:1-4) 

1Ahaze wapwile mwene omo wakele na myaka makumi avali, co washwanene 
mu Yelusalema myaka likumi na itanu na umo. Ikeye kakavangeyeye vilinga 
vyavivwa vya kukulwila yendi Mwene Ndaviti, oloni walingile vije 
kuvyavwaelelesele Shukulu Kalunga,  

2co wakavangeyeye vingila vya vimyene va mu Isalele. Wafulile vifwa vya vutale 
vya Mbale,  

3co wenyekelele insense mu Cana ca Hinome, wakombelelele vana vendi va 
vanalume kupwa vin̄ombelo vyakwenyekela ku tumponya, mukutembunwina 
vilinga vya vunyengwe vivalingile vanu vaje vaashekele Shukulu Kalunga mu 
lifuti omo vaIsalele vakele nakuya kulutwe.  

4Oloni mitambela ije vakele nakulemesela vaje vaka-kujeneka kukulaela, a 
malundu na mu minzinze yoshe ya miti yakutonola, Ahaze lalo nendi wakele 
nakukombelelako vin̄ombelo vya kwenyeka na kwenyekelako insense.  

Nzita ya Silya na Isalele 
(2 Vim 16:5) 

5Omwo Mwene Ahaze walingile vuvi, co Shukulu Kalunga Njambi yendi 
wamukundikile ku mavoko a mwene wa ku Silya ngeci amufungulule 
nakwambata vaYunda vavangi nakuvatwala ku Ndamasiku kupwa vinzinda. Co 
lalo Shukulu Kalunga wamukundikile mu mavoko a mwene wa vaIsalele.  

6 Peka muna Lemaliya, wafungulwile Ahaze, co watsiile mashwalale vakupwa 120, 
000 vakusimpa va vaYunda mu litangwa limo. Shukulu Kalunga, Njambi ya 
vakukulwila vavo watavele ngeci eci cilingiwe, omwo vanu va mu Yunda 
vamuvyanene.  

7Lishwalale umo wa kaIsalele lizina lyendi Zikeli watsiile muna Mwene Ahaze 
lizina lyendi Maseya, na mukulunu wa mu lipela lizina lyendi Azelikame na 
Elekana uje wapwile wamucivali kuli muka-kushika wa mwene.  

8Nameme vaYunda vapwile vavushoko vwavo, oloni mashwalale va vaIsalele 
vafungulwile vanakazi na vanike vakupwa 200, 000 kupwa vinzinda, co 
vavatwalele ku Samaliya, na vyuma vyavingi vyakupukula.  

Ondende muka-kwimanena 

9Munalume umo lizina lyendi Ondende muka-kwimanena wa Shukulu Kalunga, 
wakele mu nganda ya Samaliya. Waliwanene na mashwalale va vaIsalele 
valinakwiluka na vinzinda vavo va vaYunda. Omo vakele nakukovela mu nganda, 
co wendekele kuli vakevo ngwendi, “Shukulu Kalunga Njambi ya vakukulwila 
veni naluvala na Yunda ngeci navakundika ku mavoko eni, oloni nazivi kukaluka 
kweni mumunavatsiilamo.  

10Co ololo munayongola kupwisa vanalume na vanakazi va mu Yelusalema na mu 
Yunda vindungo veni. Kuma yeni kumwazivukile ngeci neni lalo munalingi vuvi 
ku mesho a Shukulu Kalunga Njambi yeni ndi? 

11Ngecivene, njitolilileni! Ava vinzinda vanapu vandolome veni na vandokazi 
veni. Veceleni vaye, kutewa Shukulu Kalunga akamihisa na vukalu vwendi.” 

12Vantwama vawana va vanalume va ku Vumwene vwa ku Kunto, mazina avo, 
Azaliya muna Njehohanane, na Mbelekiya muna Meshilemote, na Njehizekiya 
muna Shalume, na Amasa muna Handalai navo lalo vapopolwele vilinga vya 
mashwalale.  

13Vendekele ngwavo, “Kesi muvanene kuno ovo vinzinda! Yetu tunalingi laja vuvi 
ku mesho a Shukulu Kalunga, co tunamuluvalesa ngeci atuhise. Co ololo mushaka 
lalo kuwezelela ku mulonga wetu.” 

14Ngecivene, mashwalale velwisile vinzinda na vufuko vuvapukwile kuli vanu na 
vantwama vavo,  

15co vaje vanalume vawana vavaangwile ngeci vaane vuzalo vuje vuvapukwile. 
Vavaanene vuzalo na vin̄aku ngeci vazale, co vavaanene lalo vyakulya na 
vyakunwa, vavasatele mazi a olive a vimbandu vyavo. Vaje kuvakele na nzili 
yakwenda vavaakele a vimulu ngeci vendeleo, co vinzinda voshe vavelwisile ku 
lifuti lya vaYunda ku Yeliko, nganda ya mashakaVaLe Asinoni vaIsalele velukile 
kwimbo lyavo ku Samaliya.  

Ahaze alomba Asilya kumukwasa 
(2 Vim 16:7-9) 

16Mu mwaka uje vene, Mwene Ahaze watumine vanu kuli Tingelate Pilesele, 
mwene wa Asilya ngeci amukwase.  

17Omwo vaEndome vashangumukile lalo kulwisa vaYunda nakufungulula 
vinzinda vavangi.  

18A simbu ije vene vaFilisitiya vakele nakulwisa vinganda vya mu lifuti lya ku 
vushelumukilo vwa malundu mu kangombe ka yambi na mu mbwela ya lifuti lya 
Yunda. Vafungulwile vinganda vya Mbete Shemeshe, na Ainjalone, na Ngendelote, 
na vinganda vya Soko, na Timuna, na Ngimezo amo na membo avyo, co vatungile 
muje myaka yoshe.  

19Shukulu Kalunga wakeesele lifuti lya Yunda omwo Mwene Ahaze walingile 
mwamuvi, co wavulumwine manene kuli Shukulu Kalunga.  

20Co mwene wa vaAsilya, kakwasele Ahave, oloni wamupopolwele 
nakumukovelesa mu vukalu.  

21Ngecivene, Ahaze wanonele ngolinde ya mu Njuvo ya Shukulu Kalunga, neyi ya 
mu lipela, neyi ya mu membo a vantwama va vanu, co wayanene kuli mwene wa 
Asilya, nameme walingile ngeci, oloni kucamukwasele embwe.  

Vivi vya Ahaze 

22Omo tuyando twendi twaamene manene, uje munalume Ahaze wavulumwine 
manene ku mesho a Shukulu Kalunga.  

23Wakombelelele vin̄ombelo ku vinjambi va vaSilya, vaje vamufungulwile. 
Wendekele ngwendi, “Vinjambi va vaSilya vakwasele vimyene vaSilya, ngecivene, 
nga njikombelela kuli vakevo, amo vakanjikwasa.” Oloni eci canenele vukalu 
vwakama ali ikeye na a lifuti lyendi.  

24Co lalo Ahave wambatele vivala vyoshe vya mu Njuvo ya Shukulu Kalunga, co 
wavitetangele-tetangele. Washokele Njuvo ya Shukulu Kalunga nakutunga mitula 
mu mitambela yoshe ya Yelusalema.  

25Mu vinganda vyoshe na membo oshe a mu Yunda watungililemo mitambela ije 
vakele nakulemesela vaje vaka-kujeneka kukulaela, co kuje wenyekeleleko 
insense ku vinjambi veka. Mu ngila eyi vene walikokelele vukalu vwa Shukulu 
Kalunga, Njambi ya vakukulwila vendi.  

26Vilinga vyendi vyeka vyoshe vyakushwana kwendi, kutunda 
kukushangumukila kutwala ku shongo, vavisoneka muLivulu lya Mizimbu ya 

Vimyene va mu Yunda na mu Isalele. 

27Mwene Ahave watsile, co vamutsindile mu Yelusalema, oloni kesi mu 
vimbumbo vya vumwene embwe. Co munendi Hezekiya wamushwanene kupwa 
mwene.  

2 Mizimbu 29 

Mwene Hezekiya wa mu Yunda 
(2 Vim 18:1-3) 

1Hezekiya wapwile mwene wa mu Yunda omo wakele na myaka makumi avali na 
itanu, co washwanene mu Yelusalema myaka makumi avali na itanu na iwana. 
Vaina vapwile Aviya, muna Zekaliya.  

2Wakavangeyeye vilinga vya kukulwila yendi Mwene Ndaviti, walingile vije 
vyavwaelelesele Shukulu Kalunga.  

Kujelesa Njuvo ya Shukulu Kalunga 

3Mu ngonde yakulivanga ku mwaka omo Hezekiya wapwile mwene, co 
washokolwele vikolo vya Njuvo ya Shukulu Kalunga nakuvivwaesa.  

4Wakungulwile vaka-kukombelela na vaLevi mu cipango ca mu ngangela ya 
Njuvo ya Shukulu Kalunga,  

5wendekele kuli vakevo ngwendi, “Yeni vaLevi munapande kulijelesa ngeci 
mujelese Njuvo ya Shukulu Kalunga, Njambi ya vakukulwila veni. Tundiseni 
vyuma vyoshe vije vijwalesa ku Njuvo ya Shukulu Kalunga. 

6Vakukulwila vetu kuvakulaelele kuli Shukulu Kalunga Njambi yetu, oloni 
valingile vyavivi ku mesho endi. Vamusezele nakukengesa nima ku mwela kuje 
kwakala.  

7Vashokele vikolo vya Njuvo ya Shukulu Kalunga, vazimine vindeya, co vonwele 
kwenyeka insense nambe kukombelela vin̄ombelo vya kwenyeka mu Njuvo ya 
Shukulu Kalunga Njambi ya Isalele. 

8Omwo a cuma eci mukemwo Shukulu Kalunga naluvala na Yunda na Yelusalema, 
co cije calingile kuli vakevo cakasamesele nakuzivisa lyova munu woshe. Yeni 
mwazivuka mwamuvwa eci.  

9Vatatetu vavatsiilile mu nzita, co vanakazi vetu na vana vetu vanavatwala ku 
vunzinda.  

10”Co ololo njinayongola kulinga cikumiiyo na Shukulu Kalunga, Njambi ya 
Isalele, ngeci kesi atuluvalele lalo.  

11Vana vange, kesi muungumuke embwe. Shukulu Kalunga namyangula ngeci 
mumwenyekele insense nakutwamenena vanu nakumulemesa.” 

12VaLevi vakeleko ava. Va ku cikota ca Kohate vapwile, Mahate muna Amasai, na 
Njwele muna Azaliya. Va ku cikota ca Melali vapwile, Kishe muna Avendi, na 
Azaliya muna Njehalelele. Va ku cikota ca Ngeleshone vapwile, Yowahe muna 
Zimena, na Endeni muna Yowahe.  

13Va ku cikota ca Elizafane vapwile, Shimeli, na Njewele. Va ku cikota ca Asafe 
vapwile, Zekaliya, na Mataniya.  

14Va ku cikota ca Hemane vapwile, Njehwele, na Shimei. Va ku cikota ca 
Njendutune vapwile, Shemaya, na Uziyele.  

15Vanalume ava vakungulwile vavushoko vwavo vaLevi, co voshe valijelesele. 
Asinoni, ngwe mwavashikile mwene, vashangumukile kujelesa Njuvo ya Shukulu 
Kalunga ngwe ku lishiko lya Shukulu Kalunga.  

16Vaka-kukombelela vakovelele mu Njuvo ya Shukulu Kalunga nakuyijelesa, 
vatundisile vyuma vyoshe vije kuvyajelele mu cipango ca Njuvo ya Shukulu 
Kalunga. Co vaLevi vavituwisile vyoshe anja ya nganda, vavitwalelele ku cana ca 
Kindelone.  

17Vipangi vyashangumukile a litangwa lyakulivanga ku ngonde yakulivanga, co a 
litangwa lyamucitanu na atatu vamanesele vyoshe, amo na cikolo cakukovelela 
ku Njuvo ya Shukulu Kalunga. Asinoni vapangele lalo matangwa akwavo atanu na 
atatu, noo vetele ku ngonde yamulikumi na vitanu na imo, vakele nakuvwaesa 
Njuvo ya Shukulu Kalunga ngeci valemeselemo.  

Vakundika lalo Njuvo ya Shukulu Kalunga 

18Co vaLevi vambulwile muzimbu kuli Mwene Hezekiya ngwavo, “Tunamanesa 
kujelesa Njuvo ya Shukulu Kalunga yoshe na mutula wa milambu ya kwenyeka 
na mesa yakwaka makende akujela na vivala vyavyo vyoshe.  

19Co twanena lalo vivala vyoshe vije vyambatele Mwene Ahaze a simbu ije 
yajenekele kukulaela kuli Njambi, tunavivwaesa nakuvijelesa lalo. Vyoshe vili 
kuyehi na mutula wa Shukulu Kalunga.” 

20Ngecivene, Mwene Hezekiya wakatukile mutondo-tondo, wakungulwile 
vantwama va mu nganda, voshe vaile ku Njuvo ya Shukulu Kalunga.  

21Vanenele vingombe va nkomba vatanu na vavali, na majamba a vimanga vatanu 
na vavali, na vana va vimanga vatanu na vavali, na majamba a vimembe vatanu 
na vavali, kupwa n̄ombelo yakutundisa vuvi vwa vaka-naanga ya vumwene na 
vanu va mu Yunda, nakujelesa Njuvo ya Shukulu Kalunga. Co mwene walekele 
vaka-kukombelela vatekulwila va Alone vakombelelele vin̄ombelo evi a mutula.  

22Co akulivanga vaka-kukombelela vatsiile vingombe va nkomba, asinoni 
vimanga, asinoni vana va vimanga, co vashamwinine maninga a n̄ombelo imo na 
imo a mutula.  

23Akukotoka vanenele majamba a vimembe kuli mwene na ku mbunga ya vanu 
voshe vakungulukilile kuje, co vakambekele mavoko avo a majamba a vimembe.  

24Asinoni vaka-kukombelela vatsiile majamba a vimembe, co vetilile maninga 
avo a mutula kupwa n̄ombelo ya a vuvi vwa vanu voshe, omwo mwene washikile 
ngeci vin̄ombelo vya kwenyeka, na vin̄ombelo vya a vuvi vipwe vya vaIsalele 
voshe.  

25Co mwene wakavangeyeye vilongesa vije vyaanene Shukulu Kalunga kuli 
Mwene Ndaviti ali Ngande, muka-kwimanena wa mwene, na ali Natane muka-
kwimanena, co ikeye waakele vaLevi mu Njuvo ya Shukulu Kalunga, na tulyalya, 
na vingenjo,  

26vaLevi vemanene na visanzi ngwe vije vyapangesele Mwene Ndaviti. Co vaka-
kukombelela lalo vemanene kuje na malupembo.  

27Hezekiya washikile kukombelela n̄ombelo ya kwenyeka a mutula, omo 
vashangumukile kukombelela n̄ombelo ya kwenyeka, co vanu vembile myaso 
yakushangazala Shukulu Kalunga, co vaka-kwimba vashangumukile kwimba 
malupembo na visanzi, na vyuma vyeka vyakwimbisa.  

28Vanu voshe vakungulukilile kuje vakele amo nakulemesa, co vaka-kwimba 
vakele nakwimba visanzi noo vin̄ombelo vya kwenyeka vyahwile.  

29Asinoni Mwene Hezekiya na vanu voshe vatsikamene a mavuli nakulemesa 
Njambi.  

30Co mwene na vantwama valekele vaLevi kwimbila Shukulu Kalunga myaso 
yakumushangazala ije yasonekele Ndaviti na Asafe muka-kwimanena. Ngecivene, 
munu na munu wembile nakujolela manene omo vatsikamene a mavuli 
nakulemesa Njambi.  

31Hezekiya wendekele kuli vanu ngwendi, “Ololo munajele, neneni vin̄ombelo 
vipwe mulambu wacikandelela kuli Shukulu Kalunga.” Co vononokele, co vamo 
valyanene vanenele vimuna vakukombelela kupwa vin̄ombelo vya kwenyeka.  

32Co vanenele vingombe va nkomba makumi atanu na avali, na majamba a 
vimanga akupwa 100, na vana va vimanga vakupwa 200 nakuvakombelela kupwa 
vin̄ombelo vya kwenyeka kuli Shukulu Kalunga.  

33Co lalo vanenele vingombe va nkomba vakupwa 600, na majamba a vimanga 
akupwa 3, 000 kupwa vin̄ombelo ngeci vanu valye.  

34Vaka-kukombelela vapwile vavandondo ngeci vatsiye vimuna voshe ava, co 
vaLevi vavakwasele noo vamanesele vipangi. Co a simbu ije vaka-kukombelela 
vavangi valijelesele. (VaLevi vapwile va kulongwa mu vimbunge mukulijelesa 
kutuvakana vaka-kukombelela. ) 

35Kuwezelela ku vin̄ombelo vya kwenyeka vyoshe vyamutunu, vaka-kukombelela 
vakele na moko ya kwenyeka mazi a situ yakukombelela ije valile vanu, na 
milambu ya vinyu, ije vetilile a vin̄ombelo vya kwenyeka. Ngecivene, vanu 
vashangumukile lalo kulemesa mu Njuvo ya Shukulu Kalunga.  

36Co Mwene Hezekiya amo na vanu vavwaelelele, omwo Njambi wavakwasele 
kulinga vyoshe evi mu vwasi.  

2 Mizimbu 30 

Kulivwaesela Ciwano ca Pasovala 

1Mwene Hezekiya watumine lijwi mu Isalele mwoshe na mu Yunda mwoshe, co 
lalo wasonekele mikanda ku miyati ya Efalime, na Manase, ngeci vaije ku 
Yelusalema ku Njuvo ya Shukulu Kalunga nakulisamba Ciwano ca Pasovala 
mukusingimika Njambi ya Isalele.  

2Co Mwene Hezekiya na vamyata vendi, na vanu voshe va mu Yelusalema 
valizivasanene kulisamba Ciwano ca Pasovala ku ngonde yamucivali.  

3 Kuvasele kulisamba Ciwano eci a simbu ije omwo vaka-kukombelela te kanda 
valijelese, na vanu lalo te kanda valikungulwile ku Yelusalema.  

4Co mwene na vanu vavwaelelele manene a vutumbe vwavo,  

5ngecivene, valanyele vaIsalele voshe, kutunda ku Ndani ku kunto nakweta ku 
Mbeleshemba mu mbwela, vaije mu Yelusalema nakulisamba Ciwano ca Pasovala 
ngwe ku Lishiko, vavangi vakungulukile kutuvakana akulivanga.  

6Co miluwa vaile mu Yunda mwoshe na mu Isalele mwoshe na mikanda 
yakutunda kuli mwene na vamyata vendi, co vendekele ngwe mwavashikile 
mwene ngwavo, “Eni vanu va Isalele, munovoka kuli vaAsilya vaje vafungulwile 
lifuti. Co ololo ilukeni kuli Shukulu Kalunga, Njambi ya Avilahama na Isake na 
Yakomba, co nendi lalo akeluka kuli yeni. 

7Kesi mupwe ngwe vakukulwila veni na vavushoko vweni vaIsalele vaje 
kuvakulaelele kuli Shukulu Kalunga, Njambi yavo. Ikeye wavanyanyamesele 
visimbu vyavingi ngwe mumunamono.  

8Kesi mukaluwise vimbunge vyeni ngwe muvalingile vakukulwila veni, oloni 
ononokeni Shukulu Kalunga, ijeni ku Njuvo yendi mu Yelusalema, ije yanajelesa 
Shukulu Kalunga Njambi yeni ku myaka yoshe, co mulemeseni ngeci vukalu 
vwendi vumitunde.  

9Nga mwiluka kuli Shukulu Kalunga, co vaje vatwalele vavushoko vweni ku 
vunzinda vakavazivila mema ku mbunge, co vakavelwisa. Shukulu Kalunga 
Njambi yeni wakala na ngozi na mema ku mbunge, nga mwiluka kuli ikeye, co 
akamitambula.” 

10Co miluwa vaile ku nganda na nganda ya mu lifuti lya miyati ya Efalime na 
Manase, vetele ku kunto ku muyati wa Zembuloni, oloni vanu vavashendumwine 
nakuvajola.  

11Nameme ngoco kwakele vamo va ku miyati ya Ashele na Manase na Zembuloni 
vakevo vakele na cizango cakwija ku Yelusalema.  

12Cizango ca Njambi lalo cakele mu Yunda, co Njambi wavanene mbunge imo 
ngeci vononoke kukava mashiko a mwene na vamyata vendi.  

Kulisamba Ciwano ca Pasovala 

13Ku ngonde yamucivali mbunga yakama ya vanu vakungulukilile mu Yelusalema 
nakulisamba Ciwano ca Makende Akujeneka Musima.  

14Vatundisile mitula yoshe mu Yelusalema ije vapangesele kukombelela 
vin̄ombelo nakwenyekelao insense, co vayumbilile mu Cana ca Kindelone.  

15A litangwa lyamulikumi na awana ku ngonde ije vene, vatsiile vana va vimanga 
vakukombelela a Ciwano ca Pasovala, vaka-kukombelela na vaLevi vaje 
kuvajelele vazivile shwamwa, co valikundikile kuli Shukulu Kalunga, co navo lalo 
vakombelelele vin̄ombelo vya kwenyeka mu Njuvo ya Shukulu Kalunga.  

16Co vatumbamene mu myela yavo mu Njuvo ya Shukulu Kalunga ngwe ku 
vilongesa vya Lishiko lya Mosesa, munu wa Njambi. VaLevi vaanene maninga kuli 
vaka-kukombelela, co vawashamwinine a mutula.  

17Omwo vungi vwa vanu kuvajelele, co kuvatsiile vana va vimanga va Ciwano ca 
Pasovala, ngecivene, vaLevi vavalingilileko, co vakundikile vana va vimanga kuli 
Shukulu Kalunga.  

18Co vungi vwa vanu vatundile ku miyati ya Efalime na Manase na Isakale na 
Zembuloni kuvalijelesele, co valisambele Ciwano ca Pasovala mu ngila yeka kesi 
ngwe muje muvacisonekelele. Co Mwene Hezekiya wavalombelelele ngwendi,  

19 “Yove Shukulu Kalunga, Njambi ya vakukulwila vetu, vasambese vaje 
valinakukulemesa na vimbunge vyavo vyoshe, nameme kuvajelele.” 

20Co Shukulu Kalunga wakumbulwile lilombelo lya Hezekiya, wavasambesele, 
kavavulumwine.  

21A matangwa atanu na avali, vanu vaje vakungulukilile mu Yelusalema 
valisambele Ciwano ca Makende Akujeneka Musima nakujolela manene, co a 
litangwa na litangwa vaLevi na vaka-kukombelela vashangazalele Shukulu 
Kalunga na visanzi vyakwoya manene.  

22Co Hezekiya washangazalele vaLevi a mana avo akupangela mwamuvwa 
Shukulu Kalunga.  

Ciwano camucivali 

Omo kuneti matangwa atanu na avali vakombelelele vin̄ombelo nakushangazala 
Shukulu Kalunga, Njambi ya vakukulwila vavo,  

23co voshe vaje vakungulukilile kuje vayongwele ngeci vaakeleko lalo matangwa 
atanu na avali. Ngecivene, valisambele nakujolela.  

24Co Mwene Hezekiya waanene vanu vingombe va nkomba vakupwa 1, 000 na 
vimanga vakupwa 7, 000 ngeci vanu vatsiye valye, co vamyata vaanene vingombe 
va nkomba vakupwa 1, 000 na vimanga vakupwa 10, 000. Co mbunga yakama ya 
vaka-kukombelela valijelesele.  

25Ngecivene, mbunga yoshe ya vanu va mu Yunda na vaka-kukombelela na 
vaLevi na vanu vaje vatundile ku kunto, na vaka-kwija vaje vatungile mu Isalele 
na mu Yunda vavwaelelele.  

26Co mu nganda ya Yelusalema mwakele kujolela, omwo kukwakele cuma cimo 
calingiwilemo cakulifwa neci tunde a simbu ya Mwene Solomoni muna Ndaviti.  

27Vaka-kukombelela na vaLevi vemanene, co valombele vivezikiso vya Shukulu 
Kalunga ngeci viije ali vanu. Njambi wavazivile, omwo malombelo avo etele 
mwilu, mwimbo lyendi mwakujela.  

2 Mizimbu 31 

Hezekiya akolesa yoyesi ya vuNjambi 

1Omo vamanesele ciwano, vanu voshe va Isalele vaile ku nganda na nganda ya 
mu Yunda nakushimbula vimanda vya mamanya, vavatozwele vifwa vya Ashela 
njambi wa munakazi, co vasiwile mitula na mitambela ije vakele nakulemesela 
vaka-kujeneka kukulaela. Co valingile cuma eci mu mitambela yoshe ya mu 
Yunda, na mu mafuti a Mbenjemani na Efalime na Manase, asinoni voshe velukile 
ku membo avo.  

2Co Mwene Hezekiya wakolesele lalo vipangi vya vaka-kukombelela na vaLevi, 
ngwe ku vipangi vya munu na munu. Evi vyapwile kukombelela vin̄ombelo vya 

kwenyeka na milambu ya kulitombola, na milambu ya cikandelela nakupanga mu 
Njuvo ya Shukulu Kalunga.  

3 Co mwene waanene vya ku vufuko vwendi ngeci vipwe milambu ya kwenyeka 
ku mutondo na cingwezi a litangwa na litangwa na milambu ya kwenyeka a 
Litangwa Lyakuhwima, na a Ciwano ca Kutenama kwa Ngonde, na a viwano vije 
vishakiwa ngwe ku Mashiko a Shukulu Kalunga.  

4 Co mwene walekele vanu vaje vakele mu Yelusalema vanene vin̄ombelo vije 
vyakundamene kuli vaka-kukombelela na vaLevi, ngeci vaane ku vije vishakiwa 
ngwe ku Lishiko lya Shukulu Kalunga.  

5Vwasi-vwasi omo vazivile lishiko eli, co vanu va Isalele vanenele vwana vwavo 
vwa vimbuto vyavivwa na vinyu na mazi a olive na vuki na vimbuto vikwavo vije 
valimine, co vanenele lalo cavulikumi ku vyuma vyoshe vije vakele navyo.  

6Co vanu voshe vaje vakele mu vinganda vya mu Yunda vanenele cavulikumi ca 
ku vingombe vavo, na vimanga, co lalo vanenele vyuma vyavingi manene vya 
vwana vuje vuvakundikile kuli Shukulu Kalunga Njambi yavo.  

7Vashangumukile kukungulula vwana mu ngonde yamucitatu, vakele 
nakukungulula noo ngonde yamucitanu na vivali.  

8Omo Mwene Hezekiya na vamyata vendi vamwene vungi vwa vyuma vije 
vivaanene, co vashangazalele Shukulu Kalunga nakushangazala vanu vendi va 
Isalele.  

9Co mwene wendekele kuli vaka-kukombelela na vaLevi a vwana vuje,  

10co Azaliya Muka-kukombelela Wakama, mutekulwila wa Zandoke, wendekele 
kuli ikeye ngwendi, “Tunde aje vanu vashangumukile kunena vwana vwavo ku 
Njuvo ya Shukulu Kalunga, tulinakulya mwamuvwa nakukuta, co vyavingi lalo 
vinasalao. Shukulu Kalunga navezikisa vanu vendi.” 

11Hezekiya washikile ngeci vavwaese milili yakutulikila ije yakele mu Njuvo ya 
Shukulu Kalunga,  

12co vaakelemo vwana vwoshe na cavulikumi ngeci vavinyungilemo. Co 
vaangwile kaLevi umo lizina lyendi Konaniya ikeye wapwile mukulunu 
wakuvinyunga, co ndolome yendi Shimei wapwile wakumwata.  

13Co vaangwile vaLevi likumi ngeci vavakwase, mazina avo, Njehiyele, na 
Azaziya, na Nahate, na Ashahele, na Njelimote, na Yozavande, na Elyele, na 
Isemakiya, na Mahate, na Mbenaya. Co vyoshe evi vyalingiwile mu nzili ya 
Mwene Hezekiya na Azaliya Muka-kukombelela Wakama.  

14Co Kole muna Imena, kaLevi ikeye wapwile muka-kunyunga ku Cikolo ca mu 
Ngangela ku Njuvo ya Shukulu Kalunga, ikeye wapwile mukulunu wakumona 
milambu ije ivaanene kuli Shukulu Kalunga nakuyipangazela.  

15Co mwisi yendi mwakele Endeni na Miniyamine, na Njeshuwa, na Shemaya na 
Amaliya na Shekaniya. Vavaangwile ngeci vapangezele vyakulya vavushoko 
vwavo vaLevi mu ngila yaivwa ngwe ku vipangi vyavo,  

16oloni kesi a vikota embwe. Vaanene litambelo kuli vanalume voshe vaje vakele 
na myaka makumi atatu nambe kutuvakana vaje vakele nakupanga a litangwa na 
litangwa mu Njuvo ya Shukulu Kalunga ngwe ku myela yavo.  

17Co vaka-kukombelela vavaanene vipangi vyavo ngwe ku vikota vyavo, vaLevi 
vaje vakele na myaka makumi avali nambe kutuvakana vavaanene vipangi mu 
vimbunga vyavo.  

18Co voshe vavasonekele amo na vanakazi vavo, na vana vavo va vanalume, na 
ava va vanakazi, na vavushoko vwavo, omwo vavashakele ngeci valivwaesele 
kupanga vipangi vyavo vyakujela a simbu yoshe-iyoshe.  

19Co mu membo oshe aje akundamene ku vatekulwila va Alone na mu mahya 
mwoshe mwakulila vimuna vaangwilemo vanalume, co vavasonekele mazina avo 
ngeci vaane vyakulya kuli vanalume voshe va mu naanga ya vaka-kukombelela 
na kuli munu woshe uje ivasonekelele ku cikota ca Levi.  

20Mwene Hezekiya walingile vyavivwa mu lifuti lya Yunda mwoshe vije 
vyavwaelelesele Shukulu Kalunga Njambi yendi.  

21Vipangi vyoshe vyapangele vya ku Njuvo ya Shukulu Kalunga na vije vyalingile 
ngwe ku Mashiko na vizilika, mukushaka Njambi yendi, wavilingile na mbunge 
yendi yoshe, co wavezikile.  

2 Mizimbu 32 

VaAsilya vashungwiya Yelusalema 
(2 Vim 18:13-37, 19:14-19, 35-37; Isa 36:1-22, 37:8-38) 

1Munima ya vilinga evi vyavivwa, omo Mwene Hezekiya wapangelele Shukulu 
Kalunga nakukulaela, Senakelivi mwene wa Asilya wafungulwile Yunda. Co 
wazengelekele vinganda vya mu vimpaka, co washikile mbunga ya mashwalale 
vendi ngeci vatuve vivumbe.  

2Omo Hezekiya wamwene ngeci Senakelivi ashaka kulwisa Yelusalema lalo,  

3co ikeye na vamyata vendi vayongwele kuzika tuvwelu-vwelu twa mema 
twakele anja ya nganda ngeci vaAsilya kesi vawane mema omo veta kuyehi na 
Yelusalema.  

4Ngecivene, vanu vavangi vakungulukile, co vazikile tuvwelu-vwelu twoshe 
twakele anja ya nganda.  

5Mwene wapangele manene, co wavwaesele mitambela yoshe ya civumbe, ije 
yatavukile myanzi, co vatungilileo tuposhi, watungile lalo civumbe ca anja. Co 

lalo watungulwile civumbe cije vatungilile mu ngangela ku mutambela walaja wa 
mu Yelusalema. Co lalo wafulile makunga amangi na vintelo.  

6Co mwene waangwile vamyata va nzita vashike vanu, co wavashikile 
vakungulukile mushandangala yangoco ku cikolo ca nganda. Co wendekele kuli 
vakevo ngwendi,  

7 “Pweni vaka-kusimpa na vaka-lukakateya, kesi muzive lyova lya mwene wa 
vaAsilya nambe mbunga ya mashwalale ava vaalinakutwamenena. Omwo ou tuli 
nendi ali na nzili kutuvakana uje ali kuli ikeye.  

8Ikeye ali na nzili ya vunu, oloni yetu tuli na Shukulu Kalunga Njambi yetu ikeye 
atukwasa kulwa nzita yetu.” Co vanu vakanyamene omwo majwi endekele 
mwene yavo.  

9Munima yevi, omo Senakelivi na mbunga ya mashwalale vendi vakele ku 
Lakishe, co watumine lijwi kuli Hezekiya na kuli vanu va mu Yunda vaje vakele 
mu Yelusalema ngwendi, 

10”Yange Senakelivi, mwene wa Asilya, njimihula ngwange cuma mukajo 
munayongola omo munalishokela mu Yelusalema mu cimpaka?  

11Hezekiya alinakumikwisa ashaka ngeci amitsiise ku njala na ku lihwila, omo 
alinakumileka ngwendi Shukulu Kalunga Njambi yeni akamyamena kuli yange 
mwene wa Asilya.  

12Ikeye vene Hezekiya uje wasiwile tuzangu twa Shukulu Kalunga na mitula, co 
walekele vanu va mu Yunda na vanu va mu Yelusalema kulemesa nakwenyekela 
insense a mutula umolika.  

13Kuma kumwazivukile vije vinjalingile yange na vakukulwila vange kuli vanu va 
ku mafuti eka ndi? Kuma kwakele vinjambi veka lalo vaamenene vanu vavo kuli 
mwene wa Asilya ndi?  

14Simbu mukajo vinjambi va mafuti oshe awa vaamenene lifuti lyavo kuli yetu? 
Cooni cuma mukajo cinamiyongwesa ngeci njambi yeni akasa kumyamena?  

15Ngecivene, kesi mutave Hezekiya amikwise embwe nambe amitwamenene mu 
ngila yeka. Kesi mumukulaele embwe! Omwo kukwesi njambi wa ku muyati umo 
wasele kwamena vanu vendi ku livoko lyange nambe ku livoko lya vakukulwila 
vange. Ngecivene, mwa vushunga njambi yeni kasa kumyamena ku livoko lyange! 
“ 

16Vamyata va vaAsilya vendekele vyuma vyavivi manene ali Shukulu Kalunga 
Njambi na ali Hezekiya, ngamba ya Shukulu Kalunga.  

17Co mwene wasonekele mukanda wakupopolola Shukulu Kalunga, Njambi ya 
Isalele, nakumushaula ngwendi, “Vinjambi va vaka-mafuti kuvaamenene vanu 
vavo ku livoko lyange, nameme njambi ya Hezekiya kasa kwamena vanu vendi ku 
livoko lyange.” 

18Vaje vamyata vatambekele manene mu ciHevelu ngeci vajujwise vanu vaje 
vakele mu Yelusalema vaje vatumbamene a civumbe ca nganda, ngeci cipwe 
cacasi kufungulula ije nganda.  

19Vendekele ali Njambi wa Yelusalema ngwe muje muvakendeka na vinjambi va 
miyati ya vanu va ano asi, vaje vakushonga na mavoko a vanu.  

20Asinoni Mwene Hezekiya na Isaya muka-kwimanena muna Amoze valombelele 
kuli Njambi nakutambeka manene ngeci avakwase.  

21Co Shukulu Kalunga watumine kangelo uje wakatsiile mashwalale na vamyata 
va mbunga ya mashwalale vaAsilya. Ngecivene, mwene welukile na shwamwa ku 
lifuti lyendi. Co litangwa limo omo wakele mu njuvo ya njambi yendi, vana vendi 
va vanalume vamutsiile na mikwale yavo.  

22Ngecivene, Shukulu Kalunga waamenene Mwene Hezekiya na vanu va 
Yelusalema ku livoko lya Senakelivi mwene wa vaAsilya, na ku vitozi vavo 
vakwavo lalo. Co vatumbamene mu kwoloka na vandambo vavo voshe vaje 
vavazengelekele.  

23Vanu vavangi vezile ku Yelusalema, vanenele vin̄ombelo kuli Shukulu Kalunga 
na vwana kuli Hezekiya, co kutunda a simbu ije miyati yoshe vasingimikile 
Hezekiya.  

Kuvinja kwa Hezekiya na kulyalesa kwendi 
(2 Vim 20:1-3, 12-19; Isa 38:1-3, 39:1-8) 

24A matangwa aje Mwene Hezekiya wavinjile, co washakele kutsa. Walombelele 
kuli Shukulu Kalunga, co Shukulu Kalunga wamwanene cimweso ngeci akenduka 
ku mushongo wendi.  

25Oloni Hezekiya walyalesele manene, kamwesele kasingimiko a vije 
vyamulingilile Shukulu Kalunga, ngecivene, vukalu vwa Shukulu Kalunga vwezile 
ali ikeye na a Yunda na a Yelusalema.  

26Oloni akukotoka, Hezekiya na vanu vaje vakele mu Yelusalema valikeesele, co 
vukalu vwa Shukulu Kalunga kuvwezile ali vakevo noo Hezekiya watsile.  

Vufuko na lutsimo lwa Hezekiya 

27Mwene Hezekiya wafukile manene, co voshe vamusingimikile. Watungile 
vinjuvo mwakutulikila ngolinde yendi, na siliva, na mamanya a seo yakama, na 
n̄undu, na vintelo, na vyuma vikwavo lalo vya seo yakama.  

28Co lalo watungile vishete mwakwaka vimbuto vyendi, na vinyu, na mazi a olive, 
co wasitile matanga a vingombe vendi, na malimba a vimanga vendi.  

29Co lalo Njambi wamwanene vimanga, na vingombe na vufuko vweka vwavungi 
ngeci watungile vinganda vyavingi manene.  

30Ikeye Mwene Hezekiya uje wazikile mwakwitila mema a kavwelu-vwelu 
kakuya ku Muna Ndonga Ngihone, co wetisile mema mukati ka vivumbe vya 

Yelusalema. Hezekiya walingile mwamuvwa mu vipangi vyendi vyoshe 
vyapangele.  

31Nameme omo vamyata vaje vatundile ku Mbambilone vezile mukwihula a vije 
vyalingiwile mu lifuti, Njambi watavele ngeci eseke Hezekiya azivuke vyoshe vije 
vyakele mu mbunge yendi.  

Kutsa kwa Hezekiya 
(2 Vim 20:20-21) 

32Vyuma vyoshe vije vyalingile Mwene Hezekiya na kulongwa kwendi kuli 
Shukulu Kalunga vavisoneka muLivulu lya Vimona vya Isaya Muka-kwimanena 

Muna Amoze na mu Livulu lya Mizimbu ya Vimyene va mu Yunda na mu Isalele.  

33Hezekiya watsile, co vamutsindile mu Yelusalema ku lilundu lya ku vimbumbo 
vya vumwene. Vanu voshe va mu Yunda na mu Yelusalema vasingimikile manene 
kutsa kwendi. Co munendi Manase wamushwanene kupwa mwene.  

2 Mizimbu 33 

Mwene Manase wa mu Yunda 
(2 Vim 21:1-9) 

1Manase wakele na myaka likumi na ivali omo wapwile mwene wa mu Yunda, 
washwanene mu Yelusalema myaka makumi atanu na itanu.  

2 Manase walingile vuvi ku mesho a Shukulu Kalunga akukavangeya vilinga 
vyavivi vya miyati ije yaashekele Shukulu Kalunga mu lifuti omo vanu vendi 
vakele nakuya kulutwe.  

3Ikeye watungulwile mitambela ije vakele nakulemesela vaka-kujeneka 
kukulaela ije yanyongesele ishe Hezekiya. Watungile mitula yakulemesela Mbale, 
co walingile vifwa vya Ashela njambi wa munakazi, co walemesele vingongonosi.  

4 Watungile mitula ya vaka-kujeneka kukulaela mu Njuvo ya Shukulu Kalunga, 
mwela uje watumbwile Shukulu Kalunga ngwendi kukekwo kuvakamulemesela 
myaka yoshe. 

5Co mu vimbanja vivali vya mu Njuvo ya Shukulu Kalunga watungililemo mitula 
yakulemesela vingongonosi.  

6Ikeye wakombelelele vana vendi va vanalume mu Cana ca Hinome kupwa 
n̄ombelo ya kwenyeka. Co wataele vingombo na manseno nakwihula vaka-
kulukiya na vaje vaka-kwendeka na vakulu. Ngecivene, walingile vuvi vwakama 
manene ku mesho a Shukulu Kalunga, co washangumwine vukalu vwendi.  

7Ikeye waakele cifwa ca Ashela njambi wa munakazi mu Njuvo ya Shukulu 
Kalunga, mwela uje watumbwile Njambi kuli Ndaviti na kuli munendi Solomoni 
ngwendi, “Muno mu Yelusalema, mu Njuvo eyi vene, ukewo mwela 
unjinalyangwila mu lifuti lyoshe ku miyati likumi na ivali ya Isalele kupwa mwela 
wakunjilemesela.  

8 Co nga vanu va Isalele vononoka kushika kwange nakunyunga Mashiko oshe aje 
avaanene ngamba yange Mosesa, co kunjikatava ngeci vavasheke mu lifuti lije 
linjanene vakukulwila vavo.” 

9Manase watwamenenene vanu va mu Yunda mu kulinga vuvi vwakama manene 
kutuvakana vuvi vuje vuvalingile miyati ije yaashekele Shukulu Kalunga mu lifuti 
omo vanu vendi vakele nakuya kulutwe.  

Kutenguluka kwa Manase 

10Nameme Shukulu Kalunga wanangwile Manase na vanu vendi, oloni vakevo 
kuvamutolililile.  

11Ngecivene, Shukulu Kalunga watavele vamyata vaka-kushika mbunga ya 
mashwalale vaAsilya ngeci valwise Yunda. Co vafungulwile Manase, 
vamukovelesele tulovo, co vamukutile malyenge, vamutwalele ku Mbambilone.  

12Co omo wakele nakuyanda, walambelelele Shukulu Kalunga Njambi yendi, co 
walikeesele ku mesho a Shukulu Kalunga Njambi ya vakukulwila vendi ngeci 
amukwase.  

13Co Njambi watavele lilombelo lya Manase, wamutavele eluke lalo ku 
Yelusalema nakushwana. Co aje vene Manase wazivukile ngeci kuma Shukulu 
Kalunga ikeye Njambi.  

14Munima ya vyuma evi, Manase watungulwile civumbe ca anja ku mutambela 
wa mu ngangela mu Nganda ya Ndaviti, kushangumukila ku shongo ya cana 
kuyehi na muna ndonga Ngihone ku kunto ya Cikolo ca Visi na mu mutambela wa 
nganda ya Ofele. Co waakele lalo muka-kushika vimunga vya mashwalale mu 
vinganda vyoshe vya vimpaka vya mu Yunda. 

15Co watundisile mu Njuvo ya Shukulu Kalunga vinjambi veka na cifwa cije 
caakelemo, na mitula ya vaka-kujeneka kukulaela ije yakele a malundu aje 
emanene Njuvo ya Shukulu Kalunga na mu mitambela ikwavo ya mu Yelusalema, 
watwalele vyuma vyoshe evi anja ya nganda, wavyumbilile kuti.  

16Co lalo watungulwile mutula wa Shukulu Kalunga, wakombeleleleo milambu ya 
kulitombola na milambu ya cikandelela. Washikile vanu voshe va mu Yunda 
valemese Shukulu Kalunga, Njambi ya Isalele.  

17Nameme vanu vakele nakukombelela vin̄ombelo ku mitambela ikwavo 
yakulemesela, oloni vavikombelelele lika kuli Shukulu Kalunga.  

Kumaneselela kwa vushwana vwa Manase 
(2 Vim 21:17-18) 

18Vyuma vyoshe vije vyalingile Manase, na lilombelo lyalombelele kuli Njambi 
yendi, na majwi a vaka-kwimanena vaje vendekele kuli ikeye mu lizina lya 
Shukulu Kalunga, Njambi ya Isalele, vyoshe vavisoneka mu Livulu lya Mizimbu ya 

Vimyene va mu Isalele. 

19Lilombelo lya mwene nakukumbulula kwa Njambi, vuvi vuje vwalingile omo 
kanda atenguluke, na vyuma vyavivi vije vyalingile, na mitambela ije vakele 
nakulemesela vaka-kujeneka kukulaela, na vifwa vya Ashela njambi wa munakazi 
vije vyalingile, na tumponya tuje twalemesele, vyoshe vavisoneka mu Livulu lya 

Mizimbu ya Vaka-kwimanena. 

20Manase watsile, co vamutsindile ku lipela, co munendi Amoni wamushwanene 
kupwa mwene.  

Mwene Amoni wa mu Yunda 
(2 Vim 21:19-26) 

21Amoni wakele na myaka makumi avali na ivali omo wapwile mwene wa mu 
Yunda, co washwanene mu Yelusalema myaka ivali.  

22Walingile vuvi ku mesho a Shukulu Kalunga ngwe mwalingile ishe Manase, co 
walemesele tumponya tuje twalemesele ishe.  

23Oloni ikeye kalikeesele ku mesho a Shukulu Kalunga, ngwe mwalikeesele ishe 
Manase, oloni ikeye wahyanene kulinga vuvi kutuvakana vuje vwalingile ishe.  

24Vamyata va Amoni vamukele munga yakumulwisa, co vamutsiilile mu lipela.  

25Vanu va mu Yunda vatsiile vaje vatsiile Amoni, co vapwisile munendi Yosiya 
mwene.  

2 Mizimbu 34 

Mwene Yosiya wa mu Yunda 
(2 Vim 22:1-2) 

1 Yosiya wakele na myaka itanu na itatu omo wapwile mwene wa mu Yunda, co 
washwanene mu Yelusalema myaka makumi atatu na mwaka umo.  

2Yosiya walingile vije vyavwaelelesele Shukulu Kalunga, co watembunwinine 
kukulwila yendi Mwene Ndaviti, wononokele mashiko oshe a Njambi.  

Yosiya alwisa kulemesa kwa vaka-kujeneka kukulaela 

3Mu mwaka wamucitanu na itatu wakushwana kwa Yosiya, omo wapwile 
mukwenje, washangumukile kulemesa Njambi ya kukulwila yendi Mwene 
Ndaviti. Co omo kwetile myaka iwana, washangumukile kusiwula mitambela 
vakele nakulemesela vaka-kujeneka kukulaela, na vifwa vya Ashela njambi wa 
munakazi, na tumponya tukwavo twoshe.  

4 Akushika kwendi, vanu vasiwile mitula ivalemeselele Mbale, na mitula ya 
insense. Co vatwile vunga vifwa vya Ashela, na tumponya tukwavo twoshe, 
asinoni vakuvile lije lito a vimbumbo vya vanu vaje vakele nakuvakombelela.  

5 Asinoni wenyekele vitsiya vya vaka-kukombelela va vaka-kujeneka kukulaela a 
mitula aje avalemeselele. Co wajelesele mu Yunda na mu Yelusalema.  

6Co walingile cuma cimolika mu vinganda vya Manase, na Efalime, na Simyoni, 
nakweta ku kunto ku vinganda vya Nafetali.  

7Mu lifuti lyoshe lya Vumwene vwa ku Kunto wasiwile mitula na vifwa vya 
Ashela, co watwile tumponya vunga, wapujwile mitula yoshe ya insense mu 
vimbazuvwila, asinoni welukile ku Yelusalema.  

Livulu lya Mashiko valiwana 
(2 Vim 22:3-20) 

8Mu mwaka wamulikumi na itanu na itatu wakushwana kwendi, omo 
wamanesele kujelesa lifuti na Njuvo ya Shukulu Kalunga, Mwene Yosiya 
watumine vanalume vatatu vakavwaese Njuvo ya Shukulu Kalunga Njambi, 
mazina avo, Shafane muna Azaliya na Maseya nguvulu wa mu Yelusalema, na 
mwata wakama Njowa muna Yowahaze.  

9Co vimbongo vije vivakungulwile vaLevi vaka-kunyunga ku vikolo vavyanene 
kuli Hilikiya Muka-kukombelela Wakama. (Vimbongo evi vavitambwile kuli vanu 
va ku Efalime na Manase, na ku vanu va ku Vumwene vwa ku Kunto, na ku vanu 
va mu Yunda na Mbenjemani na ku vanu va mu Yelusalema. ) 

10Co vimbongo evi vavyanene kuli vakulunu vatatu vaje vakele na moko 
yakuvwaesa Njuvo ya Shukulu Kalunga, co vakevo lalo vavyanene kuli 

11vaka-kushonga na vaka-kutunga, ngeci valande mamanya na mavaya 
akupangesa vipangi vyakuvwaesa vinjuvo vivaviisile vimyene va mu Yunda.  

12Ava vanu vapangele cipangi eci na vimbunge vyavo vyoshe. Vavatwamenenene 
kuli vaLevi vawana mazina avo, Njahate na Ovandiya va ku cikota ca Melali, 
Zekaliya na Meshulame va ku cikota ca Kohate. (Co vaLevi voshe vapwile vaka-
kusungika kukwimba. ) 

13VaLevi vakwavo vakele na vipangi vyakututa vivala nakutwamenena vanu mu 
vipangi vyakuliseza-seza, co vakwavo vapwile vaka-kusoneka, vamo vapwile 
vaka-kunyunga ku vikolo.  

14Omo vakele nakutundisa vimbongo mu njuvo yakuvitulikila, Hilikiya 
wawanene livulu lya Mashiko a Shukulu Kalunga, Mashiko aje aanene Njambi 
kuli Mosesa.  

15Co wendekele kuli Shafane ngwendi, “Njinawana livulu lya Mashiko mu Njuvo 
ya Shukulu Kalunga.” Hilikiya waanene Shafane livulu,  

16co Shafane walitwalele kuli mwene. Shafane walekele mwene ngwendi, 
“Tunalingi vyuma vyoshe vije viwatushikile.  

17Tunanono vimbongo vije vivatulikile mu Njuvo ya Shukulu Kalunga, co 
tunavyana kuli vaka-kupanga na kuli vaka-kuvatwamenena.” 

18Asinoni Shafane walekele mwene ngwendi, “Livulu eli lyananjana Hilikiya.” Co 
walilavelele mwene kutambekela.  

19Omo mwene wazivile vije valavele mu livulu lya Mashiko, watavwile vuzalo 
vwendi mukuviilila,  

20co mwene waanene lishiko kuli Hilikiya na kuli Ahikame muna Shafane na kuli 
Avendone muna Mikaya na kuli Shafane muka-kusoneka wa mu mbanja na kuli 
Asaya katumwa ka mwene ngwendi,  

21 “Yeni mukanjihwileko kuli Shukulu Kalunga nakwihwilako vanu ava vanasala 
mu Isalele na mu Yunda a vilongesa evi vili mu livulu eli livanawana. Shukulu 
Kalunga naluvala netu omwo vakukulwila vetu kuvasele kulinga vije 
vivasonekele mu livulu eli.” 

22Co a lishiko lya mwene, Hilikiya na vakwavo vaile nakwihula kuli Hulunda, 
muka-kwimanena wa munakazi wakele ku mutambela wamucivali ku 
Yelusalema. (Lizina lya munalume wendi lyapwile Shalume, muna Tikeva 
mutekulu wa Halehase, ikeye wakele nakunyunga vuzalo vwa mu Njuvo ya 
Shukulu Kalunga. ) Co vamulekele vije vyalingiwile, 

23ngecivene, wavalekele veluke kuli mwene, vakamuleke 

24ngeci Shukulu Kalunga nendeka majwi awa ngwendi, “Njikanyanyamesa 
Yelusalema na vanu vamwo voshe, ngwe muvanasoneka mu livulu lije 
livanalavela mwene.  

25Vakevo vananjivyana, co vanakombelela vin̄ombelo ku vinjambi veka, 
vanashangumuna vukalu vwange a vyuma vivanalingi. Vukalu vwange 
vunakatuka kulwisa Yelusalema, co kunjikavututumwisa embwe.  

26Nameme vene ali mwene, Shukulu Kalunga Njambi ya Isalele nendeka ngwendi 
wazivi mwamuvwa vije vivanasoneka mu livulu,  

27co watengulukile na kulikeesa ku mesho ange, watavwile vuzalo vwove 
nakulila, omo wazivile muje njalishungwiiye kunyanyamesa Yelusalema na vanu 
vamwo. Njinazivile lilombelo lyove,  

28co cihiso eci njinashakele kunena a Yelusalema kucikaija kuvanga munima ya 
kutsa kwove. Njikakutava ngeci ukatse mu kwoloka.” Co vaje vanu velwisile awa 
majwi kuli Mwene Yosiya.  

Yosiya alikumiiya cikumiiyo cakwononoka Shukulu Kalunga 
(2 Vim 23:1-20) 

29Mwene Yosiya wasanene vantwama voshe va mu Yunda na mu Yelusalema,  

30voshe vaile amo ku Njuvo ya Shukulu Kalunga, amo na vaka-kukombelela na 
vaLevi na vanu voshe vaka-kufuka na tuutu. Co mwene wemanene kulutwe 
lwavo voshe, walavele kutambekela majwi oshe a mu livulu lya cikumiiyo lije 
livawanene mu Njuvo ya Shukulu Kalunga.  

31Co mwene wemanene kumukulo wa manda ya vumwene, walikumiiye na 
Shukulu Kalunga cikumiiyo cakumwononoka, nakunyunga mashiko endi 

nakushika kwawo na mbunge yendi yoshe, na mwonyo wendi woshe, 
nakukavangeya majwi a cikumiiyo ngwe muje muvawasonekele mu livulu.  

32Walingisile vanu va Mbenjemani na vanu voshe vakele mu Yelusalema 
kunyunga cikumiiyo. Ngecivene, vanu va mu Yelusalema vononokele cikumiiyo 
cije valingile na Njambi ya vakukulwila vavo.  

33Co Mwene Yosiya wapujwile tumponya twoshe twa vunyengwe tuje twakele 
mu lifuti tuje twapwile twa vanu va Isalele, mukuyoya kwendi kwoshe, 
washakele vanu vapangele lika Shukulu Kalunga, Njambi ya vakukulwila vavo.  

2 Mizimbu 35 

Yosiya alisamba Ciwano ca Pasovala 
(2 Vim 23:21-23) 

1Mwene Yosiya walisambele Ciwano ca Pasovala mu Yelusalema kusingimika 
Shukulu Kalunga, co a litangwa lyamulikumi na awana ku ngonde yakulivanga, 
vatsiile vimuna va a ciwano.  

2Co mwene waanene vaka-kukombelela vipangi vya mu Njuvo ya Shukulu 
Kalunga, nakuvaleka ngeci vapange mwamuvwa.  

3Co lalo washikile vaLevi, valongisi va Isalele voshe, vaje vavakundikile kuli 
Shukulu Kalunga ngwendi, “Akeni Cikasa ca Cikumiiyo cakujela mu Njuvo ya 
Shukulu Kalunga ije yatungile Mwene Solomoni, muna Ndaviti, kumukacambata 
lalo a vitsili vyeni kutunda ku mutambela umo nakuya ku mutambela ukwavo 
embwe, oloni mukapangela lika Shukulu Kalunga Njambi yeni na vanu vendi va 
Isalele.  

4 Tumbameni mu Njuvo ya Shukulu Kalunga mu myela yeni ngwe ku vikota vyeni, 
ngwe ku vipangi vije vyamyanene Mwene Ndaviti na munendi Mwene Solomoni,  

5mukemana ku mutambela wakujela mukemanene vimbunga vya naanga ya 
vavushoko vweni vanu va Isalele. VaLevi vakakwase mutambela umo na umo wa 
naanga ya Isalele.  

6Munapande kutsiya vana va vimanga na vimembe va a Ciwano ca Pasovala. 
Lijeleseni nakuvwaesa vyakukombelela ngeci vavushoko vweni vaIsalele 
vakakave vilongesa vije vyaanene Shukulu Kalunga kuli Mosesa.” 

7Mwene Yosiya waanene vanu vyakuvakwasa ku Ciwano ca Pasovala, wavanene 
vimanga na vana va vimanga na vana va vimembe vakupwa 30, 000, na vingombe 
va nkomba vakupwa 3, 000 va ku matanga endi na ku malimba endi.  

8Co vamyata vendi lalo vaanene milambu kuli vanu, na kuli vaka-kukombelela, na 
kuli vaLevi ngeci valikwase nayo. Co lalo vamyata vaje vapwile vakulunu va ku 
Njuvo ya Shukulu Kalunga mazina avo, Hilikiya Muka-kukombelela Wakama na 
Zekaliya na Njehiyele, vaanene kuli vaka-kukombelela vana va vimanga na vana 

va vimembe vakupwa 2, 600, na vingombe va nkomba vakupwa 300 
vakukombelela a simbu ya ciwano.  

9Vantwama va vaLevi mazina avo, Konaniya na Shemaya na ndolome yendi 
Netanela na Hashaviya na Njeyele na Yozavande vakevo vaanene vana va 
vimanga na vana va vimembe vakupwa 5, 000, na vingombe va nkomba vakupwa 
500 kuli vaLevi ngeci vakombelele kupwa vin̄ombelo.  

10Omo vamanesele kuvwaesa vyoshe vya Ciwano ca Pasovala, vaka-kukombelela 
na vaLevi vaile mu myela yavo, ngwe muje mwashikile mwene.  

11Omo vamanesele kutsiya vana va vimanga na vimembe, co vaLevi vavajuvile, co 
vaka-kukombelela vashamwinine maninga a mutula.  

12Asinoni vapangelele vanu mu vimbunga vya naanga yavo, tusitu va vin̄ombelo 
vya kwenyeka, ngwe ku Lishiko lya Mosesa.  

13 Co vaLevi vocele situ ya Ciwano ca Pasovala, ngwe ku mashiko, co vatelekele 
situ ya vin̄ombelo vyakujela mu vindeo na mu vivela na a vikango, co vwasi-
vwasi vaanene ije situ kuli vanu.  

14Omo vamanesele kulinga evi, vaLevi valipangelele situ na vaka-kukombelela 
vatekulwila va Alone, omwo vaka-kukombelela vaungamene noo vutsiki, 
mukwenyeka vimuna vaje venyekele vamutunu na mazi akukombelela.  

15 Co vaLevi vaka-kwimba va ku cikota ca Asafe vakele mu myela yavo ngwe 
muvavaaneneyo ngwe ku mashiko a Mwene Ndaviti mazina avo, Asafe na 
Hemane na Njendutune, muka-kwimanena wa mwene. Co vaka-kunyunga ku 
vikolo vya Njuvo ya Shukulu Kalunga kuvatundile mu myela yavo, omwo vaLevi 
veka vavavwaeselele Ciwano ca Pasovala. 

16Ngecivene, vyuma vyoshe vavilingile a litangwa lije, vyakulemesa Shukulu 
Kalunga, vyakunyunga Ciwano ca Pasovala, nakukombelela vin̄ombelo vya 
kwenyeka a mutula ngwe muje mwashikile Mwene Yosiya.  

17 Co a matangwa atanu na avali vanu voshe va Isalele vaje vakeleko valisambele 
Ciwano ca Pasovala na Ciwano ca Makende Akujeneka Musima. 

18Kutunda a matangwa a Samwele muka-kwimanena, kuvalisambele Ciwano ca 
Pasovala ngwe eci. Kukwakele mwene umo mu Isalele walisambele Ciwano ca 
Pasovala ngwe eci calisambele Mwene Yosiya na vaka-kukombelela, na vaLevi na 
vanu va mu Yunda na mu Isalele na mu Yelusalema.  

19Ciwano eci vacilingile mu mwaka wamulikumi na itanu na itatu wakushwana 
kwa Yosiya.  

Kutsa kwa Yosiya 
(2 Vim 23:28-30) 

20Omo Mwene Yosiya wamanesele kuvwaesa vyoshe vya mu Njuvo ya Shukulu 
Kalunga, Mwene Neko wa ku Ingito watwalele mashwalale vendi nakulwa ku 
Kalekemishe ku Ndonga ya Yufuleti. Yosiya waile nakumulwisa,  

21oloni Neko watumine majwi kuli Yosiya ngwendi, “Eyi nzita njilinakulwa 
kuyakundamene kuli yove Mwene wa mu Yunda embwe. Yange kunjezile 
nakulwa nove, oloni njinaija nakulwa na vitozi vange, co Njambi nanjileka ngeci 
njizambule. Njambi nanjimanena, ngecivene, kesi unjipopolole, kutewa 
akakunyongesa.” 

22Oloni nameme ngoco Yosiya washakele manene kulwa. Wavyanene kutolilila 
ku vije vyendekele Njambi muli Mwene Neko, co walimwisile mweka, wakovelele 
nakulwa nzita mu cana ca Mengindo.  

23A simbu ya nzita, Mwene Yosiya vamwashele mikili kuli vaka-Ingito. Co 
washikile vangamba vendi ngwendi, “Njitwaleni, njavetwa mwamuvi manene! “ 

24Co vangamba vendi vamutundisile mu litemba lyendi, vamwakele mu litemba 
lyamucivali lyakele nalyo kuje, co vamutwalele ku Yelusalema. Wakatsililile kuje 
vene, co vamutsindile mu vimbumbo vya vumwene. Co vanu voshe va mu Yunda 
na mu Yelusalema vamulilile.  

25Co Njelemiya muka-kwimanena wasonekele mbimbi yakulila ali Mwene Yosiya. 
Eci capwile cilika mu Isalele kuli vaka-kwimba, vanalume na vanakazi, vembile 
ou mwaso wa mbimbi omo vamulilile. Co mwaso ou wa mbimbi vausoneka 
muLivulu lya Mbimbi.  

26Vyuma vyoshe vije vyalingile Mwene Yosiya, vyakulikundika kuli Shukulu 
Kalunga, nakwononoka kwendi ku Mashiko,  

27na vin̄anda vyendi kutunda kukushangumukila nakweta ku shongo, vyoshe 
vavisoneka mu Livulu lya Mizimbu ya Vimyene va mu Isalele na mu Yunda.  

2 Mizimbu 36 

Mwene Yowahaze wa mu Yunda 
(2 Vim 23:30-35) 

1Ngecivene, vanu va mu Yunda vaangwile Yowahaze muna Yosiya, co 
vamuvwavesele mazi nakumupwisa mwene mu Yelusalema.  

2Yowahaze wapwile mwene wa mu Yunda omo wakele na myaka makumi avali 
na myaka itatu, co washwanene mu Yelusalema vingonde vitatu.  

3Co Mwene Neko wa ku Ingito wamupwisile cinzinda, co wafwetesele Yunda 
mulambu wa makilo a siliva akupwa 3, 400 na makilo a ngolinde akupwa 34.  

4 Mwene Neko waakele Elyakime ndolome ya Yowahaze a vumwene vwa mu 
Yunda, co watengulwile lizina lyendi kupwa Yehoyakime. Mwene Neko 
watwalele Yowahaze ku Ingito.  

Mwene Yehoyakime wa mu Yunda 
(2 Vim 23:36–24:7) 

5 Yehoyakime wapwile Mwene wa mu Yunda omo wakele na myaka makumi 
avali na myaka itanu, co washwanene mu Yelusalema myaka likumi na umo. 
Walingile vuvi ku mesho a Shukulu Kalunga Njambi yendi.  

6 Co Mwene Nevukaneza wa Mbambilone walwisile Yunda, wafungulwile 
Yehoyakime, vamukutile malyenge, vamutwalele ku Mbambilone.  

7Nevukaneza wambatele vufuko vwa mu Njuvo ya Shukulu Kalunga, co 
wakavwakele mu lipela lyendi mu Mbambilone.  

8Vyuma vyoshe vije vyalingile Yehoyakime, vilinga vyendi vya vunyengwe na 
vuvi vuje vwalingile, vavisoneka muLivulu lya Mizimbu ya Vimyene va mu Isalele 

na mu Yunda. Co munendi Yehoyakine wamushwanene kupwa mwene.  

Mwene Yehoyakine wa mu Yunda 
(2 Vim 24:8-17) 

9Yehoyakine wakele na myaka likumi na itanu na itatu omo wapwile mwene wa 
mu Yunda, co washwanene mu Yelusalema vingonde vitatu na matangwa likumi. 
Nendi lalo walingile vuvi ku mesho a Shukulu Kalunga.  

10 Omo simbu ya nyangao yetele, Mwene Nevukaneza watwalele Yehoyakine ku 
Mbambilone nakumupwisa cinzinda, co wambatele vufuko vwa mu Njuvo ya 
Shukulu Kalunga. Asinoni Nevukaneza wapwisile Zendekiya inanu ya Yehoyakine 
mwene wa mu Yunda na mu Yelusalema.  

Mwene Zendekiya wa mu Yunda 
(2 Vim 24:18-20; Njele 52:1-3a) 

11 Zendekiya wapwile mwene wa mu Yunda omo wakele na myaka makumi avali 
na mwaka umo, co washwanene mu Yelusalema myaka likumi na umo.  

12Walingile vuvi ku mesho a Shukulu Kalunga, kalikeesele ku mesho a Njelemiya 
muka-kwimanena, uje wendekele majwi akutunda kuli Shukulu Kalunga.  

Kuwa kwa Yelusalema 
(2 Vim 25:1-21; Njele 52:3b-11) 

13 Zendekiya watengulukilile Mwene Nevukaneza nakumulwisa, uje 
wamusindiiye alisinge mu lizina lya Njambi ngeci akapwe wa kulongwa. Oloni 
katavele, co welukile kuli Shukulu Kalunga, Njambi ya Isalele.  

14Co lalo vantwama va mu Yunda, na vaka-kukombelela, amolika na vanu, 
vakavangeyeye vilinga vyavivi vya miyati ije yavazengelekele nakulemesa 
tumponya, mu ngila eyi vajwalesele Njuvo ya Shukulu Kalunga, ije yajelesele 
vavenya Shukulu Kalunga. 

15Co Shukulu Kalunga, Njambi ya vakukulwila vavo, wakele nakutuma vaka-
kwimanena vanangule vanu vendi, omwo wakele na ngozi navo, na Njuvo yendi.  

16Oloni vanu vashendumwine miluwa va Njambi, vombwanesele majwi endi, co 
vajolele vaka-kwimanena vendi, noo akukotoka vukalu vwakama vwa Shukulu 
Kalunga vwakele ali vanu vendi, ngeci naumo wai waputumukile.  

17 Ngecivene, Shukulu Kalunga wavanenelele mwene wa Mbambilone 
kwakuvalwisa. Co mwene watsiile vakwenje va mu Yunda nameme vene vaje 
vakele mu Njuvo ya Shukulu Kalunga. Ikeye katetelele munu embwe, mukwenje 
nambe mukulunu, munalume nambe munakazi, muka-kuvinja nambe 
mukangule. Njambi wavakundikile voshe kuli ikeye.  

18Co Mwene wa Mbambilone wapukwile Njuvo ya Shukulu Kalunga, na vufuko 
vwamwo, na vufuko vwa mwene na vamyata vendi, watwalele vyuma vyoshe ku 
Mbambilone.  

19Wenyekele Njuvo ya Shukulu Kalunga, amolika na nganda, na mapela amwo 
oshe, na vufuko vyamwo, co wasiwile civumbe ca nganda.  

20Watwalele vanu vaje vasaleleo ku Mbambilone, co vakamupangelele ikeye 
nakupangela lalo vatekulwila vendi ngwe vindungo, nakweta ku vushwana vwa 
Vumwene vwa Pelesha.  

21 Ngecivene, vyoshe vyendekele Shukulu Kalunga muli Njelemiya muka-
kwimanena vyalingiwile ngwendi, “Lifuti likapwa ngundu a myaka makumi atanu 
na avali, kwana simbu ku Litangwa Lyakuhwima, lije kuvanyungile.” 

Siluse Ashika vaYunda veluke 
(Eze 1:1-4) 

22Mu mwaka wakulivanga omo Siluse wapwile mwene wa Pelesha, Shukulu 
Kalunga walingisile vije vyendekele muli Njelemiya muka-kwimanena ngeci 
vipwe vya vushunga. Shukulu Kalunga walingisile Mwene Siluse kusoneka lishiko 
nakulituma ngeci valilave nakulitambeka kwoshe-ikwoshe mu vumwene vwendi 
ngwavo,  

23 ”Eli likelyo lishiko lya Siluse, mwene wa Pelesha. Shukulu Kalunga, Njambi wa 
Mwilu, ikeye nanjipwisa muka-kushwana kaye koshe, co nanjana moko 
yakumutungila Njuvo mu Yelusalema mu Yunda. Ngecivene, ololo, yeni voshe 
vaje vanapu vanu va Njambi, yeniko, co Shukulu Kalunga Njambi yeni akale amo 
neni.” 

Ezela 

Ezela 1 

Siluse ashika vaYunda veluke 

1 Mu mwaka wakulivanga omo Siluse wapwile mwene wa Pelesha, Shukulu 
Kalunga walingisile vije vyendekele muli Njelemiya muka-kwimanena ngeci 
vipwe vya vushunga. Shukulu Kalunga walingisile Mwene Siluse kusoneka lishiko 
nakulituma ngeci valilave nakulitambeka kwoshe-ikwoshe mu vumwene vwendi 
ngwavo,  

2 ”Eli likelyo lishiko lya Siluse, mwene wa Pelesha. Shukulu Kalunga, Njambi 
wa Mwilu, ikeye nanjipwisa muka-kushwana kaye koshe, co nanjana moko 
yakumutungila Njuvo mu Yelusalema mu Yunda.  

3Ngecivene, ololo, yeni voshe vaje munapu vanu va Njambi, yeniko, co 
Shukulu Kalunga Njambi ya Isalele, Njambi uje ivalemesa mu Yelusalema 
akale amo neni.  

4Nga vanu vendi vamo vaje vali mu vunzinda vashaka vukwasi ngeci veluke, 
co vandambo vavo vanapande kuvakwasa siliva, na ngolinde, na vivala, na 
vimuna vakwambata vivala, na vin̄ombelo vya kulitombola vya mu Njuvo ya 
Shukulu Kalunga Njambi ili mu Yelusalema.” 

5Asinoni vakulunu va vikota vya miyati ya Yunda na Mbenjemani, na vaka-
kukombelela, na vaLevi, na vanu voshe vaje wakasumwisile Njambi vimbunge 
vyavo, vaile nakutungulula Njuvo ya Shukulu Kalunga mu Yelusalema.  

6Vandambo vavo voshe vavakwasele, co vavaanene vyuma vyavingi, malonga a 
siliva, na ngolinde, na vivala, na vimuna vakwambata vivala, na vyuma vikwavo 
lalo vya seo, na vin̄ombelo vya mu Njuvo ya Shukulu Kalunga.  

7Mwene Siluse wavelwisilile malonga na vinganja vije vyambatele Mwene 
Nevukaneza kuvitundisa mu Njuvo ya Shukulu Kalunga mu Yelusalema 
nakukavyaka mu njuvo ya vinjambi vendi.  

8Co wavyanene kuli Mitelendate, mukulunu wakunyunga vufuko vwa vumwene, 
uje wavilavelele kuli Sheshevazale, nguvulu wa mu Yunda.  

9Ovu vukevwo vungi vwavyo, vimbashiya vya ngolinde vya vin̄ombelo vyapwile 
30, vimbashiya vya siliva vya vin̄ombelo vyapwile 1, 000, malonga akwavo apwile 
29,  

10malonga amandondo a ngolinde apwile 30, malonga amandondo a siliva apwile 
410, vivala vikwavo vyapwile 1, 000.  

11Vyoshe vyapwile 5, 400 malonga a ngolinde, na malonga a siliva, na vivala 
vikwavo vyambatele Sheshevazale na vinzinda vakwavo omo vatundile ku 
Mbambilone nakuya ku Yelusalema.  

Ezela 2 

Mukana wa vaje velukile kutunda ku vunzinda 
(Neh 7:4-73) 

1Vinzinda vavangi vatundile mu lifuti lya Mbambilone velukile ku Yelusalema na 
ku Yunda, munu na munu welukile kwimbo lyendi. Naanga yavo vakele mu 
vunzinda mu Mbambilone tunde aje Mwene Nevukaneza wavatwalele kuje 
kupwa vinzinda.  

2Vantwama vavo vapwile, Zelumbambele, na Yoshwa, na Nehemiya, na Selaya, na 
Lelaya, na Molendekai, na Mbileshane, na Misepale, na Mbingevai, na Lehume, na 
Mbana. Ou ukewo mukana wa vikota vya Isalele, na vungi vwa vaje vatundile ku 
cikota na cikota ca vanu vaje velukile kutunda ku vunzinda.  

3Ku cikota ca Paloshe vapwile 2, 172.  

4Ku cikota ca Shefatiya vapwile 372.  

5Ku cikota ca Ala vapwile 775.  

6Ku cikota ca Pahate Mowavi vatekulwila va Njeshuwa na Yowave vapwile 2, 812.  

7Ku cikota ca Elame vapwile 1, 254.  

8Ku cikota ca Zatu vapwile 945.  

9Ku cikota ca Zakai vapwile 760.  

10Ku cikota ca Mbani vapwile 642.  

11Ku cikota ca Mbevai vapwile 623.  

12Ku cikota ca Azengande vapwile 1, 222.  

13Ku cikota ca Andonikame vapwile 666.  

14Ku cikota ca Mbingevai vapwile 2, 056.  

15Ku cikota ca Andine vapwile 454.  

16Ku cikota ca Atele 

(uje ivatumbwile lalo Hezekiya) vapwile 98.  

17Ku cikota ca Mbezai vapwile 323.  

18Ku cikota ca Njola vapwile 112.  

19Ku cikota ca Hashume vapwile 223.  

20Ku cikota ca Ngivale vapwile 95.  

21Co vanu vaje vakukulwila vavo vakele mu vinganda vije velukilemo lalo. Vaje 
vakele mu Mbetelehema vapwile 123.  

22Vaje vakele mu Netofa vapwile 56.  

23Vaje vakele mu Anatote vapwile 128.  

24Vaje vakele mu Azemavete vapwile 42.  

25Vaje vakele mu Kilyate Njelime, na mu Kefila na mu Mbelote vapwile 743.  

26Vaje vakele mu Lama na Ngemba vapwile 621.  

27Vaje vakele mu Mikemashe vapwile 122.  

28Vaje vakele mu Mbetele na mu Ai vapwile 223.  

29Vaje vakele mu Nembo vapwile 52.  

30Vaje vakele mu Mangevishe vapwile 156.  

31Vaje vakele mu Elame ikwavo vapwile 1, 254.  

32Vaje vakele mu Halime vapwile 320.  

33Vaje vakele mu Londe, na mu Handinde na mu Ono vapwile 725.  

34Vaje vakele mu Yeliko vapwile 345.  

35Vaje vakele mu Sena vapwile 3, 630.  

36Ou ukewo mukana wa vikota vya vaka-kukombelela vaje velukile kutunda ku 
vunzinda. Vaka-kukombelela va ku cikota ca Yendaya, vatekulwila va Njeshuwa 
vapwile 973.  

37Va ku cikota ca Imeli vapwile 1, 052.  

38Va ku cikota ca Pashehule vapwile 1, 247.  

39Va ku cikota ca Halime vapwile 1, 017.  

40Ou ukewo mukana wa vaLevi vaje velukile kutunda ku vunzinda. Va ka cikota 
ca Njeshuwa na Kandimyele vatekulwila va Hondaviya vapwile 74.  

41Vaka-kwimba mu Njuvo ya Shukulu Kalunga vatekulwila va Asafe vapwile 128.  

42Vaka-kunyunga ku Njuvo ya Shukulu Kalunga vatekulwila va Shalume, na Atele, 
na Talemone, na Akumbe, na Hatita na Shombai vapwile 139.  

43Vikota vya vaka-kupanga mu Njuvo ya Shukulu Kalunga vaje velukile kutunda 
ku vunzinda vapwile, Ziha, na Hasufa, na Tambaote, na 

44Kelose, na Siyaha, na Pandone,  

45Lembana, na Hangamba, na Akumbe,  

46Hangave, na Shalemai, na Hanane,  

47Ngindele, na Ngahale, na Leaya,  

48Lezine, na Nekonda, na Ngazame,  

49Uza, na Paseya, na Mbesai,  

50Asena, na Meunime, na Nefushime,  

51Mbakembuke, na Hakufa, na Halehule,  

52Mbazulute, na Mehinda, na Halesha,  

53Mbalekose, na Sisela, na Tema,  

54Neziya, na Hatifa.  

55Vikota vya vangamba va Solomoni vaje velukile kutunda ku vunzinda vapwile, 
Sotai, na Hasofelete, na Pelunda,  

56Njaala, na Ndalekone, na Ngindele,  

57Shefatiya, na Hatile, na Pokelete Hazevaime, na Ami.  

58Vungi vwa vatekulwila va vaka-kupanga mu Njuvo ya Shukulu Kalunga na 
vangamba va Solomoni vaje velukile kutunda vunzinda vapwile 392.  

59Ava vakevo vanu vaje vatundile ku vikota vya Telemele, na Telehalesha, na 
Kelumbe, na Andane, na Imeli, oloni vonwele kulumbununa vikota vya 
vakukulwila vavo, na visemwa vyavo, oloni vawanene ngeci na vakevo lalo 
vapwile vatekulwila va vaIsalele.  

60Vikota vya Ndelaya, na Toviya, na Nekonda vapwile 652.  

61Co ku vana va vaka-kukombelela kwakele vana va Hombaya, na Hakoze, na 
Mbazilai. (Kukulwila wa cikota ca vaka-kukombelela ca Mbazilai wambatele 
munakazi wa ku cikota ca Mbazilai wa ku Ngilyande, co wambatele lizina lya 
cikota ca ishemweno. ) 

62Ava vanu vatondele mazina avo mu livulu muje muvasonekele mazina a vanu 
ngwe ku vikota vyavo, oloni kuvawanene mazina a vakukulwila vavo embwe, 
mukemwo vavavyanene kupwa vaka-kukombelela.  

63 Co nguvulu wa vaYunda wavalekele ngeci kuvasa kulya vyakulya vije 
vivanakombelela kuli Njambi, kuvanga kupwe muka-kukombelela uje asa 
kupangesa Ulime na Tumime.  

64Vungi vwa vinzinda vaje velukile vapwile 42, 360.  

65Co vangamba vavo va vanalume na ava va vanakazi vapwile 7, 337. Vanalume na 
vanakazi vaka-kwimba vapwile 200.  

66Tuvalu vapwile 736.  

67Vimula vapwile 245, na Tumelo vapwile 435, na vimulu vapwile 6, 720.  

68Omo vinzinda vetele ku Njuvo ya Shukulu Kalunga mu Yelusalema, vantwama 
vamo va vikota vaanene vin̄ombelo vya cizango vyakukwasa kutungulula Njuvo 
ya Shukulu Kalunga a mutambela wayo walaja.  

69Vaanene vyavingi manene ku vipangi vije ngwe muvaselele, co vyoshe vyapwile 
makilo 500 a ngolinde na makilo 2, 800 a siliva na vuzalo vwa vulaja vwa vaka-
kukombelela vwapwile 100.  

70 Co vaka-kukombelela, na vaLevi, na vanu vamo vatungile muyehi na 
Yelusalema, na vaka-kwimba, na vaka-kunyunga ku Njuvo ya Shukulu Kalunga, 
na vaka-kupanga ku Njuvo ya Shukulu Kalunga vatungile mu vinganda vya 
kuyehi, co vungi vwa vaIsalele vatungile mu vinganda muje muvakele 
vakukulwila vavo.  

Ezela 3 

Kushangumuka lalo kulemesa 

1Ku ngonde yamucitanu na vivali vanu va Isalele voshe vatungile mu vinganda 
vyavo. Asinoni voshe vakungulukilile mu Yelusalema,  

2 co Yoshwa muna Yehozandake, na nakwavo vaka-kukombelela, na 
Zelumbambele muna Sheyaletiyele, amo na vavushoko vwendi, vatungulwile 
mutula wa Njambi ya Isalele, ngeci venyekeleo vin̄ombelo ngwe ku vilongesa vije 
vivasoneka mu Lishiko lya Mosesa, munu wa Njambi.  

3 Nameme ngoco vinzinda vaje velukile ku Yelusalema vakele na lyova lya vanu 
vaje vakele muje mu lifuti, oloni vatungulwile mutula aje vene awemanene 
akulivanga. Asinoni vashangumukile lalo kwenyekelao vin̄ombelo vya a litangwa 
na litangwa mutondo na cingwezi.  

4 Co valisambele Ciwano ca Mapapela ngwe ku mashiko, co a litangwa na 
litangwa vakombelelele vin̄ombelo vije vyashakiwile a litangwa lije,  

5 co lalo vakombelelele vin̄ombelo vya kwenyeka vyamutunu a litangwa na 
litangwa, na vije vyakukombelela a Ciwano Cakutenema kwa Ngonde, na ku 
vikungulukilo vyeka lalo vije vyakulemesa Shukulu Kalunga, na vin̄ombelo vya 
cizango vyakwana kuli Shukulu Kalunga.  

6Nameme vanu te kanda vacishangumuke kutungulula Njuvo ya Shukulu 
Kalunga, oloni a litangwa lyakulivanga ku ngonde yamucitanu na vivali 
vashangumukile kukombelela vin̄ombelo vya kwenyeka kuli Shukulu Kalunga.  

Kushangumuka kutungulula Njuvo ya Shukulu Kalunga 

7Vanu vecele vimbongo vyakufweta vaka-kushonga mamanya, na vaka-kushonga, 
co vaanene vyakulya, na vyakunwa, na mazi a olive kuli vanu va ku Tile, na 
Sindone, nakulandakana na miti ya kendale ya ku Lembanone, ngeci vavinene na 
mema a kalunga ku Yopa. Vyoshe evi vavilingile na lisesa lya kuli mwene Siluse 
wa Pelesha.  

8Ngecivene, ku ngonde yamucivali ya mwaka uje vene omo vaneluka ku 
mutambela wa Njuvo ya Shukulu Kalunga mu Yelusalema, vashangumukile 
vipangi. Zelumbambele, na Yoshwa, na vavushoko vwavo voshe, na vaka-
kukombelela, na vaLevi, na vinzinda voshe vaje velukile ku Yelusalema, 
valikumbasanene kupanga vipangi. VaLevi voshe vaje vakele na myaka makumi 
avali nambe kutuvakana vavapwisile vantwama ku vipangi vyakutungulula 
Njuvo ya Shukulu Kalunga. 

9Co kaLevi umo lizina lyendi Njeshuwa na vana vendi na vavushoko vwendi, na 
Kandimyele na vana vendi va ku cikota ca Hondaviya ikeye Yunda 
valipandakanene amo mukwendesa vipangi vyakutungulula Njuvo ya Shukulu 
Kalunga. Vavakwasele kuli vaLevi va ku cikota ca Henandande.  

10 Omo vaka-kutunga vashangumukile kwinda luvula lwa Njuvo ya Shukulu 
Kalunga, vaka-kukombelela vazalele vikoveyo vyavo vyavilaja vemanene mu 
mitambela yavo oku vanakwata malupembo mu mavoko avo, co na vaLevi va ku 
cikota ca Asafe vemanene oku vanakwata vingenjo. Vashangazalele Shukulu 
Kalunga ngwe ku vilongesa vije vivavaanene tunde ku simbu ya Mwene Ndaviti.  

11 Vembile nakushangazala Shukulu Kalunga, nakumukandelela ngwavo, 
“Shukulu Kalunga wapwa wamuvwa, cizemo cendi kuli Isalele capwa ca ku 
myaka yoshe.” Munu na munu watambekele manene na nzili yendi yoshe, 
mukushangazala Shukulu Kalunga, omwo vipangi vyakwinda luvula lwa Njuvo ya 
Shukulu Kalunga vyashangumukile. 

12Vungi vwa vaka-kukombelela va vakulunu, na vaLevi, na vakulunu va vikota 
vaje vamwene Njuvo ya Shukulu Kalunga yakulivanga, vatendekele nakulila. 
Oloni veka vaje vakele kuje omo vamwene luvula lwa Njuvo ya Shukulu Kalunga 
valinakulwinda vatambekele manene nakujolela.  

13Naumo wai wasele kutepesa mutambi wakuvwaelela na mutambi wakulila, 
omwo muyoyo uvalingile wapwile wakama manene vasele kuuziva kulyala 
manene.  

Ezela 4 

Kupopolola vipangi vyakutungulula Njuvo ya Shukulu Kalunga 

1Omo vitozi va vanu va Yunda na vanu va Mbenjemani vazivile ngeci vinzinda 
vaje vaneluka valinakutungulula Njuvo ya Shukulu Kalunga, Njambi ya Isalele,  

2 ngecivene, vaile kuli Zelumbambele na kuli vakulunu va vikota vendekele 
ngwavo, “Tutaveni tulipandakane neni kutunga Njuvo ya Shukulu Kalunga. Yetu 
tukalemesa Njambi wa cifwa cimo ngwe ou imukalemesa yeni, twakele 
nakukombelela vin̄ombelo kuli ikeye tunde aje Mwene Esalehandone wa Asilya 
watunenele kuno.” 

3Oloni Zelumbambele, na Yoshwa, na vakulunu va vikota vavalekele ngwavo, 
“Kutushaka ngeci mutukwase kutunga Njuvo ya Shukulu Kalunga, Njambi yetu. 
Tukaitunga yetu vavenya, ngwe mwatushikile Siluse mwene wa Pelesha.” 

4Co vanu vakele muje mu lifuti vajujwisile vaYunda nakuvazivisa lyova 
nakuvavindika kutunga Njuvo ya Shukulu Kalunga.  

5Co lalo vaanene lizika-kanwa kuli vamyata va vaka-kushwana va Pelesha ngeci 
vavavindike. Co vakele nakulinga ngacije a simbu yakushwana kwa Siluse na a 
simbu yakushwana kwa Ndalyuse.  

Kupopolola vipangi vyakutungulula Yelusalema 

6 Omo Mwene Sheleshe washangumukile kushwana, vitozi va vanu vaje vakele 
mu Yunda na mu Yelusalema vanenele mikanda yakuvalwisa.  

7Co lalo omo Mwene Aletasheleshe wa ku Pelesha washwanene, Mbeshelame, na 
Mitelendate, na Tambele, na vimbunga vyavo vasonekele mukanda kuli mwene. 
Co uje mukanda vausonekele mu ciAlamaike, vaunungulwile omo vaulavelele.  

8Co lalo nguvulu Lehume, na muka-kusoneka wa lifuti Shimeshai, vasonekele 
mukanda kuli mwene Aletasheleshe omwo Yelusalema ngwavo,  

9 “Mukanda ou utunda kuli yange nguvulu Lehume, na kuli Shimeshai muka-
kusoneka wa lifuti, amo na vimbunga vyavo, na maako, na vamyata voshe, 
vakevo vanalume vakutunda ku Eleki, na ku Mbambilone, na ku Susa mu lifuti 
lya Elame,  

10amo na vanu vakwavo vaje vakwatele Ashulembanipale munalume uje 
wapwile wakama wa nzili ikeye wavatundisile ku membo avo, co wavaakele 
mu nganda ya Samaliya na mu lifuti lya mu Kangombe ka Yambi ka Yufuleti.” 

11Omu mukemwo muvasonekele uje mukanda ngwavo, “Kuli Mwene 
Aletasheleshe, mukanda ou utunda kuli vangamba vove, vanu va ku lifuti lya 
mu Kangombe ka Yambi ka Yufuleti.  

12 “Yetu tushaka yove shukulu uzivuke ngeci vaYunda vaje vezile kuno kutunda 
ku mitambela yove yeka, vanatungu mu Yelusalema, co valinakutungulula 
nganda yaivi, co yapwa yakutengulukila. Vanashangumuka kutungulula vivumbe, 
co ololo vamanesa.  

13Co yove shukulu, nga nganda eyi vaitungulula na vivumbe vyayo vavimanesa, 
ava vanu kuvakafwete lisimu, na milambu, na mwombo, co vimbongo vya 
vumwene vwove vikatepuluka.  

14Ngecivene, ololo, omo tuli mwisi yove shukulu, kutushaka kumona evi 
vilingiwe, mukemwo tunayongola 

15ngeci utave kukale kwilula mu mikanda ije ivatulikile vakukulwila vove. Nga 
ulingamo, co ukawana ngeci nganda eyi visimbu vyoshe yapwa yakutengulukila, 

co lalo tunde ku visimbu vyalaja ikanena vukalu kuli vimyene na kuli vaka-
kushwana va mu mafuti. Vanu vamwo simbu yoshe vapwa vavakalu kuvashwana. 
Eci cikeco cuma civanyongeselele eyi nganda.  

16Ngecivene, tukuleka ngwetu nga nganda eyi vaitungulula na vivumbe vyayo 
vavimanesa, co yove shukulu kuukasa lalo kutwamenena lifuti lya mu Kangombe 
ka Yambi ka Yufuleti.” 

17Co mwene wavakumbulwile ngwendi, “Kuli nguvulu Lehume, na kuli 
Shimeshai muka-kusoneka wa lifuti, amo na vimbunga vyeni vaje vali mu 
Samaliya na mu lifuti lya mu Kangombe ka Yambi ka Yufuleti, ngwange ciindu 
ceni.  

18 “Mukanda mwatumine vananjilavelawo nakuunungulula.  

19Njashikile ngeci valohwelele, mukemwo vanawana ngeci, tunde ku visimbu 
vyalaja nganda eyi ya Yelusalema yatengulukilile vimyene, co makuli na 
vungungu vyakele mu nganda eyi. 

20Vimyene vaka-nzili vashwanene mu Yelusalema, na lifuti lyoshe lya mu 
Kangombe ka Yambi ka Yufuleti, co vakele nakuvalambwila milambu 
nakuvafweta lisimu. 

21Ngecivene, munapande kushika ngeci vanu ava valikele kutungulula eyi 
nganda noo njikavana lisesa.  

22Lingeni eci vwasi, ngeci kesi kukale vukalu a kakondweso kange.” 

23Omo valavelele Lehume, na Shimeshai, na vimbunga vyavo mukanda uje 
watundile kuli mwene Aletasheleshe, co vanalume ava vaile vwasi ku 
Yelusalema, vasindiiye vaYunda ngeci valikele kutungulula nganda.  

Kushangumuka lalo vipangi vya Njuvo ya Shukulu Kalunga 

24Co vipangi vya Njuvo ya Shukulu Kalunga vyemanene noo mu mwaka 
wamucivali wakushwana kwa Ndalyuse mwene wa Pelesha.  

Ezela 5 

1 A simbu ije Hangai na Zekaliya muna Indo vaka-kwimanena vavali, vambulwile 
vuka-kwimanena mu lizina lya Njambi ya Isalele kuli vaYunda vaje vakele mu 
Yunda na mu Yelusalema.  

2 Omo Zelumbambele muna Sheyaletiyele, na Yoshwa muna Yehozandake 
vazivile majwi avo, co vashangumukile kutungulula Njuvo ya Shukulu Kalunga 
mu Yelusalema, co vaje vaka-kwimanena vavali vavakwasele.  

3A simbu ije vene Nguvulu Tatenai wa mu Kangombe ka Yambi ka Yufuleti, na 
Shetale Mbozenai, na vamyata vakwavo vezile ku Yelusalema, vehwile ngwavo, 
“Iyajo namitavesa kutungulula Njuvo ya Shukulu Kalunga nakumanesa 
civumbe?” 

4Co lalo vehwile mazina a vanu voshe vaje vavakwasele kutunga Njuvo ya 
Shukulu Kalunga.  

5Oloni mesho a Njambi yavo akele ali vantwama va vaYunda, co vamyata va 
vaPelesha kuvavavindikile noo vasonekelele mukanda kuli Mwene Ndalyuse, co 
wavakumbulwile.  

6Ou ukewo mukanda uvasonekelele kuli Mwene Ndalyuse.  

7 “Kuli Mwene Ndalyuse, shwana mu kwoloka ku myaka yoshe.  

8 “Yove shukulu zivuka ngeci yetu twaile ku lifuti lya Yunda, co twawanene 
Njuvo ya Shukulu Kalunga, Njambi uje wakuhyana vanaitungulula na 
vimbazuvwila vya mamanya akama, co vanaaka laja mikambo mu vivumbe. 
Vipangi evi valinakuvipanga na vutongwe, co vilinakuya kulutwe mwamuvwa.  

9 “Twehwile vantwama vavo ngeci vatuleke veyajo vanavaana moko 
yakutungulula Njuvo ya Shukulu Kalunga nakuyivwaesa mwamuvwa ngacije.  

10Co lalo twavehwile mazina avo ngeci tukuleke vantwama va vipangi evi.  

11 “Vakevo vatukumbulwile ngwavo, ‘Yetu tu vangamba va Njambi wa mwilu 
na asi, tulinakutungulula Njuvo ya Shukulu Kalunga ije ivatungile laja 
nakuyivwaesa kuli mwene wakama wa Isalele.  

12 Oloni omwo vakukulwila vetu valuvalesele Njambi wa mwilu, co ikeye 
wavanene mu mavoko a Mwene Nevukaneza wa Mbambilone, mwene wa 
vumwene vwa vaKalendeya. Ikeye wanyongesele Njuvo ya Shukulu Kalunga 
eyi, co vanu vavatwalele ku vunzinda ku Mbambilone.  

13 Asinoni mu mwaka wakulivanga wakushwana kwa Mwene Siluse mwene 
wa Mbambilone, Siluse waanene mashiko akutungulula Njuvo ya Shukulu 
Kalunga.  

14Co welwisile vivala vya ngolinde na siliva vije vyambatele Nevukaneza mu 
Njuvo ya Shukulu Kalunga mu Yelusalema, nakukavyaka mu njuvo yendi 
yakulemesela mu Mbambilone. Mwene Siluse waanene vivala evi kuli 
munalume umo lizina lyendi Sheshevazale, uje yemikile kupwa nguvulu wa 
mu Yunda.  

15Co mwene wamulekele ngeci avyambate nakuviilwisa ku Njuvo ya Shukulu 
Kalunga ku Yelusalema, nakutungulula Njuvo ya Shukulu Kalunga ku mwela 
uje vene kuyakele laja.  

16Ngecivene, Sheshevazale wezile, wendile luvula lwa Njuvo ya Shukulu 
Kalunga, co kutunda aje vipangi vyaile kulutwe noo ku simbu ino, oloni Njuvo 
ya Shukulu Kalunga kanda ihwe.’  

17 “Co ololo, shukulu, nga ushaka, unapande kushakezeka mu mavulu a 
vumwene aje ali mu Mbambilone ngeci uwane nga Siluse waanene mashiko a 



904 

©The Bible Society of Zambia, 2006. 

 

Njuvo ya Shukulu Kalunga ya mu Yelusalema ngeci vaitungulule, cooni 
utuleke cizango cove a vipangi evi.” 

Ezela 6 

Mashiko a Mwene Siluse vaawana lalo 

1Ngecivene, Mwene Ndalyuse washikile ngeci vashakezeke mu mavulu a 
vumwene aje avatulikile mu Mbambilone.  

2Oloni livulu muvasonekele mashiko valiwanene mu nganda ya Ekevatana mu 
lifuti lya Mendiya mukemwo muvawanene livulu lyakuzenga, mu livulu lije 
vasonekelemo ngwavo,  

3 “Mu mwaka wakulivanga wa kushwana kwendi, mwene Siluse washikile 
ngeci Njuvo ya Shukulu Kalunga mu Yelusalema vaitungulule kupwa mwela 
kuje vakakombelela nakwenyekela vin̄ombelo. Co Njuvo ya Shukulu Kalunga 
ikapwe mamita makumi avali na atanu na avali mu vulaja vwa akamwa, na 
mamita makumi avali na atanu na avali mu vwihi.  

4Vivumbe vakavitunge mu mikana itatu ya mamanya akama a mukana umo 
wa viti vyaviha. Co vimbongo vya fweto vikatunde mu cikasa ca vumwene.  

5Co lalo vivala vya ngolinde na siliva vije vyanenele Mwene Nevukaneza ku 
Mbambilone kuvitundisa mu Njuvo ya Shukulu Kalunga mu Yelusalema 
vakaviilwise mu mwela wavyo mu Njuvo ya Shukulu Kalunga mu Yelusalema.” 

Mwene Ndalyuse ashika ngeci vipangi viye kulutwe 

6Asinoni Mwene Ndalyuse wakumbulwile ngwendi, “Kuli nguvulu Tatenai wa 
mu Kangombe ka Yambi ka Yufuleti, na Shetale Mbozenai, na vakweni 
vamyata va mu Kangombe ka Yambi ka Yufuleti. “Tundeniko oko ku Njuvo ya 
Shukulu Kalunga,  

7eceleni vapange vipangi vyoyo Njuvo ya Shukulu Kalunga. Eceleni nguvulu 
wa mu Yunda na vantwama va vaYunda vatungulule Njuvo ya Shukulu 
Kalunga Njambi muje vene mu mwela wayo muyakele laja.  

8Co njishika lishiko mumukakwasela vakulunu va vaYunda akutungulula oyo 
Njuvo ya Shukulu Kalunga. Vimbongo vyoshe vyakuyitungulwisa vakavyane 
kuli ovo vanu vwasi-vwasi kesi mwishwale, vimbongo ovyo vitunde mu 
mbango ya vumwene, vikevyo vimbongo vya lisimu vyakutunda musambwa 
ya mu Kangombe ka Yambi ka Yufuleti.  

9Co a litangwa na litangwa, kesi mwonwe, mukaana kuli vaka-kukombelela va 
mu Yelusalema vyuma vyoshe vivashaka vivakamileka ngeci mwaane, vana va 
vingombe va nkomba, na vimanga, nambe vana va vimanga vakwenyeka 
kupwa n̄ombelo kuli Njambi wa Mwilu, nambe tiliku, nambe mwongwa, 
nambe vinyu, nambe mazi a olive.  

10Evi vinapande kulingiwa ngeci vakombelele vin̄ombelo vije vyatambula 
Njambi wa Mwilu nakulomba vivezikiso vyendi viije ali yange na ali vana 
vange va vanalume.  

11Co lalo njinashiki ngeci woshe avyana lishiko eli, vashomone mukambo ku 
njuvo yendi, co vakamujundule nakumushukika. Ngeci njuvo yendi ipwe 
mutumbo wa lishito-shito.  

12Co Njambi uje waangwile Yelusalema kupwa mwela kuje 
kuvakamulemesela, ombile kuti mwene woshe-iwoshe, nambe muyati woshe-
iwoshe uje ukaviisa lishiko eli nakunyongesa Njuvo ya Shukulu Kalunga kuje. 
Yange Ndalyuse, njinashiki lishiko eli. Co lishiko eli munapande kulyononoka.” 

Kukundika Njuvo ya Shukulu Kalunga 

13Asinoni Nguvulu Tatenai, na Shetale Mbozenai, na vamyata vakwavo valingile 
vene ngwe muje mwashikile mwene.  

14 Co vantwama va vaYunda valingile mwamuvwa akutunga Njuvo ya Shukulu 
Kalunga, co Hangai na Zekaliya vaka-kwimanena vavatakamesele. Co vamanesele 
Njuvo ya Shukulu Kalunga ngwe mwavashikile Njambi ya Isalele, na Siluse, na 
Ndalyuse, na Aletasheleshe, vimyene va Pelesha.  

15Vamanesele Njuvo ya Shukulu Kalunga a litangwa lyamucitatu ku ngonde ya 
Andale mu mwaka wamucitanu na umo wakushwana kwa mwene Ndalyuse.  

16Asinoni vanu va Isalele, na vaka-kukombelela, na vaLevi, na vanu voshe veka 
vaje velukile kutunda ku vunzinda, vajolelele akukundika Njuvo ya Shukulu 
Kalunga. 

17Akukundika Njuvo ya Shukulu Kalunga vakombelelele vingombe vakupwa 100, 
na vimanga vakupwa 200, na vana va vimanga vakupwa 400, na vimembe likumi 
na vavali kupwa vin̄ombelo vya a vuvi, membe umo na umo kwimanena muyati 
umo na umo wa Isalele.  

18Co lalo vaakele vaka-kukombelela na vaLevi ku vipangi vya Njuvo ya Shukulu 
Kalunga mu Yelusalema, ngwe ku vilongesa vije vasoneka mu livulu lya Mosesa.  

Ciwano ca Pasovala 

19 Vanu vaje velukile kutunda ku vunzinda valisambele Ciwano ca Pasovala ku 
litangwa lyamulikumi na awana ku ngonde yakulivanga ya mwaka wakwatako.  

20Vaka-kukombelela voshe na vaLevi valijelesele, co voshe vajelele. VaLevi 
vatsiile vimanga ngeci vanu voshe vaje velukile kutunda ku vunzinda, na vaka-
kukombelela, na vaLevi vakevo vavenya vakombelelele a Ciwano ca Pasovala.  

21Co vin̄ombelo vyoshe vavilile kuli vaIsalele voshe vaje velukile kutunda ku 
vunzinda, na vaje voshe vombilile vingila vya vaje vaka-kujeneka kukulaela, vaje 
vakele mu lifuti, oloni vezile nakulemesa Shukulu Kalunga Njambi ya Isalele.  

22A matangwa atanu na avali vajolelele nakulisamba a Ciwano ca Makende 
Akujeneka Musima. Vajolelele manene omwo Shukulu Kalunga walingisile 
mwene wa Asilya kukala na mema ku mbunge ali vakevo, ngeci wavakwasele ku 
vipangi vyavo vyakutungulula Njuvo ya Shukulu Kalunga Njambi ya Isalele.  

Ezela 7 

Ezela na vakwavo vaija ku Yelusalema kutunda ku Mbambilone 

1Munima yevi, omo Aletasheleshe wapwile mwene wa Pelesha, kwakele 
munalume umo lizina lyendi Ezela. Ikeye wazivukile vakukulwila vendi va 
kunima kweta kuli Alone Muka-kukombelela Wakama, vakevo ava, Ezela 
wapwile muna Selaya, Selaya wapwile muna Azaliya, Azaliya wapwile muna 
Hilikiya,  

2Hilikiya wapwile muna Shalume, Shalume wapwile muna Zandoke, Zandoke 
wapwile muna Ahituve,  

3Ahituve wapwile muna Amaliya, Amaliya wapwile muna Azaliya, Azaliya 
wapwile muna Melayote,  

4Melayote wapwile muna Zelahiya, Zelahiya wapwile muna Uzi, Uzi wapwile 
muna Mbuki,  

5Mbuki wapwile muna Avishwa, Avishwa wapwile muna Finehase, Finehase 
wapwile muna Elyazale, Elyazale wapwile muna Alone Muka-kukombelela 
Wakama.  

6Ezela watundile ku Mbambilone. Ikeye wapwile muka-kusoneka uje wazivukile 
mwamuvwa Lishiko lya Mosesa, lije lyamwanene Shukulu Kalunga, Njambi ya 
Isalele. Omwo Ezela wakele na vivezikiso vya kuli Shukulu Kalunga Njambi yendi, 
co mwene wamwanene vyuma vyoshe vije vyalombele.  

7Mu mwaka wamucitanu na ivali wakushwana kwa Aletasheleshe, Ezela 
watundile ku Mbambilone kuya ku Yelusalema amo na mbunga ya vaIsalele, na 
vaka-kukombelela, na vaLevi, na vaka-kwimba mu Njuvo ya Shukulu Kalunga, na 
vaka-kunyunga ku Njuvo ya Shukulu Kalunga, na vaka-vipangi.  

8Vatundile ku Mbambilone a litangwa lyakulivanga ku ngonde.  

9Omwo kukwasa kwa Njambi, vetele ku Yelusalema a litangwa lyakulivanga lya 
ngonde yamucitanu.  

10Ezela waakele mbunge yendi mukulilongesa Mashiko a Shukulu Kalunga, 
nakuwalinga, nakulongesa vizilika na vilongesa vya Shukulu Kalunga kuli vanu 
vaIsalele.  

Mwene Aletasheleshe aana Ezela mukanda 

11Evi vikevyo vin̄anda vyakele mu mukanda uje waanene Mwene Aletasheleshe 
kuli Ezela, muka-kukombelela na muka-kusoneka, uje wakele manene na mana 

akusoneka majwi a Mashiko a Shukulu Kalunga na vizilika vyendi vije vyaanene 
kuli vaIsalele.  

12 “Yange Mwene Aletasheleshe njilinakusoneka mukanda ou kuli Ezela muka-
kukombelela na muka-kulilongesa Mashiko a Njambi wa Mwilu.  

13 “Yange njinashiki ngeci mu vumwene vwange vwoshe, vanu va Isalele 
voshe, na vaka-kukombelela, na vaLevi vaje vali na cizango cakuya amo nove 
ku Yelusalema vanapande kuya.  

14Yange mwene, amolika na vamyata va mu munga yange vatanu na vavali, 
tukutuma ku Yelusalema na ku Yunda, ngeci ukehwisise muvali 
nakwononokela livulu lya Mashiko a Njambi yeni, eli lili mu mavoko ove.  

15Unapande kwambata ngolinde na siliva vije yange mwene na vamyata va 
munga yange tunalambula na cizango ca vimbunge vyetu kuli Njambi ya 
Isalele, uje Njuvo yendi yakala mu Yelusalema.  

16Co lalo unapande kwambata siliva na ngolinde yoshe ije imunalambula mu 
lifuti lya Mbambilone na milambu ije ivakana vanu va Isalele na vaka-
kukombelela vavo ku Njuvo ya Shukulu Kalunga Njambi yavo mu Yelusalema.  

17 “Ngecivene, munapande kupangesa mwamuvwa vimbongo evi, co landa 
vingombe va nkomba, na majamba a vimanga, na vana va vimanga, na 
vimbuto, na vinyu nakuvikombelela a mutula wa mu Njuvo ya Shukulu 
Kalunga mu Yelusalema. 

18Mukapangesa siliva na ngolinde vije vikasalao mwoshe mumuyongwela 
yove na vavushoko vwove, ngwe ku cizango ca Njambi yeni.  

19Mukaana kuli Njambi vivala vyoshe vije vivanakwana vyakupangesa mu 
Njuvo ya Shukulu Kalunga mu Yelusalema. 

20Co vyoshe vyeka vije vishakiwa mu Njuvo ya Shukulu Kalunga, munapande 
kuvitundisa mu mbango ya vumwene.  

21 “Yange Mwene Aletasheleshe, njinashiki vamyata voshe vaka-kunyunga 
mbango ya vumwene mu lifuti lya mu Kangombe ka Yambi ka Yufuleti kwana 
vwasi Ezela, muka-kukombelela na muka-kulilongesa Mashiko a Njambi wa 
Mwilu, vyuma vyoshe vije vyamilomba,  

22makilo a siliva akupwa 3, 400, na makilo a tiliku akupwa 10, 000, na malita a 
vinyu akupwa 2, 000, na malita a mazi a olive akupwa 2, 000, na mwongwa 
waungi.  

23Munapande kwana mwamuvwa vyuma vyoshe vije vyashaka Njambi wa 
Mwilu ku Njuvo yendi, kutewa vukalu vwendi vukaija ali yange nambe ali vaje 
vakashwana kulutwe lwange.  

24Co lalo tunamileke ngeci, kesi mukatambule lisimu nambe mulambu kuli 
vaka-kukombelela, na vaLevi, na kuli vaka-kwimba, na kuli vaka-kunyunga ku 
Njuvo ya Shukulu Kalunga, na kuli vaka-kupanga, nambe ku munu woshe-
iwoshe uje nakundama ku Njuvo ya Shukulu Kalunga eyi.  

25 “Yove Ezela, ngwe ku mana anakwana Njambi yove, unapande kwangula 
vaka-kwendesa vipangi na maako ngeci vasompe vin̄anda vya vanu voshe vaje 
vali mu lifuti lya mu Kangombe ka Yambi ka Yufuleti vaje vazivuka Mashiko a 
Njambi yove. Co lalo na vaje kuvaazivuka unapande kuvalongesawo.  

26Nga munu umo kakononoka Mashiko a Njambi yove, nambe mashiko a 
mwene, vanapande kumuhisa vwasi, nambe kumutsiya, nambe kumusheka 
mu lifuti, nambe kumunyeka vufuko vwendi, nambe kumwaka mu kamenga.” 

Ezela ashangazala Njambi 

27Ezela wendekele ngwendi, “Vamushangazale Shukulu Kalunga, Njambi ya 
vakukulwila vetu! Ikeye nalingisa mwene kukala na cizango cangacije, ngeci 
avwaese Njuvo ya Shukulu Kalunga eyi ili mu Yelusalema.  

28Omwo mema ku mbunge a Njambi njinawana ngozi ku mesho a mwene, na kuli 
vamyata vendi, na kuli vantwama vendi voshe va nzili, Shukulu Kalunga Njambi 
yange nanjisimpisa, co njinasa kusindiya vakulunu vavangi va vikota vya Isalele 
kwiluka amo nange ku Yelusalema.” 

Ezela 8 

Vanu vaje velukile kutunda ku vunzinda 

1Ou ukewo mukana wa vikota vya vakulunu vaje vakele mu vunzinda mu 
Mbambilone, vaje velukile amolika na Ezela ku Yelusalema omo Aletasheleshe 
wapwile mwene.  

2Ngeleshome, wa ku cikota ca Finehase, Ndanyele, wa ku cikota ca Itamale, 
Hatushe muna Shekaniya, wa ku cikota ca Ndaviti,  

3Zekaliya, wa ku cikota ca paloshe, wakele na vanalume 150 va ku cikota cendi, 
(vakele na vukaleo vwa vakukulwila vavo. ) 

4Elyehoenai muna Zelahiya, wa ku cikota ca Pahate Mowavi wakele na vanalume 
200,  

5Shekaniya muna Njaele, wa ku cikota ca Zatu wakele na vanalume 300,  

6Evende muna Yonatana, wa ku cikota ca Andine, wakele na vanalume makumi 
atanu,  

7Njeshaya muna Ataliya, wa ku cikota ca Elame, wakele na vanalume makumi 
atanu na avali,  

8Zevandiya muna Mikaele, wa ku cikota ca Shefatiya, wakele na vanalume 
makumi atanu na atatu,  

9Ovandiya muna Njehiyele, wa ku cikota ca Yowave, wakele na vanalume 218,  

10Shelomiti muna Njosifiya, wa ku cikota ca Mbani, wakele na vanalume 160,  

11Zekaliya muna Mbevai, wa ku cikota ca Mbevai, wakele na vanalume makumi 
avali na vatanu na vatatu,  

12Yohanane muna Hakatane, wa ku cikota ca Azengande, wakele na vanalume 
110,  

13Elifelete, na Njewele, na Shemaya, va ku cikota ca Andonikame, vakele na 
vanalume makumi atanu na limo, (vakevo vakotokelele kwiluka. ) 

14Utai na Zakule, va ku cikota ca Mbingevai, vakele na vanalume makumi atanu 
na avali.  

Ezela emika vaLevi vapange mu Njuvo ya Shukulu Kalunga 

15Njakungulwile mbunga ku ndonga yakuya ku nganda ya Ahava, twavandamene 
kuje matangwa atatu. Co omo njakengezekele-kengezekele mu mbunga, 
njawanenemo lika vaka-kukombelela, oloni vaLevi vai.  

16Co njatumine vantwama vatanu na vawana mazina avo, Elyazale, na Alyele, na 
Shemaya, na Elenatane, na Njalive, na Elenatane, na Natane, na Zekaliya, na 
Meshulame, na valongisi vavali, Njoalive na Elenatane.  

17Njavatumine kuli Indo, mukulunu uje wakele ku Kasifiya, kwihula ikeye na 
vavushoko vwendi, ngeci vatutumine vanu vakupanga mu Njuvo ya Shukulu 
Kalunga Njambi yetu.  

18A ngozi ya Njambi, vatutuminine Sheleviya, munalume wakunyanyama, kaLevi 
wa ku cikota ca Maheli, amo na vana vendi na vandolome vendi voshe vapwile 
likumi na vatanu na vatatu.  

19Co lalo vatutuminine Hashaviya na Njeshaya va ku cikota ca Melali, amo na 
vavushoko vwavo makumi avali.  

20Kwakele vaka-vipangi vakupanga mu Njuvo ya Shukulu Kalunga vakupwa 220 
vakukulwila vavo vaje vemikile Mwene Ndaviti na vamyata vendi kukwasa 
vaLevi. Co voshe vavasonekele mazina.  

Ezela atwamenena vanu kulikela kulya nakulombela 

21Co kuje vene ku ndonga ya Ahava njaanene mashiko kuli yetu voshe, akulikela 
kulya na kulikeesa ku mesho a Njambi yetu, nakumulomba ngeci atutwamenene 
ku vungenzi vwetu nakutunyunga yetu, na vana vetu, na vufuko vwetu vwoshe.  

22Njakele na shwamwa yakulomba kuli mwene mbunga ya mashwalale ngeci 
vatunyunge ku vitozi mu vungenzi vwetu, omwo njamulekele ngwange Njambi 

yetu avezikisa munu woshe uje amukulaela, oloni akaluvala nakuhisa munu 
woshe uje amukengesa nima.  

23Ngecivene, twalikelele kulya, twalombelele kuli Njambi ngeci atunyunge, co 
ikeye wakumbulwile malombelo etu.  

Vwana vwa ku Njuvo ya Shukulu Kalunga 

24Ku vakulunu va vaka-kukombelela, njaangwileko Sheleviya, na Hashaviya, na 
vakwavo likumi.  

25Asinoni njapeselesele siliva, na ngolinde, na vivala vije vyatwanene mwene, na 
vaka-kumunangula, na vamyata, na vanu va Isalele ngeci vavipangese mu Njuvo 
ya Shukulu Kalunga, co njavyanene kuli vaka-kukombelela.  

26Evi vikevyo vinjavanene. Siliva matani akupwa 22. Vivala 100 vya siliva 
vulemu vwavyo makilo 70. Ngolinde vulemu vwayo makilo 3, 400.  

27Malonga a ngolinde makumi avali, vulemu vwao makilo 8. 4. Malonga 
amavwa avali a vunengu, seo yao ngwe malonga a ngolinde.  

28Co njendekele kuli vakevo ngwange, “Yeni munapu vakujela ku mesho a 
Shukulu Kalunga, Njambi ya vakukulwila veni, ngecivene, siliva yoshe na vivala 
vya ngolinde vinapu vyakujela, vije vivaanene kupwa vin̄ombelo vya cizango.  

29Vinyungeni mwamuvwa noo muketa ku Njuvo ya Shukulu Kalunga mu 
Yelusalema. Co kuje ku Yelusalema mu mulili wa vaka-kukombelela, vipeseleseni, 
co vyaneni kuli vakulunu va vaka-kukombelela, na vakulunu va vaLevi, na kuli 
vantwama va vanu va Isalele.” 

30Ngecivene, vaka-kukombelela na vaLevi vakele na moko yakunyunga siliva, na 
ngolinde, na vivala, co vavitwalele ku Njuvo ya Shukulu Kalunga mu Yelusalema.  

Kwiluka ku Yelusalema 

31Twatundile ku Ndonga ya Ahava ku litangwa lyamulikumi na avali ku ngonde 
yakulivanga akuya ku Yelusalema. Njambi yetu wakele amo netu, co 
watunyungile ku vitozi na kuli vaka-kutuvandamena mu ngila omo twakele 
nakwenda.  

32Omo twetele mu Yelusalema, twahwimine matangwa atatu.  

33Asinoni a litangwa lyamuciwana twaile ku Njuvo ya Shukulu Kalunga, 
twapeselesele siliva, na ngolinde, na vivala, co twavyanene kuli Melemote muka-
kukombelela, muna Uliya. Ikeye wakele amo na Elyazale muna Finehase na 
vaLevi vavali, mazina avo, Yozavande muna Njeshuwa, na Noandiya muna 
Mbinui.  

34Vyuma vyoshe vavilavele nakuvipeselesa, co vavisonekele simbu ije vene.  

35Vanu voshe vaje velukile kutunda ku vunzinda vakombelelele vin̄ombelo vyavo 
vya kwenyeka kuli Njambi ya Isalele. Co vakombelelele vingombe va nkomba 

likumi na vavali ali Isalele yoshe, na majamba a vimanga makumi atanu na awana 
na atanu na limo, na vana va vimanga makumi atanu na avali na vatanu na vavali, 
co lalo vakombelelele vimembe likumi na vavali mukulijelesa ku vuvi. Vimuna 
voshe ava vavenyekele kupwa n̄ombelo ya kwenyeka kuli Shukulu Kalunga.  

36Co lalo vetesele mukanda wa mashiko uje wavanene mwene, kuli vanguvulu na 
vantwama va mu lifuti lya mu Kangombe ka Yambi ka Yufuleti, co vakevo 
vakwasele vanu na Njuvo ya Shukulu Kalunga.  

Ezela 9 

Ezela alombela a kulyambatela na vaje kesi vaYunda 

1Omo vyoshe evi vinahu, vantwama vamo va vanu va Isalele vezile nakunjileka 
ngwavo vanu va Isalele, na vaka-kukombelela, na vaLevi kuvalyangunukile na 
vanu va mu mafuti a Amoni, na Mowavi, na Ingito, nambe na vaKanana, na vaHiti, 
na vaPelezi, na vaNjevushi, na vaAmoli. Vakele nakulinga vyuma vya vunyengwe 
ngwe vije vivalingile vanu vaje.  

2Vanalume va vaYunda vambatele vanakazi kesi vaYunda, ngecivene, vanu 
vakujela va Njambi valijwalesele. Vantwama na vamyata vakevo valivangele 
kuviisa manene.  

3Omo njazivile vyuma evi, co njatavozwele vuzalo vwange mukuviilila, njatetele 
vin̄ambu vya ku mutwe wange na munjezi wange, njazivile vusiwa, co 
njatumbamene asi.  

4Njatumbamene kuje mu vusiwa noo simbu ya cingwezi yetele yakukombelela 
vin̄ombelo, co vanu valikungulwilile kuli yange, voshe vaje vazivile lyova a majwi 
a Njambi ya Isalele omwo a vuvi vwa vaje velukile kutunda ku vunzinda.  

5Omo simbu yetele yakukombelela ku cingwezi, co njakatukile aje 
njatumbamene, anga njazalela vuzalo vwange vwakutavozoka, co njatsikamene a 
mavuli nakulombela, njolwele mavoko ange kuli Shukulu Kalunga Njambi yange.  

6Co njendekele ngwange, “Yove Shukulu Njambi, njili na shwamwa manene 
yakwandula mutwe wange ku mesho ove. Vuvi vwetu vunatumu manene 
kutuvakana mitwe yetu, vunete na mu melu.  

7Kutunda ku matangwa a vakukulwila vetu nakweta ku litangwa lya lelo, yetu 
vene, vanu vove, tunalingi vuvi vwakama manene. Omwo a vuvi vwetu, yetu na 
vimyene vetu, na vaka-kukombelela vetu tunawila mu mavoko a vimyene veka, 
co vanakala nakututsiya, nakutwivila, nakututwala mu vunzinda. Vanatuzivisa 
shwamwa manene, ngwe mutunafu lelo.  

8Co ololo mu kasimbu lika, yove Shukulu Kalunga Njambi yetu, unatuzivila mema 
ku mbunge, watavele vamo vetu kuputumuka ku vunzinda, nakuyoya 
mwamuvwa mu mwela ou wakujela. Unatupatula ku vunzinda nakutwana 
mwonyo wauha.  

9Twapwile tu vinzinda, oloni kuwatusezele mu vunzinda embwe. Yove 
walingisile vimyene va vaPelesha kutuzivilako mema ku mbunge, nakututava 
tuyoye mwamuvwa, nakutungulula Njuvo yove Shukulu Kalunga, ije yasiwukile, 
nakukala mwamuvwa muno mu Yunda na mu Yelusalema.  

10”Oloni ololo, Shukulu Njambi, vatijo twendeka omo vyoshe evi vinalingiwa? 
Kutwononokele lalo mashiko ove,  

11aje watwanene ali vangamba vove, vaka-kwimanena. Vatulekele ngwavo mu 
lifuti muje mutukakala mwapwa mwakujwala, omwo vanu vaje vatungamo, 
vashulisa lije lifuti na vilinga vya vunyengwe na mazilo, kutunda ku shongo imo, 
kweta na ku shongo ikwavo.  

12 Vatulekele ngeci kesi tulyambatele na vaje vanu, co kesi tuvakwase 
nakuvayoyesa mwamuvwa, nambe kuvafukisa, nga tushaka kukala na nzili, 
nakulya vyavivwa vya mu lifuti, nakuvisezela vatekulwila vetu ngeci vikapwe 
vushwana vwavo ku myaka yoshe.  

13Nameme muvyalingiwile vyuma vyoshe vije kuli yetu omwo cihiso ca vuvi 
vwetu, na kupenga-penga kwetu, twazivuka ngeci yove, Njambi yetu, 
watunyanyamesele kamandondo lika kutuvakana vilinga vyetu vya vuvi, co 
unatutava ngeci tuyoye.  

14Cooni vatijo twombwanesa mashiko ove lalo nakulyambatela na vanu ava vaka-
vivi? Nga tulingamo, co yove ukaluvala manene nakutunyongesa njwa, co naumo 
wai lalo akasalao.  

15Yove Shukulu Kalunga Njambi ya Isalele, yove muka-vushunga, yove unatava 
ngeci yetu tuyoye. Tulitavela mulonga wetu kuli yove, kutwapandele kwimana ku 
mesho ove.” 

Ezela 10 

Vutumbe vwakumanesa malo akulipandakana 

1Omo Ezela wakele nakulombela, nakulitavela, nakulila, nakulyumbila asi 
kulutwe lwa Njuvo ya Shukulu Kalunga, mbunga yakama ya vaIsalele, vanalume, 
na vanakazi, na vanike, valikungulwilile kuli ikeye, nakulila manene.  

2Asinoni Shekaniya muna Njehiyele, wa ku cikota ca Elame, wendekele kuli Ezela 
ngwendi, “Tunavulumuna kuli Njambi yetu akwambata vanakazi veka, oloni 
nameme ngoco kucili cinyangavili kuli Isalele a cuma eci.  

3Co ololo tunapande kulinga cikulaeso na Njambi yetu ngeci tukakondola 
vanakazi ava na vana vavo vavanakiti. Tukalinga vije viwunatunangula yove na 
veka vaje vasingimika mashiko a Njambi. Co tukalinga ngwe muwashaka 
Mashiko a Njambi.  

4Eyi inapu moko yove ya kupanga. Tuli amo nove, kolesa ngeci ucilinge.” 

5Ngecivene, Ezela wakatukile, co walingisile vantwama va vaka-kukombelela, na 
vantwama va vaLevi, na vantwama va vanu vakwavo kulikumiiya ngeci vakalinga 
vije vyayongwele Shekaniya.  

6Asinoni Ezela watundile kulutwe lwa Njuvo ya Shukulu Kalunga, wakovelele mu 
njuvo ya Njehohanane muna Elyashimbe, walalele muje vutsiki nakulinyenga 
omo kukulaela kwa vaje vinzinda. Co kalile nambe kunwa.  

7Co vatambekele mutambi mu Yelusalema na mu Yunda mwoshe ngeci voshe 
vaje velukile kutunda ku vunzinda vakalikungulwile mu Yelusalema,  

8co vendekele ngeci, nga munu umo ajeneka kwija a matangwa atatu, ngwe ku 
majwi a vantwama, co vakamutambula vufuko vwendi vwoshe, co kakapu lalo 
umo wa mu mbunga ya vaje vatundile ku vunzinda.  

9Co a matangwa aje atatu, ku litangwa lyamumakumi avali ku ngonde 
yamucitanu na viwana, vanalume voshe vaje vakele mu mutambela wa Yunda na 
Mbenjemani vezile ku Yelusalema, vakungulukilile mushandangala ku Njuvo ya 
Shukulu Kalunga. Co nyonzi yanyokele, co omwo lisika na vukama vwa 
cikungulukilo cije, munu na munu wakele nakujaja.  

10Co Ezela muka-kukombelela wemanene nakwendeka kuli vakevo ngwendi, 
“Munapokola lishiko omwo akwambata vanakazi veka, co munanena mulonga a 
Isalele.  

11Ngecivene, ololo, litaveleni vuvi vweni kuli Shukulu Kalunga, Njambi ya 
vakukulwila veni, nakulinga vije asshaka. Lyangunukeni na vanu va mu lifuti lino, 
co lalo lyangunukeni na vanakazi vaje kesi vaYunda.” 

12Co vanu vakumbulwile nakutambeka ngwavo, “Mukemwo, tukalinga vyoshe evi 
viwunendeka.” 

13Oloni vendekele lalo ngwavo, “Mbunga inapu yakama manene, co lalo nyonzi 
ilinakunyoka manene, kutwasa kwimana kuno mushandangala ngacije embwe. 
Eci cuma kesi cakulinga litangwa limo nambe matangwa avali embwe, omwo 
tuvavoshe tunalingi vuvi ovu.  

14Anguleni lika vamyata vetu vakale mu Yelusalema ngeci vakenge a n̄anda eyi. 
Ngecivene, taveni munu na munu ou ali na munakazi kesi kaYunda aije a simbu 
ije ivanemika, amolika na vantwama na maako va mu nganda yendi. Co mu ngila 
eyi, vukalu vwa Njambi vukahwa a cuma eci.” 

15Naumo wai wapopolwele vutumbe ovu kuvanga lika Yonatana muna Ashahele, 
na Njahezeya muna Tikeva, vaje vavakwasele kuli Meshulame na Shavetai kaLevi. 

16Vinzinda vaje velukile kutunda ku vunzinda vatavele vutumbe ovu, ngecivene, 
Ezela muka-kukombelela wemikile vanu akati ka vakulunu va mu vikota, co 
wasonekele mazina avo. A litangwa lyakulivanga ku ngonde yamulikumi, 
vashangumukile kulohwelela ije n̄anda ya malo,  

17co mu vingonde vitatu valohwelelele vin̄anda vyoshe vya vanalume vaje 
vambatele vanakazi kesi vaYunda.  

Vanalume vaje vambatele vanakazi kesi vaYunda 

18Ou ukewo mukana wa mazina a vaje vanalume vambatele vanakazi kesi 
vaYunda. Mukana wa vikota vya vaka-kukombelela. Ku cikota ca Yoshwa na 
vandolome vendi, vana va Yehozandake vapwile, Maseya, Elyazale, Njalive, na 
Ngendaliya.  

19Vakevo vakulaesele kukondola vanakazi vavo, co vakombelelele lijamba kupwa 
n̄ombelo ya a vuvi.  

20Ku cikota ca Imeli kwakele, Hanani, na Zevandiya.  

21Ku cikota ca Halime kwakele, Maseya, na Elinja, na Shemaya, na Njehiyele, na 
Uziya.  

22Ku cikota ca Pashehule kwakele, Elyoenai, na Maseya, na Ishimele, na Netanela, 
na Njozavande, na Elasa.  

23VaLevi. Kwakele, Njozavande, na Shimei, na Kelaya, (uje ivatumbwile lalo 
ngwavo Kelita, ) na Petahiya, na Yunda, na Elyazale.  

24Vaka-kwimba. Kwakele, Elyashimbe. Ku vaka-kunyunga Njuvo ya Shukulu 
Kalunga kwakele, Shalume, na Teleme, na Uli.  

25Vakwavo lalo. Kwakele ava. Ku cikota ca Paloshe kwakele, Lamiya, na Iziya, na 
Malekiya, na Mijamine, na Elyazale, na Malekiya, na Mbenaya.  

26Ku cikota ca Elame kwakele, Mataniya, na Zekaliya, na Njehiyele, na Avendi, na 
Njelemote, na Elinja.  

27Ku cikota ca Zatu kwakele, Elyoenai, na Elyashimbe, na Mataniya, na Njelemote, 
na Zavande, na Aziza.  

28Ku cikota ca Mbevai kwakele, Njehohanane, na Hananiya, na Zavai, na Atelai.  

29Ku cikota ca Mbani kwakele, Meshulame, na Maluke, na Andaya, na Njashumbe, 
na Sheale, na Njelemote.  

30Ku cikota ca Pahate Mowavi kwakele, Andena, na Kelale, na Mbenaya, na 
Maseya, na Mataniya, na Mbezalele, na Mbinui, na Manase.  

31Ku cikota ca Halime kwakele, Elyazale, na Ishiya, na Malekiya, na Shemaya, na 
Shimeone,  

32na Mbenjemani, na Maluke, na Shemaliya.  

33Ku cikota ca Hashume kwakele, Matenai, na Matata, na Zavande, na Elifelete, na 
Njelemai, na Manase, na Shimei.  

34Co ku cikota ca Mbani kwakele, Maandai, na Amelame, na Wele,  

35na Mbenaya, na Mbendeya, na Keluhi,  

36na Vaniya, na Melemote, na Elyashimbe,  

37na Mataniya, na Matenai, na Njaasu.  

38Ku cikota ca Mbinui kwakele, Shimei,  

39na Shelemiya, na Natane, na Andaya,  

40na Makenandevai, na Shashai, na Shalai,  

41na Azalele, na Shelemiya, na Shemaliya,  

42na Shalume, na Amaliya, na Yosefa.  

43Ku cikota ca Nembo kwakele, Njeyele, na Matitiya, na Zavande, na Zevina, na 
Njandai, na Njwele, na Mbenaya.  

44Vanalume voshe ava vambatele vanakazi kesi vaYunda. Co valyangunukile 
navo, vavakondwele amolika na vana vavo.  

Nehemiya 

Nehemiya 1 

1Awa akewo majwi a Nehemiya muna Hakaliya.  

Nehemiya alinyenga a Yelusalema 

Mu ngonde ya Kiseleve mu mwaka wamumakumi avali omo Aletasheleshe 
wapwile Mwene wa Pelesha, yange Nehemiya, njakele mu Susa, nganda yakama.  

2Hanani, umo wa vandolome vange, wezile na vanalume vamo kutunda ku 
Yunda, co njavehwile vya a Yelusalema na ali vavushoko vwetu vaYunda vaje 
vasaleleo kuvaile ku vunzinda ku Mbambilone.  

3Co vanjilekele ngwavo vaje vasaleleo kuvaile ku vunzinda, vali mu lifuti lyavo, 
vali mu vukalu vwakama na shwamwa. Co vanjilekele ngwavo vivumbe vya 
Yelusalema anga vyawililile, na vikolo lalo kuvavivwaesele, tunde a simbu ije 
vavyenyekele.  

4Omo njazivile vyoshe evi, njatumbamene asi nakulila. Njalilile matangwa amangi 
kujeneka kulya. Co njalombelele kuli Njambi ngwange,  

5 “Yove Shukulu Kalunga Njambi wa mwilu! Yove Njambi wakama, wakujujwisa. 
Yove muka-kunyunga cikumiiyo na cizemo cije kucesi kutenguluka kuli vaje 
vakuzema nakunyunga mashiko ove.  

6Shukulu Kalunga, njikenge, co ziva lilombelo lyange, omo njilinakulombela 
vutsiki na mutanya ali vangamba vove, vanu va Isalele. Njalitavela ngeci yetu, 
vanu va Isalele, tunalingi vuvi. Vakukulwila vange, nange tunalingi vuvi.  

7Tunalingi vuvi vwakama kuli yove, kutwanyungile mashiko ove, na vizilika 
vyove, na vilongesa vyove vije viwashikile ngamba yove Mosesa.  

8 Anuka lijwi lije liwashikile ngamba yove Mosesa ngwove, ‘Nga muvulumuna, co 
njikamishandwela akati ka vanu va miyati yeka.  

9 Oloni nga mwiluka kuli yange, nakunyunga mashiko ange nakuwalinga, co 
nameme mwashandokelele ku shongo ya mafuti aano asi, njikamiilwisa ku 
mwela uje unjinaangula kupwa wakunjilemesela.’  

10”Shukulu Kalunga, ava vakevo vangamba vove, na vanu vove vawapatwile na 
nzili yove yakama.  

11Ngeci ololo Shukulu, tolilila ku lilombelo lya ngamba yove na ku malombelo a 
vangamba vove, ava vashaka kukusingimika. Vezikisa ngamba yove ku litangwa 
lya lelo, nakulingisa mwene ngeci anjizivileko mema ku mbunge.” A matangwa 
aje yange njapwile muka-kwana mwene vinyu.  

Nehemiya 2 

Nehemiya aya ku Yelusalema 



917 

©The Bible Society of Zambia, 2006. 

 

1Ku litangwa limo, munima ya vingonde viwana, omo Mwene Aletasheleshe 
wakele ku mesa nakulya, co njamutwalelele vinyu. Co kanda anjimone laja 
njazeye,  

2ngecivene, wanjihwile ngwendi, “Omwo vikajo unaviilila? Yove kuuvinji, oloni 
cinasholoka ngeci kuwesi nakuvwaelela.” Njazivile lyova manene,  

3 co njamukumbulwile ngwange, “Shukulu yoya ku myaka yoshe! Vikajo 
njijenekela kuviilila omwo ku nganda kuje kuvatsinda vakukulwila vange kunapu 
ku ngundu, co na vikolo vyayo vavyenyeka na tuhya?” 

4Mwene wanjihwile ngwendi, “Cooni ushaka vikajo?” Co njalombelele kuli 
Njambi wa Mwilu,  

5asinoni njendekele kuli mwene ngwange, “Nga cinavwaelelesa shukulu, co nga 
ngamba yove nawana kutetela ku mesho ove, njitave ngeci njiye ku lifuti lya 
Yunda, ku nganda kuje kuvatsinda vakukulwila vange, ngeci njikaitungulule.” 

6Mwene watumbamene amolika na lishano lyendi, co watavele majwi ange. 
Wanjihwile simbu injikakala kuje, na simbu injikeluka, co njamulekele simbu.  

7Asinoni njamulombele ngeci anjizivileko mema ku mbunge nakunjanako 
mikanda ya kuli vanguvulu va mu Kangombe ka Yambi ka Yufuleti, nakuvaleka 
ngeci vanjitave njiye ku Yunda.  

8Co lalo njamulombele mukanda wakuya kuli Asafe, muka-kunyunga shwata ya 
vumwene, nakumuleka ngeci anjaneko miti yakushonga mikambo ya ku vikolo 
vya ku cimpaka cije canyunga Njuvo ya Shukulu Kalunga, neyi ya vivumbe vya 
nganda, na mikambo ya njuvo muje munjikakala. Co Mwene wanjanene vyoshe 
vinjamulombele, omwo Njambi wakele amo nange.  

9Mwene watumine vamyata va nzita, na vaka-kwenda a tuvalu kuya amo nange, 
co njaile vungenzi vwa mu Kangombe ka Yambi ka Yufuleti. Co kuje njaanene 
vanguvulu mikanda ije yatundile kuli mwene.  

10Oloni Sanevalate, wa mu limbo lya Mbete Holone, na Toviya, mwata wa lifuti 
lya Amoni, omo vazivile ngeci kunaija munu umo akwase vanu va Isalele, 
vimbunge vyavo vyavavalele manene.  

11Njaile ku Yelusalema, njakeleko matangwa atatu,  

12naumo wai njalekeleko a vije vyaakele Njambi mu mbunge yange kuvilingila ku 
Yelusalema. Asinoni mukati ka vutsiki njakatukile, njaile na vanalume 
vavandondo lika. Co twaile lika na cimulu uje injalondele.  

13Anga kwakele vene vutsiki omo njatundile mu nganda nakwita mukati ka 
Cikolo ca ku Cimbongo, mu Kangombe ka Yambi, co njaile mu mbwela, 
njatuvakanene Lisima lya Canza-ngombe na Cikolo ca Vyuma vya Mazilo. Omo 
njakele nakuya, njelwile vivumbe vya nganda vije vyasiwukile, na vikolo vije 
vyenyele na tuhya.  

14Asinoni ku mutambela wa mu ngangela ya nganda, njaile ku kunto ku Cikolo ca 
Lisima nakweta ku Lishali lya Mwene. Co cimulu uje injalondele kasele kwita 
muje,  

15ngecivene, njashwangesele cimbongo ca Kindelone, co njelwile civumbe. 
Asinoni njelukile ku ngila ije vene injezilile, co njelukile nakukovela mu nganda 
ku Cikolo ca ku Cimbongo.  

16Naumo mwata wai wa ku mutambela uje wazivukile kuje kunjaile, nambe vije 
njalingile. Evi vyalingiwile omo te kanda njicilekeko cuma cimo kuli vakwetu 
vaYunda, na vaka-kukombelela, na vantwama, na vamyata, nambe veka vaje 
vakapanga vipangi.  

17Co njendekele kuli vakevo ngwange, “Kengeni vukalu ovu tulinavwo, omwo 
Yelusalema inaviya na vikolo vyayo vanavinyongesa! Ijeni tutungulule vivumbe 
vya nganda ngeci kesi tuzive shwamwa.” 

18Co njavalekele oni muje Njambi mwakele amo nange nakunjikwasa, na muje 
mwendekele mwene kuli yange. Co vakumbulwile ngwavo, “Ijeni tushangumuke 
kutungulula! “ Co vashangumukile kupanga.  

19Omo Sanevalate, na Toviya, na kaAlavya umo lizina lyendi Ngesheme vazivile a 
vutumbe vuje vutwashakele kulinga, co vatujolele nakutushendumuna 
nakwendeka ngwavo, “Vikajo mulinakuyongola kulinga? Yeni mushaka 
kutengulukila mwene ndi?” 

20Co njavakumbulwile ngwange, “Njambi wa Mwilu ikeye akatuhyanesa. Yetu 
tunapu tu vangamba vendi, co tulinakushangumuka kutunga vene. Oloni yeni 
kumwesi na mutambela nambe moko, nambe amo akumyanukilao muno mu 
Yelusalema.” 

Nehemiya 3 

Kutungulula civumbe ca Yelusalema 

1Eyi ikeyo ngila ivatungulwile civumbe ca nganda. Elyashimbe Muka-
kukombelela Wakama na vakwavo vaka-kukombelela vatungulwile Cikolo ca 
Vimanga, co vacikundikile, nakwakako vikolo. Co vakundikile civumbe kutunda 
ku Kaposhi ka Ciita nakweta ku Kaposhi ka Hananele.  

2Co vanalume va ku Yeliko vatungile mutambela wakwatako. Zakule muna Imeli 
watungile mutambela wakwatako.  

3Vaka-cikota ca Hasena vatungile Cikolo ca Visi. Vaakele mikambo na vikolo mu 
myela yavyo, co vaakeleko tupateso na mikambo yakupatesa ku cikolo.  

4Melemote, muna Uliya mutekulu wa Hakoze, watungile mutambela wakwatako. 
Meshulame, muna Mbelekiya mutekulu wa Meshezavele, watungile mutambela 
wakwatako. Zandoke muna Mbana watungile mutambela wakwatako.  

5Co vanu va ku Tekowa vatungile mutambela wakwatako, oloni vantwama va 
limbo vavyanene kupanga vipangi vije vivavaanene kuli vaka-kupangesa.  

6Njoyanda muna Paseya na Meshulame muna Mbesondeya vatungulwile Cikolo 
ca Njeshana. Vakevo vaakele mikambo na vikolo mu myela yavyo, co vaakele 
tupateso na mikambo yakupatesa ku cikolo.  

7Melatiya wa ku Ngimbiyone, na Njandone wa ku Melonote, na vanalume va ku 
Ngimbiyone na Mizipa vatungile mutambela wakwatako, kweta na ku njuvo ya 
nguvulu wa lifuti lya mu Kangombe ka Yambi ka Yufuleti.  

8Uziyele muna Halehaya muka-kufula ngolinde, watungile mutambela 
wakwatako. Co Hananiya, muka-kupanga mazi akunika lwengo, watungile 
mutambela wakwatako, nakweta ku Civumbe Cakujanjavala.  

9Co Lefaya muna Hule, muka-kushwana litambelo lya lifuti lya Yelusalema, 
watungile mutambela wakwatako.  

10Yendaya muna Halumafe watungile mutambela wakwatako, uje wakele kuyehi 
na njuvo yendi. Co Hatushe muna Hashambeneya watungile mutambela 
wakwatako.  

11Malekiya muna Halime, na Hashumbe muna Pahate Mowavi vatungile 
mutambela wakwatako, na Kaposhi ka Lutengo.  

12Shalume muna Haloheshe, muka-kushwana mutambela ukwavo wa 
Yelusalema, watungile mutambela wakwatako. (Vana vendi va vanakazi 
vamukwasele cipangi eci. ) 

13Hanune na vandambo va mu nganda ya Zanowa vatungulwile mutambela wa 
ku Cikolo ca ku Cana, vaakele vikolo mu myela yavyo, co vaakele tupateso na 
mikambo yakupatesa ku cikolo, co vatungulwile civumbe cakweta ku mamita 
440, kweta ku Cikolo ca Vyuma vya Mazilo.  

14Malekiya muna Lekave, muka-kushwana lifuti lya Mbete Hakeleme, 
watungulwile Cikolo ca Vyuma vya Mazilo. Co waakele vikolo mu myela yavyo, 
waakele tupateso na mikambo yakupatesa ku cikolo.  

15Shalume muna Kolehoze, muka-kushwana lifuti lya Mizipa, watungulwile 
Cikolo ca Lisima. Co wacishokele, waakele vikolo mu myela yavyo, waakele 
tupateso na mikambo yakupatesa ku cikolo. Co ku Lishali lya Shela watungilileko 
civumbe cakwata ku lihya lya vumwene, nakweta ku vindendelo 
vyakushelumukila ku Nganda ya Ndaviti.  

16Nehemiya muna Azembuke, muka-kushwana mutambela wa Lifuti lya 
Mbetezule, watungile mutambela wakwatako, nakweta ku mbumbo ya Ndaviti, 
na ku lishali lyakwinda, na ku vinjuvo vya mashwalale.  

VaLevi vaje vapangele ku civumbe 

17VaLevi ava vatungulwile mitambela yaingi ya civumbe yakwatako. Lehume 
muna Mbani watungile mutambela wakwatako, Hashaviya, muka-kushwana 
mutambela wa lifuti lya Keila, watungile mutambela wakwatako mukwimanena 
lifuti lyendi.  

18Mbavai muna Henandande, muka-kushwana mutambela ukwavo wa lifuti lya 
Keila, watungile mutambela wakwatako.  

19Ezele muna Njeshuwa, muka-kushwana ku Mizipa, watungile mutambela 
wakwatako kulutwe lwa njuvo ya vitwa, kweta na ku mwela kuje kucazingulukile 
civumbe.  

20Mbaluke muna Zavai watungile mutambela wakwatako, nakweta ku vukovelelo 
vwa njuvo ya Elyashimbe Muka-kukombelela Wakama.  

21Melemote, muna Uliya mutekulu wa Hakoze, watungile mutambela wakwatako, 
kweta na ku shongo ya njuvo ya Elyashimbe.  

Vaka-kukombelela vaje vapangele ku civumbe 

22Vaka-kukombelela ava vakevo vatungulwile mitambela yaingi ya civumbe. 
Vaka-kukombelela va mu mitambela yazengelekele Yelusalema vatungile 
mutambela wakwatako.  

23Mbenjemani na Hashumbe vatungile mutambela wakwatako, uje wakele 
kulutwe lwa vinjuvo vyavo. Co Azaliya, muna Maseya mutekulu wa Ananiya, 
watungile mutambela wakwatako, uje wakele kulutwe lwa njuvo yendi.  

24Mbinui muna Henandande watungile mutambela wakwatako, kutunda ku 
njuvo ya Azaliya nakweta ku mbango ya civumbe.  

25Palali muna Uzai watungile mutambela wakwatako, kushangumukila ku 
mbango ya ku civumbe na ku kaposhi ka kwilu ku lipela kuyehi na cipango ca 
vaka-kunyunga. Pendaya muna Paloshe watungile mutambela wakwatako, 
kushungama mu ngangela kuyehi na Cikolo ca Mema na kaposhi ka vaka-
kunyunga Njuvo ya Shukulu Kalunga.  

26Evi vyakele kuyehi na mutambela wa nganda uje vatumbwile Ofele, kuje 
kuvakele vaka-kupanga ku Njuvo ya Shukulu Kalunga.  

Vaka-kutunga vakwavo 

27Vanu va ku Tekowa vatungile mutambela wakwatako, uje wapwile wamucivali, 
wakulishungama na kaposhi kakama kakunyunga ku Njuvo ya Shukulu Kalunga 
nakweta kuyehi na civumbe ca Ofele.  

28Mbunga ya vaka-kukombelela vatungile mutambela wakwatako, uje 
wakengeselele ku kunto ku Cikolo ca Tuvalu, co munu na munu wakele 
nakutungila kulutwe lwa njuvo yendi.  

29Zandoke muna Imeli watungile mutambela wakwatako, uje wakele kulutwe 
lwa njuvo yendi. Shemaya muna Shekaniya, muka-kunyunga Cikolo ca mu 
ngangela, watungile mutambela wakwatako.  

30Hananiya muna Shelemiya, na Hanune muna Zalafe wamucitanu na umo, 
vatungile mutambela wakwatako, wapwile mutambela wavo wamucivali. 
Meshulame muna Mbelekiya watungile mutambela wakwatako, uje wakele 
kulutwe lwa njuvo yendi.  

31Malekiya, muka-kufula ngolinde, watungile mutambela wakwatako, nakweta 
ku njuvo ije vakele nakupangesa vaka-kupanga na vaka-kulandulula, uje wakele 
ku Cikolo ca Mifikande kuyehi na mulili uje wa akamwa ku mbango ya civumbe 
ca ku kunto ya ngangela.  

32Vaka-kufula ngolinde na vaka-kulandulula vatungile mutambela 
wakumanesela, kutunda ku mulili wa ku mbango nakweta ku Cikolo ca Vimanga.  

Nehemiya 4 

Nehemiya ahyana vaka-kuyeluwisa vipangi vyendi 

1Omo Sanevalate wazivile ngeci yetu vaYunda tunashangumuka kutungulula 
civumbe, waluvalele manene, nakutuyeluwisa.  

2Co wendekele ku mesho a vavushoko vwendi na kuli mashwalale va vaSamaliya 
ngwendi, “Vikajo vivalinga ava vaYunda vakuzeya? Vashaka kutungulula nganda? 
Kuma vayongola ngeci akukombelela vin̄ombelo, vasa kumanesa vipangi mu 
litangwa limo ndi? Kuma a vyuma vije vinenye vasa kulingao mamanya indi?” 

3Co Toviya kaAmoni wemanene amo nendi, wendekele ngwendi, “Civumbe 
mukajo civalinakutunga? Nameme mbanje asa kuciwisa! “ 

4Njalombelele ngwange, “Yove Shukulu Njambi yetu ziva omo 
valinakutushendumuna! Kuyeluwisa kwavo kuvelukile vakevo vavenya. Tava 
ngeci vavanyeke vyoshe vije valinavyo, co tava ngeci vavatwale mu lifuti lya 
vungenzi kupwa vinzinda.  

5Kesi uvasambese ku vuvi vuvalinakulinga, kesi wivale vuvi vwavo, omwo 
vanatushaula yetu vaka-kutunga.” 

6Ngecivene, twatungile civumbe, co twetele ku litambelo lyaco mu vulaja, omwo 
vanu vakele manene na ntwima yakupanga.  

7Omo Sanevalate, na Toviya, na vanu va ku Alambiya, na ku Amoni, na va ku 
Ashendonde vazile ngeci vipangi vilinakuya kulutwe mukutungulula civumbe ca 
Yelusalema, na mukuzika-zika mu vimbengwa muje mwatuvikile, co valuvalele 
manene.  

8Ngecivene, voshe amolika valingile vutumbe vwakwija nakulwisa Yelusalema 
nakunena citanga cakama,  

9oloni twalombelele kuli Njambi yetu, co twaakele vaka-kunyunga mutanya na 
vutsiki ngeci kesi vatulwise.  

10Vanu va Yunda vembile mwaso ngwavo, “Tunajuka kwambata vitele, vishati 
vinatumu manene. Vatijo twasa kutunga civumbe ku litangwa lya lelo?” 

11Vitozi vetu vayongwele ngeci kutwasa kuvamona nambe kuzivuka vije 
vilinakulingiwa, kuvanga noo vanaija kuli yetu, nakututsiya nakwimika vipangi 
vyetu.  

12Oloni a simbu na simbu vaYunda vaje vakele mukati ka vitozi vetu, vakele 
nakwija nakutunangula a matumbe avo akutulwisa.  

13Ngecivene, njapangezelele vanu mikwale, na makunga, na mata a lusipa, co 
njavemikile mu vikota vyavo kunima ya civumbe, kuje kwoshe kucahwile 
kutunga. 

14Njamwene ngeci vanu vakele na cishota-mbunge, ngecivene, njendekele kuli 
vakevo, na kuli vantwama vavo, na kuli vamyata ngwange, “Kesi muzivile lyova 
vitozi vetu. Anukeni ngeci Shukulu Kalunga wapwa wakama wakukomokesa, co 
lwileni vavushoko vweni, na vana veni, na vanakazi veni, na vinjuvo vyeni.” 

15Vitozi vetu vazivile ngeci tunawana laja vije vivayongwele, co vanangukile 
ngeci Njambi nahyana matumbe avo. Asinoni tuvavoshe twelukile 
mukutungulula civumbe.  

16Co capwile ngeci kutunda aje vene, litambelo lya vanu vange vapangele, co 
litambelo likwavo lya vanu vemanene nakunyunga, vazalele vuzalo vwa nzita 
nakukwata makunga, na vintelo, na mata a lusipa. Co vantwama vetu vakwasele 
vanu na mbunge imo,  

17vaje vakele nakutungulula civumbe. Nameme vaje vakele nakwambata 
vyakutungisa vapangele na livoko limo, co ku livoko likwavo vakwateleko citwa,  

18co munu na munu uje wakele nakutunga, waakele moko ya mukwale mu 
mbunda yendi. Co munu uje wakele nakwimba lupembo wakele amo nange.  

19Njalekele vanu, na vamyata vavo, na vantwama ngwange, “Cipangi cinapu 
cakama, co tunalyangunuka manene umo na mukwavo a civumbe.  

20Nga muziva lupembo lwimba, ijeni mulikungulwile kuli yange. Njambi yetu 
akatulwilako.” 

21Ngecivene, a litangwa na litangwa, kutunda mutondo noo vutsiki, litambelo lya 
vamo vetu vapangele ku civumbe, co litambelo likwavo lya vamo vetu vemanene 
na makunga mukunyunga.  

22A simbu ije njalekele vanalume vaka-kupangesa ngwange vakevo na vakwasi 
vavo vakale mu Yelusalema a simbu ya vutsiki, ngeci vanyunge nganda, co ku 
mutanya vapange. 

23Nameme a simbu ya vutsiki kunjashulwile vuzalo vwange, nambe vakwetu 
kuvashulwile vuzalo vwavo, nambe vangamba vange, nambe muka-kunjinyunga. 
Co yetu voshe twakele na vitwa vyetu mu mavoko nameme omo twaile ku 
ndonga.  

Nehemiya 5 

Tuutu vavayandesa 

1Munima yevi, vanu vavangi, vanalume na vanakazi, vashangumukile kulinyenga 
ali vavushoko vwavo vaYunda.  

2Vamo vendekele ngwavo, “Tuli na naanga yakama, tushaka vyakulya 
vituyoyese.” 

3Co vakwavo vendekele ngwavo, “Yetu tunakumwisa laja mahya etu na vitungu 
vyetu vya mikolovozi ya vushuka vwa vinyu, na vinjuvo vyetu ngeci tuwane 
vyakulya vyakupwisamo kutewa tulanduka ku njala.” 

4Anga veka vendekele ngwavo, “Tunapande kukumuna vimbongo tufwete lisimu 
lya vumwene a mahya etu na vitungu vyetu vya mikolovozi ya vushuka vwa 
vinyu.  

5Tunapu muyati umo ngwe vakwetu vaYunda vene. Kuma vana vetu kesi 
vavavwa ngwe vana vavo ndi? Oloni tulinakupwisa vana vetu vindungo. Vana 
vetu va vanakazi vamo, vanavalandesa laja ku vunzinda. Co tunapu tuvangoco 
omwo mahya etu na vitungu vyetu vya mikolovozi ya vushuka vwa vinyu 
vanatunyekavyo.” 

6Omo njazivile kulinyenga kwavo, njaluvalele,  

7 co njayongwele kulingao cimo. Co njapopolwele vantwama na vamyata vavo, 
nakuvaleka ngwange, “Yeni mulinakuyandesa vandolome veni! “ Njakungulwile 
vanu voshe nakukenga a vukalu ovu,  

8co njendekele ngwange, “Akweseka kwetu twakulile vandolome vetu vaYunda, 
vaje valilandesele vakevo vavenya ku vaka-kwija. Co ololo mulinakusindiya 
vandolome veni kulilandesa vakevo vavenya kuli yeni vakwavo vaYunda! “ Co 
vantwama volokele kuluu, kuvawanene lijwi lyakukumbulula.  

9Asinoni njendekele ngwange, “Evi mulinakulinga kuvyavwaele! Munapande 
kwononoka Njambi nakulinga vya vushunga. Co kesi mwane vitozi vetu, ava kesi 
vaYunda, ngila yakutuyeluwisa.  

10Yange, na vandolome vange, na vanu vange tulinakukumwisa ku vanu 
vimbongo na vyakulya, oloni ololo tweceleni makongo etu oshe avanashaka 
kutwilwisila. 

11Eceleni makongo oshe aje avatambwile kuli yeni, nambe vimbongo, nambe 
tiliku, nambe vinyu, nambe mazi a olive. Co velwisileni ololo vene mahya avo, na 

vitungu vya mikolovozi ya vushuka vwa vinyu, na vitungu vya miti ya olive, na 
vinjuvo vyavo! “ 

12Co vantwama vakumbulwile ngwavo, “Tukalinga ngwe muunendeka. 
Tukavelwisila vufuko vwavo, co kutukatambula makongo.” Co njasanene vaka-
kukombelela na vantwama ngeci valisinge ku mesho avo, mukunyunga cikulaeso 
cije civanalingi.  

13Asinoni njashulwile cizalo cinjalizengelele mu mbunda yange, njacitotomwene, 
co njendekele ngwange, “Omu mukemwo mwakatotomona Njambi vaje 
kuvakanyungu cikulaeso cavo.” Co njendekele lalo ngwange, “Njambi akaminyeka 
vinjuvo vyeni na vyuma vyoshe vije mulinavyo, co akamiseza mavoko-voko.” 
Voshe vaje vakele kuje vendekele ngwavo, “Ewa! “ Vashangazalele Shukulu 
Kalunga. Co vantwama vanyungile cikulaeso cavo.  

Nehemiya kakele na cipululu 

14A myaka yoshe likumi na ivali ije njapwile nguvulu mu lifuti lya Yunda, kutunda 
ku mwaka wamumakumi avali uje Aletasheleshe wapwile mwene noo mwaka 
wendi wamumakumi atatu na ivali, nambe vavushoko vwange nambe yange, 
kutwalile vyakulya vije vanjimikilile vya vunguvulu.  

15Co nguvulu woshe uje wakeleko simbu kanda yange njikaleko, walemuwisile 
vanu vitele vyakufweta vimbongo makumi awana vya mavundungulu a siliva a 
litangwa na litangwa vya vyakulya na vya vinyu. Nameme vangamba vavo vakele 
nakuyandesa vanu. Oloni yange njalingile mweka, omwo njasingimikile Njambi.  

16Njaakele nzili yange yoshe a vipangi vyakutungulula civumbe, oloni 
kunjashakezekele vufuko embwe. Munu woshe uje wapangele kuli yange 
walipandakanene mukutungulula civumbe.  

17Simbu yoshe ku mesa yange njakele nakulisa vaYunda vakupwa 150 na 
vantwama vavo, kuwezelelako na vanu veka vaje vakele nakwija kuli yange 
vakutunda ku miyati ije yatuzengelekele.  

18A litangwa na litangwa vakele nakuvatsiila ngombe umo, na vimanga vavavwa 
vatanu na umo, na tusumbi vavangi, co a matangwa oshe likumi njakele 
nakuvana vinyu vyaviha. Oloni njazivukile ngeci vitele vambatele vanu vyapwile 
vyakulema, co kunjatambwile fweto ije ivemikilile nguvulu.  

19Njilomba kuli yove Shukulu Njambi, anuka vyoshe vije vyavivwa njalingila vanu 
ava.  

Nehemiya 6 

Nehemiya vamwaka a munga yakumulwisa 

1Sanevalate, na Toviya, na Ngesheme, na vungi vwa vitozi vetu vazivile ngeci 
tunamanesa kutunga civumbe, co kukwesi mbengwa lalo yasaleleo, oloni 
nameme ngoco kwacisalele kwaaka mapito ku vikolo.  

2Ngecivene, Sanevalate, na Ngesheme vatumine muluwa, co valombele ngeci 
njikaliwane navo mu limbo limo lyakala mu Cana ca Ono. Eci capwile civembulu 
cavo cakweseka kunjivulumuna.  

3Njatumine miluwa kuli vakevo nakukavaleka ngwange, “Yange njilinakupanga 
vipangi vyakama, kunjasa kuyako embwe. Kunjasa kwimika vipangi nakwija oko 
nakumimona lika embwe.” 

4Vanjituminine muluwa na lijwi lyakufwa mumo visimbu viwana, co 
njavakumbulwile mu cifwa cimo.  

5Asinoni Sanevalate watumine ngamba yendi umo kuli yange simbu yamucitanu, 
muluwa ou wambatele mukanda wakufukula mu livoko lyendi.  

6Co akuulava ngwavo, “Ngesheme nanjileke ngwendi kuli lingwavo 
lilinakwendangana akati ka vanu twalyata navo, ngwavo yove na vanu va 
vaYunda muli na ciyongo cakutengulukila vaka-kushwana mukemwo yeni 
mulinakutungulula civumbe. Co lalo nendeka ngwendi yove uli na vutumbe 
vwakulipwisa mwene yavo,  

7lalo ngwavo yove unalivwaesela vaka-kwimanena vamo kwambulula mu 
Yelusalema ngeci yove unapu u mwene wa mu Yunda. Co vakambulula kuli 
mwene a n̄anda eyi, ngeci njayongwele ngwange ija tuliwane twakusimutwiye 
a n̄anda eyi.” 

8Njamukumbulwile ngwange, “Nacimo cai eci yove ulinakwendeka cinapu ca 
vushunga. Evi vyoshe vinapu vutumbe vwove lika.” 

9Vashakele kutuzivisa lyova tuvavoshe ngeci vipangi vimane. Co njalombelele 
ngwange, “Ololo, Shukulu Njambi, njipwise muka-nzili! “ 

10Co a simbu eyi vene, njaile ku njuvo ya Shemaya, muna Ndelaya mutekulu wa 
Mehetambele, uje kasele kuseza njuvo yendi, wendekele kuli yange ngwendi, 
“Nove nange tunapande tuye nakuvanda amolika mu Mwela Wakujela wa Njuvo 
Shukulu Kalunga nakulishokelamo, omwo vakevo valinakwija mukukutsiya. Oshe 
aje avashakela a simbu ya vutsiki vakaija mukukutsiya.” 

11Co yange njamukumbulwile ngwange, “Yange kunjesi na cifwa cakutewa munu 
nakuvanda. Kuma yove unayongola ngwove yange njasa kweseka kwamena 
mwonyo wange akuvanda mu Njuvo ya Shukulu Kalunga ndi? Kunjasa kulingamo 
embwe.” 

12Omo yange njanangukile, njawanene ngeci Njambi kendekele kuli Shemaya 
embwe, oloni Toviya na Sanevalate vamwanene lizika-kanwa ngeci endeke 
civembulu kuli yange.  

13Vamwanene lizika-kanwa mukunjizivisa lyova ngeci njikovele mu vuvi, 
nakunjiviisa lizina nakunjivayesa.  

14Co njalombelele ngwange, “Shukulu Njambi, anuka evi vivanalingi va Toviya na 
Sanevalate, co vanyanyamese. Anuka uje munakazi Nondiya na vakwavo veka 
vaka-kwimanena vaje vesekele kunjizivisa lyova.” 

Kuhwa kwa vipangi 

15Munima ya matangwa makumi atanu na avali akupanga ku civumbe 
cavukovelelo, co cahwile mu litangwa lyamumakumi avali na atanu mu ngonde 
ya Elule.  

16Omo miyati ya vitozi vetu vaje vatuzengelekele vazivile eci, vanangukile ngeci 
kuvakele na cinyangavili oni, omwo munu na munu wazivukile ngeci vipangi evi 
vyalingiwile a kukwasa kwa Njambi.  

17Simbu yoshe eyi vantwama va vaYunda vakele nakutuma mikanda yaingi kuli 
Toviya.  

18Vanu vavangi va Yunda vemanenene ku mutambela wendi omwo ishemweno 
Shekaniya muna Ala wapwile kaYunda. Co munendi Njehohanane wambatele 
muna Meshulame muna Mbelekiya.  

19Vanu vakele nakusimutwiya ku mesho ange a vilinga vyoshe vyavivwa vije 
vyalingile Toviya, co lalo vamulekele vyuma vyoshe vije njendekele. Co ikeye 
wakele nakunjitumina-tumine mikanda yakunjizivisa lyova.  

Nehemiya 7 

1Ngecivene, civumbe vacitungulwile, co na vikolo vyoshe vavyakele mu myela 
yavyo, na vaka-kunyunga ku Njuvo ya Shukulu Kalunga, na mbunga yakujela ya 
vaka-kwimba, naveka lalo vaLevi vavaanene cipangi cavo.  

2Cooni njaakele vanu vavali vaka-kupangesa nakwendesa nganda ya Yelusalema, 
ndolome yange Hanani na Hananiya, mwata wa mashwalale va cimpaka ca 
vutewelo. Hanani wapwile munu wamuvwa muka-kukomoka Njambi, kukwesi 
umo walyesekele nendi wai.  

3Njavalekele ngeci kesi vashokolole vikolo vya Yelusalema ku mutondo embwe 
kuvanga noo kunaki mwamuvwa, litangwa omo litoka vaka-kunyunga simbu 
kanda vaciye, vashoke mapito nakuwapata mwamuvwa. Njavalekele lalo ngeci 
vemike vaka-kunyunga vakutunda akati ka vanu ava vakala mu Yelusalema, co 
vamo vavaleke mitambela yavo ivakanyunga, co vakwavo lalo vendangane 
nakunyunga mu mitambela ya vinjuvo vyavo vavenya.  

Mukana wa vaje velukile kutunda ku vunzinda 
(Eze 2:1-70) 

4Yelusalema yapwile nganda yakama manene, oloni kumwakele vanu vavangi 
manene, co lalo kuvatungililemo vinjuvo vyavingi.  

5Ngecivene, Njambi wacakele mu mbunge yange ngeci njikungulule vanu na 
vantwama vavo na vamyata, kwilula livulu lya naanga yavo. Njawanene livulu lya 

vaje velukile kutunda ku vunzinda akulivanga, co ovu vukevwo vukaleo 
vunjawanene.  

6Co vinzinda vavangi vatundile mu lifuti lya Mbambilone, velukile ku Yelusalema 
na ku Yunda, munu na munu welukile mu limbo lyendi. Naanga yavo vakele mu 
vunzinda mu Mbambilone tunde aje Mwene Nevukaneza wavatwalele kuje.  

7Vantwama vavo vapwile Zelumbambele, na Yoshwa, na Nehemiya, na Azaliya, 
na Lamiya, na Nahamani, na Molendekai, na Mbileshane, na Misepale, na 
Mbingevai, na Nehume, na Mbana.  

8Ou ukewo mukana wa vikota vya Isalele, vungi vwa vaje vatundile ku cikota na 
cikota vaje velukile kutunda ku vunzinda. Ku cikota ca Paloshe vapwile 2, 172.  

9Ku cikota ca Shefatiya vapwile 372.  

10Ku cikota ca Ala vapwile 652.  

11Ku cikota ca Pahate Mowavi vatekulwila va Njeshuwa na Yowave vapwile 2, 
818.  

12Ku cikota ca Elame vapwile 1, 254.  

13Ku cikota ca Zatu vapwile 845.  

14Ku cikota ca Zakai vapwile 760.  

15Ku cikota ca Mbinui vapwile 648.  

16Ku cikota ca Mbevai vapwile 628.  

17Ku cikota ca Azengande vapwile 2, 322.  

18Ku cikota ca Andonikame vapwile 667.  

19Ku cikota ca Mbingevai vapwile 2, 067.  

20Ku cikota ca Andine vapwile 655.  

21Ku cikota ca Atele 

(uje ivatumbwile lalo Hezekiya) vapwile 98.  

22Ku cikota ca Hashume vapwile 328.  

23Ku cikota ca Mbezai vapwile 324.  

24Ku cikota ca Halife vapwile 112.  

25Ku cikota ca Ngimbiyone vapwile 95.  

26Vanu vaje vakukulwila vavo vakele mu vinganda evi navo lalo velukile. Vaje 
vakele mu Mbetelehema na mu Netofa vapwile 188.  

27Vaje vakele mu Anatote vapwile 128.  

28Vaje vakele mu Mbete Azemavete vapwile 42.  

29Vaje vakele mu Kilyate Njelime, na Kefila, na Mbelote vapwile 743.  

30Vaje vakele mu Lama na mu Ngemba vapwile 621.  

31Vaje vakele mu Mikemashe vapwile 122.  

32Vaje vakele mu Mbetele na mu Ai vapwile 123.  

33Vaje vakele mu Nembo ikwavo vapwile 52.  

34Vaje vakele mu Elame ikwavo vapwile 1, 254.  

35Vaje vakele mu Halime vapwile 320.  

36Vaje vakele mu Yeliko vapwile 345.  

37Vaje vakele mu Londe, na mu Handinde, na mu Ono vapwile 721.  

38Vaje vakele mu Sena vapwile 3, 930. Ou ukewo mukana wa vikota vya vaka-
kukombelela vaje velukile ktunda ku vunzinda.  

39Vaka-kukombelela va ku cikota ca Yendaya mutekulwila wa Njeshuwa vapwile 
973.  

40Va ku cikota ca Imeli vapwile 1, 052.  

41Va ku cikota ca Pashehule vapwile 1, 247.  

42Va ku cikota ca Halime vapwile 1, 017.  

43Vikota vya vaLevi vaje velukile kutunda ku vunzinda, Njeshuwa na Kandimyele 
vatekulwila va Hondaviya vapwile 74.  

44Vaka-kwimba mu Njuvo ya Shukulu Kalunga, vatekulwila va Asafe vapwile 148.  

45Vaka-kunyunga ku Njuvo ya Shukulu Kalunga vatekulwila va Shalume, na Atele, 
na Talemone, na Akumbe, na Hatita, na Shombai vapwile 138.  

46Vikota vya vaka-kupanga ku Njuvo ya Shukulu Kalunga, vaje velukile kutunda 
ku vunzinda vapwile, Ziha, na Hasufa, na Tambaote,  

47na Kelose, na Siya, na Pandone,  

48na Lembana, na Hangamba, na Shalemai,  

49na Hanane, na Ngindele, na Ngahale,  

50na Leaya, na Lezine, na Nekonda,  

51na Ngazame, na Uza, na Paseya,  

52na Mbesai, na Meunime, na Nefushime,  

53na Mbakembuke, na Hakufa, na Halehule,  

54na Mbazulute, na Mehinda, na Halesha,  

55na Mbalekose, na Sisela, na Tema,  

56na Neziya, na Hatifa.  

57Vikota vya vangamba va Solomoni vaje velukile kutunda ku vunzinda vapwile, 
Sotai, na Sofelete, na Pelunda,  

58na Njaala, na Ndalekone, na Ngindele,  

59na Shefatiya, na Hatile, na Pokelete Hazevaime, Amoni.  

60Vungi vwa vatekulwila va vaka-kupanga ku Njuvo ya Shukulu Kalunga na 
vangamba va Solomoni vaje velukile kutunda ku vunzinda vapwile 392.  

61Ava vakevo vaje vatundile ku vikota vya Telemela, na Telehalesha, na Kelumbe, 
na Andone, na Imeli, oloni vonwele kulumbununa ngeci na vakevo lalo vapwile 
vatekulwila va vaIsalele.  

62Vikota vya Ndelaya, na Toviya, na Nekonda vapwile 642.  

63Co ku vana va vaka-kukombelela, kwakele vana va Hombaya, na Hakoze, na 
Mbazilai. (Kukulwila wa cikota ca vaka-kukombelela ca Mbazilai wambatele 
munakazi wa ku cikota ca Mbazilai uje wa ku Ngilyande, co wambatele lizina lya 
cikota ca ishemweno. ) 

64Vatondele mazina avo mu livulu muje muvasonekele mazina a vanu kwesekesa 
ku vikota vyavo, oloni kuvawanene mazina a vakukulwila vavo, mukemwo 
vavavyanene kupwa vaka-kukombelela.  

65 Co nguvulu wa vaYunda wavalekele ngeci kuvasa kulya vyakulya vije 
vivanakombelela kuli Njambi, kuvanga kukale muka-kukombelela uje asa 
kupangesa Ulime na Tumime.  

66Vungi vwa vinzinda vaje velukile vapwile 42, 360.  

67Co vangamba vavo va vanalume na ava va vanakazi vapwile 7, 337. Vanalume na 
vanakazi vaka-kwimba vapwile 245.  

68Tuvalu vapwile 736. Vimula vapwile 245.  

69Tumelo vapwile 435. Vimulu vapwile 6, 720.  

70Co vanu vavangi vaanene vwana vwakukwasa kufweta vaka-kuvwaesa Njuvo 
ya Shukulu Kalunga. Nguvulu waanene ngolinde ya makilo akupwa 8, na malonga 
akupwa 50, na vuzalo vwa vaka-kukombelela vwakupwa 530.  

71Vakulunu va vikota vaanene makilo akupwa 168 a ngolinde, na makilo akupwa 
1, 250 a siliva.  

72Co vanu vakwavo lalo vaanene makilo akupwa 168 a ngolinde, na makilo 
akupwa 140 a siliva, na vuzalo vwa vaka-kukombelela vwakupwa 67.  

73 Vaka-kukombelela, na vaLevi, na vaka-kunyunga ku Njuvo ya Shukulu Kalunga, 
na vaka-kwimba, na vungi vwa vanu ngoco, na vaka-kupanga ku Njuvo ya 
Shukulu Kalunga, na vanu va Isalele, voshe ava vatungile mu vindandanga na mu 
vinganda vya mu Yunda.  

Nehemiya 8 

Ezela alavela vanu Lishiko 

1Ku ngonde yamucitanu na vivali, vanu va Isalele voshe vakele mu vinganda 
vyavo. Co a litangwa lyakulivanga ku ngonde ije vene voshe vakungulukilile mu 
Yelusalema, mushandangala ku Cikolo ca Mema. Co valombele Ezela, muka-
kukombelela na muka-kulilongesa Mashiko aje Shukulu Kalunga waanene kuli 
vaIsalele ali Mosesa, ngeci anene livulu lya Mashiko.  

2Ngecivene, Ezela walinenele ku mutambela kuje kuvakungulukilile vanalume, na 
vanakazi, na vanike vaje vakoleleo mukuziva vyuma.  

3Co muje vene mushandangala yangoco ku cikolo, walavele Lishiko kuli vakevo 
kushangumuka kukutuuka kwa litangwa noo mutanya, co voshe vatolililile 
mwamuvwa.  

4Ezela wemanene a vutenda vwa viti vuje vuvatungilile cipangi eci. Co vanalume 
vemanene ku livoko lyendi lya cilyo vapwile, Matitiya, na Shema, na Anaya, na 
Uliya, na Hilikiya, na Maseya, co vaje lalo vemanene ku livoko lyendi lya 
cimoshwe vapwile, Pendaya, na Mishaele, na Malekiya, na Hashume, na 
Hashevandana, na Zekaliya, na Meshulame.  

5Co Ezela wemanene aje a vutenda vwa vulaja kuhyana vanu voshe, co voshe 
vakengele mesho avo ali ikeye ntoma. Omo Ezela wafukwile livulu, co vanu voshe 
vemanene.  

6Co Ezela wendekele ngwendi, “Shangazaleni Shukulu Kalunga, Njambi wakama! 
“ Co vanu voshe vajundwile mavoko avo mwilu vakumbulwile ngwavo, “Ewa! 
Ewa! “ Co vatsikamene nakulemesa, na vihanga vyavo asi.  

7Asinoni vakatukile nakwimana mu myela yavo, co vaLevi vaje vanungulwilile 
vanu Mashiko, vapwile, Njeshuwa, na Mbani, na Sheleviya, na Njamine, na 
Akumbe, na Shavetai, na Hondiya, na Maseya, na Kelita, na Azaliya, na Yozavande, 
na Hanane, na Pelaya.  

8Co vanungulwile Mashiko a Njambi ngeci vanu vase kuwazivisisa mwamuvwa.  

9Omo vanu vazivile vije vyakele mu Mashiko, vimbunge vyavo vyavetwele, co 
vashangumukile kulila. Ngecivene, Nehemiya, uje wapwile nguvulu, na Ezela 
muka-kukombelela na muka-kulilongesa Mashiko, na vaLevi vaje vanungulwile 
Mashiko valekele vanu voshe ngwavo, “Litangwa lino linapu lyakujela kuli 
Shukulu Kalunga Njambi yeni, ngecivene, kumwapandele kukala na vusiwa 
nambe kulila.  

10Yeni ku vinjuvo vyeni mukalinge ciwano. Lipangeleni vyakulya vyeni na vinyu 
na vaje vanajeneka. Litangwa lya lelo linapu lyakujela kuli Shukulu Kalunga ketu, 
ngecivene, kesi mukale na vusiwa. Kujolela kwa Shukulu Kalunga 
kukamitakamesa.” 

11VaLevi vaile nakwolwesa vanu, nakuvaleka ngeci kesi vakale na vusiwa a 
litangwa lya ngacije lyakujela.  

12Ngecivene, vanu voshe vaile ku vinjuvo vyavo, co vakalile nakunwa nakujolela 
nakulipangela na vakwavo vije vakele navyo, omwo vazivisisile mwamuvwa 
vyuma vije vivavalavelele.  

Ciwano ca Mapapela 

13Alikaki vakulunu va vikota, amo na vaka-kukombelela na vaLevi, vaile kuli 
Ezela mukulilongesa vilongesa vya Mashiko.  

14Co vawanene ngeci Mashiko, aje aanene Shukulu Kalunga ali Mosesa, ashikile 
vanu va Isalele, kukala kasimbu lika mu mapapela a simbu ya Ciwano ca 
Mapapela.  

15 Ngecivene, vatambwile vilongesa evi nakuvituma mu Yelusalema mwoshe na 
mu vinganda na mu vindandanga vikwavo ngwavo, “Yeni ku malundu 
mukashake minango ya miti ya olive, na miti ya olive ya mu shwata, na cinyota, 
na mashakavale, na miti ikwavo yakutungisa mapapela kwesekesa na vilongesa 
vivasoneka mu Mashiko.” 

16Ngecivene, vanu vakashakele minango nakutunga mapapela akamwa ya 
vinjuvo vyavo, na mu mitambela yavo, na mu cipango ca Njuvo ya Shukulu 
Kalunga, na mushandangala yangoco kuyehi na Cikolo ca Mema, na ku Cikolo ca 
Efalime.  

17Vanu voshe vaje velukile kutunda ku vunzinda vatungile mapapela 
nakukalamo. Eci capwile cakulivanga kulingiwa tunde a matangwa a Yoshwa 
muna Nune, co vanu voshe vajolelele manene.  

18Kutunda a litangwa lyakulivanga lya Ciwano, kutwala naakumanesa, valavele 
Mashiko a Njambi a litangwa na litangwa. Valisambele matangwa atanu na avali, 
co a litangwa lyamucitanu na atatu vamanesele Ciwano, ngwe ku Mashiko.  

Nehemiya 9 

Vanu valitavela vivi vyavo 

1A litangwa lyamumakumi avali na matangwa awana, mu ngonde ije vene vanu 
va Isalele valikungulwile nakuzila kulya mukumwesa vusiwa omwo vivi vyavo.  

2Vakevo valyangunukile laja na vaka-kwija voshe. Vazalele vikeleya 
nakulishuwila livu ku mitwe yavo kupwa cimweso cakuviilila. Asinoni vemanene 
nakulitavela vivi vije vivalingile vakevo na vakukulwila vavo. 

3Co a visimbu vitatu vavalavelele Mashiko a Shukulu Kalunga Njambi yavo, lalo 
kwetile visimbu vitatu vyakulitavela vivi vyavo, co valemesele Shukulu Kalunga 
Njambi yavo.  

4Kwakele vutenda vwa vaLevi, co aje a vutenda emanene Njeshuwa, na Mbani, na 
Kandimyele, na Shembaniya, na mbuni, na Sheleviya, na Mbani, na Kenani. Co 
valombelele nakutambekela kuli Shukulu Kalunga Njambi yavo.  

5VaLevi ava, Njeshuwa, na Kandimyele, na Mbani, na Hashambeneya, na 
Sheleviya, na Hondiya, na Shembaniya, na Petahiya, vendekele ngwavo, “Imaneni 
mushangazale Shukulu Kalunga Njambi yeni, mushangazaleni ku myaka yoshe. 
Munu woshe ashangazale lizina lyendi lya vumpau. Naumo wai asa kushangazala 
vukama vwendi.” 

Lilombelo lyakulitavela 

6Asinoni vanu va Isalele valombelele lilombelo eli, “Yove Shukulu Kalunga, yove 
lika u Shukulu Kalunga, yove watangele melu na vingongonosi vya mwilu. Yove 
watangele nunda na mema a kalunga na vyuma vyoshe vilimo. Yove waanene 
mwonyo ku vyoshe. Vyoshe vili mwilu vikutsikamena nakukulemesa.  

7 Yove Shukulu Kalunga Njambi, waangwile Avilama, nakumutundisa mu Ule mu 
Mbambilone, watengulwile lizina lyendi kulipwisa Avilahama.  

8 Yove wamwene ngeci ikeye wapwile wa kulongwa kuli yove, co walikumiiye 
cikumiiyo nendi. Wamukulaesele kumwana lifuti lya vaKanana, na vaHiti, na 
vaAmoli, na vaPelezi, na vaNjevushi, na vaNgilengashi, kupwa lifuti muje 
muvakakala vatekulwila vendi. Wanyungile cikulaeso cove, omwo yove wapwa 
wa kulongwa.  

9 ”Yove wamwene vakukulwila vetu muvayandele mu Ingito, wazivile mutambi 
wavo wakuvakwasa ku Mema a Kalunga Akuvenga.  

10 Walingile vikomokeso ali mwene, na ali vamyata vendi, na ali vanu voshe va 
mu lifuti lyendi, omwo wazivukile muje muvayandesele vanu vove. 
Watsimanesele lizina lyove, ngwe mulinatsimana na lelo lino.  

11 Mukati ka mema a kalunga walingilemo ngila ya vanu vove, co 
wavatwamenenene mukati oku valinakwenda a livu lyakuma. Vaje vavakavele 
vakupukile mu mema akulova, ngwe muje mulikakupuka limanya na mankimba a 
mu mema a kalunga.  

12 Ku mutanya wavatwamenenene na lishelwa, co ku vutsiki watwisile ceke ca 
tuhya mu ngila yavo.  

13Ku munkinda wa Sinai washulukile kutunda mwilu, wendekele kuli vanu vove, 
nakuvana mashiko amavwa, na vilongesa vyavivwa.  

14 Wavalongesele kunyunga Litangwa Lyakuhwima kupwa litangwa lyakujela, co 
muli ngamba yove Mosesa, wavanene mashiko, na vilongesa.  

15 ”Omo vakele na njala, wavanene makende akutunda mwilu, na mema akutunda 
mu limanya omo vakele na lihwila. Wavalekele kutambula lifuti, lije 
wavakulaesele kuvanalyo.  

16Oloni vakukulwila vetu valyalesele, nakukaluwisa vimbunge vyavo, co 
vavyanene kwononoka mashiko ove.  

17 Vavyanene kukwononoka, co vevalele vyoshe vije viwalingile. Vevalele 
vikomokeso vije viwalingile. Mu kulyalesa kwavo, vaangwile ntwama ngeci 
avelwisile lalo ku vunzinda ku Ingito. Oloni yove wapwa Njambi muka-
kusambesa, muka-ngozi na cizemo, kuwesi kuluvala vwasi. Kutetela kwove 
kwapwa kwakama, co kuwavasezele.  

18 Valingile kamponya mu cifwa ca muna ngombe, co vendekele ngwavo uje ikeye 
Njambi wavatundisile ku Ingito! Kashaundu aka kapwile kakama kuli yove 
Shukulu Kalunga!  

19Oloni kuwavasezele muje mu mambo, omwo ngozi yove yapwa yakama. 
Kuwatundisile lije lishelwa nambe tuhya, vije vyavamwesele ngila ku mutanya na 
ku vutsiki.  

20Mu vuvwa vwove wavalongesele vije vapande kulinga, wavalisile maana, co 
wavanene mema akunwa.  

21 A myaka makumi awana mu mambo, wavanene vyoshe vije vivashakele, vuzalo 
vwavo kuvwakuluvalele, na mendi avo kuwazimbile.  

22 ”Yove wavatavele kufungulula miyati na vumwene, na mafuti aje alitwile 
nginga navo. Vafungulwile lifuti lya Heshevone, lije lyashwanene Mwene Sihone, 
na mwene Onge wa lifuti lya Mbashane.  

23 Wavanene vana vavangi manene ngwe vingongonosi vya mwilu, co wavatavele 
kuvafungulula nakukala mu lifuti, lije liwakulaesele vakukulwila vavo kuvanalyo.  

24 Co vafungulwile lifuti lya Kanana, wafungulwile vanu vaje vakele muje. 
Waanene vanu vove moko yakulinga vyoshe vije vivashakele kuli vanu na 
vimyene va Kanana.  

25 Vanu vove vafungulwile vinganda vya vimpaka, na lifuti lya vwilo, na vinjuvo 
vyakushula na vufuko, na masima aje vendilile cimweja, na miti ya olive, na miti 
ya vushuka, na vitungu vya mikolovozi ya vushuka vwa vinyu. Valile vyoshe vije 
vivashakele, co vanunile, vavwaelelele mu vyuma vyoshe vyavivwa vije 
viwavanene.  

26 “Oloni vanu vove vakutengulukilile, nakujeneka kukwononoka, vakengesele 
nima ku Mashiko ove. Vatsiile vaka-kwimanena vaje vavanangwile nakuvaleka 
vukaleo vwakuvatengulwila kuli yove. Co vakushawile ku simbu na simbu,  

27ngecivene, wavakundikile mu mavoko a vitozi vavo ngeci vavafungulule 
nakuvashwana. Mu tuyando twavo vatambekele kuli yove ngeci uvakwase, co 

wavakumbulwile oku uli mwilu. Mukutetela kwove kwakama wavatuminine 
vantwama, vaje vavaamenene kuli vitozi vavo.  

28 Oloni omo kwakele kwoloka, valingile vuvi lalo, co watavele lalo vitozi vavo 
kuvafungulula. Omo vatengulukile, valombelele kuli yove ngeci uvamene, 
wavazivile oku uli mwilu, a simbu na simbu wavamenene co mu ngozi yove 
wavamenene.  

29 Wavanangwile ngeci vononoke vilongesa vyove, oloni mu kulyalesa kwavo 
vavyanene mashiko ove, nameme kunyunga Mashiko ove ikeyo ngila ya ku 
mwonyo. Mukuzikwa kwavo, na mukukaluwa kwa vimbunge vyavo, vavyanene 
kwononoka.  

30 A mwaka na mwaka wavanangwile nakusimpa, nakuvambulwila vukaleo ali 
Munzinzime wove, muli vaka-kwimanena vove, oloni vanu vove vapwile tusinda-
matwi, ngecivene, wavakundikile mu mavoko a miyati yeka ngeci vavafungulule.  

31Omwo ngozi yove yakama, kuwavasezele nambe kuvanyongesa. Yove Njambi 
muka-ngozi na mema ku mbunge!  

32 ”Yove Njambi, Njambi yetu, yove wakama, muka-nzili! Muka-kukomokesa, 
muka-kunyunga cikumiiyo na cizemo cove cije kucesi kutenguluka. Kutunda a 
simbu ije omo vimyene va vaAsilya vatuyandesele, nakweta ku simbu ino, 
tuyando twoshe tuje tuli ali yetu, na vimyene vetu, na vantwama vetu, na vaka-
kukombelela vetu, na vaka-kwimanena vetu, na vakukulwila vetu, na vanu vetu 
voshe, kesi twatundondo ku mesho ove.  

33Yove walingile mwamuvwa kutuhisa, yove wapwa wa kulongwa, nameme 
twalingile vuvi.  

34Vakukulwila vetu, na vimyene vetu, na vantwama vetu, na vaka-kukombelela 
vetu kuvanyungile Mashiko ove. Kuvatolililile kukushika kwove na kukunangula 
kwove.  

35Vimyene vashwanene vanu a vivezikiso vyove, omo vayoyele mu lifuti lyakama, 
lifuti lya vwilo lije liwavanene, oloni kuvatengulukile ku vuvi ngeci vakupangele.  

36Co ololo tu vinzinda mu lifuti lije liwatwanene, lifuti lya vwilo muje 
tulinakuwana kulya.  

37Vije vilinakutunda mu lifuti, vili na kuya ku vimyene, vaje vatushwanene, omwo 
yetu twalingile vuvi. Valinakulinga mwoshe muvashakela ali yetu na a vimuna 
vetu, co tuli mu vukalu vwakama manene! “ 

Vanu valinga lizivasano 

38Omwo a evi vyoshe vije vinalingiwa, yetu vanu va Isalele, tulinakulinga 
lizivasano lyakukola lyakusoneka, co vantwama vetu, na vaLevi vetu, na vaka-
kukombelela vetu vasateleo visateso vyavo.  

Nehemiya 10 

1Wakulivanga kwakao cisateso wapwile nguvulu Nehemiya muna Hakaliya, 
asinoni Zendekiya.  

Vaka-kukombelela vapwile, 

2Selaya, na Azaliya, na Njelemiya,  

3na Pashehule, na Amaliya, na Malekiya,  

4na Hatushe, na Shembaniya, na Maluke,  

5na Halime, na Melemote, na Ovandiya,  

6na Ndanyele, na Nginetone, na Mbaluke,  

7na Meshulame, na Aviya, na Mijamine,  

8na Maziya, na Mbilengai, na Shemaya.  

9VaLevi vapwile, Njeshuwa muna Azaniya, na Mbinui wa ku cikota ca 
Henandande, na Kandimyele,  

10na Shembaniya, na Hondiya, na Kelita, na Pelaya, na Hanane,  

11na Mika, na Lehombe, na Hashaviya,  

12na Zakule, na Sheleviya, na Shembaniya,  

13na Hondiya, na Mbani, na Mbeninu.  

14Vantwama va vanu vapwile, Paloshe, na Pahate Mowavi, na Elame, na Zatu, na 
Mbani,  

15na Mbuni, na Azengande, na Mbevai,  

16na Andoniya, na Mbingevai, na Andine,  

17na Atele, na Hezekiya, na Azule,  

18na Hondiya, na Hashume, na Mbezai,  

19na Halife, na Anatote, na Nevai,  

20na Mangepiyashe, na Meshulame, na Hezile,  

21na Meshezavele, na Zandoke, na Njandwa,  

22na Pelatiya, na Hanane, na Anaya,  

23na Hoseya, na Hananiya, na Hashumbe,  

24na Haloheshe, na Pileha, na Shombeke,  

25na Lehume, na Hashambena, na Maseya,  

26na Ahiya, na Hanane, na Anane,  

27na Maluke, na Halime, na Mbana.  

Lizivasano 

28Yetu vanu va Isalele, na vaka-kukombelela, na vaLevi, na vaka-kunyunga Njuvo 
ya Shukulu Kalunga, na vaka-kwimba mu Njuvo ya Shukulu Kalunga, na vaka-
kupanga mu Njuvo ya Shukulu Kalunga, na voshe veka vaje vanononoka Mashiko 
a Njambi nakulyangunuka na vaka-kwija vaje vali mu lifuti lyetu, amo na 
vanakazi vetu, na vana vetu voshe vaje vanakolo mukuzivisisa vyuma,  

29tunalipandakana na vantwama vetu nakulisinga cisingo mukukava Mashiko a 
Njambi, aje avaanene ali ngamba yendi Mosesa, nakwononoka Mashiko oshe, na 
vilongesa vya Shukulu Kalunga, Shukulu yetu.  

30 Tukulaesa ngeci kutukalyambatela na vaka-kwija ava vali mu lifuti lyetu.  

31 Nga vaka-kwija vanena tiliku nambe vyuma vyeka vyakulanda a Litangwa 
Lyakuhwima, nambe a litangwa lyakujela, kutukavilanda embwe. A mwaka 
wamucitanu na ivali kutukalimi mahya etu, co tukazimangana makongo oshe.  

32 A mwaka na mwaka munu na munu akana mangilamu atanu a siliva akukwasa 
kufweta ku Njuvo ya Shukulu Kalunga.  

33Co evi vikevyo vitukaana ku Njuvo ya Shukulu Kalunga yakulemesela, makende 
akujela, na n̄ombelo ya vimbuto vya vinona ya a litangwa na litangwa, na vimuna 
vakukombelela a litangwa na litangwa, na vin̄ombelo vyakujela vya a Litangwa 
Lyakuhwima, na a Ciwano ca Kutenama kwa Ngonde, na viwano vikwavo, na 
vin̄ombelo vikwavo vyakujela, na vin̄ombelo vya a vuvi vwa vaIsalele, na vyoshe 
vije vishakiwa ku Njuvo ya Shukulu Kalunga.  

34Yetu, na vanu, na vaka-kukombelela, na vaLevi, tukata n̄ela a mwaka na mwaka 
mukuwana cikota ca vanu vaje vanapande kunena vitale vyakwenyekela 
vin̄ombelo vyakukombelela kuli Shukulu Kalunga Njambi yetu, ngwe kukushika 
kwa Mashiko.  

35 A mwaka na mwaka tukatwala ku Njuvo ya Shukulu Kalunga mulambu 
wakulivanga wa vimbuto vitunateje, na vushuka vwakulivanga vuje vutwavuyu 
ku miti yetu.  

36 Mwana wa munalume wa ntwatwa uje nasemuka kuli yetu, tukamutwala kuli 
vaka-kukombelela ku Njuvo ya Shukulu Kalunga, nakumukundika kuli Njambi 
ngwe ku Mashiko. Co lalo tukakundika muna ngombe wakulivanga kusemuka ku 
vingombe vetu va lwavo, na muna manga wakulivanga, nambe muna membe 
wakulivanga kusemuka ku vimanga vetu, nambe ku vimembe vetu.  

37 Co tukatwala kuli vaka-kukombelela mu Njuvo ya Shukulu Kalunga, mukasha 
wakutika wa vimbuto vyakulivanga, vije vitunateje a mwaka na mwaka, na 
milambu yetu ikwavo ya vinyu, na mazi a olive, na miyati yoshe ya vushuka. 

Tukatwala kuli vaLevi, ava valinakutambula camulikumi ku vyakulima vyetu mu 
membo, na cavulikumi ca ku vimbuto vije vilinakumena mu lifuti lyetu.  

38 Vaka-kukombelela vaje vakutunda kuli Alone vanapande kukala amo na vaLevi 
omo vakungulula cavulikumi, co a vyakupangesa mu Njuvo ya Shukulu Kalunga, 
vaLevi vanapande kutwala ku Njuvo ya Shukulu Kalunga ku milili yakutulikila 
cavulikumi cimo ku vyavulikumi vyoshe vivanatambula. 

39Vanu va Isalele, na vaLevi, vanapande kutwala milambu ya vimbuto, na vinyu, 
na mazi a olive ku milili yakutulikila vivala vya mu Njuvo ya Shukulu Kalunga, 
kuje kuvakakala vaka-kukombelela vaje vali a vipangi, na vaka-kunyunga ku 
Njuvo ya Shukulu Kalunga, na mbunga ya vaka-kwimba ku Njuvo ya Shukulu 
Kalunga. Kutukayengula Njuvo ya Shukulu Kalunga Njambi yetu embwe.  

Nehemiya 11 

Vanu vaje vakele mu Yelusalema 

1Vantwama vatungile mu Yelusalema na vanu vaje vasaleleo, vatele n̄ela 
kwangula naanga imo a vinaanga likumi, kutunga mu Yelusalema nganda 
yakujela, co vakwavo vatanu na vawana vaje vasaleleo vakevo vakele mu 
vinganda vikwavo na mu vindandanga.  

2Vanu vashangazalele munu woshe uje walyaanene kutunga mu Yelusalema.  

3 Co mu vindandanga vikwavo na mu vinganda mukemwo mwakele vanu va 
Isalele, na vaka-kukombelela, na vaLevi, na vaka-kupanga mu Njuvo ya Shukulu 
Kalunga, na vatekulwila va vangamba va Solomoni, vaje vayoyelele a vufuko 
vwavo mu vinganda vyavo. Mu Yelusalema mwakele vamo vanu va Yunda na 
vamo vanu va Mbenjemani.  

4Vanu va Yunda vapwile, Ataya, muna Uziya mutekulu wa Zekaliya. Vakukulwila 
vendi vapwile Amaliya, na Shefatiya, na Mahalalele, vatekulwila va Peleze muna 
Yunda.  

5Maseya, muna Mbaluke mutekulu wa Kolehoze. Vakukulwila vendi vapwile, 
Hazaya, na Andaya, na Njoalive, na Zekaliya, vatekulwila va Shela muna Yunda.  

6Vatekulwila va Peleze vaje vakele mu Yelusalema vapwile 468.  

7Vanu va Mbenjemani vapwile, Salu, muna Meshulame mutekulu wa Njoende. 
Vakukulwila vendi vapwile, Pendaya, na Kolaya, na Maseya, na Itiyele, na 
Njeshaya.  

8Ngambai na Salai, vapwile vavushoko vwa Salu va a mbunge. Co vanu va 
Mbenjemani voshe vapwile 928 vaje vakele mu Yelusalema.  

9Njwele muna Zikeli ikeye wapwile ntwama yavo, co Yunda muna Hasenwa 
wapwile mwata wamucivali mu nganda.  

10Vaka-kukombelela vapwile, Yendaya, muna Njoalive, na Njakine.  

11Selaya, muna Hilikiya mutekulu wa Meshulame. Vakukulwila vendi vapwile, 
Zandoke, na Melayote, na Hituve, uje wapwile Muka-kukombelela Wakama.  

12Co vanu voshe va ku cikota eci, vapangele mu Njuvo ya Shukulu Kalunga, 
vapwile 822. Andaya, muna Njehohame mutekulu wa Pelaliya. Vakukulwila vendi 
vapwile, Amazi, na Zekaliya, na Pashehule, na Malekiya.  

13Co vanu voshe va ku cikota vapwile vakulunu va mu naanga vapwile 242. 
Ameshesai, muna Azalele mutekulu wa Ahezai. Vakukulwila vendi vapwile, 
Meshilemote na Imeli.  

14Co kwakele vanu va ku cikota eci, vapwile 128, vaje vapwile mashwalale 
vakusimpa. Ntwama yavo wapwile Zambindiyele muna Hangendolime.  

15VaLevi vapwile, Shemaya, muna Hashumbe mutekulu wa Azelikame. 
Vakukulwila vendi vapwile, Hashaviya, na mbuni,  

16na Shavetai na Yozavande, vapwile vaLevi va lutsimo, vaka-kwendesa vipangi 
vya anja ya Njuvo ya Shukulu Kalunga.  

17Mataniya, muna Mika mutekulu wa Zavendi, mutekulwila wa Asafe ikeye 
watwamenenene malombelo a cikandelela mu Njuvo ya Shukulu Kalunga, co 
Mbakevukiya, wapwile wakwata kuli Mataniya, na Avenda, muna Shamwa 
mutekulu wa Ngalale, mutekulwila wa Njendutune.  

18VaLevi voshe vaje vakele mu Yelusalema nganda yakujela vapwile 284.  

19Vaka-kunyunga ku Njuvo ya Shukulu Kalunga vapwile, Akumbe, na Talemone, na 
vavushoko vwavo, voshe vapwile 172.  

20Co vanu va Isalele vaje vasaleleo, na vaka-kukombelela vaje vasaleleo, na 
vaLevi, vayoyelele a vufuko vwavo mu vinganda vikwavo na mu vindandanga 
vikwavo vya mu Yunda.  

21Vaka-kupanga mu Njuvo ya Shukulu Kalunga vakele mu mutambela wa 
Yelusalema uvatumbwile Ofele, vavapangesele kuli Ziha na Ngishepa.  

22Muka-kupangesa vaLevi vaje vakele mu Yelusalema wapwile Uzi, muna Mbani, 
mutekulu wa Hashaviya. Vakukulwila vendi vapwile, Mataniya na Mika, co ikeye 
wakundamene ku cikota ca Asafe, cikota cije capwile ca vaka-kwimba mu vipangi 
vya Njuvo ya Shukulu Kalunga.  

23Kwakele mashiko a vumwene, avemikilile vikota muje muvanapande 
kwimbilamo mu Njuvo ya Shukulu Kalunga a litangwa na litangwa.  

24Petahiya muna Meshezavele, wa ku cikota ca Zela, ku muyati wa Yunda, ikeye 
wemanenene vanu va Isalele mu mbanja ya vaPelesha.  

Vanu va mu membo akwavo na mu vinganda vikwavo 

25Vanu vavangi vakele mu vinganda kuyehi na mahya avo. Vaje va ku muyati wa 
Yunda vakele mu Kilyate Alemba, na mu Ndimboni, na mu Njekambezele, na mu 
membo a muyehi na vinganda evi.  

26Co lalo vakele mu vinganda vya Njeshuwa, na Molanda, na Mbetepelete, 

27na Hazaleshwale, na mu Mbeleshemba na mu membo aje azengelekeleko.  

28Co vakele mu nganda ya Zikelange, na mu Mekona na mu membo amwo,  

29na mu Enelimone, na mu Zola, na mu Njalemute,  

30na mu Zanowa, na mu Andulame, na mu membo aje akele kuyehi na vinganda 
evi. Co vakele mu Lakishe na ku mahya aje aateleko, na mu Azeka na mu membo 
amwo. Eci cinanunguluka ngeci, vanu va Yunda vakele mu mutambela wa mukati 
ka Mbeleshemba mu mbwela, nakweta na ku Cana ca Hinome ku kunto.  

31Vanu va muyati wa Mbenjemani vakele mu Ngemba na mu Mikemashe, na mu 
Ai, na mu Mbetele, na mu membo akwatako,  

32mu Anatote, na mu Nombe, na mu Ananiya,  

33na mu Hazole, na mu Lama, na mu Ngitaime,  

34na mu Handinde, na mu Zemboime, na mu Nembalate,  

35na mu Londe, na mu Ono, na mu Cana ca Vaka-kufula.  

36Co vimbunga vimo vya vaLevi vaje vakele mu mutambela wa mu Yunda, 
vatungile na vanu va Mbenjemani.  

Nehemiya 12 

Mukana wa vaka-kukombelela na vaLevi 

1Ou ukewo mukana wa mazina a vaka-kukombelela na vaLevi vaje velukile 
kutunda ku vunzinda na Zelumbambele muna Sheyaletiyele amo na Yoshwa 
Muka-kukombelela Wakama.  

Vaka-kukombelela vapwile, Selaya, na Njelemiya, na Ezela,  

2na Amaliya, na maluke, na Hatushe,  

3na Shekaniya, na Lehume, na Melemote,  

4na Indo, na Nginetoi, na Aviya,  

5na Mijamine, na Mandiya, na Mbilenga,  

6na Shemaya, na Njoalive, na Njendaya,  

7na Salu, na Amoke, na Hilikiya, na Njendaya. Ava vapwile vantwama akati ka 
vakwavo vaka-kukombelela a matangwa a Yoshwa.  

8VaLevi vapwile, Njeshuwa, na Mbinui, na Kandimyele, na Sheleviya, na Yunda, na 
Mataniya. Vakevo vakele na moko yakwimbisa myaso ya cikandelela.  

9Mbekevukiya, na Uno, na vavushoko vwavo vaLevi vakevo vamangele myaso ije 
vakembi valongisi.  

Vatekulwila va Yoshwa Muka-kukombelela Wakama 

10Yoshwa wapwile ishe ya Njoyakime, Njoyakime wapwile ishe ya Elyashimbe, 
Elyashimbe wapwile ishe ya Njoyanda,  

11Njoyanda wapwile ishe ya Yonatana, co Yonatana wapwile ishe ya Njandwa.  

Vantwama va vikota vya vaka-kukombelela 

12Omo Njoyakime wapwile Muka-kukombelela Wakama, co mukana wa mazina 
awa a vaka-kukombelela, vakevo vapwile vakulunu va vikota vya vaka-
kukombelela, ku cikota ca Selaya kwatundile Melaya, ku cikota ca Njelemiya 
kwatundile Hananiya.  

13Ku cikota ca Ezela kwatundile Meshulame, ku cikota ca Amaliya kwatundile 
Njehohanane.  

14Ku cikota ca Maluke kwatundile Yonatana, ku cikota ca Shembaniya kwatundile 
Yosefa.  

15Ku cikota ca Halime kwatundile Andena, ku cikota ca Melemote kwatundile 
Helekai.  

16Ku cikota ca Indo kwatundile Zekaliya, ku cikota ca Nginetone kwatundile 
Meshulame.  

17Ku cikota ca Aviya kwatundile Zikeli, ku cikota ca Miniyamine, ku cikota ca 
Moandiya kwatundile Piletai.  

18Ku cikota ca Mbilenga kwatundile Shamwa, ku cikota ca Shemaya kwatundile 
Njehonatane.  

19Ku cikota ca Njoalive kwatundile Matenai, ku cikota ca Yendaya kwatundile Uzi.  

20Ku cikota ca Salai kwatundile Kalai, ku cikota ca Amoke kwatundile Evele.  

21Ku cikota ca Hilikiya kwatundile Hashaviya, ku cikota ca Yendaya kwatundile 
Netanela.  

Livulu lya vaka-kukombelela na naanga ya vaLevi 

22Livulu lya vakulunu va naanga ya vaLevi na naanga ya vaka-kukombelela 
valitulikile a simbu ya kuyoya kwa Vaka-kukombelela ava vakama, Elyashimbe, 
na Njoyanda, na Yonatana, na Njandwa. Co Livulu eli lyahwile omo Ndalyuse 
wapwile mwene wa Pelesha.  

23Vakulunu va naanga ya vaLevi, vavasonekele mu livulu lya mizimbu noo a 
simbu ya Yonatana, mutekulu wa Elyashimbe.  

Kupangezela vipangi vya mu Njuvo ya Shukulu Kalunga 

24Vantwama va vaLevi vapwile, Hashaviya, na Sheleviya, na Njeshuwa, na Mbinui 
muna kandimyele, co vaLevi vavatepesele mu vimunga vivali vivali vya vaLevi 
vaje vashangazalele na kukandelela Njambi, kwesekesa ku vilongesa vije 
vyavaanene Mwene Ndaviti munu wa Njambi.  

25Ava vaka-kunyunga ku Njuvo ya Shukulu Kalunga, vakele na moko ya kunyunga 
ku milili yakutulikila ya mu Njuvo ya Shukulu Kalunga vapwile, Mataniya, na 
Mbakevukiya, na Ovandiya, na Meshulame, na Talemone, na Akumbe.  

26Vanu ava vakele a simbu ya Njoyakime, muna Yoshwa mutekulu wa 
Yehozandake, na a simbu ya Nehemiya nguvulu, na a simbu ya Ezela muka-
kukombelela, uje wapwile muka-kulilongesa Mashiko.  

Nehemiya akundika civumbe ca nganda 

27Omo vakundikile civumbe ca nganda ya Yelusalema, co vakashakele vaLevi 
kwoshe kuje kuvakele, ngeci navo vakulipandakane mukulisamba, akukundika 
nakwimba myaso ya cikandelela, na vingenjo, na tulyalya, na visanzi.  

28Co naanga ya vaLevi vaka-kwimba valikungulwile kutunda ku mitambela 
ivatungile kuzengeleka Yelusalema, na ku vinganda vije vyazengelekele Netofa,  

29nakutunda ku Mbetengilingale, na ku Ngeva, na ku Azemavete.  

30Co vaka-kukombelela na vaLevi valijelesele vakevo vavenya, na vanu, na vikolo, 
na civumbe ca nganda.  

31Njalamatesele vantwama va vaYunda akamwa ya civumbe, co njaangwile 
vimunga vivali vyakama vyakele nakuzenguluka mu nganda mu mikana, 
nakukandelela kuli Njambi. Munga yakulivanga vaile ku cilyo akamwa ya 
civumbe, kushungama ku Cikolo ca Vyuma vya Mazilo.  

32Co munima ya vaka-kwimba mwakavele Hashaya na litambelo lya vantwama 
va vaYunda.  

33Vaka-kukombelela vaje vakele munima vembile malupembo vapwile, Azaliya, 
na Ezela, na Meshulame,  

34na Yunda, na Mbenjemani, na Shemaya, na Njelemiya.  

35Co wakwatako wapwile, Zekaliya, muna Yonatana mutekulu wa Shemaya. 
(Vakukulwila vendi lalo vapwile Mataniya, na Mikaya, na Zakule, wa ku cikota ca 
Asafe. ) 

36Vanu vakwavo vamwatele va ku cikota cendi, vapwile, Shemaya, na Azalele, na 
Milalai, na Ngilalai, na Mai, na Netanela, na Yunda, na Hanani, voshe ava 
vambatele vivala vyakwimbisa vya muyati uje wakele nakwimbisa Mwene 
Ndaviti, munu wa Njambi. Ezela muka-kulilongesa Mashiko watwamene kulutwe 
lwa munga.  

37Co ku Cikolo ca Lisima valamatele a vindendelo vya kuya ku Nganda ya Ndaviti, 
nakwita ku lipela lya Ndaviti, co velukile ku Cikolo ca Mema, mu ngangela ya 
nganda.  

38Munga ikwavo yamucivali, vaje vaanene cikandelela vaile ku cimoshwe 
akamwa ya civumbe, co njavakavele na mbunga imo ya vanu. Twatuvakanene 
Kaposhi ka Lutengo nakweta ku Civumbe Cakujanjavala,  

39co kutunda kuje twatuvakanene ku Cikolo ca Efalime, na ku Cikolo ca Njeshana, 
na ku Cikolo ca Visi, na ku Kaposhi ka Hananele, na ku Kaposhi ka Ciita, na ku 
Cikolo ca Vimanga. Co twasikisilile kuyehi na cikolo ca ku Njuvo ya Shukulu 
Kalunga.  

40Ngecivene, vimunga vyoshe, vije vyaanene cikandelela kuli Njambi vyetele mu 
mutambela wa ku Njuvo ya Shukulu Kalunga. Amo na vantwama vaje vendele 
amo nange,  

41co munga yange yapwile ya vaka-kukombelela vaje vembile malupembo, 
Elyakime, na Maseya, na Miniyamine, na Mikaya, na Elyoenai, na Zekaliya, na 
Hananiya,  

42co vavakavele kuli Maseya, na Shemaya, na Elyazale, na Uzi, na Njehohanane, 
na Malekiya, na Elame, na Ezele. Vaka-kwimba vaje vavatwamenene kuli 
Njezelahiya, vembile nakutambekela manene.  

43A litangwa lije vakombelelele vin̄ombelo vyavingi, co vanu vajolelele manene, 
omwo Njambi wavavwaelelesele manene. Vanakazi na vanike valipandakanene 
mukulisamba, valingile muyoyo wakama uje vasele kuuziva kulyala manene.  

Kwana vyakulemesa mu Njuvo ya Shukulu Kalunga 

44A simbu ije vemikile vanu vaka-kunyunga ku milili yakutulikila milambu ya ku 
Njuvo ya Shukulu Kalunga, amo na vyavulikumi, na vimbuto vyakulivanga, na 
vushuka vuje vuvatejele a mwaka na mwaka. Vanu ava vakele na moko 
yakutambula milambu ku mahya aje akele kuyehi na vinganda vyakuliseza-seza, 
amo na milambu yakukwasa vaka-kukombelela na vaLevi, kwesekesa ku 
Mashiko. Vanu voshe va Yunda vavwaelelele na vaka-kukombelela na vaLevi,  

45 omwo valingile vilika vyakulijelesa na vifutisi vikwavo vije vyashikile Njambi. 
Vaka-kwimba mu Njuvo ya Shukulu Kalunga, na vaka-kunyunga ku Njuvo ya 
Shukulu Kalunga, navo lalo vapangele vipangi vyavo kwesekesa ku mashiko aje 
alingile Mwene Ndaviti na munendi Solomoni.  

46Laja a matangwa a Mwene Ndaviti na Asafe muka-kwimba, vaka-kwimba 
vakele nakutwamenena myaso ya kushangazala, na myaso ya kukandelela kuli 
Njambi.  

47A simbu ya Zelumbambele, na a simbu lalo ya Nehemiya, vanu va Isalele voshe 
vakele nakwana vwana a litangwa na litangwa vwakukwasa vaka-kwimba na 

vaka-kunyunga ku Njuvo ya Shukulu Kalunga. Co vanu vaanene mulambu 
wakujela kuli vaLevi, co vaLevi vaanene mutambela wa vije vishakiwa kuli vaka-
kukombelela.  

Nehemiya 13 

Kulyangunuka na vaka-kwija 

1Omo valavelele vanu Lishiko lya Mosesa, co vetele a mutambela uje vasonekele 
ngeci kukwesi kaAmoni nambe kaMowavi ivakatavesa kulipandakana na vanu va 
Njambi.  

2 Eci calingiwile omwo vanu va Amoni na vanu va Mowavi kuvanene vyakulya 
nambe mema kuli vaIsalele omo vakele mu vungenzi vwavo vwakutunda ku 
Ingito. Oloni vafwetele vimbongo kuli Mbalame ngeci asinge vaIsalele, oloni 
Njambi yetu watengulwile cije cisingo kucipwisa civezikiso.  

3Omo vanu va Isalele vavalavelele lishiko eli, co vatundisile vaka-kwija voshe 
akati kavo.  

Nehemiya atengulula vyuma 

4Elyashimbe Muka-kukombelela, uje wakele na moko yakunyunga milili ya mu 
Njuvo ya Shukulu Kalunga, wapwile musamba wa Toviya simbu yakama.  

5Co watavesele Toviya kupangesa mulili wakama uje vapandele lika kutulikilamo 
milambu ya vimbuto, na insense, na vivala vyakupangesa mu Njuvo ya Shukulu 
Kalunga, na milambu ya vaka-kukombelela, na vyavulikumi vya vimbuto, na 
vinyu, na mazi a olive aje vakele nakwana kuli vaLevi, na kuli vaka-kwimba mu 
Njuvo ya Shukulu Kalunga, na kuli vaka-kunyunga ku Njuvo ya Shukulu Kalunga.  

6Omo evi vyakele nakulingiwa ngacije, kunjakele mu Yelusalema, omwo mu 
mwaka wamumakumi atatu na ivali omo Aletasheleshe wapwile mwene wa 
Mbambilone, ukewo mwaka njelukile kutwala vukaleo kuli ikeye. Omo kwetile 
kasimbu kakandondo lika, co wanjanene lisesa 

7lyakwiluka ku Yelusalema. Njakomokele manene akuwana ngeci, Elyashimbe 
naana Toviya mulili wa ku cipango ca ku Njuvo ya Shukulu Kalunga.  

8Co njaluvalele manene, njombangelele anja vyuma vyoshe vya Toviya.  

9Njashikile lishiko ngeci vajelese milili, co njelwisililemo vivala vya mu Njuvo ya 
Shukulu Kalunga, na milambu ya vimbuto, na insense.  

10Njazivile lalo ngeci vaka-kwimba mu Njuvo ya Shukulu Kalunga na vaLevi 
vamo, vanatundu mu Yelusalema vaneluka ku mahya avo, omwo vanu kuvakele 
nakuvana vyakulya vyavingi vyakuvayoyesa.  

11Co njaluvalele manene na vamyata njendekele ngwange, “Omwo vikajo 
munecelela vanu ngeci vatunde ku Njuvo ya Shukulu Kalunga?” Njelwisile vaLevi 
na vaka-kwimba ku Njuvo ya Shukulu Kalunga, co njavanene lalo vipangi.  

12Asinoni vanu va Isalele voshe vashangumukile lalo kunena ku milili ya ku 
Njuvo ya Shukulu Kalunga vyavulikumi ku vimbuto, na vinyu, na mazi a olive.  

13Co njemikile vaka-kunyunga ku milili yakutulikila vapwile, Shelemiya, muka-
kukombelela, na Zandoke, muka-kusoneka, na Pendaya kaLevi. Hanane, muna 
Zakule, mutekulu wa Mataniya, wapwile muka-kuvaata. Ava voshe njavaangwile 
omwo vavatumbwile ngeci vapwa va kulongwa. Co cipangi cavo capwile 
cakupangezela vyuma vavushoko vwavo.  

14Njambi yange, anuka vyuma vyoshe evi vinjinalingi ku Njuvo yove 
yakukulemesela.  

15A simbu ije njamwene vanu va mu Yunda valinakukamuna vushuka a Litangwa 
Lyakuhwima. Veka vakele nakulongekeya vimbuto a vimulu, na vinyu, na 
vushuka, na mikuyu, na vyuma vikwavo nakuvitwala ku Yelusalema, co 
njavanangwile ngeci kesi valandese cuma cimo a Litangwa Lyakuhwima.  

16Vanalume vamo vatundile ku nganda ya Tile vakele mu Yelusalema, co 
vanenele visi na vyuma vyakuliseza-seza nakuvilandesa kuli vanu vetu mu 
nganda a Litangwa Lyakuhwima.  

17Co njaluvalele na vantwama va vaYunda njendekele ngwange, “Kengeni, 
mulinakulinga vuvi! Mulinakuviisa Litangwa Lyakuhwima. 

18Eci cikeco cahisilile Njambi vakukulwila veni, omo wanenele vukalu a nganda 
eyi. Co anga mucili nakunena lalo vukalu vwa Njambi ali vaIsalele akuviisa 
Litangwa Lyakuhwima.” 

19Ngecivene, njashikile lishiko lyakushoka vikolo vya ku nganda akushangumuka 
kwa Litangwa Lyakuhwima, ku simbu ya cingwezi omo litangwa lishangumuka 
kutoka, co kesi kuvishokolola lalo noo Litangwa Lyakuhwima linahu. Njaakele 
vanu vange vamo ku vikolo vamone ngeci nacimo cuma civakanena mu nganda a 
Litangwa Lyakuhwima cai.  

20Ngecivene, vaka-kulandesa vyuma vyakuliseza-seza, valalele anja ku vivumbe 
vya Yelusalema lumo nambe luvali a litangwa lyamucitanu.  

21Co njavanangwile nakuvaleka ngwange, “Omwo vikajo mulinakulalela ku 
civumbe? Nga mukelukilamo lalo, co njakumitundisako na nzili.” Kutunda aje 
kuvezileko lalo a Litangwa Lyakuhwima.  

22Njashikile vaLevi ngeci valijelese, na kuya mukunyunga ku vikolo, nakumona 
ngeci Litangwa Lyakuhwima linapu lyakujela. Njanuke Yove Njambi, a eci lalo, 
njiteteleko omwo cizemo cove cakama manene.  

23Co a simbu ije lalo, njawanene ngeci vanalume va vaYunda vavangi vambatele 
vanakazi va ku Ashendonde, na ku Amoni, na ku Mowavi.  

24Vana vavo vamo vendekele ndaka ya ku Ashendonde, nambe ndaka ya vanu 
veka, kuvazivukile kwendeka ndaka yetu.  

25Co njaluvalele na vaje vanalume, nakuvasinga, nakuvapupa, nakuvashutozola 
vin̄ambu vyavo. Njavasindiiye kulisinga mu lizina lya Njambi ngeci kesi 
vakelukilemo lalo vakevo nambe vana vavo kulyambatela na vaka-kwija.  

26Co njavalekele ngwange, “Ava vene vanakazi vaka-kwija vakevo valingisile 
Mwene Solomoni vuvi. Wapwile munalume muka-nzili kuhyana vimyene voshe 
va miyati yeka. Njambi wamuzemene, co wamupwisile mwene wa Isalele yoshe, 
oloni walingile vuvi ovu vene.  

27Kuma netu lalo tukavangeye vilinga vyeni, tujeneke kwononoka Njambi yetu 
nakwambata vanakazi ava vaka-kwija ndi?” 

28Umo wa vana va Njoyanda muna Elyashimbe Muka-kukombelela Wakama, 
wambatele muna Sanevalate, wa ku limbo lya Mbete Holone, ngecivene, 
njamushekele mu Yelusalema.  

29Anuka, yove Njambi, vanu ava vanajwalesa njuvo ya vaka-kukombelela na 
cikumiiyo ciwalingile na vaka-kukombelela na vaLevi.  

30Ngecivene, njajelesele vanu ku vyuma vyoshe vya vaka-kwija, njavwaeselele 
vaka-kukombelela na vaLevi mashiko ngeci munu na munu azivuke vipangi 
vyendi, 

31njavwaeselele cimweja vitale vyakupangesa akwenyeka n̄ombelo ije ivakanena 
a visimbu vije vanemika, na kuli vanu kunena milambu yavo ya vimbuto 
vyakulivanga, na vushuka vwakulivanga vuje vuvanateje. Anuka vyoshe evi, yove 
Njambi, nakunjivezikisa.  

Esita 

Esita 1 

Lishano Vashiti ayengula Mwene Sheleshe 

1 Eci calingiwile a matangwa a Sheleshe, uje vene washwanene mafuti akupwa 
127, kutunda ku Indiya nakweta ku Sundane.  

2A matangwa aje Sheleshe wakele a litanda lyendi lya vumwene mu Pelesha mu 
Susa nganda yakama.  

3Mu mwaka wamucitatu wakushwana kwendi, Sheleshe walingile ciwano ca 
vamyata vendi voshe, amolika na vakulunu va vipangi. Mashwalale va Pelesha na 
Mendiya amo na vanguvulu na vaka-kufuka va mu mafuti aje, voshe vakele ku 
ciwano cije.  

4Co a vingonde vyoshe vije vitanu na imo, Sheleshe wavamwesele vufuko na 
vuvwa vwa mu lipela lya vumwene, na vukama vwa vumwene vwendi.  

5Munima yevi, mwene walingile ciwano ca vyakulya ca vanu voshe va mu nganda 
ya Susa, vaka-kufuka amolika na tuutu. Capwile ciwano ca matangwa atanu na 
avali, vacilingilile mu citungu ca ku lipela.  

6Co lije lipela valicakeyeye na mavamba a vwanda vwakuzivuluka, na vwanda 
vwakutoka, vwakukuta na mikole yakuvenguluka na tunzeya twa siliva ku mitwe 
ya vimanda. Myela ya ngolinde na siliva ije yakele mu lipela, vaicakeyeye na 
mamanya akutoka naa akuvenga akuliseza-seza na makwalale akama 
akuvyazima na takwoise yakuzivuluka. 

7Vakele nakwana vyakunwa mu vinganja vya ngolinde, kukwakele vivala vivali 
vyakulifwa mumo, co mwene wakele na cizango cakwana vinyu vya vumwene.  

8Co vyakunwa kuvyakele naa avihwila, omwo mwene waanene mashiko kuli 
vangamba vendi va ku lipela ngeci munu na munu nasa kunwa ngwe 
mwanashakela vavenya.  

9A simbu ije vene mu lipela, Lishano Vashiti walingilile vanakazi ciwano ca 
vyakulya.  

10Co a litangwa lyamucitanu na avali lya ciwano cendi, omo mwene wakele 
nakunwa nakuvwaelela, wasanene Mehumane na Mbizeta na Halevona na 
Mbingeta na Ambangeta na Zetale na Kalekase vayunuke vatanu na vavali vaje 
vapangele kuli mwene ngeci 

11vanene Lishano Vashiti, oku nazala cilongo cendi ca vumwene. Lishano Vashiti 
wapwile wamuvwa manene, co mwene washakele kumwesa vuvwa vwendi kuli 
vamyata vendi na kuli vangenzi vendi voshe vaje vakungulukile kuje.  

12Oloni omo vangamba valekele Lishano Vashiti kushika kwa mwene, co lishano 
wavyanene kuyako. Eci caluvalesele manene mwene.  

13Co mwene wehwile vinguli vya mana kuli vaje vazivukile mashiko nakusompa, 
co wasanene vaka-kunangula vendi, vaje vazivukile mwakulingila.  

14Vaje vamukwasele manene kumunangula vapwile, Kaleshena na Shetale na 
Andemata na Tashishi na Melese na Malesena na Memukane vamyata vatanu na 
vavali va mu Pelesha na Mendiya vaje vakele na vitumbamo vyakama mu 
vumwene.  

15Co wendekele kuli ava vanalume ngwendi, “Yange Mwene Sheleshe, njatumine 
vangamba vange kuli Lishano Vashiti ngeci aije kuli yange, oloni wavyanene 
kwija! Tulinga vati nendi ngwe muwanendeka mashiko?” 

16Co Memukane wakumbulwile kuli mwene na kuli vamyata vendi ngwendi, 
“Lishano Vashiti kashawile mwene lika embwe, oloni nashaula na vamyata vendi 
lalo, na vanalume voshe vali mu lifuti lya vumwene!  

17Omwo cuma eci canalingi Lishano Vashiti vakaciziva vanakazi voshe, co voshe 
vakayengula vanalume vavo. Co vakendeka ngwavo, ‘Mwene Sheleshe washikile 
Lishano Vashiti ngeci aye kuli ikeye, oloni wavyanene.’  

18Omo vanakazi va vamyata va vumwene vwa Pelesha na Mendiya vakaziva 
vyakujeneka kwononoka kwa Lishano, co vakalekako vanalume vavo mu vwasi-
vwasi. Co kwoshe-ikwoshe vanakazi kuvakasingimika vanalume vavo, co 
vanalume vakaluvala na vanakazi vavo.  

19Nga eci civwaelelesa shukulu, shika lishiko lya vumwene ngeci tunde ano 
Vashiti kesi akasholoke lalo ku mesho a mwene. Shika ngeci lishiko eli valisoneke 
mu mashiko a Pelesha na Mendiya, ngeci kesi valitengulule. Co mwene apwise 
weka lishano kutuvakana Vashiti.  

20Omo lishiko lyove vakaliziva mu vumwene vwove vwoshe ovu vwakama, co 
munakazi woshe akasingimika munalume wendi na kasingimiko kakavwa, 
nambe munalume wendi wapwa muka-kufuka nambe wapwa kautu.” 

21Ngecivene, mwene na vamyata vendi vatavele ciyongola eci, co mwene 
walingile vije vyamulekele Memukane.  

22Co watumine mikanda mu lilimi na visoneka vya lifuti na lifuti lyoshe lya 
vumwene vwendi vwoshe, nakwendeka ngeci munalume woshe napande kupwa 
mutwe wa njuvo yendi nakushika na nzili yoshe.  

Esita 2 

Esita apwa lishano 

1Munima ya vyuma evi, vukalu vwa mwene vwahwile, oloni mwene anga vene 
wanukile vije vyalingile Lishano Vashiti, na lishiko lije lyasonekele mwene ali 
ikeye.  

2Ngecivene, vamo vaka-kunangula mwene vendekele ngwavo, “Shukulu, kucitava 
ngeci vakushakezekele mumbanda umo wamuvwa uje kanda alimone na 
munalume?  

3Shukulu, imika vamyata mu lifuti limo na limo lya vumwene vwove ngeci 
vawane vambanda vavavwa vaje kanda valimone na vanalume nakuvanena 
muno mu Susa, mu nganda, ku njuvo ya vambanda, ngeci kayunuke Hengai 
muka-kunyunga vanakazi vove akavanyunge, co vakavane mazi akunika lwengo 
lwaluvwa ngeci vavwave.  

4Asinoni mumbanda woshe uje aya mwene ku mbunge, co apwe lishano ainge 
mu mwela wa Vashiti.” Ciyongola eci cavwaelesele mwene ku mbunge, co 
walingile ngwe muje vamulekele.  

5Co mu Susa mwakele kaYunda umo lizina lyendi Molendekai muna Njaile, Njaile 
muna Shimei, Shimei muna Kishe, kaMbenjemani.  

6 Omo Mwene Nevukaneza wa ku Mbambilone watwalele Mwene Yehoyakine wa 
mu Yunda ku vunzinda kutunda mu Yelusalema, amolika na munga ya vinzinda, 
co na Molendekai wakele akati kavo.  

7Molendekai wakele na shongo yendi, lizina lyendi Esita, mu ciHevelu lizina 
lyendi ngwavo Handasa. Ikeye wapwile mumbanda wamuvwa manene, co 
wakele na cifwa cacivwa. Co omo visemi vendi vatsile, Molendekai wamulelele 
kupwa ngwe munendi vene.  

8Omo mwene washikile lishiko lyendi, co vambanda vavangi vavanenele ku Susa, 
na Esita wakele akati kavo. Co nendi lalo vamwakele mu lipela mukumunyunga 
kuli Hengai, uje wapwile muka-kunyunga vambanda va ku lipela.  

9Hengai wazemene Esita, wamuvwasele ku mbunge. Co wamwanene vwasi mazi 
akuvwava akunika lwengo lwaluvwa, na vyakulya vyendi vyapwile vyavivwa. Co 
wamwanene mwela wauvwa amo na vangamba va vambanda vatanu na vavali 
ngeci vamupangele muje mu njuvo ya vambanda.  

10Molendekai wasin̄ikile Esita ngeci kesi alekeko vanu ngeci ikeye wapwa 
kaYunda.  

11A litangwa na litangwa Molendekai wakele nakwendangana kulutwe lwa 
cipango ca njuvo ya vambanda, ngeci awane vati mwalinakuyoyela Esita, na 
cuma muka cikalingiwa kuli ikeye.  

12Co omo simbu ya mumbanda na mumbanda woshe yetele yakuya kuli Mwene 
Sheleshe, omo vanalingi nendi laja ngwe ku vilongesa vya vambanda a simbu 
yavo yakulivwaesa, vingonde vitanu na imo na mazi a miila, co vingonde vitanu 
na imo na mazi akunika lwengo na vikwavo lalo vyakulivwaesa navyo vanakazi.  

13Omo mumbanda atunda ku njuvo ya vambanda aya ku lipela, vamwanene 
vyoshe vyashakele ngeci atwale kuli mwene. 

14Mumbanda wasele kuya ku lipela ku simbu ya cingwezi, co alikaki mutondo 
vamutwala ku njuvo ikwavo ya vambanda nakumwana kuli kayunuke 
Shaashengaze, muka-kunyunga mashano va mbanja. Co ikeye kakelukilako lalo, 
kuvanga mwene ashaka kusimutwiya nendi nakumusana a lizina.  

15Omo simbu ya Esita yetele yakuya kuli mwene. Esita, muna Avihaile shongo ya 
Molendekai, uje wamulelele ngwe munendi vene, munu na munu washakele 
Esita omo wamumwene. Omo simbu yendi yetele, co wazalele ngwe muje 
mwamunangwile kayunuke Hengai muka-kunyunga vambanda.  

16Ngecivene, mu mwaka wamucitanu na ivali ku ngonde yamulikumi, ngonde ya 
Tembete, vanenele Esita kuli Mwene Sheleshe ku lipela.  

17Co Mwene washakele manene Esita kutuvakana vakwavo vambanda voshe, 
nakutuvakana voshe veka vaje vavwaelesele Mwene ku mbunge nakuvazema. Co 
wamuzikile cilongo ca vumwene ku mutwe wendi, nakumupwisa lishano mu 
mwela wa Vashiti.  

18Asinoni mwene walingile ciwano cakama manene mukusingimika Esita, 
nakulanya vamyata vendi voshe na vaka-kwendesa vipangi. Co mwene wemikile 
litangwa lyakuhwima mu vumwene vwendi vwoshe nakwana vwana kwesekesa 
na muje muvakaanena mwene.  

Molendekai amena mwonyo wa mwene 

19A simbu ije Molendekai vamwimikile kuli mwene kupwa muka-kwendesa 
vipangi.  

20Oloni Esita kalekeleko munu umo ngeci ikeye wapwa kaYunda. Omwo 
Molendekai wamulekele ngeci kesi alekeko munu umo, co wamwononokele, 
ngwe muje mwamwononokele simbu ya vwanike omo wamulelele.  

21A simbu ije Molendekai wapwile mukulunu mu lipela, co Mbingetane na 
Teleshe, vayunuke vavali va ku lipela vaje vanyungile ku cikolo ca ku milili ya 
mwene, vakele na vutozi kuli Mwene Sheleshe, co vatumbile vutumbe 
vwakumutsiya.  

22Molendekai wazivile cuma eci, co walekele Lishano Esita, co Esita wakalekele 
mwene vije vyamulekele Molendekai. 

23Omo valohwelelele n̄anda eyi, co vawanene ngeci vukaleo vwa Molendekai 
vwapwile vwa vushunga, ngecivene, vanalume voshe ava vavali vavashukikile a 
viti. Co mwene washikile ngeci vasoneke n̄anda eyi mu livulu lya vumwene.  

Esita 3 

Hamane ayongola kunyongesa vaYunda 

1Munima yevi, Mwene Sheleshe waanene citumbamo cakama kuli munalume 
umo lizina lyendi Hamane, kupwa mukulunu wakwata kuli mwene. Hamane 
wapwile muna Hamendata, mutekulwila wa Angange.  

2Co mwene washikile vamyata voshe kusingimika Hamane kumutsikamena a 
mavuli nakumulemesa. Co voshe valingile ngacije, kuvanga lika Molendekai, 
ikeye wavyanene kulingamo.  

3Co vakwavo vamyata vaka-kupangela mwene vamwihwile omwo vikajo 
kononokele lishiko lya mwene,  

4co vendekele nendi a litangwa na litangwa, oloni kavatolililile, co wavalekele 
ngwendi, “Yange nji kaYunda, kunjasa kutsikamena Hamane embwe.” Ngecivene, 
valekele Hamane cuma eci, nakumona nga Hamane asa kutava futisi ya 
Molendekai.  

5Hamane waluvalele manene omo wamwene ngeci Molendekai 
kamutsikamenene a mavuli nakumulemesa,  

6omo Hamane wanangukile ngeci Molendekai wapwile kaYunda, co wayongwele 
kulinga cuma cakama kutuvakana kuhisa Molendekai endi lika. Co watumbile 
vutumbe vwakutsiya kaYunda woshe mu vumwene vwa Pelesha mwoshe.  

7Mu mwaka wamulikumi na ivali wakushwana kwa Mwene Sheleshe, ku ngonde 
yakulivanga, ngonde ya Nisane, Hamane washikile ngeci vate n̄ela, ije 
vatumbwile ngwavo “pulime” mukuwana litangwa lyalivwa na ngonde yakulinga 
vutumbe vwendi. Co a litangwa lyamucitatu ku ngonde yamulikumi na vivali, 
ngonde ya Andale, ikeyo ivayongwele.  

8Ngecivene, Hamane walekele mwene ngwendi, “Kuli vanu vamo vanashandokela 
mu vumwene vwove vwoshe, co vali mu mafuti ove oshe. Co mashiko avo 
analyangunuka na mashiko a vanu voshe, co lalo kuvesi nakunyunga lishiko 
lyove mwene embwe, ngecivene, shukulu kumwapandele kuvatava ngoco 
embwe.  

9Nga cakuvwasa shukulu, imika lishiko ngeci vavanyongese. Nga utava, 
njilikumiiya ngeci njikaka makilo akupwa 340, 000 a siliva mu mbango ya 
vumwene, ngeci vavipangese mu vumwene.” 

10Co mwene washomwene kanzeya ku mulavo wendi. Co wakaanene kuli citozi 
ca vaYunda Hamane muna Hamendata mutekulwila wa Angange.  

11Co mwene wamulekele ngwendi, “Vanu na vimbongo vyavo vinapu vyove, co 
linga navo mwoshe muushakela.” 

12Ngecivene, a litangwa lyamulikumi na atatu ku ngonde yakulivanga, Hamane 
wasanene vaka-kusoneka va mwene nakuvaleka lishiko ngeci valinungulule mu 
miyati yoshe na cifwa cakusoneka cije vapangesele mu vumwene, co valitume 

lalo kuli vaka-kushwana voshe, na vanguvulu, na vamyata. Lishiko eli 
valisonekele mu lizina lya Mwene Sheleshe nakwakao cimweso ca kanzeya kendi.  

13Co vatumine vanu kutwala mikanda eyi ku mafuti oshe a vumwene. Co 
mwakele mashiko avasonekele ngwavo, “A litangwa lyamulikumi na atatu, 
litangwa lya Andale, ngonde yamulikumi na vivali, vaYunda voshe, vakwenje na 
vakulunu, vanakazi na vanike, vanapande kuvatsiya kujeneka kuvazivilako mema 
ku mbunge, nakupukula vufuko vwavo. Eci cikalingiwa a litangwa limo.” 

14Co mikanda eyi vaitumine ku mafuti oshe kupwa lishiko, ngeci munu na munu 
alivwaesele cimweja a litangwa lije omo liketa.  

15Co miluwa vashatukile lumbisi kutwala muzimbu mu mafuti oshe ngwe muje 
mwashikile mwene. Co vambulwile lije lishiko na mu nganda ya Susa. Co mwene 
na Hamane vatumbamene amo nakunwa, oloni vanu vaje vakele mu nganda ya 
Susa vakele na kuuya-uya.  

Esita 4 

Molendekai alomba Esita ngeci amukwase 

1Omo Molendekai wazivukile vyoshe vije vyalingiwile, co watavwile vuzalo 
vwendi wazalele cikeleya nakulishuwila lito ku mutwe, co waile mu nganda 
nakulila mbimbi-mutwe, 

2noo wetele ku vukovelelo vwa lipela. Ikeye kakovelele mukati omwo naumo wai 
wakuzala cikeleya ivatavesele kukovela mukati.  

3Co mu lifuti mwoshe, muje mwoshe muvazivile lishiko lya mwene, mwakele 
kulila kwakama manene akati ka vaYunda. Valikelele kulya, co valilile manene 
nakutatoka, co vungi vwavo vazalele vikeleya nakulala mu lito.  

4Omo vangamba va Esita va vambanda na vayunuke vamulekele vije vyalingile 
Molendekai, co mbunge yendi yakaluwile. Co watumine vuzalo kuli Molendekai 
ngeci azale kutuvakana kuzala cikeleya, oloni kavitambwile.  

5Asinoni Esita wasanene Hatake, kayunuke uje yemikile mwene kupwa ngamba 
yendi, co wamulekele kuya kuli Molendekai nakuwana cuma muka cinalingiwa, 
co lalo omwo vikajo alinakulinga ngacije.  

6Hatake waile kuli Molendekai anja ya nganda ku vukovelelo vwa lipela.  

7Co Molendekai wamulekele vyuma vyoshe vije vyalingiwile kuli ikeye, na 
vimbongo vingai vyanakulaesa Hamane kwaka mu mbango ya vumwene ngeci 
vanyongese vaYunda voshe.  

8Co Molendekai waanene Hatake vukaleo vwa mukanda wa lishiko lije 
livasonekele mu Susa, lyakushika ngeci vanyongese vaYunda. Molendekai 
walekele Hatake ngeci akaumwese kuli Esita, nakumunungulwilawo nakumuleka 
aye kuli mwene nakumulomba ngeci azivileko mema ku mbunge vanu va Esita.  

9Co Hatake waile nakuleka Esita majwi a Molendekai,  

10co Esita welwisile lalo lijwi eli kuli Molendekai ngwendi,  

11 “Nga munu woshe, munalume nambe munakazi, akovela mu cipango ca mukati 
ka lipela nakumona mwene kwakujeneka kumusana, co munu uje vamutsiya. Eli 
likelyo lishiko lyazivuka munu woshe, kutunda kuli vaka-kunangula va mwene 
nakweta kuli vanu va mu lifuti. Kukwesi kumo kwakwongolokela lishiko eli, oloni 
nga mwene ajundula mulamu wendi wa ngolinde nakuwinika kuli uje munu, 
asinoni uje munu ovoka. Oloni kuneti ngonde tunde aje wanjisanene mwene.” 

12Omo Molendekai watambwile lijwi lyakutunda kuli Esita,  

13co welwisile lijwi kuli Esita ngwendi, “Kesi uyongole ngwove yove ukovoka 
kutuvakana vaYunda veka omwo uli mu lipela embwe.  

14Nga yove woloka ngoco kuluu a simbu yakufwa ngwe ino, co zivuka ngwove 
vaYunda vakatambula vukwaso kweka, co yove na naanga ya isho mukanyonga. 
Oloni iyajo wazivukile ngwendi a simbu ino omo yove unapu lishano kukaija 
simbu yakufwa ngeci?” 

15Co Esita welwisile lalo lijwi kuli Molendekai ngwendi,  

16 “Kungulula vaYunda voshe amolika mu Susa, co likeleni kulya 
nakunjilombelelako. Kesi mulye nambe kunwa cuma cimo a matangwa atatu 
mutanya na vutsiki embwe. Co vangamba vange va vambanda amolika nange 
tukalinga cuma cimo. Co munima yevi, njikaya kuli mwene, nameme kesi 
mukemwo munayi mashiko. Nga njikatsa akulinga cuma eci, co njinapande kutsa 
vene.” 

17Asinoni Molendekai waile, co wakalingile vyuma vyoshe vije vyamulekele Esita.  

Esita 5 

Esita alanya mwene na Hamane ku ciwano cakulya 

1A litangwa lyamucitatu lyakulikela kulya, Esita wazalele vuzalo vwendi vwa 
vushano, co waile nakwimana mu cipango ca mukati ka lipela, kushungama ku 
mulili wa litanda. Mwene wakele mukati, watumbamene a litanda lya vumwene, 
kukengesa ku cikolo.  

2Omo mwene wamwene Lishano Esita nemana anja, co camuvwasele manene, co 
wajundwile mulamu wendi wa ngolinde nakuwinika kuli Esita. Asinoni Esita 
washwenyeleko wakwatele ku shongo yawo. 

3Co mwene wehwile ngwendi, “Lishano Esita, vika ushaka? Njileke vikajo ushaka 
kulomba, co ukavitambula, nameme litambelo lya vumwene vwange.” 

4Co Esita wamukumbulwile ngwendi, “Nga camuvwasa shukulu, njishaka yove na 
Hamane kupwa vangenzi vange ku vutsiki ku ciwano cakulya eci 
njilinakumivwaesela.” 

5Co mwene washikile ngeci Hamane aye vwasi ngeci vakapwe vangenzi va Esita. 
Ngecivene, mwene na Hamane vaile ku ciwano cakulya kuli Esita.  

6Omo vakele nakunwa vinyu mwene wehwile Esita ngwendi, “Njileke ciwushaka, 
co ukacitambula. Njitava kulomba kwove, nameme nga ulomba litambelo lya 
vumwene vwange.” 

7Co Esita wamukumbulwile ngwendi,  

8 “Nga yove shukulu uli na ngozi yakutava kulomba kwange, njishaka yove na 
Hamane imene lalo mukapwe vangenzi vange ku ciwano cikwavo cakulya cije 
njikamivwaesela. Co a simbu ije vene njikakuleka vije vinjishaka.” 

Vutumbe vwa Hamane vwakutsiya Molendekai 

9Omo Hamane watundile ku ciwano cakulya wavwaelelele nakujolela mu 
mbunge yendi. Oloni omo wamwene Molendekai ku cikolo ca lipela, omo 
Molendekai kakatukile nambe kumwesa cimweso ca kasingimiko omo Hamane 
wakele nakwita, co Hamane waluvalele manene na Molendekai.  

10Oloni wolokele kuluu, co waile ku njuvo yendi. Asinoni Hamane walanyele 
vasamba vendi ku njuvo yendi nakulomba munakazi wendi Zeleshe ngeci akale 
amo navo.  

11Co walishashele kuli vakevo a vufuko vwakele navwo, na vana vangai wakele 
navo, na ngila ije vamujundwile nayo kuli mwene kupwa wakama, na vukama 
vuje vwakele navwo kutuvakana vamyata vakwavo.  

12Co Hamane watwaleleo ngwendi, “Lishano Esita katavele munu weka wai kuya 
ku ciwano cakulya kuvanga yange lika na mwene, co vanatulanya lalo na imene 
twilukileko.  

13Oloni kuli yange evi vyoshe kuvyesi na seo omo njimona uje kaYunda 
Molendekai natumbama ku cikolo ca lipela.” 

14Ngecivene, munakazi wendi na vasamba vendi voshe vatumbile vutumbe 
ngwavo, “Omwo vikajo kuushimbika viti vya vilaja vyakupwa mamita makumi 
avali na mamita avali? Co imene ukalombe mwene ngeci vakashukikeo 
Molendekai, asinoni ukaya ku ciwano cakulya nakuvwaelela.” Co Hamane 
wayongwele ngeci cije capwile ciyongola cacivwa, ngecivene, washimbikile viti.  

Esita 6 

Mwene asingimika Molendekai 

1Ku vutsiki vuje vene mwene kasele kulala tulo, ngecivene, washikile ngeci 
vanene livulu lya mashiko a vumwene, co valinenele nakumulavelalyo.  

2 Co mutambela uje uvamulavelele wakele na vin̄anda vya Molendekai muje 
mwasholwele vutumbe vwakutsiya mwene, vutumbe vuje vatumbile va 

Mbingetane, na Teleshe, vayunuke vavali va ku lipela vaje vakele nakunyunga 
milili ya mwene.  

3Co mwene wehwile ngwendi, “Vatijo twasingimikile Molendekai nakumwana 
cikandelela a cuma eci?” Vangamba vendi vamukumbulwile ngwavo, “Nacimo cai 
vamulingilile.” 

4Co mwene wehwile ngwendi, “Kuma kukwesi mwata umo wange mu lipela ndi?” 
Aje vene Hamane te akovela mu cipango ca lipela, ikeye wezile kuli mwene 
nakumulomba ngeci vashukike Molendekai a viti vije vyashimbikilile cimweja.  

5Ngecivene, vangamba va mwene vamukumbulwile ngwavo, “Hamane uno ali 
kuno, ashaka ngeci akumone.” Co mwene wendekele ngwendi, “Mulekeni 
akovele.” 

6Ngecivene, Hamane wakovelele, co mwene wendekele kuli ikeye ngwendi, 
“Kwali munu umo injishaka kusingimika manene. Vikajo njikalinga ali munu ou?” 
Co Hamane waliyongwele ikeye vavenya ngwendi, “Iyajo ou yashaka mwene 
kusingimika manene? Mwa vushunga yange vene.” 

7Ngecivene, Hamane wakumbulwile mwene ngwendi, “Omu mukemwo 
mwanapande mwene kulinga kuli munu uje yashaka kwana vulemu.  

8Vanene vuzalo vwa vumwene vuje vwakazala mwene vavenya, na kavalu uje 
yakendela mwene vavenya. Co vamuzike cilongo ca vumwene ku mutwe wendi.  

9Cooni uwaneo munu umo wa ali vanu vove va vulemu ngeci azike ou munu mu 
vuzalo ovu vwa vulaja, co amwendese a kavalu mu tapalo ya nganda, na mutambi 
wa vulemu omo valinakwenda ngwendi, ‘Kengeni mwakalingi mwene na munu 
uje yashaka kwana vulemu! ‘ “ 

10Asinoni mwene walekele Hamane ngwendi, “Zambula ukashake vuzalo na 
kavalu, co ana kasingimiko aka kuli Molendekai kaYunda. Linga kuli ikeye vyoshe 
vije viwunendeka. Ukamuwana natumbama ku cikolo ca ku lipela.” 

11Ngecivene, Hamane wakashakele vuzalo na kavalu, co wavuzikile Molendekai. 
Molendekai walondele a kavalu, co Hamane wamwendesele mu tapalo ya 
nganda, watambekele kuli vanu oku valinakwenda ngwendi, “Kengeni 
mwakalingi mwene na munu uje yashaka kwana vulemu.” 

12Asinoni Molendekai welukile lalo ku cikolo ca lipela oloni Hamane 
wazambwilile ku njuvo yendi, wavandesele cihanga cendi omwo shwamwa.  

13Co ikeye walekele munakazi wendi na vasamba vendi voshe vyuma vyoshe vije 
vyalingiwile kuli ikeye. Asinoni munakazi wendi na vaje vasamba vendi vaka-
mana vamulekele ngwavo, “Molendekai nashangumuka kukuhyana ku moko. 
Ikeye wapwa kaYunda, co kuwasa kumuhyana. Mwa vushunga vene 
akakufungulula.” 

Hamane vamutsiya 

14Simbu vacisimutwiya, vayunuke va ku lipela vezilile Hamane nakumutwala 
vwasi ku ciwano cakulya ca Esita.  

Esita 7 

1Ngecivene, mwene na Hamane vezile nakulya amo na Lishano Esita,  

2Co mwene wendekele lalo na Esita ku litangwa lyamucivali lya ciwano ca vinyu 
ngwendi, “Lishano Esita, vikajo ushaka? Njileke, co ukacitambula. Njikakwana 
nameme litambelo lya vumwene! “ 

3Co Lishano Esita wamukumbulwile ngwendi, “Nga njinawana kutetela ku mesho 
ove shukulu, tava kulomba kwange kwa kulilumbilisa, njishaka ngeci njiyoye na 
vavushoko vwange lalo vayoye.  

4Omwo vavushoko vwange nange vanatulandesa ngeci vatunyongese. Kukwesi 
cuma cimo cakuhyana nga vatulandesela mu vunzinda, nga njinoloka kuluu 
kujeneka kukutatokesa ngeci, oloni tuli kuyehi nakutunyongesa, kutuzilula vene 
zilu! “ 

5Asinoni Mwene Sheleshe wehwile Lishano Esita ngwendi, “Iyajo owo muka-
kwamuka alinga cuma cakufwa ngoco? Ali kulijo owo munalume?” 

6Co Esita wamukumbulwile ngwendi, “Muka-n̄ole yetu, na citozi cetu ikeye ou 
vene munalume wamuvi Hamane! “ Co Hamane wazivile lyova kuli mwene na 
kuli lishano.  

7Co mwene wakatukile na vukalu ku ciwano ca vinyu, watundile mu mulili, co 
watuukile anja kuya mu citungu ca mu lipela. Co Hamane wakatukile 
walambelelele Lishano Esita ngeci ayoyese mwonyo wendi omwo wamwene 
ngeci mwene nayongola kumulinga mwamuvi.  

8Co walyumbilile asi ku vulili vwa Esita nakumulomba ngeci amuzivileko mema 
ku mbunge. Omo mwene welukile kutunda mu citungu ca lipela, omo wamwene 
eci, co watambekele ngwendi, “Ou munalume anjutukile lishano ano vene 
nakulala nendi ku mesho ange mu lipela lyange vavenya ndi?” Co vwasi-vwasi 
omo mwene acili nakwendeka, vayunuke vafwikile Hamane ku mesho.  

9Asinoni cikola umo, lizina lyendi Halevona, wendekele ngwendi, “Hamane 
washimbikile viti vyavilaja ku njuvo yendi ngeci ashukikeo Molendekai, uje 
waamenene mwonyo wove shukulu. Viti evi vinapu mamita makumi avali na 
mamita avali mu vulaja vwa akamwa! “ Co mwene washikile ngwendi, 
“Shukikeniho Hamane! “ 

10Ngecivene, vashukikile Hamane a viti vije vyashimbikilile Molendekai. Asinoni 
vukalu vwa mwene vwahwile.  

Esita 8 

VaYunda vavaleka kulwa nakulyamena 

1A litangwa lije vene Mwene Sheleshe waanene Lishano Esita vufuko vwoshe 
vwa Hamane, citozi ca vaYunda. Co Esita walekele mwene ngeci Molendekai 
wapwa kavushoko kendi, co tunde aje Molendekai vamutavesele kusholoka ku 
mesho a mwene.  

2Co mwene washomwene kanzeya kendi kaje kakele na cizivukiso, (kaje 
katundisile kuli Hamane, ) wakaanene kuli Molendekai. Co Esita wapwisile 
Molendekai muka-kunyunga vufuko vwa Hamane.  

3Asinoni Esita wendekele kuli mwene lalo, nakulyumbila ku mendi a mwene 
nakulila. Ikeye wamulombele kulinga cuma cimo cakuvindika vutumbe vwavuvi 
vwa Hamane, mutekulwila wa Angange, vuje vwatumbile vwakulwisa vaYunda.  

4Co mwene wajundwile mulamu wa ngolinde nakumwinikawo, ngecivene, Esita 
wakatukile nakwimana nakwendeka ku mesho a mwene ngwendi,  

5 “Nga cinakuvwasa yove shukulu, nakunjitolilila, co nga cinasholoka kupwa ca 
vushunga kuli yove, tambeka mutambi wakuvindika mashiko a Hamane ngeci 
kesi alingiwe, mashiko aje aanene muna Hamendata mutekulu wa Angange 
akutsiya vaYunda voshe mu vumwene vwa Sheleshe.  

6Vatijo njikakala nga vukalu ovu vukawana vanu vange, co na vavushoko vwange 
vene vavatsiye?” 

7Co Mwene Sheleshe wendekele kuli Lishano Esita na Molendekai uje kaYunda 
ngwendi, “Kenga, njinashukika Hamane a vutumbe vwendi vwakulwisa vaYunda, 
co njinaana Esita vufuko vwa Hamane.  

8Oloni lishiko lije lyatambekele Hamane mu lizina lya mwene nakwakao 
cizivukiso cakusatesa ca vumwene kulitava kulizimangana embwe. Ngecivene, 
wasa kusoneka kuli vaYunda vyoshe vije viwushaka, visoneke mu lizina lyange 
nakwakao cizivukiso cakusatesa ca vumwene.” 

9Co evi vyalingiwile a litangwa lyamumakumi avali na atatu ku ngonde 
yamucitatu, ngonde ya Sivane. Co Molendekai wasanene vaka-kusoneka va 
mwene ngeci vasoneke mikanda kuli vaYunda, na kuli vanguvulu, na kuli vaka-
kutwamenena, na kuli vamyata voshe vakupwa 127 va mu mafuti kutunda ku 
Indiya nakutwala ku Sundane. Mikanda ije vaisonekele ku lifuti limo na limo mu 
lilimi lyavo na mu cifwa cavo cakusoneka na kuli vaYunda lalo mu lilimi lyavo na 
mu cifwa cavo cakusoneka.  

10Co Molendekai wasonekele mikanda mu lizina lya Mwene Sheleshe, nakuyaka 
cizivukiso ca vumwene ca kasateso. Co waitumine na vanu vaka-kulonda a tuvalu 
vakushatuka lumbisi vakutunda ku litanga lya mwene.  

11Mikanda eyi yalumbunwine muje mwene wasele kutava ngeci vaYunda mu 
nganda na nganda vanapande kulyamena vakevo vavenya. Nga vaYunda 
vavalwisa vanu va ku muyati woshe-iwoshe na va ku lifuti lyoshe-ilyoshe, ngeci 

vakevo vaYunda vanapande kuvalwisa nakuvanyongesa amo na vanakazi vavo, 
na vana vavo nakuvatsiya voshe njwa nakutambula vufuko vwavo.  

12Lishiko eli linapande kulingiwa na nzili mu vumwene vwa Pelesha mwoshe a 
litangwa lije vemikile lyakutsiya vaYunda, ku litangwa lyamulikumi na atatu lya 
Andale, ngonde yamulikumi na vivali.  

13Wapwile mutambi wa lishiko, uje uvazivukile kuli munu na munu mu lifuti 
mwoshe, ngeci vaYunda vase kulivwaesela cimweja kulinga shambandinga vitozi 
vavo omo litangwa lije liketa.  

14Omo mwene washikile, vaka-kulonda a tuvalu valondele a tuvalu twa 
vumwene, co vashatukile lumbisi lwakama. Co lalo lishiko eli walishikile ku 
mbunga ya vanu voshe va mu Susa, nganda yakama.  

15Co Molendekai watuukile mu lipela lya vumwene, oku nazala vuzalo vwa 
vumwene vwa mavala akuzivuluka naa akutoka na cikoveyo cacilaja ca linyu 
cakuletuka na cilongo ca vumpau ca ngolinde. Co mu vitapalo vya mu Susa 
vatwile vingunda na mutambi wakuvwaelela.  

16Co kuli vaYunda kwakele kujolela, nakuvwaelela nakuhwima kwakuhyana. 

17Co mu vinganda vyoshe na mu lifuti lyoshe, kuje kuvalavele lishiko lya mwene, 
vaYunda valingile ciwano cakuhwima nakulikela kulya nakuvwaelela. Co mu 
ngila eyi, vanu vavangi veka vemukile kupwa vaYunda, omwo vakele na lyova ali 
vakevo.  

Esita 9 

VaYunda vanyongesa vitozi vavo 

1Co litangwa lyamulikumi na atatu lya ngonde ya Andale lyetele, akeo a litangwa 
lije mutambi wa vumwene walingiwile na nzili, litangwa lije omo vitozi va 
vaYunda vakele na cinyangavili cakufungulula vaYunda. Oloni omo valingile 
ngacije, vaYunda vahyanene vitozi vavo.  

2VaYunda valikungulwile mu vinganda vyavo vyoshe vya mu mafuti a Mwene 
Sheleshe, mukulwisa vaje voshe vashakele kuvanyongesa, naumo wai wasele 
kwimana ku mesho avo nakuvalwisa.  

3Co vamyata voshe va mu mafuti, na vanguvulu, na vaka-kwendesa vipangi, na 
vaka-kwimanena vumwene, vakwasele vaYunda omwo voshe vazivile lyova ali 
Molendekai. 

4Molendekai wapwile munu wa vulemu mu lipela, watsimanene mu mafuti oshe, 
co vamwamesele manene.  

5Ngecivene, vaYunda vasele kulinga mwoshe muvashakele kuli vitozi vavo. Co 
vavalwisile na mikwale nakuvanyongesa.  

6Mu Susa, nganda yakama, vaYunda vanyongesele vanu vakupwa 500.  



958 

©The Bible Society of Zambia, 2006. 

 

7Co lalo vanyongesele, Paleshandata, na Ndalefone, na Asepata,  

8na Polata, na Andaliya, na Alindata, 

9na Palemashete, na Alisai, na Alindai, na Vaizata.  

10Ava vakevo vana va Hamane va vanalume likumi vavatsiile, vapwile vana va 
Hamane uje muna Hamendata citozi ca vaYunda, oloni vije vyakupukula 
kuvavyambatele.  

11Ngecivene, a litangwa lije vukaleo vwa vanu vavatsiile mu Susa vavunenele kuli 
mwene.  

12Co mwene wendekele kuli Lishano Esita ngwendi, “Mu Susa lika vaYunda 
vanatsii vanu vakupwa 500, kwakao na vana va Hamane va vanalume likumi. 
Yanini mumunafu mu mafuti ange akwavo! Vikajo lalo vikwavo viwushaka ngeci 
njikwanevyo? Njileke cuma cikwavo lalo ushaka kulomba, co ukacitambula.” 

13Co Lishano Esita wendekele ngwendi, “Nga cinakuvwasa shukulu, tava vaYunda 
va mu Susa imene valinge lalo ngwe muvanalingi lelo. Co mivila ya vana va 
Hamane likumi vaishukike a viti.” 

14Co mwene washikile ngeci eci cilingiwe, co vatambekele mutambi ou mu Susa. 
Co mivila ya vana va Hamane likumi vaishukikile, vanu voshe vaimwene.  

15Co a litangwa lyamulikumi na awana ku ngonde ya Andale vaYunda va mu Susa 
valikungulwile amo lalo nakutsiya vanu vakupwa 300 lalo mu nganda. Oloni 
kuvapukwile vyuma vyavo lalo.  

16Co vaYunda vaje vakele mu mafuti akwavo a mwene valikungulwile amo 
nakulyamena. Co vovokele ku vitozi vavo omo vatsiile vanu vakupwa 75, 000. 
Oloni kuvapukwile vyuma vyavo. 

17Evi vyalingiwile a litangwa lyamulikumi na atatu ku ngonde ya Andale. Co 
alikaki, litangwa lyamulikumi na awana, vahwimine, co litangwa eli valipwisile 
litangwa lya ciwano nakujolela.  

18Oloni vaYunda vaje vakele mu Susa, valikungulwile a litangwa lyamulikumi na 
atanu, na a litangwa lyamulikumi na awana mu ngonde ije vene, co vahwimine a 
litangwa lyamulikumi na atatu nakulipwisa litangwa lya ciwano cakulya 
nakujolela.  

19Eci cikeco calingisa vaYunda ava valinakuyoya mu membo kunyunga litangwa 
lyamulikumi na awana ku ngonde ya Andale kupwa litangwa lyakuhwima 
nakujolela, simbu ya ciwano cakulya nakulyana mavwana kuli umo na mukwavo.  

Ciwano ca Pulime 

20Co Molendekai wasonekele vyuma evi nakutuma mikanda kuli vaYunda voshe 
vaje vakele mu mafuti oshe a Mwene Sheleshe wa Pelesha, na vaYunda vaje 
vakele muyehi, amo na vaYunda vaje vakele kulyala,  

21wavalekele ngeci a mwaka na mwaka vakanyunge litangwa lyamulikumi na 
awana lya ngonde ya Andale, nakunyunga litangwa lyamulikumi na atanu kupwa 
matangwa akuhwima.  

22Awa akewo matangwa aje vaYunda vafungulwile vitozi vavo, co ku ngonde ije 
vene kuviilila kwavo kwatengulukile kujolela, vusiwa vwavo vwatengulukile 
kuvwaelela. Co vavalekele ngeci vaapwise matangwa a ciwano nakujolela, 
nakulyana vwana vwa vyakulya kuli umo na mukwavo nakwana vwana kuli 
tuutu.  

23Ngecivene, vaYunda vatavele ngeci vakalinge ngwe muje mwavasonekelele 
Molendekai, co kulisamba kwavo kwapwile futisi yavo ije valingile a mwaka na 
mwaka.  

24 Co Hamane muna Hamendata mutekulwila wa Angange citozi ca vaYunda 
watele n̄ela ije vatumbwile ngwavo, “Pulime,” mukuwana litangwa lije vashakele 
kunyongesa vaYunda, ikeye wakele na vutumbe vwakuvanyongesa njwa.  

25Oloni Esita waile kuli mwene, co mwene wasonekele mashiko ngeci vutumbe 
vwa Hamane vwavuvi vuje vwatumbilile vaYunda vumwilukile ikeye vavenya, co 
ikeye na vana vendi va vanalume vavashukikile a viti. 

26Ngecivene, vatumbwile matangwa aje ngwavo, “Pulime,” lijwi linalumbunuka 
ngwalyo, “Ngombo.” Omwo a mukanda wa Molendekai nomwo a vyoshe vije 
vyalingiwile kuli vakevo, 

27vaYunda valipwisile lishiko lyavo, na vatekulwila vavo, na munu woshe uje 
wapwile kaYunda, ngeci simbu ije omo inapumo a mwaka na mwaka a matangwa 
awa avali, vanapande kuwanyunga ngwe ku vilongesa vya Molendekai.  

28Vanapande kwanuka ngeci, naanga ya kaYunda woshe na cisemwa coshe ca 
kulutwe mu lifuti lyoshe na mu nganda yoshe vanapande kwanuka nakunyunga 
matangwa a Pulime ku visimbu vyoshe vya kulutwe.  

29Asinoni Lishano Esita, muna Avihaile, na Molendekai, vasonekele mukanda, na 
nzili yoshe mukukolesa mukanda uje wasonekele Molendekai akulivanga a 
Pulime.  

30Mukanda ou vausonekelele vaYunda voshe, co uje mukanda vaunungulwile mu 
vungi nakutuma ije mikanda ku mafuti oshe aje apwile 127 a vumwene vwa 
Pelesha. Vashakele ngeci vaYunda vakale mu kwoloka na mu vuvwa,  

31nakuvatwamenena vakevo na vatekulwila vavo mukunyunga matangwa a 
Pulime a simbu yawo, ngwe muvemikilile mashiko akulikela kulya, na visimbu 
vya kulila. Kushika eci vacilingile muvuvali vwavo Molendekai, na Lishano Esita. 

32Co lishiko lya Esita lyakukolesa mashiko a Pulime, valisonekele mu livulu.  

Esita 10 

Vukama vwa Sheleshe na Molendekai 

1Mwene Sheleshe waakele lisimu a vanu vaje vakele mukati ka lifuti, naa vanu 
vaje vakele kuyehi na mema a kalunga.  

2Vyuma vyoshe vyakama nevi vyakukomokesa vije vyalingile, na a n̄anda yoshe 
yakwamesa Molendekai, vavisoneka mu livulu lya mizimbu ya vumwene vwa 
Pelesha na Mendiya.  

3Molendekai kaYunda ikeye wapwile wamucivali ku vukama kwata kuli Mwene 
Sheleshe. Vamusingimikile nakumuzema kuli vavushoko vwendi vaYunda. 
Washakele kalesi yaivwa ya vanu vendi amolika na kwoloka kwa vatekulwila 
vavo.  

  



961 

©The Bible Society of Zambia, 2006. 

 

Yombi 

Yombi 1 

Satana eseka Yombi 

1Kwakele munalume umo lizina lyendi Yombi, uje wakele mu lifuti lya Uze. 
Wapwile muka-vushunga na kulongwa, nakukomoka Njambi, nakulitenga ku 
vuvi.  

2Ikeye wakele na vana va vanalume vatanu na vavali na vana va vanakazi vatatu,  

3co wakele na vimanga vakupwa 7, 000, na tumelo vakupwa 3, 000, na vingombe 
vakupwa 1, 000 vakulimisa, na vimulu vakupwa 5, 000. Wakele lalo na vangamba 
vavangi manene, co munalume ou wapwile wakufuka manene kutuvakana vanu 
voshe vaje vakele mu ngangela.  

4Co vana va Yombi va vanalume umo na umo wakele nakulinga ciwano, co 
walanyeleko vakwavo voshe kwijako, co simbu yoshe vakele nakulanya 
vandokazi vavo vatatu kukala amo navo.  

5Ku mutondo omo ciwano cinahu, Yombi wakele nakwinduka mutondo-tondo 
nakukombelela vin̄ombelo vya kwenyeka kupwisa ku umo na umo wa vana vendi 
mukuvajelesa. Ikeye wakele nakulinga eci simbu yoshe omwo wayongwele ngeci 
amo umo wa vana vendi nalingi vuvi nakushaula Njambi kwakujeneka 
kucizivuka.  

6 Co capwile ngeci a litangwa lije omo vana va Njambi vezile nakulisholola ku 
mesho a Shukulu Kalunga, co na Satana lalo wakele akati kavo.  

7Shukulu Kalunga wehwile Satana ngwendi, “Unakala kuli?” Co Satana 
wamukumbulwile ngwendi, “Njinakala nakwendangana oku noku, 
kwendangana-endangana ano a kaye oshe.” 

8Shukulu Kalunga wehwile Satana ngwendi, “Unamono ngamba yange Yombi 
ndi? Kukwesi umo ano a kaye muka-vushunga na kulongwa, nakukomoka Njambi 
nakulitenga ku vuvi ngwe Yombi.” 

9 Co Satana wakumbulwile ngwendi, “Kuma Yombi anga akakulemesa nga 
navimo vyai awanao?  

10Omwo yove ukamunyungu simbu yoshe na naanga yendi na vyuma vyoshe 
alinavyo. Co ukavezikisa vyuma vyoshe vyalinga, co yove unamwana vingombe 
vavangi manene vaje vanashulisa lifuti lyoshe.  

11Oloni nga utundisa vyuma vyoshe evi vyalinavyo, co akakushaula citona-
mesho! “ 

12Shukulu Kalunga wendekele kuli Satana ngwendi, “Mwamuvwa. Vyuma vyoshe 
vyalinavyo vili mu mavoko ove, oloni kuwapandele kumuvulumuna.” Ngecivene, 
Satana watundile ku mesho a Shukulu Kalunga.  

Kunyonga kwa vufuko na vana va Yombi 

13Co litangwa limo omo vana va Yombi valingile ciwano ku njuvo ya mukulunu 
wavo, 

14kanganda wezile kuli Yombi ngwendi, “Tunakala nakulima na vingombe mu 
mahya, na vimulu vanakala nakulila kumukulo wa cana.  

15Co ngecomu vaSavene vatulwisile nakwiva vimuna voshe. Co vangamba vove 
voshe vanavatsii kuvanga ange lika njinaputumukao ngeci njinaija nakukuleka.” 

16Omo kanda acimanese kwendeka, co kanganda mukwavo wezile nakuleka 
Yombi ngwendi, “Muhyato unatsii vimanga amo na tunyungi, kuvanga ange lika 
njinaputumukao ngeci njinaija nakukuleka.” 

17Omo kanda acimanese kwendeka, co kanganda mukwavo wezile nakumuleka 
ngwendi, “Vimbunga vitatu vya vaKalendeya vanezile nakutulwisa, vanambata 
tumelo nakuya navo, co vanatsii vangamba vove voshe, kuvanga ange lika 
njinaputumukao ngeci njinaija nakukuleka.” 

18Omo kanda acimanese kwendeka, kanganda mukwavo wezile nakumuleka 
ngwendi, “Vana vove vanakele nakulinga ciwano ku njuvo ya mukulunu wavo,  

19co kenga, lihunzi lyakama lyatundile mu mambo lyalundumwine njuvo muje 
muvakele nakuvatsiya voshe, kuvanga ange lika njinaputumukao ngeci njinaija 
nakukuleka.” 

20Yombi wakatukile watavwile vuzalo vwendi mukuviilila. Co watewile ku 
mutwe wendi, walyumbilile asi nakulemesa Shukulu Kalunga.  

21Wendekele ngwendi, “Njasemukile mutotototo mwimo lya vanana, njikeluka 
lalo mutotototo. Shukulu Kalunga wanjanene, co ikeye lalo natambula. 
Vashangazale lizina lyendi! “ 

22Mu vyuma vyoshe evi vyalingiwile, Yombi kalingile vuvi nambe kushaula 
Njambi.  

Yombi 2 

Satana eseka Yombi lalo 

1Omo litangwa lyetele ngeci vana va Njambi vaije nakulisholola ku mesho a 
Shukulu Kalunga lalo, co na Satana nendi wakele akati kavo lalo.  

2Shukulu Kalunga wehwile Satana ngwendi, “Unakala kuli?” Co Satana 
wamukumbulwile ngwendi, “Njinakala nakwendangana oku noku, 
kwendangana-endangana ano a kaye oshe.” 

3Co Shukulu Kalunga wehwile Satana ngwendi, “Unamono ngamba yange Yombi 
ndi? Kukwesi umo ano a kaye muka-vushunga na kulongwa, nakukomoka Njambi 

nakulitenga ku vuvi ngwe Yombi. Wanjishongangeyeye ngeci njikutave umulwise 
kwa mulonga, oloni Yombi angavene nanjikulaela simbu yoshe.” 

4Co Satana wamukumbulwile ngwendi, “Munu aana vyoshe vije alinavyo ngeci 
ayoye. 

5Oloni ololo aceseke kukwata ku muvila wendi, co akakushaula citona-mesho! “ 

6Ngecivene, Shukulu Kalunga walekele Satana ngwendi, “Kenga, ololo ali mu 
mavoko ove, oloni kesi umutsiye embwe.” 

7Asinoni Satana watundile ku mesho a Shukulu Kalunga, walingisile muvila wa 
Yombi woshe kukala na vimbandu.  

8Yombi wakatukile nakutumbama a lishito lya lito, co wanonele citambi 
nakulipala naco a vimbandu vyendi.  

9Munakazi wendi wendekele kuli ikeye ngwendi, “Anga na ololo ucikakateya ku 
vushunga vwove ndi? Omwo vika kuushaula Njambi ngeci utse?” 

10Co Yombi wakumbulwile ngwendi, “Yove ulinakwendeka ngwe munakazi 
wakujeneka mana. Vati tukatambula vyuma vyavivwa lika kuli Njambi 
kwakujeneka kutambula vyuma vyavivi?” Nameme ngoco mu tuyando twendi 
twoshe, Yombi kavulumwine ku mesho a Njambi.  

Vasamba va Yombi vaija kuli ikeye 

11Vasamba va Yombi vatatu vezile kuli ikeye mazina avo, Elifaze, wa ku nganda 
ya Temane, na Mbilendande, wa ku lifuti lya Shuwa, na Zofale, wa ku lifuti lya 
Nama. Omo vazivile tuyando twa Yombi, co vayongwele kuyako 
nakumuzembeleka.  

12Omo vakele alyala, vamwene Yombi, oloni kuvamunongonwene. Co omo 
vamunongonwene vashangumukile kulila nakuulula, vatavwile vuzalo vwavo 
mukuviilila, nakulishawila livu a mitwe yavo. 

13Asinoni vatumbamene amo nendi matangwa atanu na avali kwakujeneka 
kwendeka lijwi limo, omwo vamumwene vati wakele nakuyanda.  

Yombi 3 

Kulinyenga kwa Yombi kuli Njambi 

1Munima yevi Yombi washangumukile kwendeka, co wasingile litangwa lije 
lyasemukile. 

2Co Yombi wendekele ngwendi,  

3 “Yove Njambi, singa litangwa lije njasemukile, singa vutsiki vuje vanjimitile!  

4Njambi, tengulula litangwa lije lipwe lisusulungu. Litangwa lije kesi 
vakalyanuke, co lalo litangwa lije kesi likatwe ceke.  

5Litangwa lije ulipwise lya mashelwa manene na lisusulungu, lipwe lyakufwika 
na mashelwa, co tundisa ceke.  

6Tundisa vutsiki vuje mu mwaka uje, kesi uvutave vavulavele mu matangwa a 
ngonde ije lalo.  

7Kesi kusemuke munu mu vutsiki vuje, majwi akujolela kesi akalemo.  

8Leka vimbanda vasinge lije litangwa, vimbanda vaje vasa kwononwesa 
Levyatane.  

9Vingongonosi vya a mungulungengu vitsitsivale, kesi vitwe ceke, vutsiki vuje 
kesi vukye, nambe kesi vumone misha ya mutondo.  

10Singa vutsiki vuje vwanjitavele ngeci njisemuke, vutsiki vuje vwajenekele 
kunjishweka ku tuyando nakukuviilila.  

11 “Mwamuvwa nga njatsililile mwimo lya vanana, nambe nga njatsile a simbu ije 
njasemukile.  

12Omwo vika vanana vanjilelelele a mendi avo? Omwo vika vanjijamweselele ku 
mavele avo?  

13Nga njatsile, ololo nga njilimukuhwima,  

14kuhwima amo na vimyene na vaka-kushwana, vaje vatungulwile mapela a ku 
san̄ulu.  

15Nga njinalala ngwe vana va vimyene va vanalume, vaje vashulisile vinjuvo 
vyavo na ngolinde na siliva,  

16nambe kulala ngwe mwanike ivanajombwesa limbo, nambe ngwe mbututu wa 
kumona ceke.  

17Mu vimbumbo vaka-vuvi valikela kulinga vuvi, na vaje vanajuka kupanga, 
vakahwima akukotoka.  

18Nameme vinzinda vakakala mu kwoloka, kuhwima ku vijokota na ku mashiko 
amakalu.  

19 Co vanu voshe vakakala kuje, vaka-lutsimo na vaje kuvatsimanene, co na 
vindungo lalo vakapatuka.  

20”Omwo vikajo Njambi ecelela vanu kuyoya mu tuyando? Omwo vikajo wana 
ceke kuli vanu valimukuviilila?  

21 Omwo valinakuvandamena kutsa, oloni kucesi nakwija, vakevo vanakulaela 
mbumbo kutuvakana vufuko vwoshe-ivwoshe.  

22Kuvasa kujolela, kuvanga noo vanatsi nakuvatsinda.  

23Omwo vika vanamwesela ceke mu ngila ya munu uje kasa kumona? Uje Njambi 
nazikinina ngila yendi?  

24Kukemanga kwange kunapu ngwe vyakulya vyange, co mivinjo yange itika 
ngwe mema.  

25Cuma cije cinjizivila lyova cinanjiwana, neci cakujujwisa cinaija ali yange.  

26Kunjesi mu kwoloka, nambe kuhwima, co vyeseko vyange kuvyesi nakuhwa.” 

Yombi 4 

Visimutwiya vyakulivanga 
(4:1–14:22) 

Elifaze 

1Elifaze kaTemane wakumbulwile Yombi ngwendi,  

2 “Yombi, nga munu endeka nove, co uviilila mu mbunge ndi? Kunjasa kwoloka 
lika kuluu.  

3Kenga, yove walongesele vanu vavangi, nakwana nzili kuli vanu vaje vanazeye 

4Omo munu wapelyangelele, nakuzeya nakujuka, co majwi ove amukolesele 
mukwimana.  

5Oloni omo vukalu vunete kuli yove, co wazeye nakushota mbunge, omo ukenga 
avukevwo.  

6Yove walemesele Njambi, co kuyoya kwove kwapwile kwa vushunga, co 
unapande kukala na cinyangavili nakusimpa.  

7Anuka vya kunima, munu iyajo muka-vushunga ivanyongesele?  

8Vanu vaje valinga vuvi valinakukuna vuvi vwavo, co vateja lalo vuvi vwavo.  

9Njambi akavanyongesa mu vukalu vwendi vwakama.  

10Majwi a vaka-vuvi anapu ngwe kwana kwa vindumba, oloni Njambi avakanda 
nakupokozola mayo avo.  

11Ngwe vindumba vaje vanajeneka kukwata kasitu ngeci valye, oloni vatsa, co 
vana vavo vashandoka.  

12 “Munu umo wanjiyevetelele, co njazivile vije vyendekele.  

13 Capwile ngwe njozi ku vutsiki, ije ikatanganesa tulo.  

14Njakasumukile nakuziva lyova, co njajajele.  

15Njazivile lihunzi pepya ku mesho ange, njazivile mu vitsiya njenje.  

16Njamwene cuma cimo cinemana kuje, co njalikasamenene, oloni kunjasele 
kunongonona cifwa caco. Asinoni njazivile lijwi ngwalyo,  

17’ Munu asa kupwa wakushungama ku mesho a Njambi, nambe kupwa wakujela 
ku mesho a Ishamatanga wendi?  

18Kengeni, inonwa Njambi kakulaelele vangamba vendi va mwilu. Ikeye akawana 
milonga nameme kuli tungelo twendi.  

19Kuma yove uyongola ngwove ikeye akulaela citanga ca ku vuma, citanga 
cakutunda ku likungu cije vasa kutsena ngwe menzi?  

20Munu asa kuyoya ku mutondo, oloni atsa cintulu omo litangwa kanda litoke.  

21Vyoshe vije vyalinavyo vakamunyekavyo, atsa, oloni anga acijeneka mana.’  

Yombi 5 

1 “Yombi, tambeka. Nga munu umo akakukumbulula. Kuli kangelo umo asa 
kukukwasa ndi?  

2Ulinakulipesa yove vavenya kutsa na cishota-mbunge, cinapu ca vulema.  

3Njamwene vilema vaje vayoyele kuyoya kwakuvwa oloni vwasi-vwasi njasingile 
membo avo.  

4Co vana vavo va vanalume kuvakawana kwoloka, naumo wai akavemanena mu 
mbanja.  

5Vanu vaka-njala vakalya vimbuto vya vilema, nameme vimbuto vije 
vyakumenena mukati ka mambimbo, vaka-kulakama vakashungwiya vufuko 
vwendi.  

6Vuvi kuvwesi kumena mu livu ngwe vimena, nambe tuyando kutwesi kumena 
mu livu ngwe mwila.  

7Mwa vushunga embwe! Munu ikeye muka-kulishakela tuyando, ngwe 
muvikatinuka vishashe a tuhya.  

8 “Nga yange njinapwile ngwe yove, nga njinashakezeka Njambi nakumuleka 
mulonga wange.  

9Ikeye lika asa kulinga vyuma vyakama vije kutwasa kuzivuka na vyuma 
vyakukomokesa vije kutwasa kuvizivisisa.  

10Ikeye akanyokesa nyonzi ano a kaye, nakunyokesa lalo nyonzi mu mahya.  

11Eyo, Njambi ikeye muka-kujundula vaka-kulikeesa, nakwana kujolela kuli vaje 
voshe valila.  

12Ikeye muka-kutanganesa matumbe a vaka-kunyanyama, ngeci kukwesi cuma 
civalinga civezike.  

13 Vaka-kunyanyama vatsa mu myeto na kutsa mu matumbe avo vavenya,  

14simbu ya mutanya vaimona ngwe lisusulungu, co mukati ka mutanya 
vapapateya ngwe vutsiki.  

15Oloni Njambi amena tuutu ku kutsa, ikeye amena vaje vavalinakuyandesa.  

16Aana cinyangavili ku tuutu, nakwolwesa vaka-vuvi.  

17 Kenga, navezika munu uje Njambi amulongesa! Ngecivene, kesi uyeluwise 
kulongesa kwa Njambi.  

18 Omo Njambi akutwa mbandu, co azengao, nambe akupupa na mavoko endi, 
anga vene mavoko endi akukangwisa.  

19Co ku simbu na simbu akakwamena ku vushonde,  

20omo njala ya lyangengela ikaija, ikeye akakunyunga, co mu nzita akakunyunga 
ku kutsa.  

21Njambi akakupatula kuli vaka-kwendeka makuli. Ikeye akakwamena 
kukunyonga.  

22Kuvakakunyongesa nambe kuukakala na njala, kuukazivi lyova lya vikashama.  

23Mahya awukalima kuwakakala na shaku, co vikashama kuvakakulwisa.  

24Asinoni ukakala mu kwoloka mu njuvo yove, omo ukakenga ku vimanga vove, 
co ukavawana valimwamuvwa.  

25Ukazivuka ngeci vatekulwila vove vakapwa vavangi, vana vove vakapwa 
vavangi ngwe mwila wa asi.  

26Ukatsa mu vukulukazi vwove, ngwe mukuta wa tiliku wa kuteja a simbu yawo.  

27Kenga, cuma eci tunaciilula nakuwana ngeci mukemwo mucafwa, citolilile 
nakucizivuka yove vavenya.” 

Yombi 6 

Yombi 

1Asinoni Yombi wakumbulwile ngwendi,  

2 “Nga mishongo yange na tuyando twange vyapwile vyakupeselesa a cipeseleso,  

3vikevyo vyapandele kulema manene kutuvakana lishen̄avu lya ku mema a 
kalunga, ngeci majwi ange kesi akukomokesa embwe.  

4Njambi Muka-nzili yoshe nanjasha mikili, ngeci vulembe vwayo vunajalakana 
mu muvila wange. Vyakujujwisa vya Njambi vilinakunjilwisa.  

5 “Ngolo akohyo omo alya mwila, co ngombe wa lwavo akoloka kuluu omo alya 
mwila wakuma.  

6Oloni iyajo asa kulya vyakulya vya vushamu, vyakujeneka kutova mwongwa? 
Vutovalesi vukajo vuli mu mema-mena a mukati ka livunda?  

7Kunjesi na sholovya ya vyakulya vya cifwa cangacije, omwo vinapu vyakulya vya 
vunyengwe kuli yange.  

8 “Omwo vikajo Njambi kanjana evi njimulomba? Omwo vikajo kakumbulula 
lilombelo lyange?  

9Nga cinamuvwasele Njambi ku mbunge nga nanjitsii!  

10Nga njazivukile ngeci alingamo, nga njajolela nakundikangela, nameme 
kuvinjoka kwange kunapu kwakama manene. Njazivuka ngeci Njambi wapwa 
wakujela, yange kunjavyanene vije vyakashiki.  

11Nzili mukajo njilinayo ngeci njitwaleo kuyoya? Omwo vikajo njili na kutwalao 
kuyoya omo kunjesimo na cinyangavili?  

12Kuma yange vanjipangele na limanya ndi? Kuma muvila wange wapwa wa 
vunengu ndi?  

13Yange kunjesi na nzili yakulyamena yange vavenya, naumo wai asa kunjamena.  

14 “Mu tuyando twakufwa ngeci otu, kushakiwa vasamba va kulongwa, nambe 
njinevala Njambi nambe embwe.  

15Oloni yeni vasamba vange munanjikwisa, ngwe vana va vindonga vaje vakuma 
a simbu ya lilanga.  

16Mema a mu vana va vindonga evi anapu akutonola nakuzivala, co mbundu 
inavifwiki,  

17oloni a simbu ya ntwima vyuma cau.  

18Co vimbunga vya vanu vazimbalele mukushakezeka mema, co 
mukwendangana vanyongele mu mambo.  

19Vimbunga vya vanu vaka-kutunda ku Shemba na ku Tema vashakezekele 
mema,  

20oloni cinyangavili cavo cahwile omo kuvawanene mema.  

21Yeni munafu ngwe vaje vana va vindonga kuli yange, omo munamono tuyando 
twange, co muziva lyova.  

22Yange njamilombele ngeci munjane vwana? Nambe ku vufuko vweni 
mwambateko vwana munjilingileko lizika-kanwa?  

23Nambe munjamene ku citozi? Nambe ku muka-n̄ole?  

24 “Mwamuvwa, njilongeseni, njilekeni mulonga wange, yange njoloka kuluu, co 
njitolilila kuli yeni.  

25Majwi amavwa akazembeleka, oloni yeni mulinakwendeka vyangoco.  

26Yeni muyongola kuvayesa majwi ange, munayongola ngeci vyendeka vya munu 
wa seo, vinalifu na lihunzi lyakuhuwa.  

27Yeni mwasa kuta n̄ela ngeci visiwa muvapwise vindungo, nakulifukisa a 
vasamba veni va a mbunge!  

28Kengeni ku cihanga cange, kunjesi nakwendeka makuli embwe.  

29Yongoleni lalo a vije mulinakwendeka, kengeni ngeci kunjalingile mwamuvi.  

30Yeni muyongola ngweni njilinakwendeka makuli. Muyongola ngweni yange 
kunjasa kunongonona vyavivi nevi vya vushunga ndi?  

Yombi 7 

1Mwonyo wa munu unafu ngwe mashwalale vavasindiya kupanga, matangwa 
endi anapu ngwe a ngamba wakukumuna,  

2ngwe ndungo ashungwiya manene munzinze, ngwe muka-vipangi avandamena 
fweto yendi.  

3A ngonde na ngonde kunjesi na cuma cakuyoya naco, co a vutsiki na vutsiki 
njilinakuyanda.  

4Omo njilala, co njendeka ngwange, simbu mukajo njikenduka? Co vutsiki 
vwoshe njilinakutonga-tonga noo kutuuka kwa litangwa.  

5Muvila wange unashulu na tulongolo, uli na vimbandu, na masina alinakutunda 
a vimbandu vyange.  

6Co matangwa ange alinakwita kujeneka cinyangavili, matangwa ange alinakwita 
vwasi ngwe mwakakwavula kambembe muna kasumbi.  

7 “Anuka, Shukulu Njambi, mwonyo wange wapwa muku, mesho ange 
kuwakamono lalo vyavivwa.  

8Uje nanjimono ololo, oloni kakanjimono lalo. Mukanjishakezeka, oloni a simbu 
ije yange njinai laja.  

9Ngwe lishelwa lilinakutsitsivala, co lizimangana, mukemwo mwanafu munu uje 
ali mu vukalo vwa vatsi, kakatundumo embwe.  

10Co kakelukila lalo ku njuvo yendi, nambe vavushoko vwendi kuvakamwanuka 
lalo.  

11Ngecivene, kunjasa kulikela kwendeka embwe! Njikatwalao kwendeka lika 
omwo ya vusiwa vuje vuli mu mbunge yange. Co njikatwalao kulinyenga omwo 
ya vukalu vwa mwonyo wange.  

12 “Omwo vikajo mulinakunjinyungiiya ngacije? Kuma mwayongola ngeci yange 
njapwa nji cikashama wa mu mema a kalunga ndi?  

13Njilala nakweseka kuhwima, ngeci njiwane kuhwima kukuvinjoka kwange.  

14Oloni yeni mulinakunjitewesa na vinjozi, mulinakunjizivisa lyova na vimona, na 
vilota vya vutsiki,  

15ngwe cinasiwile nga kunjatsa lika cintukulu kutuvakana kuyoya mu muvila ou 
wa tuyando.  

16Njinonwa, omwo njajuka kuyoya, njeceleni ange lika. Mwonyo wange unapu 
wangoco.  

17 ”Omwo vikajo munu wapwa wa vulemu kuli yove? Omwo vikajo 
ulinakumwena vije vyalinakulinga?  

18Yove u muka-kumwindwisa a mutondo na mutondo, co ukamwilula a kasimbu 
na kasimbu.  

19Yove kuwesi kukenga kweka simbu yakama, nambe kunjecela ngeci njimine 
mate ange.  

20Nga njinalingi vuvi, vikajo njikalinga kuli yove? Yove muka-kunyunga vanu 
nakuvakenga. Omwo vikajo unanjipangesa mu vipangi a seteko iwunamanga? 
Kuma yange njinapu citele cakama kuli yove ndi?  

21Omo vikajo kuwesi kunjisambesela ku vivulumuna vyange? Kuma kuwasa 
kunjecela ku kupenga-penga kwange oku njilinakulinga? Njikalala mu mbumbo, 
co mukanjishakezeka, oloni kumukanjiwana.” 

Yombi 8 

Mbilendande 

1Asinoni Mbilendande kaShuhe wakumbulwile ngwendi,  

2 “Unamanesa laja kwendeka majwi ove angoco ndi?  

3Njambi kesi kupengesa-pengesa vushunga, ikeye kesi kujuka kulinga vya 
vushunga.  

4Nga vana vove vanalingi vuvi ku mesho a Njambi, ngecivene, ikeye navahisa 
ngwe ku vivulumuna vyavo.  

5Oloni ololo tengulukeni nakwimana na Njambi Muka-nzili yoshe,  

6nga unapu uwamuvwa nakujela, asinoni Njambi akaija nakukukwasa, 
nakukwilwisila lalo naanga yove kupwa vwana vwove.  

7Co vufuko vwoshe wazimbalesele vunapu cuma cangoco, kwesekesa ku vije 
vyakakwana Njambi.  

8 “Kenga kamandondo lika ku mana a ku san̄ulu, yongola a vushunga vatatetu 
valilongeselevwo.  

9Myonyo yetu yapwa ya kasimbu lika, nacimo cai cituzivuka, tulinakwita ngwe 
minzinze.  

10Oloni tava vanalume va ku san̄ulu vakunyanyama vakulongese, yove tolilila lika 
vije vendeka ngwavo,  

11’ Makanda kuwasa kumena kuje kukwesi mema, co nalumo lwai ukawana 
likava lili mu nunda.  

12Nga mema oma cau, co akewo makanda alivanga kujujwama, simbu acili 
amandondo kuwateta nakuwapangesa.  

13Vanu vaka-vuvi vanalifu ngwe makanda, cinyangavili cavo cinahu, kasimbu lika, 
co Njambi vanamwivala.  

14Vakulaela vwanda-nzili vwa kavuvi.  

15Nga vajenjela a vwanda-nzili, kuma vwasa kuvakwata ndi? Nga vasakamena a 
vwanda, vwasa kuvakwata ngeci vemaneo ndi? ‘ 

16 “Vaka-vuvi vakapishuka mitwe ngwe vimbuto vya mu litanya, ngwe vimbuto 
vije vyashandokela mu lihya mwoshe.  

17Co mizi yavyo ilizengelela a mutumbo wa mamanya, co vikala mukati ka 
mamanya.  

18Oloni omo vaikanguvulako, co naumo wai akazivuka kuje kuyakele.  

19Kenga, oku kukekwo kujolela kwa vaka-vuvi, omo vakevo vanatunduko, co 
veka vakaya nakwinga mitambela yavo.  

20”Kenga, Njambi kakavyana muka- mulonga, co ikeye kakakwasa vanu vaka-
vuvi.  

21Ikeye akakulingisa ngeci ujolele, nakutambakana mukujolela,  

22oloni akazivisa shwamwa vaje vakuzinda, co membo a vaka-vuvi akanyonga.” 

Yombi 9 

Yombi 

1Co Yombi wamukumbulwile ngwendi,  

2 ”Mwa vushunga njazivuka mukemwo mucafwa vene. Oloni vatijo munu asa 
kupwa muka-vushunga ku mesho a Njambi?  

3Vatijo munu asa kulinga na Njambi vimata? Njambi asa kwihula vihula 1, 000 
oloni naumo wai asa kumukumbulula.  

4Njambi muka-mana na nzili, munu naumo wai emana nakumulwisa.  

5Ikeye atundisa minkinda kwa kuyanukisa, co mu vukalu vwendi ayinyongesa.  

6Njambi akajajesa kaye nakuningangesa livu, nakujajesa vimanda vyalyo.  

7Ikeye ashika litangwa, co kulitu ceke, na vingongonosi kutwa ceke ku vutsiki.  

8Naumo wai wakwasele Njambi kujangumuna melu, nambe kulyata a mankimba 
mu mema a kalunga.  

9 Njambi ikeye muka-kutanga Vana va Tulwi na Muta-mbambi mwilu, na Lishano 
Mutumbu na vingongonosi vya mu mbwela.  

10Kutwasa kuzivisisa vyuma vyakama vije vyakalingi, na vikomokesa vyendi 
vyavingi vije naumo wai asa kuvilava.  

11 “Kenga, Njambi aita kuyehi oloni kunjimumono, alinakuya kulutwe lwange 
oloni kunjimunongonona.  

12Ambata vije ashaka, co naumo wai amuvindika, naumo wai asimpa 
nakumwihula ngwendi, ‘Vikajo ulinakulinga? ‘ 

13Co vukalu vwa Njambi kuvwesi kuhwila muyehi. Watsenene vitozi vendi vaje 
vakwasele Lahave, uje cikashama wa mu mema a kalunga, muka-kumuyeluwisa.  

14Yange iyajo ngeci njikumbulule Njambi? Njangula vatijo majwi ngeci njijokote 
nendi?  

15Nameme nji muka-kujeneka mulonga, cuma cinjilinga lika kulomba kutetela 
kuli Njambi lyaako lyange.  

16Nga anjitava njendeke, kunjikulaela ngeci anjitolilila.  

17Ikeye anjinakula na lihunzi lyakama nakunjitsena, nakutumisa vimbandu 
vyange kwakujeneka mulonga.  

18Ikeye katava ngeci njihwime muku wange, ikeye nashulisa mwonyo wange na 
kayando.  

19Yange njasa kumusindiya ndi? Njasa kusindiya Njambi ndi? Njasa kumutwala 
ku mbanja ndi? Iyajo asa kumutwalako?  

20Nameme nji muka-kujeneka mulonga na munu wakukulaela, oloni kanwa 
kange kanjihisa, co vyuma vyoshe njilinakwendeka, vilinakusholoka kunjihisa.  

21Nameme nji muka-kujeneka mulonga, oloni njinayeluwisa mwonyo wange,  

22vyoshe vinapu mumolika. Muka-kujeneka mulonga nambe muka-mulonga, 
Njambi akavanyongesa.  

23Nga mushongo wa ciita utsiya vwasi munu, co Njambi ajola tuyando twa muka- 
mulonga.  

24Njambi naana kaye kuli vaka-vuvi. Ikeye napuputiisa mesho a vaka-kusompa 
voshe. Co nga Njambi kacilingile, ngwe iyajo nesikucilinga?  

25 “Matangwa ange alinakuhwa vwasi kutuvakana muka-kushatuka lumbisi, 
matangwa ange alinakwita vwasi, oloni kuwamono vyavivwa.  

26Mwonyo wange ulinakwita vwasi ngwe vwato vwita, vwita vwasi ngwe 
kambembe akwavula muna kasumbi.  

27Nga njendeka ngwange njivale tuyando twange, co cihanga cange cijeneke 
kumwesa vusiwa, cipwe cakujolela,  

28njazivuka ngeci anga vene Njambi akanjitumbula muka-mulonga.  

29Vananjihisa laja, vikajo lalo njundanganena?  

30Kukwesi njapau yasa kutundisa vuvi vwange.  

31Njambi anga akanjumbila mu mbulu ya mazilo, nameme vuzalo vwange 
vukanjizivisa shwamwa.  

32Nga Njambi wapwile munu, nga njasa kumukumbulula, twapandele kuya ku 
mbanja mukusompa vin̄anda vyetu.  

33Oloni kukwesi lyaako mukati ketu ngeci atusompe muvuvali vwetu nange na 
Njambi.  

34Njambi, kesi unjihise! Kesi unjipupe embwe!  

35Yange kunjesi na lyova, njinapande kwendeka vene, omwo njizivuka muyafwa 
mbunge yange.  

Yombi 10 

1 “Njajuka kuyoya. Njikalyendekela kukulinyenga kwange. Njikendeka 
vyakulinyenga vije vili mu mbunge yange.  

2Njikendeka kuli Njambi ngwange kesi unjihise. Njileke! Vikajo unjilwisila?  

3Kuma mwamuvwa kuli yove kuyandesa nakuyeluwisa vije watangele yove 
vavenya ndi? Nakujolela viyongola vya vanu vaka-vuvi?  

4Kuma yove uli na mesho a vusitu? Indi ukamono ngwe muvakamono vanu?  

5Matangwa ove analifu ngwe matangwa a munu ndi? Nambe myaka yove inalifu 
ngwe myaka ya munu ndi?  

6Ngeci utondesese milonga yange nakukon̄a vuvi vwange.  

7Nameme uzivuka ngeci kunjesi na mulonga, ngeci naumo wai asa kunjamena ku 
livoko lyove.  

8Mavoko ove anjimungile nakunjipanga, co ololo mavoko aje vene 
alinakunjinyongesa.  

9Anuka ngeci wanjimungile ngwe vuma, co ushaka kunjitsena nakunjiilwisila lalo 
ku livu ndi?  

10Yove waanene tate nzili yakunjikita, co wanjikolesele mwimo lya vanana.  

11Yove wamungile muvila wange na vitsiya na mishisha, nakufwika vitsiya 
mishuni na cikonde.  

12Yove unanjana mwonyo na cizemo cije kucesi kutenguluka, co unanjinyungu 
ngeci njiyoye.  

13Oloni ololo njazivuka ngeci visimbu vyoshe vije wakele na vutumbe vwa mu 
vushweke vwakunjivulumuna.  

14Wakele nakunjinyungilila kumona nga njilinga vuvi, ngeci uvyane 
kunjisambesa.  

15Nga njilinga vuvi, njinapu munu wakuvindama, nambe nga njiwakushungama, 
kunjikasa kwandula mutwe wange omwo njili na shwamwa yakama.  

16Nga yange njivezika, co yove unjiyomba ngwe ndumba mwakayombo kasitu, co 
ulisholola lalo kupwa muka-kulinga vikomokeso ali yange.  

17Simbu yoshe uli na vakaleo vaka-kunjilwisa, vukalu vwove kuli yange 
vulinakutwalao, simbu yoshe uli na vutumbe vwavuhwa vwakunjilwisa.  

18 “Omwo vikajo Njambi watavele ngeci yange njisemuke? Njapandele kutsa 
kunjimona ku munu.  

19Nga njapwile ngwe njiwaiko, nakunjitundisa mwimo kunjitwala ku mbumbo.  

20Kuma matangwa akuyoya kwange kuwahwile ndi? Njecele ngeci njivwaelele 
kamandondo.  

21Ololo njilinakuya, co kunjikeluka lalo, njiya ku lifuti lya lisusulungu lyakuzivala 
vwii,  

22lifuti lya lisusulungu, na munzinze, na vukalu, kuje ceke calyo capwa 
lisusulungu.” 

Yombi 11 

Zofale 

1Co Zofale kaNamate wakumbulwile ngwendi,  

2 “Kuma kwendeka manene cishungamesa munu ndi?  

3Yombi, kuma yove wayongola ngeci kesi tukukumbulule ndi? Kuma kujokota 
kwove kwasa kwolwesa vanu ndi? Omo ushendumuna vanu kuma kuvakuzivisa 
shwamwa?  

4Yove ngwove vyendeka vyove vya vushunga, co unendeka lalo ngwove 
uwakujela ku mesho a Njambi.  

5Nga Njambi atava ngeci akukumbulule!  

6Nga nakuleka omwo kuyili mitambela ya vaka-mana, co kuvili vyuma vyakulova 
manene kuli munu vije kasa kuzivuka. Njambi alinakukuhisa kamandondo lika 
kutuvakana milonga yove.  

7 “Yove wasa kuwana vyuma vyakulova vya Njambi ndi? Wasa kuwana aje ahwila 
vukama vwa Njambi Muka-nzili yoshe ndi?  

8Livu kulyesi naa alyahwila kuli Njambi, oloni lyalova kutuvakana mana ove. 
Njambi azivuka lifuti lya vatsi, oloni yove kuulizivuka.  

9Njambi wapwa wakama kutuvakana kaye, co wajanjavala kutuvakana mema a 
kalunga.  

10Nga Njambi akukwata nakukusompa, iyajo asa kumuvindika?  

11Njambi azivuka vanu vaje vanapu vangoco, ikeye amona vilinga vyavo vyoshe 
vyavivi.  

12Cinapu cacikalu ku vilema kukala na mana ngwe mucapwa cacikalu ku vingolo 
kusema vimulu.  

13 “Yombi, kundika mbunge yove kuli Njambi. Co olwela mavoko ove kuli ikeye.  

14Tundisa vuvi na kupenga-penga ku njuvo yove.  

15Mwa vushunga asinoni ukandula mesho ove shwamwa, co ukemana mbe kwa 
lyova.  

16Asinoni ukevala tuyando twove, ukatwivala ngwe njozi ije ineti laja.  

17Mwonyo wove ukavyazima kutuvakana misha ya akati ka litangwa, nameme 
kukakala lisusulungu, oloni likatwa ngwe ceke ca mutondo.  

18Co ukayoya mwamuvwa nakushula na cinyangavili, Njambi akakunyunga, 
nakukwana kuhwima.  

19Kuukatewe vitozi vove embwe, vanu vavangi vakakulomba ngeci uvakwase.  

20Oloni mesho a vaka-vuvi akonwa, co kuvakawana oku vakatewela. Kuvakakala 
na cinyangavili, oloni vakatsa.” 

Yombi 12 

Yombi 

1Co Yombi wakumbulwile ngwendi,  

2 “Kukwesi vimata vyai, yeni vene vanu vaje, omo mukatsa, co mana akahwa.  

3Oloni nange njili na mana ngwe yeni, kumwanjituvakanene embwe. Iya kazivuka 
vimunendeka?  

4Nameme vasamba vange valinakunjijola ololo, valinakujola, nameme nji muka-
vushunga na muka-kujeneka mulonga, oloni kwakele simbu imo omo Njambi 
wakumbulwile malombelo ange.  

5Yeni kumwesi mu tuyando embwe, oloni mulinakunjishendumuna, mupupa 
munu uje ali kuyehi nakuwa.  

6Oloni vezi na vaka-vuvi valinakuyoya mu kwoloka, nameme nzili yavo vavenya, 
ikeyo vapwisa njambi yavo.  

7 “Nameme tuzila na tusitu vali na vyavingi vyakumilongesa,  

8lombeni mana ku vikashama va mu kaye na ku vikashama va mu mema a 
kalunga.  

9Vyoshe vizivuka ngeci livoko lya Shukulu Kalunga likelyo lyavipangele.  

10Njambi lika ikeye atwamenena myonyo ya vitanga vyendi, mwonyo woshe wa 
munu wakala mu livoko lyendi.  

11Ngwe ndaka yeni ijolela kumakela vyakulya, co matwi eni ajolela kuziva majwi.  

12 “Tukulukazi vakala na mana, oloni Njambi wakala na mana na nzili.  

13Tukulukazi vakazivisisa, oloni Njambi akazivisa, co wakala na nzili yakulinga 
cuma.  

14Omo Njambi asiwula, iya asa kutungulula? Co iyajo asa kushokolola munu uje 
yanashokela Njambi mu kamenga?  

15Omo Njambi avindika nyonzi kunyoka, co lilanga liija, omo anyokesa nyonzi, co 
livazi linyongesa kaye.  

16Njambi wapwa Muka-nzili, co simbu yoshe muka-kuhyana, munu uje 
ivanakwisa na munu uje akwisa mukwavo, voshe vanapu vanu va Njambi.  

17Ikeye akatundisa mana a vaka-kushwana, co apangesa vantwama ngwe vilema.  

18Ikeye akatundisa vimyene a matanda, nakuvapwisa vinzinda,  

19ikeye ononwesa vaka-kukombelela, co awisa vaka-nzili.  

20Ikeye olwesa vanu vaje vavanakulaela, co akatundisa mana a vakulunu.  

21Ikeye akazivisa shwamwa vanu vaje valinakushwana, nakumanesa nzili ya 
vaka-kushwana.  

22Ikeye afukula vyuma vyakulova vya mu lisusulungu, nakutengulwila 
lisusulungu lyakama ku ceke.  

23Ikeye akolesa miyati ya vanu, co avanyongesa, aamesa miyati ya vanu, co 
avatwala ku vunzinda.  

24Ikeye atundisa mana ku vantwama va asi, co avendesa mu mambo 
mwakujeneka ngila.  

25Co vapapateya mu lisusulungu mwakujeneka ceke, co avapelyanganesa ngwe 
vaka-kupenda.  

Yombi 13 

1“Mesho ange anamono vyoshe evi, 
na matwi ange anazivisisa. 
Vyuma vyoshe viwunendeka, 
yange njavizivile laja. 

2Vije vimuzivuka, nange lalo njivizivuka. Kesi njiwangoco kuli yeni.  

3Oloni njishaka kwendeka kuli Muka-nzili yoshe. Co njishaka kulihozola na 
Njambi a mulonga wange.  

4Yeni mu vaka-kumanga vya makuli, mwapwa ngwe vimbanda va makuli vaje 
kuvasa kukangwisa vanu.  

5Mwamuvwa kwoloka, co cikamwesa ngeci mu vaka-kunyanyama!  

6 “Tolilileni viyongola vyange, co zivilileni vin̄anda vitunda mu kanwa kange.  

7Omwo vikajo mwendekela makuli ali Njambi? Nakuvanda cimbango ali ikeye?  

8Yeni mukamwimanena ndi? Kuma mukasompela mulonga wendi ku mbanja 
ndi?  

9Nga Njambi akengesesa manene ali yeni, kuma akawanamo cuma cimo cacivwa 
muli yeni ndi? Kuma mwayongola ngeci mwasa kukwisa Njambi ngwe 
mumukakwisa vanu ndi?  

10Nameme kusompa kweni kunapu kwa mu vushweke, oloni ikeye 
akamyendekelako,  

11co nzili yendi ikamizivisa lyova.  

12Visimo vyeni vinapu vyangoco ngwe lito, co vimata vyeni vinapu ngwe livu lya 
vuma lyakuvujuka.  

13Munapande kwoloka kuluu, njeceleni yange njendeke, co vije vishaka 
kunjiwana, vinjiwane ngano.  

14 “Omwo vikajo njiitikisamo mwonyo wange?  

15Cinyangavili cange coshe cinahu, ngecivene, nga Njambi anjitsiya, co kuli 
mulonga ndi? Yange njilinakwambulula mulonga wange kuli ikeye.  

16Eci lalo cikapwa ngeci kusimpa kwange kukanjamena, omwo kukwesi munu 
muka-vuvi uje asa kusimpa ku kenga kuli Njambi.  

17Co tolilileni ku majwi ange omo njiwalumbununa.  

18Yange njalivwaesela cimweja kwambulula mulonga wange, omwo njazivuka 
ngeci njili mu vushunga.  

19 “Njambi, unjana mulonga ndi? Nga ngoconi, co njikoloka na kutsa.  

20Njambi njitave njilombe vyuma vivali, kunjikakushwekelavyo embwe,  

21likele kunjihisa, kesi unjitsene nakunjizivisa lyova.  

22 “Yove Shukulu Njambi endeka akulivanga, co yange njikakumbulula. Nambe 
njitave njendeke, co yove unjikumbulule.  

23Vivi vyange vinapu vikajo? Co kuviya mukajo cinjinalingi? Milonga mukajo 
unjisompa nayo?  

24 “Omwo vikajo unjivandesela cihanga cove? Omwo vikajo unjiyongola ngwe nji 
citozi cove?  

25Yove ulinakweseka kunjizivisa lyova ndi? Yange njiwangoco, njinapu ngwe 
liputa, ulinakulwisa mpindi ya cishati cakuma.  

26 “Kusompa kwove kwakunjilwisa kunapu kwakukalu, nameme vije vinjalingile 
omo njapwile mukwenje.  

27 Yove wakutu malyenge ku mendi ange, ulinakwilula linambo lyoshe 
njilinakwenda, co lalo ulinakwilula mwanja wange.  

28Omwo cuma eci, yange njinafu ngwe vungululu vwa citale cakuvola, ngwe 
kazaku kakuliwa ku vimenzi.  

Yombi 14 

1 “Munu woshe wakusemuka ku munakazi, matangwa endi apwa amandondo, 
ashula na tuyando.  

2Tulinakukola nakujujwama vwasi ngwe vishani, co tuzimuka ngwe munzinze.  

3Kuma Njambi, ukakenga ali yange, nakunjisompa mu mbanja ndi?  

4Cuma nacimo cai cakujela citunda ku cuma cakujeneka kujela ngwe munu.  

5Simbu yakuyoya kwendi vanaiseteka laja, nakutuma kwa vingonde vyendi vili 
kuli yove. Nginga yendi unaitu laja ngeci kasa kuyijomboka.  

6Mu ngila eyi, mwecele ngeci ahwime, co museze endi lika ajolele, ngwe muka-
kupangela fweto ajolela, omo amanesa vipangi vya litangwa lije.  

7 “Kucili cinyangavili ku muti omwo vaushinja, co ujovelela lalo, na munango 
wawo wa njovolwezi ukajovelela.  

8Nameme mizi yawo ikolela mu livu, co nsina yawo yumina mu livu,  

9oloni omo uziva vutonwezi vwa mema, co ujovelela ngwe muti wauha.  

10Nga munu atsa, co kuli ikeye vinahuko, omo atula mwonyo, co ali kulijo?  

11 “Ngwe muje muwakomu mema a mu ndonga, co mema alikungiya amo 
nakuma,  

12vanu vakatsi, co kuvesi kwinduka lalo, co kuvakenduka lalo noo melu akahwa, 
co kuvakakasumuka mu tulo twavo embwe.  

13Nga unatavele kunjishweka mu lifuti lya vatsi, ngeci njivandemo noo vukalu 
vwove vuneti, nakunjitumbwila simbu yakunjanuka.  

14Nga munu atsa, kuma asa kuyoya lalo ndi? Oloni njikavandamena visimbu 
vyavivwa, njikavandamena noo simbu eyi ya tuyando inahu.  

15Ukanjisana, co njikakutava, co nove ukashaka kutumama nange, munu uje 
iwatangele.  

16Asinoni ukalava manambo ange, oloni kuukalandula vivi vyange.  

17Ukavisambesa nakuvyumbila kulyala, ukazimangana kupenga-penga kwoshe 
kunjalingi.  

18Simbu ikaija omo minkinda ikawa, na mamanya akatunda mu myela yayo.  

19Co mema aliwisa mamanya, na nyonzi yakama ikasindumwina livu kulyala, 
ngecivene, unyongesa cinyangavili ca munu.  

20Yove uhyana munu, co ikeye aitilila myaka yoshe, utengulula cihanga cendi 
nakumutuma kweka.  

21Vana vendi nambe vavasingimika, ikeye kacizivuka, nambe vavashaula, ikeye 
kacimono.  

22Ikeye aziva lika kuvavala mu muvila wendi, nakuviilila mu mbunge yendi.” 

Yombi 15 

Visimutwiya vyamucivali 
(15:1–21:34) 

Elifaze 

1Asinoni Elifaze kaTemane wakumbulwile ngwendi,  

2 “Yombi, munu wa mana kapandele kwendeka majwi akujeneka seo,  

3Wai munu muka-mana endeka ngwe muwendeka yove, nambe kulyamena na 
majwi a cifwa cangacije kuwesi nomu mwaila.  

4Nga unakele mu ngila yove, nga naumo wai nesi kutewa Njambi, co naumo wai 
nesi kulombela kuli Njambi.  

5Vuvi vwove vulinakwimanena vije viwendeka, yove ushaka kuvanda mu majwi a 
vaka-linyanyamena.  

6Kesi yange njikuhisa embwe, oloni unalihisa na majwi oshe ulinakwendeka.  

7 “Kuma yove wapwile munu wakulivanga kusemuka ano asi ndi? Kuma yove 
kuwakele omo Njambi watangele minkinda ndi?  

8Kuma yove wazivile matumbe akushwekesa alingile Njambi ndi? Kuma mana a 
vanu akala lika kuli yove ndi?  

9Kukwesi viwuzivuka yove vije yetu kutuzivuka.  

10Twalilongesele mana etu kuli vakulunu vaje vatoka vwele, vanu vaje 
vasemukile te kanda isho asemuke.  

11 “Kuzembeleka kwa Njambi, kuma cinapu cacindondo kuli yove? Majwi etu kuli 
yove apwile majwi a njozi.  

12Oloni yove ulinakumbwenga-mbwenga, nakukenga kuli yetu shwii, na vukalu.  

13Yove uluvala na Njambi nakumushaula.  

14 “Kuma munu asa kupwa wakujela ndi? Kuma munu asa kupwa muka-vushunga 
ku mesho a Njambi ndi?  

15Kenga, Njambi kakulaelele tungelo twendi vakujela, na melu kapwile akujela ku 
mesho endi.  

16 Munu akanu vuvi ngwe mema, eyo, munu wapwa wa vunyengwe, lalo wapwa 
wakuviya.  

17 “Ololo Yombi tolilila njikuleke vije njizivuka.  

18Vaka-mana vanjilongesele vushunga, vuje valilongesele kuli vakukulwila vavo, 
co kuvashwekele cuma cimo.  

19Mu lifuti lyavo kumwakele vaka-kwija, kukwakele umo uje wavatundisile kuli 
Njambi.  

20”Munu muka-vuvi ayanda na mushongo matangwa endi oshe, ngwe seteko ije 
vene ivanatulikila muka-kuyandesa.  

21Majwi a muteto akujujwisa anakovela mu matwi endi, co vezi vamulwisa omo 
ayongola ngwendi ali mwamuvwa.  

22Ikeye kesi na cinyangavili cakutunda mu lisusulungu, omwo mukwale 
unamuvandamena kumutapa,  

23co makuvi vanavandamena kulya muvila wendi. Ikeye nazivuka ngeci litangwa 
lya lisusulungu lili kuyehi,  

24Ikeye ali mu kayando na n̄avava, vyuma vije vimuzivisa lyova, ngwe mwene uje 
alivwaesela kuya ku nzita.  

25 “Eci cinapu ngeci omwo ikeye nolola livoko lyendi mukulwisa Njambi, 
nakushendumuna Muka-nzili yoshe.  

26Amushatukila nakushishimana mukoshi, na ntelo yendi ya nzita,  

27omwo cihanga cendi canunile manene, co muvila wendi wakele na mazi.  

28 “Munu uje wafungulwile vinganda, nakutambula vinjuvo vije vavenyavo 
vatewele, oloni nzita ikanyongesa vije vinganda na vinjuvo.  

29Co kakafuku lalo simbu yakama embwe, na vufuko vwendi kuvukeshwala. 
Nambe vufuko vwendi kuvukashalava ngwe mizi,  

30co ikeye kakatundu mu lisusulungu. Co ikeye akafwa ngwe muti uje minango 
yawo inenye na tuhya, muti uje vishani vyawo vinapekumuka na lihunzi.  

31Kesi akulaele vuvi nakulikwisa, omwo vuvi vukapwa citelekela cendi.  

32Omo simbu yendi kanda icete akajujwama, co akajujwama ngwe munango, wa 
kuzivalela.  

33Ikeye akapwa ngwe mukolovozi wa vushuka vwa vinyu, uje ulundumuna 
vushuka vwawo omwo vunekwiya, ngwe muti wa olive uje utotomoka vishani 
vyawo.  

34Co kukukakala vatekulwila va vaka-vuvi, co tuhya tukanyongesa membo a 
vaka-lizika-kanwa.  

35Ava vakevo vaka-kutumba matumbe akuyandesa na vuvi, co vimbunge vyavo 
vyashula nakukwisa simbu yoshe.” 

Yombi 16 

Yombi 

1Co Yombi wakumbulwile ngwendi,  

2 “Njaziva laja majwi akufwa ngacije, kuzembeleka mulinakunjizembeleka nakwo, 
kunapu kwakunjizeyesa lika.  

3Majwi a seo kesi kuhwa ndi? Nambe vika vyamishangumuna ngeci 
mukumbululeko?  

4Nga yeni mwapwile ngwe yange, nange ngwe njapwile ngwe yeni, nga njasa 
kwendeka vyuma vyoshe vije mulinakwendeka. Nga njasa kumipikisila mutwe 
wange, nakumisindakana na majwi amangi.  

5Njasa kumitakamesa nakuminangula, nakwendeka kuli yeni nakumizembeleka.  

6 “Oloni navimo vyai vinjendeka vikwasa, co lalo kulikela kuluu, kucasa kwolwesa 
kuvinjoka kwange.  

7Njambi, yove unanjizeyesa laja, unecelela naanga yange vavatsiye.  

8Yove unanjikwata, co unapu u citozi cange. Asala lika cikonde na vitsiya, co vanu 
vacendeka ngeci cinapu vukaleo vwa vuvi vwange.  

9Co mu vukalu Njambi nanjitavozola cilyo na cilyo, nanjiyungumwina mesho 
nakunjizinda.  

10Vanu vananjishendumuna, vananjipupu ku nana, nakunjikungulukila.  

11Njambi nanjikundika ku mavoko a vaka-vuvi.  

12Njayoyele mu kwoloka, oloni Njambi wanjikwatele a mulivu, nakunjimwakula 
nakunjitsena. Njambi nanjipwisa seteko yakulilongesela,  

13nakunjasha mikili ku mitambela yoshe, mikili ije inanjitivi nakunjivetwesa, 
nameme ngoco kesi na mema ku mbunge kuli yange embwe.  

14Ikeye anjivetwesa vimbandu-mbandu, co anjicuncumukila ngwe lishwalale 
wakuzaluka na cizindo.  

15Njalitongela cikeleya ca vusiwa, co njalishuwila livu ku mutwe wange.  

16Mesho ange avengele nakulila, co kunjasele kumona mwamuvwa,  

17oloni yange kunjesi na mulonga nambe lwozi lwai, co lilombelo lyange linapu 
lyakujela kuli Njambi.  

18 “Ove kaye, kesi ushweke kupenga-penga kwange kuje njalingile! Kesi utave 
kwolwesa mutambi wange wa vushunga!  

19 Kwali mukaleo wange mwilu, wakunjimanena.  

20Vasamba vange vanjishendumuna, co mesho ange alinakulila misozi kuli 
Njambi.  

21Njishaka munu umo wakunjimanena kuli Njambi, ngwe munu emanena 
musamba wendi.  

22Ololo myaka yange ilinakuhwa, co njilinakuya mu ngila ije kunjikeluka.  

Yombi 17 

1Mbunge yange inazeye, matangwa ange amandondo, co mbumbo 
inanjivandamena.  

2Mwa vushunga vaka-kunjishendumuna vananjizengeleka. Co lisho lyange 
linamono muvali nakunjishangumuka.  

3Njambi, njinapu muka-kulongwa. Tambula lijwi lyange. Kukwesi umo weka lalo 
akundwiya evi vinjendeka.  

4Omu mukemwo unashoko mana avo, co kesi utave vanjilyatangele.  

5Mu cisimo calaja, munu wenda vungungu vasamba vendi omwo a vimbongo, co 
vana vendi valinakuyanda omwo a cuma eci.  

6Co ololo vanu valinakupangesa cisimo eci ali yange, co vaija nakunjijekwila mu 
luholo lwange.  

7Co mesho ange lalo anatsitsivala omwo yakulila manene, mavoko ange na mendi 
ange vinayondwa.  

8Vaje valitumbula kupwa vaka-kulongwa, vakalikomokela, co voshe vanjihisa 
ngwe nji muka-vuvi.  

9Vaje valitumbula kupwa vaka-vulemu, vanavetesa kupwa vaka-vushunga.  

10Nga voshe vezile nakwimana kulutwe lwange, co nga naumo wai njinesi 
kuwaneneo muka-mana.  

11 “Matangwa ange anahu, co matumbe ange anonwa, na cinyangavili cange 
cinahu.  

12Oloni vasamba vange vendeka ngwavo vutsiki vukevwo mutanya, co vendeka 
ngwavo ceke cili muyehi, oloni yange njazivuka ngeci njicili mu lisusulungu.  

13Oloni cinyangavili cange cili lika ku lifuti lya vatsi, kuje njikalala mu 
lisusulungu.  

14Co njikatumbula mbumbo ngwange tate, na mainyo vaje vakanjilya, 
njikavatumbula vanana na vandokazi vange.  

15Cooni cinyangavili cange cili kulijo? Co iyajo nacimono?  

16Cinyangavili kucikai amolika nange, omo njikashelumuka ku lifuti lya vatsi.” 

Yombi 18 

Mbilendande 

1Mbilendande kaShuhe wakumbulwile ngwendi,  

2 “Visimbu vingai ukasetela majwi? Co singanyeka, asinoni tukendeka.  

3Vikajo ulinakutuyongwela kupwa vilema ngwe vingombe?  

4Ulinakulivulumuna lika yove vavenya na vukalu vwove. Kuma asi akapwa 
ngundu omwo unaluvala ndi? Kuma Njambi akatundisa minkinda 
mukukuvwaelelesa?  

5Co ceke ca muka-vuvi cikazima, co mulangi wa tuhya twendi kuukatu ceke.  

6 Co ndeya ya mu mbalaka yendi ikatsitsivala.  

7Manambo endi aje akolele ngo, oloni ololo apelyangela, na visinganyeka vya 
mana endi vikamuwisisa.  

8Nakovela a linimbwa, co mendi endi analizengela-zengelao.  

9Vanamutela mweto, co nganjo ikamushwika.  

10Vanamushitikila nganjo, co vanamutela mweto mu ngila.  

11 “Vyakujujwisa vikamuzengeleka nakumuzivisa lyova, co vikamukava mu 
manambo endi oshe.  

12Ikeye wapwile muka-kufuka, oloni ololo napu muka-njala, tuyando 
tunamuvandamena kuyehi nendi.  



984 

©The Bible Society of Zambia, 2006. 

 

13Mushongo wa vutsi washandokela mu muvila wendi, co unavolesa mavoko 
endi na mendi endi.  

14Co vakamukoka mu mbalaka yendi muje mwakele nakuyoyela mwamuvwa, co 
vakamukokela kuli Mwene Kutsa.  

15Co ololo munu woshe nasa kukala mu mbalaka yendi, co vaketilao Sulufa.  

16Co mizi yendi yuma, na minango ijujwama.  

17Lutsimo lwendi lukahwa ano asi, co naumo wai akamwanuka lalo.  

18Vakamusheka mu lifuti lya vaka-kuyoya, co vakamutundisa mu ceke 
nakumumbila mu lisusulungu.  

19Co kakakala na mwana, nambe mutekulwila akati ka vana vendi, co naumo wai 
akasalao aje akele.  

20Co kutunda mu ngangela, na mu kangombe ka yambi, voshe vakaziva tuyando 
twendi, vakaziva kuwazumuka muvila nakujaja na lyova.  

21Otu tuketwo tuyando twa vaka-vuvi, tuyando twa vaje kuvazivuka Njambi.” 

Yombi 19 

Yombi 

1Co Yombi wakumbulwile ngwendi,  

2 “Visimbu vingai mukayandesa mwonyo wange nakunjipunzozola na majwi?  

3Co a simbu na simbu mulinakunjituka, co kumwesi na shwamwa mu ngila eyi 
mulinakunjiyandeselamo.  

4Nameme nga njinazimbala, casa kumivavalesa ku mbunge vatijo?  

5Yeni mwayongola ngeci munapu muvavavwa kutuvakana yange, co munapwisa 
tuyando twange vukaleo vwa mulonga wange.  

6Kuma yeni kumwamwene ngeci Njambi ikeye nalingi eci ndi? Ikeye nanjitela 
mweto mukunjikwata.  

7Njilinakutambeka a vukalu vwendi, oloni naumo wai anjitolilila, co naumo wai 
aziva kutambeka kwange kwa vushunga.  

8Njambi nashoko ngila yange, co kunjasa kwita, naaka lisusulungu mu ngila 
yange.  

9Ikeye nambata vufuko vwange vwoshe, co naviisa lutsimo lwange.  

10Ikeye nanjimwakula ku mitambela yoshe, co natukula cinyangavili cange, ngwe 
muti nanjiseza ngeci njijujwame na kutsa.  

11Njambi naluvala nakunjilwisa, alinakunjipangesa manene ngwe nji citozi cendi.  

12Alinakutuma mashwalale vendi mukunjilwisa, vainda tupila nakuvandamo 
nakuzengeleka mbalaka yange.  

13 “Njambi nanjishondolwesa ku naanga yange, njinapu ngwe nji mungenzi oni 
kuli vaje vanjizivukile,  

14vavushoko vwange na vasamba vange vananjivala.  

15Co vaje vapwile vangenzi mu njuvo yange vananjivala, co vangamba vange va 
vambanda valinakunjipangesa ngwe nji mungenzi na muka-kwija.  

16Omo njisana ngamba yange, co kakumbulula embwe, nameme nga njimulomba 
kunjikwasa.  

17Co munakazi wange kashaka kuziva muku wange wakunika, na vandolome 
vange shavo kushwenya kuyehi nange.  

18Vanike valinakunjishaula nakunjijola omo vanjimona.  

19Vasamba vange va a mbunge vanjikenga na vunyengwe, vanu vaje vanjazemene 
manene, ololo vananjitengulukila.  

20Cikonde cange cilinakukapangela a vitsiya vyange, njilinakuyoyela lika 
aandondo.  

21 “Njizivileniko mema ku mbunge! Yeni munapu mu vasamba vange. Livoko lya 
Njambi likelyo lilinakunjipupa.  

22Omwo vikajo munjipakesela ngwe mwalinakulinga Njambi? Kuma 
kumwapwisilemo mukunjiyandesa ndi?  

23Nga casiwa munu umo anuke majwi ange, nakuwasoneka mu livulu!  

24Nambe kucokola majwi ange mu limanya na shinjo, nakuwasonekamo ngeci 
akalemo simbu yoshe.  

25Oloni njazivuka ngeci Numbi yange akaija akukotoka nakunjamena.  

26Nameme cikonde cange cinaliwa na mushongo, kunjikamono Njambi mu 
muvila ou,  

27njikamumona na mesho ange, co ikeye kakapu mungenzi lalo kuli yange. 
Kusimpa kwange kwonwene, omwo yove wendekele ngwove,  

28’ Vatijo twasa kumuyandesa? ‘ Yeni mwashakezekele mumo mwakulyolela 
malambi ngeci munjilwise.  

29Oloni ololo, teweni mukwale, mukwale uje unena vukalu vwa Njambi a vuvi, 
ngeci muzivuke ngweni kwali umo ikeye lyaako.” 

Yombi 20 

Zofale 



986 

©The Bible Society of Zambia, 2006. 

 

1Co Zofale kaNamate wakumbulwile ngwendi,  

2 “Ngecivene, viyongola vyange vinjisindiya kukumbululako, omwo vwasi-vwasi 
vuli muli yange.  

3Evi viwunendeka vinapu vyakushaula, oloni njazivuka mwakukukumbulwila.  

4Kuma kuwazivukile ngeci ku visimbu vya ku san̄ulu, omo vaakele vanu 
vakulivanga ano asi,  

5kujolela kwa vaka-vuvi kukwesi kwishwala. Co kuvwaelela kwa vaka-kujeneka 
kukulaela kwapwa kwa kasimbu kakandondo.  

6Nameme wakele na lutsimo lwakama lwakweta na mwilu, na mutwe wendi 
weta ku mashelwa,  

7oloni ikeye vakamupekumwina kulyala ngwe liputa. Vaje vamuzivukile 
vakalikomokela nakutonda kuje kwanai.  

8Co akaita ngwe njozi, co kuvakamumono lalo, co akazimangana ngwe cimona ca 
ku vutsiki.  

9Ikeye kakasholoka lalo ku mwela kuje kwakele,  

10co vana vendi va vanalume vakavwaelela na vije vyevile kuli vaka-kuutwa.  

11Muvila wendi uje wapwile wa vukwenje na nzili, oloni ololo ukemuka likungu.  

12 “Vuvi nambe vupwelelela mu kanwa kendi nambe avushweka kwisi ya ndaka 
yendi,  

13kashaka kuvwecela embwe, oloni avunyunga mu kanwa kendi,  

14oloni vyakulya vili mwimo lyendi vimuka vyakulula, ngwe vushungu vwa 
limbwambwa.  

15Muka-vuvi akashanja vufuko vuje wevile, Njambi avutundisa mwimo lyendi.  

16Vyoshe vije vyamina muka-vuvi vinapu ngwe vushungu vilinakumutsiya ngwe 
kushumuwa ku linyoka wa vushungu.  

17Kakamono vindonga na mipinda vije viitisa vuki na mavele akukonda.  

18Akelwisa vyoshe vije vyapangelele, co kakajolela na vufuko vwendi,  

19omwo wayandesele nakuyengula vaka-kuutwa, nakutambula vinjuvo vya vanu 
vije valitungilile vakevo vavenya.  

20Muka-nuna kapwisamo na vije alinavyo.  

21Nacimo cai casaleleo cajenekele kulya, ngecivene, kufuka kwendi 
kukukeshwala.  

22Nambe wakele na vufuko vwavungi oloni akavujeneka, co tuyando tukaija ali 
ikeye.  

23Omo akashaka kulya nakukuta! Co Njambi akamuhisa na vukalu vwendi 
vwakama.  

24Omo akatewa ku mukwale wa cikuvo, co mukili wa vuta vwa lusipa vwa 
vunengu ukamwasha nakumuwisila asi.  

25Co mukili ukamutiva a muvila wendi, co shongo ya mukili ikandweka maninga 
endi, nakumujujwisa manene.  

26Vyuma vyoshe vije vyatulikile vikanyonga, co tuhya tuje kavwekele munu, 
tukamwenyeka na naanga yendi yoshe.  

27Lilu likasholola vuvi vwa munu, co kaye kakana vukaleo ali ikeye.  

28Vufuko vwa mu njuvo yendi vukashandoka, co vukahwa a litangwa lya vukalu 
vwa Njambi.  

29 “Otu tuketwo tuyando twa vaka-vuvi, tuyando tuje Njambi akavaanatwo.” 

Yombi 21 

Yombi 

1Co Yombi wakumbulwile ngwendi,  

2 “Tolilileni mwamuvwa majwi ange, co evi vipwe kuzembeleka kweni.  

3Njitaveni ngeci njendeke, co omo njinamanesa kwendeka, asinoni 
munjishendumuna nga mushaka.  

4 “Kulinyenga kwange kesi kwakulinyengela ku vanu, omwo vikajo kunjizivila 
cishulila ku mbunge?  

5Njikengeni mulikomokele nakukasama.  

6Omo njiyongola evi vinalingiwa ali yange, co njalikomokela, njitsa cintsima 
nakujaja.  

7 “Omwo vikajo Njambi natava vaka-vuvi ngeci vayoye, nakuvatavesa ngeci 
vakuluvale nakukala na lutsimo?  

8Vakevo vali na vana vavo na vatekulyavo, co valinakuvanyunga nakukolela a 
mesho avo.  

9Ku vinjuvo vyavo kunoloka na lyova lyaiko, co Njambi kakavapupu na mulamu 
wendi.  

10Ngombe yavo wa nkomba akitisa nakwonwa kwai, co ngombe yavo wa lwavo 
akemita, co kakapulumwisa embwe.  

11Vana vavo vakashatozoka nakweha ngwe vana va vimanga,  

12vakina na myaso ya tulyalya na vimbendo.  

13Vakevo vayoya mu kwoloka, co vaya mu vukalo vwa vatsi kujeneka tuyando.  

14 “Vaka-vuvi valinakuleka Njambi ngeci avaseze avo lika, vakevo kuvashaka 
kuzivuka cizango cendi mukuyoya kwavo.  

15Vendeka ngwavo, “Njambi ikeye iyajo ngeci tumupangele? Nambe seo mukajo 
tuwanao akulombela kuli ikeye?” 

16Vakevo vendeka ngwavo mu nzili yavo valinakulinga mwamuvwa, oloni 
viyongola vya vaka-vuvi vili kulyala nange.  

17Visimbu vingai vakazima ndeya ya muka-vuvi? Visimbu vingai kakavawana 
kayando? Co visimbu vingai Njambi akahisa vaka-vuvi mu vukalu vwendi?  

18Nakuvapekumwina kulyala ngwe mwila upekumuka na kankumba, nambe 
ngwe likungu lipekumuka na lihunzi?  

19Mukendeka ngweni Njambi akahisa mwana a vuvi vwa visemi vyendi. Embwe 
eceleni Njambi ahise vaka-vuvi vavenyavwo, ngeci vazivuke ngwavo Njambi 
nalingi eci omwo vuvi vwavo.  

20Mesho a vaka-vuvi amone cihiso cavo vakevo vavenya, co vanwe ku vukalu vwa 
Njambi Muka-nzili yoshe.  

21Omo mwonyo wa munu unahu, kuma ikeye acili na mbunge yakumona vana 
vendi nambe vavwaelela ndi?  

22Kuma munu asa kulongesa Njambi, uje asompa nameme vaje vali mu myela 
yakama?  

23 “Vanu vamo vakatsi anga vali na nzili yavo yoshe, vakevo vakatsi mukujolela 
na mu kwoloka,  

24co vanyunga mivila yavo mwamuvwa.  

25Co vamo kuvavwaelela, vakevo vakayoyo, co vatsa nakulinyenga ku vimbunge 
vyavo.  

26Oloni voshe vatsa mu cifwa cimo nakuvatsinda mu livu, co mainyo 
akavavumba.  

27 “Kengeni, njazivuka viyongola vyeni, na matumbe amavi amushaka kunjilinga.  

28Mwihula ngweni, ‘Ili kulijo njuvo ya munu wakama, na mbalaka ije muvakele 
vaka-vuvi ili kulijo? ‘ 

29Kuma yeni kanda mucisimutwiye na vanu vaka-kwenda ndi? Co kumuzivuka 
vukaleo ovu valinakunena ndi?  

30A litangwa lyakuluvala kwa Njambi nakuhisa, vaka-vuvi vakevo vakasalao.  

31Naumo wai akahisa muka-vuvi, nambe kumwilwisila vyoshe vije vyalingile.  

32Omo vakamutwala ku vimbumbo, co kukakala vanu vaka-kunyunga mbumbo 
yendi mwamuvwa,  

33co vanu vakupwa 1, 000 vakamusindikiya ku vimbumbo nakumutsinda, co 
vakamwofwela livu mwamuvwa.  

34 “Co yeni mulinakweseka kunjizembeleka na vyangoco! Kukumbulula kweni 
kwoshe kunapu makuli lika! “ 

Yombi 22 

Visimutwiya vyamucitatu 
(22:1–27:23) 

Elifaze 

1Co Elifaze kaTemane wakumbulwile ngwendi,  

2 “Kuma munu asa kupwa wa seo kuli Njambi ndi? Munu uje ali na mana na seo 
ku mesho endi vavenya?  

3 Kuma vilinga vyove vya vushunga vili na seo kuli Njambi? Nambe vuvwa vwove 
kuma vukamukwasa ndi?  

4Kuma yove ngwove omwo kuukomoka Njambi, mukemwo mwakuvalazelela 
ndi? Vikevyo vyaila nove ku mbanja ndi?  

5Embwe, oloni omwo unalingi vuvi vwakama manene, omwo a vyuma vyoshe 
vyavivi vije viwunalingi.  

6Ndolome yove akufwetela vimbongo vyanatambula, co wamutambwile vuzalo 
vwendi nakumuseza ngoco nacimo cai cazalele.  

7Yove wominime mema kuli vaje vajukile, nakumina vyakulya kuli vaje vakele na 
njala.  

8Wapangesele nzili yove na vukama vwove, ngeci ushwane lifuti lyoshe.  

9Kuwavyanene kukwasa vifwile lika, oloni yove wevile nakupangesa lalo visiwa 
na cikela.  

10Ngecivene, myeto yoshe inakuzengeleka, co vwasi-vwasi lyova linakuwana.  

11Ceke cove cinatenguluka lisusulungu ngeci kuwasa kumona, co livazi 
linakungumbula.  

12Kuma Njambi kakele mwilu ya melu akuhyana, nakukenga asi a vingongonosi, 
nameme vili akamwa manene ndi?  

13Co yove ukehula ngwove, ‘Vikajo Njambi vyazivuka? Ikeye wavanda mu 
mashelwa, co vatijo asa kutusompa? ‘ 

14Uyongola ngeci mashelwa akuzivala amuvindika ngeci kasa kumona, omo enda 
a mukambwila wa lilu.  

15 “Kuma yove ukenda mu vingila vyalaja, vije vivendele vaka-vuvi ndi?  

16Nameme simbu yavo te kanda icete, livazi lyavakupwile nakuvongumwina 
kulyala.  

17Ava vakevo vanu vaje vavyanene Njambi, co vakulaelele ngeci ikeye nacimo cai 
asa kuvalinga.  

18Oloni Njambi ikeye washulisile vinjuvo vyavo na vyuma vyavivwa, kunjasa 
kuzivisisa viyongola vya vaka-vuvi.  

19Vaka-vushunga omo vacimona vajolela, co vaka-kulongwa vavwaelela, omo 
vamona vaka-vuvi vavahisa.  

20Co vyuma vyoshe vije vyakele navyo muka-vuvi vikanyonga, co tuhya 
tukenyeka cuma coshe cije cikasalao.  

21 “Ngecivene, Yombi lihambe na Njambi, likele kumupangesa ngwe citozi, co mu 
ngila eyi, akakuvezikisa.  

22Tambula vilongesa vitunda mu kanwa kendi, co nyunga majwi endi mu mbunge 
yove.  

23Eyo, unapande kulilumbilisa nakwiluka kuli Njambi, nakuseza vuvi vwoshe 
vuje vuli mu njuvo yove.  

24Umbila kuti ngolinde yove, umbila ngolinde yove yaivwa mu muna ndonga 
wakuma.  

25Tava Njambi Muka-nzili yoshe apwe ngolinde yove, co tava apwe siliva yove 
yakulundika mutumbo wakama.  

26Co simbu yoshe ukapwa u muka-kukulaela kuli Njambi, co ukawana ngeci ikeye 
napu nsina yakujolela kwove.  

27Omo ulombela, co ikeye akakukumbulula, co ukanyunga cisingo ciwalisingile.  

28Co ukavezika mu vyoshe viwukalinga, co ceke cikatwa mu ngila yove.  

29Njambi akakeesa vaka-kulyalesa, co akaamesa vaka-kulilumbilisa.  

30Ikeye akakupatula nga unapu wa kulongwa, nga vije viwulinga vinapu vya 
vushunga.  

Yombi 23 

Yombi 

1Co Yombi wakumbulwile ngwendi,  

2 “Na lelo vene kulinyenga kwange kunapu kwakulula, co livoko lya Njambi 
lyanjilemena kutuvakana kuvinjoka kwange.  

3Nga njazivukile kuje kunjasa kumuwanena, nakuzivuka kuya kuje kwali.  

4Nga njasa kulyendekela mulonga wange ku mesho endi, nakwambulula vukaleo 
vwange vwoshe.  

5Ngecivene, njikazivuka vika endeka, co vati akasa kunjikumbulula.  

6Kuma Njambi asa kupangesa nzili yendi yoshe nakunjitengulukila ndi? Embwe, 
oloni ngwe nanjitolilila.  

7Yange nji wa kulongwa, njasa kusimutwiya na Njambi, anjikumbulula ngeci 
yange kunjesi na mulonga ku vyoshe.  

8 “Kenga, nameme njiya mu ngangela oloni Njambi waimo, nameme njiya mu 
kangombe ka yambi kunjikamuwana.  

9Njambi nakala nakupanga ku kunto na mu mbwela, oloni anga kunjamumwene.  

10Oloni Njambi azivuka ngila ije injilinakwenda, omo anjeseka, co njikatundamo 
ngwe ngolinde yakujela.  

11Lindi lyange linalyata mbe mu myanja yendi, njinende mu ngila yendi 
nakutundamo kwai.  

12Simbu yoshe njikalingi vije Njambi avishika, co njikalingi cizango cendi, kesi 
cizango cange embwe.  

13 “Ikeye kesi kutenguluka. Co naumo wai asa kumuyeluwisa, nambe 
kumuvindika vije vyashaka kulinga.  

14Ikeye akashulisa vutumbe vuje watumbile ali yange, vutumbe vuje vunapu 
vumo vwa matumbe amangi aje alinawo,  

15omu mukemwo njilinakuziva lyova ku mesho endi, omo njisinganyeka evi 
vyoshe, co njimutewa.  

16Njambi nazeyesa mbunge yange, co Muka-nzili yoshe nanjizivisa lyova,  

17nga njilavuka mu lisusulungu, co lisusulungu lyakuzivala vwii likafwika cihanga 
cange.  

Yombi 24 

1 “Omwo vikajo Njambi Muka-nzili yoshe kemikile simbu yakusompesa, kupwa 
litangwa lya vushunga kuli vaje vamupangela?  

2 “Vanu vashwenyesa vinginga vya mamanya ngeci vawezeleleko ku lifuti lyame, 
co vakevi vimanga nakuvaka ku matanga avo,  

3vakambata vimulu va vana va visiwa, co vatambula ngombe wakulimisa wafwile 
kupwa cishimbikiya.  

4Vakavindika tuutu kesi vakale na vyavo vije vyavapande, nakusindikiya vaje 
vanajeneka ngeci vatewe nakuvanda.  

5 “Ngecivene, kautu napu ngwe ngolo wa mu mambo, akashakezeka vyakulya mu 
mambo yangoco, kukwesi kweka lalo kuje vasa kuwanako vyakulya vya vana 
vavo,  

6vakateje mu mahya aje kesi avo, nakukungulula vushuka mu mahya a vaka-vuvi.  

7Ku simbu ya vutsiki vakalala ngoco nevi vyakulifwika vyai, co nacimo cai casa 
kuvakwasa ku lisika.  

8Vananyokowa ku nyonzi ije ilinakwolomoka ku munkinda, co vavumbatela 
mamanya omwo a lipapela mwakuvanda.  

9 “Vaka-vuvi vakapwisa vana va visiwa vindungo, co vakambata vana va kautu 
kuvapwisa cishimbikiya.  

10Oloni tuutu vendangana mutotototo omwo yakujeneka vuzalo, co omo njala 
vatuta-tuta mikuta ya tiliku.  

11Vakevo vakakamuna mazi a olive, na mikolovozi ya vushuka vwa vinyu ngeci 
vanwe, oloni nameme valinakukamuna, vali na lihwila.  

12Mu vinganda, vaje vanavetwa, na vaje valinakuvinjoka valinakuteta, oloni 
Njambi kombuko mbunge ku malombelo avo.  

13 “Kuvali vanu valinakuvyana ceke, kuvacizivuka, nambe kuya oku 
cilinakuvatwamenena.  

14A mungulungengu, lipwepwe enduka aya nakutsiya kautu na muka-kuyanda, co 
ku vutsiki aya nakwiva.  

15Co muka-vupangala avandamena lyezi, co alifwika ku mesho ayongola ngwendi 
naumo wai asa kumumona.  

16A simbu ya vutsiki, vezi vatuva vinjuvo nakukovelamo, oloni a simbu ya 
mutanya, vavanda nakutewa ceke.  

17Vatewa ceke ca litangwa, oloni kuvazivi lyova omo lisusulungu liija.  

Zofale akumbulula 

18 “Muka-vuvi ongumuka ngwe citi ciwungumuka na livazi, co mutambela wendi 
muje mwakala Njambi awusinga, co kakai lalo nakupanga mu lihya lyendi lya 
mikolovozi ya vushuka vwa vinyu.  

19Ngwe mema akukonda akanyongolokota na ntwima na lilanga, ngecivene, 
muka-vuvi akanyonga mu lifuti lya vaka-kuyoya.  

20Nambe vaina kuvakamwanuka lalo embwe, co vakamulya mainyo, nakunyonga 
ngwe muti wakuwa.  

21Eci cilingiwa omwo ikeye wayandesele vifwile, co kamwesele cizemo ku 
mumba.  

22Njambi, mu nzili yendi, akanyongesa vaka-vukama, Njambi alinga, co muka-
vuvi atsa.  

23Njambi amutava ngeci ayoye mwamuvwa, oloni simbu yoshe alinakukenga 
lisho ali ikeye.  

24Kasimbu lika muka-vuvi akala mwamuvwa, oloni ajujwama ngwe shaku, ngwe 
cishati ca mbuto cije vanashevela asi.  

25Munu iyajo asa kuvyanangana ngeci kucafwile ngacije? Iyajo asa kuvyana ngeci 
majwi ange kesi a vushunga?  

Yombi 25 

Mbilendande 

1Mbilendande kaShuhe wakumbulwile ngwendi,  

2 “Njambi wapwa wa nzili, voshe vanapande kumukomoka, anyunga vumwene 
vwendi vwa mwilu mu kwoloka.  

3Kuma munu asa kulava tungelo vaje valinakumupangela ndi? Kuma kuli 
mutambela umo kuje kukwesi nakutwila ceke ca Njambi ndi?  

4Kuma munu asa kupwa muka-vushunga, nambe kupwa wakujela ku mesho a 
Njambi ndi?  

5Ngonde kuyasa kutwa ceke cakuvyazima, ku mesho a Njambi, nameme 
vingongonosi kuvyasa kupwa vyakujela embwe.  

6Munu wakama vatijo ku mesho a Njambi? Muna munu napu liinyo, napu lalo 
nguna ku mesho a Njambi.” 

Yombi 26 

Yombi 

1Asinoni Yombi wakumbulwile ngwendi,  

2 “Yove unapu u mukwasi wakama kuli yange, yange nji kautu, na munu 
wakuzeya!  

3Kunangula kwove kwakuvwa, co yove waana mana ku cilema wakufwa ngwe 
yange!  

4Iyajo iwuyongola ngwove asa kuziva majwi ove oshe? Iyajo nakukwasele 
kuyongola majwi awa?  

[Mbilendande] 

5Minzinzime ya vaka-kutsa ilinakujaja mema na vije vyakalamo vilinakujaja.  

6Vukalo vwa vatsi vuli mushelengwa ku mesho a Njambi, co kuvesi na vintelo 
vyakuvazikinina ku mesho endi.  

7Njambi wajangumwine lilu lya ku kunto nakunyengelesa kaye a mukambwila.  

8Njambi ikeye muka-kushulisa mashelwa na nyonzi, nakuwanyunga kutewesa 
atavozoka na vulemu.  

9Ikeye akashweke ngonde yoshe yamutunu mu lishelwa.  

10Ikeye waangunwine ceke ku lisusulungu, na cipalo cakulizenga akamwa ya 
mema a kalunga.  

11Omo endeka ku vimanda vije vyakwata lilu, co vijaja na lyova.  

12Eyi inapu nzili yendi, ije yahyanene mema a kalunga, na vutongwe vwendi 
wanyongesele cikashama Lahave.  

13Muku wendi ukewo walingisile lilu kelunguma, co livoko lyendi lyatsiile 
cikashama uje waputumukile.  

14Oloni evi vinapu lika viyongola vya nzili yendi, twavizivile lika na lijwi 
lyakuyeveta. Iyajo asa kuzivuka mu vushunga muvwapwa vukama vwa Njambi?” 

Yombi 27 

Yombi 

1Yombi wakumbulwile ngwendi,  

2Njilisinga ali Muka-nzili yoshe Njambi wakuyoya, uje anjivyanesa vushunga 
nakukaluwisa kuyoya kwange,  

3omo Njambi alinakunjana kuhwima,  

4co kanwa kange kukendeka cuma cimo cacivi. Co ndaka yange kuyikendeka 
makuli.  

5Co kunjikendeka ngwange yeni munendeka mwa vushunga, omo njicili 
nakuyoya njikakolesa nakwendeka ngwange yange kunjesi na mulonga.  

6Njikakateya mu vushunga vwange, co kunjikavwecela, simbu yoshe injiyoya 
mbunge yange kuyikanjivayesa.  

7 “Co voshe vaje valinakunjiyeluwisa nakunjilwisa, vapwe vaka-cisingo ngwe 
vaka-vuvi, vaka- vushunga.  

8Cinyangavili mukajo valinaco vaka-vuvi, a simbu ije omo Njambi atundisa 
myonyo yavo?  

9Omo vukalu vwija, kuma Njambi akaziva mitambi yavo ndi?  

10Kuma vakavwaelela muli Muka-nzili yoshe? Kuma vakatambekela kuli Njambi 
visimbu vyoshe ndi?  

11 “Njimilongese vukama vwa nzili ya Njambi muje muvwafwa, nakulumbununa 
vati Njambi Muka-nzili yoshe mwayongwela vutumbe vwendi.  

12Kengeni, muvavoshe mwalimwena yeni vavenya vyanalingi, omwo vikajo 
mukakateya vyangoco?  

[Zofale] 

13Omu mukemwo Njambi Muka-nzili yoshe mwakahisila vaka-vuvi, na vaka-
kuyandesa.  

14Nambe vakakala na vana vavangi va vanalume, oloni voshe vakavatsiila mu 
nzita, co vana vavo kuvakakala na vyakulya vyakupwisamo.  

15Co vaje vakasalao vakatsa ku mushongo, nameme vifwile vavo kuvakalinyenge 
a kutsa kwavo.  

16Muka-vuvi nambe ali na siliva yaingi ngwe mamanya, na vuzalo vwavungi 
manene ngwe maputa,  

17eyo, akavukundika, oloni vaka-vushunga vakavuzala, na vaka-kulongwa 
vakalipangezela siliva ije.  

18Muka-vuvi atunga njuvo yendi ngwe lishwa lya kazila, nambe ngwe citanda ca 
muka-kuvingila mahya.  

19Co a simbu yakukotoka, vaka-kufuka valala mu kwoloka, co omo venduka 
vawana vufuko vwavo vwai.  

20Vyakujujwisa vikavawana ngwe livazi, co lihunzi lya vutsiki likavapekumwina 
kulyala.  

21Co lihunzi lya mu ngangela likavakomba, nakuvatundisa ku membo avo,  

22co Njambi akavasha kwa mema ku mbunge, omo vashaka ngeci vatewe kuli 
ikeye.  

23Vakavakandela vimbanda, nakuvasheka na mulozi ku myela yavo.” 

Yombi 28 

Kushangazala mana 

1Kuli vitapo vivakendi siliva. Co kuli mitambela kuje kuvakajelesela ngolinde.  

2Vanu vakendi vutale mu livu. Co vayengununa mamanya nakuwapwisa vutale.  

3Vanu vakanenge mu lisusulungu lyakulova manene. Co vakashakezeka mu 
mitambela yakulova manene-nene, co vakendi mamanya mu lisusulungu.  

4Vakendi mbulu kulyala na vanu, kuje munu naumo wai walyatako. Vanu vakendi 
vimbulu vya vutale. Kuje vakapanga mwavo lika, co vajenjelela mu vimbulu na 
mikole.  

5Vyakulya vilinakumena mu livu, oloni mwisi ya livu cifwa cimo vyuma 
vikatavozoka nakutsenoka.  

6Co mamanya a mu livu akala na safile, co vunga vwawo vwakala na ngolinde.  

7Lishelele naumo wai wamona mu vingila vya ku vitapo vya vutale, nambe likuvi 
naumo wai wamonako.  

8Kukwesi ndumba nambe cikashama wakutewesa, wendele endi lika mu vingila 
vije.  

9 “Vanu vakendi mamanya akukola, vakendi kwisi ya minkinda.  

10Vakendi vingunja mukati ka mamanya, nakuwanamo mamanya a seo yakama.  

11Vakaziki mema ngeci kesi aite, co vatuwisamo vije vyakushweka vilimo.  

12Oloni kulijo vakawana mana? Kulijo vakalilongesela kuzivuka?  

13Munu kazivuka ndando ya mana, nambe kutwasa kuwana mana ano asi.  

14Co nzinga ngwayo, ‘Muli yange mana aimo, ‘ na mema a kalunga ngwawo, 
‘Mana kuwesi muli yange.’  

15Kutwasa kulanda mana na vulemu vwa siliva nambe na vulemu vwa ngolinde.  

16Co vuvwa vwa ngolinde na mamanya a seo, kuvwasa kupwisamo mu seo ya 
mana embwe.  

17Seo yawo yatuvakana ngolinde na kalivanjelo, atuvakana seo ya vyakushoveya 
na seo ya ngolinde yaivwa.  

18Seo ya mana yatuvakana kolale nambe kilisitela, nambe mamanya a lumbi.  

19Co vuvwa vwa topaze na ngolinde yakujela kuvwasa kuvweseka na seo ya 
mana embwe.  

20Ngecivene, kulijo kuli nsina ya mana? Kulijo tulilongesela kuzivisisa?  

21Cikashama wakuyoya naumo wai asa kuwamona. Nambe kazila wakupulula 
kasa kuwamona.  

22Kutsa nakunyonga vinendeka ngwavyo, ‘Tunazivi lika lingwavo lya mana.’  

23Njambi endi lika ikeye azivuka ngila, ikeye lika azivuka mitambela kuje 
kwakuwana mana.  

24Omwo ikeye muka-kumona ahwila kaye, akamono vyuma vyoshe vili mwisi ya 
lilu.  

25Omo Njambi waanene lihunzi nzili yalyo, co lalo wesekele vulemu vwa mema a 
kalunga.  

26Omo Njambi wayongwele kulijo nyonzi inapande kunyokela, na mu ngila muje 
mwakwitila nyonzi yakuluma,  

27asinoni ikeye wamwene mana, co wesekele seo yawo, co waanene vukaleo 
vwendi ali akewo.  

28 ”Njambi wendekele kuli vanu ngwendi, ‘Kupwa vaka mana, munapande 
kukomoka Shukulu Kalunga. Co mukuzivisisa, munapande kutunda ku vuvi.’” 

Yombi 29 

Kumaneselela kwa vukaleo vwa mulonga wa Yombi 
Yombi 

1Yombi wakumbulwile ngwendi,  

2 “Nga njikala ngwe munjakele vingonde vyalaja ngwe ku matangwa aje omo 
Njambi wanjinyungile.  

3Njambi simbu yoshe wakele amo nange, co wanjimwesele ceke ngeci njase 
kwenda mukati ka lisusulungu.  

4Ngwe muje njakele mwamuvwa a matangwa a vutukuka vwange, co vusamba 
vwange na Njambi vwanyungile limbo lyange.  

5Ngecivene, Njambi Muka-nzili yoshe, wakele amo nange, co vana vange voshe 
vanjizengelekele.  

6Co vingombe vange va lwavo na vimembe vakele na mavele amangi, co na miti 
ya olive yakolele mu livu lya mamanya.  

7Co omo njatuukile nakuya ku cikolo ca nganda kuje kwakele mbanja,  

8vakwenje vanjimwene, co vavandele, co vakulunu vakatukile vemanene,  

9co vamyata volokele kuluu.  

10Nameme vanu va vulemu volokele kuluu.  

11 “Co munu woshe uje wanjimwene, nambe kunjiziva, wanjishangalele a vije 
njalingile.  

12Omo tuutu vatambekele, co njavakwasele, co njakwasele visiwa vaje kuvakele 
noku kuvakundamene.  

13Co vanu vaje vakele mu vukalu vwakama, vanjishangazalele, co njakwasele 
vifwile kukala mwamuvwa.  

14Njazalele vushunga ngwe vuzalo, co vukevwo vwanjifwikile, co kulongwa 
kwange kwapwile ngwe cikoveyo cacilaja, nakupwa ngwe cilongo.  

15Yange njapwile mesho a tupuputwa, na mendi a vilema.  

16Njapwile ngwe nji ishe ya tuutu, co njakwasele vangenzi vaje vakele mu 
tuyando.  

17Njanyongesele nzili ya vaka-muuka, co njacakunwine vaje vavayandesele.  

18 “Asinoni njayongwele ngwange njikatsila mu njuvo yange, co njikatumisa 
matangwa ange ngwe lishen̄avu.  

19Njapwile ngwe mizi ya muti yakukala mu mema simbu yoshe, muti uje minango 
yawo ikajulu na lime.  

20Simbu yoshe vanu vakele nakunjishangazala, co nzili yakele muli yange simbu 
yoshe.  

21Omo njakele nakunangula, co vanu volokele kuluu, vatolililile mwamuvwa vije 
njakele na kwendeka,  

22co nacimo cai vawezeleleleko omo njamanesele kwendeka. Co majwi ange 
akovelele muli vakevo ngwe mambase a nyonzi,  

23munu na munu waatambwile mwamuvwa, ngwe vandimi vatambula nyonzi ya 
musanda.  

24Njavajolele mwesu-mwesu, omo vajenekele likulaelo, co kuzanguluka kwange 
kwavasimpisile.  

25Njavaangwilile ngila yavo nakuvatwamenena ngwe mwene atwamenena 
mashwalale vendi, nakuvazembeleka mukulinyenga kwavo.” 

Yombi 30 

1 “Oloni ololo vaje vanapu vanike kuli yange, valinakunjiyeluwisa! Vaishavo 
simbu yoshe kuvesi na seo ngeci kunjatavesele tutali twange kukwasa kunyunga 
vimanga.  

2Yapwile munga ya vanu vaje vanakuluvala, vakuzeya manene vaje kuvasele 
kupanga vipangi vyange.  

3Vapwile vaka-kuutwa na njala ya lyangengela, ngeci vatsembele mizi yakuma a 
simbu ya vutsiki mu mambo, ku mitambela ya mu vingundu vyangoco.  

4Vatukwile vimena vya mu mambo nakuvilya, valile nameme mizi ya muti 
wakukombesa wa vutovalesi.  

5Vanavasheke mukati ka vanu, na mitambi munima yavo, ngwe muje 
vakatambeka vezi.  

6Vakele mu viteke vya manzenzengoma, na viteke vya mu mamanya vije vendile.  

7Co mu mambo volwile ngwe tusitu, co valikungulwile amo mwisi ya maputa.  

8Vakevo vanapu vilema vangoco va lizina! Co vavashekele mu lifuti.  

9 “Ololo valinakwija nakunjijola, yange njinapu njiwangoco kuli vakevo.  

10Vananjizindi nakunjijenjuka, omo vanjimona, co vajekula mate.  

11Omwo Njambi nanjipwisa munu wakuzeya na munu wangoco, 
vananjitengulukila na vukalu vwavo vwoshe.  

12Munga ya viyambangani valinakunjilwisa, vanjisheka nakushakezeka vingila 
vyakunjinyongeselamo.  

13Vananjishokela kwakuvandela, co vashaka kunjinyongesa, co naumo wai 
avavindika.  

14Valinakunjilwisa ngwe mashwalale vatuva civumbe, co vaija nakulyalanga ali 
yange.  

15Vyakujujwisa vyanjiwana, vukama vwange vuneti ngwe lihunzi, co vufuko 
vwange vuneti ngwe lishelwa.  

16 “Ololo njili muyehi na kutsa, matangwa a n̄avava ananjiwana.  

17Ku vutsiki vitsiya vyange vyoshe vilinakutenda, co mishisha ilinakungwima 
simbu yoshe.  

18Njambi nakwata ku matwi a cikoveyo cange, co vuzalo vwange vunatenguluka,  

19Shukulu Kalunga nanjumbila mu vutome, co njinatenguluka ngwe livu nambe 
ngwe lito.  

20”Njilinakutambeka kuli yove Shukulu Njambi, oloni yove kuwesi 
nakunjikumbulula, omo njilombela, co yove kuumbuko mbunge.  

21Yove unemuka kupwa muka-muuka, co ulinakunjiyandesa na nzili yove yoshe.  

22Unanjecelela lihunzi lyakama ngeci linjipekumune, co wanjinakwila mu lihunzi 
lyakama lyakunjipekumuna.  

23Njazivuka ngwange ulinakunjitwala ku kutsa, ku njuvo ije ivavwaesela vaka-
kuyoya voshe.  

24Omo vikajo ulwisila munu wakuvindama laja? Munu uje nacimo cai casa 
kulinga kuvanga lika kulomba ngeci vamuzivileko mema ku mbunge?  

25Kuma yange kunjalilisile vanu vaje vakele mu tuyando? Nambe kuzivila mema 
ku mbunge vanu vaje vanajeneka ndi?  

26Omo njakengelelele vuvwa, co kwezile vuvi, omo njavandamenene ceke, co 
lisusulungu lyezile.  

27Mbunge yange ilinakuziva cikela, kuyesi nakuhwima, co a litangwa na litangwa 
njilinakumona tuyando.  

28Njilinakwenda mu lisusulungu, mwakujeneka ceke, njikemana mu mbunga ya 
vanu kulomba kunjikwasa.  

29Lijwi lyange lili na vusiwa na vulika, ngwe kuvwoza kwa mbanje nambe 
nkumbwa.  

30Cikonde cange cinemuka cakuzivala, co cilinakujamozoka, co vitsiya vyange 
vilinakwenya na ntwima.  

31Kuje kunjazivile laja myaso yakuvwaelela, ololo njilinakuzivako lika vusiwa 
nakulila.  

Yombi 31 

1Njinalikumiya cikumiiyo na mesho ange ngeci nalumo lwai njikakenga 
mumbanda na lishungu.  

2 “Mutambela wange ukapwa ukajo kuli Njambi wa mwilu? Na vushwana vwange 
vukajo kuli Muka-nzili yoshe wa mwilu?  

3Kuma tuyando kutwesi kweta kuli vaka-vuvi? Na luvinda kuli vaka-kulinga 
vyavivi ndi?  

4Njambi azivuka vyuma vyoshe vinjikalingi, co akalava manambo ange oshe.  

5 “Njilisinga ngeci kanda njilinge vuvi, co lalo kanda njeseke kukwisa vakwetu.  

6Njambi anjipeselese a cipeseleso cacivwa, amone ngeci nga njili na mulonga.  

7Nga njatundu mu ngila ya vushunga, nambe njilikokweya yange vavenya kuya 
ku vuvi, nga mavoko ange ali na mazilo a vuvi,  

8co vimbuto vyange vavitukule, nambe vanu veka valye vyakulya vije vinjinalimi.  

9 “Nga njashungwiiye munakazi wa mukwetu, nambe kumuvandamena ku cikolo,  

10co munakazi wange ekile vilya munalume weka, nakulala a vulili vwa 
munalume weka.  

11Omo cipululu capwa cacivi manene capwa vuvi vuje vanapande kuvusompa 
maako.  

12Cikapwa ngwe kunyongesa kwa tuhya, kwenyeka vyuma vyoshe vije njilinavyo.  

13 “Nga njinavyana lijwi lya ngamba yange wa munalume nambe wa munakazi, 
omo valinyengelele kuli yange.  

14Nga kunjilingimo, vatijo njasa kulimona na Njambi? Vatijo njasa kwendeka omo 
Njambi aija mukunjisompa?  

15Njambi uje vene wanjitangele, ikeye lalo watangele vangamba vange.  

16 “Yange nalumo lwai njavyanene kukwasa tuutu, co kunjatavele ngeci vifwile 
vayoye kwakujeneka kuvakwasa,  

17nambe kutava ngeci visiwa vakale na njala omo yange njakele nakulya.  

18Mukuyoya kwange kwoshe, njavanyungile.  

19 “Omo njawanene munu umo kautu, uje kasa kulanda vuzalo,  

20co njamwanene vuzalo vwa maka a vimanga, akutunda ku litanga lya vimanga 
vange. Co ikeye anjishangazala na mbunge yendi yoshe.  

21 “Nga njakwisile siwa umo, ngeci njikasambe mu mbanja,  

22co mavoko ange apokoke, apamuke a vitsili vyange.  

23Omwo yange njitewa cihiso ca Njambi, co kunjasa kulinga cuma ca cifwa 
cangacije.  

24 “Yange kunjakulaelele mu vufuko,  

25nambe kulyalesela a vufuko vwange.  

26Yange kunjalemesele litangwa, mukuvyazima kwalyo, nambe ngonde mu 
vuvwa vwayo vwoshe.  

27Kuvyanjungumwisile kunjitwala kweka mukuvilemesa, nakutsemba livoko 
lyange nakuvisingimika.  

28Eci nga cinapu mulonga ku mesho a maako, omo nga njinapu wa kulongwa kuli 
Njambi wa mwilu.  

29 “Yange kunjajolele omo vitozi vange vakele mu tuyando, nambe kuvwaelela 
omo vakele mu vukalu,  

30yange kunjalingile vuvi akulombelela vitozi vange ngeci vatse.  

31Vanu voshe vaje vakapanga kuli yange, vazivuka ngeci yange simbu yoshe 
njikatambula vangenzi.  

32Njalanyele vangenzi kwija ku njuvo yange, co yange kunjavatavele ngeci valale 
mushandangala yangoco.  

33 “Vanu vamo vakeseka kushweka vuvi vwavo, oloni yange kunjashwekele vuvi 
vwange.  

34Omwo njazivile lyova lya mbunga yakama, co kayengu ka vavushoko 
kanjizivisile lyova, ngeci njolokele kuluu, co kunjatuukile anja.  

35 “Kuma naumo wai atolilila kuli vije njilinakwendeka ndi? Njilisinga ngeci 
majwi oshe anapu a vushunga. Eceleni Njambi Muka-nzili yoshe anjikumbulule. 
Nga milonga yanjikutiiye citozi cange vaisonekele ngeci njilimweneyo,  

36nga njinavizala a vitsili vyange ngwe vuzalo mu kulyalesa, nga njinavyaka a 
mutwe wange ngwe cilongo.  

37Nga njaleka Njambi vyuma vyoshe vinjalingi, nakwenda nakundikangela ku 
mesho endi.  

38 “Nga njayandesele livu lije linjalimine, nakulipangela na muuka ngeci 
lilinyenge,  

39co nga njalilemo vyakulya vije vyamenenemo, nakwecelela vandimi ngeci 
valanduke ku njala,  

40nga njalingilemo, co mu mwela wa tiliku na mu mwela wa mbale ya maumwa, 
mumene mambimbo na shaku.” Majwi a Yombi anahwila ano vene.  

Yombi 32 

Visimutwiya vya Elihu 
(32:1–37:24) 

1Ngecivene, vanalume vaje vatatu vonwele kukumbulula Yombi, omwo 
walimwene ikeye vavenya kupwa wakushungama.  

2Co Elihu muna Mbalakele mutekulwila wa Mbuze, wa ku cikota ca Lama, 
waluvalele manene omwo Yombi walisambesele ikeye vavenya kuli Njambi. 

3Co Elihu lalo waluvalele na vasamba va Yombi vatatu. Vakevo kuvasele kuwana 
ngila imo yakukumbulula Yombi, eci cikeco casholokele kupwa ngwe Njambi 
nalingi vuvi.  

4Omwo Elihu wapwile mukwenje, co wavandamenene noo voshe ava 
vanamanesa kwendeka.  

5Omo wamwene ngeci vaje vanalume vatatu kuvasele kukumbulula Yombi, co 
waluvalele.  

Elihu 

6Elihu muna Mbalakele kaMbuze wakumbulwile ngwendi, “Yange nji mwanike, 
yeni mu vakulunu, co yange njakele na lyova lyakumileka munjinayongola.  

7Njayongwele ngeci yeni mwapandele kwendeka, co yeni mu vanalume vakukola, 
mwapandele kulongesa mana.  

8Oloni unapu Munzinzime wa Njambi Muka-nzili yoshe, uje ukaija kuli vanu 
nakuvana mana.  

9Kupwa mukulunu kucilingisa munu kukala na mana nambe kuvakwasa 
kuzivuka vije vinapu vya vushunga.  

10Ngecivene, ololo njishaka ngeci munjitolilile, maneni njimileke vinjinayongola.  

11Kengeni, njavandamenene majwi eni, co njatolililile kukusompa kweni kwa 
mana omo mwakele nakushakezeka vyakwendeka.  

12Co njamitolililile, naumo wai wavayesele Yombi, nambe kukumbulula majwi 
endi.  

13Nyanyameni kutewa mwendeka ngweni tunawana mana, Njambi ikeye asa 
kukumbulula Yombi kesi munu embwe.  

14Yombi nakele nakwendeka kuli yeni, kesi kuli yange embwe, oloni yange 
kunjimukumbulula na majwi ngwe umunakala nakwendeka yeni.  

15 “Munalikomokela, co kumukumbululako lalo, kumwesi na majwi akwendeka.  

16Kuma njivandamene omwo vanoloka ndi? Omwo vanemana lika 
kuvakumbululako lalo?  

17Embwe, ololo njikakumbulula nakumileka vije njinayongola.  

18Omwo njili na majwi, co mbunge yange ilinakunjisindiya ngeci njendeke.  

19Nga kunjiwana simbu yakwendeka, co njikatuvika ngwe njeke ya cilambu ije 
inashulu na vinyu vyaviha.  

20Njinapande kwendeka, ngeci njizive ehu ku mbunge, njinashama kanwa kange 
nakukumbululako.  

21Yange kunjikakenge ku muvila wa munu, nambe kushangala munu embwe.  

22Yange kunjizivuka kushangala, nga njilingamo, co vwasi-vwasi Njambi 
akanjihisa.  

Yombi 33 

1 “Yombi, tolilila mwamuvwa 

ku vyoshe evi njilinakwendeka.  

2Yange njalivwaesela cimweja kwendeka evi vili mu mbunge yange.  

3Majwi ange oshe anapu amavwa, co njilinakwendeka vya vushunga.  

4Munzinzime wa Njambi ukewo wanjitangele, co muku wa Muka-nzili yoshe 
ukewo wanjanene mwonyo.  

5 “Njikumbulule nga wasa, co vwaesa visimutwiya vyove.  

6Kenga, nove nange tunapu mumolika ku mesho a Njambi, tuvavoshe 
vatumungile ku livu.  

7Ngecivene, yange kunjikuzivisa lyova, co nzili yange kuyasa kukwonwesa 
embwe.  

8 “Njinazivi unendeka ngwove.  

9’ Yange njinajele, kunjesi na mulonga. Kumwesi vuvi muli yange.  

10Oloni Njambi alinakushakezeka lika kashwilo kakunjilwisa, nakunjitumbula nji 
citozi cendi.  

11 Naaka mendi ange mu tukunju, ikeye elula manambo oshe anjikende.’  

12 “Oloni Yombi njikuleka ngwange unapengesa omwo Njambi wapwa wakama 
kuhyana munu.  

13Omwo vikajo wana mulonga Njambi, akujeneka kukumbulula kukulinyenyeta 
kwa munu?  

14Nameme Njambi endeka vati, co naumo wai omba mbunge ku vije endeka.  

15 Ku vutsiki omo vanu vanalala, co Njambi endeka kuli vakevo mu vinjozi na mu 
vimona.  

16Ikeye akalingisa vanu kutolilila ku vije endeka, co vakevo valijajela a vinangula 
vyendi.  

17Njambi akendeka kuli vakevo ngeci valikele kulinga vuvi, nakuvavindika 
kulyalesa.  

18Ikeye kakatava ngeci vavanyongese, akavamena ku kutsa.  

19Njambi akanyanyamesa munu akutuma mishongo kuli ikeye, co matangwa 
oshe apinda nakuvinjoka mu vitsiya vyendi.  

20Munu muka-kuvinja sholovya ya vyakulya yaimo muli ikeye, nameme kukenga 
vyakulya vyakutovala ku mbunge yendi vwii.  

21Muvila wendi unangwangama, vimati-mati lika kwauu,  

22ali muyehi nakuya ku lifuti lya vatsi.  

23 “Amo kangelo akaija mukumukwasa, umo wa ali tungelo twa Njambi vakupwa 
1, 000, uje muka-kwanukisa vanu vipangi vyavo.  

24Co mukutetela kangelo akendeka ku lifuti lya vatsi ngwendi, ‘Mwecele! Kesi 
ashelumuke kuli yove embwe. Njinawana ndando mukumukula.’  

25Muvila wendi ukavwaa kutuvakana uje wa vwanike, eluka ku matangwa a 
vukwenje vwendi.  

26Omo alombela kuli Njambi, co Njambi amumwesa ngozi, co akalemesa Njambi 
nakujolela, co Njambi akamulingila vyuma vyavivwa lalo.  

27Co ikeye akendeka mu mbunga ya vanu ngwendi, ‘Njalingi vuvi. Kunjalingile 
mwamuvwa embwe, oloni Njambi nanjamena.  

28Ikeye wanjikulile ngeci kesi njiye ku lifuti lya vatsi, co na simbu ino njicili 
nakuyoya.’  

29 “Evi vyoshe Njambi avilinga ku munu luvali nambe lutatu,  

30ikeye muka-kwamena mwonyo wa munu ku mbulu, ngeci amone ceke ca 
mwonyo.  

31 “Co ololo, Yombi, tolilila ku evi njendeka, oloka kuluu ngeci yange njendeke.  

32Oloni nga uli na cuma cimo cakwendeka, co njikumbulule, endeka omwo 
njishaka kukusambesa.  

33Oloni nga kesi ngoco, co oloka kuluu utolilile lika kuli yange, co njikulongesa 
vati kunyanyama mucafwa.” 

Yombi 34 

1Asinoni Elihu wendekele ngwendi,  

2 “tolilileni ku majwi ange, yeni vaka-mana, co jendekeleni matwi eni kuli yange, 
yeni vaka-kuzivuka vyuma,  

3 litwi likeseka majwi, ngwe muje kanwa kakeseka vyakulya.  

4Twanguleni cije cakushungama, ngeci tuzivuke akati ketu cije cacivwa.  

5Yombi nendeka ngwendi ikeye napu wakujeneka mulonga, ngeci Njambi 
natundisa vushunga muli ikeye.  

6Ehula ngwendi, ‘Nameme nji muka-vushunga, oloni vanjitumbula muka-makuli, 
mbandu yange inapu ya mukongo, oloni yange kunjalingile vuvi.’  

7 “Yombi, munalume iyajo nalifu nendi? Ikeye kesi kukomoka Njambi.  

8Uje aya mu munga ya vaka-kulinga mwamuvi, co endeka na vanu vaka-vuvi.  

9Omwo nendeka ngeci ngwendi nacimo cai cikwasa munu kuvwaelela muli 
Njambi.  

10”Ngecivene, njitolilileni, yeni vanalume vaka-kuzivisisa! Njambi kesi kulinga 
vuvi nambe kamandondo, co Muka-nzili yoshe kesi kulinga vuvi embwe.  

11 Ikeye aana cikandelela kuli vanu ngwe ku vilinga vyavo, nakuvapangesa 
kwesekesa ku vipangi vyavo.  

12Njambi Muka-nzili yoshe kesi kulinga vuvi embwe, ikeye kesi kulinga vuvi ku 
munu.  

13Kuma Njambi wambatele nzili yendi kuli weka ndi? Nambe iyajo namukundika 
kaye koshe?  

14Nga Njambi natundisile muku wa mwonyo,  

15vanu voshe vakuyoya nga vanatsi, nakwimuka lalo livu.  

16 “Nga munazivisisa tolilileni vinjendeka.  

17Kuma mulinakuhisa vushunga vwa Njambi ndi? Kuma mwayongola ngweni 
Njambi wazinda vushunga ndi?  

18Njambi akahisa vimyene na vaka-kushwana, omo vatenguluka na kupwa 
vangoco nambe vaka-vuvi.  

19Ikeye kakemanena ku mutambela wa vaka-kushwana lika embwe, nambe 
kushangala vaka-kufuka ali vaka-kuutwa embwe, omwo voshe ikeye 
wavatangele.  

20Munalume asa kutsa vwasi-vwasi mukati ka vutsiki. Njambi akahisa vanu, co 
vanyonga, akatsii vaka-nzili nakupindako kwai.  

21Mesho endi alinakukenga mu vingila vya vanu.  

22Kukwesi lisusulungu lyakuzivala vwii lyasa kushweka muka-vuvi ku mesho a 
Njambi.  

23Njambi kesi kwimika simbu, ngeci atundise vantwama nakwingisamo veka lalo.  

24Ikeye kesi kulohwelela ngeci atundise vantwama nakwingisamo veka lalo.  

25Omwo azivuka vilinga vyavo, co avanakula nakuvatsena a simbu ya vutsiki.  

26Ikeye akahisa vaka-vuvi mutanya mwelu, kuje voshe vasa kucimona,  

27omwo vanalikela kumukava, nakuvyana lalo mashiko endi oshe.  

28Vasindiiye tuutu kulilila kuli Njambi, co Njambi wazivile mutambi wavo 
wakuvakwasa.  

29 “Nga Njambi ayongola kulinga cuma, co naumo wai asa kumupopolola. Nga 
ashweka cihanga cendi, co vanu vapwa vangoco.  

30Nacimo cai civakalinga vanu, mukuvindika vaka-kujeneka kukulaela vaje 
valinakuvapakesa ngeci kesi vavashwane.  

31 “Yombi, walitavela vivi vyoshe kuli Njambi? Nakumukulaesa ngwove 
kuukalingi lalo vuvi ndi?  

32Unehula Njambi kukumwesa milonga yove? Co unatava kulikela kulinga vuvi 
ndi?  

33Omwo ulinga vimata na vije vyalinga Njambi, co yove umuyongwela kulinga 
vije viwushaka ndi? Co kuvatula n̄anda cili kuli yove, kesi kuli yange embwe, 
tuleke oni vati unayongola.  

34 “Munu woshe muka-mana mwa vushunga asa kutava, co munu woshe 
wakunyanyama uje anjiziva, nendi lalo akendeka ngwendi 

35Yombi alinakwendeka vyangoco, co nacimo cai calinakwendeka cinapu ca 
mana.  

36Yongoleni vyuma vyoshe vije vyanendeka Yombi, mumone nga alinakwendeka 
ngwe munu muka-vuvi.  

37Co ku vuvi vwendi alinakukumbasanako kutengulukila, ku mesho etu voshe, 
ikeye alinakushendumuna Njambi.” 

Yombi 35 

1Co Elihu watwaleleo kwendeka ngwendi,  

2 “Yombi kesi mwamuvwa kuli yove kwendeka ngwove yove unapu u wa 
kulongwa ku mesho a Njambi,  

3nambe kwihula Njambi ngwove, ‘Vuvi vwange vukuviisa vatijo? Vikajo 
njinawanao a kulinga vuvi? ‘ 

4Yange njikukumbulula nakukumbulula lalo vasamba vove.  

5 “Kenga mwilu! Mona kutundwa kwa mashelwa kutuvakana yove!  

6Nga ulinga vuvi, eci kucinene vushonde kuli Njambi. Nga uviisa visimbu 
vyavingi, kuma eci kucipu vushonde kuli ikeye ndi?  

7Nga u muka-vushunga vika ukamwana? Cuma nacimo cai catonda Njambi kuli 
yove.  

8 Vuvi vwove vwasa kuviisa mukweni munu, co vuvwa vuulinga kuli ikeye vwasa 
kukwasa mukweni munu.  

9 “Omo vanu valinakuvayandesa, co vavinjoka, vatambeka ngeci umo avakwase.  

10Oloni kuvesi kutengulukila kuli Njambi, Ishamatanga wavo uje muka-kuvana 
cinyangavili mu simbu yavo ya vukalu.  

11Kuvesi kutengulukila kuli Njambi, uje akatupwisa vaka-mana, uje akatupwisa 
vaka-mana manene kutuvakana tusitu nambe tuzila.  

12Vakevo vatwa kawelele ngeci vavakwase, oloni Njambi kavakumbulula embwe, 
omwo vakevo vaka-kulyalesa, co lalo vaka-vuvi.  

13Cinapu cangoco kuli vakevo kutwa kawelele, Njambi Muka-nzili yoshe kasa 
kuvamona nambe kuvaziva.  

14Yombi, yove wendeka ngwove kuwasa kumona Njambi, oloni tatamena lika 
nakusimpa,  

n̄anda yove ili kuli ikeye.  

15Yove uyongola ngwove Njambi kesi kuhisa, ngwove ikeye akatolilila 
kamandondo ku vuvi.  

16Eci cinapu cangoco kuli yove kutwalao kwendeka mwa vushunga vene yove 
kuuzivuka vije ulinakwendeka.” 

Yombi 36 

1Co Elihu watwaleleo nakwendeka ngwendi,  

2 “Njitolilile kamandondo, co yange njikakumwesa ngeci yange njili na vimo 
vyakwendeka kwimanenako Njambi.  

3Kuzivuka kwange cinatuvakana, njipangesa vije njizivuka, mukumwesa ngeci 
Njambi, Ishamatanga wange wapwa wa vushunga.  

4Cuma nacimo cai cinjendeka kuli yove cipwe ca makuli, kenga, kulutwe lwove 
kuli muka-mana wa vushunga.  

5 “Kenga, Njambi ikeye Muka-nzili, kesi kuyengula munu, Njambi Muka-nzili 
yakukolesa mana akuzivisisa.  

6Ikeye kesi kutava muka-vuvi ngeci ayoye embwe, oloni simbu yoshe akapangesa 
vushunga kuli vaka-kuyanda.  

7Ikeye muka-kunyunga vaje vaka-vushunga, akavatavesa, kushwana ngwe 
vimyene, nakuvatava ngeci vavasingimike ku myaka yoshe.  

8Oloni nga vanu vanakutiwa mu malyenge, nakuyandela vije vivanalingi,  

9co Njambi avamwesa vuvi vwavo, na kulyalesa kwavo.  

10Ikeye ashokolola matwi avo, ngeci vazive vilongesa nakuvashika ngeci vatunde 
ku vuvi vwavo.  

11Nga vononoka kuli Njambi nakumupangela, co vakayoya mwamuvwa mu 
kwoloka.  

12Oloni nga kuvamutolilila, co vakanyonga ku moko ya mukwale, co vakatsa mu 
vunzimba vwavo.  

13 “Co vaje vaka-vuvi vakatwalao kuviilila, nameme omo vavahisa kuvashaka 
kulomba ngeci vavakwase.  

14Vakevo vatsa omo vacili vanike vavandondo, co kuyoya kwavo kunapu kwa 
shwamwa.  

15Oloni Njambi alongesa vanu omo vali mu tuyando, apangesa mapakeso ngeci 
ashokolole mesho avo.  

16 “Njambi wakutundisile mu tuyando, nakutava ngeci ukale mwamuvwa, co 
mesa yove yashulile na mutumbo wakama wa vyakulya.  

17Oloni ololo yove valinakukuhisa ngwe mucinakupande.  

18Nyanyama kesi utave vaka-mazika-kanwa kukukwisa embwe, nambe vufuko 
vukuungumwine kweka.  

19Kuma kulila kwove kukwamena ku tuyando ndi? Nzili yove yoshe kuyasa 
kukukwasa ololo.  

20Kesi ushungwiye vutsiki ngeci vwije, simbu ije omo miyati vakanyonga.  

21Nyanyama kesi utengulukile ku vuvi embwe, omwo tuyando twove vatutumine 
ngeci utunde kutuketwo.  

22 “Anuka vukama vwa nzili ya Njambi, ikeye mulongisi wakama ku vyoshe.  

23Naumo wai asa kuleka Njambi mwakupangela, nambe kumuvangela ngeci 
nalingi vuvi.  

24Anuka kushangazala vipangi vyendi, vije vivashangazalele vanu mu myaso.  

25Munu woshe namono vije vyalingile, oloni kutwasa kuzivisisa vyoshe.  

26Kutwasa kuzivuka vukama vwendi, nambe kulava vungi vwa myaka yendi.  

27 “Njambi ikeye muka-kutundisa mema ano asi, nakuwatengulula mambase a 
nyonzi.  

28Ikeye akanyokesa nyonzi kutunda ku mashelwa, nakunyoka mingole ku vanu 
voshe.  

29Naumo wai azivuka mashelwa muwakende, nambe muhyato muukalumu 
mwilu, muje mwakala Njambi.  

30Ikeye akatumu ceke mwilu mwoshe, oloni kwisi ya mema a kalunga kwakala 
lisusulungu lika.  

31Omu mukemwo mwakalisa vanu, nakuvana vyakulya vyakulisala.  

32Ikeye akakwata muhyato na mavoko endi, nakuushika ngeci utombole kuwila 
mu cimango.  

33Cililimo ca nyonzi cituleka ngeci naluvala manene omwo ya vuvi.  

Yombi 37 

1Omo a eci mbunge yange ijaja, yatundu mungangu yayo.  

2Tolilileni yeni voshe, ku lijwi lya Njambi, ku muhyato uje ulinakutunda mu 
kanwa kendi.  

3Ikeye akatumu muhyato kutunda ku shongo imo ya ano asi nakweta ku shongo 
ikwavo.  

4Asinoni vakaziva kuluma kwa lijwi lyendi, co aluma na lijwi lyendi lyakama, co 
muhyato uhyahyata simbu yoshe.  

5Akushika kwa Njambi vyuma vyakukomokesa vilingiwa, ikeye alinga vyuma 
vyakukomokesa vije yetu kutwasa kuvilinga.  

6Ikeye akashiki mema akukonda ngeci anyokele asi, akanyokesa nyonzi ya 
vusuku-mbundu kujulisa kwoshe.  

7Avindika vipangi vya munu woshe, ngeci vanu voshe vaje vanatanga vazivuke 
vipangi vyendi.  

8Tusitu vatunda a mombu, co vakovela ku mateke avo.  

9Lihunzi lya mu mbwela lihuwa, co linena kankumba, lihunzi lya ku kunto linena 
lisika.  

10Muku wa Njambi ukondesa mema, nakuwatengulula kupwa akukonda.  

11Co muhyato wakuyemuna ukatundu mu mashelwa,  

12akewo alinakushwenya akushika kwa Njambi. Co alinga vyoshe vije Njambi 
avishika, kwoshe-ikwoshe mu kaye mwoshe.  

13Njambi akatumu nyonzi kunyokela ano asi, ikeye asa kuyituma 
mukunyanyamesa vanu, nambe mukuvamwesa vuvwa vwendi.  

14 “Yombi, imana tai kamandondo nakutolilila, singanyeka vyuma 
vyakukomokesa vyakalingi Njambi.  

15Wazivuka Njambi muje mwakashiki na muje mwakayemwisa mihyato mu 
mashelwa ndi?  

16Wazivuka mashelwa muje mwakapekumuka mwilu? Evi vikevyo vipangi vya 
Njambi vya vutongwe vyakukomokesa.  

17Vikajo uzivila ntwima ya vuzalo vwove omo mu lifuti munoloka na lihunzi lya 
mu mbwela?  

18Kuma wasa kujala lilu ngwe Njambi? Likelyo lyapwa lyakukola ngwe vutale 
vwakusangununa.  

19Tulongese mutukendekela kuli Njambi, mana etu apwa amupulungwa, kutwesi 
na vimo vyakwendeka.  

20Kunjasa kulomba kwendeka na Njambi, omwo vikajo njimwanena vukovelelo 
vwakunjinyongesa?  

21 “Co lilu linajele na lihunzi, co ololo ceke cilinakuvyazima mwilu. 
Cilinakuvyazima manene kutwasa kukengako.  

22Ku kunto kwizilila kuvyazima ngwe ngolinde, Co Njambi nazala vumpau 
vwakujujwisa.  

23Nzili ya Njambi inapu yakama ngeci kutwasa kushwenya kuli ikeye, napu wa 
kulongwa na vushunga mukupanga kwendi na vanu.  

24Ngecivene, vanu vakamukomoka, ikeye kesi kumbako mbunge, kuli vaje 
valiyongola vakevo vavenya kupwa vaka-mana.” 

Yombi 38 

Shukulu Kalunga akumbulula Yombi 
Shukulu Kalunga 

1Asinoni Shukulu Kalunga wendekele kuli Yombi mu kankumba ngwendi,  

2 “Yove iyajo ngeci utanganese viyongola vyange, na majwi akujeneka mana?  

3Co ololo imana nakukolesa ngwe munalume, co kumbulula vihula vinjikwihula.  

4Yove wakele kuli omo njajalele luvula lwa kaye? Njileke nga uli na mana.  

5Iyajo wayongwele seteko ya kaye? Nambe iyajo wasetekeleo mukole? Njileke 
nga uzivuka vihula vyoshe evi.  

6Vikajo vyemika vimanda vije vyakwata kaye? Iyajo wajalele limanya lya mu 
mbango ya kaye?  

7A mungulungengu vingongonosi vyalikungulwile na kwimba mwaso, co vanu va 
mwilu vatambekele nakujolela.  

8Iyajo washokele vikolo vya kwimika mema a kalunga omo atuukile mu livu?  

9Yange njafwikile mema a kalunga na mashelwa, nakuwafwika mu lisusulungu.  

10Yange njatwile cipalo ca nginga ya mema a kalunga, nakwakako vikolo na 
tupateso.  

11 Co njendekele ngwange, ‘Kuno vene kukekwo kuukahwila! Kuno vene 
kukekwo kukemana mankimba ove akama.’  

12Yombi, mukuyoya kwove kwoshe, washikao laja litangwa ngeci lituuke ndi?  

13Kuma yove washikao laja litangwa kutuuka ano asi, nakuninganga vaka-vuvi 
ngeci vatunde ku myela ije ivanavanda ndi?  

14Mutanya ukamwesa malundu na vimbongo kusholoka ngwe mukundwilo wa 
nanga, vikatungukwa ngwe cisateso cakundinda a vuma.  

15Ceke ca litangwa citwa manene, co civindika vaka-vuvi kulinga vukalu.  

16 “Yove wakovelamo laja mutuvwelu-vwelu twa kulova twa mu mema a kalunga 
ndi? Yove wendao laja asi ya mema a kalunga ndi?  

17Vakusholwela laja vikolo vyakukovelela mu lifuti lya vatsi, nambe wamona laja 
vikolo vya ku njuvo ya lisusulungu lyakuzivala vwii ndi?  

18Wazivuka vukama vwa kaye muvwapwa ndi? Njikumbulule nga uzivuka.  

19 “Yove uzivuka kucatunda ceke nambe nsina ya lisusulungu muyapwa?  

20Yove wasa kuvamwesa nunda ivanapande kwenda, nambe kuvatepulwilako 
lalo ndi?  

21Mwa vushunga yove wasa, omo unapu u mukulunu, co kuwakele omo 
vatangele kaye!  

22Kuma yove wakovelamo laja mu vinjuvo vyakutulikila mema akukonda, nambe 
wamona vinjuvo vyakutulikila nyonzi ya mamanya ndi?  

23Yange njavinyungila visimbu vya tuyando, na a matangwa akulwa vinzita.  

24Yove wayako laja ku mutambela kuje kukatuukila litangwa? Nambe ku 
mutambela kuje kukatundu lihunzi lya mu ngangela lije likahuhwila ano asi ndi?  

25 “Iyajo wendile vingunja mwakwitila mema a nyonzi, nakuvwaesa ngila ya 
mihyato yakuluma?  

26Iyajo akanyokesa nyonzi ku mutambela kuje kwakujeneka vanu?  

27Iyajo akatukumwina mema ku mutambela wakuma cau, ngeci uje mwila 
wakwo ujovelele?  

28Kuma nyonzi nambe lime vyakala na ishavyo ndi?  

29Iyajo cisemi ca mema akukonda naa akulikwata ngo?  

30Vyuma vika vije vikatengulwisa mema kupwa mamanya, nakukondela akamwa 
ya mema a kalunga?  

31 ”Wasa kukutila amo Lishano Mutumbu nambe kuzitula mikole ije yakuta va 
Muta-mbambi ndi?  

32Wasa kutwamenena vingongonosi simbu na simbu yavyo a mwaka, nambe 
wasa kutwamenena Vana va tulwi?  

33Yove uzivuka mashiko aje akendesa mwilu? Nambe wasa kuwapangesa ano asi 
ndi?  

34 “Yove wasa kutendeka lijwi lyove ku mashelwa, ngeci livazi lyakwo likufwike 
ndi?  

35Wasa kutuma mihyato ngeci iije, nakwendeka kuli yove ngwayo, ‘Yetu vanovo.’  

36Iyajo naaka mana mu mashelwa, nambe iya naana mana akuzivisisa?  

37Iyajo nanyanyama manene mukulava mashelwa, nakuwapangesa ngeci 
anyokese nyonzi,  

38nyonzi ije ikolesa livu nakulipwisa mitumbo?  

39 “Yove wasa kuyombela ndumba wa lwavo vyakulya, nambe kutsiya njala ya 
vana va vindumba 

40omo vavanda mu viteke vyavo, nambe vavutama a lyumbu mukuvandamena 
ndi?  

41Iyajo muka-kushakezekela likololo vyakulya, omo vana vendi valinakulilila kuli 
yange nakwendangana kwa vyakulya?  

Yombi 39 

1Kuma yove uzivuka simbu ivakakiti makunda va ku minkinda ndi? Nambe 
wamona laja akitila shonge ndi?  

2Kuma yove uzivuka vingonde vivakakala na memo ndi? Nambe uzivuka simbu 
ivakakiti ndi?  

3Kuma uzivuka omo vakatsila asi nakukita vana vavo ndi?  

4Vana vavo vavandondo vakakala na nzili, co vakolela mu shwata, vatunda kuli 
vainavo, co kuvesi kwilukako lalo embwe.  

5 “Iyajo waanene vingolo kupatuka? Iyajo wavazitwile nakuvatava ngeci 
valyendele?  

6Yange njavanene mambo kupwa limbo lyavo, na vyana vya mwongwa kupwa 
vukalo vwavo.  

7Vakevo vakala kulyala manene kutunda ku vinganda vya miyoyo, co naumo wai 
asa kuvapokwesa nakuvapangesa vipangi.  

8Ku minkinda kukekwo kwapwa ku vulilo vwavo, kuje vashakezeka vimena 
vyoshe vyakuzivuluka.  

9 “Kuma mpakasha atava kukupangela ndi? Kuma ikeye akatava kulala vutsiki mu 
licakana lya vingombe vove ndi?  

10Kuma wasa kukuta mpakasha mukole ngeci alime ndi? Nambe kumupwisa 
muka-kulambesa livu lya mu vimbongo mu lihya lyove ndi?  

11Kuma wasa kumukulaela omo nzili yendi yakama, nakuyongola ngeci asa 
kukupangela vipangi vya nzili ndi?  

12Kuma yove wamukulaela ngeci asa kukunenela vimbuto vyove ku lijungwilo 
ndi?  

13 “Mambava a nkumbwa akaapukumuna mu kulyalesa! Nambe ali na maka na 
maunga, oloni kesi na cizemo.  

14Nkumbwa akaseza mavunda endi mu livu, ngeci ashaluke na ntwima ya mu 
livu.  

15Ikeye akevala ngeci cilyato casa kuwaviisa, nambe kasitu wa mu shwata asa 
kuwalyata nakuwativa.  

16Ikeye akalingi vukalu na vana vendi ngwe kesi vendi, co kesi kumbako mbunge 
ngwe nombila ngoco nzili yendi.  

17Yange vene njamupwisile ciheve, co kunjamwanene mana.  

18Oloni omo akashangumuka kushatuka, akasa kujola kavalu na uje muka-
kulondao.  

19 “Yombi, kuma yove wapangele tuvalu kupwa vaka-nzili nakuvana makumbi 
avo akulinika ndi?  

20Yove wavashambesele ngwe vimbambi, nakutewesa vanu nakufwembula 
kwavo ndi?  

21Vakevo vazokola livu lya mu cana, co vashatukila mu nzita na nzili yavo yoshe.  

22Vakevo vombwanesa lyova kuvatewe embwe, co kuvesi kushondoloka ku 
mukwale.  

23Vitwa vije vivakambata vaka-kulonda vavo, vikohyo nakuvyazima ku ceke ca 
litangwa.  

24Tuvalu vajaja na vukalu, co vashatukila kulutwe, omo lupembo lwimba, co 
kuvasa kwimana lwii.  

25Omo lupembo lwimba kashashutwiya, co vombikiya nzita omo icili kulyala, co 
vaziva vamyata omo vatambeka nakushika.  

26 “Kuma ciselele asa kulilongesa kupulula kuli yove, omo ajangumwina 
mambava endi mu mbwela ndi?  

27Kuma ngonga asa kuvandamena kushika kwove, akutunga lishwa lyendi 
akamwa ya munkinda ndi?  

28Ikeye akatungu lishwa lyendi akamwa ya mamanya amalaja, co atengulula 
mitwe ya minkinda kupwa cimpaka cendi cakukola.  

29Omo ali a lishwa lyendi, co akenga-kenga muyehi na kulyala, mukushakezeka 
cuma cimo ngeci atsiye alye.  

30 Vingonga vakakungulukila ku mitunu mivila ya kutsa, co vana vavo vaje 
vavandondo vakanuko maninga.” 

Yombi 40 

1Shukulu Kalunga wendekele kuli Yombi ngwendi,  

2 “Kuma uje muka-kuwanena vakwavo milonga asa kusompa na Muka-nzili yoshe 
ndi? Woshe uje ali na vimata na Njambi, mweceleni akukumbulule.” 

Yombi akumbulula 
Yombi 

3Asinoni Yombi wakumbulwile Shukulu Kalunga ngwendi,  

4 “Kenga, yange iyajo ngeci njikukumbulule? Vikajo vinjikukumbulula? Yange 
nalumo lwai njikendeka lalo.  

5Njinendeka lumo kunahu, co kunjikakumbululako lalo, njinendeka visimbu 
vivali, oloni kunjikatwalao lalo embwe.” 

Kukumbulula kwa Shukulu Kalunga 

6Asinoni mu kankumba kakama Shukulu Kalunga wakumbulwile Yombi 
ngwendi,  

7 “Kolesa ngwe munalume, co kumbulula vihula vyange.  

8Kuma yove ulinakweseka kunjiwanena mulonga ngeci yange njihye yove 
usambe ndi?  

9Kuma yove uli na nzili ngwe yange ndi? Kuma lijwi lyove lyasa kukala na cililimo 
cakama ngwe lyange ndi?  

10Nga ngoco ni, zala kasingimiko kove na kulyalesa ngwe vuzalo, co zala vukama 
na vumpau ngwe mwiva.  

11Mwesa vukalu vwove vwakama, kenga voshe vaje vaka-kulyalesa ngeci 
uvononwese.  

12Kenga ali voshe vaje vaka-kulyalesa ngeci valikeese, tsena vaka-vuvi aje 
avanemana.  

13Vatsinde mu livu voshe, co vakutiiye mu lifuti lya vatsi.  

14Co njikapwa yange wakulivanga kukushangala, nakutava ngeci unahyana.  

15Kenga Mbehemote uje injatangele ngwe munjatangele yove. Ikeye akali mwila 
ngwe ngombe,  

16kenga oni nzili yendi ije yakala mu muvila wendi, na nzili yendi ije yakala mu 
mishuni ya mwimo lyendi!  

17Mukila wendi watindivala ngwe muti wa kendale, co mishuni ya mu mendi endi 
yapwa ya nzili.  

18Vitsiya vyendi vyakala na nzili ngwe vunengu, co mendi endi alifwa ngwe 
mikambo ya vutale.  

19 “Ikeye wapwa wakukomokesa ku vitanga vyange vyoshe! Kuvanga muka-
kumutanga lika ikeye asa kumufungulula.  

20Mwila wakali ukamene lika ku malundu, kuje kuvakeela vikashama.  

21Ikeye akakala mwisi ya maputa a mambimbo, co akavanda mukati ka mahongo 
a mu likava.  

22Co maputa a mambimbo, na minango ya kutepama ya ku ngenge ya muna 
ndonga, ikeyo yapwa minzinzime yendi.  

23Ikeye kesi kutewa cingungumuta. Akasimpi omo Ndonga ya Yondau iitisa 
mema ayo ku mesho endi.  

24Iyajo asa kutsitsivalesa mesho endi nakumufungulula? Nambe iyajo asa 
kukwata lijulu lyendi mu mweto?  

Yombi 41 

1 ”Kuma wasa kulovela Levyatane na kalovo, nambe kukuta ndaka yendi na 
mukole ndi?  

2Kuma wasa kwaka mukole mu lijulu lyendi, nambe kwaka kalovo mu vimbange 
vyendi ndi?  

3Kuma ikeye asa kulomba lisesa kuli yove ngeci aye ndi? Kuma asa 
kukulambelela ngeci umutetele ndi?  

4Kuma asa kulinga cikumiiyo nove, nakukulaesa kukupangela myaka yoshe ndi?  

5Kuma wasa kumukuta ngwe kazila wakufuka, kupwa cuma cimo cakuvwaelelesa 
vangamba vove va vambanda ndi?  

6Kuma vimbunga vya vaka-kulovela vakavikundika kuli ikeye ndi? Nambe vaka-
mavenda vamutetanga nakumulandesa ndi?  

7Wasa kutiva cilambu cendi na mingungu nambe kutiva mutwe wendi na 
myumba ndi?  

8Mukambeke livoko lyove umushangumune, co nzita imukalwa, ukaisinganyeka 
simbu yoshe!  

9 “Munu woshe uje amona levyatane, alijujukila nakuwila asi.  

10Omo Levyatane aluvala, co atewesa manene, naumo wai asa kusimpa kwimana 
ku mesho endi.  

11Iyajo asa kulwa nendi, co apwe wakuyoya lalo? Naumo wai asa kucilinga mu 
kaye mwoshe.  

12 “Imana njikuleke mendi a Levyatane, nakukunungulwila vukama vwendi nomu 
muyafwa nzili yendi.  

13Naumo wai asa kujuva cilambu cendi ca akamwa, nambe kutiva ntelo yakazala.  

14Iyajo asa kushemununa vimbange vyendi, vije vyalishemeka na mayo 
akutewesa?  

15Mwongo wendi vaulinga na mavanda a vintelo, alikutila amolika, co akola ngwe 
limanya.  

16Co limo na limo linalyata kulikwavo ngeci lihunzi kulyasa kwita mukati kawo.  

17Analikwata kumolika, analikwata limo na likwavo, co kuwavwaa 
kuwaangununa.  

18Omo ashamita, ceke cikahyahyata, co na mesho endi analifu ngwe misha ya 
litangwa.  

19Mu kanwa kendi mukatuuka milangi yakwezoka, na vishashe vya tuhya 
vikatinozoka.  

20Mu majulu endi mukatuuka vwisi, ngwe ndeo ilinakumbwata a liko.  

21Muku wendi ukashwameka tuhya ku manungu, co milangi ikatuuka mu kanwa 
kendi.  

22Mukoshi wendi wakala na nzili manene, ngeci voshe valiwana nendi valijujukila 
manene.  

23Co mavanda a mishuni yendi anakakateya amolika, anakolo kuwavwaa 
kuwalamununa.  

24Mbunge yendi yakukola ngwe limanya, kuyesi na lyova, yakolo ngwe limanya 
lyakulolela vunga.  

25Omo aluvala, vaka-nzili valijajela, omwo ya cililimo cendi, co vaziva lyova.  

26Kukwesi mukwale wasa kumutwa mbandu, kukwesi likunga nambe mukili, 
nambe likunga lyalindondo lyasa kumutwa mbandu.  

27Vutale kuli ikeye vwapwa ngwe vishati, na vunengu vwapwa vwavuvotsi ngwe 
vitale vya mavwevwe.  

28Mukili kuwasa kumutewesa, co mamanya a kumwasha anapu ngwe cimbuti ca 
cishati.  

29Kuli ikeye cisano capwa ngwe kacimbundi ka cishati, ajola omo vanu 
vamwasha makunga.  

30Mavanda a lifu lyendi analifu ngwe vitambi vya ndeo ya vuma, ashandola 
lindova muje mwenda.  

31Ambwatesa mema a mu nzinga ngwe mema a mu ndeo, ambwatesa mema a mu 
kalunga ngwe ndeo ya mazi akuvwava.  

32Muje muneti muvuva wendi muvyazima nakutengulula mema a kalunga kupwa 
lifulu.  

33Kukwesi cuma cimo ano asi cakumwesekesa naco ikeye wapwa citanga cije ca 
lyova.  

34Ayeluwisa tusitu va kulyalesa, ikeye wapwa mwene wa tusitu voshe va mu 
shwata.” 

Yombi 42 

1Asinoni Yombi wakumbulwile Shukulu Kalunga.  

Yombi 

2Njizivuka, Shukulu Kalunga ngeci yove u muka-nzili yoshe, co wasa kulinga 
vyoshe viwushaka.  

3 Wanjihwile ngwove vatijo njasa kwihula mana ove, omwo yange kunjizivuka 
cuma nacimo cai. Njinendeka vije kunjazivukile, vyuma vyakukomokesa manene, 
vije kunjazivukile.  

4 Wanjilekele ngeci njikutolilile omo wendekele, nakweseka kukumbulula vihula 
vyove.  

5A simbu ya kunima, njazivukile lika vyuma vije vivanjilekele vakwetu, oloni 
ololo njinakumono na mesho ange.  

6Ngecivene, njinazivi shwamwa ya vije vyoshe njinendeka, co njitumbama mu 
livu na mu lito kumwesa ngeci njinatenguluka.  

Mamaneselelo 

7Omo Shukulu Kalunga wamanesele kwendeka kuli Yombi, co wendekele kuli 
Elifaze ngwendi, “Njinaluvala nove na vasamba vove vavali, omwo 
kumwendekele vya vushunga ali yange, ngwe mwanendeka ngamba yange 
Yombi.  

8Ngecivene, ambateni vingombe va nkomba vatanu na vavali na majamba a 
vimanga vatanu na vavali mutwale kuli Yombi, co mukavakombelela kupwa 
n̄ombelo yeni vavenya. Yombi akamilombelela, co njikakumbulula lilombelo 
lyendi, kunjikamizivisa shwamwa ngwe mumwapandele. Yeni kumwendekele 
vya vushunga ali yange, ngwe mwalingile Yombi.” 

9Ngecivene, Elifaze, na Mbilendande, na Zofale valingile vije vyavashikile Shukulu 
Kalunga, co Shukulu Kalunga wakumbulwile lilombelo lya Yombi.  

10 Asinoni, omo Yombi walombelele vasamba vendi vatatu, co Shukulu Kalunga 
wamuwezelele nakumwingisilamo luvali ku vije vyakele navyo akulivanga.  

11Co vandolome va Yombi voshe, na vandokazi vendi, na vasamba vendi vaje 
vakele navo laja vezile kuli ikeye, co valingile ciwano amo nendi mu njuvo yendi. 
Co vamwesele vusiwa vwavo ali ikeye nakumuzembeleka a tuyando twoshe tuje 
twanenele Shukulu Kalunga ali ikeye. Co munu na munu wamwanene vimbongo 
na kanzeya ka ngolinde.  

12Co Shukulu Kalunga wavezikisile Yombi a matangwa endi akukotokela 
kutuvakana a matangwa endi akulivanga. Co Yombi wakele na vimanga 14, 000, 
na tumelo, 6, 000, na vingombe vakulimisa 2, 000, na vimulu 1, 000.  

13Co wakele na vana va vanalume vatanu na vavali na vana va vanakazi vatatu.  

14Co walukile lizina lya uje munendi wa munakazi wa ntwatwa ngwendi 
Njemima, wamucivali wamulukile ngwendi Keziya, co mutinikila wamulukile 
ngwendi Kelene Hapuke.  

15Mu lifuti mwoshe kumwakele vanakazi vavavwa ngwe vana va Yombi. Co 
ishavo wavapangelele vushwana amo na vandolome vavo.  

16Munima yevi, Yombi wayoyele myaka 140, co wamwene vatekulyendi, na 
vatekulwila vendi.  

17Omo Yombi wakuluvalele manene, co watsile.  

Myaso 

Myaso 1 

LIVULU LYAKULIVANGA 
(Myaso 1–41) 

Kuvwaelela kwa vushunga 

1Navezika munu uje avyana kunangula kwa vaka-vuvi, munu uje kesi 
kutembunwina vingila vya vaka-vuvi, nambe kukala mu munga ya vaka-
kuyeluwisa Njambi.  

2Oloni ikeye avwaelela mukwononoka lishiko lya Shukulu Kalunga, co aliyongola 
mutanya na vutsiki.  

3 Munu wa cifwa eci napu ngwe muti wakukuna ku vana va vindonga vya mema, 
muti uje wima vushuka vwawo a simbu yawo, na maputa awo lalo kuwesi 
kujujwama. Munu wa cifwa eci avezika mu vyoshe vyakalingi.  

4Oloni vaka-vuvi kuvesi ngeci embwe, vakevo vanalifu na lijungu lije 
lilinakupekumuka na lihunzi.  

5Vaka-vuvi Njambi akavahisa, co Njambi akavaangununa ku vanu vendi.  

6Mwa vushunga Shukulu Kalunga azivuka ngila ya vaka-vushunga, oloni ngila ya 
vaka-vuvi ikanyonga.  

Myaso 2 

Mwene yanaangula Njambi 

1Omwo vikajo vanu vatumba vutumbe vwangoco vwakutengulukila Shukulu 
Kalunga?  

2 Vimyene va ano asi vanaangunuka, vaka-kushwana vanalikungulwila amo, 
nakutumba matumbe amavi akulwisa Shukulu Kalunga, na wakuvwavesa wendi, 
co vendeka ngwavo,  

3 “Tutundeni kukushika kwavo, nakuvyana mashiko avo.” 

4Shukulu Kalunga uje wakala mwilu akavajola nakuvashendumuna.  

5Akendeka navo na vukalu nakuvajujwisa na vukalu vwendi vwakama ngwendi,  

6 “Njinaka mwene yange a Siyone, lilundu lyange lyakujela.” 

7 ”Njikambulula vilongesa vya Shukulu Kalunga, ikeye wendekele ngwendi, ‘Yove 
unapu u munange, litangwa lya lelo njinapu nji isho.  

8Njilombe, co njikakwana miyati yoshe kupwa vushwana vwove, co kaye koshe 
kakapwa vufuko vwove.  

9 Ukavapokola na mulamu wa cikuvo, nakuvasanyozola vimbazuvwila-
mbazuvwila, ngwe vitambi vya ndeo ya vuma.’” 

10Yeni vimyene mweseni ngeci munazivisisa majwi awa, yeni vaka-kushwana, 
tolilileni mwamuvwa kukunangula oku.  

11Pangeleni Shukulu Kalunga nakujaja,  

12tsembeni myanja yendi, kutewa aluvala ngeci munyonge vwasi-vwasi, omwo 
vukalu vwendi vushwama vwasi. Vavezika voshe vaje vatewela muli ikeye.  

Myaso 3 

Lilombelo lya mutondo lyakukwasa 
Mwaso wa Ndaviti omo watewele munendi Avisalome 

1Yove Shukulu Kalunga, vitozi vange vavangi manene, vaje vananjikatukila 
nakunjilwisa!  

2Valinakwendeka ali yange ngwavo kunjesi na vukwasi kuli Njambi.  

3Oloni yove Shukulu Kalunga, simbu yoshe wapwa u ntelo yange yakunjizikinina 
ku vushonde, yove unjihyanesa nakunjitakamesa.  

4Njitambeka kuli Shukulu Kalunga mukunjikwasa, co anjikumbulula kutunda ku 
lilundu lyendi lyakujela.  

5Njilala nakuya mu tulo, co ku mutondo njinduka omwo Shukulu Kalunga 
akanjinyungu.  

6Kunjesi na lyova lya vitozi vavangi-vangi vaje vananjizengeleka mukulwa nange.  

7Ija yove Shukulu Kalunga! Njamene yove Njambi yange! Hisa vitozi vange voshe, 
vatundise nzili yavo yakunjivulumuna.  

8Kwamena kwatunda kuli Shukulu Kalunga, Shukulu Kalunga avezikise vanu 
vendi!  

Myaso 4 

Lilombelo lya cingwezi lyakukwasa 
Mwaso wa Ndaviti 

1Omo njitambeka njikumbulule, yove Njambi, muka-kunjamena! Omo njakele mu 
vukalu, yove wanjamenene, njizivileko mema ku mbunge, co ziva lilombelo 
lyange!  

2Yeni vanu visimbu vingai mukanjishaula? Visimbu vingai mukazema vije vinapu 
vyangoco, nakukavangeya vije vinapu vya makuli?  

3Anukeni ngeci Shukulu Kalunga nalyangwila vaka-vushunga kupwa vendi, co 
alinakunjiziva omo njitambeka kuli ikeye.  

4 Kuluvala kweni, kesi kumitwamenene ku vuvi, omo mulala a malili eni, 
yongoleni a majwi awa.  

5Kombeleleni vin̄ombelo vya vushunga kuli Shukulu Kalunga, co kulaeleni muli 
ikeye.  

6Omo kuvali vavangi valinakulombela ngwavo, “Twane vivezikiso Shukulu 
Kalunga! Tuzivileko mema ku mbunge! “ 

7Oloni kuvwaelela oku kuunanjana kunapu kwakama manene, kunatuvakana 
kuvwaelela kwa vaje vali na vimbuto vyavingi na vinyu vyavo vyavingi vyaviha.  

8Omo njilala, co njiya mu tulo ngwe muje mwalalele mbuli mutenga, yove lika 
Shukulu Kalunga, u muka-kunjinyunga mwamuvwa.  

Myaso 5 

Lilombelo lyakunyunga 
Mwaso wa Ndaviti 

1Tolilila ku majwi ange yove Shukulu Kalunga, ziva kukulinyenga kwange.  

2Zivilila ku mutambi wange, mwene yange na Njambi yange. Njilomba kuli yove 
Shukulu Kalunga.  

3Yove Shukulu Kalunga ukazivi lijwi lyange ku mutondo, co akutuuka kwa 
litangwa njikakombelela n̄ombelo, nakuvandamena kukumbulula kwove.  

4Omwo yove kesi u Njambi uje akavwaelela na vuvi, yove kuwesi kutava vuvi 
vwete ku mesho ove.  

5Vaka-kulyalesa kuvakemana ku mesho ove, yove wazinda voshe vaka-kulinga 
vuvi.  

6Yove Shukulu Kalunga unyongesa voshe vaka-makuli, nakuzinda vaka-kutsiya 
na vaka-kukwisa.  

7Oloni omwo a cizemo cove cakama cije kucesi kutenguluka, njikakovela mu 
Njuvo yove, co njikalemesa mu Njuvo yove yakujela.  

8Shukulu Kalunga, njitwamenene mu vushunga vwove, omwo ya vitozi vange, 
njishungamesele ngila yove ngeci njiikavangeye!  

9 Vitozi vange kuvesi kwendeka vushunga, mukuyoya kwavo kwoshe 
vashakezeka lika kunyongesa vanu, vimbunge vyavo vinashulu na makuli, co 
vakaseveleka vanu na majwi a vungumba.  

10Vanyanyamese nakuvahisa yove Njambi, matumbe avo avanyongese vakevo 
vavenya. Vashekele kulyala nove omwo kutuma kwa vuvi vwavo, omwo 
vanakutengulukila nakukulwisa.  

11Oloni voshe vaje vatewela muli yove vakajolela, simbu yoshe vakaimba 
nakujolela. Nyunga vaje vakuzema, omwo ali yove vakavwaelela.  

12Yove Shukulu Kalunga, ukavezikisa vaje vakwononoka, cizemo cove 
cikavanyungu ngwe ntelo.  

Myaso 6 

Lilombelo lyakukwasa a simbu ya tuyando 
Mwaso wa Ndaviti 

1 Shukulu Kalunga, kesi unjipaye nambe kunjihisa omo uluvala!  

2Yove Shukulu Kalunga, njizivileko mema ku mbunge, co kangwisa muvila wange 
wakuzeya, vitsiya vyange vilinakujaja na lyova.  

3Yange njinalijujukila manene. Yove Shukulu Kalunga, njikakala visimbu vingaijo 
mu cifwa eci?  

4Tenguluka ngeci unjamene yove Shukulu Kalunga, njimwese cizemo cove cije 
kucesi kutenguluka.  

5Mu vukalo vwa vatsi naumo wai akakwanuka lalo, naumo wai asa 
kukushangazala muje!  

6Vusiwa vwange vunanjizeyesa, vutsiki na vutsiki vulili vwange na musato wange 
vijula na misozi.  

7Vusiwa vunazimbisa mesho ange, kunjasa kumona omwo ya vitozi vange!  

8 Wazivi kulila kwange yove Shukulu Kalunga, ngecivene, tundeni kuli yange yeni 
voshe vaka-vuvi.  

9Shukulu Kalunga nazivi lilombelo lyange, na mutambi wange ngeci anjikwase.  

10Vitozi vange voshe vakaziva shwamwa yakama vatenguluka vwasi-vwasi na 
shwamwa yakufunguluka.  

Myaso 7 

Lilombelo lya vushunga 
Mwaso wembile Ndaviti kuli Shukulu Kalunga omwo ya Kushe kaMbenjemani 

1Yove Shukulu Kalunga Njambi yange, muli yove mukemwo njiwana kuvanda, 
njamene nakunjipatula kuli voshe vaje valinakunjisheka,  

2nga kuulingimo, co vanjitatuvula nakunjisanyozola vipuka-vipuka ngwe 
vindumba, co naumo wai anjamena.  

3Yove Shukulu Kalunga Njambi yange, nga njinaviisila musamba wange, nga 
njinende vungungu musamba,  

4nambe kuzivila citozi cange mema ku mbunge, nga njinalingi vyuma evi,  

5co tava vitozi vange vanjisheke nakunjikwata. Vatave ngeci vanjilyatangele 
nakunjitsiya, nakunjiseza asi.  

6Yove Shukulu Kalunga, luvala nakulinga cuma cimo, lwisa vitozi vange vaje 
vanaluvala nange, mona ngeci vushunga vulinakulingiwa.  

7Mbunga ya vanu voshe valikungulwile kuli yove, omo utumbama a litanda lyove 
lya vumwene.  

8Shukulu Kalunga, yove lyaako wa vanu voshe. Njisompe nakuwana ngeci yange 
kunjesi na mulonga.  

9 Yove u Njambi wa vushunga, wilula viyongola vyetu na vizango vyetu. Vindika 
vilinga vya vanu vya kupenga-penga, oloni nyunga voshe vaka-kukwononoka.  

10Njambi ikeye ntelo yange, ikeye muka-kwamena vaje voshe valinga vya 
vushunga.  

11Njambi wapwa lyaako wa vushunga, co simbu yoshe akahisi vaka-vuvi.  

12Nga vaka-vuvi kuvatenguluka ku vilinga vyavo vyavivi, co Njambi akotola moko 
yendi ya mukwale, nakulema vuta vwendi vwa lusipa,  

13nakuvwaesela cimweja nakunana mikili yendi ya milangi ya tuhya.  

14Kengeni vaka-vuvi muvakayongwelamo vuvi, vayongola vingila mwakulingila 
vuvi, nakwendeka makuli.  

15Vanu va cifwa eci valinakunjeseka, co kweseka kwavo kuvelukile vakevo 
vavenya!  

16Vilinga vyavo vyavivi, vikavelukila vakevo vavenya.  

17Njikandelela kuli Shukulu Kalunga, omwo ya vushunga vwendi, njikaimba 
myaso yakushangazala Shukulu Kalunga, wa Akamwa ya Akamwa.  

Myaso 8 

Vumpau vwa Njambi na kasingimiko ka munu 
Mwaso wa Ndaviti 

1Yove Shukulu Kalunga Shukulu yetu, vukama vwove vunasholoka mu kaye 
mwoshe! Vumpau vwove vunete mwilu ya melu,  

2 vimbututu na vanike valinakuvwimba. Unovoka ku vitozi vove voshe, uvindika 
woshe uje akuyeluwisa.  

3Omo njikenga lilu lije liwatangele, ngonde na vingongonosi, vije viwunaka mu 
mitambela yavyo,  

4 mwa vushunga munu kesi na seo ngeci yove umunyunge.  

5Oloni unamwana kasingimiko ngwe tungelo.  

6 Unamupwisa kushwana vyuma vyoshe viwatangele, nakwaka vyuma vyoshe 
mu mavoko endi,  

7vimanga na vingombe na tusitu lalo,  

8na tuzila na visi na vyuma vyoshe vyakuyoya vya mu mema a kalunga.  

9Yove Shukulu Kalunga Shukulu yetu, vukama vwove vunasholoka mu kaye 
mwoshe!  

Myaso 9 

Kukandelela kuli Njambi a vushunga vwendi 
Mwaso wa Ndaviti 

1Yove Shukulu Kalunga njikushangazala na mbunge yange yoshe, nakwambulula 
vyuma vyoshe vyakukomokesa vije viwunalingi.  

2Njikaimba nakujolela omwo yove, njikaimba nakushangazala Njambi Muka-nzili 
yoshe!  

3Vitozi vange vatenguluka nakwiluka munima omo yove usholoka, vashatuka 
nakuwila asi nakunyonga.  

4Utumbama a litanda lyove kupwa lyaako, usompa nakuwana ngeci yange 
kunjesi na mulonga.  

5Uhisa vaka-kujeneka kukulaela, nakunyongesa vaka-vuvi, zimangana mazina 
avo ku myaka yoshe.  

6Vitozi vetu vananyongo simbu yoshe, na vinganda vyavo vinasiwuka, co nalumo 
lwai lalo vakavanuka.  

7Shukulu Kalunga wapwa mwene ku myaka yoshe, natumbama a litanda lyendi 
mukusompesa.  

8Ikeye ashika kaye mwamuvwa, nakusompa vanu mu vushunga.  

9Shukulu Kalunga wapwa cimpaka ca vaka-kuyanda, cimpaka cakutewela a 
simbu ya tuyando.  

10Voshe vaje vasingimika lizina lyove, vasa kukulaela kuli yove, omwo yove 
Shukulu Kalunga wapwa wa kulongwa kuli vaje vanakulaela kuli yove.  

11Imbeni myaso yakushangazala Shukulu Kalunga, uje wakala mu Siyone! Lekeni 
vanu voshe vije vyanalingi!  

12Njambi akanuka vaje voshe vali mu tuyando, ikeye kesi kwivala mutambi wavo, 
nambe kwivala kuhisa vaka-milonga.  

13Njizivileko mema ku mbunge yove Shukulu Kalunga! Kenga muvali 
nakunjiyandesela vitozi vange, njamene ku kutsa yove Shukulu Kalunga,  

14ngeci njikemane ku mesho a vanu va mu Yelusalema, nakuvaleka vyuma 
vyoshe vije vinjikushangazala navyo. Njivwaelela omwo yove unanjovola.  

15Vaka-kujeneka kukulaela, vanendi mbulu nakuwilamo. Myanja yavo inatsi mu 
myeto yavo vavenya.  

16Shukulu Kalunga nalisholola ikeye vavenya akusompa kwendi kwa vushunga, 
oloni vaka-vuvi vanatsi mu vilinga vyavo vyavivi.  

17Kutsa kukekwo mamaneselelo a vaka-vuvi, na voshe vaje vavyana Njambi.  

18Muka-kujeneka na muka-kuutwa kuvakavevala ku myaka yoshe, nameme 
cinyangavili cavo kucikanyongo ku myaka yoshe.  

19Ija, Shukulu Kalunga! Kesi utave munu akuhyane embwe! Imika vaka-vuvi mu 
mbanja ngeci uvasompe.  

20Vazivise lyova yove Shukulu Kalunga, vazivuke ngeci vakevo vanapu vanu.  

Myaso 10 

Lilombelo lya vushunga 

1Omwo vikajo uli kulyala nange yove Shukulu Kalunga? Omwo vikajo 
kuusholokela a simbu ya tuyando?  

2Vaka-vuvi vali na kulyalesa nakuyandesa vaka-kuutwa, vatse mu myeto ije 
ivanalitela vakevo vavenya.  

3Muka-vuvi alyalesa na mashungu a mu mbunge yendi, co muka-cipululu asinga 
nakuvyana Shukulu Kalunga.  

4Muka-vuvi kombuko mbunge kuli Shukulu Kalunga, mu kulyalesa kwendi 
ayongola ngwendi Njambi waiko.  

5Muka-vuvi avezika mu vyuma vyoshe vije vyalinakulinga. Kasa kuzivisisa 
kusompa kwa Njambi, co lalo apopolola vitozi vendi.  

6Endeka mu mbunge yendi ngwendi, “Kunjikonwa embwe, co lalo kunjikakala 
mu tuyando.” 

7 Endekesi yendi inashulu na visingo, na makuli, na muuka, akazambula 
kwendeka majwi amavi akuluvalesa.  

8Alishweka mu membo, mukuvandamena kutsiya vanu vakujeneka mulonga. 
Alalela vushonge uje nazeye,  

9avandamena mu mwela wendi wavushweke ngwe ndumba, alinakuvandamena 
muje ngeci akwate tuutu, co avakwata nakuvakokela mu mweto wendi.  

10Vaje vanazeye vawa, omwo nzili yendi yakama inavahyana.  

11Muka-vuvi endeka mu mbunge yendi ngwendi, “Njambi nevala, nakenge kweka, 
co kasa kunjimona! “ 

12Hisa vaka-vuvi Shukulu Kalunga! Anuka vaje valinakuyanda!  

13Vatijo muka-vuvi asa kushaula Njambi? Nakulyendekesa mu mbunge yendi 
ngwendi, “Njambi kakanjihisa embwe! “ 

14Oloni yove unacimono unazivuka vukalu na tuyando, co walivwaesela kukwasa. 
Muka-kuzeya aliita kuli yove, omwo simbu yoshe u muka-kukwasa vaka-
kujeneka.  

15Tundisa nzili ya vaka-vuvi, vahise omwo vuvi vwavo vuvanalingi, noo 
vanalikela kuvulinga.  

16Shukulu Kalunga ikeye wapwa mwene wa ku myaka yoshe, vaje valemesa 
vinjambi veka vakanyonga mu lifuti lyendi.  

17Yove Shukulu Kalunga, ukatolilila ku malombelo a vaka-kulikeesa, co 
ukavatakamesa.  

18Ukaziva mutambi wa vaka-kuyanda na visiwa, ukavasompela mu vushunga, 
ngeci munu naumo wai akavazivise lalo lyova.  

Myaso 11 

Kukulaela kuli Shukulu Kalunga 
Mwaso wa Ndaviti 

1Njakulaela kuli Shukulu Kalunga omwo muli ikeye muli kwovoka. Kesi 
mwendeke kuli yange ngweni, “Pulula ngwe kazila utewele ku munkinda,  

2omwo vaka-vuvi vanavanda nakunana mata avo a lusipa na mikili yavo ngeci 
vashe vaka-vushunga.  

3Nga kukwesi mashiko, co kukwesi cuma cimo muka-vushunga alinga, omo 
vyuma vyoshe vishandoka.” 

4Shukulu Kalunga ali mu Njuvo yendi yakujela, ikeye ali a litanda lyendi mwilu. 
Mesho endi alinakukenga a vanu voshe, azivuka vije valinakulinga.  

5Ikeye alinakwilula vaka-vushunga na vaka-vuvi, oloni wazinda vaka-
kapopolwezi na mbunge yendi yoshe.  

6Ikeye akatumu tuhya twa lilungu mukwenyeka vaka-vuvi, nakuvahisa na lihunzi 
lya kwenyeka.  

7Shukulu Kalunga wapwa wa vushunga, wazema vilinga vyavivwa, voshe vaje 
valinga mwamuvwa vakayoya nendi.  

Myaso 12 

Lilombelo lyakukwasa 

Mwaso wa Ndaviti 

1Yove Shukulu Kalunga, tukwase omwo kukwesi vanu va vushunga lalo 
vanasalao, co kutwasa kuwana lalo vanu va kulongwa.  

2Vanu voshe valinakwendeka makuli kuli umo na mukwavo, nakulikwisa umo na 
mukwavo na vyuma vyakuseveleka.  

3Yove Shukulu Kalunga, olwesa majwi a vaka-kuseveleka, co shoka tunwa twa 
vaka-kulishasha! Vaje vendeka ngwavo,  

4 “Na majwi etu tuwana vije vitushaka. Twendeka mwoshe mutushakela, co 
naumo wai atuvindika.” 

5Shukulu Kalunga alinakwendeka ngwendi, “Oloni ololo njilinakwija, omwo tuutu 
valinakuvayandesa, na vaka-kuyanda valinakulinyenga omwo tuyando. 
Njikavanyunga ku tuyando twavo.” 

6Vikulaeso vya Shukulu Kalunga vyapwa vya vushunga, vinapu vyavivwa ngwe 
siliva yakujelesa mu lutengo visimbu vitanu na vivali.  

7Simbu yoshe tunyunge yove Shukulu Kalunga, co tuvingilikiye ku vanu va cifwa 
cangacije.  

8Vaka-vuvi vali kwoshe-ikwoshe, co vanu voshe valinakushangala vyuma vije 
vyavivi.  

Myaso 13 

Lilombelo lyakukwasa 
Mwaso wa Ndaviti 

1Shukulu Kalunga visimbu vingai ukanjivala? Ku myaka yoshe ndi? Visimbu 
vingai ukanjikengesa nima?  

2Visimbu vingai njinapande kukala mu kayando? Visimbu vingai mbunge yange 
ikashula na vusiwa mutanya na vutsiki? Visimbu vingai vitozi vange 
vakanjifungulula?  

3Yove Shukulu Kalunga Njambi yange, kenga ali yange, njikumbulule. Njiilwisile 
nzili yange, kesi utave ngeci njitse.  

4Kesi utave vitozi vange vendeke ngwavo, “Tunamufungulula” Kesi utave ngeci 
vavwaelele omwo njili mu tuyando.  

5Oloni njinakulaela cizemo cove cije kucesi kutenguluka, mbunge yange ikajolela 
omwo unanjovola.  

6Njikakwimbila yove Shukulu Kalunga, omwo unanjilingi mwamuvwa.  

Myaso 14 

Vuvi vwa vanu 

(Mya 53) 

Mwaso wa Ndaviti 

1Vilema vendeka ngwavo, “Njambi waiko! “ Voshe vanapu vakujeneka seo, 
vanalingi vyuma vyavivi vyakukomokesa, naumo wai nalingi mwamuvwa.  

2Shukulu Kalunga ali mwilu akenga ali vanu va ano asi ngeci amone nga kuli umo 
uje ali na mana, nambe nga kuli umo amulemesa.  

3 Oloni voshe vanalingi vuvi, voshe vanapu vavavi, naumo wai nalingi 
mwamuvwa akati kavo, nameme umo wai.  

4Shukulu Kalunga wehwile ngwendi, “Kuma kuvazivuka ndi? Kuma voshe vaka-
kulinga vuvi vali ku nzimba ndi? Valinakuyoyela akwivila vanu vange, co kuvesi 
kulombela kuli yange.” 

5Oloni vakaziva lyova lyakama, omwo Njambi ali amo na vaje vaka-vushunga.  

6Vaka-kulinga vuvi vatanganesa matumbe a tuutu, oloni Shukulu Kalunga napu 
vutewelo vwavo.  

7Kwamena kwa Isalele kwije kutunda ku Siyone! Omo Shukulu Kalunga akelwisa 
vanu vendi vaje vatwalele mu vunzinda, co Yakomba akavwaelela, na Isalele 
akajolela.  

Myaso 15 

Vije vyashaka Njambi 
Mwaso wa Ndaviti 

1Iyajo akakala mu Njuvo yove Shukulu Kalunga? Iyajo akalemesela a Siyone 
lilundu lyove lyakujela?  

2Uje ononoka Njambi simbu yoshe nakulinga vyakushungama, co endeka 
vushunga mu mbunge yendi,  

3uje kesi kwendeka makuli. Kesi kulinga mwamuvi kuli musamba wendi, nambe 
kesi kupopolola mukwavo.  

4Uje ayengula vaje vavyana Njambi, oloni asingimika vaje vakomoka Shukulu 
Kalunga. Ikeye simbu yoshe akalingi vije vyanakulaesa, nameme vyuma vifwe 
vati indi vati kuli ikeye.  

5Ikeye akakumwisa vimbongo vyendi kujeneka kwakao kakondweso, co ikeye 
kesi kutambula lizika-kanwa ngeci ahise uje kesi na mulonga. Ou woshe alinga 
vyuma evi, kakapelyangela embwe.  

Myaso 16 

Lilombelo lyakukulaela 
Mwaso wa Ndaviti 

1Yove Njambi njinyunge, omwo muli yove mukemwo njiwana kuvanda.  

2Njendeka kuli yove Shukulu Kalunga ngwange, “Yove unapu u Shukulu yange, 
vyuma vyoshe vyavivwa vinjilinavyo, vyatunda kuli yove.” 

3Vanu va Shukulu Kalunga vaje vakujela vali ano asi, vanapu va vulemu, 
njilinakuvwaelela muli vakevo.  

4Vaje vapangela vinjambi veka, valikokela tuyando twakama, oloni yange 
kunjikalipandakana navo ku vin̄ombelo vyavo, nambe kulemesa vinjambi vavo.  

5Yove Shukulu Kalunga, yove lika wapwa wange, unjana vyoshe vinjajena, 
kuyoya kwange kwoshe kuli mu mavoko ove.  

6Vwana vwove vunapu vwakukomokesa, vukevwo vwavuvwa manene kuli 
yange!  

7Njikushangazala yove Shukulu Kalunga, omo unanjana mana. Nameme simbu ya 
vutsiki mbunge yange injinangula.  

8Simbu yoshe Shukulu Kalunga ali muyehi nange mukunjikwasa, co nacimo cai 
casa kunjizivisa lyova.  

9Ngecivene, mbunge yange ivwaelela nakujolela, co njikakala mwamuvwa 
kujeneka lyova,  

10 omwo kuukanjiseze mu vukalo vwa vatsi, nameme kutava muka-kujela wove 
ngeci akanyonge.  

11 Unanjimwesa ngila itwala ku mwonyo, co njivwaelela kukala kuyehi nove, 
simbu yoshe njivwaelela akunyunga kwove.  

Myaso 17 

Lilombelo lya munu wa kulongwa 
Lilombelo lya Ndaviti 

1Yove Shukulu Kalunga, tolilila mutambi wange wakukulambelela ngeci 
unjilingile vushunga, ziva mutambi wange wakunjikwasa! Ziva lilombelo lyange 
lya vushunga.  

2Yove ukanjisompela mu vushunga, omwo yove uzivuka vije vya vushunga.  

3Yove uzivuka mbunge yange. Yove unaija kuli yange a simbu ya vutsiki. 
Unanjiilula mwamuvwa, co kuwawanene mashungu a vuvi muli yange.  

4Yange kunjesi kwendeka vyavivi ngwe muvakendeka vakwetu, co njinononoka 
mashiko ove, kunjakavangeyeye vingila vya vaka-vuvi.  

5Visimbu vyoshe njinende mu ngila yove, co kunjatundilemo.  

6Njilomba kuli yove Njambi yange, omwo ukanjikumbulula, co tolilila majwi 
ange.  

7Sholola cizemo cove cakukomokesa co njamene, yove ukanjamena na livoko 
lyove lya cilyo ku vitozi vange.  

8Njinyunge ngwe muukanyungu mun̄andi wa lisho, co njinyunge ngwe 
mwakanyungu kazila vana vendi mu mambava endi 

9nakunjamena kuli vaka-vuvi vaje valinakunjilwisa. Vitozi vange 
vananjizengeleka, co vashaka kunjitsiya,  

10vakevo kuvesi na mema ku mbunge, co vendeka na kulyalesa.  

11Ololo vananjizengeleka laja, vashakezeka akunjiwanena ngeci vanjilwise.  

12Vakevo vanafu ngwe vindumba, vashaka kunjisanyozola sanyu-sanyu, ngwe 
vakwenje va vindumba valinakumwengelela mu vushweke.  

13Ija, yove Shukulu Kalunga, popolola vitozi vange nakuvafungulula! Njamene 
kuli vaka-vuvi na moko yove ya mukwale.  

14Yove Shukulu Kalunga, njamene na livoko lyove ku vanu vaje valinakuvwaelela 
nakuyoya kwa ano asi. Vahise na tuyando tuje tuwavatulikila, tupwe twatungi 
kuli vana vavo, tupwe lalo twatungi kuli vatekulwila vavo!  

15Oloni yange njikamona cihanga cove mu vushunga, co omo njikakasumuka mu 
tulo, njikajolela akumona cifwa cove.  

Myaso 18 

Mwaso wa Ndaviti wakuhyana 
(2 Sam 22:1-51) 

Awa akewo majwi a Ndaviti, ngamba ya Shukulu Kalunga, mwaso wembilile Shukulu 
Kalunga a litangwa lije lyamwamenene ku livoko lya Saulu na ku vitozi veka lalo. 

1Njikushangazala yove Shukulu Kalunga! Yove muka-kunjamena ku vushonde.  

2Shukulu Kalunga ikeye muka-kunjinyunga, ikeye wapwa cimpaka cange 
cakukola. Njambi yange ikeye wapwa cishwamo cange, muli ikeye mukemwo 
munjitewela. Ikeye wapwa ntelo yange, muka-kunjamena nakunjinyunga 
mwamuvwa.  

3Njitambeka kuli Shukulu Kalunga, co ikeye anjamena ku vitozi vange. 
Shangazaleni Shukulu Kalunga!  

4Kutsa kwanjizengelekele ngwe linimbwa, mankimba akunjinyongesa anjifwikile.  

5Kutsa kwanjizengelekele ngwe linimbwa, co vinganjo vya mbumbo 
vyanjishwikile.  

6Mu simbu yange ya tuyando, njatambekele kuli Shukulu Kalunga, njatambekele 
kuli Njambi yange ngeci anjikwase. Mu Njuvo yendi wazivile lijwi lyange, ikeye 
watolililile ku mutambi wange wa akukwasa.  

7Omo Njambi waluvalele, asi aningangele nakujaja, na maluvula a minkinda 
alinikile nakushengenya!  

8Co vwisi vwatuukile mu majulu endi, mulangi wakunyongesa, na manungu a 
tuhya vyatundile mu kanwa kendi.  

9Watavwile lilu nakulisholola, wezile ano asi, co lishelwa lyakuzivala vwii lyakele 
mwisi ya mendi endi.  

10Ikeye wapulwile vwasi akamwa ya kelumbi, co wendele a mambava a lihunzi.  

11Wavandele mu lisusulungu, mashelwa a kuhima a nyonzi amufwikile.  

12Nyonzi ya mamanya na milangi ya tuhya vyatundile ku mihyato ije yakele 
kulutwe lwendi. Co vyasholokele mu mashelwa akuzivala.  

13Asinoni Shukulu Kalunga walumine mwilu, na lijwi lya wa Akamwa ya Akamwa 
valizivile.  

14Co ikeye washele mikili yendi nakushandola vitozi vendi, nakuhyahyata kwa 
mihyato wavashekele.  

15Kwisi ya mema a kalunga kwasholokele, co luvula lwa kaye lwafukukile omo 
wakandele vitozi vove, yove Shukulu Kalunga, waluvalele nakwaana ngwe 
ndumba.  

16Shukulu Kalunga wolwele livoko lyendi oku ali mwilu nakunjikwata, co 
wanjijavulwile mu mema akulova.  

17Wanjamenene ku vitozi vange va nzili, na kuli voshe vaje vanjizindile, omwo 
vanjihyanene nzili.  

18Omo njakele mu tuyando vanjilwisile, oloni Shukulu Kalunga wanjinyungile.  

19Wanjikwasele kunjitundisa mu vushonde, wanjamenene omwo wavwaelelele 
nange.  

20Shukulu Kalunga anjana cikandelela omwo nji muka-kulinga mwamuvwa, ikeye 
anjivezikisa omwo kunjesi na mulonga.  

21Njinononoka lishiko lya Shukulu Kalunga, co kunjakengesele nima Njambi 
yange.  

22Njinanyungu mashiko endi oshe, kunjavyanene kwononoka mashiko endi 
embwe.  

23Nazivuka ngeci kunjesi na mulonga, co njalinyunga ku vuvi.  

24Ngecivene, anjana cikandelela omwo njikalingi vyavivwa, omwo azivuka ngeci 
kunjesi na mulonga.  

25Shukulu Kalunga, yove wapwa wa kulongwa kuli vaje va kulongwa kuli yove, co 
wapwa wamuvwa kuli vaje vavavwa.  

26Yove wapwa wakujela kuli vaje vakujela, oloni ukamwesa vukalu kuli vaka-
vuvi.  

27Yove ukamena vaje vaka-kulikeesa, oloni ukakeesa vaje valyalesa.  

28Yove Shukulu Kalunga wapwa ceke, tundisa lisusulungu lyange.  

29Njane nzili yakulwisa vitozi vange, na nzili yakufungulula vimpaka.  

30Ou Njambi vilinga vyendi vyapwa vyakulumbunuka, na majwi endi apwa 
akulitulao! Ikeye wapwa ntelo kuli voshe vaje vatewela muli ikeye.  

31Shukulu Kalunga endi lika ikeye Njambi, Njambi endi lika ikeye cimpaka cetu.  

32Ikeye Njambi muka-kunjana nzili, uje avwaesa ngila yange kupwa yakujela.  

33 Ikeye ashatukisa mendi ange lumbisi ngwe shonge, anjinyunga mwamuvwa a 
minkinda.  

34Ikeye anjilongesa kulwa nzita, ngecivene, mavoko ange ase kunana vuta vwa 
lusipa vwakukola.  

35Njinyunge nakunjamena yove Shukulu Kalunga, kunyunga kwove 
kunanjitsimanesa, na nzili yove inanjinyungu mwamuvwa.  

36Yove unanjinyungu kunjitundisa mu vundungo, co nalumo lwai njinau.  

37Njisheka vitozi vange nakuvafungulula, kunjilikela noo njinavanyongesa.  

38Njivawisila asi, co kuvasa lalo kwindukao, valala ku myanja yange omo 
njinavafungulula.  

39Omwo yove unanjana nzili yakulwa nzita nakufungulula vitozi vange.  

40Yove u muka-kusheka vitozi vange ngeci vatunde kuli yange, co njinyongesa 
vaje vanjizinda.  

41Vatambeka ngeci vavakwase, oloni naumo wai avamena, vatambeka kuli 
Shukulu Kalunga, oloni kavakumbulula.  

42Njivatsena tsenu-tsenu ngwe likungu lije lipekumuka na lihunzi. 
Njivalyatangela ngwe lindova lya mu vingila.  

43Yove unanjamena kuli vanu vaka-kutengulukila, nakunjipwisa muka-kushwana 
miyati, vanu vaje kunjazivukile ololo vanjipangela.  

44Vaka-kwija vatsikama kuli yange, omo vaziva lijwi lyange, co vanjononoka.  

45Kusimpa kwavo kulinakuhwa, co vakatunda mu vimpaka vyavo oku vajaja.  

46Shukulu Kalunga wayoya! Shangazaleni muka-kunjilwila! Ambululeni vukama 
vwa Njambi muka-kunjamena.  

47Ikeye muka-kunjihyanesa ku vitozi vange, nanjifungulwila miyati ngeci vakale 
mwisi yange,  

48nakunjamena ku vitozi vange. Yove Shukulu Kalunga njihyanese ku vitozi 
vange nakunjinyunga ku vaka-lwozi.  

49 Ngecivene, njikakushangazala akati ka miyati, njikaimba nakukushangazala.  

50Njambi akana kuhyana kwakama kuli mwene yendi, asholola cizemo cendi cije 
kucesi kutenguluka kuli uje wendi yanaangula, kuli Ndaviti na vatekulwila vendi 
ku myaka yoshe.  

Myaso 19 

Vumpau vwa Njambi mukutanga 
Mwaso wa Ndaviti 

1Melu ambulula vumpau vwa Njambi! Kaye kasholola vipangi vya mavoko endi!  

2Litangwa na litangwa vanu vamona vumpau vwa Njambi, vutsiki na vutsiki vasa 
kumona vukama vwa Njambi.  

3Kuvesi kwendeka majwi ngwe muvakendeka vanu,  

4 oloni vivakendeka vaviziva kwoshe-ikwoshe, kuje kwakala vanu ano asi. Njambi 
navwaesela litangwa mwela mwilu,  

5omo litangwa lituuka mutondo linapu ngwe shombolwa, uje atuuka mu njuvo 
yendi, linapu lalo ngwe muka-kushatuka, uje ali na cizango cakuhyana.  

6Likelyo lituukila ku shongo imo ya lilu, nakulaukila ku shongo ikwavo ya lilu, 
cuma nacimo cai casa kuvanda ku ntwima yalyo.  

Mashiko a Shukulu Kalunga 

7Mashiko a Shukulu Kalunga apwa akulumbunuka, akewo akolesa mwonyo. 
Mashiko a Shukulu Kalunga apwa amavwa kuwakulaela, aana mana kuli vaje 
vanawajeneka.  

8Mashiko a Shukulu Kalunga apwa a vushunga, voshe vaje vawononoka 
vavwaelela. Mashiko a Shukulu Kalunga apwa akujela, aana munu mana 
akuzivisisa.  

9Kukomoka Shukulu Kalunga kunapu kwakuvwa ku myaka yoshe, mashiko a 
Shukulu Kalunga simbu yoshe apwa a vushunga.  

10Apwa amavwa manene, anatuvakana ngolinde yaivwa manene, nakutuvakana 
lalo vuki vwa mwenga.  

11Akewo anjinangula yange ngamba yove, njinatambula cikandelela 
akuwononoka.  

12Naumo wai asa kumona milonga yendi vavenya, njisambese Shukulu Kalunga 
ku milonga ya kushweka!  

13Njinyunge mwamuvwa ku vuvi vwa cizango, kesi utave vunjishwane. 
Ngecivene, njikapwe wakulumbunuka nakupatuka ku vuvi.  

14Majwi ange na viyongola vyange, vipwe vyavivwa ku mesho ove Shukulu 
Kalunga, limanya lyange na numbi yange ya lukule milonga!  

Myaso 20 

Lilombelo lyakuhyana 
Mwaso wa Ndaviti 

1Shukulu Kalunga akukumbulule omo uli mu vukalu! Njambi ya Yakomba 
akunyunge!  

2Akutumise vukwasi vwakutunda ku Njuvo yendi yakujela, nakukwana vukwasi 
vwakutunda ku Munkinda wa Siyone!  

3Ikeye atambule vin̄ombelo vyove vyoshe, co avwaelele na vin̄ombelo vyove vya 
kwenyeka.  

4Ikeye akwane vyoshe viwushaka, co mu lizina lya Njambi, matumbe ove oshe 
aye kulutwe.  

5Asinoni tukatambeka nakujolela akuhyana kwove, co mu lizina lya Njambi yetu 
tukashimbika vipandelo vyakushangazala Njambi yetu. Shukulu Kalunga 
akumbulule kulomba kwove kwoshe!  

6Ololo njazivuka ngeci Shukulu Kalunga akahyanesa mwene uje yanavwavesa, 
ikeye akamukumbulula kutunda mwilu muje mwakujela, co a nzili yendi yakama 
ya livoko lyendi lya cilyo akamuhyanesa.  

7Vamo vanakulaela mu matemba avo a nzita, co vakwavo lalo vanakulaela ku 
tuvalu twavo, oloni yetu tunakulaela nzili ya Shukulu Kalunga Njambi yetu!  

8Vanu vangacije vakatanuka nakuwila asi, oloni yetu tukenduka nakwimana mbe!  

9Yove Shukulu Kalunga ana kuhyana kuli mwene, tukumbulule omo tutambeka.  

Myaso 21 

Kushangala akuhyana 
Mwaso wa Ndaviti 

1Mwene ajolela omwo yove Shukulu Kalunga unamwana nzili, avwaelela omwo 
unamuhyanesa.  

2Unamwana vije vyajenekele, nakukumbulula vije vyakulombele.  

3Wezile kuli ikeye na vivezikiso vyavivwa, nakumuzika cilongo ca ngolinde 
yaivwa ku mutwe wendi.  

4Ikeye wakulombele mwonyo, co wamwanenewo, mwonyo wa myaka yoshe.  

5Vumpau vwendi vwakama omwo kukwasa kwove, unamutsimanesa 
nakumwamesa.  

6Omwo unamupwisa wakuvezika ku myaka yoshe, co unamuvwaelelesa 
nakujolela ku mesho ove.  

7Omwo mwene nakulaela kuli Shukulu Kalunga Muka-nzili yoshe, co omwo a 
cizemo cove cije kucesi kutenguluka, kakapelyangela embwe.  

8Livoko lyove likafungulula vitozi vove voshe, co livoko lyove lya cilyo 
likafungulula vaje voshe vakuzinda.  

9Omo akasholoka akavanyongesa ngwe mulukanyongesa lutengo lwa tuhya. 
Shukulu Kalunga akavanyongesa mu vukalu vwendi, co tuhya tukavanyongesa 
njwa.  

10Naumo wai wa ku vatekulwila vavo akasalao, voshe mwene akavatsiya.  

11Nameme vatumba matumbe avo amavi akumulwisa, oloni kuvakamufungulula 
embwe.  

12Ikeye akavasha mikili yendi, co vakatewa.  

13Tukushangazala yove Shukulu Kalunga, omwo nzili yove yapwa yakama! 
Tukaimba nakushangazala nzili yove.  

Myaso 22 

Kutambeka omwo n̄avava na mwaso wakushangazala 
Mwaso wa Ndaviti 

1 Njambi yange, Njambi yange, vikajo unanjisezela? Vikajo unemanena kulyala 
kujeneka kunjikwasa, omwo njilinakukemanga?  

2Mutanya woshe njitambeka kuli yove Njambi yange, oloni kuwesi 
kunjikumbulula, njitambeka vutsiki vwoshe, oloni kunjesi kujuka embwe.  

3Oloni yove vanakutumbika a litanda kupwa Umo Wakujela, yove uje 
ivakashangazala vaIsalele.  

4Vakukulwila vetu vakulaelele muli yove, vakukulaelele, co yove wavamenene.  

5Vatambekele kuli yove, co vovokele, vakukulaelele, co shwamwa kuyavakolele.  

6Oloni yange kunjapwile lalo nji munu, njinapu lika nji musonginyi, njinapu nji 
munu wakushauka, munu uje ivakayeluwisa vanu voshe!  

7 Voshe vaje vanjikenga vanjishendumuna, nakulipika ku mitwe yavo.  

8 Co vendeka ngwavo, “Yove wakulaelele kuli Shukulu Kalunga, omwo vikajo lalo 
kakwamena? Nga Shukulu Kalunga wakushaka, vikajo kakukwasela?” 

9Oloni yove wanjinyungile tunde akusemuka na simbu yakunjilela.  

10Yove wanjinyungile tunde aje njasemukilile. Yove wapwa u Njambi yange.  

11Kesi ukale kulyala nange! Omwo tuyando tuli muyehi, omwo kukwesi umo 
wakunjikwasa.  

12Vitozi vavangi vananjizengeleka ngwe vingombe va nkomba, voshe vananjaka 
mukati, ngwe vingombe va nkomba va vukalu va ku lifuti lya Mbashane.  

13Vakevo vaneshama tunwa twavo ngwe vindumba, valinakwaana 
nakunjisanyozola.  

14Nzili yange inahu, ngwe mema akwitikila asi. Mu vitsiya vyange mwoshe 
munatsi njenje, co mbunge yange inasangunuka ngwe sela.  

15Mulivu wange unominina cau, co ndaka yange inasata mu ndakwilo. Yove 
unanjiseza mu livu ngeci njitsilemo.  

16Mbunga ya vaka-vuvi vananjizengeleka, vashwenya kuli yange ngwe tutali va 
vukalu, vakevo vanasanyozola mavoko na mendi ange.  

17Vitsiya vyange vyoshe vinasholoka anja kwau. Co vitozi vange vanakenge ali 
yange shwii,  

18 valipangezela vuzalo vwange, nakuvuta n̄ela akati kavo.  

19Kesi ukale kulyala nange yove Shukulu Kalunga, ija vwasi wakunjamene!  

20Njamene ku moko ya mukwale, amena mwonyo wange ku vitozi.  

21Njamene ku vitozi vange ava, omo kunjesi na nzili yakulwa navo.  

22 Njikaleka vanu vange vije viwunalingi, njikakushangazala mu cikungulukilo 
cavo ngwange,  

23 “Mushangazaleni, yeni vangamba va Shukulu Kalunga! Musingimikeni, yeni 
vatekulwila va Yakomba! Mulemeseni, yeni vanu va Isalele!  

24Ikeye kesi kumbila kuti tuutu, nambe kuyengula tuyando twavo, nambe 
kuvakengesa nima, oloni avakumbulula omo vatambeka kuli ikeye 
mukuvakwasa.” 

25Mu mbunga yakama njikakushangazala, omwo vije viwunalingi, ku mesho a 
vaje vaka-kukulemesa njikakombelela vin̄ombelo vije vinjakukulaesele.  

26Tuutu vakalya nakukuta, voshe vaje vaija kuli Shukulu Kalunga 
vakamushangazala, vapwe vakuvezika ku myaka yoshe.  

27Miyati yoshe vakanuka Shukulu Kalunga, mitambela yoshe ya mu kaye 
vakatengulukila kuli ikeye, co vanu voshe vakamulemesa.  

28Omwo vumwene vwapwa vwa Shukulu Kalunga, ikeye akashwana miyati 
yoshe.  

29Vaka-kulyalesa voshe vakalya nakumulemesa, na voshe vaje vashelumukila mu 
vukalo vwa vatsi vakamulemesa, co na woshe uje kasa kwamena mwonyo wendi 
ku kutsa akamulemesa.  

30Visemwa vya vanu vya kulutwe vakamupangela, vanu vakendeka vya Shukulu 
Kalunga ku cisemwa cije cikaija kulutwe.  

31Vanu vaje kanda vasemuke vakavaleka ngwavo, “Shukulu Kalunga wamenene 
vanu vendi! “ 

Myaso 23 

Shukulu Kalunga ikeye Kanyungi ketu 
Mwaso wa Ndaviti 

1Shukulu Kalunga ikeye Kanyungi kange, navimo vyai njijeneka.  

2 Anjihwimisa a mwila wakuzivuluka, nakunjitwamenena ku mema a kwoloka.  

3Anjana mwonyo wauha. Anjitwamena mu vingila vyakushungama, omwo ya 
lizina lyendi.  

4Nameme nga njenda mukati ka vutsiki mu lisusulungu, kunjikazivi lyova, 
Shukulu Kalunga, omwo yove uli amo nange! Mulamu wove na mbweti yove 
vinjizembeleka.  

5Unanjivwaesela mesa ku mesho a vitozi vange, unanjana vivezikiso ngwe munu 
uje ivanavwavesa.  

6Mwa vushunga vuvwa na cizemo vikanjikava matangwa oshe akuyoya kwange, 
co njikakala mu Njuvo ya Shukulu Kalunga myaka yoshe yakuyoya kwange.  

Myaso 24 

Mwene wakama 
Mwaso wa Ndaviti 

1 Kaye na vyoshe vije vilimo vyapwa vya Shukulu Kalunga, asi na vanu voshe 
valiho vapwa vendi.  

2Ikeye watungilile kaye a mema akulova mwisi ya livu, co wajalele luvula lwako a 
mema a kalunga akulova.  

3Veyajo vakalamata ku lilundu lya Shukulu Kalunga? Veyajo vanapande kwimana 
mu Njuvo yendi yakujela?  

4 Kuvanga vaje vanajele mu vimbunge, nakulinga vipangi vyavivwa, vaje kuvesi 
kulemesa tumponya, nambe kulinga mazivasano a makuli.  

5Shukulu Kalunga akavavezikisa nakuvamena, Njambi akavapwisa vaka-
kujeneka mulonga.  

6Vanu va cifwa cangacije vakevo vakashakezeka Shukulu Kalunga, vakevo 
vakashakezeka cihanga ca Njambi ya Yakomba.  

7Anjununeni vikolo, shokololeni mapito a ku myaka yoshe, Mwene wa vumpau 
akovelemo!  

8Iyajo ou Mwene wa vumpau? Ikeye Shukulu Kalunga Muka-nzili yakuhyana, 
Mwene muka-kuhyana mu vinzita!  

9Anjununeni vikolo, shokololeni mapito a ku myaka yoshe, Mwene wa vumpau 
akovelemo!  

10Iyajo ou Mwene wa vumpau? Shukulu Kalunga Muka-nzili yakuhyana, ikeye 
Mwene wa vumpau!  

Myaso 25 

Lilombelo lyakutwamenena nakunyunga 
Mwaso wa Ndaviti 

1Kuli yove Shukulu Kalunga njikundika mwonyo wange.  

2Muli yove Njambi yange njinakulaela. Shwamwa kesi injikole, vitozi vange kesi 
vanjifungulule!  

3Mwa vushunga naumo wai akulaela kuli yove akaziva shwamwa, shwamwa 
ikola vaka-vungungu omwo kashwilo kai.  

4Njilongese vingila vyove yove Shukulu Kalunga, ngeci njivizivuke.  

5Njitwamenene mu vushunga vwove nakunjilongesa, omwo yove wapwa u 
Njambi yange muka-kunjamena. Kuli yove lika njinakulaela matangwa oshe.  

6Anuka kutetela kwove yove Shukulu Kalunga, na cizemo cove cije kucesi 
kutenguluka, vije viwasholwele tunde ku san̄ulu.  

7Njisambese ku vivi vyange na ku milonga ya a vukwenje vwange. Njanuke, 
Shukulu Kalunga! Omo cizemo cove cije kucesi kutenguluka na vuvwa vwove!  

8Omwo Shukulu Kalunga wapwa wa vushunga na vuvwa, akalongesa vaka-vuvi 
ngila ivanapande kwendelamo.  

9Ikeye akatwamenena muka-kulikeesa mu ngila yaivwa nakumulongesa cizango 
cendi.  

10Akatwamenena na cizemo cendi cije kucesi kutenguluka na vushunga vwendi, 
voshe vaje vanyunga cikumiiyo cendi, nakwononoka mashiko endi.  

11Omwo a lizina lyove yove Shukulu Kalunga, njisambese ku vuvi vwange, omwo 
vwavungi manene.  

12Vaje vakomoka Shukulu Kalunga vakavalongesa ngila ije ivanapande 
kwendelamo.  

13Simbu yoshe vakakala mwamuvwa, co vana vavo vakashwana mu lifuti.  

14Shukulu Kalunga wapwa musamba wa vaje vamwononoka, co akakolesa 
cikumiiyo cendi navo.  

15Mesho ange simbu yoshe akakenge kuli Shukulu Kalunga ngeci anjikwase, co 
anjamena ku vushonde.  

16Tengulukila kuli yange yove Shukulu Kalunga, nakunjizivilako mema ku 
mbunge, omwo njili ange lika, co njinazeye.  

17Njitundise cishota-mbunge, nakunjamena ku tuyando twange twoshe.  

18Yongola tuyando twange na n̄avava yange, co njisambese ku vuvi vwange 
vwoshe.  

19Yongola vitozi vange vanatumu, co vananjizindi manene!  

20Njinyunge nakunjamena, njinyunge kuli vaka-kunjifungulula. Njiija kuli yove 
ngeci unjinyunge.  

21Vuvwa vwange na kasingimiko kange vinjinyunge, omwo njinakulaela kuli 
yove.  

22Yove Njambi, amena Isalele ku tuyando twendi twoshe!  

Myaso 26 

Lilombelo lya munu wa vushunga 
Mwaso wa Ndaviti 

1Yove Shukulu Kalunga, njakwile mu vushunga akujeneka mulonga, omwo 
njikalingi vya vushunga, nakukukulaela na mbunge yange yoshe.  

2Njiilule nakunjeseka yove Shukulu Kalunga. Eseka mbunge yange na viyongola 
vyange.  

3Cizemo cove cije kucesi kutenguluka cinjitwamenene, na kulongwa kwove 
kunjitwamenene simbu yoshe.  

4Kunjesi kukala amo na vanu vaka-makuli, nambe kusimutwiya na vaka-
civembulu.  

5Yange njazinda munga ya vanu vaka-vuvi, co kunjesi kukala amo na vaka-vuvi.  

6Shukulu Kalunga, njijwela ku mavoko ange kumwesa ngeci kunjesi na mulonga, 
co njiya nakulemesa ku mutula wove.  

7Njikaimba mwaso wa cikandelela, nakwambulula vilinga vyove vyakukomokesa.  

8Njizema Njuvo yove muje muwakala yove Shukulu Kalunga, mu mwela muje 
mwakala vumpau vwove.  

9Kesi unjinyongesele kumo na vaka-vuvi embwe, njitundise kuli vaka-kutsiya,  

10vanu vaka-kulinga vuvi simbu yoshe, vakana lizika-kanwa.  

11Oloni yange njikalingi vya vushunga, njizivileko mema ku mbunge, co njamene.  

12Yange njinovoka ku vushonde vwoshe, njikashangazala Shukulu Kalunga mu 
mbunga yakama!  

Myaso 27 

Lilombelo lyakushangazala 
Mwaso wa Ndaviti 

1Shukulu Kalunga ikeye ceke cange na muyoyesi wange, kunjikazivi lyova. 
Shukulu Kalunga ikeye muka-kunjamena ku vushonde vwoshe, kunjikatewe 
embwe.  

2Omo vaka-vuvi vaija kuli yange nakunjilwisa, co vatanuka nakuwa.  

3Nameme nga mashwalale voshe vanjizengeleka, kunjizivi lyova embwe, 
nameme nga vitozi vanjilwisa, anga njikakulaela Njambi.  

4Njehwile Shukulu Kalunga cuma cimolika, cuma cimolika cinjishaka, kukala mu 
Njuvo ya Shukulu Kalunga simbu yoshe ya mwonyo wange, ngeci njimone vuvwa 
vwendi, nakumulomba ngeci anjitwamenene.  

5A simbu ya tuyando akanjishweka mu cimpaka cendi, co akanjinyunga 
mwamuvwa mu Njuvo yendi, co akanjitumbika a limanya lyalilaja.  

6Ngecivene, njikafungulula vitozi vange vaje vananjizengeleka, co njikakombelela 
vin̄ombelo nakujolela mu Njuvo yendi, njikaimba, nakushangazala Shukulu 
Kalunga!  

7Njitolilile omo njilombela kuli yove Shukulu Kalunga! Njizivileko mema ku 
mbunge ngeci unjikumbulule!  

8Omo wendekele ngwove, “Ija unjilemese,” co njakumbulwile ngwange, “Njiija, 
Shukulu Kalunga,  

9kesi unjikengese nima! “ Kesi uluvale nange, kesi ushekele ngamba yove kulyala. 
Yove mukwasi wange, kesi unjiseze, nambe kunjikengesa nima, Njambi yange, 
muyoyesi wange!  

10Vatate na vanana vasa kunjumbila, oloni Shukulu Kalunga akanjinyunga.  

11Shukulu Kalunga njilongese vije viwushaka ngeci njivilinge, co njitwamenene 
mu ngila yakujeneka vushonde, omwo njili na vitozi vavangi.  

12Kesi unjikundike ku vitozi vange vaje valinakunjilwisa na makuli 
nakunjijujwisa.  

13Njazivuka ngeci njikamona vuvwa vwa Shukulu Kalunga mu lifuti lya vaka-
kuyoya.  

14Kulaela kuli Shukulu Kalunga, kulaela, kesi uzeye. Kulaela kuli Shukulu 
Kalunga.  

Myaso 28 

Lilombelo lyakukwasa 
Mwaso wa Ndaviti 

1Njitambeka kuli yove Shukulu Kalunga cimpaka cange. Tolilila ku mutambi 
wange! Kesi unjolokele kuluu. Nga woloka kuluu kujeneka kunjikumbulula, co 
njikafwa ngwe vaje vashelumuka mu vukalo vwa vatsi.  

2Njitolilile omo njitambeka kuli yove ngeci unjikwase, omo njolola mavoko ange 
ku Njuvo yove yakujela.  

3Kesi unjihisile amo na vaka-vuvi, amo na vaje vaka-kulinga vuvi, vanu vaje vaka-
majwi akuseveleka, oloni vimbunge vyavo vinashulu na vizindo.  

4 Vahise ngwe ku vije vivanalingi, a vuvi vuje vuvanalingi. Vahise a vilinga vyavo 
vyoshe, vahise ngwe ku vilinga vyavo!  

5Omo kuvesi nakwaka mbunge ku vije vyanalingi Shukulu Kalunga, nambe ku 
vije vyanatangele, ngecivene, akavahisa nakuvanyongesa ku myaka yoshe.  

6Vamushangazale Shukulu Kalunga, omwo nazivi mutambi wa lilombelo lyange!  

7Shukulu Kalunga akanjinyungu nakunjamena, njinakulaela kuli ikeye. Ikeye 
anjikwasa nakunjivwaelelesa, co njikaimba mwaso wakumushangazala.  

8Shukulu Kalunga akanyungu vanu vendi, ikeye akamena nakwovola mwene uje 
yanavwavesa.  

9Shukulu Kalunga amena vanu vove, co vezikisa vaje voshe vanapu vove. Pwa 
kanyungi kavo, vanyunge ku myaka yoshe.  

Myaso 29 

Lijwi lya Shukulu Kalunga mu lihunzi 
Mwaso wa Ndaviti 

1Shangazaleni Shukulu Kalunga, yeni tungelo, shangazaleni vumpau vwendi na 
nzili yendi.  

2 Shangazaleni lizina lya vumpau lya Shukulu Kalunga, shangazaleni Shukulu 
Kalunga na vuzalo vwakumulemesa navwo.  

3Lijwi lya Shukulu Kalunga vakalizivi akamwa ya mema a kalunga, Njambi wa 
vumpau aluma, na lijwi lyendi lili akamwa ya mema a kalunga.  

4Lijwi lya Shukulu Kalunga lili na nzili, lijwi lya Shukulu Kalunga lyashula na 
vumpau!  

5Lijwi lya Shukulu Kalunga lipokozola miti ya kendale, nameme miti ya kendale 
ya ku Lembanone.  

6Njambi akajajesa minkinda ya Lembanone ngwe mwakatumbozoka muna 
ngombe, co akajajesa Helemone ngwe mwakatumbozoka muna mpakasha.  

7Lijwi lya Shukulu Kalunga litwa ceke ngwe milangi ya tuhya.  

8Lijwi lyendi lijajesa mambo, ikeye ajajesa mambo ya Kandeshe.  

9Lijwi lya Shukulu Kalunga lisemukisa vishonge, litotomwesa maputa a miti 
nakuseza vikalavanzi lika, co munu woshe ali mu Njuvo ya Shukulu Kalunga 
ashangazala ngwendi, “Vumpau kuli Njambi.” 

10Shukulu Kalunga ashwana akamwa ya mema akulova, ikeye ashwana ngwe 
mwene ku myaka yoshe.  

11Shukulu Kalunga akana nzili kuli vanu vendi, nakuvavezikisa kwoloka.  

Myaso 30 

Lilombelo lya cikandelela 
Mwaso wa Ndaviti wakukundika Njuvo ya Shukulu Kalunga 

1Njikushangazala yove Shukulu Kalunga, omwo unanjamena, co kuwakengelelele 
vitozi vange ngeci valyalesele ali yange embwe.  

2Yove Shukulu Kalunga Njambi yange, njalombelele kuli yove ngeci unjikwase, co 
yove wanjikangwisile.  

3Yove Shukulu Kalunga wanjitundisile mu vukalo vwa vatsi, unanjiyoyesa ngeci 
kesi njitse.  

4Yeni vanu vendi vakujela, imbeni nakushangazala Shukulu Kalunga! Anukeni 
vije vyanalingi uje Wakujela, co kandeleleni.  

5Omwo kuluvala kwendi kwa kasimbu lika, oloni vuvwa vwendi vwapwa vwa 
simbu yoshe. Kulila kukakalako a simbu ya vutsiki, oloni kujolela kukakalako ku 
mutondo.  

6Omo njakele na vufuko njalyendekesele yange vavenya ngwange, 
“Kuvakanjifungulula.” 

7Yove Shukulu Kalunga wapwile wamuvwa kuli yange, wanjinyungile 
mwamuvwa ngwe munkinda wa cimpaka. Oloni omo wanjikengesele nima, co 
njazivile manene lyova.  

8Njatambekele kuli yove Shukulu Kalunga, co njakulombele ngeci unjikwase.  

9Vikajo uwanao a kutsa kwange? Seo mukajo ukawanao nga njitsa? Kuma vatsi 
vasa kukushangazala ndi? Kuma vasa kwambulula vya kulongwa kwove kukwesi 
kuhwa ndi?  

10Yove Shukulu Kalunga njitolilile, nakunjizivilako mema ku mbunge! Pwa 
mukwasi wange!  

11Unatengulula vusiwa vwange kuvupwisa kujolela, unatundisa vusiwa vwange 
nakunjana kujolela.  

12Ngecivene, kunjikoloka kuluu embwe, njikaimba nakukushangazala. Shukulu 
Kalunga, yove u Njambi yange. Njikakukandelela ku myaka yoshe.  

Myaso 31 

Lilombelo lyakukulaela kuli Njambi 
Mwaso wa Ndaviti 

1Muli yove Shukulu Kalunga mukemwo munjiwana kuvanda, shwamwa kesi 
injikole, yove unapu Njambi wa vushunga, njilinakulomba ngeci unjamene!  

2Tolilila ku kulomba kwange, co njikumbulule vwasi! Pwa limanya lyange lya 
vutewelo, cimpaka cange cakunjamena.  

3Yove limanya lyange na cimpaka cange, omwo lizina lyove, njitwamenene 
nakunjimwesa ngila.  

4Njinyunge mwamuvwa ku mweto uje vananjitela, omwo yove unapu u cimpaka 
cange.  

5 Mu mavoko ove njikundika mwonyo wange, yove Shukulu Kalunga Njambi wa 
vushunga, yove unanjikulu.  

6Njazinda vaje vakalemesa vinjambi vyangoco, oloni yange njinakulaela kuli 
yove.  

7Njikavwaelela nakujolela, omwo cizemo cove cije kucesi kutenguluka. Unamono 
tuyando twange, yove uzivuka n̄avava yange.  

8Kuwatavele ngeci vitozi vange vanjifungulule, yove wanjitavesa kuya kwoshe 
kunjishaka.  

9Njizivileko mema ku mbunge yove Shukulu Kalunga, omwo njili mu tuyando, 
mesho ange anazimbi omwo kulila manene, mwa vushunga njinazeye manene!  

10Mwonyo wange unazeye omwo vusiwa, na myaka yange inapu ya tuyando, nzili 
yange inahu omwo vuvi vwange, co vitsiya vyange vinazeye.  

11Vitozi vange voshe vunene vene vandambo vaje vanjinalyata navo, na voshe 
vaje vanjizivuka valinakunjitewa, omo vanjiwana mu ngila, co vatewa.  

12Voshe vananjivala, ngwe munu uje watsa laja, yange njinalifu ngwe citambi ca 
ndeo civanombila kuti.  

13Njinazivi vitozi vavangi valinakuyeveta, co vyakujujwisa vyoshe 
vinanjizengeleka! Valinakutumba matumbe akunjitsiya.  

14Oloni njakulaela kuli yove Shukulu Kalunga, njendeka ngwange, “Yove u Njambi 
yange.” 

15Mwonyo wange woshe uli mu mavoko ove, njamene ku vitozi vange, na kuli 
voshe vaje vanjiyandesa.  

16Yange njinapu nji ngamba yove, kenga ali yange na ngozi, njamene na cizemo 
cove cije kucesi kutenguluka!  

17Shukulu Kalunga, shwamwa kesi injikole, omwo njilombela kuli yove, 
shwamwa ikole vaka-vuvi. Vanapande kwoloka kuluu mu vukalo vwa vatsi.  

18Olwesa vaje vaka-makuli, na voshe vaka-kulyalesa na vaka-kulindula, vaje 
vendeka na kayengu kuli vaka-vushunga!  

19Mwa vushunga ngozi yove yakama, ije iwunatulikila vaje vakukomoka, ije 
iwunapangela vaje vavanda muli yove, ku mesho a vana va vanu!  

20Uvashweka nakuvanyunga mwamuvwa kuli yove, nakuvatundisa ku matumbe 
a vanu, co uvashweka mu cimpaka cacivwa, nakuvatundisa ku kashaundu ka 
vitozi vavo.  

21Shangazaleni Shukulu Kalunga! Omo wanjimwesele cizemo cendi 
cakukomokesa cije kucesi kutenguluka omo vanjizengelekele nakunjilwisa!  

22Njazivile lyova nakuyongola ngwange amo Shukulu Kalunga nanjumbila kuti. 
Oloni ikeye wazivile kulomba kwange, omo njatambekele ngeci anjikwase.  

23Zemeni Shukulu Kalunga yeni voshe vanu vendi vakujela. Shukulu Kalunga 
anyunga vaka-kulongwa, oloni ahisa vaka-kulyalesa ngwe ku vilinga vyavo.  

24Yeni voshe muli na cinyangavili muli Shukulu Kalunga koleseni nakusimpa.  

Myaso 32 

Kulitavela nakusambesa 
Mwaso wa Ndaviti 

1Navezika munu uje ivanasambesa ku milonga yendi, munu uje vuvi vwendi 
vanavufwiki.  

2 Navezika munu uje Shukulu Kalunga kamulavela lalo vivi vyendi, munu uje kesi 
na makuli mu mbunge yendi.  

3Muvila wange wazeyele, omo kunjalitavelele vuvi vwange, co njakele 
nakukemanga litangwa lyoshe.  

4Mutanya na vutsiki Shukulu Kalunga wanjihisile, co nzili yange yoshe yahwile 
ngwe mulikomu litukuta lya nyangao.  

5Njalitavelele vivi vyange kuli yove, co kunjakushwekelele vuvi vwange, 
njalyendekesele mu mbunge yange ngwange, “Njikalitavela vivulumuna vyange 
kuli yove Shukulu Kalunga,” co yove wanjisambesele ku milonga ya vuvi vwange.  

6Ngecivene, voshe vaka-kulongwa vanapande kulombela kuli yove a simbu 
yakujeneka, co omo tuyando twakama twija, kutwasa kuvawana.  

7Yove unapu cishwamo cange, ukanjamena ku tuyando, njikaimba nakutambeka 
akwamena kwove, omwo yove ukanjinyungu.  

8Shukulu Kalunga nendeka ngwendi, “Njikakulongesa ngila ije iwunapande 
kwendelamo, co njikakulongesa nakukunangula.  

9Kesi mupwe ngwe kavalu nambe kupanga ngwe cimulu, vaje kuvesi na mana, 
vaje vavendesa na cikuvo ca mu kanwa, mukuvononwesa ngeci vende 
mwamuvwa.” 

10Vaka-vuvi vakayanda, oloni vaje vakulaela kuli Shukulu Kalunga vakavanyunga 
na cizemo cendi cije kucesi kutenguluka.  

11Vwaeleleni nakujolela yeni vaka-vushunga, omwo vije vyanalingi Shukulu 
Kalunga! Tambekeni nakujolela yeni vaka-kumwononoka!  

Myaso 33 

Mwaso wakushangazala 

1Yeni voshe vaka-vushunga tambekeni nakujolela, omwo vije vyanalingi Shukulu 
Kalunga, Yeni voshe vaka-kumwononoka mushangazaleni.  

2Shangazaleni Shukulu Kalunga na tulyalya, mwimbileni na kalyalya ka mikole 
likumi.  

3Mwimbileni mwaso wauha, imbeni kalyalya na vutongwe, nakutambeka 
nakujolela!  

4Majwi a Shukulu Kalunga apwa a vushunga, na vipangi vyendi vyoshe vyapwa 
vya vushunga.  

5Shukulu Kalunga azema vushunga na vuvwa, asi anashulu na cizemo cendi cije 
kucesi kutenguluka.  

6Akushika kwendi Shukulu Kalunga watangele lilu, co na lijwi lyendi 
kwasholokele litangwa, na ngonde, na vingongonosi.  

7Ikeye wakungulwile mema kumolika, co washokele vinzinga vya mema mu 
mutambela umolika.  

8Yeni voshe vaka-asi komokeni Shukulu Kalunga! Musingimikeni, yeni voshe 
vanu va ano asi!  

9Omwo ikeye wendekele lika na lijwi. Co vyuma vyoshe vyalingiwile, ikeye 
washikile, co vyuma vyoshe vavitangele.  

10Shukulu Kalunga anyongesa mana a vanu, ikeye atanganesa matumbe a vanu 
kuwapwisa angoco.  

11Oloni mana a Shukulu Kalunga akala ku myaka yoshe, viyongola vya mu 
mbunge yendi vyakala ku myaka yoshe.  

12Wavezika vanu vaje Njambi ikeye napu Shukulu Kalunga kavo, vavezika vanu 
vaje vanaangula Njambi ngeci vapwe vushwana vwendi!  

13Shukulu Kalunga akenga asi oku ali mwilu, co amona vanu voshe.  

14Shukulu Kalunga natumbama a litanda lyendi oku nakenge asi ali voshe vaje 
vakalao.  

15Ikeye amanga viyongola vyavo vyoshe, nakuzivuka vyoshe vije vivalinga.  

16Mwene kesi kuhyana omwo nzili ya mashwalale vendi, co lishwalale kesi 
kuhyana omo nzili yendi embwe.  

17Tuvalu va nzita vanapu vangoco akuhyana, kuvasa kwamena munu omwo nzili 
yavo yakama.  

18Shukulu Kalunga akenga ali vaje vamukomoka, na ali vaje vakulaela a cizemo 
cendi cije kucesi kutenguluka,  

19amena myonyo yavo ku kutsa, nakuvayoyesa a simbu ya njala ya lyangengela.  

20Muli Shukulu Kalunga mukemwo muli cinyangavili cetu, ikeye cishwamo cetu 
na mukwasi wetu.  

21Tulinakujolela muli ikeye, omwo tunakulaela mu lizina lyendi lyakujela.  

22Yove Shukulu Kalunga, cizemo cove cije kucesi kutenguluka, cikale netu omo 
cinyangavili cetu cili muli yove.  

Myaso 34 

Kushangazala vuvwa vwa Njambi 
Mwaso wa Ndaviti, omo walikwisile kuzaluka kuli Avimeleke uje wamushekele, co waile (1 

Sam 21:13-15) 

1Simbu yoshe njikakandelela Shukulu Kalunga, kunjikalikela kumushangazala.  

2Njikamushangazala a vije vyanalingi, voshe vaje vaka-kulikeesa vazive 
nakujolela!  

3Tsimaneseni vukama vwa Shukulu Kalunga amo nange, tushangazaleni lizina 
lyendi!  



1048 

©The Bible Society of Zambia, 2006. 

 

4Njalombelele kuli Shukulu Kalunga, co wanjikumbulwile, ikeye wanjipatwile ku 
lyova lyange lyoshe.  

5Vaka-kuyanda vakenga kuli ikeye, co vajolela, kuvakazivi shwamwa.  

6Tuutu vakatambeka kuli ikeye, co akavaziva, ikeye akavamena ku tuyando 
twavo twoshe.  

7Kangelo ka Shukulu Kalunga akanyungu vaje vakomoka Shukulu Kalunga, 
nakuvapatula ku vushonde.  

8 Kengeni mumone ngeci Shukulu Kalunga wapwa wamuvwa! Navezika munu uje 
atewela muli ikeye.  

9Yeni vanu vendi vakujela komokeni Shukulu Kalunga, vaje vamukomoka 
kuvakajeneka cuma nacimo cai.  

10Vana va vindumba vajeneka vyakulya, co vaziva njala, oloni vaje valemesa 
Shukulu Kalunga kuvakajeneka cuma cacivwa nacimo cai.  

11Ijeni vana vange, njitolilileni, co njikamilongesa kukomoka Shukulu Kalunga.  

12Munu iyajo uje ashaka mwonyo? Munu uje ashaka kuyoya matangwa amangi 
ngeci amone vyavivwa?  

13Munu wa cifwa cangacije kesi endeke vyavivi nambe kwendeka makuli.  

14Atunde ku vuvi nakulinga vyuma vyavivwa, ashakezeke nakukavangeya 
kwoloka.  

15Shukulu Kalunga akenga ali vaka-vushunga, co aziva mutambi wavo,  

16 oloni ikeye akayeluwisa vaje vaka-kulinga vuvi, co vavevala vwasi omo vatsa.  

17Omo vaka-vushunga vatambeka, co Shukulu Kalunga avaziva, avamena ku 
tuyando twavo twoshe.  

18Shukulu Kalunga ali muyehi na vaje vanazeye mu vimbunge, ikeye amena vaje 
vanajeneka cinyangavili.  

19Tuyando twa muka-vushunga twapwa twatungi, oloni Shukulu Kalunga 
amwamena mu vyoshe.  

20 Shukulu Kalunga anyunga vitsiya vyendi vyoshe, nacimo cai cipokokako.  

21Vuvi vuvulumuna vaje vaka-kuvulinga. Voshe vaje vazinda vaka-vushunga 
vakavahisa.  

22Shukulu Kalunga amena myonyo ya vangamba vendi, naumo wai atewela muli 
ikeye vakamuhise.  

Myaso 35 

Lilombelo lyakukwasa 

Mwaso wa Ndaviti 

1Shukulu Kalunga, yeluwisa vaje vanjiyeluwisa, co lwa na vaje vanjilwisa!  

2Ambata ntelo yakama neyi yaindondo, co katuka unjikwase.  

3Jundula likunga lyove na njaviti yove ali vaje vanjikavangeya. Njikulaese ngeci 
ukanjamena!  

4Voshe vaje vashaka kunjitsiya, vavafungulule nakuziva shwamwa! Voshe vaje 
vanjitumbila vutumbe vwakunjilwisa velwise munima nakuvaiya-iyisa!  

5Vapwe ngwe lijungu lyakupekumuka na lihunzi, omo kangelo ka Shukulu 
Kalunga avasheka!  

6Vingila vyavo vipwe vya lisusulungu nakuseneta, omo kangelo ka Shukulu 
Kalunga avapupa nakuvawisila asi!  

7Vananjitela mweto kwakujeneka mulonga, co vananjiindila mbulu yakulova 
ngeci vanjikwate.  

8Oloni vakanyonga vwasi-vwasi, co vakatsa mu linimbwa lyavo vavenya! 
Vakawila mu mbulu nakunyonga!  

9Asinoni njikajolela muli Shukulu Kalunga, co njikavwaelela omwo nanjamena.  

10Njikendeka kuli Shukulu Kalunga na mbunge yange yoshe ngwange, “Kukwesi 
umo wakulifwa nove! Yove ukanyungu vaka-kuzeya kuli vaka-nzili, ukanyungu 
kautu kuli muka-kumuyandesa! “ 

11Vakaleo va makuli vanjivangeya milonga ije kunjizivuka.  

12Vanjiilwisila vuvi ku vuvwa vunjinalingi, co njiliziva vulika.  

13Oloni omo vakele nakuvinja, njazalele cikeleya, co njalikeesele nakulikela kulya, 
njalombelele nakulikulamena,  

14njakele na vusiwa ngwe vusiwa vwa ali musamba wange nambe ngwe vusiwa 
vwa ali ndolome yange, ngwe munu uje alinakulila vaina.  

15Oloni omo njakele mu tuyando, voshe vavwaelelele, co valikungulwile 
nakunjishendumuna, vangenzi vanjipupangele, co vatwaleleo vene kunjipupanga,  

16ngwe vanu vaje vashendumuna cilema, co vanjikengele na vukalu.  

17Visimbu vingaijo ukakengao yove Shukulu Kalunga? Njovole kukunjilwisa 
kwavo, njamene ku vitozi vange vaje vanjilwisa ngwe vindumba!  

18Asinoni njikakukandelela ku mbunga ya vanu vove, co njikakushangazala ku 
mesho avo voshe.  

19 Kesi utave vitozi vange vanjijole omwo kashwilo kai, kesi utave vaje 
vananjizindi ngoco valinyateye na mesho.  

20Kuvesi kwendeka majwi amavwa embwe, oloni vakendeka makuli ku vanu vaje 
valinakuyoya mu lifuti mu kwoloka.  

21Vitozi vange vananjivangeya, nakunjiyeluwisa ngwavo, “Twamwene vije 
viwalingile! “ 

22Oloni yove Shukulu Kalunga wapwa u mukaleo, co kesi woloke kuluu. Kesi 
ukale kulyala nange yove Shukulu Kalunga!  

23Induka ngeci unjamene yove Shukulu Kalunga! Katuka, Njambi yange, co 
njisompele n̄anda yange ipwe ya vushunga.  

24Yove Shukulu Kalunga Njambi yange, njisompe ngwe ku vushunga vwove, co 
kesi utave vitozi vavwaelele ali yange!  

25Kesi utave valyendekese vakevo vavenya ngwavo, “Eyo, tunamuwana! 
Mukemwo vene mutwashakele muje.” 

26Voshe vaje vavwaelela a tuyando twange, vavafungulule nakuvatanganesa, 
voshe vaje valitumbula kupwa vavavwa kutuvakana yange, vazive shwamwa 
nakushauka!  

27Vaje vashaka kumona kusamba kwange vatambeke nakujolela nakwendeka 
ngwavo, “Shukulu Kalunga wapwa wakama! Ikeye avwaelela akuvezika kwa 
ngamba yendi! “ 

28Asinoni njikambulula vushunga vwove, co njikakushangazala litangwa lyoshe.  

Myaso 36 

Vuvi vwa munu 
Mwaso wa Ndaviti ngamba ya Shukulu Kalunga 

1 Vuvi vukalingisa vaka-vuvi ngeci vakavangeye viyongola vyavivi vili mu 
vimbunge vyavo, vakavyana Njambi, co kuvesi kumukomoka.  

2Omwo valyalesa nakuyongola ngwavo Njambi kasa kumona vuvi vwavo 
nakuvahisilavwo.  

3Majwi avendeka anashulu na muuka na makuli, vanaseza vilinga vya mana na 
vilinga vyavivwa.  

4Vakatumbu matumbe amavi oku vanalala a vulili vwavo, nacimo cacivwa 
civakalingi cai, co kuvesi kuvyana cuma cacivi.  

Vuvwa vwa Njambi 

5Shukulu Kalunga, cizemo cove cije kucesi kutenguluka cinete na mu melu, 
kulongwa kwove kunete ku mashelwa.  

6Vushunga vwove vunapu ngwe minkinda yakama, kusompa kwove kwalova 
manene ngwe mema a kalunga. Yove Shukulu Kalunga wanyunga vanu na tusitu.  

7Mucavwaa cizemo cove Njambi, cizemo cije kucesi kutenguluka! Vanu 
valinakuvanda mu munzinze wa mambava ove.  

8Vakevo vakuta manene na vyakulya vyavingi vyakutunda kuli yove, yove 
ukavana vyuma vyavivwa vije viketi ngwe mema a mu ndonga.  

9Yove ukaana mwonyo ku vyuma vyoshe. Omo a ceke cove twasa kumona ceke.  

10Zema vaje vakuzivuka, co linga vuvwa kuli vaje vaka-vushunga,  

11kesi utave vaka-kulyalesa vanjilwise, nambe vaka-vuvi vanjisheke.  

12Kenga, vaka-vuvi vanau! Vanawila asi, co kuvasa kwinduka.  

Myaso 37 

Vije vikasholoka ali muka-vuvi na muka-vuvwa 
Mwaso wa Ndaviti 

1Kesi ulishoshomwene ali vaka-kulinga vuvi, nambe kuliveyela vaje valinga vya 
kupenga-penga.  

2Vakevo vakahwa ngwe mwila wakuma, vakajujwama ngwe maputa akutonola.  

3Kulaela kuli Shukulu Kalunga, co linga mwamuvwa, kala mu lifuti, co yoya 
mwamuvwa.  

4Vwaelela muli Shukulu Kalunga, co akakwana vije viwushaka.  

5Kundika ngila yove kuli Shukulu Kalunga, kulaela kuli ikeye, co akakukwasa,  

6akavyazimisa vushunga vwove ngwe litanya lya akati ka mutwe.  

7Simpa nakuvandamena Shukulu Kalunga ngeci apange, kesi ushote mbunge ali 
vaje vanafuku, nambe vaje valinakuya kulutwe a matumbe avo a vuvi.  

8Kesi ushote mbunge nambe kuluvala! Citwala lika ku tuyando.  

9Vaje vakulaela kuli Shukulu Kalunga, vakashwana mu lifuti, oloni vaka-vuvi 
vakavashekela anja.  

10Mu kasimbu kakandondo lika, vaka-vuvi vakahwa voshe njwa, ukavashakezeka, 
oloni kuukavawana.  

11 Vaka-kulikeesa vakashwana mu lifuti, co vakajolela nakukala mu kwoloka.  

12Muka-vuvi atumbila vutumbe muka-vushunga, co amukenga na vukalu.  

13Oloni Shukulu Kalunga akajolo vaka-vuvi, omwo nazivuka ngeci kasimbu 
kakandondo lika vakanyonga.  

14Vaka-vuvi vashomona mikwale yavo, co vanana mata avo a lusipa, nakutsiya 
kautu na muka-kujeneka, nakutsiya vaje valinga vyavivwa,  

15oloni vakatsa ku mikwale yavo vavenya, co mata avo a lusipa akapokozoka.  

16Cuma cacindondo calinaco muka-vushunga cinatuvakana vufuko vwoshe vwa 
vaka-vuvi.  

17Shukulu Kalunga akatundisa nzili ya vaka-vuvi, oloni akanyunga vaje vanapu 
vavavwa.  

18Shukulu Kalunga akanyungu vaje vamwononoka, co lifuti likapwa lyavo ku 
myaka yoshe.  

19Vakevo kuvakayanda a simbu ya vukalu, co vakakala na vyakulya vyavingi a 
simbu ya njala ya lyangengela.  

20Oloni vaka-vuvi vakanyonga, co lalo vitozi va Shukulu Kalunga vakaziluka ngwe 
vishani, vakahwa ngwe vwisi, co kuvakavamono lalo embwe.  

21Munu muka-vuvi akakumuna, oloni kesi kwilwisa, oloni munu wamuvwa 
wakala na ngozi nakwana vwana vwendi.  

22Vaje vanavezikisa Shukulu Kalunga vakashwana mu lifuti, oloni vaje vanasingi 
akavashekela anja.  

23Shukulu Kalunga akatwamenena munu mu ngila ije yanapande kwendelamo, co 
akanyungu vaje vamuvwasa.  

24Nga vawa, kakavecelela vakale asi embwe, omwo Shukulu Kalunga akavakwata 
na livoko lyendi.  

25Njapwile nji mukwenje, ololo njinakuluvala, kanda njimone Shukulu Kalunga 
kwivala muka-vushunga, nambe vana vendi kulomba vyakulya.  

26Visimbu vyoshe akana vwana nakukumwisa ku vakwavo, co vana vendi 
vavezika.  

27Tundeni ku vuvi ngeci mulinge vushunga, co vatekulwila veni vakayoya mu 
lifuti myaka yoshe.  

28Omwo Shukulu Kalunga wazema vije vyavivwa, ikeye kesi kuseza vanu vendi 
vaje vamukulaela, co ikeye akavanyunga simbu yoshe, oloni vatekulwila va vaka-
vuvi vakavashekela anja.  

29Vaka-vushunga vakakala mu lifuti, co vakayoyelamo ku myaka yoshe.  

30Majwi a munu wamuvwa apwa a mana, co ikeye akendeka vushunga simbu 
yoshe.  

31Ikeye akanyungu lishiko lya Njambi yendi mu mbunge yendi, co kesi kuliseza.  

32Munu muka-vuvi simbu yoshe akakenge ali munu wamuvwa nakushaka 
kumutsiya,  

33oloni Shukulu Kalunga kakamwecelela ku mavoko a vitozi vendi, nambe kutava 
ngeci vamuhise omo vamusompesa.  

34Aka cinyangavili cove muli Shukulu Kalunga ononoka mashiko endi, 
akakusingimika nakukwana lifuti, co ukamona vaka-vuvi vavashekamo.  

35Njamwene muka-vuvi uje wakele na vukalu, ikeye wahyanene munu woshe 
ngwe muti wa kendale wa ku Lembanone.  

36Oloni omo njetile kuje kunjamuwaneneko, njamukengezekele, oloni 
kunjamuwanene.  

37Kenga ali muka- mulonga, na ali muka-vushunga, munu wa kwoloka wakala na 
vatekulwila vavangi,  

38oloni vaka-vuvi vakavanyongesa voshe njwa, na vatekulwila vavo 
vakavanyongesa.  

39Kwamena kwa vaka-vushunga kutunda kuli Shukulu Kalunga. Ikeye vutewelo 
vwavo a simbu ya tuyando.  

40Shukulu Kalunga avakwasa nakuvamena, ikeye avamena ku vaka-vuvi, omwo 
vatewela kuli ikeye ngeci avanyunge.  

Myaso 38 

Lilombelo lya munu wakuyanda 
Mwaso wa Ndaviti, mbimbi 

1Nambe unaluvala yove Shukulu Kalunga, oloni kesi unjinyanyamese!  

2Vukalu vwove vunaija ali yange ngwe mikili, livoko lyove linanjisindakana.  

3Njilinakuvinja omwo vukalu vwove, co muvila wange woshe uli na mushongo 
omwo vuvi vwange.  

4Omwo vuvi vwange vunanjihyana, cihiso cange cinanjihyana kutuvakana nzili 
yange.  

5Vimbandu vyange vyavolo vilinakunika, omwo vulema vwange.  

6Njakulama mwongo wange, njenda nakulila litangwa lyoshe.  

7Nyonga yange ishaluka shaluu ngwe tuhya. Njilinakuvinja.  

8Yange njinapokoka nakuzeya, omwo mbunge yange ilinakulishoshomwena, co 
njilila nakukemanga.  

9Yove Shukulu Kalunga uzivuka vije vinjishaka, yove unazivi kukemanga kwange 
kwoshe.  

10Mbunge yange ilinakulwa manene, co nzili yange inahu, mesho ange 
anatsitsivala kuwesi nakumona mwamuvwa.  

11Vasamba vange na vandambo vange kuvesi nakunjishwenya muyehi, omwo 
vimbandu vyange, nameme vene naanga yange kuvesi nakunjishwenya muyehi.  

12Vaje vashaka kunjitsiya vananjitela myeto kulutwe lwange, vaje vashaka 
kunjivulumuna vashungwiya kunjinyongesa, co litangwa lyoshe vatumba 
vutumbe vwakunjilwisa.  

13Oloni yange njinafu ngwe kasinda-matwi, uje kesi kuziva, co lalo njinafu ngwe 
munu wa kalaka, uje kesi kwendeka.  

14Njinapu ngwe kaveveve uje kesi kuziva, co kasa kukumbulula.  

15Oloni njinakulaela kuli yove Shukulu Kalunga, co yove Shukulu Kalunga Njambi 
yange ukanjikumbulula.  

16Kesi utave vitozi vange valishashele a tuyando twange, kesi utave valyalese 
omo njinau asi!  

17Ngecivene, njishaka kuwa, co tuyando twange kutunjitundu.  

18Njilitavela vuvi vwange, vukevwo vulinakunjizivisa shwamwa.  

19Vitozi vange vakolesa, vali na nzili, co vavangi vananjizindi kujeneka mulonga.  

20Vaje vapwisa vyavivwa kupwa vyavivi, vanapu vaka-n̄ole yange omwo 
njikalingi vushunga.  

21Kesi unjiseze yove Shukulu Kalunga, yove Njambi yange kesi ukale kulyala 
nange!  

22Yove Shukulu Kalunga muyoyesi wange, zambula unjikwase!  

Myaso 39 

Kulitavela kwa munu wakuyanda 
Mwaso wa Ndaviti 

1Njendekele ngwange, “Njikanyunga vingila vyange, co kunjikatavesa ndaka 
yange injilingise vuvi, kunjikendeka cuma cimo omo vaka-vuvi vali muyehi.” 

2Njolokele kuluu, kunjendekele lijwi limo, nameme kwendeka a cuma cimo 
cacivwa! Oloni nameme ngoco tuyando twange twatumine manene,  

3mu mbunge yange mwashalukile shaluu, co viyongola vyange vyashwamene 
ngwe tuhya, asinoni njendekele ngwange,  

4 “Shukulu Kalunga myaka ingaijo njikayoya? Simbu ikajo njikatsa? Njileke 
awukahwila mwonyo wange.” 

5Mwonyo wange unawuseteka na vikajo? Ku mesho ove simbu yakuyoya kwange 
inapu yangoco. Mwa vushunga vene mwonyo wa munu woshe wakuyoya ano asi 
unapu ngwe lihunzi,  

6unapu wangoco ngwe munzinze, vyoshe vije vyalinga munu vinapu vyangoco, 
ikeye akakungulula vufuko oloni kazivuka ngeci vukapwa vweyajo!  

7Ngecivene, Shukulu Kalunga vikajo vinjikengelela? Njaka cinyangavili cange 
muli yove.  

8Njamene ku milonga yange yoshe, co kesi utave vilema vanjishendumune.  

9Njikoloka kuluu ngwe kaveveve, kunjikendeka lijwi nalimo lyai, omwo yove 
unanjimwesa tuyando twangacije.  

10Kesi unjihise lalo! Njili kuyehi na kutsa na n̄ome yove!  

11Yove ukahisi vuvi vwa munu akumwendekela, co ukanyongesa vufuko vwendi 
ngwe mwakavunyongesa kanembulu. Mwa vushunga munu napu wangoco ngwe 
lihunzi!  

12Shukulu Kalunga tolilila lilombelo lyange, co tolilila ku mutambi wange, kesi 
woloke omo njitambeka kuli yove! Yange nji mungenzi, nji muka-kwija ngwe 
muvapwile vakukulwila vange voshe.  

13Acinjiseze tai njicivwaelele, simbu kanda njitse nakuya ku vukalo vwa vatsi.  

Myaso 40 

Mwaso wakushangazala 
Mwaso wa Ndaviti 

1Njavandamenene Shukulu Kalunga nakusimpa ngeci anjikwase, asinoni wazivile 
mutambi wange.  

2Ikeye wanjitundisile mu mbulu ya vushonde, mu lindova lya vutome! Wemikile 
mendi ange a limanya, nakunjinyunga mwamuvwa.  

3Wanjilongesele kwimba mwaso wauha, mwaso wakushangazala Njambi yetu. 
Vavangi vakamona eci, co vakaziva lyova, co vakakulaela kuli Shukulu Kalunga.  

4Navezika munu uje akulaela kuli Shukulu Kalunga, munu uje kesi kutengulukila 
ku tumponya, nambe kulipandakana na vanu vaje vaka-kulemesa vinjambi va 
makuli.  

5Unatulingila vyuma vyavingi yove Shukulu Kalunga Njambi yetu, kukwesi weka 
lalo wakufwa ngwe yove! Yove unatulingila matumbe amangi akukomokesa, aje 
kunjasa kuwatumbula oshe, anapu amangi manene.  

6Yove kuushaka kukukombelela vin̄ombelo, yove kuwesi kulomba tusitu 
twamutunu twa kwenyeka a mutula, nambe vin̄ombelo vya a vuvi. Oloni 
unanjana matwi akukuziva,  

7co njakumbulwile ngwange, “Yange uno, kulikundika kwange kuli yove 
vanacisoneka mu livulu lyove.  

8 Njambi yange njizema kulinga cizango cove, njikanyunga vilongesa vyove mu 
mbunge yange.” 

9Mu cikungulukilo cakama ca vanu vove voshe yove Shukulu Kalunga, 
njambulwile vin̄anda vyavivwa vyakutwamena. Yove uzivuka ngeci kunjikalikela 
kuvyambulula.  

10Yange kunjashwekele mu mbunge yange vin̄anda vyavivwa vyakwamena 
embwe, oloni visimbu vyoshe njinambulula vushunga vwove nakwamena kwove. 
Mu vikungulukilo vya vanu vove voshe kunjolokele ngoco kuluu ngwe kaveveve, 
oloni njinambulula kulongwa kwove na cizemo cove cije kucesi kutenguluka.  

11Shukulu Kalunga njazivuka kuukalikela kunjizivilako mema ku mbunge! 
Cizemo cove cije kucesi kutenguluka na kulongwa kwove vikanjinyunga simbu 
yoshe.  

Lilombelo lyakukwasa 
(Mya 70) 

12Tuyando twatungi tunanjizengeleka kunjasa kutulava! Vivi vyange 
vinanjikakateya mbe, kunjasa kumona lalo embwe, vivi vyange vinatumu manene 
kutuvakana vin̄ambu vya ku mutwe wange, co mbunge yange inazeye.  

13Yove Shukulu Kalunga, njamene, yove Shukulu Kalunga, zambula ngeci 
unjikwase!  

14Shwamwa ivakole vaje vashakezeka mwonyo wange ngeci vaunyongese, ilwisa 
vuseta-nima nakuzivisa shwamwa, vaje vavwaelela omwo tuyando twange!  

15Voshe vaje vanjishendumuna, nakwendeka nange ngwavo, “Mbwatu,” vazive 
shwamwa nakulikomokela.  

16Voshe vaje vaija kuli yove, vavwaelele nakujolela! Voshe vaje vazema kwamena 
kwove, simbu yoshe vendeke ngwavo, “Shukulu Kalunga wapwa wakama! “ 

17Shukulu Kalunga yange njapwa njiwakuzeya na kuutwa, oloni kuwanjivalele. 
Yove wapwa muyoyesi wange na Njambi yange, kesi wishwale mukunjamena.  

Myaso 41 

Lilombelo lya munu wa kuvinja 
Mwaso wa Ndaviti 

1Navezika munu uje ayongola ali vaka-kuzeya, Shukulu Kalunga akamukwasa a 
litangwa lya tuyando.  

2Shukulu Kalunga akamunyunga nakumuyoyesa, co akavezika mu lifuti, 
kakamuseze ku mavoko a vitozi vendi.  

3Shukulu Kalunga akamukwasa omo avinja, co akamutakamesa 
nakumukangwisa.  

4Njendekele ngwange, “Njizivileko mema ku mbunge yove Shukulu Kalunga, 
njikangwise omo njinavulumuna kuli yove! “ 

5Vitozi vange valinakwendeka vyuma vyavivi ali yange, vendeka ngwavo, 
“Mwaka ukajo akatsa ngeci lizina lyendi linyonge?” 

6Vaje vaija nakunjimona vanapu vaka-civembulu, vambulula muzimbu wauvi ali 
yange, co vaya nakuwambulula kwoshe-ikwoshe.  

7Voshe vaje vanjizinda vaya nakunjifweya ku umo na mukwavo, nakunjitumbila 
matumbe akunjivulumuna.  

8Vendeka ngwavo, “Mushongo wendi umutwala ku kutsa, co kakenduka lalo a 
vulili vwendi.” 

9 Nameme musamba wange vene wa a mbunge, uje njakulaelele manene, 
nanjitengulukila nakunjilwisa.  

10Oloni yove Shukulu Kalunga, njizivileko mema ku mbunge nakunjikangwisa, 
ngeci njikavelwisile vuvwa ku vuvi.  

11Omwo a cuma eci njizivuka ngeci yove uvwaelela nange, omwo vitozi vange 
kuvanjifungulula.  

12Yove ukanjikwasa, omwo njikalingi vya vushunga, co njikatumbama ku mesho 
ove ku myaka yoshe.  

13 Wakushangazala Shukulu Kalunga Njambi ya Isalele, mushangazaleni lelo na 
ku myaka yoshe! Ewa! Ewa!  

Myaso 42 

LIVULU LYAMUCIVALI 
(Myaso 42–72) 

Lilombelo lya munu wa mu vunzinda 
Mwaso wa cikota ca Kola 

1Ngwe nava ashungwiya manene vana va vindonga vya mema akutonola, nange 
lalo njishungwiya yove, Njambi yange.  

2Njishungwiya Njambi, ngwe ciyambi ashungwiya mema, simbu mukajo 
njikamona cihanga ca Njambi?  

3Mutanya na vutsiki njilinakulila, tuyando nakukemanga vinapu ngwe vyakulya 
vyange, visimbu vyoshe vitozi vange vanjishendumuna ngwavo, “Njambi yove ali 
kulijo?” 

4Mbunge yange ipokoka omo njanuka vya kunima, omo njaile na mbunga ya vanu 
ku Njuvo ya Shukulu Kalunga, co njavatwamenenene omo vakele nakunjikava 
munima, yapwile mbunga yakuvwaelela, vembile nakutambeka nakushangazala 
Njambi.  

5Omwo vikajo njinaviilila? Mbunge yange vikajo inazeyela? Omwo vikajo 
njilinakulinyengela? Njikaka cinyangavili cange muli Njambi, co 
njikamushangazala lalo, muyoyesi wange, na Njambi yange.  

6Yove Njambi yange, mbunge yange inapokoka muno mu vunzinda, ngecivene, 
njikundika viyongola vyange kuli yove,  

7yove unaka vusiwa mukuyoya kwange ngwe mankimba, vitanga vilinakwija kuli 
yange ngwe livazi, vinapu ngwe cipupa cikuma ku Ndonga ya Yondau, ku 
Munkinda wa Helemone na ku Munkinda wa Mizale.  

8Shukulu Kalunga amwese cizemo cendi cije kucesi kutenguluka ku mutanya, co 
njimwimbila mwaso ku vutsiki, kupwa lilombelo lya kuli Njambi yange wa 
mwonyo.  

9Njikendeka kuli Njambi uje wapwa cimpaka cange ngwange, “Omwo vikajo 
unanjivalela? Omwo vikajo njilinakuyandela ku muuka wa vitozi vange?” 

10Muvila wange unavupuka na kashaundu kavo, omo valinakunjihozola ngwavo 
“Njambi yove ali kulijo?” 

11Omwo vikajo njinaviilila? Omwo vikajo njilinakulinyengela? Njikaka 
cinyangavili cange muli Njambi, co njikamushangazala lalo, muyoyesi wange na 
Njambi yange.  

Myaso 43 

Lilombelo lya munu wa mu vunzinda 
(Majwi akutunda ku Myaso 42) 

1Njisompele yove Njambi, nakunjakwila mulonga wange ku muyati wa 
kukomoka Njambi, njamene ku vaka-makuli na vaka-vuvi!  

2Yove unapu u cimpaka cange, omwo vikajo unanjisezela? Omwo vikajo 
njilinakuyandela ku muuka wa vitozi vange?  

3Twisa ceke cove na vushunga vwove, ngeci vinjitwamenene nakunjitwala ku 
Siyone, lilundu lyove lyakujela, na ku Njuvo yove kuje kuwakala!  

4Asinoni njikaya ku mutula wove yove Njambi, yove muka-kunjivwaelelesa, co 
njikaimba kalyalya kange nakwimba myaso yakukushangazala yove Njambi, 
Njambi yange!  

5Omwo vikajo njinaviilila? Omwo vikajo njilinakulinyengela? Njikaka cinyangavili 
cange muli Njambi, co njikamushangazala lalo, muyoyesi wange, na Njambi 
yange.  

Myaso 44 

Lilombelo lyakunyunga 
Mwaso wa cikota ca Kola 

1Yove Njambi, tunazivi laja na matwi etu, vakukulwila vetu vatulekele laja, vyuma 
vyakama vije viwalingile a simbu yavo, ku matangwa a ku san̄ulu.  

2Yove washekelemo vaka-kujeneka kukulaela kuli yove Shukulu Kalunga, co 
waakele vanu vove mu lifuti lyavo, yove wahisile miyati ikwavo lalo, co 
wakongweyeye vove.  

3Vanu vove kuvafungulwile lifuti lije na mikwale yavo embwe, nambe kushwana 
lifuti mu nzili yavo embwe, oloni eyi yapwile nzili yove na moko yove, a 
lizivasano lyove, nakuvamwesa ngeci yove wavazema.  

4Yove unapu u mwene yange na Njambi yange, yove ukahyanesa vanu vove.  

5Mu nzili yove tukafungulwila asi vitozi vetu. Mu lizina lyove tukalyatangela 
vaka-kutulwisa.  

6Omwo kunjikakulaela vuta vwange vwa lusipa, nambe mukwale wange kuwasa 
kunjamena,  

7oloni unatwamena ku vitozi vetu, co yove unazivisa shwamwa vaka-kutuzinda.  

8Simbu yoshe tukalyalesela muli yove, co tukakandelela lizina lyove ku myaka 
yoshe.  

9Oloni ololo unatuvyana nakutwecelela ku vitozi vetu ngeci vatufungulule, co 
kuwesi nakwenda lalo amo na mashwalale vetu.  

10Yove watavele ngeci tutewe ku vitozi vetu, co vapukwile vyuma vyetu.  

11Yove watavele ngeci vatutsiye ngwe vimanga, co watushandwelele ku mafuti 
eka.  

12Yove walandesele vanu vove ngwe vindungo na ndando yaindondo, co 
kuwawaneneo nganyo.  

13Vandambo vetu vamwene vije viwalingile kuli yetu, co vatushendumwine 
nakutujola.  

14Unatupwisa cuma cakushauka akati ka miyati, valinakulipika ku mitwe yavo 
omwo yetu, nakutushendumuna.  

15Simbu yoshe njilinakushauka, co njilinakuziva shwamwa manene,  

16ku majwi akuyeluwisa naa akushaula aje vendeka vitozi vange na vaje 
vanjizinda.  

17Vyuma vyoshe vije vyalingiwile kuli yetu, nameme yetu kutwakwivalele, nambe 
kupokola cikumiiyo cije walikumiiye netu.  

18Kutwapwile vaka-kujeneka kulongwa kuli yove, co kutwapwile vaka-kujeneka 
kwononoka mashiko ove.  

19Oloni yove unatwecelela ngoco mukati ka tusitu, co unatumbila mu lisusulungu 
vwii.  

20Nga twalikelele kulemesa Njambi yetu, nakulombela kuli njambi weka,  

21mwa vushunga ngwe kuwavisholwele ndi? Omwo yove uzivuka viyongola 
vyakushweka vya mu vimbunge.  

22 Oloni omwo ali yove mukemwo valinakututsiya simbu yoshe, valinakutupwisa 
ngwe vimanga vaje valinakuya nakuvatsiya.  

23Induka yove Shukulu Kalunga, omwo vikajo unalalela? Induka! Kesi utumbile 
kuti myaka yoshe!  

24Vikajo unatukengesela nima? Kesi wivale tuyando na mapakeso etu!  

25Vatusindakanena asi vanatufungulula, nakumbashamena asi.  

26Katuka utukwase! Twamene, omwo cizemo cove cije kucesi kutenguluka!  

Myaso 45 

Mwaso wa vulo vwa vumwene 
Mwaso wa cikota ca Kola 

1Mbunge yange inashulu na majwi amavwa, omo njilinakumanga mwaso ou kuli 
mwene, ndaka yange inafu ngwe munu uje azivuka kusoneka mwamuvwa.  

2Yove uwamuvwa manene kutuvakana vanalume voshe, u muka-kwendeka na 
ngozi, visimbu vyoshe Njambi alinakukuvezikisa!  

3Maneka moko yove ya mukwale mu mbunda, yove cingenyenye, yove wapwa wa 
vumpau na vukama!  

4Mu vukama vwove enda nakuvezika, omwo ya vushunga na kulikeesa na 
kulongwa! Co livoko lyove lya cilyo likakulongesa vyuma vyakama 
vyakukomokesa!  

5Mikili yove yapwa yakuvambuka, ikeyo itiva vimbunge vya vitozi vove, miyati ya 
vanu valundumuke ku mendi ove.  

6Litanda lyove lya vumwene yove Njambi, likakalako ku myaka yoshe! Mulamu 
wa vumwene vwove ukewo mulamu wa vushunga.  

7 Uzema vushunga nakuzinda vuvi, mukemwo Njambi, Njambi yove, nakuvezikisa 
vivezikiso vyakama kutuvakana vimyene veka.  

8Vuzalo vwove vunika lwengo lwa miila nolu lwa malimangango, vaka-kwimba 
valinakukuvwaelelesa mu lipela lyakutaleka na mayo a vinjamba.  

9Akati ka vanakazi va kasingimiko vali mu lipela lyove vanapu vana va vamwene, 
co ku litanda lya cilyo kunemana vamwene, nazala vyakuzala vya senga vya 
ngolinde yaivwa manene.  

10Yove shombolwa ya mwene, tolilila vije njikuleka, kesi utolilile kunangula kwa 
vanu vove na vavushoko vwove.  

11Vuvwa vwove vukavwaelelesa mwene ngeci akuzeme, ikeye napu shukulu 
yove, ngecivene, unapande kumwononoka.  

12Vanu va ku lifuti lya Tile vakakunenela vwana, co vanu vaka-kufuka 
vakakushangazala.  

13Vamwene vakovela mu lipela. Vuzalo vwavo vwakushoveya na ngolinde.  

14Vakavatwala kuli mwene oku vanazala cikoveyo cakushoveya cacilaja mavoko, 
co tushambeyeyo twavo va vanakazi vakavasindikiya, na vakevo lalo vakavanena 
kuli yove.  

15Vakaija nakujolela nakuvwaelela, omo vakukovela mu lipela lya mwene.  

16Yove mwene yange, ukakala na vana va vanalume vavangi vakainga 
vakukulwila vove kupwa vimyene, co ukavapwisa vaka-kushwana ano asi oshe.  

17Njikatsimanesa lizina lyove ku cisemwa coshe, ngecivene, vanu voshe 
vakakulemesa ku myaka yoshe.  

Myaso 46 

Njambi ali netu 
Mwaso wa cikota ca Kola 

1Njambi ikeye vutewelo vwetu na nzili yetu, wakala muyehi-yehi netu 
nakutukwasa a simbu ya tuyando.  

2Ngecivene, kutwasa kuziva lyova, nameme nga kaye kajaja, na minkinda iwila 
mu vinzinga vya mema a kalunga,  

3nameme mema a kalunga akuma ngwe mwakohyo kasitu, nakulinga kalwa 
manene, co malundu aninganga manene na vukalu vwao.  

4Kuyili ndonga ije ivwaelelesa nganda ya Njambi, ije ivwaelelesa mwela wakujela 
kuje kwakala wa Akamwa ya Akamwa.  

5Njambi ikeye wakala muje mu nganda, co naumo wai akainyongesa, oloni 
akaikwasa a mungulungengu.  

6Miyati ya vanu vakavazivisa lyova, na vumwene vukawa, omo Njambi akaluma, 
co asi akanyongolokota.  

7Shukulu Kalunga Muka-nzili yoshe ali netu, Njambi ya Yakomba ikeye vutewelo 
vwetu!  

8Ijeni mumone vipangi vyanapanga Shukulu Kalunga! Kengeni vyuma 
vyakukomokesa vije vyanalingi asi.  

9Ikeye amanesa vinzita ano asi oshe, akapokozola mata a lusipa na makunga, 
enyeka vintelo na tuhya!  



1062 

©The Bible Society of Zambia, 2006. 

 

10Njambi nendeka ngwendi, “Olokeni kuluu, zivukeni ngeci yange nji Njambi, nji 
wakama akati ka miyati yoshe, co nji wakama lalo ano asi oshe! “ 

11Shukulu Kalunga Muka-nzili yoshe ali netu, Njambi ya Yakomba ikeye vutewelo 
vwetu!  

Myaso 47 

Muka-kushwana wakama 
Mwaso wa cikota ca Kola 

1Kandeni mavoko eni yeni vanu voshe! Shangazaleni Njambi na tun̄alavela!  

2Omwo Shukulu Kalunga wa Akamwa ya Akamwa wapwa wakukomokesa, ikeye 
mwene wakama uje ashwana ano asi oshe.  

3Ikeye watwasesele kufungulula vitozi vetu, ikeye watwasesele kushwana miyati 
yoshe.  

4Ikeye watwangwilile lifuti muje mutuli nakukala, vushwana vwakulyalesela 
vanu vendi vaje vazema.  

5Njambi aya ku litanda lyendi lya vumwene! Kuli mitambi yakujolela nakwimba 
malupembo, omo Shukulu Kalunga alamata kwilu!  

6Imbeni myaso yakushangazala Njambi. Imbeni myaso yakushangazala mwene 
yetu! Imbeni myaso yakushangazala.  

7Njambi ikeye mwene wa ano asi oshe, mulemeseni na myaso!  

8Njambi natumbama a litanda lyendi lyakujela, ikeye alinakushwana miyati 
yoshe.  

9Vaka-kushwana miyati ya vanu vanakunguluka amo na vanu va Njambi ya 
Avilahama, omwo vintelo vyoshe vya asi vyakundama kuli Njambi, ikeye wakama 
manene.  

Myaso 48 

Siyone nganda ya Njambi 
Mwaso wa cikota ca Kola 

1Shukulu Kalunga ikeye wakama, vanapande kumushangazala manene, mu 
nganda ya Njambi yetu, a lilundu lyendi lyakujela.  

2 Siyone munkinda wa Njambi, ukewo uli kulyala ku kunto, co lalo wauvwa, 
nganda ya mwene wakama inena kujolela mu kaye mwoshe!  

3Njambi namwesa ngeci, kuje kwali kuli kwoloka.  

4Vimyene valikungulwile amolika, mukulwisa Munkinda wa Siyone.  

5Oloni omo vaumwene, co valikomokelele manene, vakele na lyova vatewele.  

6Lyova lyavakolele nakukemanga, ngwe munakazi akita mwana.  

7Ngwe lihunzi lya mu ngangela litavozola mato akama a ku Tashishi.  

8Tunazivi vije vyalingile Njambi, co ololo tunavimono mu nganda ya Njambi yetu, 
Shukulu Kalunga Muka-nzili yoshe, ikeye akanyunga mwamuvwa nganda ku 
myaka yoshe.  

9Tuyongola cizemo cove cije kucesi kutenguluka yove Njambi, mukati ka Njuvo 
yove.  

10Vanu valinakukushangazala kwoshe-ikwoshe, co lutsimo lwove 
lunashandokela ano asi oshe. Yove washwana mu vushunga.  

11Munkinda wa Siyone ujolele! Vana va vanakazi va ku Yunda vavwaelele, omwo 
kusompa kwove kwapwa kwa vushunga!  

12Vanu va Njambi zengulukeni Munkinda wa Siyone co laveni tuposhi twawo,  

13kengeni mwamuvwa vivumbe vyayo, co iluleni mwamuvwa vimpaka, ngeci 
mukase kuleka cisemwa ca kulutwe ngweni,  

14 “Ou Njambi wapwa Njambi yetu ku myaka yoshe, akatutwamenena ku visimbu 
vyoshe.” 

Myaso 49 

Vukolokomba vwakukulaela vufuko 
Mwaso wa cikota ca Kola 

1Ziveni evi yeni vanu voshe! Yeni vanu voshe va mu kaye,  

2Tolilileni yeni vanu vakama na ava vavandondo, vaka-kufuka na tuutu.  

3Viyongola vyange vakavizivisisa, co njikendeka majwi a mana.  

4Njikatolilila ku visimo, co njikanungulula muvinanungulukila omo njikaimba 
kalyalya.  

5Kunjesi na lyova a simbu ya vushonde, omo vitozi vaka-vuvi vananjizengeleka,  

6vaka-vuvi vaje vanakulaela vufuko vwavo, vali na kulyalesa a vufuko vwavo 
vwavungi.  

7Munu kasa kulikula ikeye vavenya, ikeye kasa kufweta Njambi ndando ya 
mwonyo wendi,  

8omwo ndando ya mwonyo wa munu yapwa yakama manene. Vije vyafweta 
kuvyasa kupwisamo,  

9ngeci ayoye myaka yoshe ano asi, co kakatsi embwe.  

10Munu woshe namono ngeci nameme vanu vakunyanyama vatsa, amolika na 
vikolokomba na vilema. Voshe valinakuseza vufuko vwavo ku vatekulwila vavo.  

11Vimbumbo vyavo vikevyo membo avo a ku myaka yoshe, kuje kukekwo 
kuvakatumbama simbu yoshe, nameme laja vakele na lifuti lyavo.  

12Vukama vwa munu kuvwasa kumuvindika kutsa, ikeye akatsa vene ngwe 
muvakatsi tusitu.  

13Kengeni vije vikalingiwa kuli vaje valikulaela vakevo vavenya, luvinda lwa vaje 
vakulaela vufuko vwavo,  

14vakevo vanavasompela kutsa ngwe vimanga, co kutsa kukekwo kukapwa 
kanyungi kavo. Vaka-vushunga vakashwana akamwa yavo, omo mivila yavo 
ilinakusosonyoka mu vukalo vwa vatsi kulyala na membo avo!  

15Oloni Njambi akanjamena, akanjamena ku nzili ya kutsa.  

16Kesi uzive lyova omo munu nafuku, omo vufuko vwendi vwatumu manene,  

17ikeye kasa kuvwambata omo atsa, vufuko vwendi kuvukai amo nendi mu 
mbumbo.  

18Nameme munu napwisamo nakuvwaelela mukuyoya kwa cifwa eci, 
nakumushangazala omwo alinakuya kulutwe,  

19ikeye akaliwana na vakukulwila vendi voshe ku vatsi, kuje kuli lisusulungu lya 
ku myaka yoshe.  

20Vukama vwa munu kuvwasa kumuvindika kutsa, ikeye akatsa vene ngwe 
muvakatsi tusitu.  

Myaso 50 

Kulemesa kwa vushunga 
Mwaso wa Asafe 

1Shukulu Kalunga Njambi Muka-nzili yoshe alinakwendeka, ikeye nasana kaye 
koshe, kutunda mu ngangela na mu kangombe ka yambi.  

2Njambi alinakutwila ceke cendi mu Siyone, nganda ije yaivwa manene.  

3Njambi yetu aija, oloni kaija noloka kuluu embwe, tuhya twakunyongesa tuli 
kulutwe lwendi, na lihunzi lyakama linamuzengeleka.  

4Ikeye akasana lilu na asi kupwa vakaleo ngwe vanu ngeci vamone mwasompa 
vanu vendi.  

5Alinakwendeka ngwendi, “Njikungulwileni vanu vange vaka-kukulaela, vaje 
valikumiiye cikumiiyo nange akukombelela n̄ombelo.” 

6Melu asholola vushunga vwa Njambi, omwo Njambi vavenya wapwa lyaako!  

7 “Tolilileni yeni vanu vange, co njikendeka, yove Isalele njikakwambulwila 
vukaleo. Yange Njambi njapwa nji Njambi yeni vene.  

8Kunjimiluvalesa omwo ya vin̄ombelo vyeni vya kwenyeka, vije mukanena kuli 
yange simbu yoshe.  

9Kunjitambula vingombe vyeni va nkomba nambe majamba eni a vimembe.  

10Omwo tusitu voshe vapwa vange, na vingombe vaje vali a malundu 1, 000 
vapwa vange.  

11 “Njizivuka tuzila voshe va ku minkinda na tusitu voshe va mu vyana vapwa 
vange.  

12 “Nga njakele na njala ngwe kunjamilombele vyakulya, omwo kaye na vyuma 
vyoshe vilimo vyapwa vyange.  

13Kuma njikali situ ya vingombe va nkomba, nambe kunwa maninga a vimembe 
ndi?  

14Kombeleleni kuli Njambi vin̄ombelo vyeni vya cikandelela, co aneni vije 
vimunalisingi kuli Muka-nzili yoshe.  

15Tambekeni kuli yange a litangwa lya tuyando, co njikamyamena, co 
mukanjishangazala.” 

16Oloni Njambi alinakwendeka kuli muka-vuvi ngwendi, “Omwo vikajo 
wambulwila vizilika vyange? Nambe kutumbula cikumiiyo cange na kanwa kove?  

17Omwo uzinda vilongesa vyange nakuvyana mashiko ange.  

18Yove ulikwata vusamba na mwizi woshe uje iwumona, co unalipandakana na 
vaka-vupangala.  

19 “Ukapangesa kanwa kove kwendeka vya vuvi, co ndaka yove yendeka vya 
makuli.  

20Yove uvangeya lika vandolome vove, nakuvatondela mulonga.  

21Vyuma vije vyoshe viwunalingi, yange njolokele kuluu, yove wayongwele ngeci 
yange njafwa ngwe yove. Oloni njikakwendekela nakukunungulwilavyo citona-
mesho.  

22 “Yeni vaka-kwivala Njambi tolilileni vyuma evi, kutewa njikaminyongesa, 
kukwesi weka lalo wakumyamena wai.  

23Munu woshe akombelela n̄ombelo ya cikandelela anjisingimika. Co uje 
ashungamesa ngila yendi, njikamumwesa kwamena kwange.” 

Myaso 51 

Lilombelo lyakusambesa 
Mwaso wa Ndaviti, omo Natane muka-kwimanena wendekele nendi a vupangala vwendi na 

Mbateshemba (2 Sam 12:1-15) 

1Njizivileko mema ku mbunge yove Njambi, omwo a cizemo cove cije kucesi 
kutenguluka, omwo mema ku mbunge ove apwa akama, zimangana vivi vyange!  

2Njijwelese ku vuvi vwange, na ku kupenga-penga kwange!  

3Omwo njizivuka milonga yange, co vuvi vuli ku mesho ange simbu yoshe.  

4 Njinavulumuna kuli yove, kuli yove lika njinavulumuna, co njinalingi vyavivi ku 
mesho ove. Ngeci yove ushungamese omo unjisompa nakwendeka ngeci njili na 
mulonga.  

5Kenga, vanjikitilile mu vuvi, na mu vuvi mukemwo muvanjimitilile vanana.  

6Kukulaela na vushunga vikevyo viwashaka, njishulise na mana ove.  

7Tundisa vuvi vwange, co njikajela, njijwelese, co njikatoka too ngwe mema 
akukonda.  

8Njizivise muyoyo wakuvwaelela nakujolela, nameme unanjitsene 
nakunjipokozola, oloni njikavwaelela lalo.  

9Fwika mesho ove kesi ukenge ku vuvi vwange, zimangana vuvi vwange vwoshe.  

10Yove Njambi, tanga mbunge yakujela muli yange, co aka cizemo caciha cije 
kucesi kutenguluka muli yange.  

11Kesi unjitundise ku mesho ove, co lalo kesi unjitundise munzinzime wove 
wakujela.  

12Njivwaesele kujolela kwakwamena kwove, nakunjipwisa muka-kukwononoka.  

13Asinoni njikalongese vaka-kuvulumuna mashiko ove, ngeci vakatengulukile 
kuli yove. Yove Njambi muyoyesi wange.  

14Yove Njambi njamene ku mulonga wakutsiya, co njikavwaelela kwambulula 
vushunga vwove.  

15Njikwase kwendeka yove Shukulu Kalunga, co njikakushangazala.  

16Yove kuwashakele vin̄ombelo, nga njikakukombelelavyo, yove kuwesi 
kuvwaelela na vin̄ombelo vya kwenyeka.  

17Yove Njambi,  

n̄ombelo yange inapu munzinzime wa kulikeesa, kuwesi kuvyana mbunge ya 
kulikeesa na mbunge yakutenguluka.  

18Yove Njambi, zivila ngozi Siyone nakuyikwasa, co tungulula vivumbe vya 
Yelusalema.  

19Asinoni ukavwaelela na vin̄ombelo vyavivwa, na vin̄ombelo vyetu vya 
kwenyeka, co vakakombelela vingombe va nkomba a mutula wove.  

Myaso 52 

Kusompa kwa Njambi na mema ku mbunge 
Mwaso wa Ndaviti, omo Ndoenge kaEndome wezile nakuleka Saulu ngwendi,”Ndaviti naija 

ku njuvo ya Ahimeleki.”(1 Sam 22:9-10) 

1Omwo vikajo ulyalesela a vuvi yove cingenyenye? Cizemo ca Njambi cakala 
simbu yoshe.  

2Utumba matumbe akuviisa vakweni, co ndaka yove inapu ngwe moko ya mbeli. 
Simbu yoshe u muka-kutunga makuli.  

3Uzema manene vuvi kutuvakana vuvwa, co uzema manene makuli kutuvakana 
kwendeka vushunga. Yove muka-makuli,  

4wazema manene kwendeka majwi akuvavalesa vakweni ku vimbunge!  

5Ngecivene, Njambi akakunyongesa ku myaka yoshe, ikeye akakwambata 
nakukukokela anja ya njuvo yove, co akakutundisa mu lifuti lya vaka-kuyoya.  

6Vanu vaka-vushunga vakacimona, co vakaziva lyova, asinoni vakakujola, 
nakwendeka ngwavo,  

7 “Kengeni, munalume ou kakulaelele Njambi, oloni wakulaelele vufuko vwendi 
vwavungi, nakunyongesa vakwavo na muuka! “ 

8Oloni yange njikakala mwamuvwa mu Njuvo ya Shukulu Kalunga ngwe muti 
wakutonola wa olive uje wamena mu Njuvo ya Shukulu Kalunga, njinakulaela mu 
cizemo ca Njambi cije kucesi kutenguluka ku myaka yoshe.  

9Njikakukandelela yove Njambi ku myaka yoshe, omwo vije viwunalingi ku 
mesho a vanu vove, co njikambulula ngeci yove wapwa uwamuvwa.  

Myaso 53 

Vuvi vwa vanu 
(Mya 14) 

Mwaso wa Ndaviti 

1Vilema vendeka ngwavo, “Njambi waiko.” Voshe vanapu vakujeneka seo, 
vanalingi vyuma vyavivi vyakukomokesa, naumo wai nalingi mwamuvwa.  

2Njambi ali mwilu akenga ali vanu ano asi, ngeci amone nga kuli umo uje ali na 
mana, nambe nga kuli umo amulemesa.  

3 Oloni voshe vanatengulukila kweka, voshe vanapu vavavi, naumo wai nalingi 
mwamuvwa akati kavo, nameme umo wai.  

4Njambi wehwile ngwendi, “Kuma kuvazivuka ndi? Kuma voshe vaka-kulinga 
vuvi vali ku nzimba ndi? Valinakuyoyela akwivila vanu vange, co kuvesi 
kulombela kuli yange.” 

5Oloni vakaziva lyova lyakama, lyova lije kulyakeleko lalo, omwo Njambi 
akashandola vitsiya vya vitozi va vanu vendi. Mukavazivisa shwamwa omwo 
Njambi navavyana.  

Vije vyashaka Njambi 

6Nga kwamena kwa Isalele kwatundile ku Siyone! Omo Njambi akelwisa vanu 
vendi vaje vatwalele mu vunzinda, co Yakomba akavwaelela, na Isalele akajolela.  

Myaso 54 

Lilombelo lyakunyunga ku vitozi 
Mwaso wa Ndaviti, omo vaka-Zife vaile kuli Saulu nakumuleka ngwavo Ndaviti navanda mu 

mutambela wavo (1 Sam 23:19, 26:1) 

1Njamene a lizina lyove yove Njambi! Njisompe na nzili yove.  

2Ziva lilombelo lyange yove Njambi, tolilila ku majwi anjilinakwendeka.  

3Vanu vaka-kulyalesa valinakwija nakunjilwisa, vaka-muuka vashaka kunjitsiya, 
vanu vaje kuvashakele Njambi.  

4Oloni Njambi ikeye mukwasi wange, Shukulu Kalunga ikeye cimpaka cange!  

5Njambi akelwisa vivi ku vitozi vange, co akavanyongesa omwo wapwa wa 
kulongwa.  

6Yove Shukulu Kalunga, njikakukombelela n̄ombelo ya cizango, njikakandelela 
manene lizina lyove, omwo yove wapwa uwamuvwa.  

7Unanjamena ku tuyando twange twoshe, co lisho lyange linamono 
muvanavafungulula vitozi vange.  

Myaso 55 

Lilombelo lya munu uje uvanende vungungu kuli musamba wendi 
Mwaso wa Ndaviti 

1Ziva lilombelo lyange yove Njambi, kesi uvyane kulomba kwange!  

2Njitolilile nakunjikumbulula, omwo njinazeye na cishota-mbunge.  

3Njilinakuziva lyova muvali nakunjishungwiya vitozi vange, vananjihyana omwo 
vaka-vuvi valinakunjiyandesa. Vanena tuyando ali yange, vanjiluvalela 
nakunjizinda.  

4Mbunge yange inashulu na lyova, co njinajujuka manene na lyova lya kutsa.  

5Njilinakujaja omwo lyova, co vukalu vwakama vunanjiwana.  

6Njalyendekesele ngwange, “Nga njakele na mambava ngwe katela, nga 
njapululwila kulyala ngeci njikawaneko kuhwima!  

7Nga njapululwila kulyala, nakukatungila njuvo yange mu mambo.  

8Nga njazambwilile mu cimpaka, kutewa lihunzi lya mankimba akama.” 

9Zimangana viyongola vya vitozi vange yove Shukulu Kalunga, tanganesa 
matumbe avo, omwo njinamono vunyengwe na vinzita mu nganda.  

10Mutanya na vutsiki vazenguluka vivumbe vyayo, co mukati kayo munashulu 
tuyando na n̄avava.  

11Kwoshe-ikwoshe kuli kunyonga, mu vitapalo munashulu tuyando na makuli.  

12Nga uje wanjishendumwine wapwile citozi, nga kunjombileko mbunge embwe, 
nga wapwile muka-kunjizinda uje walyalesele mukulwa nange, nga njavandele 
ngeci kesi anjimone.  

13Oloni yove wapwa u mukwetu, musamba wange wa a mbunge!  

14Twakele nakusimutwiya majwi amavwa amolika, co twakele nakulemesa amo 
na mbunga mu Njuvo ya Shukulu Kalunga.  

15Vitozi vange vatse vwasi omo kanda simbu yavo ya kutsa yete, vanapande kuya 
mu vukalo vwa vatsi oku vaciyoya! Nzili ya vuvi ikeyo ilinakuvapangesa.  

16Oloni njitambeka kuli Shukulu Kalunga Njambi ngeci anjikwase, co 
akanjamena.  

17Kulinyenga kwange nakukemanga kwange, vilinakweta kuli ikeye mutondo, na 
mutanya, na vutsiki, co ikeye aziva lijwi lyange.  

18Ikeye akanjiilwisa mwamuvwa ku nzita ije injilwa na vitozi vavangi manene.  

19Njambi, uje washwanene tunde ku san̄ulu, akanjiziva nakuvafungulula, omwo 
vanavyana kutenguluka, co lalo kuvesi nakumukomoka.  

20Mukwetu wakulivanga walwisile vasamba vendi, co wapokwele cikumiiyo 
cendi.  

21Majwi endi apwile amavwa kutuvakana mavele akukonda, oloni mu mbunge 
yendi mwakele cizindo, majwi endi apwile amavwa kutuvakana mazi, oloni 
apwile akuvambuka ngwe vimoko vya mukwale.  

22Kundika tuyando twove kuli Shukulu Kalunga, co ikeye akakukwasa, ikeye 
kakatava muka-vushunga ngeci vamufungulule embwe.  

23Oloni yove Njambi, ukombila kuti mapwepwe na vaka-makuli mu mbulu 
yakulova manene, kuvakayoyo kweta akati ka matangwa avo akuyoya embwe. 
Oloni yange njikakulaela kuli yove.  

Myaso 56 

Lilombelo lyakukulaela kuli Njambi 
Mwaso wa Ndaviti, omo vaFilisitiya vamukwatele ku Ngate (1 Sam 21:13-15) 

1Njizivileko mema ku mbunge yove Njambi, omwo vanu valinakunjilwisa, simbu 
yoshe vitozi vange valinakunjiyandesa.  

2Vitozi valinakunjilwisa litangwa lyoshe lyamutunu. Vavangi valinakunjilwisa mu 
kulyalesa.  

3Yove Shukulu Kalunga Muka-nzili yoshe, nameme njili na lyova, oloni anga 
njikakukulaela kuli yove.  

4Njinakulaela kuli Njambi, co kunjizivi lyova, njimushangazala omwo a vije 
vyanakulaesa. Munu asa kunjilinga vikajo?  

5Vitozi vange vashaka kunjivulumuna litangwa lyoshe lyamutunu, visimbu 
vyoshe vanjitumbila vutumbe vwakunjivulumuna!  

6Valikungulwila ku mitambela ya mu vushweke, nakukengelela a vyuma vyoshe 
vinjilinga, co vayongola kunjitsiya.  

7Vahise omwo a vuvi vwavo yove Njambi, fungulula vanu na vukalu vwove!  

8Yove wazivuka muvali nakunjiyandesela, yove uzivuka vusiwa vwange. Kuma 
kuvaisonekele mu livulu ndi?  

9Litangwa lije njikatambeka kuli yove, vitozi vange vakeluka munima, omwo 
njazivuka ngeci Njambi ali amo nange!  

10Njishangazala vikulaeso vya Njambi, njishangazala lijwi lya Shukulu Kalunga.  

11Njinakulaela kuli Njambi, co kunjikazivi lyova. Munu asa kunjilinga vikajo?  

12Njikakwana vije vinjakukulaesele yove Njambi, njikakwana n̄ombelo yange ya 
cikandelela,  

13omwo unanjovola ku kutsa, co unanjamena kukunjifungulula. Ngecivene, 
njenda ku mesho a Njambi, mu ceke cije cilinakutwa ali vaka-kuyoya.  

Myaso 57 

Lilombelo lyakukwasa 
Mwaso wa Ndaviti, omo watewele kuli Saulu mu linzenzengoma (1 Sam 22:1, 24:3) 

1Njizivileko mema ku mbunge yove Njambi, omwo njiija kuli yove ngeci 
unjinyunge, ngwe mwakanyungu kazila vana vendi mu mambava, njitewela kuli 
yove, noo lihunzi lya mankimba akama linahu.  

2Njitambeka kuli Njambi wa Akamwa ya Akamwa, uje muka-kunjana vyuma 
vyoshe vinjajena.  

3Akanjikumbulula nakunjamena oku ali mwilu, ikeye akafungulula vaka-
kunjiyandesa. Njambi akanjimwesa cizemo cendi cije kucesi kutenguluka na 
kulongwa.  

4Njili mukati ka vitozi vakufwa ngwe vindumba. Mayo avo anafu ngwe makunga 
na mikili, kwendeka kwavo kuvavalesa ku mbunge ngwe mikwale yakuvambuka.  

5Mwesa vukama vwove mwilu ya melu yove Njambi, na vumpau vwove ano asi 
oshe!  

6Vitozi vange vananjitela linimbwa ngeci njitseo, tuyando tunatumu manene. 
Vanjiindilile mbulu mu ngila yange, oloni vawilililemo vakevo vavenya.  

7Mbunge yange inakolesa mbe yove Njambi, njikaimba nakukushangazala!  

8Njikenduka a mungulungengu, nakushangazala Shukulu Kalunga, na kalyalya 
kange na cisanzi cange!  

9Njikukandelela yove Shukulu Kalunga akati ka miyati, njikakushangazala akati 
ka vanu.  

10Cizemo cove cije kucesi kutenguluka cinete ku melu, na kulongwa kwove 
kunete ku mashelwa.  

11Mwesa vukama vwove mwilu ya melu yove Njambi, na vumpau vwove ano asi 
oshe!  

Myaso 58 

Lilombelo lyakulomba kuli Njambi ahise vaka-vuvi 
Mwaso wa Ndaviti 

1Kuma yeni vaka-kushwana mukasompo mwa vushunga ndi? Kuma yeni 
mukasompo vanu voshe cifwa cimo ndi?  

2Embwe, mukayongola lika a vuvi vuje vumukalingi, nakulinga milonga yakama 
ano asi.  

3Vaka-vuvi vapwa vaka-kuviisa simbu yoshe yakuyoya kwavo, vendeka makuli 
tunde a litangwa lya kusemuka kwavo.  

4Majwi avo ali na vushungu ngwe vushungu vwa manyoka, vanapu vanu vaje 
kuvatolilila kukuvanangula,  

5vaje kuvesi kuziva lijwi lya muka-kukokweya manyoka, nambe kuziva kwimba 
kwa muka-manseno wakunyanyama.  

6Yove Njambi, vitozi vange vali na vukalu ngwe vindumba. Pukula mayo avo 
nakupokola vimbange vyavo.  

7Vanyonge ngwe muwakomu mema, vavatsene ngwe muvakalyatangela mwila 
wa mu ngila,  

8vapwe ngwe sela ije isosonyoka kupwa mema-mema, vapwe ngwe mbututu 
wakupulumwisa uje kamono litangwa.  

9Mu vukalu vwendi Njambi akavapekumwina kulyala, oku vayoya, nakuvawisa 
simbu kanda vacizivuke, ngwe mwila wakukamba.  

10Vaka-vushunga vakavwaelela omo vakamona vaka-vuvi vavahisa. Mendi avo 
akajwela mu maninga a vaka-vuvi.  

11Co vanu vakendeka ngwavo, “Vaka-vushunga vanatambula cikandelela cavo, 
mwa vushunga kwali Njambi muka-kusompa vaka-kaye! “ 

Myaso 59 

Lilombelo lyakunyunga 
Mwaso wa Ndaviti, omo Saulu watumine vanu mukuvandamena ku njuvo ya Ndaviti ngeci 

vamutsiye (1 Sam 19:11) 

1Njamene ku vitozi vange yove Njambi yange, njinyunge kuli vaje vanjilwisa!  

2Njamene ku vanu vaka-vuvi, njamene kuli vaje vashaka kunjitsiya!  

3Kenga, vanu vaka-muuka vananjivandamena, vananjitengulukila ngeci 
vanjitsiye. Kesi ngwe njinalingi vuvi nambe cuma cimo ca kupenga-penga.  

4Yove Shukulu Kalunga, kukwesi mulonga unjinavavulumuna, vananjivandela 
nakunjivandamena ngeci vanjitsiye.  

5Ija unjikwase yove Shukulu Kalunga Njambi Muka-nzili yoshe. Yove Njambi wa 
Isalele! Hisa vaka-kujeneka kukukulaela, kesi uzivile ngozi vaka-kulinga vuvi na 
vitangwizi.  

6Vitozi vange vakeluka a simbu ya cingwezi, valinga muyoyo ngwe muvakolula 
tutali omo vaya nakwendangana mu nganda.  

7Tolilila kushaula kwavo nakujujwisa kwavo! Majwi a mu tunwa twavo anapu 
ngwe vimoko vya mukwale, vayongola ngeci naumo wai avaziva.  

8Oloni yove Shukulu Kalunga ukavajola, ukashendumuna vaka-kujeneka 
kukukulaela!  

9Yove nzili yange, njikenga kuli yove, omwo yove Njambi wapwa cimpaka cange.  

10Njambi yange mu cizemo cendi cije kucesi kutenguluka akaija kuli yange, 
Njambi yange akanjitavesa kumona vitozi vange omo vavafungulula.  

11Kesi uvatsiye yove Njambi, nambe vanu vange kesi vevale kuhyana kwove. 
Yove Shukulu Kalunga cimpaka cetu! Vashandole na nzili yove nakuvafungulula.  

12Vendeka vyavivi mu tunwa twavo, na majwi avo oshe anapu a vuvi, mu 
kulyalesa kwavo mukemwo vakavakwatela! Omwo valisinga nakwendeka 
makuli,  

13vanyongese na vukalu vwove, vanyongese voshe njwa. Asinoni vanu voshe 
vakazivuke ngeci Njambi ikeye muka-kushwana mu Isalele, kushwana kwendi 
kunete na ku shongo ya kaye koshe!  

14Vitozi vange vakeluka a simbu ya cingwezi, valinga muyoyo ngwe muvakolula 
tutali omo vaya nakwendangana mu nganda.  

15Vashakezeka vyakulya, co vonena nga kuvakutile.  

16A mutondo njikaimba a nzili yove, njikaimba nakutambeka a cizemo cove cije 
kucesi kutenguluka. Omwo yove wapwa cimpaka cange, cimpaka cange a 
litangwa lya tuyando.  

17Yove muka-kunjamena, njikaimba nakukushangazala, yove Njambi wapwa 
cimpaka cange, Njambi uje anjimwesa cizemo cije kucesi kutenguluka.  

Myaso 60 

Lilombelo lyakupatula 
Mwaso wa Ndaviti, omo walwile na Alame-nahalaime na Aleme-zova, co Yowave welukile 

nakutsiya vaEndome 12,000 mu Cimbongo ca Mwongwa (2 Sam 8:13; 1 Miz 18:12) 

1Unatumbila kuti yove Njambi, ngeci vanatufungulula, unaluvala netu, oloni ololo 
tukwase.  

2Yove waningangesele lifuti, unalitavula myanzi. Shoka myanzi yalyo, omwo 
lininganga manene!  

3Unayandesesa manene vanu vove, unatunwisa vwala vwakutupelyangesa.  

4Unanangula vaje vakukomoka, ngeci vatewe kesi vavanyongese.  

5Twamene na nzili yove, co kumbulula malombelo etu, ngeci vaje vanu 
vawazema vavamene.  

6Ku mwela wendi wakujela Njambi nendeka ngwendi, “Njikaangununa Shekeme, 
njikapangezela Cana ca Sukote kuli vanu vange omwo yange njili na nzili.  

7Ngilyande yapwa yange, na Manase lalo yapwa yange, Efalime yapwa ngwe tepa 
yange ya nzita, Yunda ikeyo yapwa mulamu wange wa vumwene.  

8Mowavi yapwa ngwe mbashiya yange yakujwelela, njikasha vin̄aku vyange a 
Endome. Kuma vaFilisitiya vayongola ngeci vakalisamba nakuvwaelela ali yange 
ndi?” 

9Iyajo akanjikovelesa mu nganda ije ili mu cimpaka, yove Njambi? Iyajo 
akanjitwamenena ku Endome?  

10Mwa vushunga vene kuma unatuvyana ndi? Kuma kuwasa kwenda amo na 
mashwalale vetu ndi?  

11Tukwase kulwisa vitozi vetu, kukwasa kwa vanu kunapu kwangoco.  

12Omwo tuli amo na Njambi tukahyana, ikeye akafungulula vitozi vetu.  

Myaso 61 

Lilombelo lyakunyunga 
Mwaso wa Ndaviti 

1Ziva mutambi wange yove Njambi, co kumbulula lilombelo lyange!  

2Kunjesi na cinyangavili, njitambeka kuli yove, oku njili ku lifuti lya kulyala. 
Unjitwale ku cimpaka cacivwa,  

3omwo yove wapwa vutewelo vwange, u cimpaka cange cakukola muje njasa 
kuvanda kuli vitozi vange.  

4Njitave njikale nove myaka yoshe, ngeci njiwane kwoloka mu mambava ove.  

5Yove Njambi wazivile vikulaeso vyange, co unanjivezikisa ngeci muje 
ukavezikisa vaje vakulemesa.  

6Wezelela myaka yaingi mukuyoya kwa mwene, ngeci ayoye simbu yoshe!  

7Ashwane myaka yoshe, amolika nove yove Njambi, munyunge na cizemo cove 
cije kucesi kutenguluka na kulongwa kwove.  

8Ngecivene, njikaimba nakushangazala lizina lyove simbu yoshe, co simbu yoshe 
njikanyunga vije njakulaesele.  

Myaso 62 

Kukulaela mukunyunga kwa Njambi 
Mwaso wa Ndaviti 

1Kukwesi kweka kwakutewela kuvanga kuli Njambi lika, kwamena kwange 
kutunda kuli ikeye.  

2Ikeye lika muka-kunjinyunga nakunjamena, ikeye cimpaka cange, co naumo wai 
akanjifungulula.  

3Visimbu vingaijo yeni voshe mukalwa na munu wakuzeya? Uje napu ngwe 
civumbe cakusiwuka, nambe ngwe cimpaka cije cishaka kusiwuka?  

4Yeni mushaka lika kunjitundisa mu mwela wange wa kasingimiko, yeni 
muvwaelela mukwendeka makuli. Mulinakwendeka majwi a cizemo, oloni mu 
vimbunge vyeni muli cizindo.  

5Kukwesi kweka kwakutewela kuvanga kuli Njambi lika, omwo cinyangavili 
cange citunda kuli ikeye.  

6Ikeye lika muka-kunjinyunga nakunjamena, ikeye cimpaka cange, naumo wai 
akanjifungulula.  

7Kwovoka kwange na kasingimiko kange vyakala muli Njambi, ikeye limanya 
lyange lyakukola, muli Njambi mukemwo munjivanda.  

8Eni vasamba vange kulaeleni kuli Njambi simbu yoshe! Mulekeni vukalu vweni 
vwoshe, omwo ikeye muka-kutunyunga.  

9Vanu voshe vanapu ngwe muku, naumo wai napu wa seo. Kuvapeselesa voshe 
kuvesi na vulemu, vanapu vavehu ngwe muku.  

10Kesi mukulaele mu vyuma vya vupapoki, kesi mukulaele akuwana vyuma mu 
ngila ya vwizi embwe, nameme kukulaela mu vufuko vwavungi.  

11Visimbu vyavingi njinazivi Njambi endeka ngwendi, “Nzili yakundama kuli 
yange,  

12co njakala na cizemo cije kucesi kutenguluka.” Shukulu Kalunga, yove vavenya 
ukafwete munu na munu ngwe ku vipangi vyendi.  

Myaso 63 

Kushungwiya Njambi 
Mwaso wa Ndaviti, omo wakele mu mambo ya Yundeya (1 Sam 23:14) 

1Yove Njambi, yove unapu u Njambi yange, njikulemesa, mbunge yange 
ishakezeka yove, yange njikushakezeka ngwe munjikashakezeka mema mu 
mambo.  

2Njamwene nzili yove na vumpau vwove, mu Njuvo yove yakujela.  

3Cizemo cove cije kucesi kutenguluka capwa cacivwa kuli yange kutuvakana 
mwonyo, ngecivene, njikakushangazala.  

4Njikakushangazala simbu yoshe yakuyoya kwange, njikajundula mavoko ange 
nakulombela kuli yove.  

5Mbunge yange ikavwaelela, co njikaimba myaso yakuvwaelela 
yakukushangazala.  

6Omo njilala a vulili vwange njikakuyongola, vutsiki vwoshe njikanuka lika yove,  

7omwo wapwa u mukwasi wange. Co njiimba nakujolela, mu munzinze wa 
mambava ove.  

8Njikakateya kuli yove, co livoko lyove linjinyunga mwamuvwa.  

9Vaje voshe vashaka kunjitsiya, vakaya mu vukalo vwa vatsi.  

10Vakavatsiila mu nzita na mikwale, co mivila yavo vakailya ku vimbanje.  

11Mwene akavwaelela muli Njambi, voshe vaje vanakulaela mu lizina lya Njambi 
vakajolela, oloni vaka-makuli vakoloka kuluu.  

Myaso 64 

Lilombelo lyakunyunga 
Mwaso wa Ndaviti 

1Tolilila ku lilombelo lyange yove Njambi, omwo njili mu tuyando. Njili na lyova 
lya vitozi vange, njamene!  

2Njinyunge ku matumbe a vaka-vuvi, na ku vimunga vya vaka-kulinga vuvi.  

3Vindaka vyavo vinapu ngwe vimoko vya mbeli, majwi avo amavi anapu ngwe 
mikili ya vushungu.  

4Vashandola vwasi majwi a makuli a shwamwa, co vanyongesa vanu vavavwa na 
majwi a lyova akuvavangeya.  

5Valikundwila umo na mukwavo ku matumbe amavi, vasimutwiya vyakutsiya 
vanu mu vushweke co vendeka ngwavo, “Wai asa kutumona.” 

6Vatumba matumbe amavi, co vendeka ngwavo, “Tunatumbu vutumbe 
vwavuvwa vwakutsiilamo vanu.” Mbunge na mana a munu vyapwa vyakulova!  

7Oloni Njambi akavasha mikili, co vakavetwa.  

8Vakavanyongesa na majwi a mu tunwa twavo, co voshe vakavamona vakalipika 
ku mitwe yavo.  

9Voshe vakaziva lyova, co vakendeka ngwavo, “Kengeni vyanalingi Njambi, co 
vinyungeni mu vimbunge vyeni.” 

10Vanu voshe vaka-vushunga vakajolela omwo vije vyanalingi Shukulu Kalunga, 
co muli ikeye vakawana kwoloka, vanu voshe vakushungama mu vimbunge 
vakamushangazala.  

Myaso 65 

Kushangazala nakukandelela 
Mwaso wa Ndaviti 

1Mwamuvwa kuli yetu kukushangazalela mu Siyone yove Njambi, nakunyunga 
vikulaeso vyetu kuli yove,  

2omwo yove ukakumbulula malombelo, vanu voshe vakaija kuli yove.  

3Milonga ya vuvi vwetu inatuhyana, oloni yove watusambeseleyo.  

4Navezika munu uje iwunaangula, nakumushwenyesa kuli yove, ngeci akale mu 
lipela lyove. Tunakuta na vyuma vyavivwa vya ku Njuvo yove, vivezikiso vya mu 
Njuvo yove yakujela!  

5Yove ukatukumbulula nakutuhyanesa, unalingi vyuma vyakukomokesa 
mukutwamena. Vanu voshe vali ano asi, nameme vali kulyala ku mema a kalunga 
vanakulaela kuli yove.  

6Yove wemikile minkinda mu mitambela yayo na nzili yove, mukusholola nzili 
yove yakukomokesa.  

7Yove ukolwesa kukuma kwa mema a kalunga, na muyoyo wa mankimba, 
ukwolwesa lalo muyoyo wa vanu.  

8Vanu voshe vaje vali kulyala, vanazivi lyova a vikomokeso vyove. Vilinga vyove 
vinena kujolela nakuvwaelela kuli voshe vaje vali a kaye.  

9Ukanyungu lifuti akulitumina nyonzi, co wakamo vwilo. Ukashulisa vana va 
vindonga na mema, nakumenesa vimbuto asi. Omu mukemwo muukalingi.  

10Ukatumu nyonzi yaingi ya vusuku-mbundu nakumenesa vimbuto.  

11Vushunga vwove vunena kuteja kwakuvwa! Kwoshe kuje kuuli kwakala vyuma 
vyavingi!  

12Ku mutambela kwakulila vimanga kunashulu na matanga, kumukulo wa 
malundu kunashulu nakujolela.  

13Mu vimbongo munashulu vimanga, na mu vyana munashulu tiliku, vyoshe 
vitambeka nakwimba nakujolela ngwe vanu!  

Myaso 66 

Mwaso wakushangazala nakukandelela 
Mwaso 

1Shangazaleni Njambi yeni vanu voshe va asi, na mutambi wakujolela!  

2Imbeni mwanuke vukama vwa lizina lyendi, mushangazaleni nakumulemesa!  

3Endekeni kuli Njambi ngweni, “Unalingi vyuma vyakukomokesa, nzili yove 
inapu yakama manene ngeci vitozi vove valiita kuli yove.  

4Vanu voshe va ano asi vakakulemesa, vakaimba myaso yakukushangazala, 
vakaimba nakushangazala lizina lyove.” 

5Ijeni mumone vyanapanga Njambi, vilinga vyendi vyakukomokesa vyanalingi 
akati ka vanu.  

6Watepesele mema a kalunga, co vakukulwila vetu vajavukile ndonga na mendi. 
Co twajolelele omwo a vije vyalingile.  

7Ikeye ashwana na nzili yendi ku myaka yoshe, co mesho endi alinakukenga a 
miyati yoshe. Kesi mumutengulukile nakumulwisa.  

8Shangazaleni Njambi yetu yeni vanu voshe, kushangazala kweni vacizive.  

9Ikeye akanyungu myonyo yetu, kesi kutava ngeci tupelyangele.  

10Unatwilula yove Njambi, co unatweseka ngwe muvakeseka siliva mu tuhya.  

11Unatava ngeci tutse mu mweto, co unatutwiki vitele vyakulema a myongo yetu.  

12Unatava ngeci vitozi vetu vatulyatangele, tuneti mu tuhya na mu livazi, oloni 
ololo unatwetesa ku mutambela wauvwa.  

13Njikanena vin̄ombelo vya kwenyeka ku Njuvo yove, co njikakombelela vije 
vinjakukulaesele.  

14Njikakwana vije vinjakukulaesele, omo njakele mu tuyando.  

15Njikakombelela vin̄ombelo vya kwenyeka vya vimanga a mutula, 
njikakombelela lalo vingombe va nkomba na vimembe, co vwisi vukaya kwilu.  

16Yeni voshe vaka-kusingimika Njambi, ijeni, co tolilileni, ijeni njakumileke vije 
vyananjilingila.  

17Njatambekele kuli ikeye ngeci anjikwase, co njamushangazalele na myaso.  

18Nga njashwekele vuvi vwange, nga Shukulu Kalunga kanjitolilile.  

19Oloni mwa vushunga Njambi wanjizivile, co watolililile ku lilombelo lyange.  

20Njikashangazala Njambi, omwo kavyanene lilombelo lyange, nambe kutundisa 
cizemo cendi cije kucesi kutenguluka kuli yange.  

Myaso 67 

Mwaso wa cikandelela 
Mwaso 

1Tuzivileko mema ku mbunge nakutuvezikisa yove Njambi, co tumwese ngozi 
yove,  

2ngeci vanu voshe va asi vazivuke cizango cove, co lalo miyati yoshe vazivuke 
kwamena kwove.  

3Vanu voshe vakushangazale yove Njambi, vanu voshe vakushangazale!  

4Vanu vajolele, co vaimbe nakuvwaelela, omwo yove ukasompo vanu mu 
vushunga, nakutwamenena miyati yoshe ya asi.  

5Vanu voshe vakushangazale yove Njambi, vanu voshe vakushangazale!  

6Vimbuto vinamene mu livu, Njambi, uje wapwa Njambi yetu natuvezikisa.  

7Njambi natuvezikisa, vanu voshe kwoshe-ikwoshe vamusingimike.  

Myaso 68 

Mwaso wa mbunga wakulisamba 
Mwaso wa Ndaviti 

1Omo Njambi akakatuka, akashandola vitozi vendi! Vaje vamuzinda vakatunda 
ku mesho endi!  

2Akavatundisa ku mesho endi, ngwe muvukapekumuka vwisi, Njambi 
akanyongesa vaka-vuvi, ngwe muyikanyongolokota sela mu tuhya.  

3Oloni vaka-vushunga vavwaelela nakujolela ku mesho endi, mwa vushunga vene 
vavwaelela nakujolela.  

4Imbeni kuli Njambi, imbeni nakushangazala lizina lyendi, vwaeseni ngila ya uje 
alinakwita mu mambo. Lizina lyendi ikeye Shukulu Kalunga, vwaeleleni ku 
mesho endi!  

5Njambi uje wakala mu Njuvo yendi yakujela, ikeye muka-kulela visiwa 
nakunyunga vifwile.  

6Njambi akana njuvo yakukala kuli vaje vali avo lika, atundisa vinzinda 
nakuvavezikisa, oloni vaka-kumutengulukila vakakala mu mambo.  

7Omo watwamenenene vanu vove yove Njambi, nomu wavetisile mu mambo,  

8asi ajajele, co lilu lyanyokesele nyonzi, omwo kwija kwa Njambi wa Sinai, kwija 
kwa Njambi wa Isalele.  

9Wanyokesele nyonzi yaingi manene, ije yakolesele livu lyakukushungukwa 

10mbunga ya vanu vatungile muje, muvuvwa vwove yove Njambi, wamwesele 
cizemo cove kuli tuutu.  

11Shukulu Kalunga washikile lishiko, co vanakazi vavangi vambulwile muzimbu 
ngwavo,  

12 “Vimyene na mahunzi a mashwalale vavo vatewele! Co vanakazi vaje vasalele 
hembo valipangezelele vije vyakupukula,  

13nameme mulala mukati ka limba lya vimanga, oloni mukafwa ngwe mambava a 
liyembe akulameka na siliva, na maunga endi akulameka na ngolinde 
yavushompo.” 

14Omo Njambi Muka-nzili yoshe washandwele vimyene a munkinda wa 
Zalemone, co mema akukonda awililile aje.  

15Munkinda wa Mbashane ukewo munkinda wakama, wapwa munkinda waulaja.  

16Omwo vikajo munkinda wa Mbashane, ulingacije ngwe munu ali na cipululu ku 
munkinda uje wanalyangwila Njambi? Ukapwa limbo lya Shukulu Kalunga ku 
myaka yoshe!  

17Shukulu Kalunga watundile ku Munkinda wa Sinai na matemba endi amangi-
mangi a nzili, co wezile ku mutambela wakujela.  

18Omo walondele a munkinda waulaja, waile na vinzinda vavangi, co watambwile 
vwana kuli vanu vaka-kutengulukila. Shukulu Kalunga Njambi akakala kuje.  

19Wakushangazala Shukulu Kalunga, uje akatulingi mwamuvwa a litangwa na 
litangwa, ikeye vene Njambi muka-kutwamena.  

20Njambi yetu wapwa Njambi muka-kutwamena, ikeye wapwa Njambi, Shukulu 
Kalunga uje muka-kutupatula ku kutsa.  

21Mwa vushunga Njambi akatavozola mitwe ya vitozi vendi, vaje vakakateya mu 
vingila vyavo vya vuvi.  

22Shukulu Kalunga nendeka ngwendi, “Njikatundisa vitozi veni ku Mbashane, co 
njikavatundisa lalo ku nzinga ya mema a kalunga,  

23ngeci mukenda mu maninga avo, co tutali tweni vakakacula maninga avo.” 

24Yove Njambi yetu na mwene yetu, tunamono laja vimbunga vya vanu, vaya ku 
mwela wove wakujela.  

25Vaka-kwimba vakele kulutwe, co vaka-kwimba na vyuma vyakwimbisa vakele 
munima, mukati kavo mwakele vambanda vaje vaimbile tumbulumbumba.  

26Vezile oku vatambeka ngwavo, “Shangazaleni Njambi mu vikungulukilo vya 
vanu vendi, yeni voshe vatekulwila va Yakomba, shangazaleni Shukulu Kalunga! “ 

27Akulivanga kwezile Mbenjemani, muyati waundondo-ndondo, asinoni 
kwakavele vantwama va Yunda na vimunga vyavo, kwatele vantwama va 
Zembuloni na Nafetali.  

28Mwesa nzili yove Njambi, ije wapangesele ali yetu mukutwimanena.  

29Omwo ya Njuvo yove ya mu Yelusalema, vimyene vakakunenela vwana.  

30Vindika Ingito, cikashama uje wa mu mahongo, vindika miyati ya vanu ije 
vantwama vavo vanapu ngwe vingombe va nkomba va vukalu, voshe vatsikame 
nakukwana siliva yavo. Shandola vanu vaje vazema nzita!  

31Vaka-kwimanena mafuti vakatunda ku Ingito, co vaka-Sundane vakajundula 
mavoko avo nakulombela kuli yove Njambi.  

32Imbileni kuli Njambi, vumwene vwoshe vwa asi, imbeni nakushangazala 
Shukulu Kalunga.  

33Kuli uje endela a lilu lya melu a ku san̄ulu! Mutolilileni omo endeka na lijwi 
lyendi lya nzili!  

34Ambululeni nzili ya Njambi, vumpau vwendi vuli mu Isalele, nzili yendi ili 
mwilu lya melu.  

35Njambi ya Isalele wapwa wakukomokesa mu Njuvo yendi yakujela! Ikeye akana 
nzili ku vanu vendi. Shangazaleni Njambi!  

Myaso 69 

Lilombelo lyakukwasa 
Mwaso wa Ndaviti 

1Njamene yove Njambi! Omwo mema ashaka kunjikupula,  

2njinatomena mu vutome vwakulova, muje kumwesi livu lyakukola akwimana, 
mema akulova ashaka kunjikupula, co mankimba ao alinakunjikoka ngeci 
anjikupule.  

3Mwa vushunga vene njinazeye nakulila, mulivu wange unominina, na mesho 
ange anatsitsivala omo njilinakuvandamena Njambi yange.  

4Vaje vaka-kunjizinda kujeneka mulonga vanatumu manene kutuvakana 
vin̄ambu vya ku mutwe wange. Vitozi vange vendeka makuli ali yange, vali na 
nzili, co vashaka kunjitsiya. Valinakunjisindiya kwilwisa vyuma vije kunjevile.  

5Yove Njambi uzivuka vukolokomba vwange, co vuvi vwange kuvwavandele kuli 
yove embwe.  

6Yove Shukulu Kalunga wa Akamwa ya Vyoshe Muka-nzili yoshe, Kesi utave 
njizivise shwamwa vaje valemesa yove, kesi utave njishawise vaje valemesa yove 
Njambi ya Isalele!  

7Omwo a lizina lyove vananjishaula, ngeci njili na shwamwa.  

8Yange njinapu ngwe nji mungenzi kuli vandolome vange, njinapu ngwe nji 
muka-kwija ku naanga yange.  

9Cizemo cange ku Njuvo yove, yove Njambi, cilinakushukuma muli yange ngwe 
tuhya, co kushaula kuje vakushawile kuli ali yange.  

10Njalilile nakulikela kulya, oloni vanu angavene vanjishawile 

11omo njazalele cikeleya kumwesa vusiwa vwange, vanu angavene 
vanjishendumwine.  

12Vaka-kushwana na maako vasimutwiiye ali yange mu vingila, co njapwa mwaso 
lalo kuli vaka-kupenda vwala.  

13Njilomba kuli yove Shukulu Kalunga, njikumbulule yove Njambi, a simbu ije 
iwunaangula, njikumbulule omwo cizemo cove cije kucesi kutenguluka, omo 
wanyunga cikulaeso cove nakwamena.  

14Njitundise mu vutome, njinyunge mwamuvwa ku vitozi vange, nakunjinyunga 
ku nzinga ya mema akulova.  

15Kesi utave livazi linjikupule, kesi utave njikovele mu nzinga, nambe kesi utave 
njikovele mu mbumbo.  

16Njikumbulule yove Shukulu Kalunga, omwo cizemo cove cije kucesi 
kutenguluka capwa cacivwa, nakutetela kwove kuje kwakama manene, njitolilile!  

17Kesi unjikengese nima, yange nji ngamba yove, njili mu kayando, njikumbulule 
vwasi.  

18Shwenya kuyehi nange nakunjamena ku vitozi vange.  

19Yove uzivuka kushauka kwange, na shwamwa yange kasingimiko, yove uzivuka 
vitozi vange voshe.  

20Kapopolwezi kavo kanazeyesa mbunge yange, co nomu munjilingila vene 
mwai, njashakezekele munu wakunjitetela, oloni kunjamuwanene, na vaka-
kunjizembeleka, oloni naumo wai injawanene.  

21Omo njakele na njala, vanjanene nyanga, omo njakele na lihwila, co vanjanene 
vinyu vyakulula.  

22Viwano vyavo vipwe vinganjo vyavo vavenya, viwano vyavo vyakujela vipwe 
vimbulu vyakuwilamo vakevo vavenya!  

23Tsitsivalesa mesho avo ngeci kesi vamone, co simbu yoshe vende oku 
vapelyangela!  

24Vamwese vukalu vwove, luvala navo nakuvakwata!  

25Nyongesa vilombo vyavo, ngecivene, kesi kukakale umo mu vimbalaka vyavo!  

26Omwo vayandesa munu uje iwunahisa, co vendeka a tuyando twa uje iwatwile 
mbandu.  

27Nyunga vukaleo vwavuvi vwavo vwoshe, kesi uvasambese ku vuvi vwavo.  

28Zimangana mazina avo mu livulu lya vaka-kuyoya, kesi uvasoneke amolika na 
vaka-vushunga.  

29Oloni yange valinakunjiyandesa, co lalo njili mu vukalu, njamene yove Njambi, 
co njinyunge mwamuvwa!  

30Njikashangazala Njambi na mwaso, njikendeka a vukama vwendi 
nakumukandelela.  

31Eci cikavwaelelesa Shukulu Kalunga kutuvakana kumukombelela ngombe, 
nambe kutuvakana kumukombelela ngombe wakama wa nkomba.  

32Omwo vaka-kuyanda vakamona vyuma evi, co vakavwaelela, vaje valemesa 
Njambi vakavatakamesa.  

33Shukulu Kalunga akatolilila kulila kwa vaje vanajeneka, co kakevala vanu vendi 
vaje vali mu kamenga.  

34Lilu na asi, na mema a kalunga na vyoshe vilimo vishangazale Njambi ngwe 
vanu!  

35Omwo Njambi akamena Siyone, nakutungulula vinganda vya Yunda, co 
vangamba vendi vakakala muje, co lifuti likapwa vushwana vwavo,  

36vatekulwila va vangamba vendi, vakashwana muje, co voshe vaje vazema 
Njambi vakakala kuje.  

Myaso 70 

Lilombelo lyakukwasa 
(Mya 40:13-17) 

Mwaso wa Ndaviti, mbimbi 

1Njamene yove Njambi, zambula ngeci unjikwase, yove Shukulu Kalunga!  

2Vazivise shwamwa nakutanganesa vaje vashaka kunjitsiya. Velwise vuseta-nima 
nakuvazivisa shwamwa, vaje vavwaelela omwo njili mu tuyando! Vazive 
shwamwa nakulikomokela.  

3Voshe vaje vanjishendumuna, nakwendeka nange ngwavo, “Mbwatu,” vazivise 
shwamwa nakulikomokela.  

4Voshe vaje vakushakezeka, vavwaelele nakujolela. Voshe vaje vakandelela 
kwamena kwove, simbu yoshe vendeke ngwavo, “Njambi wapwa wakama! “ 

5Njiwakuzeya na kuutwa yove Njambi zambula unjamene, yove Shukulu Kalunga 
yove wapwa muyoyesi wange, zambula unjamene!  

Myaso 71 

Lilombelo lya kakulukazi 

1Shukulu Kalunga njitewela muli yove, kesi vanjizivise shwamwa ku myaka 
yoshe!  

2Njipatule nakunjamena mu vushunga vwove, njitolilile nakunjamena.  

3Pwa limanya lyange mwakutewela, muje njasa kutewela simbu yoshe, shika 
lishiko lyakunjamena! Omwo yove u limanya lyange na cimpaka cange.  

4Yove Njambi yange, njipatule ku livoko lya vaka-vuvi, nakunjitundisa ku livoko 
lya vaka-muuka na vaka-vuvi.  

5Shukulu Kalunga wa Akamwa ya Vyoshe, njaka cinyangavili cange muli yove, 
yange njakukulaela tunde ku simbu ya vwanike vwange.  

6Mukuyoya kwange kwoshe njayoyela muli yove, unanjinyungu tunde 
akusemuka kwange, simbu yoshe njikakushangazala!  

7Kuyoya kwange kunapu cimweso ku vanu vavangi, omwo yove unapu cimpaka 
cange cakukola.  

8Litangwa lyoshe njikakushangazala, nakukusingimika nakwambulula vumpau 
vwove.  

9Kesi unjumbile kuti omo njinakuluvala, co kesi unjiseze omo njinazeye!  

10Vitozi vange vashaka kunjitsiya, vanjikela munga.  

11Vendeka ngwavo, “Njambi namuseza, tumushekeni ngeci tukamukwate, naumo 
wai akamwamena! “ 

12Yove Njambi kesi ukale kulyala nange, Njambi yange, zambula unjikwase!  

13Vaje voshe vashaka kunjilwisa vafungulule nakuvanyongesa! Vaje voshe 
vashaka kunjivulumuna, vazivise shwamwa.  

14Cinyangavili cange simbu yoshe cakala muli yove, co simbu yoshe 
njikakushangazala.  

15Njikambulula vyuma vyavivwa vije viwukalingi, litangwa lyoshe lyamutunu, 
njikambulula kwamena kwove, nambe kunatuvakana muje munjizivukilamo.  

16Shukulu Kalunga Njambi, njikaya mu nzili yove yakama, njikambulula 
vushunga vwove lika.  

17Yove Njambi wanjilongesele tunde ku vwanike vwange, kweta na simbu ino 
njicili nakwambulula vilinga vyove vyakukomokesa.  

18Ngecivene, nameme njinakuluvala manene na vwele vuli ku mutwe wange, 
yove Njambi kesi unjiseze, noo njikambulula vilinga vyove ku visemwa vyoshe 
vije vikaija kulutwe.  

19Vushunga vwove yove Njambi, vunete mwilu ya melu. Yove Njambi unalingi 
vyuma vyakama, naumo wai nalifu nove.  

20Yove unanjimwesa tuyando twakama twakukaluwa, oloni ukanjiyoyesa lalo, 
ukanjitundisa lalo mu mbumbo.  

21Ukanjipwisa nji wakama manene, kutuvakana munjafwile laja, co 
ukanjizembeleka lalo.  

22Mwa vushunga njikakushangazala lalo na kalyalya, njikashangazala kulongwa 
kwove, yove Njambi yange. Njikakwimbila myaso a kalyalya kange, yove Njambi 
wakujela wa Isalele.  

23Njikatambeka nakujolela, njikaimba nakukushangazala na mbunge yange 
yoshe, omwo unanjamena.  

24Njikendeka vushunga vwove litangwa lyoshe, omwo vaje vashakele 
kunjivulumuna, unavafungulula nakuvazivisa shwamwa.  

Myaso 72 

Lilombelo lya mwene 
Mwaso wa Solomoni 

1Longesa mwene kusompa na vushunga vwove yove Njambi, mulongese kupanga 
mwa vushunga,  

2ngecivene, akaakwile vanu vove mu vushunga, nakusompela vaka-kuyanda mu 
vushunga.  

3Vimbuto vimene mwamuvwa mu livu, livu limenese vimbuto mu vushunga.  

4Mwene asompele vaka-kuyanda mwamuvwa, akwase vaka-kujeneka, 
nakufungulula vaje vavayandesa!  

5Vanu vove vakulemese ku myaka yoshe, ngwe mulyakala litangwa ku myaka 
yoshe, ngwe muyikatu ngonde ceke ku myaka yoshe, ku cisemwa cikaija kulutwe.  

6Mwene apwe ngwe nyonzi inyokela mu mahya, ngwe nyonzi ya vusuku-mbundu 
ije inyokela mu lifuti.  

7Mwene alinge vushunga na vanu voshe, kukale kwoloka simbu yoshe noo 
ngonde inatsi.  

8Vumwene vwendi vukashangumukila ku mema a kalunga, vuketa na ku mema a 
kalunga akwavo. Vumwene vwendi vukatunda ku Ndonga ya Yufuleti nakweta ku 
shongo ya kaye.  

9Vanu va mu mambo vakalemesa vumwene vwendi, co vitozi vendi 
vakalimbondinga mu livu.  

10Vimyene va ku Sipeini na ava va ku man̄anda vakamulambwila milambu, na 
vimyene va ku Shemba na ku Semba vakamunenela vwana.  

11Vimyene voshe vakatsikama ku mesho endi, co miyati yoshe vakamupangela!  

12Apatula tuutu vaje vatambeka kuli ikeye, vaje voshe vanajeneka na vaje 
vavanayengula ikeye avapatula.  

13Azivila mema ku mbunge vaka-kuzeya na tuutu, co amena voshe vaje 
vanajeneka.  

14Ikeye avamena kuli vaka-muuka, na kuli vaka-kuvalinga mwamuvi, maninga 
avo akala na seo ku mesho endi.  

15Mwene ayoye myaka yoshe! Vamwane ngolinde ya ku Shemba, co vanu 
vamulombelele simbu yoshe, vivezikiso vya Njambi vikale ali ikeye simbu yoshe!  

16Tiliku ipwe yaingi mu lifuti, akamwa ya malundu ashule na vimbuto, vipwe 
vyavingi ngwe vimbuto vya ku Lembanone. Vinganda vishule na vanu, ngwe 
mwila wa mu mahya.  

17Lizina lyendi likale ku myaka yoshe, lutsimo lwendi lukale simbu yoshe ngwe 
mulyakala litangwa. Vanu voshe vakavezika muli ikeye, miyati yoshe vehule 
Njambi ngeci avavezikise ngwe muje mwanavezikisa mwene!  

18Shangazaleni Shukulu Kalunga, Njambi ya Isalele! Ikeye lika muka-kulinga 
vyuma vyakukomokesa!  

19Shangazaleni lizina lyendi lya vumpau ku myaka yoshe! Kaye koshe kashule na 
vumpau vwendi! Ewa! Ewa!  

20Malombelo a Ndaviti muna Njesi anahwila aa vene.  

Myaso 73 

LIVULU LYAMUCITATU 

(Myaso 73–89) 

Vushunga vwa Njambi 
Mwaso wa Asafe 

1Mwa vushunga Njambi wakala na ngozi ku Isalele, kuli vaje vanajele mu 
vimbunge.  

2Oloni kukulaela kwange kunesi kuhwile,  

3omwo njamwene vaka-kulyalesa, na vaka-vuvi vavezika.  

4Vakevo kuvesi kuyanda na mishongo, oloni vali na nzili na vukangule.  

5Kuvesi kuyanda ngwe muvakayanda vakwavo, nambe kumona tuyando ngwe 
tuvakamono vakwavo.  

6Kulyalesa kwavo vasa kucimona ngwe sungu ili mu mukoshi na lwozi valinga 
vasa kulumona ngwe vuzalo vwavo,  

7vimbunge vyavo vituwisa vuvi, co mana avo ali na matumbe a vuvi.  

8Vajola vakwavo nakuvendeka vyuma vyavivi, omwo kulyalesa kwavo vatumba 
matumbe akuyandesa vakwavo.  

9Vendeka vya vivi ali Njambi wa mwilu, nakwana mashiko angoco ku vanu va asi.  

10Nameme vanu va Njambi vatengulukila kuli vakevo, nakukulaela mu vyoshe 
vivendeka,  

11Vendeka ngwavo, “Njambi azivuka vatijo? Wa Akamwa ya Akamwa amona 
vatijo?” 

12Omu mukemwo muvafwa vaka-vuvi. Vali na vyavingi, co simbu yoshe 
vawezelelako ku vufuko vwavo.  

13Seo mukajo njilinayo nga njilijelesa, kulinga vuvi?  

14Unanjiyandesa litangwa lyoshe yove Njambi, co ulinakunjihisa a mutondo na 
mutondo!  

15Nga njendekele vyuma vyavivi, ngwe njinapu nji muka-kwenda vungungu vanu 
vove.  

16Njesekele kuyongola a vukalu ovu, oloni vwanjikaluwilile manene,  

17noo njakovelele mu Njuvo yove, asinoni njazivisisile vije vikalingiwa ku vaka-
vuvi.  

18Mwa vushunga ukavaka mu mitambela yakuseneta, co ukavawisila asi 
nakuvanyongesa!  

19Vakaziva lyova lyakama, vakavanyongesa voshe njwa naumo wai akasalao.  

20Vanafu ngwe njozi omo munu enduka mu tulo, mukemwo mucinapu kuli yove, 
Shukulu Kalunga omo winduka, co ukavayengula.  

21Omo njaviililile, co mbunge yange yavavalele,  

22njapwile nji cikolokomba na munu wa vunzimba, njapwile nji cinzinda ngwe 
kasitu kuli yove.  

23Nameme ngoco njili nove simbu yoshe, yove unanjikwata ku livoko lyange lya 
cilyo.  

24Yove unjitwamenena na mana ove, co akukotoka ukanjitambula na 
kasingimiko.  

25Iyajo lalo injilinendi mwilu kutuvakana yove? Kukwesi weka injishaka ano asi 
kuvanga yove lika.  

26Muvila wange na mbunge yange vyasa kuzeya, oloni Njambi wapwa nzili yange, 
ikeye lika injishaka!  

27Mwa vushunga vene vanu vaje vakuvyana vakanyonga, co ukanyongesa voshe 
vaje kuvakulaela kuli yove.  

28Oloni ngeci mwange ni, mwamuvwa kukala kuyehi na Njambi! Shukulu Kalunga 
wa Akamwa ya Vyoshe, njinamupwisa cimpaka cange, co njikambulula vilinga 
vyendi vyoshe.  

Myaso 74 

Lilombelo lyakupatula muyati 
Mwaso wa Asafe 

1Omwo vikajo unatusezela yove Njambi? Kuma ukaluvala na vanu vove ku myaka 
yoshe ndi?  

2Anuka vanu vove vaje vawalyangwilile tunde ku san̄ulu, vaje vawatundisile mu 
vunzinda kupwa muyati wove. Anuka Munkinda wa Siyone limbo lyove!  

3Ija umone Njuvo yove muyinavujuka, vitozi vetu vananyongesa vyuma vyoshe 
vya mu Njuvo yove.  

4Vitozi vove vanatambeka nakuvwaelela mu Njuvo yove, vanashimbika vipandelo 
kupwa vimweso vyakuhyana.  

5Vafwile ngwe vanu vaka-kukanja vinjaviti ku lyumbu lya miti.  

6Vatavozwele mavaya oshe akushonga mwamuvwa, na vinjaviti vyavo na 
vundoma.  

7Vanajwalesa Njuvo yove nakuyenyeka.  

8Valyendekesele ngwavo, “Tukavanyongesa voshe njwa.” Vanenyeka mitambela 
yoshe yakujela ya mu lifuti.  



1088 

©The Bible Society of Zambia, 2006. 

 

9Vizivukiso vyetu vyoshe vyakujela vinahu, co lalo kukwesi vaka-kwimanena 
vanasalako, naumo wai lalo azivuka simbu ije cuma eci cikahwa.  

10Yove Njambi visimbu vingaijo, vitozi vetu vakakujola? Kuma vakatwalao 
kushaula lizina lyove ku myaka yoshe ndi?  

11Omwo vikajo unavyana kutukwasa? Vikajo unelwisila mavoko ove kunima?  

12Oloni yove Njambi, tunde ku san̄ulu unapu u mwene yetu, unatwamena 
visimbu vyavingi.  

13Wangunwine mema a kalunga na nzili yove, co watavozwele mitwe ya 
vikashama vya mu mema a kalunga,  

14yove watsenene mutwe wa cikashama Levyatane, co waanene situ yendi 
kupwa vyakulya vya tusitu va mu mambo.  

15Yove watuwisile mema a tuvwelu-vwelu na vana va vindonga, co womisile 
mema mu vindonga vyakama.  

16Yove watangele litangwa na vutsiki, co waakele litangwa na ngonde mu myela 
yavyo,  

17yove waakele vinginga vya asi, co waakele ndombo na cisika.  

18Shukulu Kalunga, anuka muvali nakukujola vitozi, anuka muvali nakushaula, 
nakuyeluwisa lizina lyove.  

19Kesi useze vanu vove vaje kuvesi na seo ku vitozi vavo vaka-muuka, kesi wivale 
vanu vove vaje vali mu tuyando!  

20Anuka cikumiiyo cije walikumiiye netu, omwo ku mitambela yoshe ya ano asi 
kuli lwozi.  

21Kesi utave vaje vali mu tuyando vazive shwamwa, oloni tuutu na vaka-kujeneka 
vakushangazale.  

22Katuka nakulyamena yove Njambi! Anuka ngeci simbu yoshe vaka-vuvi 
valinakukujola!  

23Kesi wivale muyoyo, uje uvalinakulinga vitozi vove, uje uvalinakulinga simbu 
yoshe.  

Myaso 75 

Njambi ikeye lyaako 
Mwaso wa Asafe 

1Tukukandelela yove Njambi, tukukandelela! Twambulula vukama vwove na 
vilinga vyove vyakukomokesa viwunalingi!  

2Njambi nendeka ngwendi, “Njinemika simbu ya kusompa, co njikasompa mu 
vushunga.  

3Nambe asi na vyoshe vije vyakalao vijaja, oloni yange njikakolesa luvula lwa asi 
mbe.  

4Njendekele na vaka-kulyalesa ngwange, ‘Kesi mulyalese, ‘ co na vaka-vuvi 
ngwange, ‘Kesi mulishashe.’  

5Njavalekele ngwange kesi valimwese vukama, co kesi vendeke nakulishasha.” 

6Kuhyana kucikatundu mu ngangela nambe mu kangombe ka yambi, nambe ku 
kunto, nambe mu mbwela,  

7Njambi lika ikeye lyaako, ahisa munu umo nakusambesa mukwavo.  

8Mu livoko lya Shukulu Kalunga muli nganja inashulu na vinyu vya vukalu 
vwendi, akavitila asi, co vaka-vuvi voshe vakavinwa nakuvimanesa.  

9Oloni yange njikambulula vuvwa vwove ku myaka yoshe, njikakwimbila mwaso 
wakukushangazala, yove Njambi ya Yakomba.  

10Ikeye akanyongesa nzili ya vaka-vuvi, oloni akana nzili kuli vaka-vushunga.  

Myaso 76 

Njambi Muka-kuhyana 
Mwaso wa Asafe 

1Njambi vamuzivuka mu Yunda, lizina lyendi lyapwa lyakama mu Isalele.  

2Limbo lyendi lyakala mu Yelusalema, ikeye wakala a Munkinda wa Siyone.  

3Wapokozwele mikili ya vitozi kuje, na vintelo vyavo, na vimoko vya mukwale, na 
vitwa vyavo vyoshe vya nzita.  

4Vumpau vwove vwapwa vwakukomokesa yove Njambi! Yove uwakama, omo 
utunda ku minkinda kuje kuwafungulwile vitozi vove!  

5Mashwalale vavo va vingenyenye vanavapukula vyoshe vivanakala navyo, co 
vanalala ngumbanga vanatsi, nzili yavo yoshe na vutongwe vwavo vinapu 
vyangoco.  

6Omo yove Njambi ya Yakomba waluvalele, co tuvalu na vaka-kulondao vawile na 
kutsa.  

7Oloni yove Shukulu Kalunga voshe valinakukukomoka! Iyajo asa kwimana ku 
mesho ove omo unaluvala?  

8Kusompa kwove vacizivukile tunde mwilu, vanu va asi vazivile lyova volokele 
kuluu,  

9omo yove wakatukile nakusompesa, nakwamena voshe vavayandesele va ano 
asi.  

10Mwa vushunga nameme vanu vanaluvala vakakushangazala, vaje vanovoka ku 
vinzita vakanyunga viwano vyove.  

11Aneni Shukulu Kalunga Njambi yeni vije mwamukulaesele, yeni voshe miyati ya 
muyehi muneneleni vwana. Njambi ikeye imunapande kukomoka.  

12Ikeye ononwesa vana va vimyene va kulyalesa, nakuzivisa lyova vimyene 
vakama.  

Myaso 77 

Kuzembeleka a simbu ya tuyando 
Mwaso wa Asafe 

1Njikatambeka manene kuli Njambi, njikatambeka manene, co akanjiziva.  

2A simbu ya n̄avava njilomba kuli Shukulu Kalunga, vutsiki njijundula mavoko 
ange nakulombela, oloni kunjalizembelekele.  

3Omo njanuka Njambi, co njilinyenga omo njiyongola, co njizeya manene.  

4Yove unanjilalesa cilavu-lavu, njalijujukila manene, ngeci kunjasa kwendeka.  

5Njinayongola a matangwa akulaja co njinanuka myaka ya ku san̄ulu.  

6Njanukile myaso ku vutsiki, evi vikevyo njalyendekesele mu mbunge yange 
ngwange,  

7 “Kuma simbu yoshe Shukulu Kalunga akatuvyana ndi? Kuma kukwesi simbu 
yakavwaelela netu ndi?  

8Kuma cizemo cendi cije kucesi kutenguluka cinahu ndi? Kuma vikulaeso vyendi 
vinahu ku myaka yoshe ndi?  

9Kuma Njambi nevala kukala na mema ku mbunge ndi? Kuma vukalu vwendi 
vunatundisa kutetela kwendi ndi?” 

10Asinoni njalyendekesele mu mbunge yange ngwange, “Cuma cakama 
cilinakunjizivisa ku mbunge kuvavala cinapu ngeci Njambi kesi na nzili lalo.” 

11Shukulu Kalunga, njikanuka vilinga vyove vyakama, mwa vushunga vene 
njikanuka vikomokeso viwalingile ku simbu ya kunima.  

12Njikanuka vipangi viwunalingi, nakuyongola vilinga vyove vyoshe vya nzili.  

13Vyuma vyoshe viwukalingi yove Njambi vyapwa vyakujela! Njambi mukajo lalo 
wakama wakuhyana yove Njambi yetu?  

14Yove u Njambi uje muka-kulinga vikomokeso, yove wamwesele nzili yove akati 
ka vanu.  

15Yove wamenene vanu vove vatekulwila va Yakomba na Yosefa, na nzili yove 
yakama.  

16Yove Njambi omo mema a kalunga akumwene, co azivile lyova ngwe vanu, na 
vinzinga vya mema a kalunga vyajajele ngwe vanu.  

17Mashelwa anyokesele nyonzi, co cililimo calumine mwilu, na mihyato 
yahyahyatele ku mitambela kwoshe.  

18Mikalateto ya cilumo cove yasholokele, na mihyato yahyahyatele mu kaye 
mwoshe, co asi ajajele.  

19Wendele a mankimba, wajavukile mema a kalunga, oloni myanja yove 
kuyasholokele.  

20Watwamenenene vanu vove ngwe kanyungi, waangwile Mosesa na Alone 
kupwa vantwama vavo.  

Myaso 78 

Njambi na vanu vendi 
Mwaso wa Asafe 

1Yeni vanu vange, tolilileni ku vilongesa vyange, tolilileni vije vinjendeka.  

2Njikendeka mu visimo na mu tusau a vyuma vije vyalingiwile ku san̄ulu,  

3vyuma vije twazivile nakuzivuka. Vyuma vije vivatulekele vakukulwila vetu,  

4kutukavishwekela vana vetu embwe, oloni tukavileka ku cisemwa cije cikaija 
kulutwe, a nzili ya Shukulu Kalunga na vilinga vyendi vyakama, na vyuma 
vyakukomokesa vije vyanalingi.  

5Ikeye waanene vukaleo ku vanu va Isalele, na mashiko kuli vatekulwila va 
Yakomba. Ikeye washikile vakukulwila vetu, ngeci valongese mashiko endi ku 
vana vavo,  

6ngeci cisemwa cikaija kulutwe vakalilongesevyo, co vakavileka ku vana vavo.  

7Mu ngila eyi vakevo lalo vakakulaela Njambi, kujeneka kwivala vije vyalingile, 
oloni simbu yoshe vakononoke mashiko endi.  

8Vakevo kuvakapu ngwe vakukulwila vavo, vanu vakukaluwa vimbunge 
nakujeneka kwononoka, vanu vaje kuvakulaelele Njambi, co kuvapwile va 
kulongwa kuli ikeye.  

9VaEfalime vakele na mata a lusipa na mikili, oloni vatewele a litangwa lya nzita.  

10Vakevo kuvanyungile cikumiiyo cavo na Njambi, vavyanene kwononoka 
mashiko endi.  

11Vevalele vije vyalingile, vikomokeso vije vyavamwesele.  

12Ikeye walingile vikomokeso kuli vakukulwila vavo, mu cana ca Zoane mu lifuti 
lya Ingito.  

13Ikeye waangunwine mema a kalunga nakuvetisamo, wemikile mema ngwe 
vivumbe.  

14A simbu ya mutanya wavatwamenenene na lishelwa, co a simbu ya vutsiki 
wavatwamenenene na ceke ca tuhya.  

15Ikeye watavozwele mamanya mu mambo, co wavanene mema amangi, ngwe 
mema a mu mema a kalunga.  

16Ku limanya kwatundile muna ndonga co mema etile ngwe vindonga.  

17Oloni vanu anga valingile vuvi ku mesho a Njambi, vatengulukilile wa Akamwa 
ya Akamwa mu mambo.  

18Co valingile shakelo mukweseka Njambi, akulomba vyakulya vivashakele.  

19Vayeluwisile Njambi nakwendeka ngwavo, “Kuma Njambi asa kutuwanena 
vyakulya mu mambo ndi?  

20Mwa vushunga vene omo wapupile ku limanya, mema etile, co vana va 
vindonga vajalelele, kuma asa lalo kutwana makende, nakwana vanu vendi situ 
ndi?” 

21Ngecivene, Shukulu Kalunga waluvalele omo wavazivile, walwisile vanu vendi 
na tuhya, co vukalu vwendi vwakele ali vakevo,  

22omwo kuvakulaelele kuli ikeye, nakukulaela ngeci asa kuvamena.  

23Oloni washikile mashelwa mwilu, co waashokolwele ngwe mapito.  

24Wavanyokeselele maana ngeci valye, nakuvana vimbuto vya vinona vya mwilu.  

25Ngecivene, valile vyakulya vya tungelo, co Njambi wavanene vyakulya vyoshe 
vije vivashakele.  

26Wahuwisile lihunzi lya mu ngangela, co na nzili yendi watwamenenene lihunzi 
lya mu mbwela.  

27Watumine tuzila vavangi ku vanu vendi, vapwile vavangi ngwe lishen̄avu lya ku 
cikuma ca mema a kalunga,  

28vawililile mukati ka cilombo cavo, kuzengeleka vimbalaka vyavo,  

29ngecivene, vanu valile nakukuta, co Njambi wavanene vyoshe vivashakele.  

30Oloni omo lishungu lyavo lyakulya kanda lihwe,  

31Njambi waluvalele navo, co watsiile vanalume vakutakama, vanalume vavavwa 
va mu Isalele.  

32Nameme ngoco anga vakele nakulinga vuvi, vavyanene kukulaela vipangi vya 
Njambi vyakukomokesa,  

33ngecivene, wakeesele matangwa ngwe mbundu, co wamanesele kuyoya kwavo 
vwasi-vwasi.  

34Omo watsiileo vamo, co vaje vasaleleo velukile kuli ikeye, co vatengulukile 
nakulombela manene kuli ikeye.  

35Vanukile ngeci Njambi wapwa limanya lyavo lya nzili, Njambi Muka-nzili yoshe 
ikeye muka-kuvakwasa.  

36Oloni vamushangazalele ngoco na tunwa twavo, nakwendeka makuli 

37omwo vimbunge vyavo kuvyapwile vya vushunga, kuvapwile vaka-kukulaela 
cikumiiyo cije valikumiiye na Njambi.  

38Oloni Njambi wapwile muka-mema ku mbunge ku vanu vendi, wavasambesele 
kukuvulumuna kwavo, co kavanyongesele embwe. Visimbu vyoshe 
watutumwisile ku vukalu vwendi, co kavumwesele embwe.  

39Wanukile ngeci vapwile vanu lika, vapwile lika ngwe lihunzi lije lilinakuhuwa, 
co liya.  

40Visimbu vyavingi vamutengulukilile mu mambo, nakumuvavalesa ku mbunge!  

41Vatengulukile lalo nakweseka Njambi, co vashangumwine Njambi Wakujela wa 
Isalele.  

42Vevalele nzili yendi yakama, nakwivala lalo litangwa lije lyavamenene ku vitozi 
vavo.  

43Njambi walingile vilinga vyendi vya nzili, na vizivukiso mu cana ca Zoane, mu 
lifuti lya Ingito.  

44 Ikeye watengulwile mema a mu vindonga kupwa maninga, co vaka-Ingito 
kuvakele na mema akunwa.  

45 Watumine vinzinzi akati kavo vaje vavayandesele na mambotwe vaje vaviisile 
mu lifuti lyavo.  

46 Watumine vimbimba-mikumbi vaje valile vushuka vwavo nakuviisa vimbuto 
vyavo mu mahya avo.  

47 Ikeye lalo waviisile miti yavo ya mikolovozi ya vushuka vwa vinyu na nyonzi ya 
mamanya, na miti ya mikuyu waiviisile na mbundu.  

48Watsiile vingombe vyavo na nyonzi ya mamanya, co watsiile matanga avo na 
muhyato.  

49Wavamwesele tuyando twakama akuvamwesa vukalu vwendi na matoto endi, 
vije vyezile ngwe mbunga ya tungelo yakunyongesa.  

50Ikeye kalikelele kuluvala, nameme kwamena myonyo yavo ku kutsa, oloni 
wavatsiile na mushongo wakulitambwisa.  



1094 

©The Bible Society of Zambia, 2006. 

 

51 Watsiile va ntwatwa voshe va vanalume, va ku naanga yoshe ya mu Ingito.  

52 Asinoni watwamenenene vanu vendi ngwe kanyungi, co wavatwalele mu 
mambo.  

53 Ikeye wavatwamenenene mwamuvwa, co kuvazivile lyova, oloni mema a 
kalunga akupwile vitozi vavo.  

54 Co wavanenele ku lifuti lyendi lyakujela, ku minkinda ije yafungulwile ikeye 
vavenya.  

55 Ikeye washekelemo vavenya lifuti omo vanu vendi vakele nakuya kulutwe, co 
wapangezelele lifuti lyavo akati ka miyati ya Isalele, nakwana membo avo ku 
vanu vendi.  

56 Oloni vatengulukilile Njambi Muka-nzili yoshe nakumweseka, co kuvanyungile 
vizilika vyendi.  

57Oloni vapwile vaka-kujeneka kulongwa nakujeneka kukulaela ngwe 
vakukulwila vavo, kuvapwile va vushunga, vapwile ngwe mukili wa kupenga-
penga.  

58Vamuluvalesele na malundu avo akulemesela, co vamuzivisile lifuwa na 
tumponya twavo twakushonga.  

59Omo Njambi wamwene eci waluvalele, co wavyanene vanu vendi kuvyanenena.  

60 Wasezele mbalaka ya ku Shilo, mbalaka ije yashimbikile omo wakele akati ka 
vanu.  

61 Watavele vitozi vavo kwambata Cikasa ca Cikumiiyo, cimweso ca nzili yendi na 
vumpau vwendi.  

62Waluvalele manene na vanu vendi, co watavele ngeci vitozi vavo vavatsiye.  

63Vakwenje vavatsiilile mu nzita, co vambanda kuvashombokele.  

64Vaka-kukombelela vavatapele na mikwale, co vifwile vavo kuvavalilile.  

65Akukotoka Shukulu Kalunga wendukile ngwe munu atunda a tulo, wafwile 
ngwe cingenyenye uje navwaelela omwo napende vinyu.  

66Washekele vitozi vendi, co wavazivisile shwamwa ku myaka yoshe.  

67Wavyanene vatekulwila va Yosefa, oloni kaangwile muyati wa Efalime,  

68oloni waangwile muyati wa Yunda, na Munkinda wa Siyone uje wazemene.  

69Watungile Njuvo yendi yakujela, nakuyipwisa yailaja ngwe munkinda, ngwe 
kaye kaje kaatumbika myaka yoshe.  

70Waangwile ngamba yendi Ndaviti, co wamutundisile kukunyunga matanga a 
vimanga,  

71 wamutundisile ku matanga a vimanga akupwa 1, 000, co wamupwisile mwene 
wa Isalele, kanyungi ka vanu va Njambi.  

72Ngecivene, Ndaviti wavanyungile na mbunge imo, co wavatwamenenene na 
mana.  

Myaso 79 

Lilombelo lyakwamena muyati 
Mwaso wa Asafe 

1 Miyati yeka vanakovela mu lifuti lyove yove Njambi! Vanajwalesa Njuvo yove 
yakujela nakuseza Yelusalema mupulungwa.  

2Vanaana mivila ya vangamba vove ku tuzila ngeci vailye, na situ ya vaka-kujela 
vove lalo vanayana ku vikashama ngeci vailye.  

3Vanetila maninga a vanu vove ngwe mema, maninga etile mu Yelusalema 
mwoshe ngwe mema, co naumo wai wavatsindile.  

4Miyati ya vanu vaje vanatuzengeleka valinakutushaula, nakutujola 
nakutushendumuna.  

5Visimbu vingaijo ukaluvala netu yove Shukulu Kalunga? Kuma ukaluvala ku 
myaka yoshe ndi? Kuma lifuwa lyove likashwama ngwe tuhya ndi?  

6Hisa miyati ya vanu vaje kuvakuzivuka, vanu vaje kuvesi kukulemesa!  

7Omwo vanatsii vanu vove nakunyongesa lifuti lyove.  

8Kesi utuhise omwo ya vuvi vwa vakukulwila vetu, tuzivileko mema ku mbunge, 
cinyangavili cetu cinahu.  

9Tukwase nakutwamena yove Njambi, tupatule nakutusambesa, omwo lizina 
lyove.  

10Omwo vikajo miyati vatwihula ngwavo, “Njambi yeni ali kulijo?” Linga 
shambandinga miyati akutsiya vangamba vove.  

11Tolilila kukukemanga kwa vinzinda, kwete ku mesho ove, na vukama vwa nzili 
yove, amena vaje vavanatumbwila kutsa.  

12Shukulu Kalunga hisa miyati lutanu na luvali akukushaula.  

13Asinoni yetu vanu vove, vimanga va ku vutanga vwove, tukakukandelela ku 
myaka yoshe, nakukushangazala visimbu vyoshe.  

Myaso 80 

Lilombelo lyakwiluka kwa vanu kuli Njambi 
Mwaso wa Asafe 

1 Yove Kanyungi ka Isalele, tolilila kuli yetu, tutolilile, yove ntwama ya vutanga. 
Yove unatumbama akamwa ya vakelumbi,  

2sholola nzili yove ku miyati ya Efalime, na Mbenjemani, na Manase! Ija 
utwamene!  

3Yove Njambi tupwise vaka-nzili lalo! Tukenge na mema ku mbunge ngeci 
twovoke.  

4Yove Shukulu Kalunga Njambi Muka-nzili yoshe, visimbu vingaijo ukaluvala na 
malombelo a vanu vove?  

5Tuyando twetu tunapu ngwe vyakulya vyetu, vusiwa vwetu vunapu ngwe mema 
akunwa.  

6Yove unatava miyati ije inatuzengeleka kutulwisa, vitozi vetu valinakutushaula.  

7Yove Njambi Muka-nzili yoshe, tupwise vaka-nzili lalo tukenge na mema ku 
mbunge ngeci twovoke.  

8Twapwile ngwe mukolovozi wa vushuka vwa vinyu uje uwatundisile ku Ingito, 
washekelemo miyati ya mu Kanana, co waukunine mu lifuti lyavo.  

9Wauvwaeselele mwela ngeci ukolelemo, co mizi yawo yaile kwisi manene, 
yashalavelele mu lifuti mwoshe.  

10Yashalavele nakufwika malundu, co minango yawo yapwile ngwe miti yakama 
ya kendale.  

11Minango yawo yashalavele kweta ku Lishali lya Menditelenyani, nakweta lalo 
ku Ndonga ya Yufuleti.  

12Omwo vikajo wasiwilile cimpaka cije cazengelekeleko? Co ololo munu woshe 
aita asa kwiva vushuka vwawo.  

13Vyombo valinakuulyatangela na tusitu lalo valinakuulya.  

14Yove Njambi Muka-nzili yoshe, lingao cuma cimo. Kenga ano asi ngeci umone 
vije vilinakulingiwa ku mukolovozi ou wa vushuka vwa vinyu!  

15Muzi uje uwakunine na livoko lyove lya cilyo, mukolovozi wa vushuka vwa 
vinyu uje uwakolesele yove vavenya!  

16Vitozi vetu vanautete, vanawenyeka na tuhya, vamwese vukalu vwove 
nakuvanyongesa!  

17Nyunga nakwamena vanu vaje vawaangwile, muyati uje uwapwisile wa nzili!  

18Kutukatenguluka nakutunda kuli yove lalo, tuyoyese, co tukakushangazala.  

19Yove Shukulu Kalunga Njambi Muka-nzili yoshe! Tupwise vaka-nzili lalo 
tukenge na mema ku mbunge ngeci twovoke.  

Myaso 81 

Mwaso wa ciwano 

Mwaso wa Asafe 

1Tambekeni nakujolela kuli Njambi muka-kutunyunga, imbeni nakushangazala 
Njambi ya Yakomba!  

2Shangumukeni mwaso nakwimba tumbulumbumba, imbeni myaso yaivwa a 
tulyalya na a visanzi.  

3 Imbeni lupembo omo ngonde itenama, nameme omo ili mukati, na a litangwa 
lya viwano vyetu.  

4Eli likelyo lishiko mu Isalele, oku kukekwo kushika kwakutunda kuli Njambi ya 
Yakomba.  

5Lishiko eli walishikile vanu va Isalele, omo walwisile lifuti lya Ingito. Njazivile 
lijwi mu muyati uje kunjazivukile, lyendekele ngwalyo,  

6 “Njatundisile vitele vyakulema a vitsili vyeni, co njamitulile vitele vyeni vya 
vindopi.  

7 Omo mwakele mu tuyando mwatambekele kuli yange, co njamyamenene, 
njamikumbulwile mu lishelwa lyakuluma, co njamyesekele ku masima a tuvwelu-
vwelu a ku Meliva.  

8Yeni vanu vange tolilileni kukunangula kwange yeni vanu va Isalele, njishaka 
manene ngeci mutolilile kuli yange!  

9Yeni kumwapandele kukala na njambi weka, nambe kulemesa njambi weka 
embwe.  

10 Yange Kalunga, Njambi yeni, uje wamitundisile mu lifuti lya Ingito. Njilombeni, 
co njikamyana vyoshe vije munajeneka.  

11 “Oloni vanu vange kuvesi nakunjitolilila, Isalele kuvesi nakunjononoka.  

12Ngecivene, njavatavele kulinga vizango vyavo.  

13Nga vanu vange vanjitolililile, nambe nga vanjononokele,  

14ngwe njafungulwile vitozi vavo voshe, na nzili yange yakama.  

15Vaje vanjizinda vakatsikama na lyova kuli yange, co cihiso cavo cikapwa ca 
myaka yoshe,  

16oloni njikamilisa makende amavwa, nakumikutisa mwamuvwa na vuki vwa mu 
limanya.” 

Myaso 82 

Njambi Muka-kushwana wa Akamwa ya Akamwa 
Mwaso wa Asafe 

1Omo vinjambi veka valikungulwila amo, Shukulu Kalunga Njambi avasompa, 
nakwendeka ngwendi,  

2 “Visimbu vingaijo mukasompa civembulu, nakusingimika vaka-vuvi?  

3Lingeni vushunga kuli tuutu na kuli visiwa, lingeni vuvwa kuli vaka-kujeneka na 
kuli vaka-kuyanda.  

4Ameneni vaka-kuzeya na vaka-, ku mavoko a vaka-vuvi!  

5 “Kumwesi kulinga cuma ca vushunga, co vushunga vunatundu mu lifuti.  

6 Njendekele ngwange, ‘Yeni munapu mu vinjambi, ‘ yeni voshe munapu mu vana 
vange.  

7Oloni mukatsa ngwe muvakatsi vanu voshe, na vaka-kushwana va nzili navo lalo 
vakatsa.” 

8Lingao cimo yove Njambi, sompa miyati ya kaye yoshe, omwo miyati yoshe 
yapwa yove.  

Myaso 83 

Lilombelo lyakufungulula vitozi va Isalele 
Mwaso wa Asafe 

1Kesi woloke kuluu embwe yove Njambi, kesi ulisingimike, nambe kesi 
utumbame kuluu embwe!  

2Kenga, vitozi vove vanakukatukila, na vaje vakuzinda vanakutengulukila.  

3Valinakutumba matumbe a mu vushweke akulwisa vanu vove, valinakulinga 
munga yakulwisa vaje vaunanyungu.  

4Vendeka ngwavo, “Tuyeni tunyongese muyati wa Isalele, ngeci kesi kukakale 
umo akanuke lizina lyawo ku myaka yoshe! “ 

5Vanalizivasana vutumbe vwavo, vwakukulwisa na munga ya vanu 

6va ku Endome na vaIshimaela, na vanu va ku Mowavi na vaHangeli,  

7na vanu va ku Ngembale na vanu va ku Amoni, na vanu va ku Amaleke na vanu 
va ku Filisitiya na vanu va ku Tile.  

8VaAsilya navo vanalipandakana navo, nakukwasa vatekulwila va Lote.  

9 Linga navo ngwe muwalingile kuli va Mindyani, na Sisela na Njavine ku Ndonga 
ya Kishone.  

10Wavanyongesele ku Endole, co mivila yavo yavolelele asi.  

11 Linga ku vantwama vavo ngwe muwalingile kuli Olemba na kuli Zeve, 
fungulula vaka-kushwana vavo voshe ngwe muwalingile na Zeva na Zelumuna.  

12Vaje vendekele ngwavo, “Tutambuleni lifuti lije lyapwile lya Njambi ngeci lipwe 
lyetu.” 



1099 

©The Bible Society of Zambia, 2006. 

 

13Vashandole ngwe likungu yove Njambi yange, ngwe vishwashwa vije 
vipekumuka na lihunzi.  

14Ngwe tuhya twenyeka shwata ngwe milangi ya tuhya ishwameka malundu,  

15ngecivene, vapekumune nakuvajujwisa na lihunzi lyove lyakama.  

16Vazivise shwamwa yove Shukulu Kalunga, noo vatenguluka nakukulemesa.  

17Vavafungulule nakuvajujwisa ku myaka yoshe, ngeci vanyonge na shwamwa.  

18Vazivuke ngeci yove lika wapwa Shukulu Kalunga, muka-kushwana kaye 
koshe!  

Myaso 84 

Kushungwiya Njuvo ya Shukulu Kalunga 
Mwaso wa cikota ca Kola 

1Yange njizema Njuvo yove, Shukulu Kalunga Muka-nzili yoshe!  

2Njishaka ngeci njikalemo! Njishaka kukala mu Njuvo ya Shukulu Kalunga. Na 
mbunge yange yoshe njiimba nakujolela kuli Njambi wakuyoya.  

3Nameme tunzilili vanatungu mashwa, na tumbyasa lalo vali mu viteke vyavo, 
valinakunyungila vana vavo kuyehi na mutula wove, Shukulu Kalunga Muka-nzili 
yoshe, mwene yange na Njambi yange.  

4Vavezika vaje vali mu Njuvo yove, simbu yoshe valinakwimba 
nakukushangazala!  

5Vavezika vanu vaje nzili yavo itunda kuli yove, vanu vaje vimbunge vyavo vili 
mu vungenzi vwakuya ku Munkinda wa Siyone.  

6Akwita mu Cimbongo ca Mbaka, capwile mutambela wa masima a tuvwelu-
vwelu, co nyonzi ya musanda yashulisile vingunja vyamwo.  

7Omo vakele nakuya vavawezelelele nzili, co munu na munu walisholwele kuli 
Njambi wa Siyone!  

8Ziva lilombelo lyange, Shukulu Kalunga Njambi Muka-nzili yoshe, yove Njambi 
ya Yakomba.  

9Tolilila yove Njambi! Vezikisa mwene yetu, mwene uje iwunaangula!  

10Litangwa limo lyakukala mu Njuvo yove, lyalivwa kutuvakana matangwa 1, 000 
akukala kweka, mwamuvwa kuli yange kupwa muka-kunyunga ku cikolo ca 
njuvo ya Njambi yange, kutuvakana kukala mu membo a vaka-vuvi.  

11Omwo Shukulu Kalunga Njambi wapwa litangwa na ntelo. Ikeye akana ngozi na 
kasingimiko, ikeye kesi kumina cuma cimo cacivwa, kuli vaje venda mu 
vushunga.  

12Yove Shukulu Kalunga Muka-nzili yoshe, vavezika vanu vaje vakulaela kuli 
yove!  

Myaso 85 

Lilombelo lyakutetela muyati 
Mwaso wa cikota ca Kola 

1Unavezikisa lifuti lyove yove Shukulu Kalunga, unalingisa vyuma vyoshe kupwa 
vyavivwa ku vatekulwila va Yakomba.  

2Yove unasambesa vanu vove ku vuvi vwavo, nakuzimangana kupenga-penga 
kwavo kwoshe.  

3Unatundisa vukalu vwove vwoshe, co unalikela kuluvala.  

4Twamene yove Njambi muyoyesi wetu, co likele kuluvala netu!  

5Ukaluvala netu simbu yoshe ndi? Kuma ukatwalao vukalu vwove ku visemwa 
vyetu vyoshe ndi?  

6Tupwise vaka-nzili lalo ngeci yetu vanu vove tujolele muli yove.  

7Tumwese cizemo cove yove Shukulu Kalunga, cije kucesi kutenguluka, co 
twamene.  

8Njikatolilila vije vyendeka Shukulu Kalunga Njambi, nakulaesa kwoloka kuli 
yetu vanu vendi va kulongwa kuli ikeye, nga kutwilukila ku vulema vwetu.  

9Mwa vushunga kwamena kwendi kuli muyehi na vaje vamukomoka, ngeci 
vumpau vwendi vukale mu lifuti lyetu.  

10Cizemo cije kucesi kutenguluka nakukulaela vikaliwana amolika, co vushunga 
na kwoloka vikalivumbatela ngwe munu na musamba wendi.  

11Kulongwa kwa munu kutunda ano asi nakweta mwilu, co vushunga vwa 
Njambi vukakenga asi kutunda mwilu.  

12Mwa vushunga Shukulu Kalunga, akana vije vyavivwa, co tukateja vimbuto 
vyavingi mu lifuti lyetu.  

13Vushunga vukaya kulutwe lwa Shukulu Kalunga, nakumuvwaesela ngila ngeci 
endelemo.  

Myaso 86 

Lilombelo lyakukwasa 
Lilombelo lya Ndaviti 

1Njitolilile yove Shukulu Kalunga co kumbulula lilombelo lyange, omwo yange 
njikautu.  

2Njamene, omwo njakuzema, njamene yange ngamba yove uje wakulaela kuli 
yove.  

3Njizivileko mema ku mbunge, yove Njambi, njikalombela kuli yove litangwa 
lyoshe.  

4Vwaelelesa mbunge ya ngamba yove, yove Shukulu Kalunga malombelo ange ete 
kuli yove.  

5Omwo yove Shukulu Kalunga wapwa uwamuvwa kuli yetu u muka-kusambesa, 
washula na cizemo cije kucesi kutenguluka kuli voshe vaje valombela kuli yove.  

6Tolilila kukulomba kwange yove Shukulu Kalunga, co ziva kutambeka kwange 
ngeci unjikwase.  

7Omo njili mu vukalu njilombela kuli yove, omwo yove ukanjikumbulula.  

8Kukwesi weka lalo wakulifwa nove akati ka vinjambi yove Shukulu, kukwesi 
vipangi vyakulifwa nevi vyove.  

9 Miyati yoshe iwatangele vakaija nakutsikama kuli yove, co vakashangazala 
vukama vwove.  

10Yove uwakama, co ukalingi vyuma vyakukomokesa omwo yove lika u Njambi.  

11Njilongese yove Shukulu Kalunga, ngeci njononoke vushunga vwove, simbu 
yoshe njipwise muka-vushunga.  

12Njikakushangazala na mbunge yange yoshe yove Shukulu Kalunga Njambi 
yange, co njikambulula vukama vwove ku myaka yoshe.  

13Omo vukama vwa cizemo cove kuli yange cije kucesi kutenguluka, unanjamena 
ku kutsa na ku mbumbo.  

14Yove Njambi, vaka-kulyalesa na vaka-muuka vashaka kunjilwisa nakunjitsiya, 
vanu vaje kuvesi kumba mbunge kuli yove.  

15Oloni yove Shukulu Kalunga u muka-kuzivila mema ku mbunge wapwa u 
Njambi wa ngozi na cizemo, kuwesi kuluvala vwasi, washula na cizemo cije 
kucesi kutenguluka, u Njambi wa vushunga.  

16Tengulukila kuli yange nakunjizivilako mema ku mbunge, njitakamese 
nakunjamena omwo njikupangela, ngwe muvakupangelele vanana.  

17Njimwese vuvwa vwove Shukulu Kalunga, ngeci vaje vanjizinda vakazive 
shwamwa, omo vamona ngeci yove unanjikwasa nakunjizembeleka.  

Myaso 87 

Kushangazala Yelusalema 
Mwaso wa cikota ca Kola 

1Shukulu Kalunga watungile nganda yendi a lilundu lyakujela.  

2Shukulu Kalunga wazema nganda ya Yelusalema, kutuvakana mitambela yoshe 
ya mu Isalele.  

3Yelusalema nganda ya Njambi, vyuma vyakukomokesa vanakutumbwilavyo.  

4 “Njikawezelelako Ingito na Mbambilone, omo njisoneka mikana ya miyati ya 
vaje vanjononoka ku vandambo va Yelusalema, njikawezelelako vanu va ku 
Filisitiya, na Tile na Sundane.” 

5Mwa vushunga vakendeka ali Siyone ngwavo, miyati yoshe vatunda muje, co 
Shukulu Kalunga Muka-nzili yoshe akaikolesa.  

6Shukulu Kalunga akasoneka mukana wa vanu vendi, nakuvapandakana voshe 
kupwa vandambo va mu Yelusalema.  

7Voshe vaje vaimba nambe kukina, vakendeka ngwavo, “Mu Siyone mukemwo 
mwatunda vivezikiso vyetu vyoshe.” 

Myaso 88 

Lilombelo lyakukwasa 
Mwaso wa cikota ca Kola 

1Yove Shukulu Kalunga Njambi muyoyesi wange, njitambeka kuli yove mutanya 
na vutsiki.  

2Ziva kulomba kwange, tolilila ku mutambi wange!  

3Njili mu tuyando twakama manene, co njili kuyehi na kutsa.  

4Njinafu ngwe voshe vaje vatsa laja, co nzili yange yoshe inahu.  

5Njinafu ngwe uje ivanombila kuti akati ka vatsi, ngwe uje ivanatsii nalala mu 
mbumbo, uje iwunevala hivya, uje kuwasa kumukwasa.  

6Unanjumbila mu mbumbo yakulova, mu lisusulungu lyakuzivala vwii.  

7Vukalu vwove vunanjisindakana manene, ngwe mankimba a mema a kalunga.  

8Unanjitundisa ku vasamba vange, co unanjipwisa nji wa vunyengwe kuli vakevo, 
njinapu nji cinzinda, co kunjasa lalo kuputumuka,  

9vusiwa vunazimbisa mesho ange. A litangwa na litangwa njitambeka kuli yove 
Shukulu Kalunga, co njijundula mavoko ange kuli yove.  

10Kuma ukamwesa vikomokeso vyove ku vatsi ndi? Kuma vatsi vakasanguka 
nakukushangazala ndi?  

11Kuma cizemo cove cije kucesi kutenguluka vakacambulula mu mbumbo ndi? 
Nambe kulongwa kwove vakacambulula mu mutambela uje wa tuyando ndi?  

12Kuma vikomokeso vyove vakavizivuka mu lisusulungu ndi? Nambe vilinga 
vyove vyavivwa vakavimona lalo mu lifuti lije ndi?  

13Njilomba kuli yove Shukulu Kalunga ngeci unjikwase, co mutondo-tondo 
lilombelo lyange lyete ku mesho ove.  

14Omwo vikajo unanjumbilila kuti yove Shukulu Kalunga? Omwo vikajo 
unanjikengesela nima?  

15Tunde ku vwanike vwange, njinayanda manene nakweta kuyehi na kutsa, 
njinazeye na vihiso vyove.  

16Vukalu vwove vunanjisindakana, kujujwisa kwove kunanjinyongesa.  

17Litangwa lyoshe vyuma evi vinanjizengeleka ngwe livazi, co vinanjishetula ku 
mitambela yoshe.  

18Unanjishondolwesa kuli vasamba vange va a mbunge, co lisusulungu likelyo 
linapu musamba wange lika.  

Myaso 89 

Mwaso a simbu ya tuyando twa muyati 
Mwaso wa Etane kaEzela (1 Vim 4:31) 

1Yove Shukulu Kalunga, simbu yoshe njikaimba vya cizemo cove cije kucesi 
kutenguluka, co njikambulula kulongwa kwove ku myaka yoshe.  

2Omwo cizemo cove cije kucesi kutenguluka cikakalako simbu yoshe. Kulongwa 
kwove kwakala myaka yoshe ngwe melu.  

3Yove wendekele ngwove, “Njinalingi cikumiiyo na uje injinaangula, njinalisingi 
na ngamba yange Ndaviti,  

4 ’ Umo wa vatekulwila vove akapwa mwene, co njikakolesa vumwene vwove 
simbu yoshe.’” 

5Shukulu Kalunga melu alinakushangazala vilinga vyove vyakukomokesa, na 
kulongwa kwove valinakuviimba mu vikungulukilo vya vaka-kujela.  

6Shukulu Kalunga naumo wai ali mwilu wakulifwa nove, naumo wai wa vana va 
vinjambi wakupwa amo nove.  

7Yove wapwa wakujujwisa mu munga ya vaka-kujela, co vukama vwove vwapwa 
vwakukomokesa kuli voshe vaje vali mwilu.  

8Shukulu Kalunga Njambi Muka-nzili yoshe, iyajo walifwa nove? Yove Shukulu 
Kalunga mu vyuma vyoshe yove wapwa wa kulongwa.  

9Yove ukashiki mema a kalunga a nzili, omo mankimba ao akatuka yove 
uwolwesa.  

10Yove watsenene cikashama Lahave nakumutsiya, wafungulwile vitozi vove na 
nzili yove yakama,  

11Melu apwa ove, na asi lalo apwa ove, yove watangele kaye na vyuma vyoshe 
vilimo.  

12Yove watangele kunto na mbwela, Munkinda wa Tambole, na Munkinda wa 
Helemone ilinakwimba kuli yove nakujolela.  

13Yove u muka-nzili yakukomokesa! Nzili yove yapwa yakama!  

14Ukashwana vumwene vwove mukushungama na mu vushunga, cizemo cije 
kucesi kutenguluka na kulongwa visholoka mu vyoshe vije ulinga.  

15Yove Shukulu Kalunga, vanavezika vanu vaje vakulemesa na myaso, vanu vaje 
venda mu ceke cove!  

16Omwo ali yove tulinakujolela litangwa lyoshe, co tulinakukushangazala a 
vuvwa vwove.  

17Vumpau vwove vwakama vulinakutwana nzili, omwo akutetela kwove nzili 
yetu ilinakuwezelelako.  

18Yove Shukulu Kalunga mwene yetu, u muka-kutunyunga, yove Njambi 
Wakujela wa Isalele, wapwa u ntelo yetu.  

Cikulaeso ca Njambi kuli Ndaviti 

19Ku san̄ulu wendekele mu cimona kuli vangamba vove va kulongwa ngwove, 
“Njinakwasa lishwalale wa nzili, njinamwangula akati ka vanu, 
nakumutsimanesa.  

20 Njinaangula ngamba yange Ndaviti kupwa mwene, njinamuvwavesa mazi ange 
akujela.  

21Nzili yange ikakala nendi simbu yoshe, co ikamutakamesa.  

22Vitozi vendi kuvakamufungulula, na vaka-vuvi kuvakamuyandesa.  

23Njikanyongesa vaka-n̄ole yendi, nakutsiya voshe vaje vamuzinda.  

24Cizemo cange cikakala nendi, co simbu yoshe njikamupwisa muka-nzili.  

25Co njikaamesa vumwene vwendi, kutunda ku Lishali lya Menditelenyani 
nakweta ku Ndonga ya Yufuleti.  

26Ikeye akendeka kuli yange ngwendi, ‘Yove unapu u tate na Njambi yange, yove 
unapu u muka-kunjinyunga na muyoyesi wange.’  

27 Njikamupwisa munange wa ntwatwa, co akapwa wakama ku vimyene voshe va 
asi.  

28Cizemo cange cije kucesi kutenguluka cikakala nendi ku myaka yoshe, 
cikumiiyo cange cikapwa cakukola kuli ikeye.  

29Umo wa vatekulwila va Ndaviti, akapwa mwene simbu yoshe. Vumwene 
vwendi vukakalako simbu yoshe noo lilu likahwa.  

30”Oloni nga vatekulwila vendi kuvononoka mashiko ange, co nga vavyana 
vilongesa vyange,  

31nga vayengula vizilika vyange, nakujeneka kunyunga mashiko ange,  

32co njikavahisa omo vuvi vwavo, co njikavayandesa omo kupenga-penga kwavo.  

33Oloni cizemo cange cije kucesi kutenguluka kucikatundu ali Ndaviti, nambe 
kwonwa kunyunga cikumiiyo cange kuli ikeye.  

34Kunjikapokola cikumiiyo cange kuli ikeye embwe, nambe kutengulula vije 
vinjinendeka.  

35 “Njinalisingi lumo na ku myaka yoshe a lizina lyange lyakujela, nalumo lwai 
njikendeka makuli kuli Ndaviti!  

36Vatekulwila vendi vakashwana simbu yoshe, co vumwene vwendi vukakala 
simbu yoshe ngwe litangwa.  

37Vumwene vwendi vukakalako myaka yoshe ngwe ngonde, vukapwa vukaleo 
vwavuvwa vwa mwilu.” 

Mbimbi omwo vanafungulula mwene 

38Oloni yove unaluvala na mwene uje iwangwile, unamuvyana nakumuseza.  

39Unapokola cikumiiyo cove na ngamba yove, co unanyongesa vumwene vwendi 
njwa.  

40Unavujula vivumbe vya nganda yendi, nakusiwula vimpaka vyendi vyakukola.  

41Voshe vaje vaita mu ngila vapukula vivala vyendi, na miyati ije ili kwoshe-
ikwoshe valinakumushendumuna.  

42Unaana kuhyana kuli vitozi vendi, co voshe valinakuvwaelela.  

43Kuwamulwililileko mu nzita, co unamwecelela ngeci vamufungulule.  

44Unatundisa mulamu wendi, co unombila litanda lyendi asi.  

45Unakeesa matangwa a vukwenje vwendi, co unamuzivisa shwamwa.  

Lilombelo lyakwamena 

46Ukavanda visimbu vingaijo yove Shukulu Kalunga? Ukavanda myaka yoshe 
ndi? Myaka ingaijo vukalu vwove vukashwama ngwe tuhya?  

47Yove Shukulu Kalunga, anuka ngeci simbu yakuyoya kwange inapu yaindondo, 
omwo vikajo watangelele vanu voshe?  

48Munu iyajo asa kuyoya, co akeneke kutsa? Iyajo asa kwamena mwonyo wendi, 
ku nzili ya vukalo vwa vatsi?  

49Shukulu Kalunga cilikulijo cizemo cove cije kucesi kutenguluka? Cilikulijo 
cikulaeso cije walisingile na Ndaviti?  

50Yove Shukulu Kalunga, yange ngamba yove valinakunjishaula, vaka-kujeneka 
kukulaela valinakunjishaula.  

51Yove Shukulu Kalunga, vitozi vove valinakushaula mwene uje iwunaangula! 
Valinakumushaula kwoshe kuje kwaya.  

52Shangazaleni Shukulu Kalunga ku myaka yoshe! Ewa! Ewa!  

Myaso 90 

LIVULU LYAMUCIWANA 
(Myaso 90–106) 

Lya munu na Njambi 
Lilombelo lya Mosesa munu wa Njambi 

1Shukulu Kalunga, yove simbu yoshe wapwa cimpaka cetu.  

2Simbu kanda utange malundu, simbu kanda utange kaye, yove wapwa u Njambi 
ku myaka yoshe.  

3Yove wilwisila vanu ku livu, co uvelwisila ku livu kuje kuvatundile.  

4 Myaka yakupwa 1, 000 kuli yove inapu ngwe litangwa limo, inapu lika ngwe 
litangwa lije lineti laja, ngwe cilo cimo ca vutsiki.  

5Unyongesa myonyo ya vanu vwasi-vwasi, uvanyongesa oku vanalala. Vakevo 
vakahwa ngwe mwila wakuma,  

6umena mutondo-tondo, oloni ku cingwezi ujujwama, co uma.  

7Vukalu vwove vulinakutunyongesa, co kuluvala kwove kulinakutujujwisa.  

8Yove wazivuka vuvi vwetu, nameme vuvi vuje tukalingi mu vushweke.  

9Vukalu vwove vunakeesa myaka yetu yakuyoya, kuyoya kwetu kunapu 
kwakundondo manene.  

10Matangwa akuyoya kwetu apwa myaka makumi atanu na avali, nambe myaka 
makumi atanu na myaka makumi atatu, nga tucili na nzili, oloni itunenela lika 
tuyando na vusiwa, mwonyo uhwa vwasi, co tuvavoshe tuziluka.  

11Iyajo azivuka nzili ya vukalu vwove? Vukalu vwove vwapwa vwakama, ngwe 
lyova lije tukakuzivila.  

12Tulongese kulava matangwa etu, ngeci tukale na mbunge ya mana.  

13Vukalu vwove vukahwa simbu mukajo yove Shukulu Kalunga? Tetela 
vangamba vove!  

14A mutondo a mutondo tushulise na cizemo cove cije kucesi kutenguluka, ngeci 
tuvwaelele nakujolela mukuyoya kwetu kwoshe.  

15Tuvwaelelese ngwe ku matangwa aje awatuyandesele, ngwe ku myaka ije 
itwamwene tuyando.  

16Vilinga vyove visholoke kuli vangamba vove, na vumpau vwove vusholoke ku 
vatekulwila vetu.  

17Shukulu Kalunga Njambi yetu, vivezikiso vyove vikale amo netu. Tuvezikise mu 
vyoshe vije vitulinga.  

Myaso 91 

Njambi ikeye cimpaka cetu 

1Woshe uje yanamena Shukulu Kalunga, woshe uje yanyunga Muka-nzili yoshe,  

2akendeka kuli ikeye ngwendi, “Yove wapwa vutewelo vwange na cimpaka 
cange! Yove wapwa u Njambi yange, kuli yove njinakulaela.” 

3Mwa vushunga ikeye akakunyunga ku vushonde vwa mu vushweke, na ku 
mishongo yoshe ya kutsa.  

4Ikeye akakufwika mu mambava endi, nakukunyunga mwamuvwa, vushunga 
vwendi vukakwamena nakukunyunga.  

5Ku vutsiki kuukazivi lyova lya vushonde, nambe lyova lya mikili a simbu ya 
mutanya,  

6nambe lyova lya mishongo ije iita ku vutsiki, nambe lyova lya vyuma vije 
vinyongesa vanu mutanya mwelu.  

7Vanu vakupwa 1, 000 vakawila kuyehi nove, nameme vanu vakupwa 10, 000 
vakakuzengeleka, oloni yove kuukavulumuka embwe.  

8Yove ukakenga nakumona vaka-vuvi omo vavahisa.  

9Omwo Shukulu Kalunga wapwa vutewelo vwove, unalyangwila wa Akamwa ya 
Akamwa kupwa cimpaka cove,  

10vuvi navumo vwai vuukamona, nambe mushongo naumo wai ukaija ku njuvo 
yove.  

11 Njambi akashika tungelo twendi nakukunyunga, vakakunyunga kwoshe kuje 
kuukaya.  

12 Vakakukavwila na mavoko avo, ngeci myanja yove kesi ikatanuke ku 
mamanya.  

13 Ukalyatangela vindumba na mashuko, ukalyatangela vindumba va vukalu na 
manyoka va vushungu vwavuvi.  

14Njambi nendeka ngwendi, “Njikamena vaje voshe vanjizema, nakunyunga vaje 
vanjizivuka ngeci yange nji Kalunga.  

15Omo vatambeka kuli yange, co njivakumbulula omo vali mu tuyando, co 
njikakala amo navo. Njikavamena nakuvasingimika.  

16Njikavana cikandelela ca mwonyo wa myaka yoshe, co njikavamena.” 

Myaso 92 

Mwaso wakushangazala 
Mwaso wa Litangwa Lyakuhwima 

1Mwamuvwa kushangazala Shukulu Kalunga, nakwimba myaso ya kushangazala 
lizina lyove Njambi wa Akamwa ya Akamwa,  

2nakwambulula cizemo cove cije kucesi kutenguluka a mutondo a mutondo, na 
kulongwa kwove ku vutsiki na vutsiki,  

3na kalyalya kakulema mikole likumi, nakusungika kwakuvwa kwa kalyalya.  

4Unanjivwaelelesa omwo vilinga vyove yove Shukulu Kalunga, co njiimba 
nakujolela a vyuma vije unapanga na mavoko ove.  

5Yove Shukulu Kalunga! Vipangi vyove vyapwa vyakama! Na viyongola vyove 
vyapwa vyakulova!  

6Munu wa mana kasa kuvizivuka, na cikolokomba kasa kuvizivisisa,  

7nameme vaka-vuvi vakola ngwe mwila, na voshe vaka-kulinga vyavivi vakala na 
vufuko vwavungi, vakavanyongesa ku myaka yoshe,  

8oloni yove Shukulu Kalunga, vakakwalesa myaka yoshe.  

9Yove Shukulu Kalunga, mwa vushunga vitozi vove vakavanyongesa, voshe vaka-
kulinga vyavivi vakavasheka.  

10Unanjipwisa muka-nzili ngwe mpakasha, unanjivwavesa na mazi amavwa.  

11Njinamono kufunguluka kwa vitozi vange, co njinazivi mitambi ya vaka-vuvi.  

12Vaka-vushunga vakavezika ngwe miti ya mashakavale, co vakola ngwe miti ya 
kendale ya ku Lembanone.  

13Vanalifu na miti yakukuna mu Njuvo ya Shukulu Kalunga Njambi, ije 
ilinakukula mwamuvwa, mu Njuvo yetu ya Shukulu Kalunga,  

14nakwima vushuka a simbu yayo, co simbu yoshe izivuluka nakukala na nzili.  

15Eci cimwesa ngeci Shukulu Kalunga wapwa wa vushunga, kumwesi vuvi muli 
muka-kunjinyunga.  

Myaso 93 

Njambi ikeye mwene 

1Shukulu Kalunga ikeye mwene! Ikeye nazala vukama na nzili, kaye anga 
vakemikilile mu mwela wako, co kukesi kushwenya embwe.  

2Litanda lyove lyakala tunde ku san̄ulu yove Shukulu Kalunga, yove wayoya 
myaka yoshe.  

3Yove Shukulu Kalunga mema a kalunga alinakukuma, alinakukuma na nzili 
manene.  

4Shukulu Kalunga ikeye muka-kushwana mwilu, ikeye wakama kutuvakana 
mwakakumu mema a kalunga, Shukulu Kalunga ali na nzili yakama kutuvakana 
mankimba a mema a kalunga.  

5Shukulu Kalunga, mashiko ove akala ku myaka yoshe, mwa vushunga Njuvo 
yove yapwa yakujela ku myaka yoshe.  

Myaso 94 

Njambi ikeye Lyaako wa voshe 

1Shukulu Kalunga yove wapwa u Njambi muka-kuhisa vaka-vuvi, sholola vukalu 
vwove!  

2Yove lyaako wa vanu voshe, vahise ngwe ku vilinga vyavo!  

3Vaka-vuvi vakavwaelela visimbu vingaijo yove Shukulu Kalunga?  

4Mapwepwe vakalyalesa visimbu vingaijo? Visimbu vingai vakavwaelela a 
milonga yavo?  

5Mapwepwe valinakutsena vanu vove yove Shukulu Kalunga, co 
valinakuvayandesa manene.  

6Vatsiya vifwile na visiwa, nakutsiya lalo vangenzi vaje vali mu lifuti lyetu.  

7Vendeka ngwavo, “Shukulu Kalunga katumono, Njambi ya Isalele kombuko 
mbunge! “ 

8Yongoleni yeni vaka- mana! Eni vikolokomba simbu mukajo mukakala na mana?  

9Njambi ikeye watangele matwi etu, co kasa kuziva ndi? Ikeye watangele mesho 
etu, co kasa kumona ndi?  

10Ikeye akanyanyamesa vanu, co kuma kasa kuvahisa ndi? Ikeye wapwa 
mulongisi wa vanu voshe, kuma kasa kuzivuka ndi?  

11 Shukulu Kalunga azivuka viyongola vya vanu, azivuka ngeci viyongola vyavo 
vinapu vyangoco.  

12Navezika munu uje iwulongesa yove Shukulu Kalunga, munu uje iwulongesa 
lishiko lyove.  

13Ukamwana kuhwima a litangwa lya tuyando, noo vanendi mbulu ya vaka-vuvi.  

14Shukulu Kalunga kakavyana vanu vendi, nameme kwivala muyati wendi uje 
wanaangula.  

15Vushunga vukeluka lalo ku vaka-kulongwa, co voshe vaje vaka-kupanga 
mwamuvwa vakavukavangeya.  

16Iyajo wanjikwasele nakulwisa vaka-vuvi? Iyajo wemanene nange nakulwisa 
vanu vavavi?  

17Nga Shukulu Kalunga kanjikwasele, nga yange njililaja mu vukalo vwa vatsi.  

18Njendekele ngwange, “Lindi lyange lyasenutuka,” oloni yove Shukulu Kalunga, 
cizemo cove cije kucesi kutenguluka canjikolesele.  

19Omo viyongola mu mbunge yange vyatumine, oloni yove wanjizembelekele 
nakunjivwaelelesa.  

20Yove kuutava ngeci vaka-vuvi vashwane, vaje vayongola vya muuka 
nakupokola mashiko,  

21vaje vatumba matumbe akulwisa vaka-vushunga, nakuhisa munu wakujeneka 
mulonga ngeci atse.  

22Oloni Shukulu Kalunga ikeye muka-kunjamena, Njambi yange ikeye muka-
kunjinyunga.  

23Ikeye akavahisa a vilinga vyavo vyavivi, nakuvanyongesa a vuvi vwavo. 
Shukulu Kalunga Njambi yetu akavanyongesa voshe njwa.  

Myaso 95 

Mwaso wakushangazala 

1Ijeni tushangazale Shukulu Kalunga! Twimbeni nakujolela kuli Njambi uje 
muka-kutunyunga!  

2Tuyeni kuli ikeye nakukandelela, nakwimba myaso yakujolela 
nakumushangazala!  

3Omwo Shukulu Kalunga ikeye Njambi muka-nzili, ikeye mwene wa nzili 
kuhyana vinjambi voshe.  

4Ikeye washwana ano asi oshe, kutunda ku manzenzengoma akulova nakweta ku 
malundu amalaja.  

5Mema a kalunga apwa endi, omwo ikeye waatangele, watangele lalo nunda.  

6Ijeni tutsikame nakumulemesa, tutsikameni ku mesho a Shukulu Kalunga uje 
watutangele!  

7 Ikeye napu Njambi yetu, netu tunapu vanu vendi vaje vakanyungu, tunapu 
vutanga vwendi vuje vwakalisa. Tolilileni ku lijwi lya Njambi lelo,  

8 “Kesi mukaluwise vimbunge vyeni, ngwe muje muvalingile vakukulwila veni ku 
Meliva, ngwe muje muvalingile a litangwa lije ku Masa mu mambo.  

9 Kuje vakukulwila veni vanjesekele nakunjiilula, nameme vakevo vamwene vije 
vinjalingile.  

10Njaluvalele na cisemwa cije a myaka makumi awana, co njendekele ngwange, 
‘Vakevo vanapu vakujeneka kulongwa, valinakuvyana mashiko ange! ‘ 

11 Njaluvalele, co njalisingile ngwange, ‘Kumukakovela mu lifuti lije linjashakele 
kumyana ngeci mukahwiminemo.’” 

Myaso 96 

Njambi ikeye Mwene wa Akamwa ya Akamwa 
(1 Miz 16:23-33) 

1Imbileni Shukulu Kalunga mwaso wauha! Imbileni Shukulu Kalunga yeni vaka-
kaye voshe!  

2Imbileni Shukulu Kalunga, shangazaleni lizina lyendi! Ambululeni kwamena 
kwendi a litangwa na litangwa.  

3Ambululeni vumpau vwendi kuli vanu, na vilinga vyendi vyakukomokesa kuli 
vanu voshe.  

4Shukulu Kalunga wapwa wakama, co vanapande kumushangazala, ikeye lika 
vanapande kusingimika kuhyana vinjambi voshe.  

5Omwo vinjambi voshe va vanu vapwa tumponya lika, oloni Shukulu Kalunga 
ikeye watangele melu.  

6Singimikeni nakushangazala Shukulu Kalunga, nzili yendi na vuvwa vwendi vili 
mu Njuvo yendi yakujela.  

7Shangazaleni Shukulu Kalunga yeni vanu voshe va ano asi, shangazaleni vumpau 
vwendi na nzili yendi!  

8Shangazaleni lizina lya Shukulu Kalunga lya vumpau, neneni milambu, co ijeni 
mu Njuvo yendi.  

9 Yeni vaka-kaye voshe tsikameni nakulemesa Shukulu Kalunga, na vuzalo 
vwakumulemesa navwo, vaka-kaye voshe vajaje ku mesho endi!  

10Endekeni kuli vanu voshe ngweni, “Shukulu Kalunga ikeye mwene! Kaye anga 
vakemikilile mu mwela wako kukesi kushwenya embwe, ikeye akasompa vanu 
voshe mu vushunga.” 

11Melu ajolele, na asi avwaelele, mema a kalunga akume na vyoshe vije vilimo,  

12mahya avwaelele ngwe vanu, na vije vyoshe vilinakumenamo! Co miti ya mu 
shwata itambeke nakujolela 

13ku mesho a Shukulu Kalunga, omwo aija nakusompa vanu voshe vali ano asi. 
Akasompa kaye na vanu mu vushunga.  

Myaso 97 

Njambi ikeye Mwene wa Akamwa ya Akamwa 

1Shukulu Kalunga ikeye mwene! Kaye kavwaelele ngwe vanu! Man̄anda a mu 
mema a kalunga ajolele ngwe vanu!  

2Mashelwa na lisusulungu vinamuzengeleka, co kushungama na vushunga 
vikevyo vyapwa luvula lwa litanda lyendi.  

3Tuhya tulinakutunda ku litanda lyendi, nakwenyeka vitozi vendi vaje 
vanamuzengeleka.  

4Mihyato ya Shukulu Kalunga itwila ceke a kaye, kaye kamona mihyato, co kajaja.  

5Malundu asosonyoka ngwe sela ku mesho a Shukulu Kalunga wa kaye koshe.  

6Melu asholola vushunga vwa Shukulu Kalunga, co vanu voshe vamona vumpau 
vwendi.  

7Voshe vaje valemesa tumponya, shwamwa ikavakola, vinjambi voshe va makuli 
vakatsikama kuli Shukulu Kalunga.  

8Yove Shukulu Kalunga omo vanu va Siyone na vanu va Yunda vaziva kusompa 
kwove kwa vushunga, co vajolela.  

9Shukulu Kalunga Muka-nzili yoshe, yove washwana kaye koshe, yove wakala na 
vumpau kuhyana vinjambi voshe.  

10Yeni mwazema Shukulu Kalunga munapande kuzinda vuvi, Shukulu Kalunga 
akanyungu vanu vendi va kulongwa, nakuvapatula ku nzili ya vaka-muuka.  

11Ceke citwila ali vaka-vushunga, nakujolela kukaija ali vaka-kushungama mu 
vimbunge.  

12Joleleni muli Shukulu Kalunga yeni voshe vaka-vushunga, anukeni vije 
vyanalingi Njambi wakujela, co mushangazaleni.  

Myaso 98 

Njambi ikeye Muka-kushwana kaye 
Mwaso 

1Imbileni Shukulu Kalunga mwaso wauha, nalingi vyuma vyakukomokesa! Mu 
nzili yendi nahyana vyoshe.  

2Shukulu Kalunga nambulula kuhyana kwendi, nasholola nzili yendi yakwamena.  

3Co lalo nasholola vushunga vwendi ku miyati, nanuka cizemo cendi cije kucesi 
kutenguluka, na kulongwa kwendi ku vanu va Isalele, kwamena kwa Njambi yetu 
vanacimono ano asi oshe.  

4Imbileni Shukulu Kalunga nakujolela yeni voshe vaka-asi, mushangazaleni na 
myaso na mitambi yakujolela!  

5Imbeni nakushangazala Shukulu Kalunga! Mwimbileni myaso a tulyalya!  

6Imbeni malupembo na vimbinga, co tambekeni nakujolela kuli Shukulu Kalunga, 
mwene yetu.  

7Mema a kalunga akume na vyoshe vije vilimo, kaye kaimbe ngwe vanu na 
vyoshe vije vyakalao!  

8Vinzinga vikandelele na mavoko avyo ngwe vanu, neni lalo malundu imbeni 
ngwe vanu amolika nakuvwaelela kuli Shukulu Kalunga,  

9omwo akaija nakusompa vanu voshe vali ano asi. Shukulu Kalunga akashwana 
vanu voshe vali ano asi mu vushunga.  

Myaso 99 

Njambi ikeye Mwene wa Akamwa ya Akamwa 

1 Shukulu Kalunga ikeye mwene, miyati yoshe inapande kujaja! Natumbama a 
litanda lyendi lya vakelumbi va mambava, asi anapande kundunduma.  

2Shukulu Kalunga wapwa wakama mu Siyone, co ikeye ashika vanu voshe.  

3Vashangazale lizina lyendi lya nzili na vukama, ikeye wapwa wakujela!  

4Mwene wa nzili wazema vushunga, yove unanena kushungama mu Isalele, 
kenga ngeci vushunga vulinakulingiwa.  

5Shangazaleni Shukulu Kalunga Njambi yetu, mulemeseni a litanda lyendi! Ikeye 
wapwa wakujela!  

6Mosesa na Alone vapwile vaka-kukombelela vendi, Samwele wapwile umo wa 
vaje valombelele kuli Shukulu Kalunga, co ikeye wakumbulwile malombelo avo.  

7 Shukulu Kalunga wendekele kuli vakevo mu manda ya lishelwa, vakevo 
vononokele vukaleo vwa Shukulu Kalunga na mashiko aje avaanene.  

8Yove Shukulu Kalunga Njambi yetu, yove wakumbulwile malombelo a vanu 
vove, wavamwesele ngeci yove wapwa u Njambi muka-kusambesa, oloni omo 
valingile vuvi yove wavahisile.  

9Shangazaleni Shukulu Kalunga Njambi yetu, mulemeseni a lilundu lyendi 
lyakujela! Omwo Shukulu Kalunga Njambi yetu wapwa wakujela!  

Myaso 100 

Mwaso wakushangazala 
Mwaso wa cikandelela 

1Imbileni Shukulu Kalunga nakujolela, yeni vanu voshe muli ano asi!  

2Lemeseni Shukulu Kalunga nakujolela, ijeni kuli ikeye nakwimba myaso 
yakuvwaelela.  

3Zivukeni ngeci Shukulu Kalunga ikeye Njambi, ikeye watutangele, co yetu 
tunapu tu vanu vendi, tunapu lalo vimanga va ku vutanga vwendi.  

4Kandeleleni omo mukovela mu vikolo vya Njuvo yendi, shangazaleni lalo omo 
mukovela mu vimbanja vyendi. Kandeleleni nakushangazala lizina lyendi!  

5 Omwo Shukulu Kalunga wapwa wamuvwa, na cizemo cendi cije kucesi 
kutenguluka cakala ku myaka yoshe, na kulongwa kwendi lalo kwakala ku myaka 
yoshe.  

Myaso 101 

Cikulaeso ca mwene 
Mwaso wa Ndaviti 

1Njikaimba kuli yove Shukulu Kalunga, njikaimba mwaso wa a kulongwa kwove 
na vushunga vwove.  

2Njikayoya kuyoya kwakuvwa. Simbu ikajo ukaija kuli yange? Njikayoya mu 
njuvo yange na mbunge yakujela.  

3Kunjikalingi cuma cacivi, njizinda vilinga vya vaka-kujeneka kukulaela kuli 
Njambi, kunjikombuko mbunge kuli vakevo embwe.  

4Vanu va vimbunge vyavivi vakakala kulyala nange, kunjikalingi vyuma vimo 
vyavivi.  

5Njikolwesa munu woshe uje afweya mukwavo, kunjikatava munu wa kulyalesa, 
na mbunge yendi lalo yakulyaka ku vukama, kupwa musamba wange.  

6Njikashakezeka vanu vaje va kulongwa kuli Njambi, njikavatava ngeci vakakale 
amo nange, voshe vaje venda mu ngila ya vushunga, vakapwa vanu vaka-
kunjipangela.  

7Muka-makuli naumo wai akakala mu lipela lyange, kukwesi muka-civembulu 
lalo akakala mu lipela lyange.  

8A litangwa na litangwa njikolwesa vaka-kujeneka kukulaela vaje vali mu lifuti 
lyetu, njikatundisa vaka-vuvi voshe mu nganda ya Shukulu Kalunga.  

Myaso 102 

Mukwenje ali mu tuyando alombela kuli Njambi 

1Njitolilile omo njilombela yove Shukulu Kalunga, mutambi wange wete kuli yove 
ngeci unjikwase!  

2Kesi unjikengese nima a litangwa lya n̄avava yange, a litangwa lije njitambeka 
unapande kunjitolilila, nakunjikumbulula vwasi.  

3Omwo matangwa ange alinakuhwa ngwe vwisi, co vitsiya vyange vilinakwenya 
ngwe cimbundi ca tuhya.  

4Mbunge yange inazeye, co inomu cau ngwe mwila, nange kunjesi lalo na cizango 
cakulya vyakulya.  

5Njinayondwa manene omwo kukemanga kwange.  

6Njinapu ngwe likuvi mu mambo, njinafu lalo ngwe likungulu uje ali mu ngundu.  

7Njinalala cilavu-lavu, njinapu ngwe kazila uje ali endi lika a kashongwa ka njuvo.  

8Vitozi vange vanjishaula litangwa lyoshe, voshe vaje valinakunjiyengula 
valinakukun̄ula lizina lyange.  

9Omwo njinali lito ngwe likende, vyakunwa vyange vanavikumbasana na misozi,  

10omwo vukalu vwove nakuluvala kwove, unanjumbila kuti.  

11Matangwa ange anafu ngwe munzinze wa cingwezi, njinapu ngwe mwila 
wakuma.  

12Oloni yove Shukulu Kalunga wapwa u mwene ku myaka yoshe, visemwa 
vyoshe vakakwanuka.  

13Kala na mema ku mbunge na Siyone, omwo simbu inete yakumutetela, ino 
ikeyo vene simbu yaivwa!  

14Vangamba vove vazema Siyone, nameme ikeyo vanainyongesa, vangamba vove 
vaizivila mema ku mbunge, nameme inapu ngundu.  

15Ngecivene, miyati yoshe vakasingimika Shukulu Kalunga, co vimyene voshe va 
ano asi vakashangazala vumpau vwove.  

16Omo Shukulu Kalunga akatungulula Siyone, co vumpau vwendi vukasholoka.  

17Akatolilila nakukumbulula malombelo a vanu vaje vakele nakuyanda.  

18Sonekela vyuma evi ku cisemwa cije cikaija kulutwe, ngeci vanu vaje kanda 
vasemuke, navo lalo vakashangazale Shukulu Kalunga, soneka ngwove,  

19 “Shukulu Kalunga wakengele asi oku ali mwilu mu mwela wendi wakujela, oku 
ali mwilu Shukulu Kalunga wakengele ano asi,  

20ngeci azive kukemanga kwa vinzinda, nakupatula voshe vaje vavanatumbwila 
kutsa.” 

21Vakambulula lizina lya Shukulu Kalunga mu Siyone, co vakamushangazala lalo 
mu Yelusalema,  

22omo vanu va ku miyati yoshe vakakunguluka amo, nakulemesa Shukulu 
Kalunga.  

23Shukulu Kalunga nanjizeyesa omo njicili nji mukwenje, matangwa akuyoya 
kwange lalo naakeesa.  

24Ngecivene, njendekele ngwange, “Yove Njambi yange, kesi unjambate ololo 
vene simbu kanda njicikuluvale! Yove Shukulu Kalunga unapande kuyoya ku 
myaka yoshe.” 

25Ku san̄ulu yove wajalele luvula lwa asi, co melu akewo vipangi vya mavoko ove.  

26Vyoshe evi vikahwa, oloni yove kuuli, vikevyo lalo vikakula ngwe vuzalo. Yove 
ukavitengulula ngwe muukatengulula vuzalo, co vyoshe vikanyonga.  

27 Oloni yove simbu yoshe wafwa mumo, co myaka yove kuyikahu embwe.  

28Vana vetu vakakala mwamuvwa, co akunyunga kwove vatekulwila vavo 
vakakala mu kwoloka.  

Myaso 103 

Cizemo ca Njambi 
Mwaso wa Ndaviti 

1Mbunge yange ishangazale Shukulu Kalunga, na muvila wange woshe 
ushangazale lizina lyendi lyakujela!  

2Mbunge yange ishangazale Shukulu Kalunga, co kesi wivale vivezikiso vyendi 
vyoshe.  

3Ikeye muka-kunjisambesa ku vivi vyange vyoshe, nakukangwisa mishongo 
yange yoshe.  

4Shukulu Kalunga akanyungu mwonyo wange, ku vukalo vwa vatsi, cizemo cendi 
cije kucesi kutenguluka na mema ku mbunge, vinapu ngwe cilongo ku mutwe 
wange,  

5ikeye anjana vyuma vyavivwa mukuyoya kwange, ngeci njipwe nji mukwenje 
njikole na nzili ngwe ngonga.  

6Shukulu Kalunga akasompo mwa vushunga, akalingi lalo vuvwa kuli voshe vaje 
vavayandesa.  

7Washolwele viyongola vyendi kuli Mosesa, nakumwesa vilinga vyendi vya nzili 
ku vanu va Isalele.  

8 Shukulu Kalunga ikeye wa ngozi na mema ku mbunge, kesi kuluvala vwasi, 
washula na cizemo cije kucesi kutenguluka.  

9Shukulu Kalunga kesi kuhisa simbu yoshe, ikeye lalo kesi kuluvala simbu yoshe 
embwe.  

10Ikeye kesi kutuhisa ngwe ku vuvi vwetu embwe, nambe kutwilwisila vuvi 
vwetu ngwe ku milonga yetu.  

11Ngwe omo muwapwa melu aje akala kulyala na asi, mukemwo mucafwa cizemo 
cendi cije kucesi kutenguluka kuli vaje vamukomoka.  

12Ngwe muvyalyangunuka ngangela na kangombe ka yambi, mukemwo lalo 
mwakatundisa vuvi vwetu.  

13Ngwe ishe ya munu atetela vana vendi, mukemwo lalo Shukulu Kalunga 
mwakatetela vaje vamukomoka.  

14Omwo ikeye azivuka muje mwatutangele, azivuka ngeci yetu twapwa likungu.  

15Mwonyo wa munu unapu ngwe mwila, munu akula mwamuvwa ngwe shani ya 
mu shwata,  

16oloni omo lihunzi lihuwa, co shani ipekumuka, co naumo wai akanuka aje a 
mwela ayakele.  

17Oloni cizemo ca Shukulu Kalunga kucesi kutenguluka kuli vaje vamukomoka, 
cikakalako myaka yoshe, na vuvwa vwendi lalo vukakala ku cisemwa coshe,  

18kuli vaje vanyunga cikumiiyo cendi, na kuli vaje vakulaela nakwononoka 
mashiko endi.  

19Shukulu Kalunga natumbika litanda lyendi mwilu, ikeye mwene wa vyoshe.  

20Yeni tungelo va nzili shangazaleni Shukulu Kalunga, yeni vaka-kwononoka 
mashiko endi,  

21yeni voshe vaka-nzili mulinakutolilila ku lijwi lyendi, shangazaleni Shukulu 
Kalunga, yeni vangamba vendi vaje vakalingi cizango cendi!  

22Shangazaleni Shukulu Kalunga yeni voshe vitanga vyendi, na mu mitambela 
mwoshe muje mwalinakushwana! Mbunge yange ishangazale Shukulu Kalunga!  

Myaso 104 

Kushangazala Ishamatanga 

1Mbunge yange ishangazale Shukulu Kalunga! Yove Shukulu Kalunga Njambi 
yange, yove wapwa uwakama! Yove washula na vulemu na vumpau,  

2yove walifwika ceke ngwe vuzalo. Yove wajangumwine melu ngwe mbalaka,  

3co watungila limbo lyove akamwa ya mema. Mashelwa waapwisa matemba ove, 
ukende a mambava a lihunzi.  

4 Lihunzi walipwisa miluwaa vove, co milangi ya tuhya yapwa vangamba vove.  

5Yove wajalele luvula lwa kaye ngeci kaye kesi kashengenye.  

6Wafwikile kaye na nzinga ngwe vuzalo vwa vulaja, co mema afwikile minkinda.  

7Omwo waluvalele mema atewele omo azivile kushika kwove kwa nzili, co aitile 
vwasi.  

8Mema atundile ku minkinda nakushelumukila mu cimbongo, ashelumukilile ku 
mutambela kuje kuwaatumbwilile.  

9Yove watwile nginga ngeci mema kesi ajombokeo, ngeci ano asi kesi ajalele.  

10Unetisa mema a tuvwelu-vwelu mu vimbongo, co lalo vindonga vilinakwita 
mukati ka malundu.  

11Tusitu vawana mema mu vindonga, mema atsiya lihwila lya vingolo.  

12Tuzila vanatungila mashwa avo ku miti ije ili kuyehi na tuvwelu-vwelu, co 
valinakwimba oku vali ku minango.  

13Yove ukanyokesa nyonzi a malundu yakutunda mwilu, asi anashulu na 
vivezikiso vyove.  

14Umenesa mwila wa vingombe, co umenesa vimena ngeci munu alime vyakulya 
vyendi,  

15nakulima lalo vinyu ngeci vivwaelelese mbunge ya munu, na mazi a olive 
akulikwita ku mesho endi, na likende ngeci limwane nzili.  

16Miti ya Shukulu Kalunga inyokela nyonzi yaingi, miti ya kendale ya ku 
Lembanone ije yakunine.  

17Tuzila vatungila mashwa avo kuje, kanyange-yange natungila lishwa lyendi ku 
miti ya tulipi.  

18Ku minkinda yailaja kwakala makunda, co mashea vavanda mu mamanya.  

19Yove Shukulu Kalunga watangele ngonde nakwimika myaka, co litangwa 
lizivuka simbu yakulauka kwalyo.  

20Watangele lisusulungu, co ku vutsiki tusitu voshe valyendela ngoco.  

21Vana va vindumba valinakwaanena vyakulya vyavo, vashakezeka vyakulya 
vyavo kuli Njambi.  

22Omo litangwa lituuka, co veluka lalo, nakuvutama mu viteke vyavo.  

23Asinoni vanu vaya nakupanga vipangi vyavo, co vaundangana noo cingwezi.  

24Yove Shukulu Kalunga unatanga vyuma vyavingi! Wavitangele vyoshe na mana 
ove! Kaye kanashulu na vije viwatangele.  

25Kuli mema a kalunga akama akujanjavala, muje muli vyuma vyakuyoya 
vyavingi-vingi, vyakama nevi vyavindondo.  

26 Mu mema a kalunga mukemwo muje mwakaita-ita mato akama, mukemwo lalo 
mwakala Levyatane uje iwatangele ngeci ehelemo.  

27Voshe ava vakenga kuli yove, ngeci uvane vyakulya vyavo a simbu ije 
inavapande.  

28Omo uvana vyakulya vyakutunda mu livoko lyove, co valya vakuta.  

29Omo uvajenjuka, co vaziva lyova, omo utundisa mwonyo wove muli vakevo, co 
vatsa, nakwilukila lalo ku livu kuje kuvatundile.  

30Omo uvelwisila mwonyo, co vayoya, waana mwonyo wauha ano asi.  

31Vumpau vwa Shukulu Kalunga vwakala ku myaka yoshe! Shukulu Kalunga 
avwaelele na vije vyanatanga!  

32Ikeye akenga asi, co asi ajaja, ikeye akwata a minkinda, co ikakumuka vwisi.  

33Mukuyoya kwange kwoshe, njikembila Shukulu Kalunga, simbu yoshe 
yakuyoya kwange njikaimba nakushangazala Njambi yange.  

34Shukulu Kalunga avwaelele na visinganyeka vyange, omwo njijolela muli ikeye.  

35Vaka-vuvi vavanyongese ano asi, na vaka-kujeneka kukulaela kesi vakaleko lalo 
embwe! Mbunge yange ishangazale Shukulu Kalunga! Shangazaleni Shukulu 
Kalunga.  

Myaso 105 

Njambi na vanu vendi 
(1 Miz 16:8-22) 

1Kandeleleni kuli Shukulu Kalunga, ambululeni vukama vwendi, tsimaneseni 
vilinga vyendi akati ka vanu!  

2Imbeni nakushangazala Shukulu Kalunga, ambululeni vyuma vyoshe 
vyakukomokesa vije vyanalingi!  

3Vwaeleleni mu lizina lyendi lyakujela, vimbunge vya vaje vashakezeka Shukulu 
Kalunga vijolele.  

4Kulaeleni Shukulu Kalunga na nzili yendi, shakezekeni cihanga cendi simbu 
yoshe.  

5Anukeni vizivukiso vije vyalingile Njambi nakusompa kuje kwaanene.  

6Yeni vatekulwila va Avilahama ngamba yendi, neni vatekulwila va Yakomba 
munu uje yaangwile.  

7Ikeye Shukulu Kalunga Njambi yetu, mashiko endi ali mu kaye mwoshe.  

8Ikeye akanyungu cikumiiyo cendi ku myaka yoshe, na cikulaeso cendi ku 
visemwa vyakupwa 1, 000.  

9 Ikeye akanyungu lizivasano lije lyalingile na Avilahama, nakunyunga lalo 
cikulaeso cendi kuli Isake.  

10Shukulu Kalunga walikumiiye cikumiiyo na Yakomba, cije ca myaka yoshe.  

11 Ikeye wendekele ngwendi, “Njikakwana lifuti lya Kanana, likelyo likapwa 
vushwana vwove.” 

12Vanu va Njambi vapwile vavandondo lika akuvalava, co vakevo vapwile 
vangenzi mu lifuti lya Kanana.  

13Vakele nakwendangana mu lifuti na lifuti, kutunda ku vumwene vumo nakweta 
ku vumwene vukwavo.  

14Oloni Njambi katavesele umo ngeci avayandese, co wanangwile vimyene ngeci 
vavanyunge.  

15 Wendekele kuli vakevo ngwendi, “Kesi muvulumune vangamba vange 
vakwangula, co kesi muvulumune vaka-kwimanena vange! “ 

16 Shukulu Kalunga watumine njala ya lyangengela mu lifuti lyavo, co mu lifuti 
mwoshe kumwakele vyakulya.  

17 Oloni Shukulu Kalunga watumine Yosefa kulutwe lwavo, Yosefa uje 
ivalandesele ngwe ndungo.  

18Mendi a Yosefa vaavavalesele akuwaka mu tukunju, na mukoshi wendi lalo 
vawakele mu malyenge,  

19 noo vije vyendekele ikeye Yosefa vipwe vya vushunga, co lijwi lya Shukulu 
Kalunga lyamumwesele ngeci ikeye wapwile wa vushunga.  

20 Asinoni Mwene wa Ingito wamwecelele, muka-kushwana miyati wamupatwile.  

21 Mwene wa Ingito wapwisile Yosefa muka-kushika njuvo yendi, wamupwisile 
muka-kushwana vyuma vyoshe vije vyakele mu Ingito,  

22wamwanene nzili yakushika vamyata vendi, na nzili lalo yakulongesa vaka-
kumunangula.  

23 Asinoni Yakomba waile ku Ingito, wapwile mungenzi mu lifuti lya Hame.  

24Shukulu Kalunga watumisile vanu vendi manene, wavapwisile vaka-nzili 
kutuvakana vitozi vavo.  

25 Njambi watengulwile vimbunge vya vaka-Ingito ngeci vazinde vanu vendi, 
nakutumba matumbe amavi kuli vangamba vendi.  

26 Njambi watumine ngamba yendi Mosesa, na Alone uje yaangwile.  

27Vasholwele vilinga vya Njambi vya nzili, co valingile vizivukiso na vikomokeso 
mu Ingito.  

28 Njambi watumine lisusulungu mu lifuti, oloni vaka-Ingito kuvononokele lishiko 
lyendi.  

29 Wemwisile mema avo kupwa maninga, co visi vavo voshe vatsile.  

30 Mu lifuti lyavo mwoshe mwashulile mambotwe, nameme mu lipela lya mwene 
mwoshe mwashulile mambotwe.  

31 Njambi washikile, co kwakele vinjame vya vinzinzi na vina mu lifuti mwoshe.  

32Njambi watumine nyonzi ya mamanya na mihyato ije yakele nakuhyahyata mu 
lifuti lyavo.  

33 Mikolovozi ya vushuka vwa vinyu na miti ya mikuyu lalo yaviile, co miti yoshe 
yapokokele.  

34Washikile, co vimbimba vezile vavangi-vangi vaje naumo wai wasele kuvalava,  

35 vimbimba valile vimena vyoshe vya mu lifuti, valile vyakulya vyoshe vije 
vyamenene mu lifuti.  

36 Watsiile vana va vanalume va va ntwatwa ku naanga yoshe ya mu Ingito.  

37Asinoni Njambi watuwisile vaIsalele, vambatele siliva na ngolinde, voshe 
vapwile vaka-nzili navukangule.  

38 Vaka-Ingito vazivile lyova lya vaIsalele, co vajolelele omo vaIsalele vatundile 
mu lifuti.  

39 Njambi waakele lishelwa akamwa ya vanu vendi, na tuhya twakuvatwila ceke 
ku vutsiki.  

40 Valombele, co wavatuminine makokwa vavangi, wavanene vyakulya 
vyakutunda mwilu, co valile vakutile.  

41 Njambi washokolwele limanya, co mema atuukile manene, ajalelele mu mambo 
ngwe ndonga.  

42Njambi wanukile cikulaeso cendi cakujela, kuli ngamba yendi Avilahama.  

43Ngecivene, Njambi watuwisile vanu vendi vakwangula mu Ingito, co vembile 
nakulisamba nakujolela.  

44 Wavanene mafuti a vanu va miyati yeka, co wavanene lalo mahya avo.  

45Njambi walingile vyuma evi ngeci vanu vendi vanyunge vizilika vyendi, 
nakwononoka lalo mashiko endi. Shangazaleni Shukulu Kalunga!  

Myaso 106 

Vuvwa vwa Shukulu Kalunga kuli vanu vendi 

1 Shangazaleni Shukulu Kalunga! Kandeleleni kuli Shukulu Kalunga, omwo ikeye 
wapwa wamuvwa, cizemo cendi cije kucesi kutenguluka cakala ku myaka yoshe.  

2Iyajo asa kwambulula vilinga vya nzili ya Shukulu Kalunga? Iyajo asa 
kumushangazala nakupwisa?  

3Vavezika vanu vaje valinga vushunga, vanu vaje valinga vuvwa simbu yoshe!  

4Yove Shukulu Kalunga njanuke, omo umwesa ngozi kuli vanu vove, nange lalo 
njanuke omo wamena vanu vove.  

5Nange lalo njivezike amo na vanu vove, vaje vaunaangula ngeci njivwaelele amo 
navo, vavwaelela omwo vakevo vapwa vanu vove.  

6Tunalingi vuvi ngwe muvalingile vakukulwila vetu, tunalingi mwamuvi, co 
tunaviisa.  

7 Omo vakukulwila vetu vakele mu Ingito, kuvazivukile vilinga vyakukomokesa 
vya Shukulu Kalunga, vevalele vukama vwa cizemo ca Shukulu Kalunga cije 
kucesi kutenguluka, co vakutengulukilile yove Njambi Muka-nzili yoshe kuje ku 
Lishali Lyakuvenga.  

8Nameme ngoco Shukulu Kalunga wavamenene, ngwe muje muwavakulaesele, 
ngeci uvamwese nzili yove yakama.  

9 Akushika kwove mema a mu Lishali Lyakuvenga omine oshe cau, co wetisile 
vanu vove a livu lyakuma ngwe mu mambo.  

10Wavamenene ku vitozi vavo, co wavapatwile ku vitozi vavo.  

11Oloni mema akupwile vitozi vavo, co naumo wai wasaleleo.  

12 Asinoni vakulaelele majwi endi, co vembile nakumushangazala.  

13Oloni vwasi-vwasi vanu vevalele vipangi vya Shukulu Kalunga, vavyanene 
kunangula kwendi.  

14Vanu vakele na mashungu a vyakulya muje mu mambo. Nakweseka Njambi 
muje vene mu mambo.  

15 Njambi wavanene vije vivalombele, oloni watumine mushongo wauvi manene 
ali vakevo.  

16Omo vanu mu mambo vazivilile lifuwa Mosesa na Alone ngamba wakujela wa 
Shukulu Kalunga,  

17co asi eshamene nakuleula Ndatane, nakufwika lalo Avilame na naanga yendi.  

18 Tuhya lalo twezile ali vakevo, co twenyekele vaka-vuvi voshe.  

19Vanu vamungile muna ngombe wa ngolinde ku Sinai, nakulemesa uje 
kamponya.  

20Valandakanene vumpau vwa Njambi, na cifwa ca kasitu wakulya mwila.  

21Vevalele Njambi uje wavamenene, Njambi uje wapangele vikomokeso vyakama 
mu Ingito.  

22Vevalele Njambi uje walingile vyuma vyakukomokesa mu lifuti lya Ingito, na 
vyuma vyakujujwisa vije vyalingile ku Lishali Lyakuvenga.  

23 Ngecivene, Njambi wendekele ngwendi akanyongesa vanu vendi, oloni Mosesa 
ngamba yendi uje yaangwile wemanene mukati ku mesho a Njambi nakuvindika 
vukalu vwendi ngeci kesi avanyongese.  

24Vanu vayeluwisile lifuti lije lyalivwa, kuvakulaelele cikulaeso ca Njambi.  

25Valinyenyetele mu vimbalaka vyavo, co kuvononokele ku lijwi lya Shukulu 
Kalunga.  

26 Ngecivene, Shukulu Kalunga walisingile nakwolola livoko lyendi, ngwendi 
vanapande kutsila mu mambo,  

27 nakushandwela lalo vatekulwila vavo akati ka vaka-kujeneka kukulaela, 
nakutsila mu lifuti lya vungenzi.  

28Vanu valemesele njambi lizina lyendi Mbale-Peole, co valile vin̄ombelo 
vivakombelelele ku vinjambi va kutsa.  

29Vashangumwine vukalu vwa Shukulu Kalunga a vilinga vyavo vyavivi, co 
mushongo wakulitambwisa wezile ali vakevo.  

30Oloni Finehase wemanene mukati nakuvindika vukalu vwa Shukulu Kalunga, 
co uje mushongo wakulitambwisa walikelele.  

31 Eci vamutumbwilileco kupwa vushunga, na visemwa vyoshe lalo vije 
vikakalako, vakamutumbwilaco kupwa vushunga.  

32Vanu valuvalesele Shukulu Kalunga ku masima a Meliva, co Mosesa wakele mu 
vukalu omwo ya vilinga vyavo.  

33 Omwo valuvalesele munzinzime wa Mosesa, co wendekele majwi alishamena.  

34Kuvanyongesele vanu vaje vaka-kujeneka kukulaela, ngwe muje mwavashikile 
Shukulu Kalunga,  

35oloni valyambatelele na ije miyati, co vatembunwine vilinga vya vaka-kujeneka 
kukulaela.  

36 Vanu va Njambi valemesele tumponya, tuje twapwile nganjo kuli vakevo.  

37 Vakombelelele vana vavo va vanalume na ava va vanakazi ku minzinzime 
yakujwala.  

38 Vatsiile vana vakujeneka mulonga, co lifuti lyaviile na maninga.  

39Valiviisile na vilinga vyavo evi, co kuvapwile va kulongwa kuli Njambi.  

40Ngecivene, Shukulu Kalunga waluvalele na vanu vendi, co wazivile vunyengwe 
omo vakevo.  

41Co wavakundikile ku mavoko a vanu vaje vaka-kujeneka kukulaela, ngeci vitozi 
vavo vavashwanene.  

42Vitozi vavo vavayandesele, co vavafungulwile.  

43Visimbu vyavingi Shukulu Kalunga wavapatwile, oloni vakevo 
vamutengulukilile Shukulu Kalunga, nakulinga manene vuvi.  

44Oloni Shukulu Kalunga wavazivile omo vatambekele, co wamwene tuyando 
twavo.  

45Shukulu Kalunga wanukile cikumiiyo cendi omo vakevo, co watengulwile 
viyongola vyendi omo cizemo cendi cije kucesi kutenguluka.  

46 Shukulu Kalunga walingisile vitozi kuzivilako vanu vendi mema ku mbunge.  

47Shukulu Kalunga Njambi yetu twamene, tutundise akati ka miyati ya vanu, 
ngeci tukandelele nakushangazala lizina lyove.  

48 Shangazaleni Shukulu Kalunga Njambi wa Isalele ku myaka yoshe, vanu voshe 
vendeke ngwavo, “Ewa! “ Shangazaleni Shukulu Kalunga!  

Myaso 107 

LIVULU LYAMUCITANU 
(Myaso 107–150) 

Kushangazala vuvwa vwa Njambi 

1 ”Kandeleleni kuli Shukulu Kalunga, omwo ikeye wamuvwa, cizemo cendi cije 
kucesi kutenguluka cakala ku myaka yoshe! “ 

2Vanu voshe vaje vanamena Shukulu Kalunga ku tuyando vamushangazale,  

3voshe vaje vanatundisa Shukulu Kalunga ku mafuti a mu ngangela, na mu 
kangombe ka yambi, na ku kunto, na mu mbwela.  

4Vamo vendanganene mu mambo mu ngila yakulamba, kuvawanene ngila yakuya 
mu nganda ngeci vakakalemo.  

5Vazivile njala na lihwila, co vatsile lusike.  

6Asinoni mu tuyando twavo, vatambekele kuli Shukulu Kalunga, co wavamenene 
ku tuyando twavo.  

7Shukulu Kalunga wavatwamenenene mu ngila yakushungama, nakuvetesa ku 
nganda ivanapande kukala.  

8Vanu vamukandelele Shukulu Kalunga omwo cizemo cendi cije kucesi 
kutenguluka, na vyuma lalo vyakukomokesa vije vyavalingilile!  

9Ikeye anwisa vaje vali na lihwila, co vaje vali na njala avakutisa na vyuma 
vyavivwa.  

10Vamo vakele mu lisusulungu na mu munzinze wa kutsa, vapwile vinzinda vaje 
vavakutile na malyenge,  

11omwo vatengulukilile mashiko a Njambi Muka-nzili yoshe, nakuvyana 
vilongesa vyendi.  

12Vazeyele omwo vipangi vyavo vyakukaluwa, vawililile asi, oloni naumo wai 
wavakwasele.  

13Asinoni mu tuyando twavo vatambekele kuli Shukulu Kalunga, co Shukulu 
Kalunga wavamenene ku tuyando twavo.  

14Wavatundisile mu lisusulungu, na mu munzinze wa kutsa, co wavatwile 
malyenge avo.  

15Vanu vamukandelele Shukulu Kalunga omwo a cizemo cendi cije kucesi 
kutenguluka, na vyuma lalo vyakukomokesa vije vyavalingilile.  

16Shukulu Kalunga atavula vikolo vya vunengu, nakuvatula mavalo a vutale.  

17Vamo vapwile vilema omwo vivi vyavo,  

18kuvasele kulya vyakulya, co vakele kuyehi na kutsa.  

19Asinoni mu tuyando twavo, vatambekele kuli Shukulu Kalunga, co 
wavamenene ku tuyando twavo.  

20Wavakangwisile na lijwi lyendi lya nzili, nakuvamena kukunyonga.  

21Vanu vamukandelele Shukulu Kalunga omwo a cizemo cendi cije kucesi 
kutenguluka, na a vyuma lalo vyakukomokesa vije vyavalingilile.  

22Vanu vanapande kumukombelela vin̄ombelo vya cikandelela, nakwambulula 
vilinga vyendi mu myaso yakujolela!  

23Vanu vamo vakele nakuya ku mema a kalunga mu mato, nakulandesa vyuma 
vyavo a mema a kalunga.  

24Vamwene vilinga vya Shukulu Kalunga, na vipangi vyendi vyakukomokesa a 
mema a kalunga.  

25Shukulu Kalunga washikile, co lihunzi lya nzili lyashangumukile kuhuwa 
nakukatula mankimba.  

26Mato akama akele nakujundokela mwilu avuvili-vili, nakumbwitama kwisi ya 
mema a kalunga, a vushonde vwangacije, vanu kuvasele kulitakamesa lalo 
embwe.  

27Vatanozokele nakupelyangela ngwe vanu vaka-kupenda, na mana avo oshe 
ahwile.  

28Asinoni mu tuyando twavo vatambekele kuli Shukulu Kalunga, co wavamenene 
ku vukalu vwavo.  

29Shukulu Kalunga wolwesele lihunzi, co mankimba alendamanene kuluu, 
alikelele kungwanjanga.  

30Vanu vajolelele omwo mankimba olokele kuluu, co Shukulu Kalunga 
wavetesele mwamuvwa ku cikuma kuje kuvashakele kuya.  

31Vanu vamukandelele Shukulu Kalunga omwo a cizemo cendi cije kucesi 
kutenguluka, na a vyuma lalo vyakukomokesa vije vyavalingilile.  

32Vaalese Shukulu Kalunga mu cikungulukilo ca vanu, nakumushangazala mu 
munga ya vantwama.  

33Shukulu Kalunga womisile vindonga, womisile masima a tuvwelu-vwelu.  

34Watengulwile livu lya vwilo kupwa mambo ya mwongwa, omwo vuvi vwa vaje 
vakele muje.  

35Watengulwile mambo kupwa vingunja vya mema, na livu lyakuma kupwa 
masima a tuvwelu-vwelu.  

36Watavesele vanu vaka-njala kutunga muje, co vatungile nganda ngeci 
vayoyelemo.  

37Vanu vakuvile vimbuto mu mahya nakukuna mikolovozi ya vushuka vwa vinyu, 
co vatejele nakuungulula vimbuto vyavingi.  

38Shukulu Kalunga wavezikisile vanu vendi, co vakele na vana vavangi, katavele 
ngeci matanga a vingombe vyavo atepuluke.  

39Omo vitozi va vanu va Njambi vavafungulwile, co vavayandesele.  

40Shukulu Kalunga washawisile vanu vaje vayandesele vanu vendi, co 
wavendanganesele mu mambo mu vingila vyakulamba.  

41Oloni Shukulu Kalunga wapatwile vanu vendi ku tuyando twavo, co watumisile 
naanga yavo ngwe matanga a vimanga.  

42Vaka-vushunga vamona evi, co vajolela, oloni vaka-vuvi voshe vakavolwesa 
kuluu.  

43Voshe vaje vaka-mana vayongole a vyuma evi, vayongole cizemo ca Shukulu 
Kalunga cije kucesi kutenguluka.  

Myaso 108 

Lilombelo lyakukwasa kulwa na vitozi 
(Mya 57:7-11; 60:5-12) 

Mwaso wa Ndaviti 

1Mbunge yange inakolesa mbe yove Njambi, njikaimba nakukushangazala! 
Njikenduka a mungulungengu,  

2nakushangazala Shukulu Kalunga na kalyalya kange na cisanzi cange!  

3Yove Shukulu Kalunga, njikakukandelela akati ka miyati, njikakushangazala 
akati ka vanu.  

4Cizemo cove cije kucesi kutenguluka cinete ku melu, na kulongwa kwove kunete 
ku mashelwa.  

5Yove Njambi, mwesa vukama vwove mwilu ya melu, na vumpau vwove ano asi 
oshe!  

6Twamene na nzili yove, co kumbulula malombelo etu, ngeci vaje vanu 
vawazema vavamene.  

7Ku mwela wendi wakujela, Njambi wendekele ngwendi, “Njikaangununa 
Shekeme, njikapangezela Cana ca Sukote ku vanu vange omo yange njili na nzili.  

8Ngilyande yapwa yange, na Manase lalo yapwa yange, Efalime yapwa ngwe tepa 
yange ya nzita, Yunda ikeyo yapwa mulamu wange wa vumwene.  

9Mowavi yapwa ngwe mbashiya yange yakujwelela, njikasha vin̄aku vyange a 
Endome. Kuma vaFilisitiya vayongola ngeci vakalisamba nakuvwaelela ali yange 
ndi?” 

10Yove Njambi, iyajo akanjikovelesa mu nganda ije ili mu cimpaka? Iyajo 
akanjitwamenena ku Endome?  

11Mwa vushunga vene kuma unatuvyana ndi? Kuma kuwasa kuya amo na 
mashwalale vetu ndi?  

12Tukwase kulwisa vitozi vetu, omwo kukwasa kwa vanu kunapu kwangoco.  

13Omwo tuli amo na Njambi tukahyana, ikeye akafungulula vitozi vetu.  

Myaso 109 

Kulinyenyeta kwa munu omo ali mu tuyando 

1Njikushangazala yove Njambi, kesi woloke kuluu.  

2Vaka-vuvi na vaka-makuli valinakunjilwisa, valinakwendeka vyuma vya makuli 
ali yange.  

3Vaka-vuvi valinakunjivangeya, valinakunjilwisa kwakujeneka mulonga.  

4Nambe yange njivazema, oloni vakevo vanjiyeluwisa, oloni yange 
njikavalombelela.  

5Vakevo vanjiilwisila vuvi ku vuvwa vuje njikalingi, nakunjiilwisila cizindo a 
cizemo cange kuli vakevo.  

6Vendeka ngwavo, “Anguleni munu wamuvi ngeci amulwise, citozi cendi emane 
nakumuvangeya mulonga.  

7Omo vamusompa vanapande kumuhisa, na malombelo endi lalo apwe vuvi.  

8 Matangwa akuyoya kwendi apwe amandondo, munu weka akahinge a vipangi 
vyendi!  

9Vana vendi vapwe visiwa, na munakazi wendi apwe fwile!  

10Vana vendi vapwe vaka-kwendangana, co vapwe vaka-kulomba vyakulya. 
Vavasheke mu vingundu muje vanakala nakuyoyela.  

11Muka-kukumwisa ambate vufuko vwendi vwoshe, co vangenzi vapukule 
vyoshe vije vyapangelele.  

12Kesi kukale umo amuzivile mema ku mbunge, co lalo kesi kukale umo alele 
visiwa vendi embwe.  

13Vatekulwila vendi voshe vatse, co lizina lyendi valivale ku visemwa vije vikaija 
kulutwe.  

14Shukulu Kalunga anuke vuvi vwa vakukulwila vendi, co kesi asambese vuvi 
vwa vaina.  

15Shukulu Kalunga anuke vuvi vwavo simbu yoshe, oloni vakevo ni vavevale 
hivya!  

16Munu ou kakele na mema ku mbunge, oloni wayandesele nakutsiya tuutu na 
vaka-kujeneka, na vaka-kuzeya mu vimbunge.  

17Wasingile vakwavo, co ikeye lalo apwe wakusinga! Kavezikisile vakwavo, co 
ikeye kesi vamuvezikise lalo!  

18Wapwisile visingo ngwe vuzalo vwendi, co visingo vyendi vikovele muli ikeye 
ngwe mema, visingo vikovele lalo mu vitsiya vyendi ngwe mazi.  

19Visingo vyendi vipwe ngwe vuzalo simbu yoshe vimuzengeleke ngwe mwiva.” 

20Eci cipwe cihiso cakama ku vitozi vange cakutunda kuli Shukulu Kalunga, vitozi 
vaje vendeka vyuma vyavivi ali yange.  

21Oloni yove Shukulu Kalunga wa Akamwa ya Vyoshe, njikwase ngwe 
muwakulaesele, co njipatule omwo cizemo cove cije kucesi kutenguluka capwa 
cacivwa.  

22Omwo nji kautu na muka-kujeneka, co mbunge yange inapokoka.  

23Njilinakuzimuka ngwe munzinze wa cingwezi, co njilinakupekumukila noku-
noku ngwe limbili-mbili.  

24Mavuli ange anazeye omwo kwonwa kulya, co muvila wange unayondwa.  

25 Omo vanu vanjimona, co vanjishendumuna nakulipika ku mitwe yavo.  

26Yove Shukulu Kalunga Njambi yange njikwase, ija unjamene omwo cizemo cove 
cije kucesi kutenguluka.  

27Vitozi vange vazivuke ngeci yove u muka-kunjamena.  

28Vanjisinge ngano, oloni yove ukanjivezikisa, omo vanjilwisa vakaziva 
shwamwa, oloni yange ngamba yove njikajolela.  

29Ngecivene, vitozi vange vazale likamba lyavo ngwe vuzalo, co shwamwa lalo 
ivakole.  

30Njikakandelela manene kuli Shukulu Kalunga, co njikamulemesa mu mbunga 
ya vanu,  

31omwo Shukulu Kalunga ikeye nemanena muka-kuutwa, nakumwamena kuli 
vaje vashaka kumutsiya.  

Myaso 110 

Shukulu Kalunga na mwene yendi wakwangula 
Mwaso wa Ndaviti 

1 Shukulu Kalunga wendekele kuli shukulu yange ngwendi, “Tumbama ku livoko 
lyange lya cilyo, noo njifungulula vitozi vove.” 

2Shukulu Kalunga akatava nzili yove kutunda ku Siyone, co ukashwana akati ka 
vitozi vove.  

3A litangwa lije ukalwisa vitozi vove, mashwalale vove vakakala na cizango 
cakulwa. Ngwe mbundu ya mutondo-tondo, vakwenje vove vakaija kuli yove a 
malundu akujela.  

4 Shukulu Kalunga wakulaesele, co kakatengulula viyongola vyendi lalo, “Yove 
ukapwa muka-kukombelela ku myaka yoshe, ngwe vuka-kukombelela vwa 
Melekizendeki.” 

5Shukulu Kalunga ali ku livoko lyove lya cilyo, akafungulula vimyene a litangwa 
lya vukalu vwendi nakuvatsena tsenu-tsenu.  

6Akasompa miyati, akatsena vimyene a kaye koshe, nakulundika vivimbi 
mitumbo-mitumbo.  

7Mwene akanwa mema a mu kandonga ka kumukulo wa ngila, akakala na nzili, 
co Shukulu Kalunga akamuhyanesa simbu yoshe.  

Myaso 111 

Kushangazala Shukulu Kalunga 

1Shangazaleni Shukulu Kalunga! Mu cikungulukilo ca vanu vendi, njikakandelela 
kuli Shukulu Kalunga na mbunge yange yoshe.  

2Vipangi vya Shukulu Kalunga vyapwa vyakama, vaje voshe vaviyongola, 
vavwaelela navyo.  

3Vilinga vyendi vyapwa vya vumpau na vukama, na vushunga vwendi vwakala ku 
myaka yoshe.  

4Shukulu Kalunga nanukisa vanu vilinga vyendi vyakukomokesa, Shukulu 
Kalunga wapwa muka-ngozi na mema ku mbunge.  

5Shukulu Kalunga akana vyakulya kuli vaje vamukomoka, co simbu yoshe 
akanyungu cikumiiyo cendi navo.  

6Namwesa vanu vendi nzili ya vipangi vyendi akuvana mafuti a vaka-kwija 
kupwa vushwana.  

7Vipangi vya mavoko a Shukulu Kalunga vyapwa vya kulongwa na vushunga, co 
mashiko endi oshe vasa kuwakulaela.  

8Mashiko endi akala ku myaka yoshe, vaanene mu kulongwa na mu vushunga.  

9Shukulu Kalunga waamenene vanu vendi, nakulikumiiya navo cikumiiyo ca ku 
myaka yoshe. Lizina lyendi lyapwa lyakujela nakukomokesa!  

10 Kukomoka Shukulu Kalunga kunapu vushangumukilo vwa mana, voshe vaje 
vanyunga mashiko endi vali na mana. Vashangazale Shukulu Kalunga ku myaka 
yoshe!  

Myaso 112 

Kuvwaelela kwa munu wamuvwa 

1Shangazaleni Shukulu Kalunga! Navezika munu uje akomoka Shukulu Kalunga, 
munu uje avwaelela nakwononoka mashiko endi.  

2Vana vendi vakapwa vingenyenye mu lifuti, co vatekulwila vendi vakapwa 
vakuvezika.  

3Naanga yendi vakapwa vakufuka, co akavezika ku myaka yoshe.  

4Ceke cikatwila mu lisusulungu kuli vaka-vushunga, omwo Shukulu Kalunga 
wapwa muka-ngozi, na mema ku mbunge na vushunga.  

5Navezika munu uje ali na ngozi, munu uje akumwisa vyendi kuli vakwavo, uje 
apanga na vushunga mu vipangi vyendi vyakulanda nakulandulula.  

6Muka-vushunga kakonwa embwe, vakamwanuka ku myaka yoshe.  

7Munu wangacije kakazivi lyova akutambula muzimbu wauvi, omo ikeye 
nakulaela kuli Shukulu Kalunga.  

8Ikeye kakazivi lyova nambe kujujuka, noo namono vitozi vendi vanavafungulula.  

9 Munu ou muka-vushunga aana vyuma vyendi kuli vaje vanajeneka na mbunge 
yendi yoshe, co ngozi yendi kuyesi kwonwa, oloni akapwa muka-nzili na 
kasingimiko.  

10Vaka-vuvi vakacimona, co vakaviilila, vakalishumanga ku mayo nakunyonga, co 
kuvakatambula vyuma vije vashakele.  

Myaso 113 

Kushangazala vuvwa vwa Shukulu Kalunga 

1Shangazaleni Shukulu Kalunga! Shangazaleni lizina lyendi yeni vangamba va 
Shukulu Kalunga!  

2Lizina lyendi valishangazale ololo na ku myaka yoshe!  

3Kutunda mu ngangela kutwala mu kangombe ka yambi, vashangazale lizina lya 
Shukulu Kalunga!  

4Shukulu Kalunga ali akamwa ya miyati yoshe, vumpau vwendi lalo vuli akamwa 
ya melu.  

5Kukwesi weka lalo wakulifwa na Shukulu Kalunga Njambi yetu, ikeye wayoya 
akamwa ya akamwa,  

6oloni ikeye amona vije vili mwilu nevi vili ano asi.  

7Njambi atundisa tuutu mu likungu, nakwindula vaka-kujeneka mu lito,  

8nakuvapwisa amo na vana va vimyene, vana va vimyene va vanu vendi.  

9Shukulu Kalunga avezikisa mumba mu njuvo yendi, amuvwaelelesa akumwana 
vana. Shangazaleni Shukulu Kalunga!  

Myaso 114 

Mwaso wa Ciwano ca Pasovala 

1 Omo vanu va Isalele vatundile mu lifuti lya Ingito, omo vatekulwila va Yakomba 
vatundile mu lifuti lya vungenzi,  

2co muyati wa Yunda vapwile vanu vakujela va Shukulu Kalunga, Isalele vapwile 
vufuko vwendi.  

3 Co Njambi walisholwele kuje ku mema a kalunga, co mema a kalunga omine 
cau, Ndonga ya Yondau yalikelele kwitisa mema.  

4Minkinda yaningangele ngwe vimembe vajombozoka, co malundu ajajele ngwe 
vana va vimanga vatumbozoka.  

5Yove mema a kalunga, vikajo watewelele? Nove Yondau, vikajo walikelele 
kwitisa mema?  

6Yeni minkinda, omwo vikajo mwajombozokele ngwe vimembe? Neni malundu, 
omwo vikajo mwatumbozokele ngwe vana va vimanga?  

7Asi ajaje omo Shukulu Kalunga aija, ku mesho a Njambi ya Yakomba,  

8 Njambi uje asa kutengulula mamanya kupwa mashali a mema, nakutengulula 
litale kupwa masima a mema a tuvwelu-vwelu.  

Myaso 115 

Njambi lika ikeye muka-vushunga 

1Kuli yove lika Shukulu Kalunga, kuli yove lika, kesi kuli yetu, vanapande kwana 
vumpau, omwo cizemo cove cije kucesi kutenguluka, na kulongwa kwove.  

2Omwo vikajo vanu vatwihula ngwavo, “Njambi yeni ali kulijo?” 

3Njambi yetu ali mwilu, akalingi vyoshe vije ashaka.  

4Tumponya va miyati yeka vanapu vakupanga na siliva na ngolinde, vanapu 
vakumunga na mavoko a vanu.  

5Vali na tunwa, oloni kuvasa kwendeka, vali na mesho, oloni kuvasa kumona.  

6Vali na matwi, oloni kuvasa kuziva, vali na majulu, oloni kuvasa kuziva kunika.  

7Vali na mavoko, oloni kuvasa kukwata, vali na mendi, oloni kuvasa kwenda, co 
lalo kuvasa kutuula lijwi.  

8 Voshe vaje vapangele ava tumponya nakukulaela kuli vakevo, vapwe ngwe ava 
tumponya vavanapanga!  

9Vanu va Isalele kulaeleni kuli Shukulu Kalunga, ikeye muka-kumikwasa na 
muka-kuminyunga.  

10Yeni vaka-kukombelela va Njambi, kulaeleni kuli Shukulu Kalunga, ikeye muka-
kumikwasa na muka-kuminyunga.  

11Yeni voshe vaka-kulemesa Shukulu Kalunga, kulaeleni kuli ikeye, ikeye muka-
kumikwasa na muka-kuminyunga.  

12Shukulu Kalunga akatwanuka nakutuvezikisa, akavezikisa vanu va Isalele, 
nakuvezikisa lalo voshe vaka-kukombelela va Njambi.  

13 Shukulu Kalunga akavezikisa voshe vaje vamulemesa, vakama nambe 
vavandondo.  

14Shukulu Kalunga amitumise manene, yeni na vatekulwila veni.  

15Shukulu Kalunga uje watangele lilu na asi amivezikise.  

16Lilu lya melu lyapwa lya Shukulu Kalunga, oloni kaye wakaanene ku vanu.  

17Vatsi kuvasa kushangazala Shukulu Kalunga, nambe woshe uje aya mu vukalo 
vwa vatsi, kasa kushangazala Shukulu Kalunga.  

18Oloni yetu tulinakuyoya, tushangazaleni Shukulu Kalunga, ku simbu ino na ku 
myaka yoshe. Shangazaleni Shukulu Kalunga!  

Myaso 116 

Kushangazala kwa munu uje yanovola Njambi ku kutsa 

1Njizema Shukulu Kalunga, omwo nazivi malombelo ange.  

2Simbu yoshe ije njitambeka kuli ikeye, ikeye akanjitolilila.  

3Vutsi vwanjizengelekele ngwe mikole, na mishongo ya vukalo vwa vatsi 
yanjiwanene, co njakele mu tuyando na vusiwa.  

4Asinoni njatambekele kuli Shukulu Kalunga ngwange, “Yove Shukulu Kalunga, 
njilinakukulomba ngwange amena mwonyo wange! “ 

5Shukulu Kalunga wapwa muka-ngozi na muka-vushunga, eyo, Njambi yetu 
wakala na mema ku mbunge.  

6Shukulu Kalunga akanyungu vaje voshe vanazeye, omo njakele mu vushonde, 
ikeye wanjamenene.  

7Mbunge yange simpa, omwo Shukulu Kalunga napu wamuvwa kuli yange.  

8Shukulu Kalunga nanjamena ku kutsa, ikeye nanjisikumuna misozi, 
nakutakamesa mendi ange ngeci kesi njitalyangele.  

9Ngecivene, njilinakwenda amo na Shukulu Kalunga, mu lifuti lya vaka-kuyoya.  

10 Njakulaelele vene, nameme njendekele ngwange, “Mwa vushunga 
vananjitsene.” 

11Nameme omo njakele na lyova, njendekele ngwange, “Naumo wai njasa 
kukulaela.” 

12Cuma mukajo cinjikana kuli Shukulu Kalunga, omwo avivezikiso vyendi vyoshe 
kuli yange?  

13Njikanenela Shukulu Kalunga n̄ombelo ya vinyu, mukukandelela omwo 
nanjamena.  

14Mu cikungulukilo ca vanu vendi voshe, njikamwana vije njamukulaesele.  

15Kutsa kwa vaka-kukulaela, kuli na seo ku mesho a Shukulu Kalunga.  

16Yove Shukulu Kalunga mwa vushunga yange nji ngamba yove, njikakupangela 
ngwe muje muvalingile vene vanana. Unanjipatula ku malyenge a kutsa.  

17Njikakukombelela n̄ombelo ya cikandelela, nakulombela mu lizina lyove.  

18Mu cikungulukilo ca vanu vove voshe,  

19mu cipango ca Njuvo yove mu Yelusalema, njikakwana vije njakukulaesele. 
Shangazaleni Shukulu Kalunga!  

Myaso 117 

Kulemesa Shukulu Kalunga 

1 Shangazaleni Shukulu Kalunga yeni miyati yoshe! Mushangazaleni yeni vanu 
voshe!  

2Omwo cizemo ca Shukulu Kalunga cije kucesi kutenguluka, capwa cakama kuli 
yetu, na kulongwa kwendi kwakala ku myaka yoshe. Shangazaleni Shukulu 
Kalunga!  

Myaso 118 

Lilombelo lyakukandelela akuhyana 

1 Kandeleleni kuli Shukulu Kalunga, omwo ikeye wapwa wamuvwa, na cizemo 
cendi cije kucesi kutenguluka, cakala ku myaka yoshe.  

2Isalele vendeke ngwavo, “Cizemo cendi cije kucesi kutenguluka, cakala ku 
myaka yoshe.” 

3Vaka-kukombelela va Njambi vendeke ngwavo, “Cizemo cendi cije kucesi 
kutenguluka cakala ku myaka yoshe.” 

4Vaje voshe vaka-kukomoka Shukulu Kalunga vendeke ngwavo, “Cizemo cendi 
cije kucesi kutenguluka, cakala ku myaka yoshe.” 

5Omo njakele mu tuyando, njatambekele kuli Shukulu Kalunga, co 
wanjikumbulwile nakunjipatula.  

6 Shukulu Kalunga ali amo nange, kunjizivi lyova, munu asa kunjilinga vikajo?  

7Shukulu Kalunga ali amo nange mukunjikwasa, co njikafungulula vitozi vange.  

8Cinapu cuma cacivwa kutewela kuli Shukulu Kalunga, kutuvakana kukulaela 
munu.  

9Cinapu cuma cacivwa kutewela kuli Shukulu Kalunga, kutuvakana kukulaela 
vantwama va ano asi.  

10Miyati yoshe vanjizengelekele, oloni mu lizina lya Shukulu Kalunga 
njavanyongesele!  

11Vanjizengelekele ku mitambela yoshe, oloni mu lizina lya Shukulu Kalunga 
njavanyongesele!  

12Vanjizengelekele ngwe vimuka, oloni vwasi-vwasi vanyongele ngwe tuhya 
twenyeka mwila wakuma, mu lizina lya Shukulu Kalunga njavanyongesele.  

13Vanjilwisile manene kushaka kunjifungulula vene, oloni Shukulu Kalunga 
wanjikwasele.  

14 Shukulu Kalunga ikeye muka-kunjikanyamesa, nakunjana nzili, ikeye napu 
muyoyesi wange!  

15Mitambi yakuhyana ilinakutundilila mu vimbalaka vya vanu va Njambi ngwavo, 
“Nzili yakama ya Shukulu Kalunga inacilingi!  

16Nzili yendi inatunenela kuhyana, nzili yendi inalingi vyuma vyakama mu nzita! 
“ 

17Kunjikatsi embwe, oloni njikayoya, ngeci njambulule vije vyanalingi Shukulu 
Kalunga.  

18Shukulu Kalunga wanjinyanyamesele manene, oloni kanjecelele ngeci njitse 
embwe.  

19Shokololeni vikolo vya vushunga, ngeci njikovelemo nakukandelela kuli 
Shukulu Kalunga!  

20Eci cikeco cikolo ca Shukulu Kalunga, kuvanga vaka-vushunga lika vakevo 
vakakovelamo!  

21Njikushangazala yove Shukulu Kalunga, omwo wakumbulwile malombelo ange, 
co unapu muyoyesi wange.  

22 Limanya lije livavyanene vaka-kutunga, likelyo ololo linapu lya seo yakama 
kuli voshe.  

23 Eci cikeco calingile Shukulu Kalunga, co cinapu cakukomokesa kuli yetu!  

24Eli likelyo litangwa lije Shukulu Kalunga nasholola nzili yendi, tuvwaeleleni 
nakujolela a litangwa eli!  

25 Yove Shukulu Kalunga twamene, yove Shukulu Kalunga tuvezikise.  

26 Njambi avezikise uje aija mu lizina lya Shukulu Kalunga! Tumivezikisa na 
vivezikiso vya mu Njuvo ya Shukulu Kalunga.  

27Shukulu Kalunga ikeye Njambi yetu, ikeye natutwila ceke, shangumukeni 
ciwano oku munakwata minango ya maputa mu mavoko eni, co yeni 
nakuzenguluka mutula.  

28Yove wapwa u Njambi yange, njikakukandelela, co njambulula vukama vwove.  

29Kandeleleni kuli Shukulu Kalunga, omwo ikeye wapwa wamuvwa, na cizemo 
cendi cije kucesi kutenguluka, cakala ku myaka yoshe.  

Myaso 119 

Lishiko lya Shukulu Kalunga 

1Vanavezika vanu vaje vayoya mu vushunga, vanu vaje vononoka lishiko lya 
Shukulu Kalunga.  

2Vanavezika vanu vaje vanyunga vizilika vya Shukulu Kalunga, nakumwononoka 
na vimbunge vyavo vyoshe.  

3Vanu vaje kuvesi kulinga mwamuvi, oloni vayoya mukwononoka Shukulu 
Kalunga.  

4Yove unatwana mashiko ove Shukulu Kalunga, ngeci tuwononoke mwamuvwa.  

5Yange kunjishaka kuseza vilongesa vyove!  

6Nga njitolilila mwamuvwa ku mashiko ove oshe, co kunjikalingi cuma cimo ca 
shwamwa.  

7Njikakushangazala na mbunge ya kulongwa, omo njililongesa mashiko ove 
akushungama.  

8Njikononoka vilongesa vyove Shukulu Kalunga, co kesi unjiseze.  

Kwononoka ku Mashiko a Shukulu Kalunga 

9Mukwenje asa kuyoya vatijo yoyesi yakujela? Mukwononoka mashiko ove 
Shukulu Kalunga.  

10Njikulemesa na mbunge yange yoshe, kesi unjitave kuseza mashiko ove.  

11Mashiko ove njinaanyungu mu mbunge yange, ngeci kesi njivulumune kuli 
yove.  

12Shukulu Kalunga njikushangazala, njilongese mashiko ove.  

13Njikelukilamo kwendeka mashiko oshe, aje awunanjana yove Shukulu Kalunga.  

14Njijolela akwononoka vilongesa vyove ngwe muje mwakajolela munu a vufuko 
vwendi vwavungi.  

15Njililongesa mashiko ove, co njiilula vilongesa vyove.  

16Njivwaelela mu vilongesa vyove, co kunjikevala lijwi lyove.  

Kuvwaelela mu Mashiko a Shukulu Kalunga 

17Linga mwamuvwa kuli yange ngamba yove, ngeci njiyoye nakwononoka 
vilongesa vyove.  

18Tonesa mesho ange, ngeci njimone vyuma vyakukomokesa vije vili mu mashiko 
ove.  

19Yange nji mungenzi ano asi, co kesi unjishwekele mashiko ove.  

20Mbunge yange inazeye, omwo kushungwiya mashiko ove simbu yoshe.  

21Yove ukendekela vanu vaka-kulyalesa, vanasingiwa vaje kuvononoka mashiko 
ove.  

22Kesi uvatave ngeci vanjishaule nakunjiyengula, omwo njinanyungu mashiko 
ove.  

23Nameme vaka-kushwana vanjikela munga nakunjifweya, oloni yange ngamba 
yove, njikalilongesa vizilika vyove.  

24Mashiko ove anjivwaelelesa, akewo akakunjinangula.  

Kulikuta mukwononoka Mashiko a Shukulu Kalunga 

25Yange njishaka kutsa, njiindule, ngwe muje wanjikulaesele!  

26Njalitavelele vyoshe vije njalingile, co yove wanjikumbulwile, njilongese 
mashiko ove!  

27Njikwase kuzivuka mashiko ove, co njikayongola a vipangi vyove 
vyakukomokesa.  



1137 

©The Bible Society of Zambia, 2006. 

 

28Mbunge yange inazeye na vusiwa, njitakamese ngwe muje wanjikulaesele.  

29Njinyunge ku vingila vya makuli, mu ngozi yove, njilongese mashiko ove.  

30Njinaangula ngila ya vushunga, njinaka mbunge yange ku mashiko ove.  

31Njinakakateya ku vizilika vyove yove Shukulu Kalunga, kesi utave njizive 
shwamwa!  

32Njikakakateya kwononoka mashiko ove, omwo yove unanjana kuzivisisa 
mwamuvwa.  

Lilombelo lyakuzivisisa 

33Shukulu Kalunga njilongese kukavangeya mashiko ove, co njikaanyunga simbu 
yoshe.  

34Njane mana ngeci njinyunge mashiko ove, co njikawononoka na mbunge yange 
yoshe.  

35Njitwamenene mu ngila ya mashiko ove, omwo muli akewo njilinakuvwaelela.  

36Tengulwila mbunge yange mukwononoka ku mashiko ove, co kesi itengulukile 
ku cipululu embwe.  

37Tengulwila mesho ange kweka, ngeci kesi njimone vyuma vyangoco, pwa 
wamuvwa kuli yange ngwe muje wanjikulaesele.  

38Kolesa cikulaeso cove kuli yange ngamba yove, cikulaeso cije ukalingi kuli vaje 
vakukomoka.  

39Tundisa kayengu aka kanjizivisa lyova, omwo mashiko ove apwa amavwa.  

40Njishaka kwononoka mashiko ove, njane mwonyo wauha, omwo yove wapwa u 
muka-vushunga.  

Kukulaela Lishiko lya Shukulu Kalunga 

41Yove Shukulu Kalunga njimwese cizemo cove cije kucesi kutenguluka, co 
njamene, ngwe ku cikulaeso cove.  

42Asinoni njikakumbulula vaje vanjishaula, omwo njakulaela mu lijwi lyove.  

43Njasese kwendeka vushunga simbu yoshe, omwo cinyangavili cange, cili mu 
mashiko ove.  

44Njikononoka mashiko ove simbu yoshe, ku myaka yoshe!  

45Njikayoya mukupatuka, omwo njinononoka vilongesa vyove.  

46Njikambulula mashiko ove ku vimyene, co kunjikazivi shwamwa,  

47omwo njilinakuvwaelela a mashiko ove aje anjazema.  

48Njikononoka nakuzema mashiko ove, co njikayongola a vilongesa vyove.  

Kukulaela mu Lishiko lya Shukulu Kalunga 

49Anuka cikulaeso cove kuli yange ngamba yove, cikeco cinanjana cinyangavili.  

50Njiwana kuzembeleka nameme njili mu tuyando, omwo cikulaeso cove 
canjanene mwonyo.  

51Simbu yoshe vaka-kulyalesa vanjishendumuna, oloni kunjasezele mashiko ove.  

52Shukulu Kalunga omo njanuka mashiko ove a ku san̄ulu, co njiwana 
kuzembeleka.  

53Njikaluvala manene omo njimona vaka-vuvi kuvononoka mashiko ove,  

54kwoshe-ikwoshe kuje kunjili, vizilika vyove vinapu myaso yange,  

55Ku vutsiki njikakuyongola Shukulu Kalunga co njikononoka lishiko lyove.  

56Yove unanjivezikisa, omwo njinononoka vilongesa vyove.  

Kulikundika ku Lishiko lya Shukulu Kalunga 

57Shukulu Kalunga yove lika injishaka, njikulaesa kwononoka mashiko ove.  

58Njikulomba na mbunge yange yoshe, ukale na mema ku mbunge ali yange, 
ngwe muje wanjikulaesele!  

59Njayongola yoyesi yange, co njikulaesa kunyunga mashiko ove.  

60Njizambula vwasi-vwasi mukwononoka mashiko ove.  

61Nameme vaka-vuvi vanjitela myeto, oloni yange kunjivala mashiko ove.  

62Akati ka vutsiki njiinduka nakukushangazala, omwo mashiko ove apwa a 
vushunga.  

63Yange nji musamba wa vaje voshe vaka-kukukomoka, na musamba wa voshe 
vaje vononoka mashiko ove.  

64Asi anashulu na cizemo cove cije kucesi kutenguluka, Njilongese mashiko ove 
Shukulu Kalunga.  

Seo ya Lishiko lya Shukulu Kalunga 

65Unanyungu cikulaeso cove Shukulu Kalunga, unalingi mwamuvwa kuli yange 
ngamba yove.  

66Njilongese mana nakuzivisisa omwo njakulaela mu mashiko ove.  

67Omo te kanda unjihise, njakele nakulilingila, oloni ololo njilinakwononoka lijwi 
lyove.  

68Yove uwamuvwa, co lalo ukalingi vyavivwa, njilongese mashiko ove!  

69Vaka-kulyalesa vendeka makuli ali yange, oloni yange njikononoka vilongesa 
vyove, na mbunge yange yoshe.  

70Vaka-kulyalesa kuvesi na mana akuzivisisa, oloni yange njikavwaelela mu 
mashiko ove.  

71Capwile cacivwa kuli yange kunjihisa, ngeci njililongese mashiko ove.  

72Lishiko lyakutunda mu kanwa kove lyalivwa manene kuli yange, kutuvakana 
vufuko vwoshe vwa ano asi.  

Vushunga vwa Lishiko lya Shukulu Kalunga 

73Yove wanjitangele, njane mana ngeci njililongese mashiko ove.  

74Vaje vakukomoka vakavwaelela omo vakanjimona, omwo njinaka cinyangavili 
cange mu lijwi lyove.  

75Njazivuka ngeci mashiko ove apwa a vushunga yove Shukulu Kalunga, yove 
wapwa wa kulongwa ngeci wanjihisile.  

76Tava cizemo cove cije kucesi kutenguluka cinjizembeleke, ngwe ku cikulaeso 
cove kuli yange ngamba yove.  

77Njizivileko mema ku mbunge ngeci njiyoye, omwo njivwaelela mukwononoka 
mashiko ove.  

78Vaka-kulyalesa vazive shwamwa omwo akunjivangeya vya makuli, oloni yange 
njikayongola a vilongesa vyove.  

79Vaje vakukomoka vaije kuli yange, ngeci vazivuke vukaleo vwove.  

80Mbunge yange ipwe ya vushunga ku mashiko ove, ngeci kesi njizive shwamwa.  

Lilombelo lyakwamena 

81Mbunge yange inazeye yove Shukulu Kalunga, njilinakuvandamena yove ngeci 
unjamene, njakulaela mu lijwi lyove.  

82Mesho ange anonwa kukengelela cikulaeso cove, co njendeka ngwange, “Simbu 
mukajo ukanjizembeleka?” 

83Yange kunjesi na seo, oloni nameme ngoco, kunjevalele mashiko ove.  

84Visimbu vingaijo njikavandamena? Simbu mukajo ukahisa vaje 
valinakunjiyandesa?  

85Vaka-kulyalesa vaje kuvesi kwononoka mashiko ove, vananjiindila vimbulu 
ngeci njitsemo.  

86Mashiko ove oshe anapu a vushunga, njikwase Shukulu Kalunga, vanu vaka-
makuli valinakunjipesa.  

87Vanesi kunjitsiya, oloni yange kunjavyanene mashiko ove.  

88Njamene ku kutsa ngwe ku cizemo cove cije kucesi kutenguluka, co 
njikononoka vizilika vyove.  

Kukulaela ku Lishiko lya Shukulu Kalunga 

89Lijwi lyove likakala ku myaka yoshe yove Shukulu Kalunga, likelyo lyakola mbe 
mwilu ya melu.  

90Kulongwa kwove kwakala ku visemwa vyoshe, yove unakolesa kaye, co 
kakakala ku myaka yoshe.  

91Mashiko ove aliko na lelo lino, omwo vyuma vyoshe vikupangela.  

92Nga kunjawanene kuvwaelela mu mashiko ove, nga njatsile mu simbu ya 
tuyando twange.  

93Kunjikevala mashiko ove embwe, omwo yove unanjana mwonyo 
akuwakavangeya.  

94Yange njapwa nji munu wove, omwo njinanyungu mashiko ove, unapande 
kunjamena.  

95Vaka-vuvi vananjivandamena ngeci vanjinyongese, oloni yange njikayongola 
mashiko ove.  

96Njinamono ngeci vyuma vyoshe vili naa avyahwila, oloni mashiko ove kuwesi 
naa awahwila.  

Cizemo ku Lishiko lya Shukulu Kalunga 

97Yange njazema manene mashiko ove! Co njikawayongola litangwa lyoshe.  

98Mashiko ove anjipwisa muka-mana kutuvakana vitozi vange, omwo simbu 
yoshe njilinawo.  

99Omwo njiyongola a mashiko ove, njili na mana manene kutuvakana valongisi 
vange voshe.  

100Omwo njapwa muka-kwononoka mashiko ove, njili na mana manene 
kutuvakana vaje vanayoyo myaka yaingi.  

101Yange njinatundu mu vingila vyoshe vya vuvi, ngeci njononoke lijwi lyove.  

102Yange kunjasezele mashiko ove, omwo yove unanjilongesawo.  

103Majwi ove apwelelela mu kanwa kange, apwelelela manene kutuvakana 
ngenga ya vuki!  

104Mashiko ove anjipwise muka-kuzivisisa, ngeci njizinde vyuma vyoshe vyavivi.  

Ceke cakutunda ku Lishiko lya Shukulu Kalunga 

105Lijwi lyove likelyo ndeya ku myanja yange, na ceke mu ngila yange.  

106Njinalisingi cisingo nakucikolesa, ngeci njikakavangeya mashiko ove a 
vushunga.  

107Njinayanda manene, nyunga mwonyo wange Shukulu Kalunga ngwe muje 
muwanjikulaesele.  

108Tambula lilombelo lyange lyakukandelela yove Shukulu Kalunga, 
nakunjilongesa mashiko ove.  

109Nameme mwonyo wange uli mu vushonde simbu yoshe, oloni kunjevalele 
mashiko ove.  

110Vaka-vuvi vananjitela mweto, oloni yange kunjasezele mashiko ove.  

111Mashiko ove apwa vushwana vwange ku myaka yoshe, akewo anapu 
kuvwaelela kwa mbunge yange.  

112Njinayongola kwononoka mashiko ove, noo njikatsa.  

Kukala mwamuvwa ku Lishiko lya Shukulu Kalunga 

113Njazinda vanu vaje vaka-kujeneka kulongwa kuli yove, oloni yange njazema 
mashiko ove.  

114Yove wapwa u ntelo yange na cimpaka cange, cinyangavili cange cakala mu 
lijwi lyove.  

115Tundeni kuli yange yeni vaka-kulinga vuvi, ngeci njinyunge mashiko a Njambi 
yange.  

116Njitakamese ngwe muje muwanjikulaesele, ngeci njiyoye, kesi uzimangane 
cinyangavili cange embwe!  

117Njinyunge mwamuvwa, ngeci njovoke, co simbu yoshe njikasingimika mashiko 
ove.  

118Yove uvyana voshe vaje vajeneka kwononoka mashiko ove, matumbe avo 
apwa a makuli.  

119Ukombila kuti vaka-vuvi voshe ngwe vyuma vya mazilo, oloni yange njazema 
mashiko ove.  

120Njijaja manene omo njikuyongola, njili na lyova lya kusompa kwove.  

Kwononoka ku Lishiko lya Shukulu Kalunga 

121Njinalingi vyuma vya vushunga na vyuma vyavivwa, kesi unjecelele ku vitozi 
vange!  

122Njinyunge mwamuvwa yange ngamba yove, co kesi wecelele vaka-vuvi 
vanjiyandese!  

123Mesho ange anajuka mukukengelela kwamena kwove, ngwe muje 
muwanjikulaesele.  

124Njimwese cizemo cove cije kucesi kutenguluka, co njilongese mashiko ove.  

125Yange nji ngamba yove, njane mana, ngeci njizivuke vilongesa vyove.  

126Simbu yove yakupanga inete Shukulu Kalunga, omwo vanu kuvesi 
nakwononoka mashiko ove.  

127Yange njazema mashiko ove kutuvakana ngolinde, kutuvakana ngolinde 
yaivwa.  

128Njikakava vilongesa vyove vyoshe, oloni njazinda vingila vyoshe vya kupenga-
penga.  

Kushaka kwononoka Lishiko lya Shukulu Kalunga 

129Vilongesa vyove vyapwa vyakukomokesa, njilinakuvyononoka na mbunge 
yange yoshe.  

130Kununguluka kwa vilongesa vyove kwana ceke, kwana mana kuli vaje 
kuvazivuka.  

131Njishungwiya manene-nene mashiko ove oshe.  

132Njanuke nakunjizivilako mema ku mbunge, ngwe muje muukalingi na voshe 
vaje vakuzema.  

133Njinyunge ngwe muje muwanjikulaesele, kesi utave njiwe, co lalo kesi utave 
vuvi vunjifungulule.  

134Njamene kuli vanu vaje valinakunjiyandesa, ngeci njononoke mashiko ove.  

135Kenga ali yange na ngozi, co njilongese mashiko ove.  

136Mesho ange ali na misozi manene, omwo vanu kuvesi nakwononoka lishiko 
lyove.  

Vushunga vwa Lishiko lya Shukulu Kalunga 

137Yove wapwa u muka-vushunga Shukulu Kalunga, na mashiko ove lalo apwa a 
vushunga.  

138Vilongesa vije unaana vinapu vya vushunga, co lalo vinapu vyavivwa.  

139Vukalu vwange vwakama manene, omwo vitozi vange vavyana majwi ove.  

140Mwa vushunga vene vikulaeso vyove, vanavyeseka mwamuvwa, ngecivene, 
yange ngamba yove njivizema.  

141Nameme kunjesi na vulemu, oloni kunjevalele mashiko ove.  

142Kushungama kwove kwapwa kwa myaka yoshe, na mashiko ove simbu yoshe 
apwa a vushunga.  

143Kayando na vusiwa vwakama vili ali yange, oloni mashiko ove 
alinakunjivwaelelesa.  

144Vizilika vyove vyapwa vya vushunga ku myaka yoshe, njane mana akuvizivuka 
ngeci njiyoye.  

Lilombelo lyakwamena 

145Njilombela kuli yove na mbunge yange yoshe, njikumbulule Shukulu Kalunga, 
co njikononoka mashiko ove.  

146Njikulambelela ngeci unjovole, co njikanyunga mashiko ove.  

147Omo litangwa kanda lituuke, njilombela kuli yove ngeci unjikwase, njinaka 
cinyangavili cange mu majwi ove.  

148Kunjesi kulala tulo vutsiki vwoshe, njikayongola lika vikulaeso vyove.  

149Tolilila ku lijwi lyange Shukulu Kalunga ngwe ku cizemo cove cije kucesi 
kutenguluka, kumbulula lilombelo lyange, co njamene!  

150Vaje vaka-kunjiyandesa, vanu vaje kuvesi kunyunga mashiko ove, vanatumbu 
matumbe amavi akunjivulumuna,  

151oloni yove Shukulu Kalunga uli kuyehi nange, co mashiko ove oshe apwa a 
vushunga.  

152Ku san̄ulu njalilongesele mashiko ove, njawanene ngeci akewo waapwisile 
ngeci akaleko myaka yoshe.  

Lilombelo lyakukwasa 

153Kenga a n̄avava yange, co njovole, omwo yange kunjevalele mashiko ove.  

154Njakwile ku mulonga wange nakunjipatula, njovole ngwe ku cikulaeso cove!  

155Vaka-vuvi kuvawana kwamena, omwo kuvesi kwononoka mashiko ove.  

156Kutetela kwove kwapwa kwakama Shukulu Kalunga, njovole, ngwe ku 
vushunga vwove.  

157Vitozi vavangi valinakunjiyandesa, oloni yange kunjasezele mashiko ove.  

158Omo njikenga ali vaka-vungungu, njiziva kuviya manene mu mbunge, omwo 
kuvesi kunyunga mashiko ove.  

159Shukulu Kalunga, anuka muje munjazema vilongesa vyove, njovole ngwe ku 
cizemo cove cije kucesi kutenguluka.  

160Majwi ove oshe apwa a vushunga, mashiko ove oshe apwa a vushunga ku 
myaka yoshe.  

Kulikundika ku Lishiko lya Shukulu Kalunga 

161Vimyene vanjiyandesa kwakujeneka mulonga, oloni yange njikasingimika 
lishiko lyove na mbunge yange yoshe.  

162Njivwaelela a lijwi lyove, ngwe kuvwaelela kwa munu uje nawana vufuko 
vwavungi.  

163Njazinda makuli, oloni njazema mashiko ove.  

164Njikakushangazala visimbu vitanu na vivali a litangwa na litangwa, omwo 
mashiko ove apwa a vushunga.  

165Vaje voshe vazema mashiko ove vali mu kwoloka, co kukwesi cuma cimo casa 
kuvatanukisa.  

166Njinavandamena kwamena kwove Shukulu Kalunga, co njikanyunga mashiko 
ove.  

167Njizema nakwononoka mashiko ove, na mbunge yange yoshe.  

168Njononoka mashiko ove na vizilika vyove, omwo yove uzivuka vyoshe vije 
vinjikalingi.  

Lilombelo lyakukwasa 

169Lilombelo lyange lyete kuli yove Shukulu Kalunga, njane mana akutunda ku 
lijwi lyove.  

170Tolilila kulomba kwange, co njamene, ngwe ku lijwi lyove!  

171Njikakushangazala simbu yoshe omwo ukanjilongesa mashiko ove.  

172Njikaimba vya mashiko ove, omwo mashiko ove apwa a vushunga.  

173Upwe u muka-kunjikwasa simbu yoshe, omwo njikakava mashiko ove.  

174Njikuvandamena ngeci unjamene Shukulu Kalunga, mashiko ove 
anjivwaelelesa.  

175Tava njiyoye, ngeci njikushangazale, co vilongesa vyove vinjikwase!  

176Njiyevangela ngwe manga wakuzimbala, njishakezeke yange ngamba yove, 
omwo kunjevalele mashiko ove.  

Myaso 120 

Lilombelo lyakukwasa 
Mwaso wakulamata nawo 

1Omo njakele mu tuyando, njatambekele kuli Shukulu Kalunga, co ikeye 
wanjikumbulwile.  

2Shukulu Kalunga njamene kuli vaka-makuli na kuli vaka-kukwisa!  

3Njambi akalinga vikajo kuli yeni vaka-makuli? Njambi akamihisa vatijo?  

4Fweto yeni ikapwa kumyasha mikili ya mashwalale yakuvambuka, na 
kumyenyeka na manungu a tuhya.  

5Kukala akati keni kunapu kwakuvi ngwe kukala mu Meshake, nambe kukala 
akati ka vanu va ku Kendale!  

6Njinakala simbu yakama akati ka vanu vaje vazinda kwoloka.  

7Yange njishaka kwoloka, oloni omo njendeka, vakevo vashaka lika nzita.  

Myaso 121 

Shukulu Kalunga ikeye kanyungi ketu 
Mwaso wakulamata nawo 

1Njikenga ku minkinda, vukwasi vwange vukatunda kulijo?  

2Vukwasi vwange vukatunda kuli Shukulu Kalunga, uje watangele lilu na asi.  

3Shukulu Kalunga ikeye muka-kunjinyunga, ikeye kesi kulala tulo, nambe kutava 
ngeci njiwe.  

4Uje muka-kunyunga Isalele, kesi kunenguka nambe kulala embwe!  

5Shukulu Kalunga ikeye muka-kukunyunga, ali kuyehi nove mukukunyunga.  

6Litangwa kulikakwenyeka ku simbu ya mutanya, na ngonde lalo 
kuyikakuvulumuna ku simbu ya vutsiki.  

7Shukulu Kalunga akakunyunga mwamuvwa ku vushonde vwoshe.  

8Shukulu Kalunga akakunyunga kwoshe-ikwoshe kuje kuukaya, kutunda ku lelo 
na ku myaka yoshe.  

Myaso 122 

Kushangazala Yelusalema 
Mwaso wa Ndaviti 

1Njavwaelelele manene omo vanjilekele ngwavo, “Tuyeni ku Njuvo ya Shukulu 
Kalunga! “ 

2Ololo tuli kuno, tunemana mu vikolo vya Yelusalema!  

3Yelusalema vaitunga ngwe nganda yakunungasana.  

4Oku kukekwo kuvakele nakuya miyati ya Shukulu Kalunga, vaile 
mukushangazala lizina lya Shukulu Kalunga, ngwe ku mashiko aje aanene Isalele.  

5Kuje kukekwo kwakala matanda akusompesela, matanda a ku njuvo ya Ndaviti.  

6Lombeleni ngeci mu Yelusalema mukale kwoloka, “Vaje vaka-kukuzema vakale 
mu kwoloka!  

7Kwoloka kukale mukati ka vivumbe vyove, na vuvwa lalo vukale mu mapela 
ove.” 

8Omo ali vavushoko vange na ali vasamba vange, njendeka kuli yove Yelusalema 
ngwange, “Kwoloka kukale amo nove! “ 

9Omwo a Njuvo ya Shukulu Kalunga Njambi yetu, njilombela akuvezika kwove.  

Myaso 123 

Lilombelo lya mema ku mbunge 

1Njilinakukenga mesho kuli yove Shukulu Kalunga, njilinakukenga kwilu kuli 
yove, ku litanda lyove lije lili mwilu.  

2Ngwe vangamba valinakuyoyela kuli shukulu yavo wa munalume, ngwe lalo 
ngamba wa mumbanda alinakuyoyela kuli shukulu yendi wa munakazi, ngeci 
mesho etu akenga kuli yove, Shukulu Kalunga Njambi yetu, noo utuzivilako 
mema ku mbunge.  

3Tuzivileko mema ku mbunge Shukulu Kalunga, eyo, tuzivileko mema ku 
mbunge, omwo vanatushaula manene!  

4Vaka-kufuka vanatushendumuna manene, vaka-kulyalesa lalo vanatuyengula.  

Myaso 124 

Njambi ikeye kanyungi ka vanu vendi 
Mwaso wa Ndaviti 

1Nga Shukulu Kalunga kakele ku mutambela wetu, Isalele vendeke ngwavo,  

2 “Nga Shukulu Kalunga kakele ku mutambela wetu, omo vitozi vetu vatulwisile,  

3nga vatutsiile tuvavoshe omwo ya vukalu vwavo vwakama ali yetu,  

4nga vatuungumwinine kulyala ngwe livazi, nga vatukupwile ngwe mema,  

5na mankimba akama nga atukupwile.” 

6Tushangazaleni Shukulu Kalunga, uje watwovwele ku vitozi vetu.  

7Tunaputumuka ngwe kazila natundu mu mweto wa ciyambi, mweto 
unashutuka, co tunaputumukamo!  

8Vukwasi vwetu vutunda kuli Shukulu Kalunga, uje watangele lilu na asi.  

Myaso 125 

Vanu va Njambi vakala mwamuvwa 

1Voshe vaje vakulaela kuli Shukulu Kalunga vanapu ngwe Munkinda wa Siyone, 
uje kuwasa kuninganga, oloni wakala ku myaka yoshe.  

2Ngwe minkinda muyazengeleka Yelusalema, mukemwo lalo Shukulu Kalunga 
mwakazengeleka vanu vendi, kutunda ku lelo na ku myaka yoshe.  

3Vaka-vuvi kuvakashwana lifuti lya vaka-vushunga, nga vakalingamo, co vaka-
vushunga vakalinga vuvi.  

4Shukulu Kalunga linga mwamuvwa kuli vaje vanapu vavavwa, linga lalo 
mwamuvwa kuli vaje vononoka mashiko ove.  

5Oloni omo uhisa vaka-vuvi, hisa lalo na vaje vayoya yoyesi ya kupenga-penga. 
Kwoloka kukale na Isalele!  

Myaso 126 

Lilombelo lyakupatuka 

1Capwile ngwe kulota omo Shukulu Kalunga watwilwisile ku Yelusalema.  

2Twajolelele manene, co twembile myaso yakuvwaelela! Asinoni miyati yeka 
vendekele kuli yetu ngwavo, “Shukulu Kalunga nalingi vyuma vyakukomokesa 
kuli vanu vendi.” 

3Mwa vushunga vene Shukulu Kalunga watulingilile vyuma vyakukomokesa, co 
twavwaelelele manene!  

4Tuvezikise lalo Shukulu Kalunga, tupwe ngwe nyonzi ije inyokela mu vindonga 
vyakuma.  

5Vaje valilile omo vaile nakukuna vimbuto vyavo, vavwaelele a kuteja vimbuto 
vyavo!  

6Vanu vaje valilile omo vaile nakukuna vimbuto vyavo, vakeluka oku vaimba 
myaso yakuvwaelela, akunena vimbuto vivanateje!  

Myaso 127 

Kushangazala vuvwa vwa Njambi 
Mwaso wa Solomoni wakulamata nawo 

1Nga Shukulu Kalunga kakwasa mukutunga njuvo, vipangi vya muka-kutunga 
vinapu vyangoco, nga Shukulu Kalunga kakwasa mukunyunga nganda, vaka-
kunyunga vemana nakunyunga ngoco.  

2Cinapu cangoco kwinduka mutondo-tondo, nakukotoka cingwezi mukupangela 
vyakulya, omwo Shukulu Kalunga akana vyakulya kuli voshe vaje vaazema 
nameme omo vanacilala.  

3Vana vapwa vushwana vwakutunda kuli Shukulu Kalunga, vapwa lalo vwana 
vwakutunda kuli ikeye.  

4Vana vaje vakita munu omo acili mukwenje vanapu ngwe mikili mu livoko lya 
lishwalale.  

5Navezika munu uje ali na vana vavangi, omwo vana vendi vasa kumukwasa, omo 
vitozi vendi vamusompa.  

Myaso 128 

Cikandelela cakwononoka kuli Shukulu Kalunga 
Mwaso wakulamata nawo 

1Navezika munu uje ononoka Shukulu Kalunga, munu uje anyunga mashiko a 
Shukulu Kalunga.  

2Mahya ove akakunenela vimbuto vyavingi, co ukavwaelela nakukala 
mwamuvwa.  

3Munakazi wove akakukitila vana vavangi. Vana vove vakapwa vavangi, omo vali 
ku mesa nakulya.  

4Munu uje ononoka Shukulu Kalunga, mwa vushunga akapwa muka-kuvezika.  

5Shukulu Kalunga akuvezikise ku Siyone! Umone Yelusalema omo ivezika, a 
matangwa oshe akuyoya kwove!  

6Uyoye nakumona vatekulwila vove! Kwoloka kukale na Isalele!  

Myaso 129 

Lilombelo lyakulwisa vitozi va Isalele 
Mwaso wakulamata nawo 

1Vananjiyandesa visimbu vyavingi tunde ku vukwenje vwange. Isalele endeke 
ngwendi,  

2 “Vananjiyandesa visimbu vyavingi tunde ku vukwenje vwange, oloni 
kuvanjifungulwile.  

3Vanjitwile mikiki yakama mu mwongo wange, yapwile ngwe myonzongole.  

4Oloni Shukulu Kalunga muka-vushunga, nanjipatula ku vundungo.” 

5Voshe vaje vazinda Siyone, vavafungulule nakuvelwisa munima!  

6Valifwe ngwe mwila uje unamene akamwa ya njuvo, mwila uje wasa kuma 
simbu ucili waundondo.  

7Naumo wai awukungulula, nameme kuukuta mikuta.  

8Vanu vaje vakaita kuje kesi vendeke ngwavo, “Shukulu Kalunga amivezikise! 
Tumivezikisa mu lizina lya Shukulu Kalunga! “ 

Myaso 130 

Lilombelo lyakukwasa 
Mwaso wakulamata nawo 

1Mu tuyando twange njatambekele kuli yove Shukulu Kalunga.  

2Shukulu Kalunga ziva kutambeka kwange, tolilila ku mutambi wange ngeci 
unjikwase!  

3Nga yove Shukulu Kalunga ukalava milonga yetu, co iyajo akovoka?  

4Oloni yove ukatusambesa ngeci tukukomoke.  

5Njilinakuvandamena kukwasa kwa Shukulu Kalunga, co njinakulaela mu lijwi 
lyendi.  

6Njilinakuvandamena Shukulu Kalunga, kutuvakana vaka-kunyunga omo 
vavandamena kutuuka kwa litangwa, eyo, njilinakuvandamena Shukulu Kalunga 
kutuvakana vaka-kunyunga omo vavandamena kutuuka kwa litangwa.  

7Kulaela kuli Shukulu Kalunga yove Isalele, omwo ya cizemo cendi cije kucesi 
kutenguluka, co lalo ali na nzili yakukwamena.  

8 Shukulu Kalunga akamena vanu vendi va Isalele ku milonga yavo yoshe.  

Myaso 131 

Lilombelo lya kulikeesa akukulaela 
Mwaso wa Ndaviti wakulamata nawo 

1Shukulu Kalunga, yange njinecela kulyalesa kwange, co njinecela kulyaka ku 
vukama, yange kunjesi kukundama ku vin̄anda vyakama, nambe kukundama ku 
vyuma vyakukomokesa.  

2Oloni yange njinasimpi njili mu kwoloka ngwe mwanike uje nashumuka ku 
mavele a vaina, co na mbunge yange inahwimi mwamuvwa mu nulo yange.  

3Kulaeleni kuli Shukulu Kalunga, vanu va Isalele, kutunda lelo na ku myaka 
yoshe!  

Myaso 132 

Kushangazala Njuvo ya Shukulu Kalunga 
Mwaso wakulamata nawo 

1Shukulu Kalunga, anuka Ndaviti na tuyando twendi twoshe.  

2Shukulu Kalunga anuka vije vyakulaesele Ndaviti, cisingo cije calisingile nove, 
Njambi ya Yakomba Muka-nzili yoshe omwo ikeye Ndaviti wendekele ngwendi,  

3 “Kunjikakovela mu njuvo yange nambe kulala.  

4Kunjikahwimi nambe kulala tulo,  

5kuvanga noo njinawanena mwela Shukulu Kalunga, limbo lya Njambi ya 
Yakomba Muka-nzili yoshe.” 

6Twazivile vya Cikasa ca Cikumiiyo ku Mbetelehema, co twakaciwanene mu 
mahya a vaka-Njelime.  

7Twendekele ngwetu, “Tuyeni ku Njuvo ya Shukulu Kalunga, tulemeseni ku 
mesho endi! “ 

8Ija ku Njuvo yove, Shukulu Kalunga, ija amo na Cikasa ca Cikumiiyo cimweso ca 
nzili yove.  

9Vaka-kukombelela vove simbu yoshe valinge mwa vushunga, vaka-kujela vove 
vaimbe nakujolela!  

10 Shukulu Kalunga, Ndaviti napu munu wove wakwangula, kesi umuvyane 
embwe.  

11 Yove wakulaesele Ndaviti, cikulaeso cije kuukevala ngwove,  

12 “Nga vana vove vakanyunga cikumiiyo cange, na vizilika vije vinjivalongesa, co 
vakashwana a litanda lyove ku myaka yoshe.” 

13Shukulu Kalunga naangula Siyone kupwa limbo lyendi.  

14 “Omu mukemwo munjikakala myaka yoshe, omu mukemwo munjishaka 
kushwana.  

15Njikana Siyone vyoshe vije vyanajeneka, co njikalisa vyakulya tuutu twamwo.  

16Njikavezikisa vaka-kukombelela vamwo, mu vyoshe vivakalinga, co vanu 
vamwo vakaimba nakutambeka nakuvwaelela.  

17 Njikapwisa umo wa vatekulwila va Ndaviti kupwa mwene wa nzili vumwene 
vwendi vukakalako, ngwe ndeya ije ishukuma myaka yoshe.  

18Njikazivisa vitozi vendi shwamwa, oloni cilongo cendi cikavyazima.” 

Myaso 133 

Kushangazala cizemo ca vundolome 
Mwaso wa Ndaviti wakulamata nawo 

1Kengeni muvwapwa vuvwa nakuvwaelela omo vanu va Njambi vakala amo na 
mbunge imo.  

2Cinafu ngwe mazi akuvwava a seo yakama, aje avanetila ku mutwe wa Alone, co 
olomokela ku munjezi wendi, na ku matwi a cikoveyo cendi.  

3Cinafu lalo ngwe lime lya ku Munkinda wa Helemone, lije lijemukila a malundu a 
Siyone, kuje Shukulu Kalunga wakulaesele kuvezikisa vanu vendi, kuvavezikisa 
mwonyo wa ku myaka yoshe.  

Myaso 134 

Mutambi wakushangazala Njambi 
Mwaso wakulamata nawo 

1Yeni voshe vangamba va Shukulu Kalunga, shangazaleni Shukulu Kalunga, yeni 
voshe vaka-kupanga vutsiki mu Njuvo ya Shukulu Kalunga.  

2Junduleni mavoko eni mukulombela ku Njuvo yakujela, co shangazaleni Shukulu 
Kalunga.  

3Shukulu Kalunga uje watangele lilu na asi, amivezikise ku Siyone!  

Myaso 135 

Mwaso wakulemesa 

1Shangazaleni Shukulu Kalunga! Yeni vangamba va Shukulu Kalunga, 
shangazaleni lizina lyendi,  

2yeni vaka-kwimana mu Njuvo ya Shukulu Kalunga Njambi yetu.  

3Shangazaleni Shukulu Kalunga, omwo ikeye wapwa wamuvwa, imbeni 
nakushangazala lizina lyendi, omwo ikeye wakala na mema ku mbunge.  

4Omwo Shukulu Kalunga waangwile Yakomba, kupwa wendi, waangwile lalo 
vanu va Isalele kupwa vufuko vwendi.  

5Njazivuka ngwange Shukulu Kalunga ikeye wapwa wakama, wapwa wakama 
kuhyana vinjambi voshe.  

6Shukulu Kalunga akalingi vyoshe vije ashaka mwilu na ano asi, mu mema a 
kalunga na mu vinzinga vyoshe.  

7Ikeye akasholola mashelwa kutunda ku shongo ya kaye, akatumu muhyato amo 
na nyonzi, co atuhwisa lalo lihunzi muje mulyakala.  

8Ikeye watsiile vana va vanalume va va ntwatwa mu Ingito, va ntwatwa va vanu 
na ava va tusitu.  

9Ikeye walingile vikomokeso na vizivukiso, mukuhisa mwene wa Ingito na 
vamyata vendi voshe.  

10Shukulu Kalunga wanyongesele miyati yaingi, co watsiile vimyene va nzili,  

11Sihone, mwene wa vaAmoli, na Onge, mwene wa ku Mbashane, na vimyene 
voshe va mu Kanana.  

12Co waanene lifuti lyavo kuli vanu vendi va Isalele kupwa vushwana.  

13Shukulu Kalunga, simbu yoshe vakakutumbula ngwavo u Njambi, lizina lyove 
vakalyanuka ku visemwa vyoshe.  

14Shukulu Kalunga akamena vanu vendi, nakuzivila ngozi vangamba vendi.  

15Tumponya va miyati yeka vanapu vakupanga na siliva na ngolinde, vanapu 
vakumunga na mavoko a vanu.  

16Vali na tunwa, oloni kuvasa kwendeka, vali na mesho, oloni kuvasa kumona.  

17Vali na matwi, oloni kuvasa kuziva, kuvasa nameme kuhwima.  

18 Voshe vaje vapangele ava tumponya nakukulaela kuli vakevo, vapwe ngwe ava 
tumponya vavanapanga!  

19Vanu va Isalele shangazaleni Shukulu Kalunga, yeni vaka-kukombelela va 
Njambi mushangazaleni.  

20Yeni vaLevi shangazaleni Shukulu Kalunga, mushangazaleni yeni voshe vaka-
kukomoka Shukulu Kalunga.  

21Shangazaleni Shukulu Kalunga mu Siyone na mu Yelusalema mwimbo lyendi. 
Shangazaleni Shukulu Kalunga!  

Myaso 136 

Mwaso wa cikandelela 

1 Kandeleleni kuli Shukulu Kalunga, omwo ikeye wapwa wamuvwa, omwo 
cizemo cendi cije kucesi kutenguluka cakala ku myaka yoshe.  

2Kandeleleni kuli Njambi ya vinjambi, omwo cizemo cendi cije kucesi 
kutenguluka cakala ku myaka yoshe.  

3Kandeleleni kuli Shukulu ya vashukulu, omwo cizemo cendi cije kucesi 
kutenguluka cakala ku myaka yoshe.  

4Ikeye endi lika muka-kulinga vikomokeso vyakama, omwo cizemo cendi cije 
kucesi kutenguluka cakala ku myaka yoshe.  

5 Na mana endi watangele melu, omwo cizemo cendi cije kucesi kutenguluka 
cakala ku myaka yoshe.  

6 Uje wajalele kaye akamwa ya mema, omwo cizemo cendi cije kucesi 
kutenguluka cakala ku myaka yoshe.  

7Uje watangele litangwa na ngonde, omwo cizemo cendi cije kucesi kutenguluka 
cakala ku myaka yoshe,  

8litangwa kushika ku mutanya, omwo cizemo cendi cije kucesi kutenguluka 
cakala ku myaka yoshe.  

9 Ngonde na vingongonosi kushika ku vutsiki, omwo cizemo cendi cije kucesi 
kutenguluka cakala ku myaka yoshe.  

10 Kuli uje watsiile vana va vanalume va va ntwatwa va vaka-Ingito, omwo 
cizemo cendi cije kucesi kutenguluka cakala ku myaka yoshe.  

11 Ikeye watundisile vanu va Isalele mu lifuti lya Ingito, omwo cizemo cendi cije 
kucesi kutenguluka cakala ku myaka yoshe.  

12Na livoko lyendi lya nzili, omwo cizemo cendi cije kucesi kutenguluka cakala ku 
myaka yoshe.  

13Ikeye waangunwine Lishali Lyakuvenga, omwo cizemo cendi cije kucesi 
kutenguluka cakala ku myaka yoshe.  

14Watwamenene vanu vendi mukati kao, omwo cizemo cendi cije kucesi 
kutenguluka cakala ku myaka yoshe,  

15 oloni wakupwile mwene wa Ingito na mashwalale vendi, omwo cizemo cendi 
cije kucesi kutenguluka cakala ku myaka yoshe.  

16Ikeye watwamenenene vanu vendi mu mambo, omwo cizemo cendi cije kucesi 
kutenguluka cakala ku myaka yoshe.  

17Uje watsiile vimyene vakama, omwo cizemo cendi cije kucesi kutenguluka 
cakala ku myaka yoshe.  

18Co watsiile vimyene va lutsimo, omwo cizemo cendi cije kucesi kutenguluka 
cakala ku myaka yoshe.  

19 Sihone mwene wa vaAmoli, omwo cizemo cendi cije kucesi kutenguluka cakala 
ku myaka yoshe.  

20 Na Onge mwene wa ku Mbashane, omwo cizemo cendi cije kucesi kutenguluka 
cakala ku myaka yoshe.  

21Ikeye waanene lifuti lyavo kuli vanu vendi, omwo cizemo cendi cije kucesi 
kutenguluka cakala ku myaka yoshe.  

22Walyanene kuli Isalele ngamba yendi, omwo cizemo cendi cije kucesi 
kutenguluka cakala ku myaka yoshe.  

23Ikeye katwivalele omo vatufungulwile, omwo cizemo cendi cije kucesi 
kutenguluka cakala ku myaka yoshe.  

24Ikeye watupatwile ku vitozi vetu, omwo cizemo cendi cije kucesi kutenguluka 
cakala ku myaka yoshe.  

25Ikeye muka-kwana vyakulya ku vyoshe vije vyatangele, omwo cizemo cendi cije 
kucesi kutenguluka cakala ku myaka yoshe.  

26Kandeleleni kuli Njambi wa mwilu, omwo cizemo cendi cije kucesi kutenguluka 
cakala ku myaka yoshe.  

Myaso 137 

Kulila kwa Isalele mu vunzinda ku Mbambilone 

1Twatumbamene asi ku vindonga vya Mbambilone, co twalilile omo twanukile 
Siyone.  

2Twashukikile tulyalya twetu, ku miti ya ku ngenge ya ndonga.  

3Vaje vatufungulwile vatulombele ngwavo tuvembile myaso, vashakele ngwavo 
tuvembile myaso yakujolela ya ku Siyone.  

4Vatijo twasa kwimba myaso ya Shukulu Kalunga, mu lifuti lya vungenzi?  

5Nga njikwivala yove Yelusalema, livoko lyange litenguke ngeci kesi njiimbe 
kalyalya lalo!  

6Nga kunjikwanuka yove Yelusalema, nga kunjanuka yove kupwa kujolela 
kwange kwakama, kanwa kange kongomoke ngeci kesi njiimbe mwaso lalo!  

7Shukulu Kalunga anuka vije vivalingile va Endome, a litangwa lije vafungulwile 
Yelusalema. Anuka muje muvendekele ngwavo, “Isiwuleni, amolika na luvula 
lwayo! “ 

8 Mbambilone vakakunyongesa! Navezika munu uje akakwilwisila vije 
viwalingile kuli yetu,  

9munu uje akambata vana vove, nakuvamwashwila a limanya!  

Myaso 138 

Lilombelo lya cikandelela 
Mwaso wa Ndaviti 

1Njikushangazala Shukulu Kalunga na mbunge yange yoshe, njikaimba mwaso 
wakukushangazala ku mesho a vinjambi.  

2Njikalemesa ku Njuvo yove yakujela, nakushangazala lizina lyove, omwo cizemo 
cove cije kucesi kutenguluka na kulongwa kwove, omwo unaalesa mashiko ove, 
kutuvakana lizina lyove.  

3Omo njalombelele kuli yove, co wanjikumbulwile, wanjitakamesele lalo na nzili 
yove.  

4Vimyene voshe va mu kaye vakakushangazala yove Shukulu Kalunga, omwo 
vanazivi vikulaeso vyove.  

5Vakevo vakaimba lalo a vije viwunalingi, na a vukama vwa vumpau vwove.  

6Nameme yove Shukulu Kalunga, wakala akamwa yetu, oloni ulinakulela vaka-
kulikeesa, co vaka-kulyalesa kuvasa kuvanda ku mesho ove.  

7Omo tuyando tunjizengeleka, yove unjinyunga mwamuvwa, co lalo uyeluwisa 
vukalu vwa vitozi vange, nakunjamena na nzili yove.  

8Shukulu Kalunga ukashulisa vije vyoshe wanjikulaesele, Shukulu Kalunga, 
cizemo cove cije kucesi kutenguluka, cakala ku myaka yoshe. Kesi uvyane vipangi 
vya mavoko ove.  

Myaso 139 

Mana a Njambi nakunyunga kwendi 
Mwaso wa Ndaviti 

1Unanjiilula yove Shukulu Kalunga, co unanjizivuka.  

2Yove uzivuka vyuma vyoshe vinjikalingi, nambe uli kulyala, oloni uzivuka 
viyongola vyange vyoshe.  

3Yove ukanjimono, nambe njilinakupanga, nambe njilinakuhwima, uzivuka 
vilinga vyange vyoshe.  

4Nameme omo kanda njicendeke, yove wazivuka laja vika njendeka.  

5Yove wanjizengeleka ku mitambela yoshe, co lalo ukanjinyungu na nzili yove.  

6Mana ove ali yange anapu akulova, kunjasa kuwazivisisa.  

7Kulijo kunjikaila kutunda ku munzinzime wove? Kulijo kunjikatewela kutunda 
ku mesho ove?  

8Nga njilonda mwilu nove muuli, nga njilala mu vukalo vwa vatsi, nove muuli.  

9Nameme nga njapululwile mu ngangela, nambe kukala kulyala mu kangombe ka 
yambi.  

10Nameme ngoco, yove anga kuuli, ukanjitwamenena nakunjikwasa.  

11Njasa kwihula lisusulungu ngeci linjishweke, nambe ceke cije cinanjizengeleka 
ngeci cilimuke vutsiki,  

12oloni nameme lisusulungu kulyapwile vutsiki kuli yove embwe, na vutsiki lalo 
vwatwa ceke ngwe litangwa, lisusulungu na ceke vyafwa mumolika kuli yove.  

13Yove watangele vilyo vyange vyoshe, yove wanjimungile mwimo lya vanana.  

14Njikukandelela omwo yove wapwa wakukomokesa, vyoshe viwukalingi 
vyapwa vyavivwa, co lalo vikomokesa, njinazivuka mwamuvwa na mbunge 
yange yoshe.  

15Omo vatangele vitsiya vyange, nakuvyaka amo mwamuvwa mwimo lya vanana, 
omo njakolele muje mu vushweke, yove wanjimwene.  

16Yove wanjimwene simbu kanda njisemuke, matangwa oshe akuyoya kwange, 
vaasonekele mu livulu lyove, omo te kanda vacishangumuke kuwatanga.  

17Viyongola vyove yove Njambi, vyapwa vya seo kuli yange, wai asa kuvilava!  

18Nga njivilava vinapu vyavingi kutuvakana lishen̄avu. Omo njiinduka, anga njili 
amo nove.  

19Tsiya vaka-vuvi yove Njambi! Tundeni kuli yange yeni vaka-vuvi.  

20Vaka-vuvi vakendeka vyuma vyavivi ali yove, nakwendeka lalo vyuma vyavivi a 
lizina lyove.  

21Yove Shukulu Kalunga, yange njazinda vaje vakuzinda! Njikayeluwisa lalo vaje 
vaka-kukutengulukila!  

22Yange njavazinda manene, njavapwisa vene vitozi vange.  

23Njiilule ngeci uzivuke mbunge yange yove Njambi, njeseke, ngeci uwane 
viyongola vyange.  

24Kenga muli yange nga muli cuma cimo cacivi, co njitwamenene mu ngila ije ya 
ku myaka yoshe.  

Myaso 140 

Lilombelo lyakunyunga 
Mwaso wa Ndaviti 

1Njamene kuli vaka-vuvi Shukulu Kalunga, njinyunge kuli vaka-muuka.  

2Vanu vaje simbu yoshe vatumba matumbe amavi, co simbu yoshe 
vashangumuka vukalu.  

3 Majwi avo anafu ngwe vushungu vwa manyoka, anafu ngwe vushungu vwa 
lishuko.  

4Njinyunge kuli vanu va muuka Shukulu Kalunga, vanu vaje vatumba matumbe 
akunjinyongesa.  

5Vaka-kulyalesa vananjitela mweto, vanatanduvula mikole ngwe linimbwa, 
vananjitela myeto kumukulo wa ngila ngeci njitsemo.  

6Njendeka kuli Shukulu Kalunga ngwange, “Yove wapwa u Njambi yange.” Ziva 
kulomba kwange, Shukulu Kalunga.  

7Yove Shukulu Kalunga Njambi yange wa Akamwa ya Vyoshe, yove muka-
kunjamena mu nzita.  

8Shukulu Kalunga, kesi waane vaka-vuvi vije vivashaka, kesi utave matumbe avo 
amavi aye kulutwe!  

9Kesi utave vitozi vange vahyane, tuyando twavo tuvelukile vakevo vavenya.  

10Manungu a tuhya avalundumukile, vombile mu linzenzengoma muje kuvasa 
kutunda.  

11Vaje vaka-kuvangeya vakwavo kesi vahyane embwe, vuvi vukayomba vaka-
muuka nakuvanyongesa.  

12Shukulu Kalunga, njazivuka ngwange yove ukamena tuutu, nakwimanena 
vushunga vwa vaje vanajeneka.  

13Mwa vushunga vaka-vushunga vakakushangazala, vakakala amo nove.  

Myaso 141 

Lilombelo lya cingwezi 
Mwaso wa Ndaviti 

1Shukulu Kalunga, njitambeka kuli yove ngeci unjikwase, njitolilile omo 
njitambeka kuli yove.  

2 Lilombelo lyange lipwe ngwe insense ku mesho ove, tambula majwi ange 
anjilombela ngwe muukatambula n̄ombelo ya cingwenzi.  

3Shukulu Kalunga, njinyunge kukwendeka vyavivi, ononwesa viyongola vyange, 
na vyendeka vyange.  

4Njinyunge kutewa njilinga vyuma vya kupenga-penga, nambe kulipandakana na 
vaka-vuvi mu vilinga vyavo vyavivi. Kesi njilipandakane navo mu viwano vyavo.  

5Muka-vushunga nasa kunjihisa, nakunjendekela na ngozi, omwo simbu yoshe 
njilinakulombela a vilinga vya vaka-vuvi.  

6Omo vaka-kushwana vavo vanavombila mu linzenzengoma, co vaka-vuvi 
vakatava ngwavo majwi ange apwile a vushunga.  

7Vitsiya vyavo vili kuyehi na mbumbo, ngwe vitale vyakutavozola.  

8Oloni yange njinakulaela kuli yove, Shukulu Kalunga wa Akamwa ya Vyoshe, 
njikenga kuli yove ngeci unjinyunge, kesi unjecelele ngeci njitse!  

9Njinyunge ku myeto na ku vinganjo vije vananjitela vaka-vuvi.  

10Vaka-vuvi vawile mu myeto yavo vavenya, oloni yange njitewe kwakujeneka 
kuvulumuka.  

Myaso 142 

Lilombelo lyakukwasa 
Mwaso wa Ndaviti omo wakele mu linzenzengoma (1 Sam 22:1, 24:3) 

1Njitambeka kuli Shukulu Kalunga ngeci anjikwase, njilambelela Shukulu 
Kalunga ngeci anjizivileko mema ku mbunge.  

2Njinena kulinyenga kwange kwoshe kuli ikeye, nakumuleka lalo tuyando 
twange twoshe.  

3Omo cinyangavili cange cihwa, yove unazivuka laja ngila yange. Vananjitela 
myeto mu ngila, muje munjilinakwenda.  

4Njikenga ku livoko lyange lya cilyo nakumona, oloni naumo wai asa kunjikwasa, 
naumo wai asa kunjinyunga, naumo wai asa kunyunga mwonyo wange.  

5Njitambeka kuli yove Shukulu Kalunga. Njambi ikeye vutewelo vwetu na nzili 
yetu, wakala muyehi-yehi netu.  

6Tolilila ku lilombelo lyange ngeci unjikwase omwo yange njinazeye. Njamene ku 
vitozi vange, omwo vali na nzili ali yange.  

7Njipatule mu kamenga, ngeci njishangazale lizina lyove, asinoni 
njikakushangazala, mu cikungulukilo ca vanu vove, omwo vuvwa vwove kuli 
yange.  

Myaso 143 

Lilombelo lyakukwasa 
Mwaso wa Ndaviti 

1Ziva lilombelo lyange Shukulu Kalunga, mu vushunga vwove tolilila kukulomba 
kwange! Njikumbulule mu kulongwa kwove.  

2 Kesi usompese yange ngamba yove, omwo kukwesi umo wa kulongwa kuli 
yove.  

3Citozi cange nanjisheke, co nanjifungulula, nanjilingisa ngeci njikale mu 
lisusulungu, co njinafu ngwe munu wa kutsa.  

4Ngecivene, mwonyo wange unazeye, na mbunge yange lalo inaombwa.  

5Njanuka matangwa a ku san̄ulu, nakuyongola a vipangi vyove vyoshe, 
nakuyongola vipangi viwalingile na mavoko ove.  

6Njolwela mavoko ange kuli yove mukulombela, omwo mwonyo wange ukuzivila 
lihwila, ngwe lifuti lyakuminina livandamena nyonzi.  

7Njikumbulule vwasi Shukulu Kalunga cinyangavili cange coshe cinahu! Kesi 
unjikengese nima, kutewa njitsa.  

8A mutondo a mutondo, njanukise vya cizemo cove, cije kucesi kutenguluka 
omwo njinakulaela kuli yove. Malombelo ange ete kuli yove, njimwese ngila 
munjinapande kwendela.  

9Shukulu Kalunga njipatule ku vitozi vange, njinatewela kuli yove ngeci 
unjishweke.  

10Njilongese kulinga cizango cove, omwo yove wapwa u Njambi yange. 
Munzinzime wove wauvwa, unjitwamenene mu ngila yaivwa.  

11Nyunga mwonyo wange Shukulu Kalunga, ngwe muje muwanjikulaesele, mu 
vushunga vwove, njamene ku tuyando twange!  

12Omwo cizemo cove kuli yange, cije kucesi kutenguluka tsiya vitozi vange, 
nakunyongesa voshe vaje vaka-kunjiyandesa, omwo yange njapwa nji ngamba 
yove.  

Myaso 144 

Mwene akandelela kuli Njambi akumuhyanesa 
Mwaso wa Ndaviti 

1Wakushangazala Shukulu Kalunga muka-kunjinyunga, muka-kunjilongesa 
mwakulwila nzita, nakunjivwaesela cimweja kulwa.  

2Ikeye muka-kunjinyunga na muka-kunjamena, cimpaka cange na muyoyesi 
wange, muli ikeye njitewela. Ikeye anjifungulwila miyati yeka ngeci njivashwane.  

3 Munu wapwa iyajo kuli yove Shukulu Kalunga, ngeci umuyongole? Munu uje 
kesi na seo ngeci umutolilile?  

4Munu napu ngwe muku, na matangwa endi akuyoya anapu ngwe munzinze uje 
ulinakwita.  

5Nyenyumwisa melu ove Shukulu Kalunga, ngeci ushulukile ano asi, kwata a 
minkinda ngeci ikakumwise vwisi.  

6Tuma mihyato, co shandola vitozi vove, asha mikili yove, ngeci vatewele kulyala!  

7Livoko lyove litunde mwilu, liije ano asi nakunjamena. Njipatule nakunjamena 
ku mema amangi, na ku nzili ya vaka-kwija.  

8Vaka-kwija vaje vakendeka makuli, nakulisinga vya makuli.  

9Njikaimba mwaso wauha kuli yove Njambi, njikaimba kalyalya nakukwimbila 
mwaso.  

10Yove muka-kuhyanesa vimyene, nakupatula ngamba yove Ndaviti.  

11Njovole ku vitozi vange vaka-muuka, njipatule ku nzili ya vaka-kwija, vaje 
vakendeka makuli, nakulisinga vya makuli.  

12Vana vetu va vanalume a vukwenje vwavo, vapwe ngwe miti yakukuna, ije 
ilinakukula na nzili, co vana vetu va vanakazi, vapwe ngwe vimanda vya mu 
vimbango vya lipela vyakushonga mwamuvwa.  

13Vishete vyetu lalo vishule na vimbuto vyakuliseza-seza, na vimanga vyetu lalo 
va mu vyana vyetu, vaseme visimbu vyavingi-vingi.  

14Vingombe vyetu vasemunwine nakutuma manene-nene, kujeneka 
kupulumwisa, nambe kwonwa kusema. Mu vitapalo vyetu lalo kesi mukale 
mitambi yakulila embwe.  

15Vanavezika vanu vaje vatambula vivezikiso evi, vanavezika vanu vaje Njambi 
yavo ikeye Shukulu Kalunga.  

Myaso 145 

Mwaso wakushangazala 
Mwaso wa Ndaviti 

1Njikakwalesa Njambi yange na mwene yange, njikashangazala lizina lyove ku 
myaka yoshe.  

2A litangwa na litangwa njikakushangazala, nakwalesa lizina lyove ku myaka 
yoshe.  

3Shukulu Kalunga wapwa wakama, co vanapande kumushangazala manene, 
naumo wai asa kuzivuka vukama vwendi.  

4Cisemwa na cisemwa cikashangazala vyuma vije viwunalingi, vakambulula 
vipangi vyove vya nzili.  

5Vanu vakambulula vumpau vwove, na vulemu vwove, co yange njikayongola a 
vilinga vyove vyakukomokesa.  

6Vanu vakendeka a vilinga vyove vya nzili, co yange njikambulula a vukama 
vwove.  

7Vanu vakendeka vyavuvwa vwove vwoshe, nakwimba a ngozi yove.  

8Shukulu Kalunga ikeye muka-kutetela na mema ku mbunge, kesi kuluvala vwasi, 
oloni washula na cizemo cije kucesi kutenguluka.  

9Shukulu Kalunga wapwa wamuvwa kuli voshe, muka-kutetela vyuma vyoshe 
vije vyatangele.  

10Vitanga vyove vyoshe vikakushangazala Shukulu Kalunga, na vaka-kujela vove 
voshe vakakwalesa.  

11Vakendeka vya vumpau vwa vumwene vwove, nakwambulula a nzili yove,  

12ngecivene, vanu voshe vakazivuke vilinga vyove vya nzili, na vumpau vwa 
vumwene vwove.  

13Vumwene vwove vwapwa vwa ku myaka yoshe, co yove wapwa u mwene wa 
ku myaka yoshe. Shukulu Kalunga wapwa muka-vushunga ku cikulaeso cendi, 
wapwa lalo wa cizemo ku vyoshe vije vyatangele.  

14Ikeye muka-kukwasa voshe vaje vali mu tuyando, nakwana lalo nzili kuli voshe 
vaje vanazeye.  

15Vyuma vyoshe vyakuyoya vilinakukenga na cinyangavili kuli yove, co yove 
uvana vyakulya a simbu yaivwa.  

16Yove uvana vyakulya vyakupwisamo, nakuvakutisa voshe na vyakulya.  

17Shukulu Kalunga wapwa wa vushunga mu vyuma vyendi vyoshe vyakalingi, 
wakala na mema ku mbunge mu vilinga vyendi vyoshe.  

18Ikeye ali muyehi na vanu vaje voshe vatambeka kuli ikeye, vanu vaje 
vatambeka kuli ikeye mu vushunga.  

19Ikeye akutisa vizango vya vaje vamukomoka, aziva mitambi yavo, co avamena.  

20Shukulu Kalunga akanyungu voshe vaje vamuzema, oloni vaka-vuvi 
akavanyongesa.  

21Shukulu Kalunga, simbu yoshe njikakushangazala, vyuma vyoshe vije 
vyanatanga vishangazale lizina lyendi lyakujela ku myaka yoshe!  

Myaso 146 

Kushangazala Njambi Muyoyesi 

1Shangazaleni Shukulu Kalunga! Mbunge yange shangazala Shukulu Kalunga!  

2Njikashangazala Shukulu Kalunga mukuyoya kwange kwoshe! Njikaimba 
mwaso wakushangazala Njambi yange, mukuyoya kwange kwoshe.  

3Kesi ukulaele vantwama va ano asi embwe, munu naumo wai asa kukwamena.  

4Omo munu atsa, co eluka ku livu, matumbe endi oshe ahwa a litangwa lije atsa.  

5Navezika munu uje ali na Njambi ya Yakomba ngeci amukwase, munu uje 
cinyangavili cendi cili muli Shukulu Kalunga Njambi yendi,  

6 Ishamatanga uje watangele lilu, na asi na mema a kalunga na vyoshe vije vilimo. 
Ikeye muka-kunyunga cikulaeso cendi simbu yoshe,  

7ikeye asompela mwa vushunga vaka-kuyanda nakwana vyakulya kuli voshe vali 
na njala. Shukulu Kalunga apatula vinzinda,  

8co atonesa mesho a tupuputwa. Ikeye aana nzili kuli voshe vaje vanazeye 
nakuzema vaka-vushunga.  

9Shukulu Kalunga anyunga vangenzi vaje vali mu lifuti lyetu, ikeye akwasa 
vifwile na visiwa, oloni vaka-vuvi avanyongesa.  

10Shukulu Kalunga ikeye mwene wa ku myaka yoshe! Yove Siyone Njambi yove 
akashwana simbu yoshe. Shangazaleni Shukulu Kalunga!  

Myaso 147 

Kushangazala Njambi Muka-nzili yoshe 

1Shangazaleni Shukulu Kalunga! Mwamuvwa kwimba myaso kuli Njambi yetu 
yakumushangazala, cinapu cacivwa na vushunga kumushangazala.  

2Shukulu Kalunga atungulula Yelusalema, elwisa vanu va mu Isalele ku vunzinda.  

3Akangwisa vaka-kuzeya mu vimbunge, nakusaka vimbandu vyavo.  

4Ikeye alava vingongonosi nakuviluka mazina avyo vyoshe.  

5Shukulu Kalunga ketu wapwa wakama, na nzili yendi yapwa yakama, ikeye 
azivuka vyuma vyoshe.  

6Shukulu Kalunga akakwasa vaka-kulikeesa, oloni vaka-vuvi avawisila asi.  

7Imbileni Shukulu Kalunga myaso yakumushangazala, imbileni Njambi yetu 
myaso yakumushangazala a tulyalya.  

8Ikeye wafwika melu na mashelwa, nakunyokesa nyonzi ano asi, ngeci a malundu 
amene mwila.  

9Ikeye aana vyakulya ku tusitu nakulisa vana va makololo omo vatambeka.  

10Shukulu Kalunga kesi kuvwaelela mu nzili ya tuvalu, nambe kesi kuvwaelela na 
mashwalale vakunyanyama,  

11oloni avwaelela lika muli vaje vamukomoka, na muli vaje voshe vakulaela mu 
cizemo cendi cije kucesi kutenguluka.  

12Yove Yelusalema shangazala Shukulu Kalunga! Yove Siyone shangazala Njambi 
yove!  

13Omwo ikeye akolesa vikolo vyove, nakuvezikisa vanu vove.  

14Ikeye aana kwoloka kuluu ku vinginga vyove, nakukwana tiliku yaivwa ngeci 
ulye.  

15Atuma mashiko endi ano asi, co vanu vawononoka.  

16Afwika asi na mbundu ngwe nanga yakutoka, nakushandola mema akukonda 
ngwe lito.  

17Atuma nyonzi ya mamanya ngwe mamanya akutavozola, naumo wai asa 
kusimpa ku lisika lije lyakatumu.  

18Asinoni ashika, co aje mema akukonda asangunuka, atuma lalo lihunzi, co 
mema enda.  

19Atuma majwi endi kuli vanu vendi, atuma vilongesa vyendi na mashiko endi ku 
Isalele.  

20Kalingile cuma eci na miyati yeka embwe, omwo vakevo kuvazivuka mashiko 
endi. Shangazaleni Shukulu Kalunga!  

Myaso 148 

Mutambi wa vyoshe vyakutanga vishangazale Njambi 

1Shangazaleni Shukulu Kalunga! Shangazaleni Shukulu Kalunga mwilu ya melu!  

2Mushangazaleni, yeni tungelo twendi voshe, mushangazaleni, yeni mbunga 
yendi ya mwilu!  

3Mushangazaleni, litangwa na ngonde, mushangazaleni, vingongonosi vyoshe 
vyakuvyazima!  

4Mushangazaleni, yeni melu ya melu, neni mema akala akamwa ya melu!  

5Vyuma vyoshe vishangazale lizina lya Shukulu Kalunga! Omwo ikeye washikile, 
co vavitangele.  

6Akushika kwendi wavyakele mu myela yavyo ku myaka yoshe, lishiko lyendi 
kulikatenguluka embwe.  

7Vyuma vyoshe vili ano asi vishangazale Shukulu Kalunga, vikashama va mu 
mema a kalunga na vinzinga vyoshe vya mema a kalunga,  

8muhyato na nyonzi ya mamanya, mema akukonda na mashelwa, lihunzi 
lyakama lije lyononoka kushika kwendi!  

9Mushangazaleni, yeni malundu na minkinda, miti ya vushuka na miti ya kendale,  

10tusitu voshe na vingombe voshe, tusitu vakulikoka na tuzila vakupulula!  

11Mushangazaleni, yeni vimyene na vanu voshe, vana va vimyene na vaka-
kushwana voshe,  

12vakwenje na vambanda, vakulunu na vanike lalo!  

13Vyuma vyoshe vyakutanga vishangazale lizina lya Shukulu Kalunga! Omwo 
lizina lyendi lyapwa lyakama kuhyana mazina oshe, vumpau vwendi vwapwa 
vwakama kuhyana lilu na asi!  

14Wakolesele muyati wendi na nzili, ngeci vanu vendi voshe vamushangazale, 
vanu vendi va Isalele, vaje vazema manene! Shangazaleni Shukulu Kalunga!  

Myaso 149 

Mwaso wakushangazala 

1Shangazaleni Shukulu Kalunga! Imbeni mwaso wauha kuli Shukulu Kalunga, 
mushangazaleni mu cikungulukilo ca vanu vendi va kulongwa!  

2Vwaelela Isalele omwo Ishamatanga wove, joleleni, yeni vanu va ku Siyone, 
omwo ali mwene yeni!  

3Shangazaleni lizina lyendi nakukina, mwimbileni myaso yakumushangazala, na 
vingoma na tulyalya.  

4Shukulu Kalunga avwaelela ali vanu vendi, asingimika vaka-kulikeesa 
nakuvahyanesa.  

5Vanu va Njambi vavwaelele nakulisamba, vaimbe nakujolela vutsiki vwoshe.  

6Valisambe nakutambeka manene omo vashangazala Njambi, amo na mikwale 
yavo yakuvambuka mu mavoko avo,  

7mukufungulula nakuhisa miyati ya vanu,  

8kukuta vimyene vavo na malyenge, na vantwama vavo lalo na malyenge,  

9kuhisa miyati ya vanu ngwe kukushika kwa Njambi. Oku kukekwo kuhyana kwa 
vanu va Njambi! Shangazaleni Shukulu Kalunga!  

Myaso 150 

Shangazaleni Shukulu Kalunga! 

1Shangazaleni Shukulu Kalunga! Shangazaleni Njambi mu Njuvo yendi yakujela! 
Mushangazaleni mu melu endi a nzili.  

2Mushangazaleni a vilinga vyendi vya nzili, mushangazaleni a vukama vwendi 
vwakukomokesa.  

3Mushangazaleni na malupembo! Mushangazaleni na tulyalya na visanzi!  

4Mushangazaleni nakukina na vingoma! Mushangazaleni na tulyalya na 
vimbendo!  

5Mushangazaleni na vingenjo vyavindondo! Mushangazaleni na vingenjo 
vyakama.  

6Vyuma vyoshe vyakuyoya vishangazale Shukulu Kalunga! Shangazaleni Shukulu 
Kalunga!  

Visimo 

Visimo 1 

Seo ya visimo 

1 Evi vikevyo visimo vya Solomoni mwene wa Isalele muna Ndaviti.  

2Visimo evi vilongesa vanu kunangula, ngeci vazivuke mana na vilongesa, ngeci 
vanu vazivuke majwi akulova. 

3Visimo vyasa kukulongesa kukala na mana akulinga vyuma vyavivwa mu ngila 
ya vushunga amo na vuvwa.  

4Vyasa kunyanyamesa vaka- kulilongesa, nakwana mukwenje mana akuyongola 
mwamuvwa.  

5Visimo evi vyasa kuwezelela ku mana a vaje valinawo, vyasa kutwamenena lalo 
vaka-kulilongesa,  

6ngeci vase kuzivuka mwamuvwa mwanalumbunukila majwi a visimo, na majwi 
aje avendeka vaka-mana na tusau twavo.  

Kunangula vakwenje 

7 Kukomoka Shukulu Kalunga, kukekwo vushangumukilo vwa mana. Oloni vilema 
vakevo vayeluwisa mana nakuyeluwisa lalo vilongesa.  

8Ove munange, tolilila vilongesa vya isho, co lalo kesi wivale vilongesa vya 
vanyoko. 

9Omwo vilongesa vyavo vikapwa ngwe kalupusa kakavwa ku mutwe wove 
nambe ngwe sungu mu mukoshi wove.  

10Munange, nga vaka-vuvi vakukokweya, kesi uvatave.  

11Nambe nga vendeka ngwavo, “Ija kuno tuvandamene munu ngeci tumutsiye, 
tuvandamene vanu vakujeneka mulonga ngeci tuvatsiye!  

12Tuvaleuleni voshe oku vayoya, ngwe vaje vashelumuka ku vukalo vwa vatsi, 
tuvatsindeni voshe ngwe vaje vavatsinda mu mbulu!  

13Tukambata vufuko vwavo vwoshe vwakuliseza-seza, nakushulisa vinjuvo vyetu 
na vyuma vyakupukula!  

14Ija ulipandakane netu, co tuvavoshe tukalipangela vije tukawana.” 

15Munange, kesi wende na vanu vakufwa ngacije, nambe kulinga vije vivalinga 
vakevo. 

16Simbu yoshe vanu ava vakalingi cuma cacivi. Vakevo vakalyanganya ngeci 
vatsiye. 

17Kukwesi munu ata linimbwa oku kazila nakengelela valinakulita.  

18Oloni vanu vakufwa ngacije valinakulitela mweto vakevo vavenya, mweto muje 
muvakatsa vakevo vavenya. 

19Vufuko vuje uwana mu ngila ya muuka vukakutwala ku kutsa, eci cikeco 
cilingiwa ku munu uje ayoya mu ngila ya muuka.  

Mana alinakusana 

20 Tolilila, mana alinakusana mu vitapalo na ku mitambela ya vulandeselo,  

21mana alinakutambeka ku vikolo vya mu nganda, na kuje kwoshe 
kuvalikungulwila amo vanu ngwawo,  

22 “Visimbu vingaijo eni vilema mukatwalao kulinga vulema? Visimbu vingaijo 
mukalikela kutomba nakujola mana? Kuma kumulilongesa ndi? Njimyana 
kunangula kwakuvwa nakumyana mana ange.  

23Tolilileni omo njimyendekela, njimyana kunangula kwakuvwa.  

24Njinakala nakumisana, nakumilanya ngeci mwije, oloni yeni kumwombileko 
mbunge. Kumwatolililile kuli yange.  

25Munombwanesa kunangula kwange kwoshe, co kumwakele na cizango 
cakunjitava omo njamyendekelele.  

26Ngecivene, njikamijola omo mukavindama, co njikamishendumuna lalo omo 
vyakujujwisa vikaija ali yeni,  

27omo vyakujujwisa vikaija ali yeni ngwe lihunzi lyakama, mukuminenela vukalu 
na tuyando. 

28Asinoni mukasana mana, oloni kunjikamikumbulula, mukanjishakezeka noku-
noku, oloni kumukanjiwana.  

29Omwo yeni mwazinda mana, co kumwakomokele Shukulu Kalunga.  

30Yeni kumwashakele kunangula kwange nambe kumbako mbunge omo 
njamyendekelele. 

31Ngecivene, mukawana vije vimwashakele, co mukakuta na vilinga vyeni.  

32Vaka-kujeneka kuzivuka, vakatsi omwo vakavyana mana.  

33Oloni woshe uje atolilila kuli yange, akakala mu kwoloka. Ikeye akakala 
mwamuvwa, nacimo cai cikamuzivisa lyova.” 

Visimo 2 

Cikandelela cakukala na mana 

1Munange, lilongese vije vinjikuleka, nyunga mashiko age.  

2Jendekela litwi lyove ku majwi a mana, aake mu mbunge nakuwazivisisa.  

3Eyo, lomba mana, co lambelela kuzivuka vyuma. 

4Shakezeka mana ngwe siliva, ashakezeke ngwe muukashakezeka vufuko 
vwakushweka. 

5Ukazivuka mucinalumbunukila kukomoka Shukulu Kalunga, ukawana lalo mana 
akuzivuka Njambi.  

6Shukulu Kalunga akana mana, kuli ikeye kutunda mana nakuzivisisa.  

7Shukulu Kalunga natulikila mana vaka-vushunga nakunyunga vaka-kulongwa, 
amena vaka-kujeneka mulonga.  

8Akanyungu vingila vya vaka-vushunga, nakunyunga vaje vanakundama kuli 
ikeye.  

9Nga unjitolilila, co ukazivuka vyuma vyavivwa mu ngila yaivwa yakushungama. 
Ukazivuka vije unapande kulinga.  

10Mana akaija mu mbunge yove, akavwaelelesa mwonyo wove. 

11Kuzivuka kwove nakuzivisisa kwove vikakunyunga,  

12mana akakwovola ku ngila ya vuvi, kuli vaje vaka-kwendeka vyavivi,  

13vaje vanaseza ngila yakushungama, ngeci vende mu vingila vya lisusulungu.  

14Vaje vavwaelela mukulinga vuvi, vajolela mukulinga vyuma vya vunyengwe.  

15Vingila vya vanu va cifwa eci vyapwa vya kupenga-penga, vatanguka mu vingila 
vyavo.  

16Mana akakwohyela ku munakazi wa cikwizi woshe, kukukukokweya na majwi 
endi akuseveleka,  

17munakazi wakujeneka kulongwa kuli munalume wendi, nevala cisingo cakujela 
cije calisingile.  

18Njuvo yendi inapu ngwe mbulu, ngila yendi itwamenena ku vukalo vwa vatsi.  

19Naumo wai waya nakumusikamesa akeluka. Kakeluka lalo na mwonyo. 

20Ngecivene, ukakava ngila ya vanu vavavwa, ukakava ngila ya vaka-vushunga.  

21Vaka-vushunga, vakevo vakujeneka mulonga vakakala muno mu lifuti.  

22Oloni Njambi akasheka vaka-vuvi mu lifuti, vakapwa ngwe cimena civatukula 
mu livu.  

Visimo 3 

Kunangula vakwenje 

1Munange, kesi wivale vilongesa vyange. Simbu yoshe mbunge yove inapande 
kunyunga mashiko ange.  

2Nga ulingamo, vikakukwasa kuyoya myaka yaingi, vikakwana kuyoya kwa 
kwoloka.  

3Kesi wivale cizemo na kulongwa. Vikutiiye mu mukoshi wove, visoneke mu 
mbunge yove.  

4 Nga ulingamo, Njambi na vanu vakakusingimika, co ukakala na lizina lyalivwa.  

5Kulaela kuli Shukulu Kalunga na mbunge yove yoshe. Kesi ujendamene ku mana 
ove vavenya.  

6Simbu yoshe tava Shukulu Kalunga ngeci akutwamenene, co akakumwesa 
vingila vya vushunga.  

7 Kesi ulimone ngwe u muka-mana embwe, oloni komoka Shukulu Kalunga, 
tunda ku vuvi. 

8Muvila wove ukakala mwamuvwa na nzili.  

9Singimika Shukulu Kalunga akumulambwila vyuma vyoshe vyavivwa vije 
viwukateja mu lihya lyove.  

10Co vishete vyove vikashula na vimbuto, ukakala na vinyu vyavingi vije 
kuukawana naa akuvyaka.  

11 Munange, kesi uyeluwise kushungamesa kwa Shukulu Kalunga, kesi uvyane 
kunangula kwendi.  

12 Omwo Shukulu Kalunga akashungamesa vaje vaazema, ngwe muje cisemi 
mwakashungamesa mwana uje yavwaelela muli ikeye.  

13Vavezika vanu vaje vawana mana, vaje vawana kuzivisisa.  

14Kukala na mana kunatuvakana kukala na vimbongo, kukala nao kucilyeseka 
kukala na ngolinde.  

15Mana ali na seo yakama kutuvakana mamanya a seo, navimo vyai viwushaka 
vilyeseka na mana.  

16Mana akeo akuyoyesa matangwa amangi, akwana lalo vufuko na kasingimiko.  

17Akeo akuvwaelelesa mukuyoya kwove, co lalo akutwamenena mu kwoloka.  

18Mana anapu ngwe muti wa mwonyo, nsina yakuvwaelela kwa voshe vaje 
vauvumbatela.  

19Shukulu Kalunga watangele kaye na mana endi, mukuzivuka kwendi waakele 
lilu mu mwela walyo.  

20Mana endi alingisile mema amangi ngeci alyangunuke, na mashelwa kunyokesa 
nyonzi ano asi.  

21Munange, nyunga mana ove nakuzivuka kwove kwakuvwa. Kesi vitunde muli 
yove.  

22Evi vikakwana mwonyo, mwonyo wauvwa ngwe sungu.  

23Asinoni ukenda nakundikangela mu ngila yove, co kuukatanuka.  

24Kuukazivi lyova omo uya a vulili nakulala, ukalala mwamuvwa vutsiki vwoshe.  

25Kesi ulishoshomwene a tuyando twa cishitumukila, tuje tukaija a vaka-vuvi 
ngwe lihunzi lyakama.  

26Shukulu Kalunga akapwa cinyangavili cove. Kakakwecelela ngeci utse mu 
mweto.  

27Kesi uvindike vuvwa vwa vaje vanavupande, nameme nzili yakulinga cije 
ulinaco.  

28Kesi uleke mundambo wove ngwove, “Ya kwimbo, ija imene njakukwane,” omo 
cuma cije cashaka yove ulinaco.  

29Kesi utumbile mundambo wove vutumbe vwakumuvulumuna, ikeye wayoya 
nove mu kwoloka, wakukulaela.  

30Kesi ulinge vimata na munu kwakujeneka kashwilo nga kakuvulumwine.  

31Kesi uliveyele vaka-muuka nambe kwangula kukava vingila vyavo, 

32omwo Shukulu Kalunga wazinda vaka-kulinga vuvi, wakulaela vaka-
kushungama.  

33Cisingo ca Shukulu Kalunga cakala a njuvo ya muka-vuvi, oloni akavezikisa 
membo a vaka-vushunga. 

34 Shukulu Kalunga akayeluwisa vaje vamuyeluwisa, amwesa cizemo kuli vaka-
kulikeesa. 

35Vaka-mana vakashwana kasingimiko, oloni vilema vakaziva shwamwa.  

Visimo 4 

Mana akwasa 

1Vana vange, jendekeleni matwi eni kukunangula kwa ishweni. Tolilileni 
mwamuvwa ngeci muzivisise.  

2Njilinakumyana vilongesa vyavivwa, co kesi museze kunangula kwange.  

3Omo njapwile mwana wa munalume, mwana wamundondo umolika kuli 
vanana,  

4tate wanjilongesele wendekele ngwendi, “Mbunge yove ikwate majwi ange, 
anyunge, co ukayoya.” 

5Tambula mana, tambula kuzivuka! Kesi uwevale nambe kutenguluka kutunda 
ku majwi a mu kanwa kange.  

6Kesi uvyane mana, akakwamena, azeme, co akakunyunga.  

7Vushangumukilo vwa mana vukevwo ovu, tambula mana, ku vyoshe vije 
utambula, tambula kuzivuka.  

8Zema mana, akakupwisa uwakama. Avumbatele, co akakusingimika.  

9Mana akapwa cilongo cacivwa ku mutwe wove, cilongo ca vumpau.  

10Munange tolilila kuli yange. Majwi ange akovele muli yove ngeci myaka 
yakuyoya kwove ikapwe yaingi.  

11Njinakulongesa mu ngila ya mana, njinakutwamenena mu vingila 
vyakushungama.  

12Omo wenda kuukatalyangela, omo ushatuka kuukatanuka embwe. 

13Kwatelela kunangula, kesi wecele! Cinyunge, cikeco mwonyo wove.  

14Kesi wende mu ngila ya vaka-kupenga-penga, nameme kuya mu ngila ya vaka-
vuvi.  

15Litengeko, kesi uye ushwenye kuyehi nayo, tenguluka, ya mu ngila yove.  

16Omwo vaka-vuvi kuvesi kulala tulo kuvanga vanalingi cuma cimo cacivi, 
vakalala cilavu-lavu noo vanavulumuna munu.  

17Vakali kupenga-penga ngwe likende, vakanu muuka ngwe vinyu.  

18Ngila ivakende vaka-vushunga inapu ngwe kutuuka kwa litangwa lije litwa 
ceke noo lyalondo njamba.  

19Oloni ngila ya vaka-vuvi, inazivala vwii ngwe lisusulungu, vawila asi, oloni 
kuvamono vije vinavatanukisa.  

20Munange, jendekela matwi ove kukunangula kwange. Tolilila majwi ange.  

21Kesi utave ngeci akuseze. Anuke nakuwanyunga mu mbunge yove.  

22Majwi awa akana mwonyo navukangule kuli munu woshe uje awazivisisa.  

23Nyunga viyongola vyove, omwo viyongola vyove vikevyo kavwelu-vwelu ka 
mwonyo.  

24Kesi wendeke cuma ca makuli. Kesi ulinge makuli nambe kwendeka majwi 
akutanganesa.  

25Mesho ove akenge kulutwe lwove, kesi ukenge noku-noku.  

26 Zivuka kuje kuulinakuya, co ukemana a livu lyakukola.  

27Kesi utunde mu ngila ya vushunga. Oloni tunda ku vuvi.  

Visimo 5 

Kunangula a vupangala 

1Munange, tolilila ku mana ange, zivisisa vije vinjendeka.  

2Asinoni ukazivuka mwamuvwa kasingimiko, co majwi ove akamwesa ngeci 
kuma uli na mana.  

3Omwo majwi a munakazi wa cikwizi anapu akupwelelela ngwe vuki, akewo lalo 
apwa akuseneta kutuvakana mazi a olive, 

4oloni ku mamaneselelo majwi endi alula ngwe mwaze, nakuvambuka ngwe 
moko ya mukwale ya vuvela kuvali.  

5Nga umukava, akakushelumwisa kwisi ku vukalo vwa vatsi, ngila yakende ikeyo 
ngila itwala ku kutsa.  

6Munakazi ou kesi mu ngila ije itwala ku mwonyo, oloni alinakwendangana lika, 
kwakujeneka kunanguka vije vilinakulingiwa.  

7Co ololo njitolilileni yeni vana vange, munapande kulinga vyoshe vije njendeka.  

8Tundako ku munakazi wa cifwa cangacije! Kesi ushwenye nambe ku cikolo ca 
njuvo yendi.  

9Kutewa ukaana kasingimiko kove ku vakweni, co vaka-muuka vakakutsiya omo 
ucili uwamundondo. 

10Eyo, vangenzi vakambata vufuko vwove vwoshe, na vije viwunapangela 
vakavyambata vanu veka.  

11Ukakemanga ku mamaneselelo a mwonyo wove, omo situ yove na muvila wove 
vikanyonga,  

12co ukendeka ngwove, “Omwo vikajo njazindile kunjinangula? Omwo vikajo 
kunjatavelele ngeci munu anjendekele?  

13Kunjononokele lijwi lya valongisi vange, nambe kuvatolilila.  

14Oloni ololo njili na shwamwa ku mesho a vanu voshe.” 

15Pwa muka-kulongwa kuli munakazi wove, mwesa cizemo cove kuli ikeye lika.  

16Vana vaje uli navo kuli munakazi weka, kuvakakukwasa.  

17Vana vove vanapande kukola nakukukwasa, kesi vakwase vangenzi embwe.  

18Ngecivene, vwaelela nakujolela na munakazi wove uje iwambatele mu 
vukwenje vwove,  

19apwe wamuvwa kuli yove ngwe shonge. Vuvwa vwendi vukuvwaelelese, co 
cizemo cendi cikuzengeleke.  

20Munange, omwo vikajo uzemena munakazi weka? Omwo vikajo uzema 
munakazi wa mukweni?  

21Shukulu Kalunga amona vyuma vyoshe vije viwulinga. Kwoshe kuje kuuya, 
alinakukumona.  

22Vaka-vuvi vatsa mu ciliva cavo vavenya. Vatsa mu linimbwa lya vuvi vwavo 
vavenya.  

23Vaka-vuvi vatsa omwo kuvesi kulinyunga vakevo vavenya. Vulema vwavo 
vuvatwala ku mbumbo.  

Visimo 6 

Kunangula kukwavo lalo 

1Munange, kuma wakulaesele kulyamena na likongo lya mukweni ndi?  

2Co majwi ove anakukwata ngwe mweto.  

3Nga unalingimo munange, co yove uli mu mavoko a uje munu, oloni eyi ikeyo 
ngila yakutundamo, unapande kuya kuli ikeye, likeese nakumulomba ngeci 
akusambese.  

4Unapande kulinga ngeci simbu kanda ulale, nambe kuhwima.  

5Tunda mu mweto ou ngwe kazila, nambe ngwe mbambi atewa ciyambi.  

6Vaka-vulwa vanapande kulilongesela akuyoya kwa mishwa.  

7Vakevo kuvesi na ntwama, nambe mwene, nambe mwata,  

8oloni vakakungulula vyakulya vyavo a simbu ya ndombo, nakulivwaesela a 
cisika.  

9Visimbu vingaijo ukalala, yove mulwa? Simbu ikajo ukenduka? 

10Wendeka ngwove, “Njicishuluvaleko lika. Njihwimeko kamandondo.” 

11 Oloni omo uje mulwa acili mu tulo, vuutu vukamulwisa ngwe lipwepwe.  

12Vanu vakujeneka seo, vakevo lalo vaka-vuvi vakai nakwitanganamo 
nakwendeka vya makuli.  

13Vakemwina na mesho, co vanyateya na milavo mukukwisa vakwavo.  

14Simbu yoshe vatumba matumbe a vuvi mu vimbunge vyavo, co vashangumuna 
vukalu kwoshe-ikwoshe.  

15Omwo a eci, vwasi-vwasi n̄avava ikaija ali vakevo, co vakavulumuka manene 
kujeneka kukanguka.  

16Kuli vyuma vitanu na vivali vije Shukulu Kalunga vyazinda, vikevyo vyapwa vya 
vunyengwe kuli ikeye.  

17Kulyalesa nakwendeka makuli, kutsiya vanu vakujeneka mulonga,  

18mana akuyongwela vakweni matumbe amavi, vanu vaje vazambula mukulinga 
vuvi,  

19vukaleo vwa makuli ali mukwavo, na munu uje muka-kushangumuna vukalu 
akati ka vakwavo.  

Kunangula a vupangala 

20Munange, nyunga lishiko lyakuleka isho, co kesi wivale vilongesa vya vanyoko.  

21Nyunga majwi avo simbu yoshe, ashweke mu mbunge yove.  

22Vilongesa vyavo vikakutwamenena mu ngila omo wenda, vikevyo 
vikakunyunga ku vutsiki omo ulala, nakukunangula ku mutanya omo winduka.  

23Vilongesa vyavo vyapwa ceke, kunangula kwavo kukakulongesa mwakuyoyela.  

24Kunangula oku kukakutundisa ku vanakazi vavavi, nakukutundisa ku majwi 
akukokweya a vanakazi va vakweni.  

25Kesi utave munakazi wa cifwa cangacije akukokweye na vuvwa vwendi, nambe 
na mesho endi embwe.  

26Munalume asa kukumuna cikwizi na ndando ya mukasha wa likende, oloni 
kulinga vupangala na munakazi wa mukweni cikamanesa vyoshe vije ulinavyo.  

27Kuma wasa kwambata tuhya a nulo yove na vuzalo vwove kujeneka kwenya?  

28Kuma wasa kwenda a manungu a tuhya mendi ove kwenya ndi?  

29Cinapu vushonde vwakama kulala na munakazi wa mukweni. Woshe uje 
acilinga, vakamuhisa.  

30Vanu kuvesi kuvayesa mwizi nga aiva vyakulya omo ali na njala,  

31oloni nga uje mwizi vanamukwata, co napande kufweta visimbu vitanu na 
vivali, a vyuma vije vyevile, co napande kufweta vyoshe vije vyali navyo. 

32Oloni munu uje alinga vupangala kesi na mana. Alinakulinyongesa lika ikeye 
vavenya. 

33Kuvakamusingimika embwe, oloni vakamupupa, nakumushendumuna simbu 
yoshe. 

34Kuluvala kwa munalume omwo lifuwa lya munakazi wendi kumunenesa 
kulinga muuka, co kakala lalo na mema ku mbunge omo alinga shambandinga.  

35Kakatambula ndando yakumufwetela, kukwesi vwana vwavungi vuje vukasa 
kuhwisa vukalu vwendi.  

Visimo 7 

1Munange, anuka evi njilinakwendeka, co kesi wivale kulinga vinjinakuleke.  

2Nyunga mashiko ange, co ukayoya, nyunga vilongesa vyange ngwe 
muukanyungu vufuko vwaseo yakama.  

3Nyunga vilongesa vyange simbu yoshe, co visoneke mu mbunge yove.  

4Mana apwe ngwe ndokazi yove, co kuzivuka kupwe ngwe musamba wove wa a 
mbunge.  

5Vilongesa evi vikakunyunga ku majwi akuseveleka a vanakazi va vakweni.  

Munakazi wa cikwizi 

6A simbu imo, omo njakengele anja mu njanena ya njuvo yange,  

7co njamwene vakwenje vavangi vakweeva, oloni akati kavo, njazivukileo 
mukwenje umo wakweeva manene.  

8Ikeye wakele nakwenda mu tapalo, kuyehi na masambwa-ngila kuje kwakele 
munakazi umo. Co mukwenje ou wetile kuyehi na njuvo ya uje munakazi,  

9yapwile simbu ya cingwezi omo kwazivala laja.  

10Co uje munakazi waliwanene na uje mukwenje, uje munakazi wazalele vuzalo 
vwa vukwizi, co wakele na vutumbe mu mbunge yendi.  

11Uje munakazi wapwile wakukenyuka, wakujeneka shwamwa, co simbu yoshe 
wakele nakwendangana mu vitapalo, 

12nakwimana a masambwa-ngila, na mu vitapalo, na mu mitambela ya 
vulandeselo vwa vyuma.  

13Wavumbatelele uje mukwenje, nakumutsemba, co akukaluka kwendi 
wendekele ngwendi,  

14 “Lelo njinakombelela vin̄ombelo vya kulitombola, co lalo njili na situ ije 
inasalao yakulingisa ciwano.  

15Njinakushakezekele, co njinakuwana.  

16Njinafwiki vulili vwange na vinanga vya linyu vya mavala-mavala vya ku Ingito.  

17Njinakwitiho mazi a miila, na malimangango, na sinamone.  

18Ija tuvwaelele na cizemo vutsiki vwoshe. Tujolele amo na cizemo.  

19Munalume wange waiho embo, nai vungenzi vwa kulyala.  

20Nambatele vimbongo vyavingi, co kaija vwasi noo visimano vivali.” 

21Ngecivene, uje munakazi wazembelekele uje mukwenje nakumweseka na 
majwi endi akuseveleka.  

22Aje vene waile nendi ngwe ngombe aya nakumutsiya, nambe ngwe mbambi uje 
atsa mu mweto,  

23noo mukili ukamutiva a mbunge, mukwenje nafu ngwe kazila uje atsa mu 
mweto, kazivukile ngeci mwonyo wendi uli mu vushonde.  

24Ngecivene, yeni vana vange, tolilileni kuli yange, zivilileni evi njendeka.  

25Kesi mutave munakazi wa cifwa cangacije akoke vimbunge vyeni, kesi muye 
nakumukavangeya. 

26Munakazi wa cifwa cangacije naviisa nakutsiisa vanalume vavangi vaje naumo 
wai asa kuvalava.  

27Nga muya ku njuvo yendi, co muli mu ngila yakuya ku vukalo vwa vatsi. Ikeyo 
ngila yayasi yakuya ku kutsa.  

Visimo 8 

Kushangazala mana 

1Tolilila! Mana alinakusana. Kuzivisisa kulinakutambeka.  

2Mana alinakutambeka oku anemana, akamwa ya malundu kuyehi na ngila, na a 
masambwa-ngila.  

3 Mana anemana ku cikolo ca nganda, na kumukulo wa vikolo, alinakutambeka 
ngwawo,  

4 “Njilinakumisana, yeni vanu voshe va ano asi.  

5Kanda mukole ndi? Lilongeseni kupwa ngwe vakulunu. Kuma mu vilema ndi? 
Lilongeseni kukala na mana.  

6Tolilileni ku majwi ange amavwa, vyoshe vinjimileka vinapu vya vushunga.  

7Simbu yoshe njikendeka vushunga, yange njazinda makuli.  

8Vyuma vyoshe vinjendeka vinapu vya vushunga, kunjekwendeka cuma ca 
makuli nambe kwendeka cuma cakumitanukisa embwe.  

9Oshe anapu majwi a vushunga kuli uje awazivisisa, co lalo amavwa kuli vaje vali 
na mana.  

10Angula vilongesa vyange na mana ange kutuvakana siliva, nambe ngolinde 
yaivwa.  

11 “Yange njapwa mana, njinatuvakana mamanya a seo, cuma nacimo cai 
cilyeseka nange.  

12Yange njapwa mana, nji muka-kunongonona, njili na mana na kusompa 
kwakuvwa.  

13Kusingimika Shukulu Kalunga kukekwo kuzinda vuvi, yange njazinda kulyalesa 
nakulyaka ku vukama, njazinda lalo vingila vya vuvi na majwi a makuli.  

14Njikatumbu matumbe nakuwalinga, nji muka-kuzivisisa, co njapwa muka-nzili.  

15Njikakwasa vimyene kushwana, na vaka-kushwana kutunga mashiko amavwa.  

16Vaka-kushwana, na vaka-vulemu voshe va ano asi valinakushwana akukwasa 
kwange.  

17Njizema vaje vanjizema, voshe vaje vanjishakezeka vasa kunjiwana.  

18Njasa kwana vufuko na kasingimiko, vufuko vwa myaka yoshe, nakuvezika.  

19Vije uwana kuli yange vinapu vyavivwa kutuvakana ngolinde yaivwa, 
kutuvakana siliva yakujela.  

20Njikende mu ngila ya vushunga, nakukava vingila vyakushungama,  

21njikana vufuko vwavungi kuli vaje vanjizema, nakushulisa vinjuvo vyavo na 
vufuko.  

22 Akulivanga Shukulu Kalunga watangele yange, vikevyo vyapwile vipangi 
vyendi vyakulivanga vya ku san̄ulu.  

23Yange vanjitangele avushangumukilo, simbu kanda vatange kaye.  

24Njasemukile simbu kanda mema a kalunga akaleko, simbu masima a tuvwelu-
vwelu akaleko.  

25Yange njasemukile simbu kanda minkinda ikaleko, simbu kanda malundu 
vawatumbike mu myela yawo.  

26Simbu kanda Njambi atange kaye na mahya amwo, nambe kutanga livu lya mu 
kaye.  

27Yange kunjakele omo watumbikile lilu mu mwela walyo, omo wajangumwine 
lilu akamwa ya mema a kalunga.  

28Njakele nendi omo waakele mashelwa mwilu, omo washokolwele masima a 
tuvwelu-vwelu, twa mema a kalunga,  

29yange kunjakele omo watwile nginga ya mema a kalunga, ngeci mema a 
kalunga amwononokele. Yange kunjakele omo wajalele luvula lwa kaye.  

30Njakele kuyehi na Shukulu Kalunga, ngwe munendi wamundondo, 
njamuvwaelelesele a litangwa na litangwa, co nange lalo njavwaelelele ku mesho 
endi,  

31njavwaelelele na kaye, co lalo njavwaelelele na vanu vamwo.  

32 “Co ololo yeni vakwenje, tolilileni kuli yange. Lingeni ngwe muje njendeka, co 
mukavwaelela.  

33Tolilileni vije njimilongesa. Pweni vaka-kunyanyama, co kesi muvyombwanese.  

34Navezika munu uje atolilila kuli yange, munu uje atumbama ku cikolo cange, a 
litangwa na litangwa, munu uje avandamena ku cikolo ca ku njuvo yange.  

35Woshe uje anjiwana awana mwonyo, co Shukulu Kalunga akavwaelela nendi.  

36Woshe uje kanjiwana, alivulumuna lika ikeye vavenya, voshe vaje vanjizinda, 
vazema kutsa.” 

Visimo 9 

Mana na vulema 

1Mana anatungu njuvo yawo, nakuyishongela vimanda vyayo vitanu na vivali.  

2Mana anatsii tusitu twa a ciwano, co anatsingasana vinyu, nakujala mesa.  

3Akewo anatumu vangamba vendi va vambanda mukutambeka a mitambela 
yakulunduka mu vinganda ngwawo,  

4 “Voshe vanu vakweeva vaije kuno! “ Co ku vilema endeka ngwawo,  

5 “Ijeni mulye ku vyakulya vyange nakunwa ku vinyu vinjinatsingasana.  

6Tundeni mu munga ya vanu vakweeva ngeci muyoye, co endeni mu ngila ya 
mana.” 

Mana a vushunga 

7Nga unangula muka-kulyalesa, co ulinenela shwamwa. Nga wendekela muka-
vuvi, ulipesa lika ngoco.  

8Kesi unangule muka-kulyalesa, akakuzinda lika ngoco. Oloni nga unangula munu 
wakunyanyama, co munu wa cifwa cangacije akakuzema.  

9Cuma coshe cije wendeka na munu muka-mana, cikamunyanyamesa. Vyoshe 
vije viwuleka muka-vushunga, vikawezelela ku mana endi.  

10 Kwononoka Shukulu Kalunga, cikeco vushangumukilo vwa mana. Nga uzivuka 
Njambi Wakujela, co unapu muka-kuzivisisa.  

11Mana akakuwezelela ku myaka yakuyoya kwove. 

12Yove ukavezika nga ukakala na mana, oloni nga uwavyana, co ukapwa munu 
muka-kuyanda.  

Cilanyo ca cilema 

13Kweeva kunapu ngwe munakazi wa kanwa, munakazi wa shwamwa.  

14Ikeye akatumbama ku cikolo ca njuvo yendi, nakutumbama a mwela 
wakulunduka wa mu nganda, 

15nakutambeka ku vanu vaje valinakwita nakuliila kwavo ngwendi,  

16 “Yeni vilema, ijeni mukovele muno! “ Co ku vanu vakweeva endeka ngwendi,  

17 “Mema akwiva apwa amavwa manene, na likende lyakulila mu vushweke 
lyapwa lyalivwa manene.” 

18Vanu va luvinda kuvazivuka ngeci vanu vaje vakai ku njuvo yendi, vanatsi laja, 
vaje valivangele kukovelamo ololo vali mu vukalo vwa vatsi.  

Visimo 10 

Visimo vya Solomoni 

1Evi vikevyo visimo vya Solomoni. Mwana wa mana avwaelelesa ishe, oloni 
mwana wakweeva akolesa vaina shwamwa.  

2Vufuko vwakuwana mu ngila yaivi kuvwesi na seo, oloni kulongwa kwamena 
mwonyo wove.  

3Shukulu Kalunga kakatava vaka-vushunga vakale na njala, oloni vaka-vuvi 
avavindika kuwana vije vivashaka.  

4Kukala na vulwa kunena vuutu, oloni kupanga na nzili cikupwisa ufuki.  

5Munu muka-mana aungulula vimbuto a simbu ya kuteja, oloni cinapu cuma ca 
shwamwa kulala a simbu ya kuteja.  

6Muka-vushunga atambula vivezikiso, oloni vuvi vuvanda mu majwi a vaka-vuvi.  

7Vanu vaka-vushunga simbu yoshe vakavanuka ngwe civezikiso, oloni vaka-vuvi 
vakavevala.  

8Munu muka-mana akatava kumunangula. Oloni vaka-kwendeka vya vulema 
vakanyonga.  

9Uje enda mu vushunga ikeye enda mu kwoloka, oloni uje enda mwa kupenga-
penga vakamukwata.  

10Munu wa kwendeka vushunga anena vukalu, oloni uje endeka civembulu anena 
kwoloka.  

11Majwi a muka-vushunga anapu lisima lya mwonyo, oloni vuvi vunavanda mu 
majwi a vaka-vuvi.  

12 Cizindo cikashangumuna vimata, oloni cizemo cifwika milonga yoshe.  

13Vihwanga vakendeka vya mana, oloni vilema vashaka lika kuvahisa.  

14Vaka-kunyanyama vakawana mana, oloni vilema vanena lika vukalu.  

15Vufuko vwa muka-kufuka vunapu cimpaka cendi, oloni vuutu vunyongesa 
kautu.  

16Cikandelela ca muka-vushunga cinapu mwonyo, oloni vuvi vutwamenena lika 
ku vuvi vwakama.  

17Vanu vaje vatolilila omo vavanangula vakayoya, oloni vaje kuvatava ngeci 
vanaviisa, vali mu vushonde.  

18Munu muka-kushweka cizindo cendi wapwa muka-makuli, co munu woshe uje 
afweya napu cilema.  

19Kwendeka manene kukakoko kuviisa, nga wanyanyama, oloka lika kuluu.  

20Majwi a muka-vushunga anapu ngwe siliva yakujela, oloni viyongola vya muka-
vuvi vinapu vyangoco.  

21Majwi a muka-vushunga ahwimisa vimbunge vya vanu vavangi, oloni nga u 
cilema, co wasa kulitsiya lika yove vavenya a mana.  

22Civezikiso ca Shukulu Kalunga cikeco cikufukisa. Kupanga na nzili kucasa 
kukufukisa.  

23Cinapu vulema kujolela akulinga vuvi, vihwanga vavwaelela na mana.  

24Vaka-vushunga vakawana vivashaka, oloni vaka-vuvi vakawana vije 
vivajujwisa manene.  

25Lihunzi lyakama liija, co vaka-vuvi vakapekumukila kulyala, oloni vaka-
kulongwa Njambi akavemanesa mbe.  

26Kesi utume mulwa akupangele cuma cimo, ikeye napu ngwe vinyu 
vyakungangamena ku mayo ove, nambe ngwe vwisi vutapata mu mesho ove.  

27Nga wononoka Shukulu Kalunga, co ukayoya simbu yakama, oloni vaka-vuvi 
vakatsi omo simbu yavo kanda yete.  

28Cinyangavili ca muka-vushunga citwamenena kukujolela, oloni vaka-vuvi 
navimo vyai vakengelela.  

29Shukulu Kalunga akanyungu vaka-kulongwa, oloni akanyongesa vaje vaka-
kulinga vya kupenga-penga.  

30Vaka-vushunga simbu yoshe vakakala mwamuvwa, oloni vaka-vuvi kuvakakala 
mu lifuti.  

31Vaka-vushunga vakendeka vya mana, oloni ndaka ije yendeka vya vuvi 
vakayolwesa.  

32Vaka-vushunga vazivuka vyuma muka vivanapande kwendeka, oloni vaka-vuvi 
simbu yoshe vakendeka vyuma vije vivavalesa munu ku mbunge.  

Visimo 11 

1Shukulu Kalunga wazinda vanu vaje vapangesa vipeseleso vya makuli, oloni 
avwaelela na vipeseleso vyavivwa.  

2Vaka-kulyalesa vakaziva shwamwa, oloni vaka-kulikeesa vakakala na mana.  

3Nga unapu u muka-vushunga, kulongwa kukakutwamenena, oloni nga u munu 
wakuyoya kwa kupenga-penga, kupenga-penga kwove kukakunyongesa.  

4Vufuko vukapwa vwangoco a litangwa lyove lya kutsa, oloni kulongwa kwasa 
kwamena mwonyo wove.  

5Kulongwa kulingisa muka-vushunga kuyoya mwamuvwa, oloni muka-vuvi 
akawa a vuvi vwendi vavenya.  

6Vushunga vwa muka-kulongwa vukamupatula, oloni munu uje kuvasa 
kumukulaela, atsa ku muuka wendi.  

7Omo muka-vuvi atsa, cinyangavili cendi citsa amo nendi. Kukulaela vufuko 
kukwesi na seo.  

8Shukulu Kalunga akanyunga vaka-vushunga ku tuyando, co tuyando otu twija ku 
vaka-vuvi.  

9Visimutwiya vya vaka-kujeneka kukulaela, vyasa kukuviisa, oloni mana a vaka-
vushunga asa kukwamena.  

10Vivezikiso vya vaka-kulongwa, vikanenela nganda kuvwaelela, omo vaka-vuvi 
vatsa, co kukakala kujolela.  

11Nganda ipwa yakama omo Shukulu Kalunga avezikisa vaka-vushunga, oloni 
majwi a vaka-vuvi, asa kuviisa nganda.  

12Cinapu cuma ca vulema kushendumuna vakweni. Nga uli na mana, co lyolokele 
lika kuluu.  

13Muka-lufwe wai wamukulaela kushweka vyuma, oloni wasa kukulaela munu 
wa vushunga.  

14Lifuti liwa nga kulyesi na vaka-kutwamenena va mana, oloni nga kuli vaka-
kunangula vavangi, co kukala kwoloka.  

15Uje ana kapopo ku mulonga wa mungenzi akamona vukalu, oloni uje kalingi 
cuma eci akakala mwamuvwa.  

16Munakazi muka-mema ku mbunge vakamusingimika. Oloni vanalume va lwozi 
vawana lika vufuko.  

17Muka-ngozi anyunga mwamuvwa mwonyo wendi, oloni munu wakukaluka 
aliyandesa lika ikeye vavenya.  

18Vanu vavavi kuvasa kuwana cuma cimo, oloni nga ulinga mwa vushunga co 
ukawana cikandelela.  

19Munu woshe-iwoshe uje alinga mwa vushunga akayoya, oloni woshe uje 
akakateya kulinga vyavivi akatsa.  

20Shukulu Kalunga wazinda vanu vaka-vimbunge vyavivi, oloni azema vaje vaka-
kulinga vya vushunga.  

21Zivukeni ngeci vaka-vuvi vakavahisa, oloni vaka-vushunga vakovoka.  

22Vuvwa vwa munakazi wa mana, vunalifu na kanzeya ka ngolinde kali ku lijulu 
lya ngulu.  

23Vaka-vushunga vakashungwiya vyuma vyavivwa, oloni vaka-vuvi 
vakakushungwiya lika vije vyavikalu.  

24Vanu vamo vakapangesa vimbongo vyavo mwoshe muvashakela, oloni anga 
vacili na vufuko. Co veka vali na vun̄ondi, oloni anga vanapu lika vaka-kuutwa.  

25Pwa muka-kwana co ukavezika. Kwasa vakweni, co nove vakakukwasa.  

26Vanu vakasingi munu uje omina vimbuto, oloni vashangazala uje avilandesa na 
ndando yaindondo.  

27Eseka na nzili kulinga mwamuvwa, co uwana vasamba, ya nakushakezeka 
vukalu, co ukavuwana.  

28Vaje vakulaela a vufuko vwavo, vakatotomoka ngwe maputa a nyangao, oloni 
vaka-vushunga vakakola mbe, ngwe maputa a ndombo.  

29Munu uje anenela tuyando naanga yendi, kakawana cuma cimo ku 
mamaneselelo endi. Vilema vya vanu simbu yoshe vapwa vangamba va vaka-
kunyanyama.  

30Yoya mu vushunga, co uwana mwonyo, oloni lwozi lutwala lika ku kutsa.  

31 Vaka-vushunga vakawana cikandelela ano asi. Oloni mwa vushunga vaka-
kupenga-penga, na vaka-vuvi, Njambi akavahisa.  

Visimo 12 

1Woshe uje azema mana azema kumunangula, oloni uje azinda kumwendekela 
napu cilema.  

2Munu wamuvwa akawana kutetela kuli Shukulu Kalunga, oloni Shukulu Kalunga 
ahisa munu muka-matumbe amavi.  

3Vuvi kuvwasa kwana kwoloka, oloni vaka-vushunga vakemana mbe ngwe muti 
uli na mizi yawo mu livu.  

4Munakazi wamuvwa napu cuma ca seo kuli munalume wendi, oloni munakazi 
uje azivisa shwamwa munalume wendi, napu ngwe mushongo wa lulanga mu 
vitsiya vya munalume wendi.  

5Matumbe a vaka-vushunga apwa amavwa, oloni kunangula kwa vaka-vuvi 
kwapwa kwa makuli.  

6Kunangula ca makuli capwa mweto wauvi, oloni kunangula ca vushunga capwa 
ngwe ntelo.  

7Vaka-vuvi vakavalwisa, co kuvaseze vatekulwila, oloni voshe vaje vaka-
vushunga kuvakavawisila asi.  

8Munu muka-mana vakamushangazala, oloni cilema vakamukenga na shwamwa.  

9Mwamuvwa kupwa munu wangoco mukupangela kuyoya, kutuvakana kulyaka 
ku vukama oku uli na njala.  

10Muka-vushunga anyunga mwamuvwa vimuna vendi, oloni vaka-vuvi vakala na 
muuka ku vimuna vavo.  

11Ndimi muka-kuundangana manene akakala na vyakulya vyavingi, oloni cinapu 
vulema kuviisila simbu a vyuma vyangoco.  

12Vaka-vuvi vakashaka kuwana vyuma vyavivi ngeci vavilinge, oloni vaka-
vushunga vemana mbe ngwe muti uli na mizi yawo mu livu.  

13Muka-vuvi akalitela nganjo ikeye vavenya na majwi endi a makuli, oloni muka-
kulongwa akalitundisa ikeye vavenya mu vukalu.  

14Cikandelela cove nambe kunyanyama kwove kunemana a vyuma vije wendeka, 
na vyuma vije ulinga.  

15Vilema simbu yoshe vakayongola ngeci vakevo vazivuka vyuma vyavivwa 
manene, oloni vaka-mana vakatolilila kukuvanangula.  

16Kuluvala cinapu vulema, oloni kulimbulula matuka kunapu cuma ca mana.  

17Mukaleo wa vushunga akambulula vukaleo vwa vushunga, oloni mukaleo wa 
makuli akambulula vukaleo vwa makuli.  

18Kwendeka majwi a lishamena avinjisa ku mbunge ngwe munu vativi moko ya 
mukwale, oloni majwi akwendeka mwamuvwa akahwimisa mbunge.  

19Muka-makuli akayoyo kasimbu kakandondo lika, oloni muka-vushunga 
akayoyo myaka yoshe.  

20Visinganyeka vyavivi vyapwa vya makuli, oloni viyongola vyavivwa vinena 
kuvwaelela.  

21Nacimo cuma cacivi cai ciija kuli muka-vushunga, oloni vaka-vuvi vakawana 
lika tuyando.  

22Shukulu Kalunga wazinda vanu vaka-makuli, oloni avwaelela na vanu vaje 
valinga vya vushunga.  

23Vaka-mana vakasimpi na vyuma vije vazivuka, oloni vilema vambulula lika 
vulema kwoshe-ikwoshe.  

24Undangana manene, co upwa u ntwama, kala na vulwa, co upwa u ndungo.  

25Cishota-mbunge capwa citele cakulema, oloni majwi a ngozi anena kuvwaelela.  

26Muka-vushunga napu cimweso ku mukwavo, oloni ngila ya muka-vuvi 
ivazimbalesa.  

27Nga wapwa u mulwa kuwasa kuwana vije viwushakezeka, oloni nga 
uundangana, co ukavezika.  

28Vushunga vwapwa ngila yakuya ku mwonyo, co vuvi vwapwa ngila yakuya ku 
kutsa.  

Visimo 13 

1Mwana wa mana atolilila omo ishe amunangula, oloni mwana wa likamba kesi 
kutolilila ku vije vamunangula.  

2Vanu vavavwa vakavana cikandelela a vije vyavivwa vendeka, oloni vanu vaka-
makuli vakasinganyeka lika vyuma vya lwozi.  

3Nyanyama ku vyuma vije wendeka, co ukanyunga mwonyo wove, nga wendeka 
lishamena ukanyonga.  

4Mulwa nameme ashaka vati cuma oloni kakaciwana, oloni muka-kuundangana 
manene akawana vyuma vyoshe vije vyashaka.  

5Vaka-vushunga vazinda makuli, oloni majwi a vaka-vuvi apwa a shwamwa 
nakuviililisa.  

6Vushunga vunyunga uje kesi na mulonga, oloni vuvi vuwisa vaka-vuvi.  

7Vanu vamo vakalipwisa ngwe vaka-kufuka, oloni kuvesi na vufuko, co vamo 
vakalipwisa ngwe vaka-kuutwa, oloni vali na vufuko vwavungi.  

8Muka-kufuka akapangesa vimbongo vyendi mukwamena mwonyo wendi, oloni 
naumo wai akashungwiya muka-kuutwa.  

9Vaka-vushunga vanapu ngwe ceke cakutwa manene, oloni vaka-vuvi vanapu 
ngwe ndeya yakuzima.  

10Kulyalesa kunena vukalu, oloni mana ali muli vaje vatolilila kukuvanangula.  

11Vufuko vwakuwana mu ngila yaivi vukahu vwasi-vwasi, oloni uje avuwana 
nakuundangana kwendi vavenya akakala navwo vwavungi.  

12Omo cinyangavili cinahu, co na mbunge inoloka, oloni vije ushaka nga 
unaviwana, co ujolela.  

13Nga uvyana vilongesa vya Njambi, co ulinenela tuyando, oloni uje ononoka 
mashiko endi vakamwana cikandelela.  

14Vilongesa vya muka-mana vyapwa lisima lya mwonyo, ngeci munu atenguluke 
kutunda ku vinganjo vya kutsa.  

15Mana awanesa kasingimiko, oloni vaje vaka-kujeneka kukulaela vali mu ngila 
yakuya kukunyonga.  

16Vaka-mana simbu yoshe vakalivanga kuyongola simbu kanda vapange, oloni 
vilema vambulula vya vulema vwavo.  

17Miluwa va kulongwa vakanene tuyando, oloni vaje vaka-kukulaela vakanene 
kwoloka.  

18Uje avyana kumunangula akapwa muka-kuutwa nakuziva shwamwa, oloni 
woshe uje atolilila kukumunangula vakamusingimika.  

19Cinapu cacivwa manene kuwana vije viwushaka, oloni vilema vakavyana 
kutenguluka kutunda ku vuvi.  

20Uje enda na vaka-mana apwa muka-mana lalo, oloni uje enda na vilema 
akanyonga.  

21Tuyando tukavangeya vaka-vuvi kwoshe-ikwoshe kuvaya, oloni vaka-vushunga 
vakavana cikandelela ca vyuma vyavivwa.  

22Munu wamuvwa asezela vatekulyendi vushwana, oloni vufuko vwa vaka-vuvi 
vakavwambata kuli vaka-vushunga.  

23Mahya a tuutu mwasa kwija vimbuto vyavingi, oloni vaka-muuka 
vavitundisamo.  

24Nga kuunyanyamesa munove kuwesi nakumuzema, oloni nga wamuzema 
umunangula.  

25Vaka-vushunga vali na vyakulya vyavingi, oloni vaka-vuvi simbu yoshe vali na 
njala.  

Visimo 14 

1Munakazi wa mana, anyunga njuvo yendi, oloni munakazi wa cilema, aviisa 
njuvo yendi.  

2Woshe uje ayoya kuyoya kwakuvwa, amwesa ngeci alinakwononoka Shukulu 
Kalunga, oloni woshe uje ayoya kuyoya kwa kupenga-penga, amwesa ngeci 
alinakuyengula Shukulu Kalunga.  

3Cilema wa kulyalesa vamuhisa akwendeka vya vulema, oloni majwi a muka-
mana amunyunga ikeye vavenya.  

4Kujeneka vingombe vakulima, mu cishete mukala mwamupulungwa, oloni nga 
ukala navo, co cishete cove cikashula na vimbuto.  

5Mukaleo wa kulongwa simbu yoshe akendeka vushunga, oloni mukaleo uje 
wakujeneka kulongwa, kesi kwendeka vya vushunga oloni makuli lika.  

6Vanu vaka-kulyalesa kuvasa kupwa vaka-mana, oloni cacasi kuli vihwanga 
kulilongesa.  

7Tunda ku vilema, omwo kuvesi na cuma ca mana civakakulongesa.  

8Omwo vikajo munu wakunyanyama ali na mana? Omwo azivuka vije 
vyanapande kulinga. Omwo vikajo cilema wapwa cilema? Omwo akayongola 
ngeci azivuka vyuma.  

9Vilema kuvesi na mulonga nga vavulumuna, oloni vanu vavavwa vakashaka 
kuvasambesa.  

10Mbunge na mbunge izivuka vukalu vwayo, co naumo wai asa kuvwaelela nayo.  

11Njuvo ya muka-vuvi ikanyonga, oloni mbalaka ya muka-vushunga ikakola mbe.  

12 Kuli ngila ije amona munu ngeci inapu ngila ya vushunga, oloni mamaneselelo 
ayo inapu ngila ya kutsa.  

13Kujolela casa kufwika kuviilila, co lalo kuvwaelela casa kwimuka kuviilila.  

14Vanu vavavi, vakawana vije vinavapande, vanu vavavwa, vakatambula 
cikandelela a vilinga vyavo vyavivwa.  

15Cilema akatava cuma coshe-icoshe cije aziva, vaka-mana vakevo vazivuka kuje 
kuvaya.  

16Vaka-mana vakalinyungu ku vukalu, oloni vilema vapwa valishamena, co 
vakalingi vyuma kuviyongola.  

17Vanu vaka-kuluvala, vakalingi vyuma vya vulema, oloni vaka-mana vakakala 
mu kwoloka.  

18Vilema vakawana vya vulema vwavo, oloni vaka-kunyanyama, vakatambula 
cikandelela ca mana.  

19Vaka-vuvi vakatsikama, nakulamba kuli vaka-vushunga na kulikeesa, 
mukulomba kutetela kwavo.  

20Nga u kautu, kuukala na vasamba, oloni nga u muka-kufuka, ukala na vasamba 
vavangi.  

21Nga ushaka vivezikiso, kala na ngozi kuli muka-kuutwa, capwa vuvi kuyeluwisa 
vakweni.  

22Vakweni vakakukulaela nakukusingimika nga upanga mwamuvwa, oloni nga 
upanga mwamuvi, co ulinakulinga mulonga.  

23Kuundangana manene uwanao vimo, oloni kwendeka ngoco lika na kanwa, 
kutwala lika ku vuutu.  

24Vaka-mana vakatambula cikandelela ca vufuko, oloni vilema vakavazivukila a 
vulema vwavo.  

25Mukaleo wa vushunga akamena myonyo ya vanu, oloni mukaleo wa makuli, 
kuvamukulaela embwe.  

26Kukomoka Shukulu Kalunga mwakala kukulaela, nakukolesa kuli munu na 
naanga yendi.  

27Kukomoka Shukulu Kalunga kunapu kavwelu-vwelu ka mwonyo, ngeci munu 
atunde mu vinganjo vya kutsa.  

28Vukama vwa mwene, vuli a vungi vwa vanu vaje vashwana, nga kesi na vanu 
vavangi, vumwene vwendi vuzeya.  

29Uje kesi kuluvala vwasi, ali na mana akama, oloni muka-mbunge ya vwasi-
vwasi, akamwesa lika vulema vwendi.  

30Mbunge ya kwoloka inena vukangule mu muvila, oloni cipululu capwa ngwe 
mbandu ya mukongo.  

31Nga uyandesa vanu vakuutwa, co ulinakushaula Njambi uje wavatangele, oloni 
nga uzivila ngozi tuutu, ulinakumusingimika.  

32Vaka-vuvi vakaliwisa vakevo vavenya a vilinga vyavo vya vuvi, oloni vaka-
vushunga vali noku kwakutewela a kutsa kwavo.  

33Kunyanyama kwakala ku munu uje ali na mana, oloni vilema kuvazivuka vya 
mana.  

34Vushunga vukatsimanesa lifuti, oloni vuvi vunena shwamwa ku lifuti lyoshe.  

35Vimyene vakavwaelela na vamyata va kulongwa, oloni vakahisa vamyata vaje 
valinga mwamuvi.  

Visimo 15 

1Kukumbulula kwakuvwa kwolwesa vukalu, oloni lijwi lyakuvavalesa mbunge, 
lishangumuna vukalu.  

2Omo vaka-mana vendeka, vendeka mana, oloni vilema vendeka vyangoco.  

3Mesho a Shukulu Kalunga ali kwoshe-ikwoshe. Ikeye alinakukenga ali vaka-vuvi, 
na ali vaka-vushunga.  

4Majwi a ngozi apwa cemba cacivwa, oloni majwi a vukalu, akavavalesa ku 
mbunge.  

5Cinapu vulema kwombwanesa vije vyakulongesa isho, oloni cinapu cuma 
cacivwa kunyunga kunangula kwendi.  

6Vaka-vushunga vakanyungu vufuko vwavo, oloni vaka-vuvi vakazimbalesa 
vufuko vwavo, omo simbu yaikalu yeta.  

7Majwi a vaka-mana ashandola mana, oloni vikuyongola kwa vilema kesi kwa 
mana embwe.  

8Shukulu Kalunga akazivi vunyengwe na vin̄ombelo vya vaka-vuvi, oloni 
avwaelela na malombelo a vaka-vushunga.  

9Shukulu Kalunga akazivi vunyengwe a vingila vya vaka-vuvi, oloni wazema vanu 
vaje valinga vya vushunga.  

10Nga ulinga vya kupenga-penga, co vakakuhisa manene, nga kuutava 
kukunangula, co ukatsa.  

11Nambe vukalo vwa vatsi, kuvwasa kuvindika Shukulu Kalunga kuzivuka vije 
vilimo, co munu asa kushweka vatijo viyongola vyendi ku mesho a Njambi?  

12Vaka-kulyalesa kuvesi kushaka kuvanangula, co kuvesi lalo kulomba 
kuvanangula kuli vaje vakunyanyama.  

13Omo vanu vanavwaelela, co vajola-jola, oloni omo vaviilila, co vazeya.  

14Vihwanga vakashaka kulilongesa, oloni vilema vanapwisamo na vulema vwavo.  

15Kuyoya kwa kautu, simbu yoshe kwapwa kwa kayando, oloni vanu 
vakuvwaelela, simbu yoshe vajolela mukuyoya kwavo.  

16Mwamuvwa kupwa u kautu oku ukomoka Shukulu Kalunga, kutuvakana kupwa 
u muka-kufuka, nakukala mu tuyando.  

17Mwamuvwa kulisa visapa-sapa ku njuvo kuje kuli cizemo, kutuvakana kulisa 
situ ya mazi ku njuvo kuje kuli cizindo.  

18Mbunge ya matoto ikashangumuna vimata, oloni kusimpa, kukanene kwoloka.  

19Nga u mulwa, co ukawana vukalu mukuyoya kwove, oloni nga u wa kulongwa, 
co kuukayanda.  

20Mwana uje wa mana avwaelelesa ishe, oloni mwana wakweeva, akolesa vaina 
shwamwa.  

21Vilema vavwaelela na vulema vwavo, oloni vaka-mana, vakalingi vyuma vya 
vushunga.  

22A kunangula kwakuvwa vyuma vikaviya, oloni nga kuli munga ya vaka-
kunangula, vyuma vikavwaa.  

23Kukumbulula cihula a simbu yaivwa, kunenela vanu kuvwaelela.  

24Vanu vakunyanyama vakende mu ngila ije yakushungama itwala ku mwonyo, 
oloni kesi ngila ije ishelumuka ku vukalo vwa vatsi.  

25Shukulu Kalunga akanyongesa vinjuvo vya vanu va kulyalesa, oloni akanyunga 
vufuko vwa vifwile.  

26Shukulu Kalunga wazinda viyongola vya vuvi, oloni akavwaelela na majwi a 
vaka-kujela mu vimbunge.  

27Muka-cipululu akanene vukalu ku naanga yendi, oloni uje azinda lizika-kanwa, 
akayoya.  

28Vaka-vushunga vakayongola akulivanga simbu kanda vakumbulule, oloni vaka-
vuvi vakazambula kukumbulula, co vakalikovelesa mu vukalu.  

29Omo vaka-vushunga valombela, Shukulu Kalunga avatolilila, oloni kesi 
kutolilila ku malombelo a vaka-vuvi.  

30Cihanga cakujola-jola, civwaelelesa mbunge, na muzimbu wauvwa, ukolesa 
muvila.  

31Nga utolilila omo vakunangula, co ukapwa muka-kunyanyama.  

32Nga uvyana kulilongesa, ulinakuliyeluwisa lika yove vavenya, oloni nga utava 
kukunangula, co ukapwa muka-kunyanyama.  

33Kukomoka Shukulu Kalunga, kulongesa munu mana, akulivanga unapande 
kulikeesa, asinoni uwane kasingimiko.  

Visimo 16 

1Yetu vanu tukatumbu matumbe, oloni lijwi lya mamaneselelo lyapwa lya 
Njambi.  

2Twasa kusinganyeka ngeci yetu tuzivuka vika vinapu vya vushunga, oloni 
Shukulu Kalunga apeselesa viyongola vyetu.  

3Kundika matumbe ove kuli Shukulu Kalunga, co ukavezika mukuya kulutwe.  

4Cuma coshe catangele Shukulu Kalunga, cili na vutumbe vwaco, co vutumbe vwa 
vaka-vuvi vunapu kunyonga.  

5Shukulu Kalunga wazinda munu woshe uje muka-kulyalesa, mwa vushunga 
vene akavahisa.  

6Pwa wa kulongwa nakushungama, co Njambi akakusambesa ku vuvi vwove, 
ononoka Shukulu Kalunga, co cuma nacimo cai cacivi cikalingiwa kuli yove.  

7Omo uvwaelelesa Shukulu Kalunga, nameme vitozi vove vapwa vasamba.  

8Mwamuvwa kukala na vyuma vyavindondo viwatambula na kulongwa, 
kutuvakana kukala na vyuma vyavingi viwatambula kwakujeneka kulongwa.  

9Wasa kutumba matumbe ove, oloni Njambi ikeye atwamenena vilinga vyove.  

10Mwene endeka na moko ya vuNjambi, co kusompa kwendi kwapwa 
kwakushungama simbu yoshe.  

11Shukulu Kalunga ashaka kupeselesa nakweseka kupwe kwa vushunga, ndando 
yoshe lalo inapande kupwa yaivwa.  

12Cinapu ca vunyengwe ku vimyene kulinga vyuma vyavivi, omwo litanda lya 
vumwene lyapwa lya vushunga.  

13Mwene washaka kuziva vushunga, nakushangazala vaje vavwendeka.  

14Munu wa mana avwaelelesa mwene, nga mwene aluvala, co munu umo atsa.  

15Omo mwene ajolela nakuvwaelela nove, cinapu ngwe mashelwa a nyonzi ya 
nyangao, co uyoya.  

16Cinapu cuma cacivwa manene kukala nakuzivisisa na mana, kutuvakana kukala 
na ngolinde na siliva.  

17Ngila ya vaka-vushunga ikeyo kutewa vuvi, ngecivene, uje anyunga ngila yendi 
anyunga mwonyo wendi.  

18Kulyalesa manene kutwala munu kukunyonga.  

19Mwamuvwa kulikeesa nakupwa u kautu, kutuvakana kulyalesa, nakupwa ufuki, 
nakwambata vyuma vyakupukula.  

20Aka mbunge ku vije vivakulongesele, co ukavezika, kulaela kuli Shukulu 
Kalunga, co ukavwaelela.  

21Muka-mbunge ya mana vakamuzivukila akuzivisisa kwendi, vanu vamuzivisisa 
omwo kuvwaa kwa majwi endi.  

22Mana apwa lisima lya mwonyo kuli muka-mana, oloni kulongesa vilema 
kwapwa kuviisa lika simbu.  

23Vaka-mana vakasinganyeka simbu kanda vendeke, vije vendeka vyapwa 
vyakuzivisisa manene.  

24Majwi amavwa anafu ngwe vuki, akuvwaelelesa nakukupwisa munu wa nzili.  

25 Kuli ngila ije amona munu ngeci inapu ya vushunga, oloni mamaneselelo ayo 
inapu ngila ya kutsa.  

26Munu wa lilaku-laku lya vyakulya, limuundanganesa manene omwo ikeye 
ashaka kukuta.  

27Vaka-vuvi vakatumbu matumbe a vukalu, nameme majwi avo enyeka ngwe 
tuhya twa milangi.  

28Vaka-vuvi vakashandola lufwe, co vashangumuna tuyando nakutsiya vusamba.  

29Vaka-lwozi vakashongangeya vakwavo, nakuvatwala mu ngila yaivi.  

30Nyanyama na vanu vaje vakunyateya na mesho nakushongomona tunwa 
twavo, valinakuyongola vyavivi.  

31Vwele vunapu cilongo ca vumpau, cije vanazala vanu vaje vanakala nakuyoya 
mu vushunga.  

32Muka-kujeneka kuluvala-luvala wapwa wamuvwa manene kutuvakana muka-
nzili, kulinyunga yove vavenya kwapwa kwakuvwa kutuvakana kushwana 
vinganda vyoshe.  

33Vanu vakate n̄ela ngeci vawane cizango ca Njambi, oloni Njambi ikeye muka-
kutava vije vinapande kulingiwa.  

Visimo 17 

1Mwamuvwa kulya livanda lyakuma lya likende mu kwoloka, kutuvakana kukala 
na ciwano mu njuvo muje muli lwozi.  

2Ngamba wa mana akashika mwana uje azivisa shwamwa, ngamba wa cifwa 
cangacije akatambula vushwana amolika na mwana wa shukulu yendi.  

3Ngolinde na siliva vakavyeseka na tuhya, oloni Shukulu Kalunga akeseka 
viyongola vya munu.  

4Vaka-vuvi vakatolilila ku viyongola vya vuvi, co vaka-makuli vakatolilila ku 
makuli lalo.  

5Uje ashendumuna tuutu alinakushaula Njambi uje wavatangele, uje avwaelela a 
tuyando twa vakwavo vakamuhisa.  

6Tukulukazi vakalyalesa ali vatekulyavo, vana lalo vanapande kulyalesa ali 
visemi vavo.  

7Vaka-vulemu kuvesi kwendeka makuli, co cilema kesi na cuma cimo cacivwa 
cakwendeka.  

8Vanu vamo vayongola ngeci lizika-kanwa likapanga ngwe manseno, co vakulaela 
ngeci lyasa kupanga cuma cimo.  

9Nga ushaka vanu vakuzeme vasambese omo vakuviisila, kwanuka-anuka 
milonga ikutsiisa vusamba.  

10Munu muka-mana asa kuziva akumwendekela lumolika, oloni cilema kasa 
kuziva kumwendekela nambe kumupupa visimbu vyakupwa 100.  

11Kutsa kwija ngwe muluwa wa ngozi ku vaka-vuvi vaje simbu yoshe 
vashangumuna vukalu.  

12Cili kulutwe kuliwana na ndumba ivananyeka vana vendi, kutuvakana kuliwana 
na cilema alinga vya vulema vwendi.  

13Nga wilwisila vyavivi ku vyavivwa, co vuvi kuvukatundu mu njuvo yove.  

14Kushangumuka vimata kunapu ngwe mema azikuka mu lishali, ngecivene, 
likele kushangumuka vimata simbu kanda lwozi lushangumuke.  

15Uje asambesa muka-vuvi na uje ahisa muka-vushunga, voshe muvuvali vwavo 
vanapu vunyengwe kuli Shukulu Kalunga.  

16Omwo vikajo vilema vali na vimbongo vije vasa kulikwasa navyo 
mukulilongesa, oloni vakevo kuvesi na mana?  

17Vasamba vamwesa cizemo cavo simbu yoshe, vavushoko vanasemukila ngeci 
vamwene amo tuyando.  

18Kuvanga munu wakujeneka mana lika ikeye akulaesa kwana kapopo ku likongo 
lya mukwavo.  

19Kuzema vuvi kunapu kuzema tuyando, nga simbu yoshe ulyalesa ulikokela lika 
tuyando.  

20Munu wakulindwa mbunge kesi kuwana vyavivwa, muka-kwendeka makuli 
alikokela lika tuyando ikeye vavenya.  

21Kukita mwana wakweeva, kunenesa visemi vendi kulinyenga nakujeneka 
kuvwaelela.  

22Mbunge yakuvwaelela ikangwisa muvila, oloni mbunge yakulinyenga simbu 
yoshe iyondwesa muvila.  

23Maako vavavi vakatambula mazika-kanwa mu vuse-vuse, ngeci vaengese 
n̄anda.  

24Muka-mana mesho endi ali ku vyuma vya mana, oloni mesho a cilema akenga 
ku vyuma vyangoco.  

25Mwana wa cilema akazivisa shwamwa ishe, nakunenela vaina vakumukita 
vusiwa.  

26Kesi mwamuvwa kuhisa munu wakujeneka mulonga, nambe kupupa vaka-
vushunga omwo vushunga vwavo.  

27Uje anyunga majwi endi ali na mana, na munu uje azivuka mwamuvwa vyuma 
akasimpi.  

28Nameme cilema nga noloka kuluu, vamutumbula wakunyanyama na muka-
mana.  

Visimo 18 

1Vanu vakujeneka kulizilila na vakwavo vakashaka lika kulinga mwaya cizango 
cavo, vakavyana vushunga vuje vuvazivuka vakwavo.  

2Cilema kesi na mulonga nambe nga azivisisa cuma nambe nga kacizivisisa, oloni 
ikeye akashaka lika kumwesa viyongola vyendi.  

3Kulinga vuvi kunena shwamwa nakukuyeluwisa.  

4Majwi a munu wa mana anapu ngwe mema akutunda ku kavwelu-vwelu 
kakulova.  

5Kesi mwamuvwa kusingimika muka-mulonga, nambe kuvindika munu wa 
mulonga ngeci kesi awane vuvwa.  

6Omo cilema ashangumuka vimata, co ashangumuna lwozi.  

7Omo cilema endeka aliviisa ikeye vavenya, endekesi yendi inapu nganjo 
yakulitela ikeye vavenya.  

8Majwi a muka-kufweya anapu ngwe vyakulya vyakutovala, akakovela mwimo.  

9Muka-kupanga vipangi vyendi na vulwa, napu kavushoko ka munu muka-
kushangumuna vukalu.  

10Shukulu Kalunga wapwa cimpaka ca nzili, muka-vushunga atewelako, co 
akovoka.  

11Vaka-kufuka vakayongola ngeci, vufuko vwavo vwasa kuvanyunga ngwe 
civumbe cacilaja cakukola cakuzengeleka nganda.  

12Kulyalesa kutwala kukunyonga, kulikeesa kutwala ku kasingimiko.  

13Akulivanga tolilila simbu kanda ukumbulule, nga ukumbulula omo kanda 
uzivisise ulikokela lika shwamwa na vulema.  

14Mbunge yove inapande kusimpa omo uvinja, oloni nacimo cai cikwasa nga 
mbunge yove izeya.  

15Vaka-mana vali na cishota-mbunge cakuzivuka mana, co matwi a vaka-
kunyanyama ashaka mana.  

16Yove ushaka kuwana mwela ku munu wa vulemu ndi? Mutwalele vwana, co 
cikapwa cacasi kulizilila nendi.  

17N ̄anda ya munu wakulivanga kwendeka mu mbanja, simbu yoshe yapwa ngwe 
ya vushunga kuvanga noo muka-kumulwisa naija nakumwihula vihula.  

18Nga vanu vavali valinga vimata mu mbanja, co akuta n̄ela vimata vyavo vihwa.  

19Kukwasa ndolome yove kunapu ngwe nganda yakukola, oloni kulijokota 
kunapu ngwe tupateso twa ku njuvo.  

20Majwi ove apwe amavwa, nga ulingamo, co ukamona ngeci unalingi cuma 
cacivwa.  

21Vyendeka vyove vyasa kukuyoyesa nambe kukutsiisa, co unapande kunyunga 
majwi aje wendeka.  

22Uje awana munakazi awana cuma cacivwa, co awana kutetela kuli Shukulu 
Kalunga.  

23Omo kautu endeka alikeesa, oloni omo fuki akumbulula, majwi endi apwa 
akushaula.  

24Munu wa vasamba vavangi alinyongesa ikeye vavenya, oloni musamba wa 
vushunga wa a mbunge natuvakana kavushoko.  

Visimo 19 

1Muka-kuutwa uje enda mu vushunga alikulutwe kutuvakana muka-makuli, 
ikeye lalo cilema.  

2Kesi mwamuvwa kukala na ntwima mu mbunge kukala na mana, nambe 
kuzambula manene uzimbalesa ngila.  

3Vanu vamo vakaliviisa vakevo vavenya na vilinga vyavo vya vulema, co 
kutundao valuvalela Shukulu Kalunga.  

4Vaka-kufuka vali na vasamba vavangi, oloni tuutu kuvesi na vasamba.  

5Mukaleo wa makuli akawana cihiso, na uje endeka makuli vakamunyanyamesa.  

6Vanu vavangi vakashaka kupwa vasamba va vanu vaje vasa kuvakwasa.  

7Nga u kautu vavushoko vove vakuzinda, vasamba vove vakuzinda manene-nene, 
kuuvawana nameme nga uvashakezeka.  

8Uje atonda mana azema mwonyo wendi, uje anyunga mana co akakala 
mwamuvwa.  

9Mukaleo wa makuli akawana cihiso, na uje endeka makuli akanyonga.  

10Cilema kapandele kukala na vufuko, nambe ndungo kapandele kushwana mu 
mwela wa mwene.  

11Nga u muka-mana usimpa mukuluvala kwove, omwo mukweni akuviisila 
unapande kumusambesa.  

12Kuluvala kwa mwene kwafwa ngwe kwaana kwa ndumba, oloni cizemo cendi 
cafwa ngwe nyonzi ya musanda.  

13Mwana wakweeva azivisa shwamwa ishe. Munakazi wa kanwa napu ngwe 
kundweka kwa mema a nyonzi ya mungole.  

14Munu asa kushwana njuvo na vufuko vwa visemi vendi, oloni Shukulu Kalunga 
lika asa kukwana munakazi wa mana.  

15Vulwa vwasa kulalesa munu tulo twakama, munu wa cifwa eci akayanda na 
njala.  

16Uje anyunga mashiko a Njambi, akayoya oloni uje avyana kwononoka mashiko 
endi akatsa.  

17Uje akala na ngozi na tuutu alinakukumwisa Shukulu Kalunga, co Shukulu 
Kalunga akamwana cikandelela a vije vyanalingi.  

18Longesa munove simbu acili mwanike ngeci alilongese, nga kuumupupu, co 
umwecelela ngeci anyonge.  

19Munu wakuluvala-luvala manene wakala mu vukalu vwakama, munu wa cifwa 
cangacije vanapande kumukwasa simbu yoshe.  

20Nga utolilila ku vije vakunangula, nakukala na cizango cakulilongesa, co 
ukapwa muka-mana.  

21Yetu vanu tukatumbu matumbe amangi, oloni Shukulu Kalunga lika ikeye 
alinga vije vyanayongola.  

22Kulongwa kukekwo vashaka muli munu, mwamuvwa kupwa kautu, 
kutuvakana kupwa munu wa makuli.  

23Kukomoka Shukulu Kalunga kunena mwonyo wa vushunga, uje alingamo 
akahwima mwamuvwa kujeneka lyova lya vushonde.  

24Vanu vamo vakala na vulwa mukwaka vyakulya mu kanwa.  

25Nyanyamesa muka-kulyalesa, co cilema alilongeselao, nga u muka-mana, 
ukatolilila ku vije vakunangula.  

26Mwana uje alinga lwozi na ishe, nakusheka vaina a njuvo wapwa mwana 
wakuzivisa shwamwa nakushawisa.  

27Munange, nga ulikela kulilongesa, wivala vije walilongesele laja.  

28Mukaleo wa makuli akayeluwisa kusompa kwa vushunga, vaka-vuvi vazema 
kulinga vuvi.  

29Vilema voshe vakavahisa, nakuvapupa vivanzi a myongo yavo.  

Visimo 20 

1Cinapu cuma ca vulema kunwa vinyu, nakupenda kunena kalwa, vaka-kupenda 
vinyu kuvesi na mana.  

2Vukalu vwa mwene vunafu ngwe kwaana kwa ndumba, ou amushangumuna 
avulumuna mwonyo wendi.  

3Capwa kasingimiko ku munu kulyenga ku lwozi, oloni vilema vashaka kulinga 
vimata.  

4Mulwa uje kalimi mahya endi a simbu yakulima, kakateje nacimo cai.  

5Viyongola vya mu mbunge ya munu vinafu ngwe mema a mu lisima lyakulova, 
kuvanga uje azivuka lika ikeye asa kuwatekula.  

6Vanu vavangi vakalitumbula vakevo vavenya kupwa va kulongwa, oloni munu 
wa vushunga iyajo asa kumuwana?  

7Munu muka-vushunga akende mu vushunga, vavezika vanike vaje 
vamutembunwina.  

8Omo mwene asompa vin̄anda, co avyeseka na vukaleo vwa vije vin̄anda.  

9Iyajo asa kwendeka ngwendi, “Viyongola vyange vyapwa vyakujela, njinajele ku 
vuvi vwange?” 

10Shukulu Kalunga wazinda vanu vaje vapangesa vulemu vwa makuli vwa 
vipeseleso na viseteko vya makuli.  

11Vilinga vyavivwa nambe vilinga vyavivi vije vyalinga mwanike, visholola cifwa 
ca uje mwanike.  

12Mesho akumwesa na matwi akutolililisa, vinapu vwana vwakutunda kuli 
Shukulu Kalunga.  

13Nga uzema kulala tulo, ukayanda na njala, nga winduka nakupanga, co ukakala 
na vyakulya vyavingi.  

14Vaka-kulanda simbu yoshe vakalinyenge manene akulonda kwa vindando, 
oloni mamaneselelo aya na kulyalesa na vyuma vije vyanalanda.  

15Majwi a mana anatuvakana ngolinde nambe mamanya a seo yakama.  

16Vanapande kukutambula cikoveyo cove nga wacanene kupwa kapopo ku 
mulonga wa mungenzi.  

17Vyakulya vyakuwana mu ngila ya makuli vyapwa vyavivwa kuvilya, oloni 
mamaneselelo avyo vishautuka mu kanwa ngwe livu.  

18Tambula kunangula kwakuvwa simbu kanda utumbe vutumbe, kesi uye ku 
nzita nga kuwesi na vutumbe.  

19Muka-vishaki kasa kunyunga vyakushwekesa, ngecivene, kesi ulizilile nendi.  

20Nga usinga visemi vove, co mwonyo wove ukahwa ngwe ndeya yakuzima omo 
simbu yove kanda yete.  

21Vufuko vwakuwana vwasi-vwasi vwasa kukupwila cisingo.  

22Kesi ulilingile shambandinga a vuvi. Kulaela lika kuli Shukulu Kalunga, co 
akakwamena.  

23Vulemu vwa vipeseleso vya makuli, na vipeseleso vya makuli vyapwa vya 
vunyengwe ku mesho a Shukulu Kalunga.  

24Kwenda kwa munu kwakala kuli Shukulu Kalunga, vatijo munu asa kuzivuka 
ngila yendi?  

25Simbu kanda ukulaese kwana Njambi n̄ombelo, yongolao mwamuvwa, amo 
ukavyana kuyana.  

26Mwene muka-mana akanyanyamesa woshe uje alinga vuvi, kujeneka 
kumuzivilako mema ku mbunge.  

27Munzinzime wa munu unapu ndeya ya Shukulu Kalunga, umona vyoshe 
vyakushweka vili mu mbunge ya munu.  

28Mwene akala a litanda simbu yakama nga ashwana mu kulongwa, na vushunga 
na ngozi.  

29Vumpau vwa vakwenje vukevwo nzili yavo, oloni vuvwa vwa tukulukazi, 
vunapu kutoka vwele.  

30Mikiki ya vivanzi ijelesa vuvi, nakupupa lalo kutundisa vuvi mukati ka munu.  

Visimo 21 

1Mbunge ya mwene yakala mu livoko lya Shukulu Kalunga, akayendesa ngwe 
muje mwakendesa mema a mu muta.  

2Vingila vya munu vyoshe vinapu vyakushungama ku mesho endi, oloni Shukulu 
Kalunga ikeye asompa vilinga.  

3Kulinga vushunga na vuvwa kuli na seo manene kuli Shukulu Kalunga, 
kutuvakana n̄ombelo.  

4Vaka-vuvi valyalesa nakulyaka ku vukama, oloni evi vinapu vuvi.  

5Matumbe a munu uje apanga na nzili amunenela vyuma vyavingi, oloni vaje 
vazambula kuviwana vapwa lika tuutu.  

6Vufuko vwakuwana mu ngila ya makuli vunapu ngwe mbundu ije ikakumukila 
noku-noku, vunapu mweto wauvi.  

7Lwozi lwa vaka-vuvi lukavanyongesa, omwo vanavyana kulinga vya vushunga.  

8Ngila ya muka-milonga yapwa ya kupenga-penga, oloni vilinga vya muka-
kulongwa vyapwa vyavivwa.  

9Mwamuvwa kukala mu cimbimbi ca njuvo yove, kutuvakana kukala mu njuvo 
amo na munakazi wa kanwa.  

10Vaka-vuvi simbu yoshe vakashungwiya vuvi, kuvesi kuzivila vasamba vavo 
mema ku mbunge.  

11Omo muka-kuyeluwisa atambula cihiso cendi, co cilema alilongeselao, munu 
wa mana atolilila ku vije vamunangula.  

12Njambi wapwa muka-vushunga, ikeye lika azivuka vije vilingiwa mu vinjuvo 
vya vaka-vuvi, co akavanyongesa.  

13Uje avyana kukwasa muka-kuutwa, nendi lalo kuvakamutolilila omo 
akatambeka ngeci vamukwase.  

14Nga munu umo aluvala nove, co lizika-kanwa lyakwana mukushwekesa 
likamwolwesa.  

15Omo kusompa kwa vushunga kulingiwa, co vaka-vushunga vavwaelela, oloni 
vaka-vuvi valishoshomwena.  

16Nga munu avyana kupangesa mana amavwa, akaliwana ikeye vavenya mu 
mbumbo.  

17Uje ashaka vyuma vya senga akayanda, uje azema vinyu nakulya vya mazi 
kakafuku.  

18Vaka-vuvi vakapwa nomo yakukula vaka-vushunga, co vaka-kujeneka 
kukulaela vakapwa nomo yakukula vaka-vushunga.  

19Mwamuvwa kukala mu mambo, kutuvakana kukala na munakazi wa kanwa 
nakulinyenyeta.  

20Vaka-mana vakakala na vufuko vwa seo yakama, oloni vilema vashandola 
vimbongo vyavo vwasi omo vaviwana.  

21Munu uje alinga vushunga na ngozi, akawana mwonyo, na vushunga na 
kasingimiko.  

22Munu muka-mana, asa kufungulula nganda ije ili na mashwalale nakusiwula 
vivumbe vyayo.  

23Nga unyunga majwi aje ukendeka, co ulinakwamena mwonyo wove ku vukalu 
vwavungi.  

24Munu wa kulyalesa nakulyaka ku vukama ikeye muka-kushendumuna, alinga 
mukulyaka ku vukama na kulyalesa.  

25Muka-vulwa uje avyana kupanga, alinakulitsiya lika ikeye vavenya,  

26vaka-vuvi valiveya litangwa lyoshe lyamutunu, oloni vaka-vushunga vakana 
vyuma vyavo kuvesi kulikela.  

27Shukulu Kalunga wazinda vin̄ombelo vya vaka-vuvi, vaje vamukombelela na 
matumbe a vuvi.  

28Mukaleo wa makuli kesi wakukulaela, oloni lijwi lya mukaleo wa vushunga 
vasa kulitava.  

29Vaka-vushunga vakayongola mwamuvwa a vingila vyavo, oloni vaka-vuvi 
vakaliyongola kupwa vavavwa.  

30Mana a vunu nakunyanyama nakuzivuka, kuvikwasa nga Shukulu Kalunga 
nakuvyana.  

31Wasa kutwala tuvalu ku nzita, oloni Shukulu Kalunga ikeye muka-kuhyanesa.  

Visimo 22 

1Lutsimo lwaluvwa na kasingimiko, vili na seo kutuvakana siliva na ngolinde.  

2Muka-kufuka na kautu voshe vanafu mumolika, Shukulu Kalunga ikeye 
wavatangele.  

3Omo vaka-mana vamona vukalu vwija, co vatewa, oloni muka-kujeneka mana 
ayako, co akalikovelesa mu vukalu.  

4Ononoka Shukulu Kalunga, pwa muka-kulikeesa, co ukawana vufuko, na 
kasingimiko nakuyoya simbu yakama.  

5Vilema vakende mu ngila ije ili na mambimbo, oloni nga uzema mwonyo wove 
tunda ku myeto ije ili mu ngila ya vaka-vuvi.  

6Longesa mwanike ngila ije mwanapande kwendela, co omo nakolo 
kakatundumo.  

7Tuutu vakavashwana kuli vaka-kufuka, vaje voshe vakumuna vapwa vindungo 
va vaka-kukumwisa.  

8Uje akuva vuvi akateja tuyando, co kuluvala manene kwa vaka-vuvi kukahwa.  

9Munu muka-mema ku mbunge akavezika, omwo alinakwana vyakulya vyendi ku 
tuutu.  

10Nga usheka vaje vashendumuna vakwavo, kulijokota na lwozi vikahwa.  

11Uje azema kukala na mbunge yakujela, co endeka vya ngozi, mwene akapwa 
musamba wendi.  

12Mesho a Shukulu Kalunga akamono muka-mana, oloni anyongesa majwi a 
muka-makuli.  

13Muka-vulwa atumbama mu njuvo endeka ngwendi, “Nga njituuka anja nakuya 
ku vipangi ndumba anjikwata.” 

14Vupangala na munakazi wambala vunapu ngwe mbulu yakulova, nga uluvalesa 
Shukulu Kalunga, co ukawilamo.  

15Vulema vukasata mu vimbunge vya vanike, oloni kuvapupanga vivanzi 
vyakuvalongesa, co civutundisamo.  

16Nga wana vwana kuli vaka-kufuka, nambe kuyandesa tuutu ngeci ufuke, 
ukapwa lika u kautu yove vavenya.  

Visimo vya mana vyakupwa makumi atatu 

17Tolilila njikulongese visimutwiya vya vaka-mana. Lilongese vilongesa vyavo,  

18co ukavwaelela nga uvyanuka nakuvinyunga.  

19Njikulongesa lelo, ngeci ukulaele kuli Shukulu Kalunga.  

20Yange njakusonekela visimutwiya vyakupwa makumi atatu. Visimutwiya evi 
vinapu vya mana, co lalo vyasa kukunangula mwamuvwa,  

21nakukulongesa muvwafwa vushunga. Omo vakutuma kukashakezeka 
vushunga, co ukanena kukumbulula kwakuvwa.  

-1- 

22Kesi unyanyamene tuutu, nambe kuvakwisa omo vali mu mbanja.  

23Omwo Shukulu Kalunga ikeye muka-kuvalwila, co vyoshe vije ulinga kuli 
vakevo, Shukulu Kalunga akavilinga lalo kuli yove.  

-2- 

24Kesi ulikwate vusamba na vanu vaka-kuluvala-luvala vwasi, nambe kwenda 
amo na munu muka-litoto.  

25Kutewa ukalilongesa vilinga vyavo, co ukonwa kutenguluka.  

-3- 

26Kesi ukulaese kufwetela munu mulonga.  

27Nga unonwa kufweta, co vakambata nambe vulili vwove.  

-4- 

28Kesi ukashwenyese cimweso ca nginga yalaja ije ivatwile vakukulwila vove.  

-5- 

29Nga upanga vipangi vyove mwamuvwa, co ukapangela vimyene, kuukapangela 
vanu vangoco embwe.  

Visimo 23 

Visimo vya Solomoni 
-6- 

1Omo utumbama kukulya na munu wa vulemu, yongola ngwove ou injilinakulya 
nendi iya. 

2Nga walakama, simpa mbunge.  

3Kesi ulakamene vyakulya vyavivwa vije vyakunenela, amo alinakukukwisa lika.  

-7- 

4Pangesa mana ove vavenya kesi ulipese ngoco kushakezeka vufuko.  

5Vimbongo vyove vyasa kuhwa vwasi-vwasi, vyasa kupulula ngwe mwakapulula 
ngonga.  

-8- 

6Kesi ulye vyakulya vya muka-litsita, nameme vyakulya vyendi vyavivwa 
manene.  

7Nambe akuleka ngwendi, “Lya vyakulya vyavingi.” Oloni kesi mukemwo 
mwalinakuyongola mu mbunge yendi.  

8Ukashanja vyoshe vije viwunali, co visimutwiya vyove vyavivwa, vyoshe 
vikaviya.  

-9- 

9Kesi wendeke na cilema, omwo kasa kuvwaelela na majwi a mana.  

-10- 

10Kesi ushwenyese cimweso ca nginga yalaja, nambe kunyeka visiwa mahya avo.  

11Shukulu Kalunga ikeye muka-kuvalwila wavo wa nzili, akavasompelako 
milonga yavo yakuvalwisa.  

-11- 

12Aka mbunge yove ku vilongesa, na matwi ove ku majwi a mana.  

-12- 

13Kesi ulikele kunyanyamesa munove, nga umupupa na civanzi, kakatsi embwe.  

14Nga umupupa na civanzi, ulinakwamena mwonyo wendi ku kutsa.  

-13- 

15Munange, nga ukala na mana, co mbunge yange ikavwaelela.  

16Mbunge yange ikajolela omo njikakuziva wendeka majwi a mana.  

-14- 

17Kesi uliveyele vaka-vuvi, oloni simbu yoshe singimika Shukulu Kalunga.  

18Co mwa vushunga vene ukakala na cinyangavili ku matangwa a kulutwe.  

-15- 

19Munange, tolilila, pwa wakunyanyama nakukala na mana, mukukava ngila ya 
vushunga. 

20Kesi ulikumbasane amo na vaka-kunwa vinyu, nambe vaka-kutsa akulya.  

21Vaka-kupenda na vaka-kutsa akulya, vakapwa tuutu. Nga ulya nakulala lika 
tulo, co ukazala visanyu-visanyu.  

-16- 

22Tolilila kuli isho, uje wakukitile, co kesi uyengule vanyoko omo vanakuluvala.  

23Landa vushunga, na mana, na vilongesa, nakuzivisisa, co kesi ulyangunuke 
navyo.  

24Ishe ya mwana wa vushunga akajolela manene. Uje akita mwana wa mana, 
avwaelela.  

25Vaisho na vanyoko vavwaelele ali yove, vunene vanyoko vanapande 
kuvwaelela ali yove.  

-17- 

26Munange tolilila mwamuvwa, kuyoya kwange kupwe cimweso kuli yove.  

27Vikwizi na vanakazi vakulyendela ngoco, vanapu ngwe mbulu yakulova.  

28Valinakuvandamena ngwe mapwepwe, co vanalume vavangi vanajeneka 
kulongwa omwo yavo.  

-18- 

29Iyajo ali mu tuyando? Iyajo ali mu vusiwa? Iyajo muka-lwozi? Iyajo 
alinakulinyenga? Iyajo ali na vimbandu vya mulonga? Iyajo ali na mesho 
akuvenga?  

30Vyuma evi vili ku vanu vaje vazema kunwa vinyu, vanu vaje vazema kunwa 
vinyu vyakukumbasana.  

31Kesi ukenge ku vinyu omo vivenga, nambe omo vivyazima mu nganja, nambe 
omo viita mwamuvwa a milivu. 

32Oloni mamaneselelo avyo, vishuma ngwe linyoka wa vushungu vwavuvi.  

33Mesho ove akamona vyuma vyakukomokesa, na mbunge yove ikayongola 
vyuma nambe vya kupenga-penga.  

34Yove ukaliziva ngwe uli mu nzinga ya mema a kalunga, nambe ukaliziva ngwe 
munu uje nalala akamwa ya citi ca akati ka vwato.  

35Muvila wove ukakala na mikiki, oloni kuukazivuka vika vyalingiwile. Co 
ukendeka ngwove, “Vananjipupu, oloni kunjazivile kuvavala. Cili vene 
vananjipupu, oloni kunjazivukile, simbu ikajo njikenduka? Njishaka kunwako lalo 
vinyu vyeka.” 

Visimo 24 

-19- 

1Kesi uliveyele vaka-vuvi, nambe kulikwata navo vusamba embwe.  

2Vimbunge vya vaka-vuvi viyongola lika vya lwozi, co tunwa twavo twendeka 
lika vya muuka.  

-20- 

3Njuvo vakaitungu a luvula lwa mana nakuzivisisa,  

4mana anapande kushulisa milili na vufuko vwoshe vwa seo.  

-21- 

5Kukala na mana kunapu kwakuvwa kutuvakana kukala na nzili, eyo, mana apwa 
cuma ca seo manene kutuvakana kukala na nzili.  

6Nga vakutwamenena mwamuvwa wasa kulwa nzita, nga vanu vavangi 
vakunangula wasa kuhyana nzita.  

-22- 

7Visimo vya mana, vyapwa vyakulova manene kuli cilema kuvizivisisa. Ikeye kesi 
kwendeka omo vasimutwiya vin̄anda vyakama.  

-23- 

8Uje atumba matumbe a vuvi, vakamutumbula muka-kunena vukalu.  

9Viyongola vya vulema vyapwa vuvi. Vanu vazinda munu uje ashendumuna 
vakwavo.  

-24- 

10Nga uzeya a simbu ya vukalu, co nzili yove ipwa yaindondo.  

-25- 

11Amena vaje vavatwala ku kutsa, vayesa vaje vaya nakuvatsiya.  

12Wasa kwendeka ngwove, “Ou kesi mulonga wange,” oloni Njambi azivuka 
viyongola vyove. Ikeye alinakukenga ali yove, co azivuka viyongola vyove. Co 
akakwana cikandelela ku vyuma vije ulinga.  

-26- 

13Munange, lya vuki omwo vwapwa vwavuvwa. Vuki vwakundweka mu ngenga, 
vupwelelela mu kanwa kove.  

14Unapande kuzivuka ngeci mukemwo muwanafu mana ku mwonyo wove. Nga 
ukala na mana, co cinyangavili cove kucikahu.  

-27- 

15Kesi upwe ngwe vaka-vuvi vaje vavandamena ku njuvo ya muka-vushunga 
nakumulwisa, nakwambata vivala vyendi.  

16Nameme muka-vushunga awa visimbu vitanu na vivali, akatukamo lalo, oloni 
vaka-vuvi tuyando tukavanyongesa.  

-28- 

17Kesi uvwaelele omo citozi cove ali mu vukalu, co lalo kesi ujolele omo citozi 
cove atanuka. 

18Kutewa Shukulu Kalunga acimona, co aluvala, co kakamunyanyamesa.  

-29- 

19Kesi ulishoshomwene omwo vaka-kulinga vuvi, nambe kuliveyelavo.  

20Simbu yaindondo lika vaka-vuvi vaziluka ngwe mulangi wa ndeya ije izima.  

-30- 

21Munange, singimika Shukulu Kalunga, nakusingimika lalo mwene. Kesi 
ulipandakane na vanu vaje vaka-kuvatengulukila,  

22omwo vwasi-vwasi vukalu vukaija a vanu vangacije. Kuma iyajo azivuka 
tuyando tuje Njambi nambe mwene anena?  

Visimo vikwavo lalo vya mana 

23Evi lalo vikevyo visimo vya vaka-mana. Kusompela vulemu kunapu kwakuvi,  

24woshe uje asambesa muka-mulonga, vanu voshe vakamusinga nakumuzinda.  

25Oloni vaje vahisa muka-mulonga, vakavwaelela, co vakakala na vivezikiso.  

26Kukumbulula kwa kulongwa kunapu cimweso ca vusamba vwa vushunga.  

27Akulivanga vwaesa mahya ove, asinoni utunge njuvo yove.  

28Kesi upwe mukaleo wakulwisa mukweni wakujeneka mulonga, nambe 
kwendeka vyuma vyakutanganesa ali ikeye.  

29Kesi wendeke ngwove, “Njikalinga kuli ikeye ngwe mwanjilingile! “ 

30Njetile ku lihya lya cilema wa mulwa, na ku citungu cendi ca mikolovozi ya 
vushuka vwa vinyu.  

31Mu lihya lyendi mwamenene mutiva-ntumbi, na shaku. Co civumbe ca 
mamanya casiwukile.  

32Omo njakengele cuma eci, njaciyongwele, co njalilongeseleleo,  

33nga wendeka ngwove, “Njicitumbameko, nakulalako kamandondo, 
nakwetekako mavoko ange mukuhwimako kasimbu lika.” 

34 Vuutu vukakulwisa ngwe mwizi uje ali na vitwa.  

Visimo 25 

Visimo vya Solomoni vikwavo 

1Evi lalo vikevyo visimo vya Solomoni, vije vivasonekele vanalume va mu mbanja 
ya Mwene Hezekiya wa mu Yunda.  

2Tusingimika Njambi a vyuma vije vyakushweka, tusingimika vimyene 
akutunungulwila vyuma vije vyakushweka.  

3Kuwasa kuzivuka vije vyayongola mwene, viyongola vyendi kesi vikevyo 
viyongola vyetu, viyongola vya mwene vinapu ngwe akamwa ya melu nambe 
ngwe nzinga ya mema a kalunga.  

4Siliva vanapande kuyijelesa, simbu kanda muka-kufula afule cuma cacivwa.  

5Vanu vaka-vuvi vanapande kuvatundisa, simbu kanda mwene ashwane mu 
vushunga.  

6Kesi ulimwese kupwa uwakama omo wimana ku mesho a mwene.  

7 Cinapu cuma cacivwa nga mwene ikeye vavenya akwana mwela wa 
kasingimiko, kutuvakana yove kushauka ku mesho a vamyata va mwene.  

8Kesi uzambwile kutwala mukweni ku mbanja. Nga mukaleo weka akawana 
ngeci yove u muka-mulonga, co ukaziva shwamwa yakama manene.  

9Nga akati kove na mukweni ali vimata, livwaeseni yeni vavenya akati keni, co 
kesi mulekeko vakweni veka lalo.  

10Kutewa munu woshe azivuka, co lizina lyove likashauka.  

11Lijwi lyalivwa lije vendeka lalo a simbu yaivwa, linapu ngwe cimweso ca 
ngolinde civanatumbika mu siliva.  

12Kunangula kwakuvwa kuli na seo manene kutuvakana kanzeya ka ngolinde, 
nambe vyakuzala vya senga vyakulinga na ngolinde yaivwa.  

13Muluwa wamuvwa akasimpisa mbunge ya shukulu yendi uje namutumu, ngwe 
mema akutonola muwakasimpisa vimbunge vya vanu a simbu ya kuteja.  

14Vanu vaje vakakulaela vwana vuje kuvesi kwana, vanapu ngwe mashelwa na 
lihunzi, vije kuvyesi kunena nyonzi.  

15Akupwa munu wakusimpa wasa kusindiya mwene, co lijwi lyakwendeka na 
cizemo likamanesa vukalu.  

16Nga uwana vuki lyako vwavundondo, kutewa ukutilila manene, co uvushanja.  

17Kesi uyayaye ku njuvo ya mukweni kushwakumo, kutewa akakwenukwa, co 
akakuzinda.  

18Vukaleo vwa makuli ali musamba wove, vunapu ngwe kumulwisa na moko ya 
mukwale, nambe na mbweti, nambe na mukili wakuvambuka.  

19Musamba uje kuwasa kukulaela a simbu ya vukaleo, napu ngwe liyo lya lisinga 
nambe ngwe lindi lije lili na mbandu.  

20Kwimbila mwaso munu ali mu vusiwa kunapu ngwe kushulula munu vuzalo 
vwendi a litangwa lya lisika, nambe ngwe kukwita mwongwa a mbandu.  

21Nga citozi cove ali na njala, mwane vyakulya alye, nambe nga ali na lihwila, 
mwane mema anwe.  

22 Eci cinapu ngwe kulundika manungu a tuhya a mutwe wendi, co Shukulu 
Kalunga akakwana cikandelela.  

23Lufwe lukanena vukalu, ngwe lihunzi lya ku kunto mulikanena nyonzi.  

24Mwamuvwa kukala mu cimbimbi ca njuvo yove, kutuvakana kukala mu njuvo 
amo na munakazi wa kanwa.  

25Kuziva muzimbu wauvwa wa ku lifuti lya kulyala, kunapu ngwe munu anwa 
mema akutonola omo ali na lihwila.  

26Omo muka-vushunga atava muka-vuvi, napu ngwe mazilo aje vanombila mu 
lisima lya mema amavwa.  

27Kesi mwamuvwa kulya vuki vwavungi, mwamuvi lalo ku vanu kulishakezekela 
vulemu vakevo vavenya.  

28Munu uje aluvala-luvala simbu yoshe, napu ngwe nganda ya civumbe.  

Visimo 26 

1Kushangazala cilema kunapu ngwe mema akukonda a nyangao, nambe ngwe 
nyonzi ya a simbu ya kuteja.  

2Visingo kuvyasa kuvulumuna munu wakujeneka mulonga. Vinapu ngwe tuzila 
vaje vapulula lika a mukambwila, kujeneka kutongama.  

3Kavalu na cimulu vanapande kuvapupa, nakuvaka cikuvo mu kanwa, mukemwo 
vene vanapande kulinga na cilema.  

4Kesi ukumbulule cilema ngwe ku vulema vwendi, kutewa nove lalo ufwa ngwe 
ikeye.  

5Kumbulula cilema ngwe ku vulema vwendi, ngeci kesi alimone kunyanyama.  

6Uje atuma cilema napu ngwe munu nalivatozola mendi endi, nambe ngwe munu 
uje nanu mwaze.  

7Ngwe mendi a munu wakutenguka, mukemwo mwanafu na majwi a mana 
atunda mu kanwa ka cilema.  

8Kusingimika cilema kunapu ngwe uje akutiiya limanya a lekeni.  

9Cisimo cakutunda mu kanwa ka cilema, cinapu ngwe muka-kupenda uje eseka 
kutundisa limbimbo mu livoko lyendi.  

10Muka-kwana ngoco vipangi ku vilema nambe kuli vaje valiitila mu ngila, napu 
ngwe munu ali na vuta vwa lusipa uje asha-asha mikili ngoco.  

11 Cilema uje alinga lalo vya vulema vwendi, napu ngwe katali uje elukila lalo vije 
vyanashanjele.  

12Cilema natuvakana munu uje aliyongola ikeye vavenya ngeci napu muka-mana 
kuma kesi nao.  

13Muka-vulwa atumbama mu njuvo nakwendeka ngwendi, “Anja ali ndumba.” 

14Lipito likatenguluka-tenguluka a vikete vyalyo, oloni mulwa ikeye 
akatenguluka-tenguluka a vulili vwendi.  

15Vanu vamo vapwa vaka-vulwa mukujundula livoko ngeci vaake vyakulya mu 
kanwa.  

16Mulwa akayongola ngwendi napu wakunyanyama kutuvakana vanalume 
vatanu na vavali, vaje vasa kuyongola viyongola vyavivwa.  

17Kukokangeya katali ku matwi kunapu ngwe kukovela mu vin̄anda vije 
kuvyakupandamene.  

18Munu uje akwisa mukwavo, co endeka ngwendi, “Njinakele nakulinga lika 
sanda,” 

19napu ngwe munu wakuzaluka uje asha mikili yakuvambuka.  

20Nga vitale vyai tuhya tuzima, co nga lufwe lwai, kulijokota kulikela.  

21Manungu akwenyuka amo na vitale vikashangumuna tuhya, na muka-lwozi lalo 
akashangumuka vimata.  

22Majwi a muka-kufweya anapu ngwe vyakulya vyakutovala, akakovela mwimo.  

23Majwi a civembulu, na mbunge ya vuvi, vinapu ngwe siliva ya kujelesa ije 
vanafwiki a ndeo ya vuma ya seo.  

24Muka-civembulu akashweke cizindo cendi na majwi akuseveleka.  

25Majwi endi asa kupwa amavwa, oloni kesi uwakulaele, omwo mbunge yendi 
inashulu manene na cizindo.  

26Munu wa cifwa eci asa kushweka cizindo cendi, oloni vanu voshe vasa kumona 
vyuma vyavivi vije vyalinga.  

27Vanu vaje vatela vakwavo myeto vatsamo vakevo vavenya. Co vanu vaje 
vashangumuna limanya ngeci lyandumuke, limanya lije likavandumukila vakevo 
vavenya.  

28Nyanyama na munu uje endeka makuli na majwi akuseveleka, majwi a cifwa 
eci, anena lika luvinda.  

Visimo 27 

1 Kesi ulyalesele a imene, omwo kuwasa kuzivuka vije vikasholoka mukati ka lelo 
na imene.  

2Kesi ulishangazale yove vavenya embwe, vakushangazale vanu veka.  

3Vulemu vwa limanya na lishen̄avu, kuvilyeseka nakulema kwa vukalu vuje 
vuvakanene vilema.  

4Kuluvala kwapwa muuka, nakushandola, oloni cipululu cinahyana kuluvala.  

5Mwamuvwa kunangula mukweni citona-mesho kutuvakana ayongole ngwendi 
kuwamumbile mbunge.  

6Musamba wove nameme nakuvulumuna anga wamuvwa. Oloni omo citozi 
akambeka livoko lyendi a citsili cove, co nyanyama!  

7Omo unakuta, wasa kuvyana vuki, oloni omo uli na njala, nameme vyakulya 
vyakulula vipwelelela.  

8Omo munu ali kulyala na limbo lyendi, napu ngwe kazila ali kulyala na lishwa 
lyendi.  

9Mazi amavwa akunika mwamuvwa, avwaelelesa ku mbunge, na vusamba 
vwakukola vukwana nzili.  

10Kesi wivale vasamba vove nambe vasamba va isho. Nga uli mu tuyando kesi 
ulombe ndolome yove akukwase, mundambo uje walyata nendi, asa kukukwasa 
kutuvakana ndolome yove uje ali kulyala.  

11Munange, kala na mana, co njikavwaelela njikasa kukumbulula munu woshe 
uje anjipaya.  

12Vaka-mana omo vamona tuyando twija, co vatwongoloka, oloni muka-kujeneka 
kuyongola akovelamo, co kulutwe aliveya.  

13Vanapande kukutambula cikoveyo cove nga wacanene kupwa kapopo ku 
mulonga wa mungenzi, apwa ngwe nomo omwo nalizivasana na munakazi wa 
muyati weka.  

14Kumenekela musamba wove mukumwindwisa na lijwi lyakutambekela, 
kunalifu nakusinga.  

15Munakazi wa kanwa napu ngwe muwakandweke mema a nyonzi ya mungole.  

16Cinapu cuma cacasi kukwata lihunzi nambe kukumateya mazi mu livoko lyove, 
kutuvakana kwolwesa munakazi wa kanwa.  

17Vanu valilongesa ku vanu na vakwavo, ngwe cikuvo cotanganya cikuvo na 
cikwavo.  

18Uje avwaesa muti wa mukuyu, akalya vushuka vwawo, na munu lalo uje 
ononoka Shukulu Kalunga kendi, vakamusingimika.  

19Omo munu alikengela mu mema, amona cihanga cendi, mukemwo lalo na 
viyongola vili mu mbunge ya munu vimusholola ikeye vavenya.  

20Lishungu lya vanu lyafwa ngwe vukalo vwa vatsi, simbu yoshe viyongola vyeka 
kuvili.  

21Ngolinde na siliva vavyeseka mu tuhya twa lutengo, oloni munu vakamweseka 
mukumushangazala.  

22Nameme upupa cilema manene, vulema kuvutundu muli ikeye.  

23Nyunga mwamuvwa vimanga vove, na vingombe vove,  

24omwo vufuko kuvwesi kukala simbu yoshe. Nameme vumwene kuvwesi kukala 
simbu yoshe.  

25Omwo mwila wakuma vanaukele, co kumena mwila wauha, co mwila 
wakumena kumukulo wa lilundu vaukungulwila amo.  

26Wasa kutonga vuzalo ku maka a vimanga vove, co ulanda livu na vimbongo 
uwana akulandesa vimembe vove vamo.  

27Co kuje ku vimembe vakwavo lalo kukekwo kuuwana mavele akulwa na 
naanga vove, amo na vangamba vove voshe.  

Visimo 28 

1Vaka-vuvi vatewa nambe wai avasheka, oloni muka-vushunga wapwa 
wakusimpa ngwe ndumba.  

2Omo lifuti valitengulukila likala na vaka-kushwana vavangi, oloni nga muli vaka-
kushwana vakunyanyama na mana mukala kwoloka.  

3Muka-kuutwa uje ayandesa tuutu, napu ngwe nyonzi ya lisindu-mbowe ije 
inyongesa vimbuto.  

4Vaje vavyana mashiko vashangazala vaka-vuvi, oloni vaje vanyunga mashiko 
valwisa vaka-vuvi.  

5Vaka-vuvi kuvazivuka vushunga, oloni vaje vasingimika Shukulu Kalunga 
vazivuka vushunga.  

6Mwamuvwa kupwa kautu na kulongwa, kutuvakana kufuka nakujeneka 
kulongwa.  

7Uje anyunga mashiko napu mwana wa mana, oloni uje alikwata vusamba na 
vaka-kupenda azivisa ishe shwamwa.  

8Uje awezelela vufuko vwendi na kakondweso, nakutambula vya munu mu ngila 
yalinyanyamena, co vufuko vwove vukaya kuli uje ali na ngozi na tuutu.  

9Munu uje kononoka lishiko, malombelo endi kuli Njambi anapu a vunyengwe.  

10Uje aungumwisa vaka-vushunga mu ngila ya vuvi, akatsa mu mweto wendi. 
Oloni vaka-vushunga vakatambula cikandelela cacivwa.  

11Vaka-kufuka simbu yoshe vakaliyongola ngwe vali na mana, oloni kautu uje 
azivisisa, namutuvakana.  

12Omo vaka-vushunga vashwana, co vanu voshe valisamba, oloni omo vaka-vuvi 
vashwana, vanu valishandoka.  

13Uje ashweka vuvi vwendi kakavezika, oloni uje alitavelavwo nakuvuseza 
Njambi akamuzivila mema ku mbunge.  

14Navezika munu uje akomoka Shukulu Kalunga simbu yoshe, oloni uje 
akaluwisa mbunge yendi akakala mu tuyando.  

15Mwene uje ayandesa vaka-kuutwa napu ngwe ndumba alinakwaana, nambe 
ngwe mbeya wa vukalu.  

16Muka-kushwana wakujeneka mana akayandesa vanu manene, oloni uje kesi na 
muuka akayoya simbu yakama.  

17Kesi ukwase munu uje muka-kutsiya, mwecele aye nakwendangana matangwa 
oshe akuyoya kwendi.  

18Pwa munu wa kulongwa, co ukovoka, nga kuupu munu wa kulongwa, co vwasi-
vwasi ukawa.  

19Nga upanga na nzili, co ukakala na vyakulya vyavingi, oloni nga uviisa simbu, co 
ukapwa kautu.  

20Njambi avezikisa vaka-kulongwa, oloni anyanyamesa voshe vaje vashaka 
kufuka vwasi.  

21Kusompa civembulu kwapwa kwakuvi, oloni vaka-kusompa vamo vakalingi 
mwamuvi akutambula nameme lizika-kanwa lyalindondo.  

22Vaka-muuka vashaka vwasi kufuka, kuvazivuka vuutu muvukavezila.  

23Kunangula ca vushunga vacishangazala, kutuvakana majwi a civembulu.  

24Woshe uje ayongola ngeci kwivila vaishe nambe vaina kesi vuvi, ikeye vene 
napu musamba wa muka-kunyongesa.  

25Cipululu cikanenela munu tuyando, oloni uje akulaela kuli Shukulu Kalunga 
akakala mwamuvwa.  

26Uje alikulaela ikeye vavenya napu cilema, oloni uje enda na mana akovoka.  

27Uje aana vyuma ku vaka-kuutwa kakayanda embwe, oloni uje alalameka mesho 
endi ku vaka-kuutwa, co vanu vavangi vakamusinga.  

28Omo vaka-vuvi vashwana, co vanu vashandoka, oloni omo vaka-vuvi vonwa 
kushwana, co vaka-vushunga vashwana lalo.  

Visimo 29 

1Nga ukaluwisa mbunge yove visimbu vyoshe omo vakunangula, co litangwa 
limo vakakunyongesa kuukendukamo lalo.  

2Omo vaka-vushunga vashwana, co vanu voshe valisamba, oloni omo vaka-vuvi 
vashwana, co vanu vakemanga.  

3Uje azema mana avwaelelesa ishe, oloni uje alikwata vusamba na vikwizi 
ashandola vufuko vwendi.  

4Omo mwene asompa mwa vushunga, co vanu vakala mwamuvwa, oloni nga 
aaka mbunge yendi ku mazika-kanwa lika, co aviisa lifuti lyendi.  

5Nga ukokweya vasamba vove, co ulinakulitela mweto yove vavenya.  

6Vaka-vuvi vakatsi mu myeto ya vuvi vwavo, oloni vaka-vushunga vaimba 
nakuvwaelela.  

7Muka-vushunga azivuka vije vinapande muka-kuutwa, oloni vaka-vuvi 
kuvazivuka vyuma vyangacije.  

8Kuyeluwisa vakweni kunapu kushambeya tuhya mu nganda, oloni kupangesa 
mana, kunapu kwolwesa milangi ya vukalu.  

9Omo muka-mana asompa na cilema, oloni cilema koloka alinga muyoyo 
wakuluvalesa.  

10Vaka-kutsiya vakevo vazinda munu woshe uje wa kulongwa, oloni vaka-
vushunga vakanyungu mwonyo wa munu wa kulongwa.  

11Vilema vakasholola vukalu vwavo vwoshe, oloni vaka-mana vakasimpi navwo.  

12Nga muka-kushwana atolilila ku vukaleo vwa makuli, co vamyata vendi voshe 
vapwa vaka-makuli.  

13Munu wa kuutwa na munu uje ayandesa muka-kuutwa, voshe Shukulu Kalunga 
ikeye akavaana ceke.  

14Nga mwene asompela kautu ngwe muje munai n̄anda, co akashwana simbu 
yakama.  

15Kunangula nakulongesa vanike vyapwa vyavivwa, oloni mwanike 
wakulyendela ngoco akazivisa vaina shwamwa,  

16Omo vaka-vuvi vashwana, co milonga ituma, oloni vaka-vushunga vakamona 
kuwa kwa vaka-vuvi.  

17Nga unyanyamesa munove, co simbu yoshe ukalyalesela ali ikeye, kakasa 
kukuzivisa shwamwa.  

18Muyati wakujeneka kutwamenena kuli Njambi vanapu muyati wakujeneka 
lishiko, vavezika vanu vaje vanyunga lishiko lya Njambi.  

19Kuwasa kunangula ngamba na majwi lika, nameme akutolilila, oloni kombuko 
mbunge.  

20Cilema ali na cinyangavili, kutuvakana munu uje endeka kwakujeneka 
kuyongola.  

21Nga wana ngamba yove vyuma vyoshe vyashaka kutunda ku vwanike vwendi 
nakweta ku vukulunu vwendi, co litangwa limo akashwana vyuma vyoshe vije 
unafuku.  

22Vanu vaka-kuluvala-luvala vwasi, vakashangumuna lwozi na vimata.  

23Kulyalesa kutwala kukunyonga, oloni nga ulikeesa, co vakakusingimiko.  

24Uje apwa musamba wa mwizi napu citozi cendi vavenya. Vakamunyanyamesa 
nga endeka vushunga mu mbanja, co Njambi akamusinga nga kalingimo.  

25Kuzivila vanu lyova kunapu kulitela nganjo yove vavenya, oloni nga ukulaela 
kuli Shukulu Kalunga ukovoka.  

26Vanu vavangi vashaka kulikwata vusamba na muka-kushwana, oloni Shukulu 
Kalunga ikeye muka-kusompa munu na munu.  

27Vaka-vushunga vazinda vaka-vuvi, co vaka-vuvi vazinda vaka-vushunga.  

Visimo 30 

Majwi a Angule 

1Awa akewo majwi a Angule muna Njake wendekele ngwendi, “Njambi kesi 
nange, Njambi kesi nange, co njinazeye.” 

2Mwa vushunga njinapu nji cilema kutuvakana vanu voshe, kunjesi na mana a 
vunu.  

3Kunjalilongesele mana, co kunjizivuka Njambi mwafwa.  

4Iyajo wazivuka mana a mwilu? Iyajo wakwatele lihunzi mu livoko lyendi? 
Nambe kuzengela mema mu vuzalo vwendi? Nambe kutwa vinginga vya kaye? 
Nga kwali munu wangacije njilekeni lizina lyendi. Njilekeni lalo na lizina lya 
munendi.  

5 “Vyoshe vije vyendeka Njambi vyapwa vya vushunga, wapwa ntelo ya vaje 
voshe vatewela kuli ikeye.  

6Kesi uwezelele ku majwi anendeka Njambi, kutewa akakuluvalesa, nakukupwisa 
munu wa makuli.” 

Visimo vikwavo 

7Njilomba vyuma vivali kuli yove Njambi simbu-kanda njitse.  

8Njitundise makuli, ngeci kesi njipwe muka-kufuka, nambe kupwa muka-kuutwa, 
njane vyakulya vije vinanjipande.  

9Nga njikakala na vyuma vyavingi, amo kunjikakuzeme, oloni nga njipwa kautu, 
amo njikaiva, nakukuzivisa shwamwa yove Njambi yange.  

10Kesi ufweyele ngamba kuli shukulu yendi, kutewa akakusinga, co ukamona 
tuyando.  

11Kuli vanu vamo vakasingi vaishavo, co kuvesi kushangala vainavo.  

12Kuli vanu vamo vakaliyongola ngeci vanapu vakujela, oloni kuvalijelesele ku 
mazilo avo.  

13Kuli vanu vamo vakaliyongola ngeci vanapu vavavwa manene, eyo, valiyongola 
ngeci vanapu vavavwa!  

14Kuli vanu vamo vali na mayo akufwa ngwe mikwale, na mavundi avo ngwe 
vimoko ngeci valye vaka-kuutwa nakuvatundisa ano asi, nakutundisa vaka-
kuyanda akati ka vanu.  

15Lishunju wakala na vana vendi vavali va vanakazi, mazina avo, “Njane! “ Kuli 
vyuma viwana vije kuvyesi kukuta vikevyo evi,  

16vukalo vwa vatsi, limo lya mumba, livu lyakuma, na tuhya twakuzima.  

17Munu woshe uje ashendumuna ishe, nambe kujeneka kwononoka vaina, 
napande kuliwa ku makuvi nambe makololo kumucakuvula mesho endi.  

18Kuli vyuma lalo viwana vije vyavikalu kuli yange kuvizivisisa,  

19ngila yakapulula ngonga a mukambwila, muvuva wa linyoka a mamanya, ngila 
ya vwato vwakama ya a mema a kalunga, ngila yakulizema mukwenje na 
mumbanda.  

20Munakazi muka-kulinga vupangala akendeka ngwendi, “Kulimona na 
munalume weka cinapu ngwe kulya vyakulya.” 

21Kuvili vyuma viwana vije vikajajesa lifuti,  

22ndungo uje emuka kupwa mwene, cilema uje alya vyoshe awana,  

23munakazi uje vanayengula oloni ashomboka, na ngamba wa mumbanda omo 
ahinga mu mwela wa shukulu yendi wa munakazi.  

24Kuli tusitu vavandondo vawana muno mu kaye, oloni vakunyanyama manene.  

25Mishwa, vapwa va nzili, oloni vakalitulikila vyakulya vyavo mu simbu ya 
ndombo.  

26Mashea, na vakevo kuvesi na nzili, oloni vakatungila membo avo mukati ka 
mamanya.  

27Vimbimba, kuvakele na mwene, oloni vakende mu mukana.  

28Misanga, wasa kukwata umo mu livoko lyove, oloni wasa kuvawana na mu 
mapela.  

29Kuli vyuma viwana vije vikomokesa akuvikenga omo vyenda,  

30vindumba, vapwa va nzili manene, kutuvakana tusitu voshe, co kuvesi kutewa 
cuma nacimo cai.  

31Vimembe, na vindemba, na vimyene vaje venda kulutwe lwa vanu vavo.  

32Nga ulinga vulema mu kulyalesa, nakutumba vutumbe vwavuvi, likele, co 
yongola!  

33Nga ukucwangeya mavele, co kutunda mazi, nga upupa a lijulu lya mukweni, co 
anokola, nga ukala na matoto, co ukala mu vukalu.  

Visimo 31 

Majwi akunangula mwene 

1Awa akewo majwi a vaina ya Mwene Lemwele, aje avamulongesele.  

2 “Yove unapu munange injazema, yove wasemukile akunjimbulula ku 
malombelo ange. Tolilila mwamuvwa.  

3Kesi uviisile nzili yove ku vupangala, na vimbongo vyove vyoshe ku vanakazi, 
vakevo vananyongesa vimyene vavangi.  

4Ove Lemwele tolilila, vimyene kuvapandele kunwa vinyu, nambe vaka-
kushwana kuvapandele kushungwiya kunwa vwala. 

5Omo vimyene vanwa vwala vevala mashiko, co kuvombuko mbunge ku vije 
vinapande vaka-kuyanda.  

6Vwala vanapande kuvunwa vanu vaje vashaka kutsa, nambe vanu vaje kuvesi 
lalo na cinyangavili.  

7Vanu va cifwa eci vanapande kunwa ngeci vevale vuutu vwavo, na tuyando 
twavo.  

8 “Oloni yove unapande kwendekelako vanu vaje kuvasa kulyendekela vakevo 
vavenya. Nyunga vije vinapande kuli kautu na muka-kujeneka.  

9Vendekeleko nakusompa mwa vushunga. Nyunga vije vinapande kuli kautu na 
muka-kujeneka.” 

Munakazi wamuvwa 

10Munakazi wa seo iyajo asa kumuwana? Seo yendi inatuvakana mamanya a 
lumbi!  

11Munalume wendi wamukulaela, co kakapu kautu.  

12Matangwa akuyoya kwendi oshe, akalingila munalume wendi vyuma vyavivwa, 
kesi vyavivi embwe.  

13Akakala na cipangi cakutonga maka a vimanga na vuzalo vwa linyu.  

14Napu ngwe vwato vwa vaka-kulandesa vuje vunena vyakulya vyendi kutunda 
kulyala.  

15Enduka omo kanda litangwa lituuke, mukuvwaesela naanga yendi vyakulya, 
nakuleka vangamba vendi va vambanda vije vivanapande kupanga.  

16Akulivanga ayongola mu mbunge yendi kulanda lihya na vimbongo vije 
vyakawana, co akunamo mikolovozi ya vushuka vwa vinyu.  

17Muka-kuundangana manene, muka-nzili nakupanga mwamuvwa.  

18Azivuka seo ya vyuma vyoshe vyalinga, co apanga na nzili noo mukati ka 
vutsiki.  

19Livoko lyendi limo nakwata citi cili na mukamango wa vwanda, co livoko lyendi 
likwavo nakwata limbambale lyakwombwesa vwanda.  

20Ikeye wakala na cizemo kuli vaka-kuutwa, na kuli vaka-kujeneka.  

21Ikeye kesi kulinyenyeta omo kuli lisika, omwo naanga yendi vali na vuzalo vwa 
ntwima.  

22Akatongela vinanga a vulili, co akazala vuzalo vwavuvwa vwa linyu 
vwakuvenguluka.  

23Munalume wendi vamuzivuka, omo akakala akati ka vakulunu va mu nganda.  

24Munakazi ou akatongo vuzalo na miva, co avilandesa kuli vaka-kulandulula.  

25Wapwa muka-nzili na kasingimiko, co kesi kulishoshomwena na vyuma vije 
vikaija kulutwe.  

26Akendeka na lyovwa-ovwa na mana.  

27Simbu yoshe muka-kuundangana, co akenga vije vanajeneka naanga yendi.  

28Co vana vendi vakamwesa kuvwaelela kwavo, co munalume wendi 
amushangazala,  

29nakwendeka ngwendi, “Vanakazi va seo vavangi, oloni yove u wa seo manene 
kutuvakana voshe.” 

30Citso ca munu cikakwisa, na vuvwa vwa cihanga cendi vwapwa vwangoco, 
oloni munakazi uje asingimika Shukulu Kalunga vakamushangazala.  

31Mwaneni cikandelela a vije vyoshe vyakapanga. Vanu voshe vanapande 
kumusingimika.  

Muka-kwambulula 

Muka-kwambulula 1 

Mwonyo unapu wangoco 

1Awa akewo majwi a muka-kwambulula, muna Ndaviti, uje wapwile mwene mu 
Yelusalema.  

2Muka-kwambulula ngwendi vinapu vyangoco-ngoco, vyuma vyoshe vinapu 
vyangoco. 

3Vikajo vyawanao munu a vipangi vyoshe vije vyalinakuundangana ano asi?  

4Visemwa viija, co visemwa viya, oloni kaye anga vene kakala myaka yoshe.  

5Litangwa lituuka, co lalo lilauka, lizambwila vwasi-vwasi ku mutambela walyo 
kuje kulikatuukila.  

6Lihunzi lihuwila ku mbwela, na ku kunto, lilizenga noku-noku, kwoshe-ikwoshe.  

7Vindonga vyoshe vikatwala mema avyo ku mema a kalunga, oloni mema a 
kalunga kuwesi kushula embwe. Mema eluka kuje kuyashangumukila ndonga, co 
ashangumuka kwita lalo.  

8Vyuma vyoshe vijukisa, vyuma vije munu kasa kwambulula. Mesho etu kuwesi 
kukuta na vyuma vyakumona, na matwi etu kuwesi kushula na vyuma vyakuziva.  

9Vije vyakeleko akulivanga vikakalako lalo kulutwe. Vije vyalingiwile laja 
vikalingiwa lalo kulutwe. Kukwesi cuma caciha ano asi.  

10Munu umo asa kwendeka ngwendi, “Kengeni cuma eci caciha! “ Oloni cuma eci 
cakeleko laja ku san̄ulu simbu kanda tusemuke.  

11Naumo wai asa kwanuka vyuma vije vyalingiwile ku san̄ulu, ku matangwa a 
kulutwe naumo wai akanuka vyuma vije vilingiwa ololo, na vyuma vije 
vikalingiwa kulutwe.  

Vije vyamwene muka-kwambulula 

12Yange muka-kwambulula, njapwile mwene wa Isalele mu Yelusalema.  

13Na mana ange oshe, njesekele kwilula nakulilongesa vyuma vyoshe vije 
vilingiwa muno mu kaye. Njambi nakaluwisa vyuma evi ngeci yetu vanu kesi 
tuzivisise.  

14Njinamono vyuma vyoshe vyalingiwa ano asi, kengeni, vyuma vyoshe vinapu 
vyangoco. Cinapu lika ngwe kusheka lihunzi.  

15Kuwasa kushungamesa cuma cije ca kupenga-penga, co lalo kuwasa kulava 
vyuma vije kuvyesiko.  

16 Njalyendekesele mu mbunge yange ngwange, “Njili na mana manene 
kutuvakana voshe vaje vashwanene mu Yelusalema. Njili na cizango 
cakulilongesa, co njalilongesa vyuma vyavingi.” 

17Njayongwele kulilongesa ngeci njangunune kuzivisisa na vulema, mana na 
vuzaluke. Oloni njacimwene ngwange cinapu lika ngwe kusheka lihunzi.  

18Kukala na mana manene kunena kulinyenga, uje ali na mana manene vusiwa 
lalo kuli ikeye vupwa vwakama.  

Muka-kwambulula 2 

1Njalyendekesele mu mbunge, nakweseka kuwana kuvwaelela mukwafwa, oloni 
njawanene ngeci, neci lalo cinapu cangoco.  

2Njendekele ngwange, “Tujolo twapwa vulema. Senga ikwasa vikajo?” 

3Njashakele kuwana vyuma vika vije vinapu vyavivwa kuli yetu mu simbu 
yaindondo ije tulinayo ano asi. Ngecivene, njayongwele kulivwaelelesa yange 
vavenya na vinyu ngeci njiwane vati muvwafwa vulema na mana.  

4 Njapangele vipangi vyakama. Njatungile vinjuvo, co njakunine mikolovozi ya 
vushuka vwa vinyu.  

5Njalimine mahya a vishani na mahya a miti ya vushuka yakuliseza-seza,  

6njendile mashali a mema akwitazela ku miti.  

7 Njalandele vindungo va vanalume na vindungo lalo va vanakazi, co njakele na 
vindungo vakukitila mu njuvo yange. Njafukile vimuna vavangi kutuvakana 
vimuna va vanu voshe vaje vakele mu Yelusalema.  

8 Vimyene va miyati yeka vanjinenelele siliva na ngolinde, na vufuko vwa seo 
yakama. Vanalume na vanakazi vanjimbilile myaso mukunjitundisa malunge, co 
njakele na vanakazi vavangi.  

9 Njapwile nji mwene wakama, kutuvakana vimyene voshe vaje vakele mu 
Yelusalema, co lalo njakele na mana.  

10Vyuma vyoshe vinjashakele, njaviwanene. Njalingile senga. Njalyalesele a 
vyuma vije vinjapangele, co vyoshe evi vyapwile cikandelela cange.  

11Asinoni njayongwele a vije vyoshe vinjalingile, na muje njaundanganene a 
cipangi cije njapangele, co njamwene ngeci vyoshe vinapu vyangoco. Vinapu lika 
ngwe kusheka lihunzi, navimo vyai vinjawaneneo ano asi.  

12Nameme ngoco, mwene asa kulinga lika vije vivalingile vimyene va ku san̄ulu. 
Ngecivene, njashangumukile kuyongola mukwalumbunukila kukala na mana, na 
kuzaluka, na vulema.  

13Njamwene ngeci mana apwa amavwa kutuvakana vulema, ngwe mutanya 
wapwa wauvwa kutuvakana lisusulungu.  

14Vaka-mana vasa kumona kuje valinakuya, co vilema kuvasa kumona kuvaya. 
Oloni njizivuka ngeci kuvindama kunavandamena yetu voshe. 

15Njalyendekesele mu mbunge yange ngwange, “Vyuma vije vikalingiwa kuli 
vilema vikalingiwa kuli yange lalo, vikajo njiwanao akukala na mana angacije?” 
Co njalikumbulwile yange vavenya ngwange, “Vyuma vyoshe vinapu vyangoco.” 

16Naumo wai akanuka vaka-mana, co lalo naumo wai akanuka vilema. A 
matangwa aje alinakwija kulutwe tuvavoshe vakatwivala. Tuvavoshe tukatsa 
cifwa cimo, vaka-mana na vilema.  

17Ngecivene, kuyoya kunapu kwangoco kuli yange, omwo vyuma vyoshe vili ano 
asi vyanjinenela tuyando lika. Co vyuma vyoshe vinapu vyangoco, vinapu lika 
ngwe kusheka lihunzi.  

18Nacimo cai cije cinjapangelele cinjawanene cakele na seo kuli yange, omwo 
njazivukile ngeci njikaciseza kuli uje akanjishwana.  

19Iyajo azivuka ngeci uje akanjishwana akapwa muka-mana nambe cilema? Oloni 
ikeye akakala na vyuma vyoshe vije vinjapangelele, vyuma vyoshe vije 
vinjawanene mu mana ange ano asi. Vyuma vyoshe vinapu vyangoco.  

20Co njaliveyele akuundangana manene na nzili ano asi.  

21Omwo munu apanga vipangi vyendi na mana, nakuzivuka, na vutongwe, co 
aseza vyoshe vije vyanawana kuli munu uje kavipangelele. Eci lalo cinapu 
cangoco kucavwaele!  

22Munu akawanao vikajo akuundangana kwoshe kuje kwalinakuundangana ano 
asi?  

23 Matangwa endi oshe, vipangi vyendi vikamunenela vusiwa na tuyando. Nambe 
ku vutsiki mbunge yendi kuyesi kuhwima. Vyuma vyoshe evi vinapu vyangoco.  

24 Kukwesi cuma cacivwa ku munu cije cinatuvakana kulya, nakunwa, nakukala 
mwamuvwa mu vipangi vyendi. Njazivukile ngeci vyuma evi vinapu vwana 
vwakutunda kuli Njambi. 

25Kukwesi umo uje avwaelela mukulya nakukala mwamuvwa ngwe yange.  

26 Njambi aana mana, nakuzivuka, nakuvwaelela kuli vaje vamuvwaelelesa, oloni 
akapangesa vaka-vuvi, kuwana nakutulika, ngeci vije vivawana vavyane kuli vaje 
vamuvwaelelesa. Evi vyoshe vinapu vyangoco, vinapu lika ngwe kusheka lihunzi.  

Muka-kwambulula 3 

Cuma na cuma cili na simbu yaco 

1Vyuma vyoshe vili ano asi vili na simbu yavyo ije yanemika Njambi.  

2Kuli simbu yakusemuka, na simbu ya kutsa, kuli simbu yakukuna, na simbu 
yakutukula vivanakunu,  

3kuli simbu yakutsiya, na simbu yakwindula, kuli simbu yakusiwula, na simbu 
yakutunga.  

4Kuli simbu ya vusiwa, na simbu yakujolela, kuli simbu yakulila, na simbu 
yakukina,  

5kuli simbu yakulizema, na simbu yakulizinda, kuli simbu yakulitsemba, na 
simbu yakujeneka kulitsemba.  

6Kuli simbu yakushakezeka vyuma, na simbu yakuvizimbalesa, kuli simbu 
yakutulika, na simbu yakushandola,  

7kuli simbu yakutavula, na simbu yakutonga, kuli simbu ya kwoloka kuluu, na 
simbu yakusimutwiya.  

8Kuli simbu ya cizemo, na simbu ya cizindo, kuli simbu ya nzita, na simbu ya 
kwoloka.  

9Muka-kupanga awanao vikajo akuundangana kwendi?  

10Njazivuka vitele vyakulema vije vyanatutwiki Njambi.  

11Njambi naaka simbu yaivwa ya vyuma vyoshe. Co lalo nalingisa vanu 
kuyongola vyuma vya kulutwe, oloni nameme ngoco, munu kasa kuzivuka vije 
vyanapanga Njambi kutunda akulivanga kweta na ku mamaneselelo.  

12Njinazivuka ngeci nacimo cacivwa kuli yetu cai, kutuvakana kuvwaelela 
nakulinga mwamuvwa simbu tuciyoya.  

13Omwo vwana vwa Njambi ku vanu vunapu kuvwaelela kuje tuwana mukulya 
na mukunwa nakuvwaelela lalo kuje tuwana mu vipangi vije tulinakulinga.  

14Njinazivuka ngeci vyuma vyoshe vije vyakalingi Njambi vikakala ku myaka 
yoshe. Nacimo cai vakaakelako nameme kutundisako. Njambi nalingi vyuma evi 
ngeci vanu vamukomoke. 

15Cuma coshe ciliko lelo na ku san̄ulu kucakele, co cije cikakalako kulutwe, 
kucakele na ku san̄ulu. Njambi akalingisa cuma cimo ngeci cilingiwe lalo ku 
simbu na simbu.  

Mu kaye kumwesi vushunga 

16Co njamwene cuma cimo ano asi, mu mutambela wa vushunga, mwakele vuvi, 
mu mutambela wa vuvi, mwakele vushunga.  

17Njalyendekesele mu mbunge yange ngwange, “Njambi asompa vaka-vushunga 
na vaka-vuvi mumolika, omwo vyuma vyoshe na vilinga vyoshe, vikalingiwa a 
simbu yavyo ivavimikila.” 

18Njayongwele ngeci ngwange Njambi alinakutwilula kutumwesa ngeci kuma 
kutwesi na vuvwa kutuvakana tusitu.  

19Ngeci mwa tusitu, tuyoya, co tutsa, tuvavoshe tunapu mumolika. Voshe vanapu 
vitanga vyakulifwa. Munu kesi na seo kutuvakana kasitu embwe, omwo mwonyo 
wapwa wangoco kuli munu na kuli kasitu.  

20Vyuma vyoshe vyakuyoya vikai ku mutambela umolika. Vatutundisile ku livu, 
co lalo tukeluka ku livu kutwatundile.  

21Iyajo asa kuzivuka ngeci mwonyo wa munu uya kwilu nambe mwonyo wa 
kasitu uya mu livu?  

22Njanangukile ngeci cuma cacivwa cije citwasa kulinga cinapu kulivwaelelesa na 
vije vitunapangela. Nacimo cai twasa kulinga. Kukwesi ngila itwasa kuzivukila 
vije vikalingiwa omo tunatsi.  

Muka-kwambulula 4 

Mwonyo unapu wangoco 

1Asinoni njakengele lalo a vyoshe vya vushunga vije vilinakulingiwa ano asi. 
Vaka-kuyanda vakele nakulila, co naumo wai wavazembelekele. Naumo wai 
wavazembelekele, omwo vaje vaka-kuvayandesa vakele na nzili ali vakevo.  

2Co njayongwele ngeci vanu vaje vanatsi laja valimwamuvwa manene 
kutuvakana vanu vaje vacili nakuyoya.  

3Oloni vaje kanda vasemuke, valimwamuvwa manene kutuvakana vaje 
vanasemuka laja, omwo vaje kanda vasemuke kanda vacimone vyuma vyavivi 
vije vilinakulingiwa ano asi.  

4Asinoni njamwene vanu omo vaundanganene kushaka kukala na vufuko 
vwavungi kutuvakana vakwavo. Oloni vinapu vyangoco. Vinapu lika ngwe 
kusheka lihunzi.  

5Vilema kuvashaka kupanga, co valanduka ku njala.  

6Amo mukemwo, oloni mwamuvwa kukala lika na vyavindondo mu kwoloka 
kutuvakana kuungama visimbu vyoshe nakupanga na mavoko avali mukusheka 
lihunzi.  

7Njamwene cuma cimo lalo cije capwa cangoco ano asi.  

8Kwakele munu uje wayoyele endi lika. Kakele na mwana wa munalume, nambe 
ndolome, oloni simbu yoshe wakele nakupanga, kapwisilemo vufuko vuje 
vwakele navwo. Omwo vikajo wakele nakuundanganena manene nakulishuula 
vavenya ku vyuma vyoshe vyakuvwaelela? Evi vinapu vyangoco lalo, co vinapu 
vyakukomokesa mukuyoya.  

9Vanu vavali vapwa vavavwa kutuvakana munu umo, omwo muvuvali vwavo 
vasa kupanga mwamuvwa vipangi vyavo.  

10Nga umo wavo awila asi, co mukwavo asa kumukwasa nakumwindula. Oloni 
nga munu endi lika awa, cinapu cacivi manene omwo kukwesi umo 
wakumukwasa ngeci enduke.  

11Co lalo nga vanu vavali valala amolika, co valitwiminina, oloni wasa 
kulitwiminina vatijo ove lika?  

12Munu umo asa kukatukila umo weni mukulinga nendi lwozi, oloni kasa kulinga 
lwozi neni muvavali. Ngwe muvakendeka ngwavo, “Mukole wakuzenga mutatu 
waukalu kuuvatula.” 

13Wasa kupwa mukwenje wa vuutu, oloni nga uli na mana unatuvakana mwene 
wa mukulunu wa cilema uje kesi kutava kumunangula.  

14Nameme yove kuwasemukilile ku naanga ya vumwene, oloni unapu u cinzinda 
nambe kautu, anga vene wasa kupwa mwene. 

15A simbu imo njamwene vanu voshe va ano asi vakavangeya ntwama wa 
mukwenje uje washwanene a vumwene.  

16Vanu vaje vamukavangeyeye vapwile vavangi manene-nene, oloni mu myaka 
ya kulutwe, naumo wai akavwaelela. Evi vyangoco lalo. Vinapu lika ngwe 
kusheka lihunzi.  

Muka-kwambulula 5 

Kesi ulinge vwasi vikulaeso 

1Nyanyameni omo muya ku Njuvo ya Shukulu Kalunga, cinapu cacivwa kuya 
mukulilongesa kutuvakana kukombelela vin̄ombelo ngwe muvakalingi vilema, 
nameme vakevo kuvalingile vuvi.  

2Yongola simbu kanda wendeke, co kesi ulinge vwasi vikulaeso kuli Njambi, 
omwo Njambi wakala mwilu, co yove uli ano asi, ngecivene, kesi wendeke 
manene kutuvakana vije viwasa kulinga.  

3Nga simbu yoshe uyongola-yongola a cuma cimo, co cije cuma uyongola 
ukacilota. Nga wendeka manene, ukendeka vyuma vya vulema.  

4 Omwo ulisinga cisingo kuli Njambi, kesi wishwale kucilinga. Njambi kesi 
kuvwaelela na vilema. Linga vije unamukulaesa. 

5Mwamuvwa kesi ulisinge, kutuvakana kulisinga, co kuucilingi.  

6Kesi utave majwi ove akutwamenene mu vuvi, ngecivene, leka muka-
kukombelela wa Njambi ngwove, “Kesi mukemwo njayongwele.” Njambi asa 
kunyongesa vyuma vyoshe vije wapangelele, ngecivene, kesi wendeke cuma cije 
ciluvalesa Njambi.  

7Vinjozi vyavingi, na majwi amangi, vinapu vyangoco, oloni unapande 
kusingimika Njambi.  

Mwonyo unapu wangoco 

8Nga umona tuutu vavayandesa mu lifuti lyeni nakuvavindika vushunga na moko 
yavo, co kesi ukomoke a vyuma vyangacije, omwo mwata wamundondo 
vamunyunga kuli mwata wakama, co akamwa yavo kuvali veka lalo vakama 
vavanyunga.  

9Nameme mwene omwo napu mwata wakama, nendi akatambula vukwasi ku 
mulambu uje vakafwete a mahya.  

10Uje woshe azema manene vimbongo, kasa kuviwana, uje woshe azema manene 
vufuko, kasa kuvuwana. Vinapu vyangoco.  

11Omo vufuko vutuma, co vaka-kuvulya vapwa vavangi lalo. Vimbongo vyove 
kuvyasa kukunenela cuma cimo cacivwa, vanu veka vakalikwasesavyo. 

12Muka-kupanga nambe alya vyavindondo nambe alya vyavingi asa kulala tulo, 
oloni muka-kufuka, nambe nakuta kasa kulala tulo omwo visinganyeka vyendi 
vinapu vyavingi.  

13Kuli cuma cimo cacivi cinjinamono ano asi, vanu vasa kukala na vufuko, oloni 
vuvanenela lika luvinda,  

14co vuje vufuko vwazimbalele akuvupangesa mu ngila yaivi, co nacimo cai 
vakele naco cakusezela vana vavo.  

15 Twezile ano asi mushelengwa, co omo tutsa tukapwa lalo va mushelengwa, 
nacimo cuma tukambata cai ku vije twapangelele.  

16Eci lalo naco cinapu cuma cacivi! Tukaya ngwe muje vene mutwezile. Vikajo 
tuwanao akusheka lihunzi? 

17Matangwa akuyoya kwetu kwoshe apwa a lisusulungu, tulinakumona tuyando 
twakama, na mishongo, na vukalu.  

18Kenga, eci cikeco cinjinamono cije cinapu cacivwa ku munu woshe, cinapu 
kulya nakunwa nakujolela, a vipangi vyetu vyoshe vije vitunapangela ano asi 
matangwa amandondo akuyoya kwetu aje anatwana Njambi. Evi vikevyo 
vyashaka Njambi ngeci tuvilinge.  

19Nga Njambi aana munu vufuko na vivala ngeci munu avwaelele navyo, munu 
napande kukandelela nakuvwaelela a vije vyanapangela. Evi vinapu vwana 
vwakutunda kuli Njambi.  

20Omwo Njambi natavesa munu ngeci avwaelele, kakalishoshomwena lalo 
manene avundondo vwa matangwa endi akuyoya.  

Muka-kwambulula 6 

1Kuli cuma cimo cacivi cinjinamono ano asi, co cinaama manene ku vanu.  

2Njambi naana kuli munu vufuko, na kasingimiko, na vivala, na vyuma vyoshe 
vije vyashaka munu mukuyoya kwendi, oloni Njambi katavesele munu kuvilya, 
weka ikeye akavilya, eci cinapu cangoco, co lalo cinaviya manene.  

3Nga munu akita vana 100 nakuyoya myaka yaingi, co myaka yendi ituma, oloni 
kesi kuvwaelela nambe kumutsinda mwamuvwa, co njendeka ngwange, mwana 
wakujombwesa limbo ali na seo kutuvakana uje munu.  

4Omwo uje mwana aija ngoco, co aya mu lisusulungu, co muje mu lisusulungu 
vasa kumwivalelamo.  

5Kasa kumona litangwa nambe kuzivuka cuma, oloni nameme ngoco, nawana 
kuhwima kutuvakana yove.  

6Nameme uyoya myaka 2, 000 kuvwaelela na vyuma vyavivwa. Ngwe 
muwazivukile laja, yetu voshe tuya ku mutambela umolika.  

7Vipangi vyoshe vyakapanga munu akapangela kulya, oloni lishungu lyakulya 
kulyesi kuhwa.  

8Muka-mana natuvakana vatijo cilema? Vuvwa mukajo vuli ali kautu ngeci awane 
mwakuyoyela?  

9Cinapu cangoco, eci cinapu lika ngwe kusheka lihunzi. Mwamuvwa kupwisamo 
nevi ulinavyo kutuvakana kushakezeka vyuma vyeka simbu yoshe.  

10Vyuma vyoshe vije vilingiwa lelo vavimangele laja ku san̄ulu, co yetu voshe 
tuzivuka ngeci munu kasa kulinga vimata na uje namutuvakana nzili.  

11Omo twendeka manene, mukemwo musholokela vulema, cikwasa vikajo nga 
twendeka manene?  

12Vatijo munu azivuka vije vinapu vyavivwa ku munu simbu eyi yaindondo ya 
mwonyo wendi wangoco, mwonyo uje ulinakwita ngwe munzinze? Vatijo munu 
akasa kuzivuka vyuma vije vikalingiwa mu kaye omo ikeye natsi laja?  

Muka-kwambulula 7 

Viyongola vya a mwonyo 

1 Lizina lyalivwa lyatuvakana mazi a seo yakama, co litangwa lya kutsa 
lyatuvakana litangwa lyakusemuka.  

2Mwamuvwa kuya ku njuvo kuje kuli vusiwa, kutuvakana kuya ku njuvo kuje kuli 
ciwano, omwo vaje valinakuyoya vanapande kulyanukisa ngeci kutsa 
catuvandamena yetu voshe.  

3Vusiwa vunapu vwavuvwa kutuvakana kujola, vusiwa vwasa kusholoka ku 
cihanga cove, oloni mbunge ivwaelela.  

4Munu uje alinakuyongola kuvwaelela simbu yoshe napu cilema, oloni muka-
mana akayongola a kutsa.  

5Mwamuvwa kukala na vanu vaka-mana ngeci vakunangule, kutuvakana kukala 
na vilema vaimbe vyakukushangazala.  

6Tujolo twa cilema, tunafu ngwe muwakambongozoka mambimbo a liko, vyoshe 
vinapu vyangoco.  

7Omo muka-mana akwisa umo nafu ngwe cilema, nga utambula lizika-kanwa 
uviisa mana ove.  

8Mamaneselelo a cuma anatuvakana vushangumukilo vwaco. Lukakateya lunapu 
lwaluvwa, kutuvakana kulyalesa.  

9 Kesi uluvale vwasi embwe, omwo vukalu vwakala mu vimbunge vya vilema.  

10Kesi wihule ngwove, “Omwo vikajo vyuma vyavwaele manene a matangwa a 
kunima?” Cihula eci kesi ca mana embwe.  

11Munu woshe ayoya napande kupwa muka-mana, co cinapu cacivwa ngwe uje 
atambula vushwana.  

12Omwo mana akwasa vanu, co vimbongo lalo vivakwasa, oloni mana 
anatuvakana vimbongo omwo mana anyunga mwonyo wa uje alinawo.  

13Yongola vipangi vya Njambi. Iyajo asa kushungamesa vije vyanapengesa-
pengesa Njambi?  

14A litangwa limo omo umona vyavivwa vwaelela, co omo tuyando twija anuka 
ngeci, Njambi ikeye natumu vyoshe kuvwaelela na tuyando, kuuzivuka vika 
vikalingiwa ku simbu ya kulutwe.  

15Mukuyoya kwange kwangoco njinamono vyoshe, muka-vushunga anyonga na 
vushunga vwendi, co muka-vuvi ayoya myaka yaingi na vuvi vwendi.  

16Ngecivene, kesi upwe u muka-vushunga manene, nambe kupwa u muka-
kunyanyama manene, omwo vikajo ulinyongesela yove vavenya?  

17Kesi upwe u muka-vuvi manene, nambe kesi upwe u cilema, omwo vikajo utsila 
simbu yove kanda yete?  

18Kesi ukavangeye vyoshe vivali. Nga usingimika Njambi, ukapwa muka-kuhyana 
mu vyoshe.  

19Mana aana nzili kuli munu muka-mana, co natuvakana vaka-kushwana likumi 
va mu nganda.  

20Kukwesi umo ano asi muka-kulinga vya vushunga simbu yoshe uje kesi kulinga 
vuvi.  

21Kesi utolilile ku vyuma vyoshe vije vivendeka vanu, amo ukaziva ngamba yove 
akushaula, 

22omwo wazivuka mu mbunge yove ngeci nove lalo unakala nakushaula vakweni 
visimbu vyavingi.  

23Njapangesele mana ange akwilula vyoshe evi, co njendekele ngwange, 
“Njikapwa muka-mana,” oloni njonwele.  

24Vatijo munu asa kuwana muwanungulukila mwonyo? Capwa cacikalu manene 
kucizivisisa.  

25Njalikundikile ku mana nakulilongesa, co njashakele kuwana mana, 
nakukumbulula ku vihula vyange, nakulilongesa muvwafwa vuvi, na vulema.  

26Co njawanene cuma cimo cakulula manene kutuvakana kutsa cinapu munakazi, 
cizemo cendi cinapu ngwe nganjo na mavoko endi anapu ngwe malyenge. Oloni 
uje munu ononoka Njambi asa kucakunukamo, oloni munu uje kononoka atsa mu 
nganjo eyi.  

27Eyo, muka-kwambulula wendekele ngwendi, “Njawana eci kamandondo-
kamandondo simbu njakele nakuvandamena kukumbulula.  

28Eci cikeco cuma ciyashakele mbunge yange manene, oloni kunjaciwanene 
embwe. Njawanene munalume umo muka-vushunga akati ka vanalume 1, 000, 
oloni akati ka vanu 1, 000, kunjawaneneo munakazi umo muka-vushunga.  

29Kenga, njinawana cuma cimo cakupwa ngeci, Njambi watangele yetu vanu 
kupwa vaka-vushunga, oloni yetu omwo muuka wetu tunashakezeka vingila 
vyeka vyavivi.” 

Muka-kwambulula 8 

1Iyajo nalifu na muka-mana? Iyajo azivuka mwakunungulwila cuma? Mana a 
munu avwaelelesa cihanga cendi, nakujolesa.  

Ononoka mwene 

2Njikunangula ngeci unyunge cikulaeso cove kuli mwene omwo walisingileco ku 
mesho a Njambi.  

3Mwene akalingi vyoshe vije ashaka, tunda ku mesho endi. Kesi ukale kuyehi 
nendi. 

4Omo lijwi lya mwene lili na nzili, iyajo asa kumwihula ngwendi, “Vikajo 
ulinakulinga ngeci?” 

5Nga wononoka mashiko a mwene, co ukakala mwamuvwa, muka-mana azivuka 
ngila na simbu yakulinga vyuma.  

6Vyuma vyoshe vili na simbu yavyo na ngila yavyo ya kuvilinga, nameme kuyoya 
kwa munu kunapu kwakukalu manene!  

7Naumo wai wa ali yetu azivuka vije vikalingiwa kulutwe, co kukwesi umo ngeci 
atulekevyo.  

8Naumo wai asa kuvyana litangwa lyendi lya kutsa. Eci capwa cuma cacikalu cije 
kutwasa kuvyana, kutwasa kuputumuka ku cikeco.  

Vaka-vuvi na vaka-vushunga 

9Njamwene vyoshe evi omo njayongwele vyuma vije vikalingiwa ano asi, aje ali 
vanu vamo vaje vali na nzili, co vamo valinakuyanda mwisi yavo.  

10Eyo, njamwene vaka-vuvi vavatsinda mu vimbumbo vyavo, oloni akutunda ku 
vimbumbo, vanu vashangazala vaka-vuvi vaje vanatsi mu nganda muje vene vaje 
vaka-vuvi valingilile vuvi vwavo. Eci cinapu cangoco.  

11Omwo vikajo vanu vakalingi milonga yaingi? Omwo kuvesi kuhisa milonga 
vwasi. 

12Muka-vuvi nasa kulinga milonga 100 oloni anga aciyoya. Eyo, njizivuka 
vivalinakwendeka ngwavo, “Nga ukomoka Njambi, co vyuma vyoshe vikapwa 
vyavivwa kuli yove,  

13oloni vyuma kuvikapu vyavivwa kuli vaka-vuvi. Myonyo yavo inapu ngwe 
munzinze, co vakatsa omo vacili vavandondo omwo kuvesi kukomoka Njambi.” 

14Oloni eci cinapu cangoco. Kenga vije vilinakulingiwa mu kaye, visimbu vimo 
vaka-vushunga vakawana cihiso cije capande vaka-vuvi, co vaka-vuvi 
vakatambula cikandelela cije capande vaka-vushunga. Co yange njendeka 
ngwange cuma eci cinapu cangoco.  

15Ngecivene, yange njinalihisa ngeci munu napande kulivwaelelesa ikeye 
vavenya, omwo senga yalinayo mu mwonyo wendi lika inapu kulya nakunwa 
nakulivwaelelesa ikeye vavenya. Nasa kulinga cuma eci muje mwapanga a simbu 
ya mwonyo wendi uje wanamwana Njambi ano asi.  

16Omo njesekele kupwa muka-mana na kulilongesa vije vilinakulingiwa ano asi, 
co njamwene ngeci njakele nakutona vutsiki na mutanya,  

17co kunjazivisisile vije vyakele nakulinga Njambi. Nameme uundangana na nzili, 
navimo viwuwana vyai. Vaka-mana vakeseka kuzivuka, oloni kuvesi kuzivuka 
vyoshe.  

Muka-kwambulula 9 

1Njayongwele manene a vyoshe evi, co njamwene ngeci Njambi ali na nzili a 
voshe, ali na nzili ali vaka-mana vaje vayoya mu vushunga, nameme cizemo cavo 
nambe cizindo cavo. Naumo wai azivuka vije vikamwizila kulutwe.  

2Kukwesi kwangunuka. Kuvindama kumolika kwija kuli vaka-vushunga, na kuli 
vaka-vuvi lalo, kuli vavavwa na kuli vavavi, kuli vaka-kutava, na kuli vaje kesi 
vaka-kutava, kuli vaje vaka-kukombelela vin̄ombelo na kuli vaje kuvesi 
kukombelela vin̄ombelo. Munu wamuvwa kesi na vuvwa vwakutuvakana muka-
vuvi, co muka-kulisinga kesi na vuvwa vwakutuvakana uje kesi kulisinga.  

3Ovu vunapu vuvi mu vyuma vyoshe vije vilinakulingiwa ano asi. Kuvindama 
kumolika kwija ku voshe, co lalo vimbunge vya vanu vinashulu na vuvi, vuzaluke 
vuli mu vimbunge, co vwasi-vwasi vatsa. 

4Uje woshe ayoya ali na cinyangavili, ngwe katali wa mwonyo natuvakana 
ndumba wa kutsa. 

5Eyo, vaka-kuyoya vazivuka ngeci litangwa limo vakatsa, oloni vatsi neci vene 
vazivuka cai. Kuvesi na cikandelela kulutwe cai vanavevala hivya.  

6Cizemo cavo, na cizindo cavo, na cipululu cavo, vyoshe vinyonga amo navo, co 
nalumo lalo lwai vakalipandakana mu vyuma vije vilingiwa ano asi.  

7Twalao kulya vyakulya vyove nakuvwaelela, nwa vinyu vyove na mbunge 
yakujolela, omwo Njambi wayongwele laja ngeci evi vikevyo unapande kulinga.  

8Simbu yoshe zala vuzalo vwavuvwa nakuvwava mazi ku mutwe wove.  

9Vwaelela na munakazi uje iwazema, matangwa oshe akuyoya kwove kwangoco 
kuje kwanakwana Njambi ano asi. Vwaelela na matangwa oshe aje anapu angoco, 
omwo evi vikevyo viwukawana mukuundangana kwove kwoshe.  

10Panga na nzili mu vyuma vyoshe vije viwulinga, omwo ulinakuya ku vukalo 
vwa vatsi kuje kukwesi vipangi lalo vyai, kukwesi kuyongola, kukwesi kuzivuka, 
kukwesi mana. 

11Njanangukile cuma cikwavo lalo ngeci muno mu kaye, vaka-kushatuka manene 
kuvesi kuhyana kushatuka simbu yoshe, co vaka-kusimpa kuvesi kuhyana nzita 
simbu yoshe, co vaka-mana kuvesi kuwana vufuko simbu yoshe, na vaka-
vutongwe kuvesi kuwana vitumbamo vyakama simbu yoshe. Luvinda lukaija ku 
munu woshe-iwoshe.  

12Omwo munu kazivuka simbu yendi omo yeta. Ngwe tuzila omo vakatsi vwasi-
vwasi mu mweto, ngwe lalo visi omo vakatsi a linimbwa, mukemwo lalo na vanu 
vakatsi mu nganjo omo simbu ya vuvi ije kutwavandamenene yeta.  

Viyongola a mana na a vulema 

13Njinamono mana akwavo lalo ano asi, mana akama aje anjikomokesele.  

14Kwakele nganda yaindondo muje mwakele vanu vavandondo. Co mwene umo 
muka-nzili wailwisile. Waizengelekele nakulyanganya kukovela mukati ka 
vivumbe.  

15Oloni muje mu nganda mwakele munalume umo wa kautu uje naumo wai 
wamwanukile, oloni uje kautu wapwile wakunyanyama manene ngeci wasele 
kwamena ije nganda na mana endi.  

16Njalyendekesele mu mbunge yange ngwange, “Mana apwa amavwa manene 
kutuvakana nzili,” nameme ngoco, mana a kautu vawayeluwisa, co majwi endi 
kuvawatolilila.  

17Mwamuvwa manene kutolilila ku majwi a kwoloka a muka-mana, kutuvakana 
kutambeka kwa muka-kushwana munga ya vilema.  

18Mana apwa amavwa manene kutuvakana vitwa vya nzita, oloni muka-vuvi umo 
asa kunyongesa vyuma vyavivwa vyavingi.  

Muka-kwambulula 10 

1Vinzinzi vakutsila mu lilulu lya mazi akuvwava akunika lwengo lwaluvwa 
vakalingisa aje mazi kunika mwamuvi, co na vulema vwavundondo vwasa 
kuviisa mana na kasingimiko.  

2Mbunge ya munu muka-mana simbu yoshe ikamulingisa vyuma vyavivwa, oloni 
mbunge ya cilema ikamulingisa vyuma vyavivi.  

3Vulema vwendi vukapwa vukaleo kuli vangenzi, vaje aliwana navo a ngila, co 
munu woshe akamuzivuka ngeci ikeye wapwa cilema.  

4Nga muka-kushwana akuluvalesa kesi utunde vipangi, nga ulikeesa kuli ikeye, 
co akakusambesa ku milonga yove.  

5Kuli vuvi vumo vunjinamono ano asi, vuvi vuje valinakunena vaka-kushwana.  

6Vaka-kushwana vasingimika vilema, oloni vaka-kufuka vakevo kuvavasingimika.  

7Njamwene vindungo venda a tuvalu, oloni vaka-kufuka venda asi ngwe 
vindungo.  

8 Nga winda mbulu, co ukawilamo, nga utuva civumbe, co linyoka akushuma.  

9Nga ushonga mamanya, co ukalitenda mbandu. Nga utavozola vitale, co 
ukavetwako.  

10Nga njaviti yove inakundwa, co kuushaka kuyotola, akuyipangesa kuvanga 
upange na nzili. Oloni vutongwe vunena kuvezika.  

11Kuzivuka vyemba vya linyoka kukwesi na seo, nga kuwalisakele akulivanga 
simbu kanda linyoka akushume.  

12Majwi akwendeka muka-mana amunenela kasingimiko, oloni majwi 
akwendeka cilema amunyongesa ikeye vavenya.  

13Majwi akashangumuka kusimutwiya nao apwa a vulema, co mamaneselelo awo 
akapu akuzaluka kwakuvi.  

14Cilema akatwalelelao kwendeka. Naumo wai wetu azivuka vije vikalingiwa 
kulutwe, co lalo naumo wai wetu atuleka vije vikalingiwa omo tutsa.  

15Vipangi vya cilema vimujukisa, omwo kazivuka ngila yakuya kwimbo lyendi.  

16Lifuti likala mu tuyando omo mwene walyo acili mwanike, co na vamyata valyo 
valinga ciwano vutsiki vwoshe.  

17Lifuti livezika omo mwene walyo napu wa mana, co vamyata vakalingi ciwano a 
simbu yaco, ngeci vakale na nzili kesi nakupenda.  

18Omo munalume ali na vulwa vwakushomwenena njuvo yendi, ije njuvo 
inyokwa, co isiwuka.  

19Kulya nakunwa vikulingisa ngeci uvwaelele, oloni nga kuwesi na vimbongo, 
kuwasa kulinga vyuma evi.  

20Kesi uyongole kushaula mwene, nambe kesi ushaule muka-kufuka, nameme mu 
vushweke. Kazila asa kuzivako, co akambulula vije viwunendeka.  

Muka-kwambulula 11 

Vije vyanapande kulinga munu wa mana 

1Pangesa vimbongo vyove mu vipangi vyakulanda nakulandulula, co a litangwa 
limo ukawanao vimo.  

2Aka vyove vije ulinavyo mu mitambela yakuliseza-seza, omwo kuuzivuka 
litangwa lije tuyando tukwizila.  

3Kuje kuwila muti kukekwo vene kuukalala. Omwo mashelwa anatimiiya, co 
nyonzi inyoka. 

4Nga uvandamena lihunzi kuukakunu, co uje avandamena mashelwa kakateje.  

5Naumo wai azivuka vati mwana akahwimi omo ali mwimo, ngecivene, naumo 
wai azivuka vipangi vya Njambi uje watangele vyuma vyoshe.  

6Kuna mbuto yove mutondo, co twalao nakupanga noo cingwezi. Iyajo azivuka? 
Amo vipangi vyove vikapwa vyakuvezika, na vimbuto vyove vikamena nakwima 
vyakulya.  

7Ceke cinapu cacivwa, co mbunge ivwaelela a kumona litangwa.  

8Kandelela a mwaka na mwaka omwo ulinakuyoya, nambe uyoya simbu yakama, 
anuka ngeci ukatsa. Kukwesi cuma cimo ciwukakengelela kulutwe.  

Kunangula vakwenje 

9Vakwenje vwaeleleni a vukwenje vweni, pweni vaka-kuvwaelela simbu mucili 
mu vakwenje. Lingeni vyoshe vimushaka kulinga, co kaveni mashungu a 
vimbunge vyeni. Oloni anukeni ngweni, Njambi akamisompa a vije vyoshe 
vimulinakulinga.  

10Kesi mulishoshomwene mu vimbunge vyeni, nambe kuvavalesa vimbunge 
vyeni, omwo simbu ya vukwenje vweni inapu yaindondo.  

Muka-kwambulula 12 

1Anuka Ishamatanga wove simbu ucili mukwenje, omo kanda matangwa a 
tuyando ete, na myaka ya tuyando yete omo ukendeka ngwove, 
“Kunjawanenemo kujolela mu mwonyo wange.” 

2Simbu kanda litangwa na ngonde, na vingongonosi vitsitsivale na mashelwa a 
nyonzi kuwaketi.  

3Asinoni mavoko ove aje anakunyungile akajaja, co na mendi ove aje anakala na 
nzili akazeya. Mayo ove kuwakasa kutsakinya vyakulya, mesho ove akatsitsivala 
kuukamono mwamuvwa.  

4Matwi ove kuwakazivi muyoyo wa mu vitapalo. Co kuukazivi muyoyo wa n̄unju 
ya likina omo itwa nambe omo vaimba myaso, oloni nameme kazila omo aimba, 
co akakwindula.  

5Ukaziva lyova lya mitambela ya malundu, co kwenda kukapwa vushonde kuli 
yove. Vin̄ambu vyove vikakala na vwele kuukasa kwendangana, co lishungu 
lyoshe likahwa. Tulinakuya ku mutambela wetu wa mamaneselelo 
wakuhwimina, co kukakala kulila mu vitapalo.  

6Co lilyenge lya siliva likavatuka, na ndeya ya ngolinde ikawa, co ikatsa, mukole 
wa ku lisima ukashutuka, na njava ya mema ikatsa.  

7Mivila yetu ikeluka ku livu, oloni mwonyo ukeluka kuli Njambi uje 
watwanenewo.  

8Vyangoco, vyangoco, ngwendi Muka-kwambulula. Vyoshe vinapu vyangoco.  

Mamaneselelo a vin̄anda 

9Oloni omwo Muka-kwambulula wapwile muka-mana, walongesele vanu vije 
vyazivukile. Ikeye walilongesele visimo, co welwile vushunga vwavyo.  

10Muka-kwambulula wesekele kuwana majwi akuzembeleka, oloni majwi 
asonekele apwile a kulongwa.  

11Visimutwiya vya vaka-mana vinapu ngwe viti vyakushongomoka vije 
vivakalikwasesa tunyungi mukutwamenena vimanga, co visimo vyoshe vinapu 
ngwe vimbambo vyakupameyeya manene. Njambi Kanyungi ketu tuvavoshe 
ikeye natwana evi visimo.  

12Munange, kuli cuma ceka cakukengelela. Kukwesi mamaneselelo akusoneka 
malivulu, co lalo kulilongesa manene cikakujukisa.  

13A vyoshe evi kuli cuma cimolika cakwendeka, cikeco eci, singimika Njambi, co 
ononoka mashiko endi, omwo evi vyoshe vikevyo vivatangelele munu.  

14Njambi akasompa vyuma vyoshe vije tulinakulinga, nambe vyavivwa, nambe 
vyavivi, nameme vene vyuma vije vyakulingila mu vushweke.  

Myaso ya Solomoni 

Myaso ya Solomoni 1 

1 Mwaso wa myaso wauvwa manene wa Solomoni.  

Mwaso wakulivanga 
Munakazi 

2Njitsembe na kanwa kove, omwo cizemo cove cacivwa manene kutuvakana 
vinyu.  

3Mazi ove akuvwava anika lwengo lwaluvwa, lizina lyove linapu ngwe mazi 
akunika lwengo lwaluvwa. Mukemwo vambanda vakuzema.  

4Njiye amo nove, tushatuke lumbisi, pwa mwene yange, co njikovelese mu milili 
yove. Tuvwaelela nakujolela muli yove, tukashangazala cizemo cove kutuvakana 
vinyu. Kucikomokesa omwo vambanda voshe vakuzema.  

Munakazi 

5Yeni vanakazi va mu Yelusalema, nambe njiwakuzivala oloni njiwamuvwa, ngwe 
vimbalaka vya mu mambo vya ku Kendale, ngwe mavamba a mu lipela lya 
Solomoni.  

6Kesi munjikenge omo njapwa njiwakuzivala, omwo litangwa lyazivalesa cikonde 
cange, vandolome vange valuvalele nange, co vanjipangesele mu citungu ca 
mikolovozi ya vushuka vwa vinyu. Co kunjakele na simbu yakulivwaesa.  

7Njileke, muka-cizemo cange, kulijo kuukalisila vutanga vwa vimanga vove? 
Kulijo kuukahwimisila vutanga vwove a simbu ya mutanya? Omwo vikajo 
njikukengezekela akati ka tunyungi va matanga eka?  

Munalume 

8Yove uwamuvwa manene akati ka vanakazi, nga kuuzivuka kuje ku mutambela, 
ya nakukava vutanga vwa vimanga, co lisila vimembe vove kuyehi na vimbalaka 
vya tunyungi.  

9Yove muka-cizemo cange, njinakwesekesa na kavalu wa lwavo wa ku matemba 
a mwene wa Ingito.  

10Vin̄ambu vyove vinapu vyavivwa, vinatepukila ku vinana vyove, co vinatepukila 
ku mukoshi wove ngwe mamanya a seo yakama.  

11Oloni tukakulingila lilyenge lya ngolinde, na vimande vya siliva.  

Munakazi 

12Omwo mwene wakele ku mesa yendi, mazi anjavwavele anikile lwengo 
lwaluvwa.  

13Muka-cizemo cange kuli yange napu ngwe mazi miila, mazi aje ali a nulo yange.  

14Muka-cizemo cange kuli yange napu ngwe vishani vya ku vitungu vya 
mikolovozi ya vushuka vwa vinyu vya ku Engendi.  

Munalume 

15Kenga, uwamuvwa, muka-cizemo cange, kenga, uwamuvwa manene, mesho 
ove anapu ngwe mayembe!  

Munakazi 

16Kenga, uwamuvwa muka-cizemo cange, mwa vushunga uwamuvwa! Vulili 
vwetu vukapwa mwila wavushompo.  

17Mikambo ya njuvo yetu ikapwa miti ya kendale, co mashoko etu, akapwa a miti 
ya kalipi.  

Myaso ya Solomoni 2 

1Yange njinapu shani ya mu lifuti lya Shalone, njinapu lin̄anda lya mu cimbongo 
ca minkinda.  

Munalume 

2Ngwe lin̄anda akati ka mambimbo, mukemwo muunafu yove muka-cizemo 
cange akati ka vanakazi.  

Munakazi 

3Ngwe muti wa apulu akati ka miti ya mu shwata, Mukemwo muunafu yove 
muka-cizemo cange akati ka vakwenje, njizema kutumbama mu munzinze wove, 
vushuka vwove vutovala mu kanwa kange.  

4Wanjikovelesele mu njuvo yove ya ciwano ca kulya, nakunjimwesa cizemo cove.  

5Njikolese na likende lya mikolovozi ya vushuka vwa vinyu vwakuma, co 
njitakamese na maepulu! Njilinakuvinja omwo cizemo.  

6Aka livoko lyove lya cimoshwe kwisi ya mutwe wange, co livoko lyove lya cilyo 
linjizembeleke.  

7Yeni vanakazi va mu Yelusalema, njikulaeseni, lisingeni ali vishonge na 
vimbambi va mu shwata ngeci kumukendula cizemo, kuvanga noo cikeco 
vavenya cishaka.  

Mwaso wamucivali 
Munakazi 

8Njinazivi lijwi lya muka-cizemo cange. Alinakwija nakushatuka a minkinda, 
alinakushatuka nakujombozoka a malundu aija kuli yange.  

9Muka-cizemo cange napu ngwe shonge nambe ngwe muna nava, kenga, nemana 
kunima ya civumbe ca njuvo yetu. Alinakunjikengela mu njanena 
nakunjishumbilila mu vimbengwa vya njanena.  

10Muka-cizemo cange wendekele kuli yange ngwendi,  

Munalume 

“Induka, muka-cizemo cange, mwoni wange, ija tuye amo.  

11Kenga, cisika cinahu, co nyonzi inahu.  

12Vishani vilinakushamwina mu lifuti. Simbu inete tuzila vaimbe myaso, tutela 
valinakwimba myaso mu lifuti lyetu.  

13Mikuyu ilinakushangumuka kuhya, co miti ya mikolovozi ya vushuka vwa vinyu 
ilinakushamwina nakunikisa lihunzi lwengo lwaluvwa. Ija, muka-cizemo cange, 
mwoni wange, ija tuye amo.  

14Yove unafu ngwe katela uje wakala mu myanzi ya mamanya. Njimwese cihanga 
cove cacivwa, co njizive lalo lijwi lyove lyalivwa.  

15Tukwateleni vimbanje, vimbanje vavandondo, simbu kanda vaviise vitungu vya 
mikolovozi ya vushuka vwa vinyu ije ilinakushamwina.” 

Munakazi 

16Muka-cizemo cange unapu u wange, nange njinapu nji wove, Ulinakulisa 
matanga ove akati ka man̄anda,  

17noo lihunzi lya mutondo lihuwa, co lisusulungu lihwa. Ilukamo, muka-cizemo 
cange pwa ngwe shonge, pwa ngwe muna nava wa a minkinda ya Mbetele.  

Myaso ya Solomoni 3 

Munakazi 

1Ku vutsiki omo njalalele a vulili vwange, njalotele uje injazema! 
Njamushakezekele, oloni kunjamuwanene.  

2Njaile nakwendangana mu nganda, mu vitapalo na mu tungila twatundondo, 
njashakezekele uje injazema. Njamushakezekele oloni kunjamuwanene.  

3Vaka-kunyunga mu nganda vaje vakele nakwendangana, vanjimwene, co 
njavehwile ngwange, “Munanjimwenako muka-cizemo cange ndi?” 

4Akuvaseza kasimbu kakandondo, njamuwanene uje injazema mu mwonyo 
wange. Njamukwatele, co kunjatavele kumwecela, noo njamutwalele mu njuvo ya 
vanana, ku mulili uje vanjikitilile.  

5Yeni vanakazi va mu Yelusalema, njikulaeseni lisingeni ali vishonge na 
vimbambi ngeci kumukendula cizemo, kuvanga noo cikeco vavenya cishaka.  

Mwaso wamucitatu 
Vasamba vavo 

6Vikajo vije vilinakwija kutunda mu mambo, vyakufwa ngwe vimanda vya vwisi 
vilinakunika lwengo lwaluvwa lwa insense na miila, insense yakulandesa vaka-
kulandulula?  

7Solomoni ikeye alinakwija vanamwambata a litanda lyendi, mashwalale va nzili 
va mu Isalele vakupwa makumi atanu na limo, vanamuzengeleka.  

8Voshe vapwa vaka-kulwa na mikwale vapwa vaka-kukanyama manene mu 
nzita, munu na munu nalilemeka mukwale a mbunda yendi, mukulinyunga nawo 
ku vutsiki.  

9Mwene Solomoni vamwambatele a litanda lyalivwa, lije vapangele na viti vya ku 
Lembanone.  

10Vimanda vyalyo vavifwika na siliva, akamwa yalyo ali nanga yakwoleka na 
ngolinde. Misato yalyo vaifwika vinanga vyakuvenguluka, vyakutonga 
mwamuvwa vanakazi va mu Yelusalema vakevo vanaitongo mukumwesa cizemo 
cavo.  

11Yeni vanakazi va mu Siyone, ijeni mumone Mwene Solomoni. Mwene Solomoni 
nazala cilongo cije civamuzikile vaina ku mutwe wendi, a litangwa lya vulo 
vwendi, a litangwa lyakuvwaelela nakujolela kwendi.  

Myaso ya Solomoni 4 

Munalume 

1Kenga, uwamuvwa muka-cizemo cange, mwa vushunga uwamuvwa manene. 
Mesho ove atemwina cizemo, omo unalifwiki lilesu ku mesho ove. Vin̄ambu 
vyove vyavilaja vinafu ngwe maka a vimembe vaje vashelumuka kutunda ku 
malundu a Ngilyande.  

2Mayo ove anapu akutoka ngwe vutanga vwa vimanga vakuteula vaje vatunda 
mukujwela. Mayo ove oshe alimwamuvwa mu kanwa kove, nalimo lyai 
linapukukamo.  

3Tunwa twove tunapu ngwe vwanda vwakuvenguluka, tunapu twatuvwa omo 
wendeka, vinana vyove vinalifu na mbazuvwila ya mapomingilanete omo 
unalifwiki nanga ku mutwe wove.  

4Mukoshi wove unapu ngwe kaposhi ka Mwene Ndaviti, kaje kavatunga na 
vutongwe kuje kwajenjela vintelo vyakupwa 1, 000 vya mashwalale va nzili.  

5Mavele ove anapu ngwe vana vampasa va vishonge vaje valinakulya akati ka 
man̄anda.  

6Njikakala a lilundu lya miila, a lilundu lya insense, noo litangwa linalauka, co 
lisusulungu linahu.  

7Uwamuvwa muka-cizemo cange, kumwesi kapenga muli yove!  

8Ija tuye amo nange tutunde ku Lembanone, shombolwa yange, ija tuye amo 
nange tutunde ku Lembanone. Shelumuka utunde akamwa ya Munkinda wa 
Amana, utunde ku Munkinda wa Senile na ku Munkinda wa Helemone, kuje 
kwakala vindumba na viingwe.  

9Unakoko mbunge yange, ndokazi yange, shombolwa yange, unakoko mbunge 
yange akunjikenga na mesho ove, na sungu yove ije unazala.  

10Cizemo cove cinanjivwaelelesa, ndokazi yange, shombolwa yange. Cizemo cove 
cinapu cacivwa manene kutuvakana vinyu, mazi ove a lwengo anatuvakana 
vyuma vyoshe vyakunika lwengo.  

11Yove shombolwa yange, ku kanwa kove kukandweke ngwe ngenga ya vuki, 
mavele na vuki vyakala mwisi ya ndaka yove. Vweko vwa vuzalo vwove vunapu 
ngwe vweko vwa miti ya ku Lembanone.  

12Ndokazi yange, shombolwa yange, unapu ngwe citungu cakusita, unapu ngwe 
lisima lyakusita nambe ngwe lisima lya kavwelu-vwelu lyakusita.  

13Vimbuto vyove vyapwa ngwe citungu ca miti ya mapomingilanete, muje muli 
vushuka vwavuvwa, muli hena, na nalende,  

14na sefelone, na cinyota, na sinamone, na miyati yoshe ya insense, na miila, na 
malimangango, na miti yoshe ya n̄undu.  

15Yove u kavwelu-vwelu ka mu citungu, lisima lya mema a mwonyo, vana va 
vindonga vakwita kutunda ku Munkinda wa Lembanone.  

Munakazi 

16Induka, yove lihunzi lya ku kunto. Huwila mu citungu cange, yove lihunzi lya ku 
mbwela, shulisamo na lihunzi lya lwengo lwaluvwa. Muka-cizemo cange aije mu 
citungu cendi nakulya vushuka vwamwo vwavuvwa.  

Myaso ya Solomoni 5 

Munalume 

1Njinaija mu citungu cange, ndokazi yange, shombolwa yange. 
Njilinakukungulula miila na malimangango, njinali vuki vwange, na ngenga yange 
ya vuki, njinanu vinyu vyange na mavele ange.  

Vasamba vavo 

Vaka-cizemo, lyeni nakunwa noo munapwisamo na cizemo!  

Mwaso wamuciwana 
munakazi 

2Yange njalalele, oloni njakele nakutona. Njalotele muka-cizemo cange 
alinakutota ku lipito ngwendi,  

Munalume 

“Njishokolweleko mwoni wange, wa cikongo cange ca mbunge, liyembe lyange. 
Mutwe wange unajulu na lime, na vin̄ambu vyange vinajulu na mbundu.” 

Munakazi 

3Njashulula laja vuzalo vwange, omwo vikajo njizalela lalo? Njinajwele laja ku 
mendi ange, omwo vikajo kukela lizilo lalo?  

4Muka-cizemo cange wakovelesele livoko lyendi mu mbengwa ya cikolo, co 
mbunge yange yamushungwiiye omwo wakele muyehi nange.  

5Njendukile nakushokolwela muka-cizemo cange. Njalikwitile miila ku mavoko 
ange, co milavo yange yakele nakundweka miila ya mema, omo njakwatele 
liyundo lya cikolo.  

6Njashokolwelele muka-cizemo cange, oloni kumuwana nai laja. Njashakele 
manene kuziva lijwi lyendi! Njamushakezekele, oloni kunjamuwanene, 
njamusanene, oloni kanjitavele.  

7Vaka-kunyunga vaje vakele nakwendangana mu nganda nakunyunga civumbe, 
vanjiwanene, vanjipupile nakunjitwa mbandu, vatavozwele cikoveyo cange.  

8Yeni vanakazi va mu Yelusalema, njikulaeseni ngeci nga muwana muka-cizemo 
cange, mulekeni ngweni njinazeye na lishungu.  

Vasamba vavo 

9Munakazi wamuvwa manene kutuvakana vanakazi voshe, omwo vikajo muka-
cizemo cove wamushaka manene kutuvakana vakwavo voshe? Vikajo utwihwila 
ngeci tumuleke muje muulinakuzivila?  

Munakazi 

10Muka-cizemo cange wapwa wamuvwa manene, lalo muvila wendi wapwa wa 
nzili, endi lika akati ka vanalume 10, 000.  

11Mutwe wendi unapu ngwe ngolinde yaivwa manene, vin̄ambu vyendi vinapu 
vyavilaja, vyakuzivala ngwe likololo.  

12Mesho endi apwa amavwa ngwe a tutela va ku vana va vindonga, tutela vaje 
vanemana ku ngenge, nakujwela mu ndonga ije iita na mavele.  

13Vinana vyendi vyapwa vyavivwa ngwe citungu muje muli visapa-sapa 
vyakunika lwengo lwaluvwa manene. Co tunwa twendi twafwa ngwe man̄anda, 
tulinakundweka miila.  

14Mavoko endi anapu ngwe makai a ngolinde, akutaleka na mamanya a seo 
yakama. Muvila wendi unapu ngwe vimbinga vya njamba vyakutaleka na 
mamanya a safile.  

15Mendi endi anapu ngwe vimanda vya mamanya akutoka akulambesa, akwimika 
a vwimaneno vwa ngolinde. Cifwa cendi ngwe Munkinda wa Lembanone, 
cacivwa manene ngwe miti ya kendale.  

16Kwendeka kwendi kwakuvwa manene, co ikeye napu wamuvwa mu vyuma 
vyoshe. Yeni vanakazi va mu Yelusalema, ou ikeye muka-cizemo cange, ikeye 
musamba wange.  

Myaso ya Solomoni 6 

Vasamba vavo 

1Yove uwamuvwa akati ka vanakazi voshe, kulijo nai muka-cizemo cove? Kulijo 
kwanakengesela muka-cizemo cove, ngeci tukukwase kumukengezeka?  

Munakazi 

2Muka-cizemo cange nai ku citungu cendi, kuje kwamena vishani vyakunika 
lwengo. Alinakulisa vutanga vwa vimanga vendi mu citungu, nakukungulula 
man̄anda.  

3Muka-cizemo cange wapwa wange, co nange njapwa nji wendi, alinakulisa 
vutanga vwa vimanga vendi akati ka man̄anda.  

Mwaso wamucitanu 
Munalume 

4Muka-cizemo cange, uwamuvwa manene ngwe Yelusalema, uwamuvwa manene 
ngwe nganda ya Tileza, uwakujujwisa ngwe mashwalale vaje vanalivwaesela 
cimweja kulwa nzita.  

5Tundisa mesho ove kuli yange, omwo ananjikomokesa manene. Vin̄ambu vyove 
vyakuzivala vwii ngwe maka a vimembe, vaje vashelumuka kutunda ku malundu 
a Ngilyande.  

6Mayo ove anapu akutoka ngwe vutanga vwa vimanga, vaje vatunda mukujwela. 
Mayo ove oshe ali mwamuvwa mu kanwa kove. Nalimo lyai linapukukamo.  

7Vinana vyove vilinakuvyazima mwisi ya nanga yove yakulifwika ku mutwe.  

8Nameme kukale vamwene makumi atanu na limo, na mashano va mbanja 
makumi atanu na atatu, na vambanda vaje naumo wai asa kuvalava!  

9Oloni njizema lika ikeye, ikeye napu wamuvwa ngwe katela, mwana wa 
mumbanda umolika mwimo lya vaina, ikeye ivazema vaina. Vambanda voshe 
vamukenga, co vamushangazala, vamwene na mashano va mbanja vamukenga, 
co vamushangazala.  

Vasamba vavo 

10Iyajo ou wa mesho ngwe ceke ca mutondo? Ou wamuvwa ngwe ngonde? 
Wakuvyazima ngwe litangwa? Uje wakujajesa ngwe mashwalale venda na 
vipandelo?  

Munakazi 

11Njashelumukilile ku miti ya alamonde, mukumona miti yaiha ya mu cana, 
nakumona maputa amaha ku mikolovozi ya vushuka vwa vinyu, nakumona miti 
ya mapomingilanete muyinateme.  

12Oloni omo njakele nakuyongola vyuma evi, vwasi-vwasi njendekele a litemba 
lya vumpau lya vamyata vetu.  

Vasamba vavo 

13Kina! Kina. Yove munakazi wamuvwa wa ku Shulame, kina ngeci tukukenge.  

Munakazi 

Omwo vikajo mushakela kukenga ou munakazi wa ku Shulame ngeci akine na 
vakwavo?  

Myaso ya Solomoni 7 

Munalume 

1Yove unapu u mumbanda wamuvwa manene. Mendi ove anafwila mwamuvwa 
mu vin̄aku vyove, vinyonga vyove vyapwa vyavivwa ngwe mamanya a seo 
yakama, vinyonga vyakupanga ku mavoko a muka-vutongwe.  

2Muvila wove unapu ngwe lilonga lyakukunama, muje kumwesi vinyu 
vyakukumbasana. Mbunda yove inapu ngwe mutumbo wa tiliku wakuzengeleka 
na man̄anda.  

3Mavele ove avali anapu ngwe vishonge vavali, ngwe vana vampasa va mbambi.  

4Mukoshi wove unapu ngwe kaposhi ka mayo a njamba, mesho ove anapu ngwe 
mashali a mu nganda ya Heshevone kuyehi na cikolo ca nganda ya Mbatelavime. 
Lijulu lyove linapu lyalivwa ngwe Munkinda wa Lembanone akamwa ya nganda 
ya Ndamasiku.  

5Mutwe wove wemana lwii ngwe Munkinda wa Kalemele. Vin̄ambu vyove 
vyakuvinda vinapu vyavivwa ngwe nanga yakuvenguluka, vuvwa vwayo vupwisa 
mwene cinzinda.  

6Yove muka-cizemo cange uwamuvwa manene. Uwamuvwa manene kutuvakana.  

7Citso cove cinapu ngwe muti wa mashakavale, na mavele ove anapu ngwe 
makasha-kasha a vushuka vwawo.  

8Njikalonda ku muti wa mashakavale nakupotola vushuka vwawo, mavele ove 
anapu ngwe likasha-kasha lya mikolovozi ya vushuka vwa vinyu, muku wove uli 
na lwengo ngwe maepulu.  

9Kanwa kove kanapu ngwe vinyu vyavivwa manene.  

Munakazi 

Vinyu viite mwamuvwa a mulivu wa muka-cizemo cange, viite akamwa ya tunwa 
twendi na mayo endi.  

10Njakundama kuli muka-cizemo cange, co ikeye wanjishaka manene.  

11Muka-cizemo cange ija tuye mu shwata, tukakale mu membo vutsiki.  

12Tukenduka mutondo-tondo nakukenga ku vushuka vwa mikolovozi ya vinyu, 
tukamone indi inashangumuka laja kujovelela, nga vishani vyawo vinashamwina, 

nga miti ya mapomingilanete inashamwina shani. Kuje kukekwo njikakumwesela 
cizemo cange.  

13Mandeleke alinakunika lwengo lwaluvwa, ku vikolo vyetu kuli miyati yoshe ya 
vushuka vwa seo, vushuka vwavuha novu vwalaja, vuje vunjakutulikila yove 
muka-cizemo cange.  

Myaso ya Solomoni 8 

Munakazi 

1Tawe, nga wapwile u ndolome yange uje wajamwene ku mavele a vanana, nga 
njasa kukutsemba, omo njiliwana nove mu tapalo naumo wai ombako mbunge.  

2Nga njinakutwala nakukukovelesa mu njuvo ya vanana, kuje unesi 
kukanjilongesa cizemo, nga njinakwana vinyu vya n̄undu, nga njinakunwisa 
vinyu vya mapomingilanete.  

3Aka livoko lyove lya cimoshwe kwisi ya mutwe wange, co livoko lyove lya cilyo 
linjizembeleke.  

4Yeni vanakazi va mu Yelusalema, njimilomba ngwange, kesi mwindule cizemo 
kuvanga noo cikeco vavenya cishaka.  

Mwaso wamucitanu na umo 
Vasamba vavo 

5Iyajo ou alinakwija kutunda mu mambo, najendamena ali muka-cizemo cendi?  

Munakazi 

Mwisi ya muti wa apulu njakwindwile, mu mutambela uje muwasemukilile.  

6Njake mu mbunge yove ngwe cimweso, ngwe cimweso ca ku livoko lyove. 
Omwo cizemo cakala na nzili ngwe kutsa, lifuwa lyakala na muuka ngwe vukalo 
vwa vatsi. Vukalu vwaco vwapwa ngwe milangi ya tuhya twakama.  

7Mema amangi kuwasa kuzima cizemo, nambe livazi kulyasa kuvombesa cizemo. 
Munu naumo wai asa kulanda cizemo, nameme vene na vufuko vwavungi.  

Vasamba vavo 

8Tuli na ndokazi yetu wa mumbanda wamundondo, mavele endi kanda acikole. 
Vatijo tukalinga nendi, nga mukwenje akaija nakumuulila?  

9Ikeye kapwile civumbe, ngeci tumutungile kaposhi ka siliva. Ikeye lalo kapwile 
cikolo, ngeci tumushoke na viti vya kendale.  

Munakazi 

10Yange njinapu nji civumbe, cije cinazengeleka nganda, mavele ange anapu 
ngwe tuposhi twaco. Omo muka-cizemo cange anjikenga, aziva kuvwaelela mu 
mbunge yendi.  

11Solomoni ali na citungu ca mikolovozi ya vushuka vwa vinyu, ku mutambela uje 
uvatumbula Mbale Hamone. Kuli vaka-kulima vaje vanakumuna lije lihya kuli 
ikeye, co munu na munu alinakufweta mavundungulu a siliva akupwa 1, 000 kuli 
Solomoni.  

12Citungu cange ca mikolovozi ya vushuka vwa vinyu, cinapu cange vavenya, 
Solomoni asa kutulika mavundungulu a siliva akupwa 1, 000, na vaka-kulima vasa 
kutulika vyuma vyakupwa 200 vije vawana mu mahya avo.  

13Yove uli mu citungu, vakweni valinakuvandamena ngeci vazive lijwi lyove, 
nange njishaka ngeci njizive lijwi lyove.  

Munakazi 

14Zambula muka-cizemo cange, shatuka lumbisi ngwe mbambi, nambe ngwe 
shonge ashatukila ku minkinda kuje kulinakumena n̄undu.  

Isaya 

Isaya 1 

1 Cimona ca Isaya muna Amoze, cije camwene ca a Yunda na Yelusalema simbu 
ije omo Uziya, na Yotame, na Ahaze, na Hezekiya vapwile vimyene va mu Yunda.  

Njambi aluvalesa vanu vendi 

2Shukulu Kalunga wendekele ngwendi, “Lilu na asi, tolilileni ku vije njendeka! 
Vana vaje njalelele vananjitengulukila.  

3Vingombe vazivuka uje wavafuka, na vimulu vazivuka kuje akavalisila 
shukwainavo. Oloni vanu vange va Isalele kuvazivuka Shukulu yavo. Vanu vange 
kuvazivuka uje akavalisa.” 

4Ngongo yeni, yeni muyati wakuvulumuna, yeni vanu vakulemuwa na vuvi! Yeni 
naanga ya vaka-kulinga vuvi, vanu vaje vaka-kulinga vyangoco. Munaseza 
Shukulu Kalunga, Njambi wakujela wa Isalele, co munamukengesa nima.  

5Omwo vikajo mulinakunjitengulukila? Mushaka ngeci njimihise lalo manene 
ndi? Isalele, ku mutwe wove kulilaja vimbandu, co mbunge yove na viyongola 
vyove vinazeye.  

6Kutunda ku mutwe wove kweta ku mendi naamo ali mwamuvwa ai kuli lika 
mikiki, na tuvimbandu twatundondo na vimbandu vyakama. Vimbandu vyove 
kuvavikushile nambe kuzengao. Kuvaakeleo mazi.  

7Lifuti lyeni linemuka mambo, co vinganda vyeni vanavyenyeka. Vaka-kwija 
vanamitambula lifuti lyeni oku munavakengelela.  

8Yelusalema lika ivanazengeleka vitozi, inapu ngwe cipundo ca muka-kunyunga 
citungu ca mikolovozi ya vushuka vwa vinyu, nambe ngwe cipundo ca muka-
kunyunga lihya lya vinende.  

9 Nga Shukulu Kalunga Muka-nzili yoshe kasezeleo vanu vamo, nga Yelusalema 
yoshe yanyongele, ngwe muvyanyongele vinganda vya Sondoma na Ngomola.  

10Yove Yelusalema, vaka-kushwana vove na vanu vove, vanafu ngwe vanu va mu 
Sondoma na Ngomola. Tolilila kuli vije vyendeka Shukulu Kalunga. Tolilila vije 
vyakulongesa Njambi yetu.  

11Ikeye alinakwendeka ngwendi, “Kuma yeni munayongola ngweni njishaka 
vin̄ombelo vyoshe evi mulinakukombelela kuli yange ndi? Yange njinapwisamo 
na vin̄ombelo vya kwenyeka vya vimanga, na mazi a vimuna veni vakununa. 
Yange kunjivwaelela na maninga a vingombe va nkomba, na maninga a vimanga, 
naa a vimembe.  

12Iyajo namishika ngeci munjinenele vyuma vyoshe evi omo mwija 
nakunjilemesa? Iyajo namileka ngeci mulyatangele mu Njuvo yange?  



1241 

©The Bible Society of Zambia, 2006. 

 

13Cinapu cangoco kunena vin̄ombelo vyeni. Njilinakuziva vunyengwe a insense 
muli nakwenyeka. Viwano vyeni vya Kutenama kwa Ngonde, na Matangwa 
Akuhwima eni, na viwano vyeni vya vuNjambi, vyoshe vinaviya na vuvi vweni.  

14 Yange njazinda Viwano vyeni vya Kutenama kwa Ngonde na matangwa eni 
akujela, vinapu vyuma vije vinanjipese manene.  

15 “Omo mujundula mavoko eni mukulombela, kunjikamikenge embwe, nambe 
mulombela malombelo amangi-mangi, kunjikamizivi, omwo mavoko eni 
anashulu na maninga. 

16Lijweleseni yeni vavenya ngeci mujele. Likeleni vuvi vwoshe ovu njilinakumona 
vumulinakulinga. Eyo, likeleni kulinga vuvi,  

17lilongeseni kuyoya mwamuvwa. Moneni ngeci vushunga vulinakulingiwa, 
kwaseni vaje valinakuyanda, aneni visiwa vije vyavapande, co nyungeni vifwile.” 

18Shukulu Kalunga alinakwendeka ngwendi, “Ijeni tulizivasane. Nambe vuvi 
vweni vuvenga ngengu, oloni vukatoka too ngwe mema akukonda. Nambe vuvi 
vweni vuvenga ngengu, oloni vukatoka too ngwe memba.  

19Nga mukanjononoka, co mukalya vyuma vyavivwa vije vikamena mu lifuti.  

20Oloni nga munjivyana nakunjikengesa nima, co vitozi vakaminyongesa. Yange 
Kalunga, njinendekamo.” 

Nganda ya vuvi 

21Nganda ije yapwile ya kulongwa ololo inalifu ngwe cikwizi! A simbu yalaja, mu 
nganda omu mwakele vanu vaka-vushunga, oloni ololo munasala lika vanu vaka-
kutsiya. 

22Yelusalema simbu yalaja wafwile ngwe siliva oloni ololo unapu uwangoco, 
wapwile ngwe vinyu vyavivwa oloni ololo unapu u mema lika.  

23Vantwama vove vananjiyengula, co vanalikwata vusamba na vanu va muuka, 
simbu yoshe valinakutambula wana vwavungi na mazika-kanwa. Kuvesi 
kwamena visiwa mu vimbanja nambe kutolilila omo vifwile vambulula milonga 
yavo.  

24Ngecivene, ololo tolilila kuli vije vyendeka Shukulu Kalunga Muka-nzili yoshe, 
Njambi ya Isalele muka-kushwana wa nzili ngwendi, “Njikalinga shambandinga 
ali yeni vitozi vange, co kumukanjinenela lalo tuyando.  

25Njikakunyanyamesa nakukujelesa ngwe muvakavwaesa vutale, co njikatundisa 
vuvi vweni vwoshe.  

26Yelusalema njikakwana vaka-kushwana na vaka-kunangula ngwe vaje 
vawakele navo ku san̄ulu. Asinoni lizina lyove lyaliha likapwa ‘Nganda 
yakushungama na kulongwa.’” 

27Omwo Shukulu Kalunga wapwa wa vushunga, akamena Yelusalema na vanu 
voshe vaje valimo vaje vatenguluka.  

28Oloni vaka-kutengulukila na vaka-vuvi vakavanyongesa voshe, na vaje vavyana 
Shukulu Kalunga vakavanyongesa.  

29Ukaziva shwamwa omwo walemesele miti nakukuna vitungu vyakujela.  

30Ukapwa ngwe muti wa oke wakujujwama, nambe ngwe citungu cakwona 
kutukumwina mema.  

31Ngwe vulimu vwenya na tuhya twa vishashe, ngecivene, vantwama vove vaka-
nzili vilinga vyavo vya vuvi vikavanyongesa, co naumo wai akavakwasa omo 
vanyonga.  

Isaya 2 

Kwoloka kwa myaka yoshe 
(Mik 4:1-3) 

1Awa akewo majwi aanene Njambi kuli Isaya muna Amoze a Yunda na 
Yelusalema.  

2Ku matangwa a kulutwe a munkinda aje ali Njuvo ya Shukulu Kalunga, ukapwa 
waulaja manene kutuvakana minkinda yoshe, ukapwa kaposhi ka malundu oshe. 
Co miyati yoshe ya vanu vakakungulukilako.  

3Vanu vavangi vakendeka ngwavo, “Tulamateni a lilundu lya Shukulu Kalunga, ku 
Njuvo ya Shukulu Kalunga Njambi ya Yakomba, akatulongese vije ashaka ngeci 
tuvilinge, ngeci twende mu vingila vyendi. Omwo vilongesa vya Shukulu Kalunga 
vitundilila ku Yelusalema, Shukulu Kalunga akendeka ku vanu vendi kutundilila 
ku Siyone.” 

4 Ikeye akasompa vin̄anda akati ka miyati yakama. Vakafula mikwale yavo 
kuyipwisa matemo, co makunga avo vakaapwisa vimoko vyakunongesa minango 
ya miti. Miyati ya vanu kuvakalilwisa umo na mukwavo lalo na vimoko vya 
mikwale, co kuvakalivwaesela lalo kulwa nzita embwe.  

5Eni vatekulwila va Yakomba, tuyoyeni mu ceke ca Shukulu Kalunga.  

Kulyalesa vakacinyongesa 

6Yove Njambi unavyana vanu vove, vatekulwila va Yakomba! Lifuti lyavo 
linashulu na vilinga vya manseno vya ku ngangela na ku Filisitiya. Vanu 
valinakukava futisi ya vangenzi. 

7Lifuti lyavo linashulu na siliva na ngolinde, co vufuko vwavo kuvwesi kuhwa. 
Lifuti linashulu lalo na tuvalu, na matemba a nzita aje kuwesi kuhwa.  

8Mu lifuti mwoshe munashulu na tumponya, co valinakulemesa vyuma vije 
vivanapanga na mavoko avo.  

9Ngecivene, vanu voshe vakakala na shwamwa na vunyengwe. Kesi uvasambese, 
Shukulu Kalunga.  

10 Vakavanda mu manzenzengoma mu malundu a mamanya, nambe kwinda 
viteke mu livu nakuvanda ku vukalu vwa Shukulu Kalunga nakuvanda ku nzili ya 
vumpau vwendi!  

11A litangwa lije vaka-kulyalesa vakaziva shwamwa, co vaka-vukama 
vakavakeesa. Asinoni vakashangazala lika Shukulu Kalunga.  

12A litangwa lije, Shukulu Kalunga Muka-nzili yoshe akakeesa munu woshe, 
munu woshe uje muka-kulyalesa nakulijundula.  

13Akanyongesa miti yailaja ya kendale ya ku Lembanone, na miti yoshe ya oke ya 
mu lifuti lya Mbashane.  

14Ikeye akalambesa minkinda na malundu amalaja,  

15na tuposhi twoshe twatulaja, na vivumbe vyoshe vya vimpaka.  

16Akazuvika nameme mato akama manene na mato aje amavwa a mu mema a 
kalunga.  

17Kulyaka ku vukama na kulyalesa kwa vanu kukahwa,  

18co vinjambi va tumponya vakahwa, co a litangwa lije, vakashangazala lika 
Shukulu Kalunga.  

19Omo Shukulu Kalunga akaija nakuningangesa kaye, vanu vakavanda mu 
manzenzengoma mu malundu a mamanya, nambe kwinda viteke kutewa vukalu 
vwa Shukulu Kalunga nakuvanda ku nzili ya vumpau vwendi.  

20Omo litangwa lije lyeta, vanu voshe vakombila kuti tumponya twa ngolinde na 
tumponya twa siliva tuje tuvanalingi, co vakavisezela vin̄olo na vindima-ndima.  

21Omo Shukulu Kalunga akaija nakuningangesa kaye, vanu vakavanda mu viteke 
na mu manzenzengoma mu malundu a mamanya, kutewa vukalu vwa Shukulu 
Kalunga nakuvanda ku nzili ya vumpau vwendi.  

22Kesi mukulaele vanu, omwo simbu ilinakwija omo vakatsa, co vasa kumikwasa 
vatijo?  

Isaya 3 

Shukulu Kalunga akasompesa Yelusalema na Yunda 

1Shukulu Kalunga, Muka-nzili yoshe, natundisa vyuma vyoshe na vanu voshe vaje 
vavakulaela mu Yelusalema na mu Yunda. Ikeye akavanyeka vyakulya vyavo na 
mema avo, 

2na vingenyenye vavo, na mashwalale vavo na maako vavo, na vaka-kwimanena 
vavo, na vaka-kutaa vavo, na vamyata vavo,  

3na vamyata va nzita, na vaka-kunangula, na vaka-kushwana, na voshe vaje vaka-
kupangesa manseno akulukiya vyuma vya kulutwe.  

4Shukulu Kalunga akatava vanu ngeci vavashwane ku vanike.  

5Co vanu vakakala na muuka ku umo na mukwavo. Vakwenje kuvakasingimika 
vakulunu vavo, co vikolokomba kuvakasingimika vantwama vavo embwe.  

6Simbu ikaija omo vanu mu cikota cavo vakaangula umo wavo, co vakendeka kuli 
ikeye ngwavo, “Yove uli na vuzalo, ngecivene, pwa ntwama yetu a simbu eyi ya 
tuyando.” 

7Oloni ikeye akakumbulula ngwendi, “Yange shange! Yange kunjasa kumikwasa. 
Kunjesi na vyakulya nambe vyakuzala. Kesi munjipwise ntwama yeni embwe! “ 

8Eyo, Yelusalema inanyongo! Co Yunda inau! Vyuma vyoshe valinakwendeka nevi 
valinakulinga vilinakulwisa Shukulu Kalunga, valinakushaula Njambi citona-
mesho.  

9Vilinga vyavo vyavivi vikavelukila vakevo vavenya nakuvalwisa. Vakalingi vuvi 
citona-mesho ngwe muvalingile vaka-Sondoma. Vananyongo, co vanalikokela 
vukalu vakevo vavenya.  

10Vaka-vushunga vakavwaelela, co vyuma vyoshe vikenda mwamuvwa kuli 
vakevo. Vakavwaelela na vije vivanapangela.  

11Oloni vaka-vuvi vananyongo, muje muvalingile kuli vakwavo mukemwo 
vakalinga lalo kuli vakevo.  

12Vaka-kukumwisa vimbongo valinakuyandesa vanu vange, co vaje vavakumwisa 
valinakuvakwisa. Vanu vange, vantwama veni valinakumyungumwisa, ngeci 
mujeneke kuzivuka mu ngila ikajo mumunapande kuya.  

Shukulu Kalunga asompa vanu vendi 

13Shukulu Kalunga nakatuka ngeci asompe vanu. Nemana mukusompesa miyati.  

14Shukulu Kalunga akasompesa vakulunu na vantwama va vanu vendi. 
Avasompesa ngwendi, “Munapukula mikolovozi ya vushuka vwa vinyu, co mu 
vinjuvo vyeni munashulu na vyuma vimunambata ku tuutu.  

15Kumwesi na moko yakuyandesa vanu vange nakwambata vya tuutu. Yange 
Kalunga wa Akamwa ya Vyoshe Muka-nzili yoshe njinendekamo.” 

Kunangula vanakazi va mu Yelusalema 

16Shukulu Kalunga nendeka ngwendi, “Kengeni kulyalesa kwa vanakazi va mu 
Yelusalema! Venda nakukezima na tumanambo twatundondo, oku makai a ku 
mendi avo oya ca, ca. 

17Oloni njikavahisa, njikakongovola mitwe yavo nakuyipwisa ya mandya! “ 

18Litangwa lilinakwija omo Shukulu Kalunga akanyeka vanakazi va mu 
Yelusalema vyuma vyoshe vije vivalinakulyalesela navyo manene, vyakuzala vya 
senga vije vili ku tusendengele twavo, na ku mitwe yavo, na ku mikoshi yavo,  

19na ku mavoko avo. Akatundisa vinanga vyavo vya ku mitwe,  

20na vitepa vyavo na mikalo ya vyemba vya manseno vivanazala a mavoko avo na 
mu vimbunda vyavo,  

21na tunzeya tuje vanazala ku milavo yavo, na ku majulu avo,  

22na vikoveyo vyavo vyoshe vyavivwa vyavilaja mavoko, na vuzalo vwa vulaja, na 
tuzaku, na mapakumuna,  

23na vuzalo vwavo vwakupepuka, na vinanga vyavo vya linyu vya ku mavoko, na 
vinanga vyakuzenga mu mikoshi, na malesu a ku mitwe yavo.  

24Mu mwela wa mazi akunika lwengo lwaluvwa, mukakala mazi akunika 
mwamuvi. Mu mwela wa miva yaivwa, vakazalelamo mikole yakuvola. Mitwe 
yavo kuyikakala na vin̄ambu vyavivwa, ikakala na mandya. Kuvakakala na vuzalo 
vwavuvwa, vakazala vuzalo vwakutavozoka. Vuvwa vwavo vukemuka shwamwa!  

25Vanalume va mu Yelusalema, eyo, nameme vanalume va nzili yakama, 
vakavatsiila mu nzita.  

26Co vikolo vya nganda vikalinyenga nakulila ngwe vanu, co nganda nayo ikapwa 
ngwe munakazi natumbama asi mushelengwa.  

Isaya 4 

1Omo simbu ije yeta, vanakazi vatanu na vavali vakakwata munalume umolika 
nakwendeka ngwavo, “Twasa kulilisa nakulizika yetu vavenya, oloni tutave lika 
ngeci upwe u munalume wetu, ngeci kesi tukale na shwamwa yakuyoya mu 
vuzike.” 

Yelusalema vaitungulula lalo 

2Simbu ikaija omo Shukulu Kalunga akalingisa lifuti lyendi kukala na vwilo na 
vumpau. Co vanu va Isalele voshe vaje vakayoya vakajolela nakuvwaelela a vije 
vilinakumena mu lifuti lyavo.  

3Munu woshe uje nasalao mu Yelusalema, uje yanaangula Njambi ngeci ayoye 
vakamutumbula wakujela.  

4A nzili yendi, Shukulu Kalunga akasompa nakujelesa lifuti nakukusha mulonga 
wa Yelusalema na maninga aje etikilile muje.  

5 Asinoni Shukulu Kalunga akatuma lishelwa akamwa ya Munkinda wa Siyone na 
a voshe vaje vakakungulukilao, a simbu ya mutanya, na vwisi, na mulangi wa 
tuhya a simbu ya vutsiki. Co vumpau vwa Njambi vukafwika nakunyunga nganda 
yoshe.  

6Vumpau vwa Njambi vukapwa munzinze wa nganda ngeci kesi mukale ntwima 
ku mutanya, nakupwisa nganda mutambela wauvwa, uje wakuvanda ku nyonzi 
na ku lihunzi.  

Isaya 5 

Mwaso wa citungu ca mikolovozi ya vushuka vwa vinyu 

1Njikembila musamba wange mwaso wendi wakutumbula citungu cendi ca 
mikolovozi ya vushuka vwa vinyu. Musamba wange wakele na citungu cendi ca 
mikolovozi ya vushuka vwa vinyu a lilundu lya vwilo.  

2 Waliminemo nakutundisamo mamanya, co wakunine mikolovozi ya vushuka 
vwa vinyu yaivwa. Co watungile kaposhi kakuvingilila, wendile mbulu 
yakukamwinamo vinyu. Wavandamenene vushuka vuhye, oloni vushuka vwoshe 
vwapwile vwakukamata.  

3Musamba wange alinakwendeka ngwendi, “Yeni vandambo va mu Yelusalema 
neni muli mu Yunda, sompeni akati kange na citungu cange ca mikolovozi ya 
vushuka vwa vinyu. 

4Kuma cuma mukajo kunjalingile ku citungu cange? Cooni omwo vikajo kunemi 
vushuka vwakukamata, oloni kesi vushuka vwavuvwa vuje vunjayongwele?” 

5 “Eci cikeco cinjikalinga ku citungu cange ca mikolovozi ya vushuka vwa vinyu. 
Njikatundisa cipatanga cakwo, co njikasiwula civumbe cije canyungako, ngeci 
tusitu vakalye vushuka nakuvulyatangela.  

6Njikacecelela cikule mu shaku, kunjikasalulamo minango nambe kushakwila 
mikolovozi ya vushuka vwa vinyu, nambe kulimamo, oloni njikecela mishwena 
na mambimbo icifwike. Co lalo njikavindika mashelwa kunyokelamo nyonzi.” 

7Isalele napu citungu ca Shukulu Kalunga Muka-nzili yoshe ca mikolovozi ya 
vushuka vwa vinyu, vanu va mu Yunda vanapu mikolovozi ya vushuka vwa vinyu 
ije yaakunine. Ikeye wavakulaelele ngeci valinge mwamuvwa, oloni vakevo 
vanapu vaka-kutsiya. Ikeye wavakulaelele ngeci valinge vya vushunga, oloni 
vanu vaje vavalinakuyandesa vatambekele ngeci vavakwase.  

Vuvi vuje vuvakalingi vanu 

8Ngongo yeni! Mulinakulanda vinjuvo vyavingi na mahya ngeci muwezelele ku 
vije mulinavyo laja. Co kukukakala lalo mutambela wakutungila vanu, co 
mukakala mu lifuti eni lika.  

9Njazivi Shukulu Kalunga Muka-nzili yoshe endeka ngwendi, “Vinjuvo vyoshe vije 
vyakama vyavivwa vikapwa vyamupulungwa.  

10Ku makasha-kasha a vinyu aje alinakumena mu lihya lya mahekita likumi, 
kukatunda lika malita atanu na atatu a vinyu. Co ku malita makumi atanu na 
atatu a vimbuto kukatunda lika malita likumi na atanu na atatu a vimbuto.” 

11Ngongo yeni! Yeni mumenekela kunwa vwala mutondo-tondo, co mupenda 
vutsiki vwoshe. 

12Ku viwano vyeni kwakala tulyalya, na tumbulumbumba, na vimbendo, na 
vinyu. Oloni kumuzivuka vije vyalinakulinga Shukulu Kalunga,  

13ngecivene, vakamitwala ku mafuti eka kupwa vinzinda. Vantwama veni vakatsa 
ku njala, co vanu vangoco vakatsa ku lihwila. 

14Vukalo vwa vatsi vulinakuvashungwiya, vuneshama kanwa kavwo, ngeci 
kaleule vaka-kufuka va mu Yelusalema amo na mbunga ya muyoyo wa vanu 
vangoco.  

15Munu woshe akaziva shwamwa, co vaka-kulyalesa voshe vakavakeesa.  

16Oloni Shukulu Kalunga Muka-nzili yoshe amwesa vukama vwendi akulinga 
vyuma vya vushunga, asholola kujela kwendi akusompa vanu vendi.  

17Co vana va vimanga vakalila mwila mu vingundu, na vana va vimembe 
vakawana kwakulila.  

18Ngongo yeni! Yeni kumwasa kutunda ku vuvi vweni.  

19Mwendeka ngweni, “Shukulu Kalunga azambule kulinga vije vyendekele, ngeci 
tuvimone. Njambi wa Isalele wakujela atumbe matumbe endi, ngeci tumone 
viyongola vyendi.” 

20Ngongo yeni! Yeni mutumbula vyavivi ngweni vyavivwa, co mutumbula 
vyavivwa ngweni vyavivi. Mutengulula lisusulungu kulipwisa mutanya, 
nakutengulula mutanya kuupwisa lisusulungu. Mutumbula vyakulula ngweni 
vipwelelela, co mutumbula vyakupwelelela ngweni vyakulula.  

21Ngongo yeni! Yeni munayongola ngweni munapu mu vaka-mana, co 
mwanyanyama manene.  

22Ngongo yeni! Vingenyenye va vingalafwa vya vinyu! Mwapwa vaka-kusimpa 
nakujeneka lyova omo mutsingasana vyakunwa!  

23Oloni a lizika-kanwa ni, mukasambesa vaka-milonga, oloni vaje kuvesi na 
milonga kumwesi kuvasompa mwa vushunga.  

24Ngecivene, ngwe muvikenye vishati na mwila wakuma mu tuhya, ngecivene, 
mizi yeni ikavola, na vishani vyeni vikominina nakupekumuka, omwo 
munavyana vije vyatulongesele Shukulu Kalunga Muka-nzili yoshe, Njambi 
wakujela wa Isalele.  

25Shukulu Kalunga naluvala na vanu vendi, co nolola livoko lyendi nakuvahisa. 
Minkinda ikajaja, co mivila ya vanu va kutsa ikalala mu vitapalo ngwe vyuma vya 
mazilo. Nameme ngoco, vukalu vwa Shukulu Kalunga kuvukahwilao embwe, 
oloni anga akolola livoko lyendi mukuvahisa.  



1248 

©The Bible Society of Zambia, 2006. 

 

26Shukulu Kalunga akalinga cizivukiso cakusana miyati yeka yakulyala. Navasana 
na mulozi, co kengeni, valinakwija lumbisi!  

27Naumo wai wavo akajuka, co naumo wai akatanuka. Naumo wai akanenguka 
nambe kulala. Naumo wai akashengenyesa mwiva wendi, naumo wai akavatwisa 
mwiva wa n̄aku yendi.  

28Mikili yavo yapwa ya vutwesi, mata avo a lusipa akunanela cimweja. Vimbemba 
vya tuvalu twavo vyapwa vyakukola ngwe vutale, co mavalo a ku matemba avo 
akalizenge ngwe kankumba.  

29Mashwalale vavo vakaana ngwe vindumba vaje vanatsii kasitu, co vamukokela 
kulyala kuje naumo wai avatambulaye.  

30Omo litangwa lije likaija, vakakuma a Isalele ngwe mema a kalunga. Kengeni a 
lifuti eli! Lisusulungu na tuyando! Ceke cinatenguluka kupwa lisusulungu.  

Isaya 6 

Njambi asana Isaya kupwa muka-kwimanena 

1 Mu mwaka uje watsile Mwene Uziya, njamwene Shukulu Kalunga natumbama a 
litanda lyendi lyalilaja, lya akamwa, co cikoveyo cendi cacilaja cashulisile Njuvo 
ya Shukulu Kalunga. 

2Akamwa yendi, emanene vikashama vakuvyazima, umo na umo wakele na 
mambava atanu na limo. Cikashama umo na umo walifwikile mambava endi avali 
ku mesho, co a muvila wendi walifwikile mambava avali, co mambava akwavo 
avali wakele nakuwapululwisa.  

3 Co valitambekelele umo na mukwavo ngwavo, “Wakujela, wakujela, wakujela! 
Shukulu Kalunga Muka-nzili yoshe wapwa wakujela! Asi oshe anashulu na 
vumpau vwendi.” 

4 Cililimo ca majwi avo cajajesele luvula lwa Njuvo ya Shukulu Kalunga, co Njuvo 
yashulile na vwisi.  

5Co njendekele ngwange, “Kunjesi na cinyangavili! Ngongo yange, omwo majwi 
aje atunda mu kanwa kange apwa majwi a vuvi, co lalo njayoya akati ka vanu vaje 
vendeka majwi a vuvi. Co ololo mesho ange anamono Mwene, Shukulu Kalunga 
Muka-nzili yoshe.” 

6Asinoni umo wa vaje vikashama wapulwile asi wezile kuli yange, wambatele 
linungu lya tuhya lije lyatundisile ku mutula na vimana.  

7Co wakambekele linungu lya tuhya a kanwa kange wendekele ngwendi, “Eli 
linakwata kanwa kove, co ololo mulonga wove unahu, na vuvi vwove 
vanakusambesavwo.” 

8Asinoni njazivile lijwi lya Shukulu Kalunga ngwalyo, “Iyajo injikatuma! Iyajo 
akapwa muluwa wetu?” Co njakumbulwile ngwange, “Yange unoye! Njitumeni! “ 

9Ngecivene, wanjilekele kuya nakuleka vanu lijwi eli, “Kuziva mukaziva, oloni 
kumukazivisisa. Yeni kumona mukamona, oloni kumukamonesesa.” 

10 Asinoni wendekele kuli yange ngwendi, “Tengulula mana ava vanu ngeci apwe 
akuzeya, vapwe tusinda-matwi, vapwe tupuputwa, ngeci kesi vase kumona 
nambe kuziva nambe kuzivisisa. Nga vapwa vavavwa, co vakatengulukila kuli 
yange mukuvakangwisa.” 

11Co njehwile ngwange, “Yove Shukulu Kalunga, simbu mukajo vyuma evi 
vikapwa ngeci?” Co wanjikumbulwile ngwendi, “Kuvanga noo vinganda vyavo 
vinasiwuka nakupwa vingundu, noo vinjuvo vyavo vinapu vyamupulungwa, noo 
lifuti lyavo lyashandoka nakupwa vingundu.  

12Yange njikashekela vanu ava kulyala nakupwisa lifuti lyoshe vingundu. 

13Nameme nga munu umo asalao akati ka vanu likumi mu lifuti, na ikeye lalo 
vakamunyongesa, akapwa ngwe cimbundi ca muti wa oke uje vanashinji.” 

(Cije cimbundi cinemanena vushangumukilo vwavuha vwa vanu va Njambi. ) 

Isaya 7 

Majwi ambulwile Isaya kuli Mwene Ahaze 

1 Omo Mwene Ahaze muna Yotame mutekulu wa Uziya washwanene mu Yunda, 
co kwakele nzita. Mwene Lezine wa Silya, na Peka muna Lemaliya mwene wa mu 
Isalele, valwisile Yelusalema oloni kuvaifungulwile.  

2Omo lijwi lyetele kuli mwene wa mu Yunda ngwavo mashwalale va Silya vanete 
laja mu lifuti lya Isalele, ikeye na vanu vendi voshe vakele na lyova, co valijajelele 
ngwe miti ilinakuninganga na lihunzi.  

3Shukulu Kalunga wendekele kuli Isaya ngwendi, “Ya na munove Sheyale 
Njashumbe, mukaliwane na mwene Ahaze. Mukamuwana ku tapalo kuje 
kuvakapangela vaka-kutonga vinanga, ku shongo ya kapila kaje kali ku lishali lya 
ku vulamatelo.  

4Mulekeni ananguke, ngeci akale mu kwoloka, co kesi azive lyova nambe 
kujujuka a vukalu vwakama vwa Mwene Lezine wa ku Silya, na vukalu vwa 
Mwene Peka vuje vunapu ngwe vimbundi vivali vya tuhya vilinakukakama vwisi.  

5Silya, amo na Isalele na mwene wayo, vanalingi munga.  

6Vashaka kukovelela Yunda, nakujujwisa vanu ngeci valipandakane navo, asinoni 
vaake muna Tambele a litanda.  

7 “Oloni yange Kalunga, njinendeka ngeci evi kuvikalingiwa.  

8Omwo vikajo? Omwo Silya kuyesi na nzili yakutuvakana Ndamasiku nganda 
yayo yakama, co lalo Ndamasiku kuyesi na nzili yakutuvakana Mwene Lezine. 

Ngeci ali Isalele ni, omo kwita myaka makumi atanu na umo na myaka itanu, 
vakashandoka kuyikapu lalo muyati.  

9Isalele kuyesi na nzili yakutuvakana Samaliya nganda yayo yakama, co samaliya 
kuyesi na nzili yakutuvakana Mwene Peka. “Nga kukulaela kweni kucikakolesa, 
co kumukakolesa embwe.” 

Cimweso ca Manuwele 

10Shukulu Kalunga watumine lalo lijwi kuli Ahaze ngwendi,  

11 “Lomba kuli Shukulu Kalunga Njambi yove ngeci akwane cimweso. Cilombe 
casa kutunda mwa kulova mwisi ya vukalo vwa vatsi nambe mwilu ya melu.” 

12Ahaze wakumbulwile ngwendi, “Kunjilombo cimweso embwe, kunjishaka 
kweseka Shukulu Kalunga.” 

13Isaya wamukumbulwile ngwendi, “Tolilileni yeni vatekulwila va Mwene 
Ndaviti. Mwamuvi manene kupesa vanu, kuma mushaka lalo kupesa Njambi ndi?  

14 Ngecivene, Shukulu Kalunga ikeye vavenya akamyana cimweso, kengeni 
mumbanda uje kanda alimone na munalume akakala na limo, co akakita mwana 
wa munalume, vakamuluka lizina lyendi ‘Manuwele.’  

15Akanwa mavele nakulya vuki noo nazivuka kuvyana vyavivi nakushaka 
vyavivwa.  

16Nameme simbu ije kanda icete, mafuti a vimyene vavali vaje vamizivisa lyova, 
vakaanyongesa.  

17 “Shukulu Kalunga akanena ali yove, na ali vanu vove, na ali naanga yoshe ya 
vumwene, matangwa a tuyando twakama kutuvakana matangwa a tuyando aje 
akeleko tunde aje vwalitepesele vumwene vwa Isalele na Yunda, ikeye akanena 
mwene wa Asilya ngeci akumilwise.  

18 “A litangwa lije, Shukulu Kalunga akakumba mulozi kupwa mutambi kuli vaka-
Ingito ngeci vaije ngwe vinzinzi kutunda ku vana va vindonga vya Nailo, na 
vaAsilya vaije kutunda ku lifuti lyavo ngwe vimuka.  

19Vakaija nakutumbama mu vyana, na mu manzenzengoma a mu mamanya, na 
mu shwata ya mambimbo, na kwoshe-ikwoshe kuje kwakulila vimuna.  

20”A litangwa lije, Shukulu Kalunga akalanya muka-kuteula wa musambwa ya 
Ndonga ya Yufuleti mwene wa vaAsilya! Co ikeye akamiteula minjezi yeni na 
vin̄ambu vya ku mitwe yeni, na maka aa mivila yeni.  

21 “A litangwa lije, nameme ndimi nga nakala na ngombe umolika na vimembe 
vavali, 

22vakakala na mavele amangi, co uje ndimi akakala na vyoshe vyanashaka. Eyo, 
vaje vavandondo vanasalao mu lifuti vakanwa mavele nakulya vuki.  

23 “A litangwa lije, kwoshe kuje kwakele mikolovozi ya vushuka vwa vinyu 
yakupwa 1, 000 ije yapandele kuyilanda na mavundungulu a siliva akupwa 1, 000, 
ikapwa shwata muje mukamena mambimbo na mishwena.  

24Vanu vakaya nakuyombelamo na mata a lusipa na mikili. Eyo, lifuti lyoshe 
likashula na mishwena na mambimbo.  

25Ku malundu kwoshe kuje kwakele nakumena vimbuto, kukamena mambimbo 
ngeci naumo wai akayako lalo. Ukapwa mutambela wakulila vingombe na 
vimanga.” 

Isaya 8 

Muna Isaya napu cimweso kuli vanu 

1Shukulu Kalunga wendekele kuli yange ngwendi, “Nona citale cakama usonekeo 
malaka akama ngwove, ‘Mahele Shalale Hashe Mbaze.’  

2Ambata vanalume vavali va kulongwa, Uliya muka-kukombelela na Zekaliya 
muka-kukombelela muna Njevelekiya, kupwa vakaleo.” 

3Mwetile simbu yaindondo, munakazi wange wakele na limo. Omo munetu 
wasemukile, co Shukulu Kalunga wendekele kuli yange ngwendi, “Muluke lizina 
ngwove, ‘Mahele Shalale Hashe Mbaze.’  

4Simbu kanda mwanike azivuke kusana ‘Nana’ nambe ‘Tate, ‘ vufuko vwoshe vwa 
mu Ndamasiku na vyuma vya seo vyoshe vya mu Samaliya vakavyambata kuli 
mwene wa Asilya.” 

Mwene wa Asilya alinakwija 

5Shukulu Kalunga wendekele kuli yange lalo ngwendi,  

6 “Omwo vanu ava vanavyana mema a mu Shiloahe aje enda mwamuvwa 
nakuziva lyova ku mesho a Mwene Lezine na Mwene Peka,  

7yange Kalunga, njikanena mwene wa Asilya na mashwalale vendi voshe ngeci 
vakulwise Yunda. Vakaija ngwe livazi lya mema a mu Ndonga ya Yufuleti, aje 
ajalela ku ngenge yayo yoshe.  

8Vakakovela mu lifuti lya Yunda mwoshe, ngwe livazi lyakusikisila mu mukoshi 
nakukupula vyuma vyoshe.” Njambi ali amo netu! Najangumuna mambava endi 
mukunyunga lifuti.  

9Kungulukileni amolika na lyova, yeni vanu! Tolilileni, yeni muli ku mitambela 
yakujela ya ano asi. Livwaeseleni cimweja kulwa nzita, oloni ziveni lyova! Eyo, 
livwaeseleni cimweja, oloni ziveni lyova!  

10Tumbeni matumbe eni! Oloni akapwa angoco. Endekeni vyoshe vimushaka! 
Oloni vyoshe vikapwa vyangoco, omwo Njambi ali amo netu.  

Shukulu Kalunga anangula muka-kwimanena 

11Shukulu Kalunga wanjikwatele na livoko lyendi lya nzili wanjinangwile ngeci 
kesi njende mu ngila ije ivalinakwenda vanu. Wendekele ngwendi,  

12 ”Kesi ukovele ku vutumbe vwa vanu, co kesi uzive lyova lya vyuma vije 
vivatewa.  

13Anuka ngeci yange Kalunga Muka-nzili yoshe, njapwa wakujela, yange lika 
imunapande kukomoka.  

14Omwo Akujela kwange kwakukomokesa, njapwa ngwe limanya lyakutanukisa 
vanu, njapwa ngwe mweto wakukwikiya vanu va vumwene vwa Yunda na Isalele, 
na vanu va Yelusalema.  

15 Vavangi vakatanuka, vakawa nakutsenuka. Co vakavafungulula nakuvakokela 
kulyala.” 

Kunangula akwihula vaka-kutsa 

16Yeni vandongisi vange, munapande kunyanyama nakunyunga majwi aje 
ananjana Njambi. 

17 Shukulu Kalunga nalishweke ikeye vavenya kuli vanu vendi, oloni yange 
njinamukulaela, co njinaka cinyangavili cange muli ikeye.  

18 Yange uno, na vana vaje vananjana Shukulu Kalunga. Tunapu tu vimweso mu 
Isalele vyakutunda kuli Shukulu Kalunga Muka-nzili yoshe uje wakala a 
Munkinda wa Siyone.  

19Oloni vanu vakamileka kwihula majwi kuli vaka-kulukiya na kuli vaka-
kwendeka na vakulu, na vaka-kuningita. Vakendeka ngwavo, “Vanu vanapandele 
kwihula majwi akutunda ku minzinzime nakwihula vatsi kwimanenako vaka-
kuyoya.” 

20Co yeni vakumbululeni ngweni, “Tolilileni ku vije vyamilongesa Shukulu 
Kalunga! Kesi mutolilile kuli vaka-kwendeka na vakulu mbwe, vije vivamileka 
kuvyasa kumikwasa.” 

Simbu ya tuyando 

21Vanu vakendangana mu lifuti vakamona kukaluwa na njala. Omo vakaziva njala 
na vukalu, co vakasinga mwene yavo na Njambi yavo. Vakakenga mwilu,  

22nakukenga lalo asi, oloni vyai vakamona, vakamona lika tuyando na 
lisusulungu, lisusulungu lyakuzivisa lyova muje muvakavombila.  

Isaya 9 

1 Kukukakala lalo ngila yeka kuli vakevo yakutewelamo simbu eyi ya tuyando.  

Kuli yetu kunasemuka mwana 

Lifuti lya muyati wa Zembuloni na Nafetali akulivanga vavazindile Oloni kulutwe 
lifuti eli vakalisingimika kushangumukila ku Mema a Kalunga a Menditelenyani 

nakweta ku mutambela ukwavo wa lifuti lya Yondau noo ku Ngalileya 
kuvatungile vaka-kwija.  

2 Vanu vaje vendele mu lisusulungu vanamono ceke cakuvyazima manene. Vanu 
vaje vakele mu lifuti lya munzinze wa kutsa, ololo ceke cinavatwila.  

3Yove Shukulu Kalunga unatumisa muyati wavo, vanavwaelela ku mesho ove 
ngwe muvakavwaelela vaka-kupanga omo vateja vimbuto, nambe ngwe 
muvakavwaelela mashwalale omo valipangela vufuko vwakupukula.  

4Omwo unapokola mandauluwa ya vaje vayandesele nakupakesa vanu vove, 
unafungulula muyati uje wayandesele nakulinga mwamuvi vanu vove ngwe 
muwafungulwile mashwalale va Mindyani laja.  

5Vin̄aku vya mashwalale va nzita na vuzalo vwavo vuje vunaviya na maninga 
vakavyenyeka na tuhya.  

6Omwo kuli yetu kunasemuka mbututu! Vanatwana mwana wa munalume! Co 
akapwa muka-kutushwana. Vakamutumbula ngwavo, “Muka-kunangula 
Wakukomokesa.” “Njambi Muka-nzili yoshe” “Tate wa ku Myaka Yoshe.” “Mwene 
wa Kwoloka.” 

7 Nzili yendi ikakola mbe, co vumwene vwendi vukapwa vwa kwoloka simbu 
yoshe. Ikeye akainga ali Mwene Ndaviti. Akakolesa nzili yendi a mashiko a 
vushunga, kutunda ololo nakweta ku shongo. Shukulu Kalunga Muka-nzili yoshe 
akamona ngeci vyuma vyoshe evi vinapande kulingiwa.  

Shukulu Kalunga akahisa Isalele 

8Shukulu Kalunga akasompesa vumwene vwa Isalele ali vatekulwila va Yakomba.  

9Vanu va Isalele voshe, na vaje vakele mu nganda ya Samaliya, vakazivuka ngeci 
Shukulu Kalunga ikeye nalingi evi. Oloni vakevo vaka-kulyalesa na vaka-kulyaka 
ku vukama, vakendeka ngwavo, 

10”Nambe vinjuvo vya vindopi vyalundumukila asi, oloni tukatunga vinjuvo 
vyeka vya mamanya akushonga. Nambe vanashinji miti ya mikuyu, oloni 
tukengisamo miti yaivwa ya kendale.” 

11Shukulu Kalunga nashangumuna vitozi va Lezine ngeci vavalwise.  

12Lifuti lya Silya mu ngangela na lifuti lya Filisitiya mu kangombe ka yambi, 
vaneshama tunwa twavo ngeci vamine Isalele. Nameme ngoco vukalu vwa 
Shukulu Kalunga kuvwahwililileo embwe, oloni anga nolola livoko lyendi 
mukuhisa.  

13Vanu va Isalele kuvatengulukile embwe, nameme Shukulu Kalunga Muka-nzili 
yoshe navahisa, oloni kuvatengulukilile kuli ikeye.  

14A litangwa limolika, Shukulu Kalunga akahisa vantwama va Isalele na vanu 
vayo. Ikeye akavavatozola mutwe wavo na mukila wavo. 

15Vakulunu na vanalume va kasingimiko vanapu mutwe, co vaka-kwimanena va 
vilongesa vya makuli vanapu mukila!  

16Vaje vatwamenena vanu ava valinakuvongumuna nakuvazimbalesa. 

17Ngecivene, Shukulu Kalunga kakatava vakwenje ngeci vaputumukeo, co 
kakazivila lalo mema ku mbunge vifwile nambe visiwa, omwo vanu voshe 
vanapu vaka-kujeneka kukulaela, co vanapu vaka-vuvi, na vyuma vyoshe 
vendeka vinapu vya vuvi. Nameme ngoco, vukalu vwa Shukulu Kalunga 
kuvukahu, oloni anga akolola livoko lyendi mukuvahisa.  

18Vuvi vwa vanu vushukuma ngwe tuhya twenyeka mambimbo na mishwena. 
Vushukuma ngwe likuna lya mu shwata lije lilinakwezoka milangi ya tuhya.  

19Omwo Shukulu Kalunga Muka-nzili yoshe naluvala, cihiso cendi 
cilinakushukuma ngwe tuhya mu lifuti mwoshe nakunyongesa vanu, co naumo 
wai akamena ndolome yendi.  

20Co mu lifuti mwoshe vanu vakanyangula nakulya tuvyakulya tumo tuvasa 
kuwana, oloni kuvakasa kukuta. Valya nameme vene vana vavo!  

21Vanu va Manase na vanu va Efalime valinakulilwisa vakevo vavenya, co 
vatenguluka nakulwisa Yunda. Oloni nameme ngoco, vukalu vwa Shukulu 
Kalunga kuvukahu, anga nolola livoko lyendi mukuhisa.  

Isaya 10 

1Ngongo yeni! Mukalingi mashiko aje kesi a vushunga, aje ayandesa vanu vange.  

2Omu mukemwo mumuli nakuyandesela tuutu, nakuvavindika kulinga vushunga. 
Omu mukemwo mumukambatela vufuko vuje vwakundama ku vifwile na visiwa.  

3Vatijo mukalinga omo Njambi akamihisa? Vatijo mukalinga omo ikeye akanena 
miyati yeka ngeci vamilwise nakumihisa? Kulijo kumukatewela ngeci 
mukawaneko vukwasi? Vufuko vweni mukavutewesela kuli?  

4Vakamitsiila mu nzita, nambe kumikokangeya ngwe vinzinda. Oloni nameme 
ngoco vukalu vwa Shukulu Kalunga kuvukahu, anga akolola livoko lyendi 
mukuhisa.  

Mwene wa Asilya napu ngwe cipangeso ca Njambi 

5 Shukulu Kalunga wendekele ngwendi, “Njipangesa Asilya kupwa mulamu 
wakupupisa vaje vanjinaluvalela.  

6Njatumine Asilya nakulwisa muyati wa vaka-kujeneka kunjikulaela, vanu vaje 
vananjiluvalesa. Njavatumine mukupukula nakwiva nakulyatangela vanu ngwe 
mazilo a mu vitapalo.” 

7Oloni mwene wa vaAsilya ali na matumbe endi a lwozi mu mbunge. 
Nalivwaesela cimweja kunyongesa miyati yaingi.  

8Alishasha ngwendi, “Muka-kushika wange woshe napu mwene! 

9Njafungulwile vinganda vya Kaleno na Kalekemishe, na vinganda vya Hamate na 
Alepande. Njafungulwile Samaliya na Ndamasiku.  

10Njolwele livoko lyange nakuhisa vumwene vwoshe vuje vulinakulemesa 
tumponya, tumponya twatungi manene kutuvakana tuje twa mu Yelusalema na 
mu Samaliya.  

11Njinanyongesa Samaliya na tumponya twamwo twoshe, co njikalinga cuma 
cimo lalo na Yelusalema na tumponya tuje valinakulemeselamo.” 

12Oloni Shukulu Kalunga endeka ngwendi, “Omo njimanesa kupanga vipangi 
vyange vyoshe a Munkinda wa Siyone na mu Yelusalema, co njikahisa mwene wa 
Asilya omwo akulishasha na a kulyalesa kwendi kwoshe.” 

13Mwene wa Asilya alinakulishasha ngwendi, “Vyoshe evi njavilingi ange lika. 
Njili na nzili na mana nakunyanyama. Njinazimangana vinginga akati ka miyati, 
co njinambata vufuko vuje vatulikile. Ngwe ngombe wa nkomba, njalyatangela 
vanu vaje vakele muje.  

14Miyati ya mu kaye vafwile ngwe lishwa lya kazila, co njakungulwile vufuko 
vwavo mukwasiwa ngwe muvakakungulula mavunda. Kukwakele limbava 
lyendele nakunjizivisa lyova, kukwakele lalo kazila weshamesele kanwa kendi 
nakunjinyangumuna! “ 

15Oloni Shukulu Kalunga endeka ngwendi, “Kuma njaviti yasa kukala na nzili 
kutuvakana uje munu alinakuyipangesa ndi? Kuma saha yasa kupwa ya vulemu 
kutuvakana munu uje alinakuyisaesa ndi? Mulamu kuwesi kujundula munu, oloni 
munu ikeye akajundula mulamu.” 

16Shukulu Kalunga Muka-nzili yoshe akatuma mushongo nakuhisa vaje 
valinakulya mwamuvwa. Mu mivila yavo mukakala tuhya tuje tukashukuma-
shukuma.  

17Njambi, ceke ca Isalele, akemuka tuhya. Njambi wakujela wa Isalele, akemuka 
mulangi wa tuhya, uje ukenyeka vyuma vyoshe a litangwa lyangongo, nameme 
mambimbo na mishwena.  

18Shwata ya vwilo na shwata yakulima mahya vikanyonga, ngwe mu cifwa cije 
cakatsi munu ku mushongo wauvi.  

19Miti yaindondo lika ikasalao ije nameme mwanike asa kuyilava.  

Vavandondo lika vakeluka 

20Simbu ilinakwija omo va Isalele vaje vanasalao kuyoya kuvakakulaela a muyati 
uje wavayandesele. Oloni mwa vushunga vakakulaela lika kuli Shukulu Kalunga, 
Njambi wakujela wa Isalele.  

21Vanu va Isalele vavandondo likae vakeluka kuli Njambi yavo Muka-nzili yoshe. 

22Nameme ngoco ololo vanu va Isalele vanatumu manene ngwe lishen̄avu lya ku 
cikuma ca mema a kalunga, oloni vavandondo lika vakeluka. Kunyonga 
vanacitulikila vanu, co mwamuvwa vene cavapande.  

23 Eyo, mu kaye koshe Shukulu Kalunga Muka-nzili yoshe wa Akamwa ya Vyoshe, 
akanena kunyonga ngwe mwendekele ngwendi akalingamo.  

Shukulu Kalunga akahisa Asilya 

24Shukulu Kalunga Muka-nzili yoshe wa Akamwa ya Vyoshe endeka ku vanu 
vendi vaje vakala mu Siyone ngwendi, “Kesi muzive lyova lya vaAsilya, nameme 
vamiyandesa ngwe muvamiyandesele va Ingito.  

25Mu kasimbu kakandondo lika, njikalikela kumihisa, asinoni njikavanyongesa.  

26Yange Kalunga Muka-nzili yoshe njikavapupa na likote lyange ngwe 
munjapupile vanu va ku Mindyani ku Limanya lya Oleve. Njikahisa Asilya ngwe 
munjahisile Ingito.  

27Omo simbu ije iketa, njikamipatula ku nzili ya Asilya, co mandauluwa yavo 
kuyikaleme lalo a vitsili vyeni.” 

Muka-kulwisa aija 

28Mbunga ya mashwalale va vitozi vanafungulula nganda ya Ai! Vaneti ku 
Mingelone! Co vanaseza vivala vyavo ku Mikemashe!  

29Vanajomboka ngila, co vanakalalela ku Ngemba! Vanu va mu nganda ya Lama 
vali na lyova, co vanu va mu nganda ya Ngimbeya ya Mwene Saulu vanatewe.  

30Tambekeni, yeni vanu va Ngalime! Tolilileni, yeni vanu va Laisha! Kumbululeni, 
yeni vanu va Anatote!  

31Vanu va ku Mandimena na ava va ku Ngembime valinakutewa ngeci vovoke.  

32Ku litangwa lya lelo vitozi vali mu limbo lya Nombe, co kuje valinakwinazeka 
vin̄ome ku Munkinda wa Siyone, ku nganda ya Yelusalema.  

33Shukulu Kalunga Muka-nzili yoshe akavawisila asi ngwe minango yakushaja ku 
muti. Co vaka-kulyalesa na vaka-kulijundula vakevo vavenya vakavashinjila asi 
nakuvazivisa shwamwa.  

34Shukulu Kalunga akavashinjila asi ngwe muvakashinji na njaviti miti ya 
mukati-kati ka shwata, ngwe muyikau miti yaivwa ya Lembanone.  

Isaya 11 

Vumwene vwa kwoloka 

1 Cikota ca vumwene vwa Ndaviti cinalifu ngwe muti wakushinja, oloni minango 
yaiha ijovelela ku cimbundi, ngecivene, mwene wamuhwa akatunda akati ka 
vatekulwila va Ndaviti.  

2Munzinzime wa Shukulu Kalunga ukamwana mana, nakuzivuka na kulongwa 
mukushwana vanu vendi. Ikeye akazivuka cizango ca Shukulu Kalunga co 
akamusingimika,  

3co akajolela akusingimika Shukulu Kalunga. Mwene ou kakasompo a cifwa ca 
munu, nambe vyakuziva lika embwe,  

4 akasompela tuutu mwamuvwa, akaakwila mwa vushunga vaka-. Akahisa vanu 
na lijwi lya mu kanwa kendi, co akatsiya vaka-vuvi na muku wa mu kanwa kendi.  

5 Akashwana vanu vendi mu vushunga na mu kulongwa.  

6 Tungunga na vana va vimanga vakakala amolika mu kwoloka, na viingwe 
vakavutama amolika na vana va vimembe. Vana va vingombe na vana va 
vindumba vakalila amolika, co vanike vavandondo vakapwa tunyungi twavo.  

7Vingombe va lwavo na vambeya, vakalya amolika, co vana vavo na vana va 
vindumba vakavutama mu kwoloka. Vindumba vakalya vishati ngwe muvakavili 
vingombe.  

8Nameme mbututu nga ehela muyehi na linyoka wa vushungu kakavulumuka.  

9 A Siyone, lilundu lya Njambi lyakujela, kwaakakala cuma cimo cakukuvulumuna 
nambe vuvi. Lifuti likashula na mana akuzivuka Shukulu Kalunga ngwe mema a 
kalunga mwakajalela.  

Vanu vaje vakele mu vundungo vakeluka 

10 Litangwa lije likaija omo mwene wamuhwa wakutunda ku vumwene vwa 
Ndaviti akapwa cimweso ku miyati. Miyati vakakungulukila mu nganda ya 
vumwene vwendi nakumwana kasingimiko.  

11Omo litangwa lije likaija, Shukulu Kalunga akapangesa nzili yendi nakwilwisa 
vanu vendi vaje vasalele ku Asilya na ku Ingito, na ku Patelose, na ku Sundane, na 
ku Elame, na ku Mbambilone, na ku Hamate, na ku man̄anda ku mema a kalunga.  

12Shukulu Kalunga akanena cimweso ku miyati, co akakungulwila lalo amo vanu 
va Isalele na vanu va Yunda vaje valishandokelele mu vimbango viwana vya ano 
asi.  

13Vumwene vwa Isalele kuvukazivila lalo Yunda lifuwa, co Yunda kuyikapu lalo 
citozi ca Isalele.  

14Co voshe amo vakalwisa vaFilisitiya vaje vakala ku mutambela wa mu 
kangombe ka yambi, co vakapukula vufuko vwa vanu vaje vakala mu ngangela. 
Vakafungulula vanu va ku Endome, na Mowavi, co vaAmoni vakavononoka.  

15 Shukulu Kalunga akomisa Linema lya Suwezi, co akasana lihunzi lya ntwima 
kumisa cau Ndonga ya Yufuleti, kukasala lika vana va vindonga vatanu na vavali, 
ngecivene, munu woshe akasa kujavuka.  

16Co kukakala tapalo ya vanu vendi vaIsalele vaje vanasalao yakutunda ku Asilya, 
ngwe muje muyapwile tapalo ya vakukulwila vavo omo vatundile mu Ingito.  

Isaya 12 

Mwaso wakushangazala 

1Litangwa lilinakwija omo vanu vakaimba ngwavo, “Njikushangazala yove 
Shukulu Kalunga! Yove waluvalele nange, oloni unanjizembeleka, co 
kuwaluvalele lalo.  

2 Njambi ikeye muyoyesi wange, njikamukulaela kunjikazivi lyova. Omwo 
Shukulu Kalunga ikeye nzili yange, na mwaso wange. Co napu muyoyesi wange.  

3Ngwe omo mema akutonola akanene kujolela kuli uje ali na lihwila, ngecivene, 
vanu va Njambi vajolela omo avamena.” 

4Litangwa lilinakwija omo vanu vakaimba ngwavo, “Kandeleleni kuli Shukulu 
Kalunga! Lemeseni ikeye lika! Ambululeni vilinga vyendi akati ka vanu! Valekeni 
vukama vwa vumpau vwendi.  

5Imbileni kuli Shukulu Kalunga omwo nalingi vyuma vyakukomokesa. Imbeni 
nakumushangazala ano asi oshe.  

6Munu woshe wakala mu Siyone atambeke nakwimba! Njambi ya Isalele 
wakujela napu wakama, ikeye wakala akati ka vanu vendi.” 

Isaya 13 

Njambi akahisa Mbambilone 

1 Awa akewo majwi aa Mbambilone, aje atambwile Isaya muna Amoze kuli 
Njambi.  

2Jundula pandelo ya nzita a lilundu lya miti! Tambekeni ku mashwalale, co 
vashovweyeni na livoko ngeci valwise vikolo vya nganda ya vanu va kulyalesa.  

3Shukulu Kalunga nashiki mashwalale vendi vakwanguka nakusimpa kulwa nzita 
yakujela nakuhisa vanu vaje vanaluvalela.  

4Tolilileni muyoyo a minkinda, muyoyo wa mbunga yakama ya vanu, muyoyo wa 
miyati na vumwene vanakunguluka. Shukulu Kalunga Muka-nzili yoshe 
alinakukungulula mashwalale vendi va nzita.  

5Valinakutunda ku mafuti a kulyala a ku shongo ya asi. Co Shukulu Kalunga 
akamwesa vukalu vwendi mukunyongesa lifuti.  

6 Lileni, nakukangoka! Litangwa lili muyehi, omo Shukulu Kalunga Muka-nzili 
yoshe akaija mukunyongesa.  

7Mavoko a vanu akazeya, nakusimpa kwavo kukahwa.  



1259 

©The Bible Society of Zambia, 2006. 

 

8Vanu voshe vakalijujukila, vakakemanga ngwe munakazi akita mwana. 
Vakalikenga shwii umo na umo na lyova, co vihanga vyavo vikakala na shwamwa.  

9Kenga, litangwa lya Shukulu Kalunga lilinakwija, litangwa lya vukalu vwendi 
vwakama nakuluvala kwendi. Mukuluvala kwendi Shukulu Kalunga akapwisa 
lifuti mupulungwa, nakunyongesa vaka-vuvi vamwo.  

10Vingongonosi na mulalavizi wavyo kuvikatu ceke, litangwa likatsitsivala omo 
lituuka, co ngonde lalo kuyikatu ceke.  

11Shukulu Kalunga endeka ngwendi, “Njikahisa kaye omwo vuvi vwako, nakuhisa 
lalo vaka-vuvi omwo vuvi vwavo. Njikanyongesa kulyalesa kwa vaka-muuka.  

12Vaje voshe vakasalao vakakaluwa kuvawana kutuvakana ngolinde yakujela.  

13Ngecivene, njikajajesa melu, na asi lalo akajaja, co akatunda a mitambela yao a 
litangwa lije omo yange Kalunga Muka-nzili yoshe njikamwesa vukalu vwange.  

14 “Vaka-kwija vaje vali mu Mbambilone vakatewela kulyala ku mafuti avo, 
nakulishandoka ngwe vishonge vatewa ciyambi, ngwe vimanga vakujeneka 
kanyungi.  

15Woshe uje ivakafungulula vakamutsiya na moko ya mukwale.  

16Vakamonako omo vakatsena vimbututu vavo a mamanya, vinjuvo vyavo 
vakavipukula, co vanakazi vavo vakavalinga vyuma vya shwamwa.” 

17 “Njilinakushangumuna vaMende kulwisa Mbambilone, VaMende vaje kuvesi 
kuvalanda na siliva, nambe na ngolinde.  

18VaMende vakatsiya vakwenje na mata avo a lusipa. Kuvakazivila vimbututu 
mema ku mbunge, nambe kuzivila vanike lalo mema ku mbunge.  

19 Vumwene vwa Mbambilone vwapwa vwavuvwa manene na nzili kutuvakana 
vumwene vwoshe, vavenya vumwene valyaleselavwo. Oloni yange Kalunga, 
njikanyongesa Mbambilone ngwe munjanyongesele Sondoma na Ngomola!  

20Naumo wai akakalamo lalo. Kukwesi kaAlavya muka-kwendangana 
akashimbikamo mbalaka yendi, nambe kanyungi kakanyungilamo vutanga 
vwendi vwa vimanga.  

21 Ukapwa mutambela wa tusitu va mu mambo, muje muvakatungila makun̄ulu 
mashwa avo. Vainavilanda vakakalamo, na makunda vakeela mu vingundu.  

22Minguli vakohyela mu tuposhi twavo, co vimbanje vakavwozela mu mapela 
amavwa. Simbu ya Mbambilone inete! Matangwa ayo anahu laja.” 

Isaya 14 

Kwiluka kutunda ku vunzinda 

1Shukulu Kalunga akatetela vanu vendi va Isalele, akavaangula lalo nakuvaka mu 
lifuti lyavo, co vaka-kwija vakaija nakukala amo navo.  

2Miyati yaingi vakakwasa vanu va Isalele kwiluka mu lifuti lyavo lije lyavanene 
Shukulu Kalunga, miyati ya vanu vakapangela Isalele ngwe vindungo. Vaje a 
simbu imo vafungulwile Isalele vakafunguluka kuli Isalele, co vanu va Isalele 
vakashwana vaje vavayandesele.  

Kutsa kwa mwene wa Mbambilone 

3Shukulu Kalunga akahwimisa vanu va Isalele kukukemanga kwavo, na ku 
tuyando twavo, na ku vipangi vyakukaluwa vije vivavasindiiye kupanga.  

4Mukashendumuna mwene wa Mbambilone ngweni, “Mwene wa vukalu nau! 
Kakayandesa lalo munu!  

5 “Shukulu Kalunga namanesa nzili ya vaka-kushwana vavavi,  

6vaje vayandesele mwamuvi vanu, co kuvalikelele kupakesa vanu va miyati yeka.  

7Akukotoka kaye koshe kakakala mu kwoloka, co munu woshe akaimba 
nakujolela.  

8Co miti ya Sipelese na miti ya kendale ya ku Lembanone ikavwaelela ngwe vanu 
akuwa kwa mwene, omwo kukwesi weka lalo akaishinja.  

9 “Lifuti lya vatsi linalivwaesela cimweja kutambula mwene wa Mbambilone. 
Minzinzime ya vaje vakele na nzili ano asi inazivi akwija kwendi.  

10Voshe vakatambeka kuli ikeye ngwavo, ‘Kuma nove lalo unazeye ngwe yetu? 
Unapu umo wetu!  

11Vakele nakukusingimika na myaso ya tulyalya, oloni uli muno mu lifuti lya 
vatsi. Unalala a vulili ali mainyo, co unalifwiki kambilititi ka mainyo! ‘ 

12 ”Mwene wa Mbambilone, yove litota lya ku mutondo, unau kutunda mwilu! Ku 
san̄ulu wafungulwile miyati ya vanu, oloni ololo vanakumbila asi.  

13 Wakele na cizango cakuya mwilu nakwaka litanda lyove akamwa ya 
vingongonosi vya akamwa. Wayongwele ngwove ukatumbama ngwe mwene a 
munkinda wa ku kunto kuje kuvakalikungulwila vinjambi. 

14Wendekele ngwove ukalonda mwilu aje asikisila mashelwa, co ukapwa ngwe 
Muka-nzili yoshe.  

15Oloni ololo, vanakushulwisila asi ku mutambela wa kulova manene wa vukalo 
vwa vatsi.  

16 “Voshe vaje vakumona vakalikomokela. Co vakehula ngwavo, ‘Kuma ou ikeye 
uje munalume waningangesele kaye nakujajesa vumwene ndi?  

17Kuma ou ikeye uje munalume wanyongesele vinganda nakutengulula kaye 
kupwa vimambo ndi? Kuma ou ikeye uje munalume katavele kwecela vinzinda 
vendi ngeci vaye ku membo avo ndi?  

18Omo vimyene va ano asi vatsa, vakavatsinda mu vimbumbo vyavo vyavivwa,  

19oloni yove kuwesi na mbumbo, oloni muvila wove vanaumbila ngeci uvole. 
Vanaufwiki na mivila ya mashwalale vaje vanatsililile mu nzita, vanaumbila 
amolika na mivila yavo mu mbulu ya mamanya, nakuulyatangela.  

20Omwo wanyongesele lifuti lyove nakutsiya vanu vove, kuvakakutsindi ngwe 
vakweni vimyene. Naumo wai akasalao ku naanga yove yaivi.  

21Tukatsiya vana vove va vanalume mukufweta vuvi vwa vakukulwila vavo. 
Naumo wai akashwana ano asi, nambe kutunga vinganda ano asi.’” 

Njambi akanyongesa Mbambilone 

22Shukulu Kalunga Muka-nzili yoshe nendeka ngwendi, “Njikalwisa Mbambilone 
nakuyinyongesa. Nacimo cai njikasezamo, nambe vanike, naumo wai akayoyao. 
Yange Kalunga njinendekamo.  

23Njikatengulula Mbambilone kupwa n̄ondo, co makun̄ulu vakakalamo. 
Njikakomba Mbambilone na cikombeso cije cikombela vyuma vyoshe kulyala. 
Yange Kalunga Muka-nzili yoshe, njinendekamo.” 

Njambi akanyongesa vaAsilya 

24Shukulu Kalunga Muka-nzili yoshe nalisingi cisingo ngwendi, “Vije 
vinjinayongola vikalingiwa, ngwe vene muje njinendeka.  

25Njikanyongesa vaAsilya mu lifuti lyange lya Isalele nakuvalyatangela a 
minkinda yange. Njikapatula vanu vange ku vunzinda vwa vaAsilya.  

26Ovu vukevwo vutumbe vwange a kaye koshe, co livoko lyange lya nzili 
njinalyolola mukuhisa miyati ya vanu.” 

27 Shukulu Kalunga Muka-nzili yoshe nalivwaesela cimweja, nolola livoko lyendi 
mukuhisa, co naumo wai asa kumuvindika.  

Njambi akanyongesa vaFilisitiya 

28 Awa akewo majwi atundile kuli Shukulu Kalunga mu mwaka uje watsile 
Mwene Ahaze.  

29 Vanu va mu Filisitiya, mulamu uje vamipupisile unapokoka, oloni kumwesi na 
cuma cakumivwaelelesa cai. Mulamu uje vene ukemuka wa vushungu, 
nakwimuka lalo linyoka ntoka wakupulula.  

30Shukulu Kalunga akapwa kanyungi ka vanu vendi vakuutwa nakuvecela ngeci 
vakale mwamuvwa. Oloni akatuma njala yakukomokesa ya lyangengela ali vamo 
veni va vaFilisitiya, co vakwavo vakavatsiya.  

31Lileni nakukangoka mu vinganda vyeni ngeci vamikwase, yeni vaFilisitiya. 
Lijajeleni nakulikomokela, muvavoshe! Lishelwa lyakukakumuka ngwe vwisi 
lilinakwija kutunda ku kunto, mbunga ya mashwalale vakujeneka lyova.  

32Vatijo twasa kukumbulula miluwa vaje vatunda ku Filisitiya? Tukavaleka 
ngwetu Shukulu Kalunga ikeye watungile Siyone, nameme vanu vendi vaka-
kuyanda vakawana kwoloka.  

Isaya 15 

Njambi akanyongesa Mowavi 

1 Awa akewo majwi aa lifuti lya Mowavi. Vinganda vya Ale na Kile vikanyonga 
vutsiki vumo, co kwoloka kukakala mu lifuti lya Mowavi mwoshe.  

2Vanu va ku Ndimboni vanalamata a lilundu kukalilila ku tuzangu twavo. Vanu va 
ku Mowavi valilila vinganda vya Nembo na Mendeva, vanateula mitwe yavo na 
minjezi yavo mukumwesa kuviilila kwavo.  

3Co vanu vakenda mu vitapalo oku vanazala vikeleya, mushandangala yangoco 
na akamwa ya vinjuvo vyavo, vanu valinakulila na kusikoka.  

4Vanu va ku Heshevone na ava va ku Eleale vakalila, co kulila kwavo vakaciziva 
kulyala ku Njahaze. Nameme mashwalale va Mowavi vakatambeka nakulila oku 
valijajela. 

5Mbunge yange ilinakulinyenga a Mowavi! Vanu vamwo vanatewela ku membo a 
Zowale, na ku Engelate Shelishiya. Vamo vanalamata ku tapalo ya ku Luhite, 
valinakulila oku vaya, vamo vanakavanda ku Holonaime, nakulila manene.  

6Muna ndonga Nimelime nomu cau, mwila wamwo wajujwama, kukwesi 
wakuzivuluka unasalamo wai.  

7Vanu va ku Mowavi valinakujavuka muna ndonga wa vikalavanzi kutewesa 
vufuko vwavo.  

8Ku vinginga vyoshe vya Mowavi valinakuziva mutambi wakulila. Valinakuuziva 
mu vinganda vya ku Engelaime na ku Mbelelime.  

9Ku nganda ya ku Ndimone ndonga inavenge na maninga, oloni Njambi akanena 
vukalu vwakama ali Ndimone. Eyo, kukakala kunyongesa kwakama mu Mowavi.  

Isaya 16 

Kalesi yaivi ya Mowavi 

1Mu nganda ya Sela mu mambo vanu va ku Mowavi, vatume vwana vwa vana va 
vimanga kuli muka-kushwana mu Yelusalema.  

2Co vavandamene ku ngenge ya Ndonga ya Alenone nakwendangana noku-noku, 
ngwe tuzila vaje vavanasheke a mashwa avo.  

3Miluwa va Mowavi vendekele ku vanu va ku Yunda ngwavo, “Tulingeni 
mwamuvwa nakutukwasa. Tunyungeni, ngwe munzinze wa muti wakutonola a 
simbu ya litanya, tuhwimine mu munzinze weni. Tunapu tu vaka-kwija, 
tushwekeni kuje naumo wai asa kutuwanako.  

4Tutaveni ngeci tukale mu lifuti lyeni. Tunyungeni kuli vaje vashaka 
kutunyongesa.” 

(Kuyandesa na mapakeso vikahwa, na vaje valinakuviisa lifuti vakaya.  

5Asinoni umo wa ku vatekulwila va Ndaviti akapwa mwene, akashwana vanu na 
kulongwa na cizemo. Co ikeye akalinga vyuma vije vya vushunga, akamona ngeci 
vushunga vulinakulingiwa vwasi-vwasi).  

6Vanu va Yunda vendeka ngwavo, “Tunazivi kulyalesa kwa vanu va Mowavi. 
Tunazivuka ngeci vakevo vaka-kulishasha, oloni kulishasha kwavo kunapu 
kwangoco.” 

7Vanu va Mowavi vakalila omwo tuyando tuje valinatwo. Voshe vakalisimoka 
omo vakanuka vyakulya vije valile mu nganda ya Kile Helese. Co vakavasheka 
kujeneka cinyangavili.  

8Mahya a muyehi na Heshevone na vitungu vya mikolovozi ya vushuka vwa 
vinyu ya ku Simbema vanainyongesa, vitungu vya mikolovozi ya vushuka vwa 
vinyu vene ije vinyu vyayo vyakele nakupendesa vaka-kushwana mafuti. A simbu 
imo mikolovozi ya vushuka vwa vinyu yashalavelele nakweta ku nganda ya 
Njazele, co yetele na mu ngangela mu mambo, na mu kangombe ka yambi ku 
mutambela ukwavo wa Mema a Kalunga a Kutsa.  

9Njililila mikolovozi ya vushuka vwa vinyu ya ku Simbema ngwe munjililila ya ku 
Njazele. Njililila Heshevone na Elyale, omwo vanu kuvakateje nakujolela.  

10Naumo wai alinakuvwaelela mu mahya a vwilo. Naumo wai alinakutambeka 
nambe kwimba myaso mu vitungu vya mikolovozi ya vushuka vwa vinyu, naumo 
wai alinakulyatangela vushuka vwakulivanga vwa vinyu, Njambi namanesa 
mitambi yakujolela yoshe.  

11Ngecivene, mbunge yange ilinakulinyenga a Mowavi, nakulinyenga a Kile 
Helese.  

12Vanu va Mowavi valinakulijukisa ngoco kuya ku munkinda wavo wa tuzangu na 
ku vinjuvo vyakulemesela vinjambi vavo nakulombela, oloni nacimo cai 
civakwasa.  

13Eli likelyo lijwi lije Shukulu Kalunga wendekele a Mowavi.  

14Co Shukulu Kalunga nendeka ngwendi, “Mwa vushunga vene a myaka itatu 
vufuko vwavungi vwa Mowavi vukahwa. Akati ka vanu vamwo vavangi, 
vavandondo lika vakasalao, vakapwa va seo.” 

Isaya 17 

Njambi akahisa Silya na Isalele 

1Shukulu Kalunga wendekele ngwendi, “Ndamasiku kuyikapu lalo nganda, oloni 
ikapwa nganda yakusiwuka.  

2Vinganda vya Silya vikapwa vingundu vya myaka yoshe. Vikapwa vulilo vwa 
vimanga na vingombe, co naumo wai akavashekamo.  

3 Isalele kuyikakala na cimpaka cakuyinyunga, co Ndamasiku vakainyongesa. Va 
Asilya vaje vakasalao vakaziva shwamwa ngwe vanu va Isalele. Yange Kalunga 
Muka-nzili yoshe, njinendekamo.” 

4Shukulu Kalunga wendekele ngwendi, “Litangwa lilinakwija omo vukama vwa 
Isalele vukahwa, mu vufuko vwendi vakengisamo vuutu.  

5Isalele ikapwa ngwe lihya lya mu cimbongo ca Lefaime lije vateje laja vimbuto.  

6Kuvanga vanu vavandondo lika vakasalao, co Isalele ikapwa ngwe muti wa olive 
uje uvanavuyu vushuka vwoshe kuvanga vuvali nambe vutatu lika vwa ku 
shongo-shongo vunasalako, nambe vwavundondo lika vunasala kwisi ya 
minango. Yange Kalunga Njambi ya Isalele, njinendekamo.” 

7Omo litangwa lije likaija, vanu vakatenguluka nakukulaela Ishamatanga yavo, 
Njambi wakujela wa Isalele.  

8Vanatungu mitula na mitambela yakwenyekela insense kuli Ashela njambi wa 
munakazi, vanashimbika vimanda vyakujela vya Ashela. Oloni vakalikela 
kulemesa ku mitambela eyi.  

9Omo litangwa lije likaija, vinganda vije vakele nakunyunga mwamuvwa vikapwa 
vingundu, co vikasiwuka ngwe vinganda vije vivasezele vaHivi, na vaAmoli omo 
vatewele kuli vanu va Isalele.  

10Isalele, munevala Njambi uje wamipatwile nakuminyunga, ikeye limanya lya 
nzili. Oloni mukuna mahya akujela ngeci mulemese njambi weka.  

11Vimbuto vije mukuna vyasa kujovelela nakushamwina vishani mutondo uje 
vene muvikuna, oloni nacimo cai mukateja. Kukakala lika tuyando nakukemanga.  

Mafuti a vitozi vaafungulula 

12Miyati ya nzili yakama vali mu vukalu na muyoyo ngwe cikumo ca mema a 
kalunga, ngwe kungwanjanga kwakama kwa mankimba a mema a kalunga.  

13Nameme miyati ya vanu valinakushwenya kulutwe ngwe livazi lyakujujwisa, 
oloni Njambi akashika ngeci veluke, vapekumukila kulyala ngwe likungu lya 
kumukulo wa munkinda, ngwe cishati cipekumuka na kankumba.  

14A simbu ya cingwezi kulwa kwavo kuzivisa lyova, oloni ku mutondo voshe 
vavanyongesa. Eci cikeco cikalingiwa kuli vanu vaje vakatambula lifuti lyetu 
nakupukula vufuko vwetu.  

Isaya 18 

Njambi akahisa Sundane 

1Musambwa ya vindonga vya Sundane, kuli lifuti tulinakuziva cilumo ca 
mambava.  

2Ku lifuti lije kwezile miluwa vezile na Ndonga ya Nailo mu mato akutunga na 
mahongo. Yeni miluwa, ilukeni kwimbo lyeni! Twaleni majwi ku lifuti lyeni kuje 
kushango ya vindonga, ku muyati weni wa nzili na muuka, vanu vaje vavalaja va 
cikonde cakuseneta, vaje vavatewa mu kaye mwoshe.  

3Tolilileni, yeni vanu voshe muli ano asi! Kengeleleni cimweso ca pandelo 
vaimika akamwa ya minkinda! Tolilileni lupembo lwimba!  

4Shukulu Kalunga wendekele kuli yange ngwendi, “Njikakenga asi na kwoloka 
kuluu oku njili mwilu, ngwe lime lilinakuwila asi vutsiki omo kuli ntwima a 
simbu ya kuteja, ngwe misha ya litangwa a simbu ya mutanya.  

5Omo kanda vacikungulule vushuka, omo vishani vyoshe vinatotomoka, co 
vushuka omwo vuhya, Shukulu Kalunga akanyongesa vaSundane ngwe moko 
ivatozola minango ya mikolovozi ya vushuka vwa vinyu.  

6Mivila ya mashwalale vaSundane vakaisezela tuzila na vikashama. Tuzila 
vakalya mivila yavo a ndombo, co tusitu vakalya mivila yavo a cisika.” 

7 Simbu ilinakwija omo Shukulu Kalunga Muka-nzili yoshe akatambula milambu 
yakutunda ku lifuti lije lya kushango ya vindonga, ku muyati uje wa nzili na 
muuka, ku vanu vaje vavalaja va cikonde cakuseneta, vanu vaje vavatewa mu 
kaye mwoshe. Vakaija ku Munkinda wa Siyone, kuje kuvakalemesela Shukulu 
Kalunga Muka-nzili yoshe.  

Isaya 19 

Njambi akahisa Ingito 

1 Awa akewo majwi aa Ingito. Shukulu Kalunga aija ku Ingito, nalondo a lishelwa 
aija lumbisi. Vanu vanazeye omwo lyova. Co tumponya twavo vanalijujukila.  

2Shukulu Kalunga endeka ngwendi, “Njikashangumuna nzita mu Ingito, co 
vakalitengulukile nakulilwisa ndolome na ndolome, mundambo na mundambo. 
Nganda na nganda ikalilwisa imo na ikwavo, co vumwene vukalilwisa na 
vukwavo.  

3Njikatanganesa matumbe na viyongola vya vaka-Ingito, Vakehula tumponya 
twavo ngeci vavakwase, vakaya nakwihula kuli vaka-kwendeka na vakulu, 
nakwihula lalo ku minzinzime ya vatsi ngeci ivanangule.  

4Njikana vaka-Ingito ku mavoko a mwene wa vukalu na muuka, Yange Kalunga 
Muka-nzili yoshe, njinendekamo.” 

5Mema akatepuluka mu Ndonga ya Nailo, co ndonga ikauma cau.  

6Vana vavindonga vakanika omo vakauma. Co mahongo na mateve akajujwama,  

7vimbuto vyoshe vije vakunine ku ngenge ya Nailo vikauma cau, co 
vikapekumuka.  

8Munu woshe uje wayoyela akulovela visi mu Nailo, akakemanga nakulila, tulovo 
twavo na manda avo vikapwa vyangoco.  

9Vaka-kutonga vinanga vyavivwa vya linyu vakajeneka vyakulinga.  

10Vaka-kwosha na vanu vaka-kupanga vya vutongwe vakapokoka vimbunge.  

11Vantwama va mu nganda ya Zoane vanapu vilema! Vanalume vakamana va mu 
Ingito vakanangula vya vukolokomba! Vatijo valeka mwene wa Ingito ngwavo, 
vakevo vapwa vanu va mana manene, co naanga yavo yapwa naanga ya vimyene 
va ku san̄ulu?  

12Mwene wa Ingito, vali kulijo vaje vaka-kunangula vove vakunyanyama? Amo 
vasa kukulekako vutumbe vwalinavwo Shukulu Kalunga Muka-nzili yoshe a 
Ingito.  

13Vantwama va Zoane na Mefise vanapu vikolokomba. Vanapandele 
kutwamenena lifuti mwamuvwa, oloni vanalisevwisa. 

14Shukulu Kalunga naaka muli vakevo munzinzime wakuvatanganesa. Vantwama 
va Ingito vanalingisa lifuti eli ngeci lipelyangele nakulishanjela ngwe muka-
kupenda.  

15Naumo wai mu Ingito asa kulinga cuma, nambe muka-kufuka nambe kautu, 
nambe muka-vulemu, nambe munu uje kuvamuzivuka.  

Ingito vakalemesa Shukulu Kalunga 

16Omo Shukulu Kalunga Muka-nzili yoshe akolola livoko lyendi lya nzili 
mukuhisa Ingito, vaka-Ingito vakazeya manene-nene nakulijajela na lyova.  

17Vanu va mu Ingito vakaziva lyova lya Yunda visimbu vyoshe omo vakanuka 
luvinda luje lwanenele Shukulu Kalunga Muka-nzili yoshe ali vakevo.  

18Omo simbu ije iketa, kukakala vinganda vitanu mu Ingito vakendeka ndaka ya 
ciHevelu. Co vanu va muje vakakavangeya Shukulu Kalunga Muka-nzili yoshe. 
Nganda imo ku vinganda vije vakaitumbula ngwavo, “Nganda ya Litangwa.” 

19Omo simbu ije iketa, kukakala mutula wa Shukulu Kalunga mu lifuti lya Ingito, 
co na manda ya limanya vakaikundika kuli ikeye ku nginga ya vaka-Ingito 
mukusingimika Shukulu Kalunga.  

20Vyuma evi vikapwa vimweso kuli vanu va mu Ingito ngeci Shukulu Kalunga 
Muka-nzili yoshe ali amo navo. Omo vanu vaIngito vakakala mu vukalu, co 
vakatambeka kuli Shukulu Kalunga ngeci avakwase, co ikeye akatuma umo 
mukuvapatula ku vitozi vavo. 

21Shukulu Kalunga akalisholola ikeye vavenya kuli vaka-Ingito, co vakamuzivuka 
nakumulemesa, vakamukombelela nakumulambwila. Vakalisinga cikulaeso ca 
cikumiiyo kuli ikeye nakulinga vije vivanakulaesa.  

22Omo Shukulu Kalunga namanesa kunyanyamesa vaka-Ingito, co 
vakatengulukila kuli ikeye. Akaziva malombelo avo, nakuvakangwisa.  

23Omo simbu ije iketa, kukakala tapalo yakama mukati ka Ingito na Asilya. Vaka-
Ingito na vaAsilya vakalyendela, co vakalemesela amolika.  

24Lifuti lya Isalele likalipandakana na Ingito na Asilya, co mafuti awa atatu 
akapwa civezikiso mu kaye mwoshe.  

25Asinoni Shukulu Kalunga Muka-nzili yoshe akavavezikisa nakwendeka 
ngwendi, “Njikamivezikisa vanu vange vaka-Ingito, yeni vaAsilya vaje njatangele, 
neni vaIsalele vanu vange vakwangula.” 

Isaya 20 

Vuka-kwimanena vwakulwisa Ingito na Sundane 

1Akushika kwa Mwene Salengoni wa Asilya, mukulunu muka-kushika mbunga ya 
mashwalale va Asilya walwisile Ashendonde nganda ya Filisitiya.  

2A myaka itatu ya kunima Shukulu Kalunga walekele Isaya muna Amoze atundise 
vin̄aku vyendi na vuzalo vwa cikeleya vwazalele. Isaya wononokele, wendele 
mushelengwa, co kazalele vin̄aku ku mendi endi a myaka ije itatu.  

3Omo Ashendonde vaifungulwile, co Shukulu Kalunga wendekele ngwendi, 
“Ngamba yange Isaya nende mushelengwa, co kazalele vin̄aku ku mendi a myaka 
itatu. Eci cinapu cimweso ca vije vikalingiwa ku Ingito na Sundane.  

4Munu woshe mu vinganda evi vitatu akenda mushelengwa, co kakazala vin̄aku 
omo mwene wa Asilya akavatwala mu vunzinda. Vakwenje na vakulunu vakenda 
mushelengwa, co kuvakazala vin̄aku ku mendi avo, shwamwa yavo ikasholoka, 
mukuzivisa shwamwa Ingito.  

5Vaje vakulaelele Sundane nakulishashela Ingito vakapwa vaka-kupaya, 
cinyangavili cavo cikahwa.  

6Omo vyuma evi vikalingiwa, vanu vaje vatungila ku ngenge ya ndonga ya mema 
a kalunga ya Filisitiya vakendeka ngwavo, ‘Kengeni vije vinalingiwa ku vanu vaje 
twajendamenene ngeci vatunyunge kuli mwene wa Asilya! Twasa kuyoya vatijo? 
‘ “ 

Isaya 21 

Cimona cakuwa kwa Mbambilone 

1Awa akewo majwi aa Mbambilone. Ngwe kankumba akomba mu mambo, 
tuyando tukaija ngacije vene kutunda mu lifuti lyakutewesa.  

2Vanjimwesele cimona cakutewesa, cimona ca vungungu na kunyongesa. Mbunga 
ya mashwalale va Elame, na mbunga ya mashwalale va Mendiya, vazengelekeni 
nakulwisa vaMbambilone. Njambi akamanesa tuyando tuje tuvalingile 
vaMbambilone.  

3Vije vinjamwene nakuziva mu cimona vyanjizivisile lyova nakuvinja, ngwe 
munakazi alinakukita.  

4Mutwe wange wavinjile, co njajajele nakuziva lyova. Cingwezi cinjashungwiiye 
cinanjizivisa lyova.  

5Mu cimona, njamwene ciwano cakuvwaesela cimweja, vanajala tumbilititi ngeci 
vangenzi vatumbameo. Co vakele nakulya nakunwa. Vwasi-vwasi kwezile lishiko 
ngwavo, “Vamyata ambateni vintelo vyeni vwasi! “ 

6Asinoni Shukulu Kalunga wendekele kuli yange ngwendi, “Ya ukaake muka-
kunyunga, muleke ambulule vyoshe vije vyamona.  

7Nga amona vanalume vanalondo a tuvalu valinakwija, vavali-vavali, na 
vanalume vanalondo a vimulu na a tumelo, napande kulivwaesela cimweja.” 

8Muka-kunyunga wendekele ngwendi, “Mwane, njinemana simbu yoshe 
nakunyunga mutanya na vutsiki.” 

9 Kengeni, vaka-kulonda a tuvalu valinakwija! Vavali-vavali. Co muka-kunyunga 
watambekele ngwendi, “Mbambilone inau! Na tumponya twoshe tuje vakele 
nakulemesa vanashandokela mu livu.” 

10Vanu vange va Isalele, munayanda manene-nene, oloni ololo njimileka 
muzimbu wauvwa uje unatundu kuli Shukulu Kalunga Muka-nzili yoshe, Njambi 
wa Isalele.  

Majwi aa Endome 

11Awa akewo majwi aa Endome. Kuli munu umo alinakutambeka kuli yange mu 
Endome ngwendi, “Muka-kunyunga, simbu mukajo kukya? Njileke nga kukya 
vwasi.” 

12Njamukumbulwile ngwange, “Kulinakukya, oloni vutsiki vukaija lalo. Nga 
ushaka kwihula lalo, yokeluke nakwihula.” 

Majwi aa Alambiya 

13Awa akewo majwi aa Alambiya. Yeni vanu va mu Ndendane, vaje va matemba 
avo akatulila mu cilombo calaja mu lifuti lya Alambiya,  

14aneni mema kuli vanu vaje vali na lihwila. Yeni vanu va mu lifuti lya Tema, 
aneni vyakulya kuli vaka-kwija vaje vali na njala.  

15Vanu ava vanajuka mukutewa ku mikwale, na ku mata a lusipa a vitozi vavo 
vaje valinakuvasheka.  

16Asinoni Shukulu Kalunga wendekele kuli yange ngwendi, “Mwa vushunga vene 
a mwaka umolika vukama vwa muyati wa Kendale vukahwa.  

17Vanalume vaka-mata a lusipa va mu Kendale vakasalao lika vavandondo. Yange 
Kalunga Njambi ya Isalele, njinendekamo.” 

Isaya 22 

Majwi aa Yelusalema 

1Awa akewo majwi aa Cimbongo ca Vimona. Vikajo vilinakulingiwa? Omwo 
vikajo vanu voshe va mu nganda valinakulisambela akamwa ya vinjuvo?  

2Nganda yoshe ilinakutambeka, inashulu na muyoyo nakutangalala. Vanu vaje 
vanalala mu vitapalo omwo yakupenda kuvavatsiile mu nzita.  

3Vantwama veni voshe vatewele, oloni vavafungulwile simbu kanda vacilwe 
nzita.  

4Ngecivene, njisezeni ange lika njilile manene vanu vange voshe vaje vanatsi. Kesi 
munjizembeleke embwe.  

5Eyi ikeyo simbu ya kuuya-uya nakufunguluka na vitanga vije vinashulu mu 
Cimbongo ca Vimona, co Shukulu Kalunga wa Akamwa ya Vyoshe Muka-nzili 
yoshe navitumu ali yetu. Vivumbe vya nganda yetu vanavisiwila asi, co mitambi 
yakutukwasa inete mukati ka malundu.  

6Mashwalale va ku lifuti lya Elame vezile oku vanalondo a tuvalu, vambatele 
mata a lusipa na mikili. Co mashwalale va ku lifuti lya Kile valivwaeselele 
cimweja vintelo vyavo. 

7Vimbongo vya vwilo vya mu Yunda vyashulile na matemba, co mashwalale 
vakulonda a tuvalu valitakalekele kulutwe lwa vikolo vya mu Yelusalema.  

8Vimpaka vyoshe vya Yunda vaviwisilile asi. A litangwa lije mwakulaelele vitwa 
vije vyakele mu njuvo yavutulikilo,  

9co mwamwene ngeci civumbe ca Yelusalema cakele na myanzi.  

10Mwalavele vinjuvo vyoshe vya mu Yelusalema, co mwavisiwile ngeci 
muwaneko mamanya akutungulwisa vivumbe, ngeci munyunge mema,  

11mwapangele lishali mukati ka vivumbe vya nganda ngeci munyungilemo 
mema. Oloni kumwombile vimbunge vyeni kuli Njambi, uje watumbile vutumbe 
vwoshe ovu ku san̄ulu, co kumwasingimikile uje watavele ngeci vilingiwe.  

12Shukulu Kalunga wa Akamwa ya Vyoshe Muka-nzili yoshe wamilekele ngeci 
mulile na kusikoka, nakuteula mitwe yeni nakuzala vikeleya.  

13 Oloni yeni mwavwaelelele, co mwalisambele. Mwatsiile vimanga na vingombe, 
co mwalile nakunwa vinyu. Mwendekele ngweni, “Tunapande kulya nakunwa! 
Imene tutsa.” 

14Shukulu Kalunga wa Akamwa ya Vyoshe Muka-nzili yoshe wendekele kuli 
yange ngwendi, “Mwa vushunga vuvi ovu kunjikavasambesavwo mukuyoya 
kwavo kwoshe. Yange Kalunga wa Akamwa ya Vyoshe Muka-nzili yoshe, 
njinendekamo.” 

Kunangula Shembena 

15Shukulu Kalunga wa Akamwa ya Vyoshe Muka-nzili yoshe wanjilekele kuya 
kuli Shembena, mukulunu wa ku njuvo ya mwene, njikendeke nendi ngwange,  

16 “Yove wayongola ngwove yove iyajo? Uli na moko mukajo yakulicokwela 
mbumbo kumukulo wa lilundu lya mamanya?  

17Unasa kukala na nzili, oloni Shukulu Kalunga akakwambata nakukumbila kuti. 

18Akakwambata ngwe mbunje, co akakumbila mu lifuti lyakama ngeci ukatsileko, 
co matemba ove aje awalyalesele nawo vakawanyongesa. Unalingisa shwamwa 
njuvo ya shukulu yove!  

19Shukulu Kalunga akakunyeka vipangi vyove.” 

20Shukulu Kalunga wendekele kuli Shembena ngwendi, “Omwo vyuma evi 
vilingiwa, co njikatuma ngamba yange Elyakime muna Hilikiya.  

21Co njikamuzika cikoveyo cove cacilaja ca vukulunu nakumwana lalo nzili ya 
vipangi vyove. Ikeye akapwa cisemi ca vanu va mu Yelusalema na mu Yunda.  

22 Njikamwana sapi ya vumwene vuje vwakundama ku naanga ya Mwene Ndaviti. 
Naumo wai akashokolola cije cashoka, co lalo naumo wai akashoka cije 
ashokolola.  

23Njikamukolesa mu mwela mbe ngwe pampalingo, co Elyakime akapwa nsina ya 
kasingimiko ku naanga yendi yoshe.  

24 “Vavushoko vwendi na vana vendi vakawana vukwasi kuli ikeye. Vakakakateya 
kuli ikeye ngwe vindeo na malonga akakateya ku pampalingo!  

25Omo vije vikalingiwa, co ije pampalingo vakolesele mbe vakaishomona 
nakuyiwisa. Co vyoshe vije vyakakateyeyeko vikanyonga.” Shukulu Kalunga 
nendekamo.  

Isaya 23 

Majwi aa Tile 

1 Awa akewo majwi aa Tile. Tambekeni nakuviilila, yeni vaka-kujavula mato 
akama a mu mema a kalunga! Limbo lyeni lya mu cikuma ca Tile vanalinyongesa, 
vinjuvo na cikuma calyo vinaviya. Mwakuziva muzimbu omo mato eni akeluka ku 
Sepulasi.  

2Teteni, yeni vaka-kulandesa va mu Sindone! Mwatumine vanu 

3musambwa ya mema a kalunga mukulanda nakulandulula tiliku ije mwatejele 
mu Ingito nakukalinga nganyo na miyati yoshe.  

4Nganda ya Sindone, inashauka! Mema a kalunga na vukama vwa vinzinga 
vyakulova manene vinakuvyana, co vinendeka ngwavyo, “Kunjakele na vana, 
nalumo lwai njalelele vana va vanalume nambe va vanakazi.” 

5Nameme vaka-Ingito vakasikoka nakuzeya omo vakaziva ngwavo Tile 
vanainyongesa.  

6Lileni nakuviilila, yeni vanu va mu Tile! Esekeni kutewela ku Sipeini!  

7Kuma eyi ikeyo nganda yeni yakuvwaelela ya Tile, ije ivatungile ku san̄ulu ndi? 
Kuma eyi ikeyo nganda yatumine tunganda kukatunga mu mafuti a musambwa 
ya ndonga ya mema a kalunga ndi? 

8Iyajo watumbile vutumbe vwoshe ovu a Tile, nganda ije ya vumwene, vaka-
kulandeselamo vapwile vana va vimyene, vaje vapwile vanu va vulemu ano asi?  

9Shukulu Kalunga Muka-nzili yoshe ikeye watumbile vutumbe mukumanesa 
nakushaula kulyalesa kwa vanu voshe vaje vavasingimikile ano asi.  

10Yeni vanu va mu mitambela ya Sipeini, yeni mukalime mu lifuti! Kukwesi umo 
aminyunga lalo wai.  

11Shukulu Kalunga nolwela livoko lyendi a mema a kalunga, mukukaluwisa 
vumwene. Nashika ngeci vinganda vya vimpaka vya mu lifuti lya Kanana 
vavinyongese. 

12Nganda ya Sindone, kuvwaelela kwove kunahu, co vanu vove 
valinakuvayandesa. Nameme vatewela ku Sepulase kuvakawana kwoloka.  

13Kengeni vije vanalingi vaAsilya ku Mbambilone! Vanalwisa nakunyongesa 
mapela oshe a mu lifuti. VaAsilya vazengelekele tuposhi, nakusiwula vimpaka vya 
Mbambilone nakuseza nganda yamupulungwa.  

14Lileni nakuviilila, yeni vaka-kujavula mato akama a mu mema a kalunga! 
Nganda ije mwakulaelele vanainyongesa.  

15Simbu ilinakwija omo Tile vakaivala a myaka makumi atanu na avali, ikeyo 
vene simbu yakuyoya kwa mwene. Omo myaka ije inahu, Tile ikapwa ngwe 
munakazi wa cikwizi ivakembi mu mwaso ngwavo,  

16 “Ambata kalyalya kove, ya nakulizenga mu nganda, yove cikwizi wakuutwa 
ivanevala! Imba myaso yove mwamuvwa, ngeci vakwanuke lalo.” 

17Omo myaka makumi atanu na avali inahu, Shukulu Kalunga akelwisila lalo Tile 
mu vipangi vyayo vyalaja vyakulandulula, co ikapwa ngwe munakazi uje 
alandesa muvila wendi ku munu woshe-iwoshe wa ano asi.  

18Vimbongo vyakawana akulandulula vakavikundika kuli Shukulu Kalunga. 
Kuvakavitulikila mu nganda embwe, oloni vaje vaka-kulemesa Shukulu Kalunga 
vakapangesa vimbongo evi mukulanda vyakulya na vuzalo.  

Isaya 24 

Shukulu Kalunga akahisa kaye 

1Shukulu Kalunga akanyongesa ano asi, co akapwa amupulungwa. Akafulumika 
kaye nakushandola vanu vao.  

2Cikafwa mumolika ku voshe, ku vaka-kukombelela na vanu vangoco, vindungo 
na vashukulu vavo, vaka-kulanda nakulandulula, na vaka-kukumwisa, na vaka-
kukumuna, vaka-kufuka na tuutu.  

3Ano a kaye akakala amupulungwa, kwakakala cuma cimo. Shukulu Kalunga 
nendekamo, co cikalingiwa.  

4Kaye kauma nakujujwama, nakuzeya, kaye na lilu vikanyongolokota.  

5Vanu vanajwalesa kaye omwo vanapokola mashiko a Njambi, nakupokola 
cikumiiyo cije calikumiiye navo ca ku myaka yoshe.  

6Ngecivene, Njambi natumbwila kaye cisingo. Co vanu vao valinakutsa omwo 
vuvi vwavo. Vavandondo-ndondo lika vanasalao vaciyoya.  

7Mikolovozi ya vushuka vwa vinyu inajujwama, co vinyu vinapu vyavindondo, 
munu woshe uje wakele nakuvwaelela ololo naviilila,  

8na myaso yavo yakujolela ya a tulyalya na a vingoma inahu.  

9Kukwesi kwimba nakuvwaelela lalo omo vanwa vinyu, naumo wai avwaelela 
akumakela vinyu.  

10Vyuma vyoshe mu nganda vili mu citanga, co vanu valinakulishokeyeya mu 
vinjuvo vyavo ngeci vakale mwamuvwa.  

11Vanu vatambeka mu vitapalo omwo kukwesi lalo vinyu. Kujolela kunahu, 
kuvwaelela kwaimo mu lifuti.  

12Nganda inasala yamupulungwa, co vikolo vyayo vanavisiwula.  

13Miyati ya vanu vanavanyeka vyuma vyavo vyoshe, vanapu ngwe miti ya olive 
nambe mikolovozi ya vushuka vwa vinyu a simbu yakumanesa kuteja.  

14Vaje vakasalao vakaimba nakujolela. Vaje vali mu kangombe ka yambi 
vakambulula vukama vwa Shukulu Kalunga,  

15co vaje vali mu ngangela vakamushangazala. Vanu vaje vakala a man̄anda a mu 
mema a kalunga vakashangazala Shukulu Kalunga, Njambi ya Isalele. 

16Tukaziva myaso yakutunda ku mitambela yakulyala ya ano asi yakushangazala 
Isalele, muyati wa vushunga. Oloni kunjesimo na cinyangavili! Njinanyongo! 
Vaka-makuli valinakulinga vungungu, co makuli avo anaama manene.  

17Munu woshe atolilile kuli yange! Kuli lyova, na viteke, na myeto vije 
vinavandamena munu woshe.  

18Munu woshe uje atewa lyova akawila mu citeke, co munu woshe uje atewa 
citeke akatsa mu mweto, omwo vinjanena vya mwilu vyashokoloka, co luvula lwa 
kaye lujaja.  

19Kaye kakatavuka nakushokoloka.  

20Kaye kakatalyangela ngwe muka-kupenda vwala, nakuninganga ngwe kanjuvo 
kaninganga na lihunzi lyakama. Kaye kanalemuwa na vuvi vwako, kakawa, co 
kukakenduka lalo.  

21Simbu ilinakwija omo Shukulu Kalunga akahisa vaka-nzili ya a mukambwila na 
vaka-kushwana va ano asi.  

22Njambi akaka mbunga ya vimyene mu citeke ngwe vinzinda. Akavashokela mu 
kamenga noo simbu ya kusompa kwove inete.  

23Ngonde ikatsitsivala, co litangwa kulikatu ceke, Shukulu Kalunga Muka-nzili 
yoshe ikeye akapwa mwene. Akashwana mu Yelusalema a Munkinda wa Siyone, 
co vantwama va vanu vakamona vumpau vwendi.  

Isaya 25 

Mwaso wakushangazala 

1Yove Shukulu Kalunga, yove wapwa u Njambi yange, njikakulemesa, 
nakushangazala lizina lyove. Omwo unalingi vyuma vyakukomokesa, a kulongwa 
kwove unamanesa matumbe awayongwele laja.  

2Unatengulula vinganda vya vitozi vetu kupwa vingundu, nakunyongesa vimpaka 
vyavyo vyakukola. Mapela avatungile vitozi vetu oshe ananyongo.  

3Vanu vaka-mafuti a nzili vakakushangazala, vakakukomoka mu vinganda vya 
miyati ya vaka-muuka.  

4Tuutu na vaka-kujeneka vatewelele kuli yove, co vanakala mwamuvwa a simbu 
ya tuyando. Wavanene mwakuvandela lihunzi, na munzinze ngeci vavande 
ntwima ya litanya. Vaka-muuka vakalu ngwe lihunzi lya cisika,  

5ngwe lilanga mu lifuti lyakujeneka nyonzi. Oloni yove Shukulu Kalunga, 
unolwesa vitozi vetu, ukolwesa mitambi ya vaka-muuka ngwe lishelwa lije 
lifwika a litangwa.  

Njambi avwaesa ciwano 

6Aa vene a Munkinda wa Siyone, Shukulu Kalunga Muka-nzili yoshe 
akavwaeselao miyati yoshe ya mu kaye ciwano ca vyakulya vyavivwa na vinyu 
vyavivwa.  

7A munkinda ou, Shukulu Kalunga akatundisa nanga ya vusiwa ije yafwikile 
miyati yoshe ya ano a kaye.  

8Shukulu Kalunga wa Akamwa ya Vyoshe akanyongesa nzili ya kutsa 
nakusikumuna misozi ku mesho a munu na munu, co vanu vendi kuvakazivi 
shwamwa kwoshe-ikwoshe muno mu kaye mwoshe. Shukulu Kalunga vavenya 
nendekamo.  

9A litangwa lije vanu vakendeka ngwavo, “Mwa vushunga ou wapwa Njambi 
yetu! Twakulaela muli ikeye, co natwovola. Ou ikeye Shukulu Kalunga! 
Twakulaela muli ikeye, tujoleleni nakuvwaelela omwo ikeye natwovola.” 

Njambi akahisa Mowavi 

10 Shukulu Kalunga akanyunga Munkinda wa Siyone, oloni vanu va Mowavi 
vakavalyatangela ngwe muje vakalyatangela vishati ngeci vipwe vwilo.  

11Vakeseka na nzili yavo yoshe ngeci vaputumuke, oloni Njambi akavazivisa 
shwamwa, nameme vene veseka vati ngeci vaputumuke.  

12Njambi akanyongesa vimpaka vya Mowavi vyakukola na vivumbe vyavyo 
vyavilaja, nakuvilundumwina asi.  

Isaya 26 

Njambi akahyanesa vanu vendi 

1Litangwa lilinakwija omo vanu va mu Yunda vakaimba mwaso ou ngwavo, 
Nganda yetu yapwa yakukola! Njambi ikeye wanyunga vivumbe vyayo!  

2Shokololeni vikolo vya nganda ngeci muyati wa vanu va kulongwa vakovele, 
muyati wa vanu vaje vaka-kulinga mwa vushunga.  

3Shukulu Kalunga akana kwoloka, kuli vaje vakolesa kukulaela kwavo mbe, vaje 
vakulaela kuli yove.  

4Kulaela kuli Shukulu Kalunga myaka yoshe, akatunyunga simbu yoshe.  

5Ikeye nakeesa vaje valyalesele, nanyongesa vinganda vyavo vyakukola muje 
vayoyelele, nakusiwila vivumbe vyavo asi.  

6Vaje vavayandesele valinakwenda akamwa yavyo nakuvilyatangela na mendi 
avo.  

7Shukulu Kalunga, ukavwaesela vaka-vushunga ngila yakushalama ngeci 
vendelemo.  

8Tulinakukavangeya cizango cove nakwaka cinyangavili cetu muli yove, yove lika 
itushungwiya.  

9Mbunge yange ilinakukushaka a simbu ya vutsiki, omwo viyongola vyove 
vimwesa vanu voshe ano asi muje muvanapande kuyoya mwa vushunga.  

10Nameme umwesa ngozi kuli vaka-vuvi, kuvesi kulilongesa kulinga vushunga. 
Nameme mu lifuti muli vaka-vushunga, oloni vaka-vuvi anga vatwalelelao 
kulinga vuvi, kuvesi kumona vukama vwove.  

11 Vitozi vove kuvazivuka ngeci ukavahisa. Shukulu Kalunga, vazivise shwamwa, 
mwesa cizemo cove kuli yetu, co vombile mu tuhya tuje tuwavwaeselele vitozi 
vove.  

12Shukulu Kalunga, ukatwana kuhwima, vyuma vyoshe vije tuwana, yove 
unatulingilavyo.  

13Shukulu Kalunga Njambi yetu, vanakala nakutushwana kuli vanu veka, oloni 
yetu twononoka lika yove Shukulu Kalunga.  

14Vaje vitozi vanatsi voshe, vanatsi kuvakasanguka lalo, unavahisa, co 
vananyongo, naumo wai lalo akavanuka.  

15Shukulu Kalunga, yove unaamesa muyati wetu, unaamesa vinginga vyoshe vya 
lifuti lyetu, co eci cinanena ngeci tukusingimike.  

16Shukulu Kalunga, omo wahisile vanu vove, mu tuyando twavo valombelele kuli 
yove.  

17Ngecivene, yove Shukulu Kalunga, twafwile ngwe munakazi uje akemanga 
akukita mwana.  

18Twazivile mushongo nakukemanga, oloni nacimo cai twakitile. Kutwahyanene 
nzita mu lifuti lyetu, kutwesi na vatekulwila ngeci vakale ano asi.  

19 Vanu vetu vaje vanatsi vakayoya lalo! Mivila yavo ikasangukila lalo ku 
mwonyo. Voshe vaje vali mu vimbumbo, vakenduka nakwimba nakujolela. Ngwe 
lime litonolwela asi, ngecivene, Shukulu Kalunga akasangula lalo vanu vaje 
vatsile laja.  

Kusompa nakwilwisa 

20Vanu vange, koveleni mu vinjuvo vyeni, co lishokeyeyenimo. Vandeni kasimbu 
kakandondo lika, noo vukalu vwa Njambi vunahu.  

21Shukulu Kalunga alinakwija kutunda mwilu muje mwakala mukuhisa vanu va 
ano asi omwo a vuvi vwavo. Kulitsiya kuje kwalingiwile mu vushweke ano asi 
kukajomboloka, co livu kulikashweke vanu vaje vavatsiile.  

Isaya 27 

1 A litangwa lije Shukulu Kalunga na moko yendi ya mukwale ya nzili yakama 
manene akanyanyamesa Levyatane linyoka wa lumbisi, wakulizenga-zenga, co 
akatsiya cikashama uje wakala mu mema a kalunga.  

2A litangwa lije Shukulu Kalunga akendeka ku citungu cendi ca vwilo ca 
mikolovozi ya vushuka vwa vinyu ngwendi,  

3 “Njicinyunga nakutukumwinamo mema simbu yoshe. Njikacinyunga vutsiki na 
mutanya ngeci kesi vaciviise.  

4Kunjikaluvala lalo na citungu ca mikolovozi ya vushuka vwa vinyu. Oloni nga 
mambimbo na mishwena vikamenamo, co njikacenyeka coshe njwa.  

5Oloni nga vitozi va vanu vange vashaka ngeci njivanyunge, veceleni valizivasane 
nange, co vakakala mu kwoloka.” 

6A matangwa aje akaijako, vanu va Isalele, vatekulwila va Yakomba, vakamena 
mizi, co vakashamwina vishani nakujovelela. Co kaye kakashula na vushuka vuje 
vukatunda kuli vakevo.  

7Shukulu Kalunga kahisile manene Isalele ngwe muje mwahisile vitozi vavo, 
nambe kuvatsiya manene ngwe muje mwatsiile vitozi vavo embwe.  

8Shukulu Kalunga wahisile vanu vendi akuvatuma ku vunzinda. Wavashekele na 
lihunzi lyakushaluka lya mu ngangela.  

9Oloni vuvi vwa Isalele vakavusambesa lika omo mamanya a mitula ya vaka-
kujeneka kukulaela vakaatwa ngwe memba, co kukukakala lalo mitula ya insense 
nambe vimweso vya Ashela njambi wa munakazi.  

10Nganda ya cimpaka ikasala mu ngundu. Ikasala ayo lika ngwe mu mambo 
mwakujeneka vyuma. Ikapwa vulilo vwa vingombe, muje muvakavutama 
nakulilamo.  

11Omo minango ya miti ijujwama nakupokozoka, co vanakazi vaikungulula 
nakuyipwisa vitale. Oloni vanu vavo vapwa vikolokomba ngeci Njambi uje 
wavatangele kakavazivila mema ku mbunge nambe kuvazivilako ngozi.  

12A litangwa lije, kutunda ku Ndonga ya Yufuleti nakweta ku nginga ya Ingito, 
Shukulu Kalunga akakungulula vanu vendi umo na umo, ngwe munu aangununa 
tiliku ku lijungu.  

13Omo litangwa likaija, vakaimba lupembo lwakusana vaIsalele vaje vakele mu 
vunzinda ku Asilya na ku Ingito. Vakaija nakulemesa Shukulu Kalunga mu 
Yelusalema, a lilundu lyendi lyakujela.  

Isaya 28 

Kunangula a vumwene vwa ku kunto 

1Vumwene vwa Isalele vunanyongo! Vumwene vwavwo vulinakuhwa ngwe 
cilongo ca vishani cili ku mitwe ya vantwama vamwo vaka-kupenda. Mitwe yavo 
ya kulyalesa vanaivwavesa mwamuvwa mazi akunika lwengo lwaluvwa, oloni 
vanalala, vanapende vwala. 

2Shukulu Kalunga ali na munu uje muka-nzili manene nakutakama nalivwaesela 
cimweja kuvalwisa, uje akaija ngwe nyonzi ya mamanya, ngwe nyonzi ya lihunzi 
lyakama, ngwe mema a livazi lya muta wakama, aje ashulisa lifuti lyoshe.  

3Muka-kupenda woshe wa mu Efalime alyalesela a Samaliya, oloni 
vakainyongesa.  

4Vumwene vwa vantwama vaka-kulyalesa vukahwa njwa ngwe vushuka 
vwakulivanga vwa miti ya mikuyu vavuvuya nakuvulya vwasi-vwasi omo vuhya.  

5A litangwa lije Shukulu Kalunga Muka-nzili yoshe akapwa cilongo ca vumpau 
kuli vanu vendi vaje vanasalao.  

6Akana mana a vushunga kuli maako, nakumona ngeci vanu vendi vasa kwamena 
vinganda vyavo ku vitozi.  

Isaya na vaka-kwimanena vakupenda va mu Yunda 

7Vaka-kwimanena na vaka-kukombelela vanapende, co valinakutalyangela. 
Vananu manene vinyu na vwala, vatalyangela nakujeneka kuzivuka vivalinga. 
Vaka-kwimanena na vaka-kukombelela vanapende manene ngeci vanonwa 
kuzivisisa vimona vyanavamwesa Njambi, nakusompa mwamuvwa milonga ije 
ivalinakuvanenela.  

8Vimesa vyavo vyoshe vinashulu vishanjo na mazilo, kukwesi mutambela 
unasalao wai wakwonwa mazilo.  

9Valinakulinyenga ali yange ngwavo, “Iyajo yakalongesa mana? Iyajo yakalongesa 
majwi endi? Vilongesa vyendi vinafwila lika vanike, vaje vanashumuka ku 
mavele!  

10Ali nakweseka ku tulongesa lilaka na lilaka, mukana na mukana, cilongesa na 
cilongesa.” 

11 Njambi akendeka na vanu vendi na majwi eka na ndaka ije kumukazivuka 
mukumilongesa cilongesa.  

12Namihwimisa muvavoshe nakumyana kwoloka, oloni yeni mwavyanene 
kumutolilila.  

13Ngecivene, ololo Shukulu Kalunga akamilongesa lilaka na lilaka, mukana na 
mukana, cilongesa na cilongesa. Co mukatanozoka nakuwila kunima. 
Mukavulumuka na kutsa mu mweto, co vakamipwisa mu vinzinda.  

Limanya lya mu mbango lya Siyone 

14Ngecivene, tolilileni lijwi lya Shukulu Kalunga yeni vaka-kulyalesa 
mulinakushwana mu Yelusalema.  

15Kuma munayongola ngweni mwalikwata vusamba na kutsa, co munete 
akulizivasana na lifuti lya vukalo vwa vatsi? Omwo vikajo mukulaela mu makuli 
eni ngeci amyamene ku vukalu na ku livazi lyakama?  

16 Ngecivene, Shukulu Kalunga wa Akamwa ya Vyoshe nendeka ngwendi, 
“Kengeni, njikajala luvula lwakukola mu Siyone. Lukelwo vene limanya lya mu 
mbango lije vaneseka kupwa lya vushunga, naumo wai uje akulaela mulikelyo 
ivakazivisa shwamwa.  

17Vushunga vukapwa seteko ya mukana wa luvula, kasingimiko kakapwa mukole 
wa lumana.” Nyonzi ya mamanya ikakomba makuli oshe amwajendamena, livazi 
likanyongesa vuvando vweni.  

18Cikumiiyo mwalikumiiye na kutsa cikahwa, co lizivasano mwalizivasanene na 
lifuti lya vukalo vwa vatsi vakalitundisa. Co vukalu vwa mankimba 
akungwanjanga akamikupula. 

19Mutondo na mutondo, mutanya na vutsiki livazi lyakujujwisa likamyungumuna. 
Co lijwi limo na limo lyakutunda kuli Njambi likaminenela lyova!  

20Mukapwa ngwe munu uje vasoneka mu livulu lya visimo, munu uje wesekele 
kulala a vulili vwavwihi oloni wonwene kutandavala, na lipai lyendi lalo lyapwile 
lyalindondo ngeci kasele kulishetula.  

21 Shukulu Kalunga akalwa ngwe mwalwile a Munkinda wa Pelazime na mu 
Cimbongo ca Ngimbiyone, oloni a simbu eyi Shukulu Kalunga akalinga cuma 
cakukomokesa, kesi ngwe muje mumunayongola yeni embwe.  

22Ngecivene, kesi mushendumune, kutewa mukakala mu vukalu vwakama 
manene kutuvakana kunima. Njinazivi vutumbe vwa Shukulu Kalunga Muka-nzili 
yoshe vwakunyongesa kaye koshe.  

Mana a Njambi 

23Tolilileni vije njili na kwendeka, co akeni vimbunge ku vije vinjimileka.  

24Kukwesi ndimi alima ngoco mahya endi kujeneka kukunamo.  

25Omo napupulula laja masinde, co akuna vimbuto vya vindungu, na ndile, na 
kumine. Akuna tiliku na mbale ya maumwa mu mikana, co ku shongo ya mahya 
endi akunako vimbuto vyeka lalo.  

26Azivuka kupanga vipangi vyendi, omwo Njambi ikeye wamulongeselevyo.  

27Ndimi kesi kupangesa mbweti yakulema akupupa ndile nambe kumine, oloni 
akapangesa viti vyavyehu vyamweseko.  

28Ndimi kesi kuviisa tiliku akuyipupa-pupa, oloni azivuka muje muvakaijungwila 
omo etisao livalo lya litemba kutsena vinona.  

29Mana oshe awa atunda kuli Shukulu Kalunga Muka nzili yoshe. Matumbe oshe 
akalingi Njambi apwa akushungama, co simbu yoshe apwa amavwa.  

Isaya 29 

Luvinda lwa Yelusalema 

1Mutula wa Njambi, ukewo Yelusalema vene, unanyongo! Nganda muje 
mwashimbikile Ndaviti cilombo inanyongo! Nganda eyi ilisambe na viwano 
vyamwo mwaka na mwaka,  

2co Njambi akanena tuyando a nganda eyi ivatumbula “Mutula wa Njambi.” Co 
kukakala kulila nakuulula, nganda yoshe ikapwa ngwe mutula wakufwika na 
maninga.  

3Njambi akalwisa nganda, nakuyizengeleka, nakuyivandamena.  

4Yelusalema ikapwa ngwe ndumba ya munu ali na kwendeka oku ali mwisi ya 
livu, na lijwi lyakuyeveta kutundilila mu livu.  

5Yelusalema vitozi vove voshe vaje vakulwisile vakapekumuka ngwe likungu, na 
mbunga ya mashwalale vavo vakujujwisa vakavapekumuna ngwe vishati. Vwasi-
vwasi, kuzivuka, 

6Shukulu Kalunga Muka-nzili yoshe akakupatula na nzili ya lihunzi lyakama na 
likuna lya tuhya twa vukalu,  

7asinoni mashwalale voshe va miyati vaje valwisile nganda ya mutula wa Njambi, 
vitwa vyavo vyoshe na vyuma vyavo vyakupangesa, vikahwa ngwe njozi omo 
vutsiki vunahu.  

8Miyati yoshe vaje vakakunguluka nakulwisa Yelusalema vakapwa ngwe munu 
natsi njala uje alota alinakulya, co omo akasumuka anga ali na njala, nambe ngwe 
munu natsi lihwila uje alota alinakunwa mema, co omo akasumuka anga ali na 
lihwila.  

Kujeneka kuziva kunangula 

9Komokeni nakukasama! Lipwiseni vupuputwa kumona! Pendeni oloni kesi na 
vinyu! Pelyangeleni oloni kesi na vwala vwakulula!  

10 Shukulu Kalunga namilalesa manene mu tulo. Vaka-kwimanena vakevo mesho 
a vanu, oloni Njambi nazivalesa mesho avo.  

11Kulumbunuka kwa vimona vyoshe vya vuka-kwimanena kunapu kwakushweka 
kuli yeni, kunapu ngwe livulu lyakushoka na kasateso. Nga ulitwala ku munu 
umo uje azivuka kulava nakumwihula ngwove lavamo, co ikeye ngwendi, 
“kunjasa kulilava omwo vanalishoko na kasateso.” 

12Nga ulyana ku munu umo uje kazivuka kulava nakumulomba ngeci 
akulavelelyo, co akakukumbulula ngwendi, “Kunjizivuka kulava.” 

13 Shukulu Kalunga nendeka ngwendi, “Vanu ava vaija kuyehi nange vanjilemesa 
lika na tunwa twavo, oloni vimbunge vyavo vili kulyala nange. Kulemesa kwavo 
kunapu kwa mashiko a vunu.  

14 Ngecivene, kengeni, njikalinga lalo vyuma vyakukomokesa a vanu ava, co 
njikanyongesa mana a vaje valiyongola ngwavo vali na mana nakuzivuka.” 

Kukengelela kulutwe 

15Ngongo yavo vaje vashwekela Shukulu Kalunga matumbe avo. Vaje valinga 
vyuma mu vushweke, co valinakuyongola ngwavo naumo wai navamono nambe 
kuzivuka vije valinakulinga.  

16 Yeni mukatengulula vyuma vyoshe nakuvitwala mweka. Cuma mukajo cili na 
seo, muka-kushonga vuma indi vuma vukevwo vavenya? Kuma ndeo ya vuma 
yasa kwendeka kuli uje naishongo ngwayo, “Kesi yove wanjishongele, yove 
kuuzivukamo kushonga?” 

17Mu kasimbu kakandondo lika, shwata yakuzika ikapwa lihya lya vushuka, co 
lihya lya vushuka likapwa shwata.  

18Omo litangwa lije likaija, tusinda-matwi vakaziva omo vakavalavela majwi a 
mu livulu, co tupuputwa, vaje vakele mu kazimba-vayeni na mu lisusulungu, 
vakamona.  

19Tuutu na vaka-kulikeesa vakajolela muli Shukulu Kalunga, Njambi wakujela wa 
Isalele.  

20Cikapwa ca mamaneselelo kuli vaje vaka-muuka vaka-kuyeluwisa Njambi. Co 
muka-vuvi woshe vakamunyongesa.  

21Njambi akanyongesa vaka-kufweya vakwavo, na vaje vavindika mapwepwe 
kesi vawane milonga, na vaje vendeka makuli mukuvindika vaka-kulongwa 
kuwana vushunga.  

22Ngecivene, Shukulu Kalunga, Njambi ya Isalele, uje wapatwile Avilahama mu 
tuyando, nendeka ngwendi, “Vanu vange, kumukazivi lalo shwamwa.  

23Omo vana vendi vakamona vije vinjinalingi akati kavo, co vakasingimika lizina 
lyange, vakanjishangazala nakunjisingimika yange Njambi wakujela wa Isalele.  

24Vaje voshe vanapu vilema vakazivuka mana, na vaje vaka-kulinyenga simbu 
yoshe vakononoka vilongesa vyange.” 

Isaya 30 

Lizivasano lyangoco na Ingito 

1Shukulu Kalunga nendeka ngwendi, “Ngongo yavo vaje valinakushwana mu 
Yunda, omwo vananjitengulukila nakunjilwisa. Valinakukava matumbe aje 

kunjalingile, valinga lizivasano kesi lya ku cizango cange, co valinakutwalao 
kulinga vuvi.  

2Vakai ku Ingito mukulomba vukwasi kujeneka kwihula kunangula kwange. 
Vashaka Ingito ivanyunge, co vaaka kukulaela kwavo muli mwene wa Ingito.  

3Oloni mwene wa Ingito kakakala na nzili yakuvakwasa, co kunyunga kwa Ingito 
kukahwila mu vukalu.  

4Nameme vaka-kuvemanena vavo va lifuti vaneja laja mu vinganda vya Ingito vya 
Zoane na Hanese,  

5vanu va mu Yunda vakaziva shwamwa omwo vakulaelele muyati kuwesi na seo, 
muyati uje ukonwa kuvakwasa.” 

6Eli likelyo lijwi lya Njambi a tusitu va mu mambo ya mu mbwela ngwendi, 
“Vaka-kwimanena va lifuti vaketi mukati ka lifuti lya vushonde, muje mwakala 
vindumba, na manyoka va vushungu, na vyanza-ngombe vakupulula. Vakambata 
vwana vwa seo yakama a vimulu vavo na a tumelo kutwala ku muyati uje kuwasa 
kuvakwasa.  

7Ingito kuyasa kumikwasa, omu mukemwo njashendumuna Ingito ngwange, 
‘Candza-ngombe Wa Vushungu.’” 

Vanu vaka-kujeneka kwononoka 

8Njambi wanjilekele kusoneka mu livulu majwi endi kuli vanu, ngeci kukakale 
visoneka vya ku myaka yoshe vya a vuvi vwavo.  

9Simbu yoshe valinakutengulukila Njambi, simbu yoshe vapwa vaka-makuli, 
simbu yoshe vakavyana kutolilila ku vilongesa vya Shukulu Kalunga. 

10Vendeka kuli vaka-kwimanena ngeci voloke kuluu ngwavo, “Kesi mutuleke vya 
vushunga. Tulekeni lika vyuma vyavivwa. Ambululeni lika vya makuli.  

11Kesi mutuleke vije vyanendeka Njambi. Kutushaka kuziva vya Njambi wakujela 
wa Isalele.” 

12Oloni Njambi wakujela wa Isalele nendeka ngwendi, “Mulinakulimbulula vije 
vinjimileka, co munakulaela a muuka na makuli.  

13Ngecivene, mulonga weni unapu ngwe civumbe cacilaja cije cili na mwanzi 
wakutunda kwilu nakweta kwisi, co vwasi-vwasi ciwila asi. 

14Mukatsa ngwe mwikatsi ndeo ya vuma, nakujeneka kuwanao citambi 
cakulawila manungu a tuhya, nambe cakutekwisa mema mu lisima.” 

15Shukulu Kalunga wa Akamwa ya Vyoshe, Njambi Wakujela wa Isalele, nendeka 
kuli vanu ngwendi, “Mukutenguluka namukuhwima mukemwo mumukawana 
mwonyo, co mu kwoloka namukukulaela mukemwo mumukawana nzili.  

16Oloni mutumba vutumbe vwakutewa kuli vitozi veni akulonda a tuvalu twa 
lumbisi. Mwamuvwa kuli yeni kutewa! Munayongola ngweni tuvalu tweni vali na 
lumbisi, oloni tuvalu twa vaje valinakumisheka vali na lumbisi kutuvakana.  

17Vanu vakupwa 1, 000 vakatewa omo vakamona citozi wa lishwalale umo, co 
mashwalale vatanu vasa kumisheka yeni voshe. Nacimo cai ca nzita yeni 
cikasalao kuvanga citi ca pandelo lika cije cikasala akamwa ya lilundu.  

18Ngecivene, Shukulu Kalunga namivandamena ngeci amizivileko mema ku 
mbunge. Ikeye alinakumizivila ngozi omwo simbu yoshe akalingi vya vushunga. 
Vanavezika vaje vakulaela muli Shukulu Kalunga.” 

Njambi akavezikisa vanu vendi 

19Yeni vanu va mu Yelusalema, kumukalili lalo embwe. Shukulu Kalunga 
akamizivila mema ku mbunge, omo mulilila kuli ikeye ngeci amikwase, co akaija 
kuli yeni.  

20Shukulu Kalunga akamiitisa mu visimbu vyavikalu, oloni ikeye vavenya 
akakalako mukumilongesa, co kumukamushakezeka lalo embwe.  

21Nga mutengulukila ku cilyo nambe ku cimoshwe, co mukaziva lijwi lyendi 
ngwalyo, “Ngila eyi yenimo.” 

22Mukambata tumponya tweni twakufwika na siliva, na tumponya tweni 
twakufwika na ngolinde, mukatumbila kuti ngwe mazilo, co mukatambeka 
ngweni, “Tundeni kuli yetu! “ 

23Omo mukuva vimbuto vyeni, Shukulu Kalunga akanyokesa nyonzi yakuvikulisa, 
co mukateja vimbuto vyavingi, vimuna vyeni vakakala na mwila waungi.  

24Vingombe vakulima na vimulu vakulima mahya eni vakalya mwila wauvwa.  

25A litangwa lije omo vimpaka vya vitozi vyeni vanavifungulula nakutsiya vanu 
vamwo, co ku munkinda woshe na ku lilundu lyoshe kukaita vana va vindonga.  

26Ngonde ikatwa ceke ngwe litangwa, co ceke ca litangwa cikatuvakana 
kuvyazima visimbu vitanu na vivali ngwe ceke ca matangwa atanu na avali ku 
litangwa olyo omo Shukulu Kalunga akakuta vimbandu vya vanu vendi, 
nakukangwisa mikiki ije yavapupile.  

Njambi akahisa Asilya 

27Nzili ya Shukulu Kalunga na vumpau vwendi wasa kuvimwena alyala. Tuhya na 
vwisi vimwesa vukalu vwendi. Ikeye endeka, co majwi endi ashukuma ngwe 
tuhya.  

28Ikeye akatumu lihunzi kulutwe lwendi, co lipwa ngwe livazi lije lisindumwina 
vyuma vyoshe kulyala. Likakombo mafuti nakuwanyongesa nakumanesa 
matumbe avo amavi.  

29Oloni yeni, vanu va Njambi, mukavwaelela nakwimba ngwe mumukalingi ku 
vutsiki vwa ciwano cakujela. Mukavwaelela ngwe vaje vaya na vimbendo mu 
ngila yavo yakuya ku Njuvo ya Shukulu Kalunga, muka-kwamena wa Isalele.  

30Munu woshe akaziva lijwi lyakukomokesa lya Shukulu Kalunga, nakuziva nzili 
ya vukalu vwendi. Co kukakala milangi ya tuhya, na kankumba, na nyonzi ya 
mamanya, na mita yakama.  

31VaAsilya vakajaja omo vakaziva lijwi lya Shukulu Kalunga, co akavapupa na 
mulamu wendi.  

32Omo Shukulu Kalunga akavapupa lalo lalo, co vanu vendi vakatwalao kwimba 
vingoma na tulyalya. Njambi vavenya akalwisa vaAsilya.  

33Simbu yalaja vavwaeselele cimweja mutambela wa tuhya twakama tuje 
vakenyeka natwo mwene wa Asilya. Mwela wa tuhya unapu wa kulova, 
nakujanjavala, valundikako mutumbo wa vitale waulaja. Shukulu Kalunga 
akashokwelao muku wa tuhya ngwe ndonga ya milangi kwenyeka uje mutumbo.  

Isaya 31 

Njambi akanyunga Yelusalema 

1Ngongo yavo vaje vaya ku Ingito mukuvakwasa! Vaje vanakulaela a tuvalu, na 
matemba amangi na mashwalale. Oloni kuvakulaelele kuli Shukulu Kalunga, 
Njambi wakujela wa Isalele, nambe kumulomba ngeci avakwase.  

2Shukulu Kalunga azivuka vije vyalinakulinga! Atuma tuyando. Ikeye akahisa 
vaka-vuvi na vaka-kuvanyunga.  

3Vaka-Ingito kesi vinjambi embwe, vanapu lika vanu. Co tuvalu twavo vapwa situ 
lika kesi minzinzime. Omo Shukulu Kalunga amwesa vukalu vwendi, co 
anyongesa vaka-Ingito na voshe vaje vajendamenene ali vakevo. Co voshe 
vakanyonga.  

4Shukulu Kalunga wendekele kuli yange ngwendi, “Njikana nakulwa ngwe 
ndumba wa vukalu uje kasa kutewa mitambi ya tunyungi vaje veseka kwamena 
vimanga vavo. Omu mukemwo yange Kalunga Muka-nzili yoshe njikashuluka 
nakulwa a Munkinda wa Siyone. 

5Yange Kalunga Muka-nzili yoshe njikaamena Yelusalema ngwe kazila 
ajangumuna mambava endi a lishwa mukunyunga vana vendi.” 

6Njambi nendeka ngwendi, “Vanu va Isalele, munalingi vuvi, co munanjikengesa 
nima. Oloni ololo, ilukeni kuli yange!  

7Simbu ilinakwija, yeni voshe mukombila kuti tumponya tumwalingile twa siliva 
na ngolinde tumwalingile na mavoko eni a vuvi.  

8VaAsilya vakavatsiila mu nzita, oloni kesi na mikwale ya vanu embwe. Vakwenje 
vavo vakeseka kuputumuka, oloni vakavakwata nakuvapwisa vindungo.  

9Mwene yavo akatewa omwo lyova, na vamyata va nzita vakatewa ku nzita.” 
Shukulu Kalunga nendekamo, uje ivalemesela mu Yelusalema, uje tuhya twendi 
tukenyeka vin̄ombelo muje.  

Isaya 32 

Mwene wa vushunga 

1Kengeni, mwene akashwana mu vushunga, na vantwama va lifuti vakashika 
mwa kulongwa.  

2Umo na umo wavo akapwa ngwe mwela mwakuvanda lihunzi, na cimpaka 
mwakuvanda lihunzi lyakama. Vakapwa ngwe vana va vindonga vya mema mu 
mambo, ngwe limanya lyakama lije lyana munzinze omo kuli ntwima.  

3Asinoni mesho a vaje vamona kuwakatsitsivala, na matwi a vaje vaziva 
akatolilila.  

4Vaka-vimbunge vya vwasi-vwasi vakazivuka nakuzivisisa, co ndaka ya vaka-
cikukuma ikalivwaesela kwendeka mwamuvwa. 

5Kukwesi munu akayongola ngeci vilema vakavasingimika, nambe kwendeka 
ngeci vaka-muuka vakapwa vanu va kulongwa.  

6Cilema akendeka vya vulema lika, nakuyongola kulinga vyuma vyavivi. Vije 
vyakalingi na vije endeka vinapu vyakushaula Shukulu Kalunga, co kesi kulisa 
muka-njala nambe kwana mema kuli vaje vali na lihwila.  

7Cilema napu muka-vuvi, muka-kulinga vyuma vyavivi, atumba matumbe a 
makuli akuviisa tuutu nakuvavindika ngeci kesi vawane vushunga.  

8Oloni munu wa kasingimiko wapwa wa kulongwa mu vilinga, nakwimana mbe a 
vije vya vushunga.  

Cihiso ca vanakazi va Yelusalema 

9Yeni vanakazi vaje valinakuyoya mwamuvwa, kumwesi nevi 
vyakulishoshomwena, tolilileni ku vije njilinakwendeka.  

10Mwasa kukala mwamuvwa, oloni a simbu ino vene mungolosika, vukalu 
vukaija omwo kumukalala na mikolovozi ya vushuka vwa vinyu 
vumukakungulula.  

11Munakele nakuyoya mwamuvwa kujeneka kulishoshomwena, oloni ololo, jajeni 
na lyova! Shululeni vuzalo vweni, co zaleni vikeleya.  

12Lipupeni a vinulo vyeni na vusiwa omwo mahya a vwilo na vitungu vya miti ya 
vinyu vanavinyongesa,  

13co mambimbo na mishwena vili mu lifuti lya vanu vange. Lilileni vinjuvo 
vyoshe muje muvanakele vanu vakuvwaelela, na nganda ije mwakele nakuyoya 
mwamuvwa.  

14Nameme mu lipela vakatewamo, na nganda ikapwa ngundu. Membo na tuposhi 
vikapwa vingundu ku myaka yoshe. Vimulu vakalilamo mwila, co vimanga 
vakawana kwakulila mwila wauvwa.  

15Oloni Njambi lalo akatutumina munzinzime wendi. Lifuti lya vwilo likakala na 
vwilo, co mu mahya mukamena vimbuto vyavivwa.  

16Mu lifuti mwoshe vushunga na kulongwa vikalingiwa.  

17Omwo vanu voshe vakalinga vije vya vushunga, co kukakala kwoloka na vuvwa 
ku myaka yoshe.  

18Vanu va Njambi kuvakalishoshomwena, co membo avo akakala mwamuvwa na 
kwoloka,  

19Nameme nyonzi ya mamanya ikawisa miti mu shwata na vinganda vikasiwuka.  

20Vanu voshe vakavwaelela akukala na mema amangi a ku vimbuto vivanalimi, 
na mwila wauvwa kwakulila vimulu na vingombe.  

Isaya 33 

Lilombelo lyakukwasa 

1Vitozi vetu vanavindama! Vanevi nakwenda vungungu, nameme kukwesi umo 
navevila nambe kuvenda vungungu. Oloni simbu yavo yakwiva nakwenda 
vungungu ikahwa, co navo lao vakavevila nakuvenda vungungu.  

2Shukulu Kalunga, tuzivileko mema ku mbunge. Tunaka cinyangavili cetu muli 
yove. Tunyunge a litangwa na litangwa nakutwamena mu simbu ya tuyando.  

3Omo utulwila, miyati ya vanu vatewa muyoyo wa nzita yove.  

4Vufuko vwavo vakavupukula vwasi-vwasi nakuvwambata.  

5Shukulu Kalunga wapwa wakama! Ikeye wakala mu melu. Akashulisa 
Yelusalema na vushunga na kulongwa,  

6co akakolesa miyati ya vanu. Simbu yoshe akanyunga vanu vendi nakuvana 
mana nakuzivisisa. Vufuko vwavo vwakama manene vukapwa kasingimiko kuli 
Shukulu Kalunga.  

7Mashwalale vakusimpa valinakutambeka ngeci vavakwase. Miluwa vaje 
vashakele kunena kwoloka ololo valinakulila manene.  

8Vitapalo vyakama ololo vili na vushonde, co naumo wai alinakwendelamo. 
Lizivasano na cikumiiyo vinahu. Kukwesi lalo kalemeso ku munu uje anyunga 
cikulaeso.  

9Lifuti lyasala ngoco mupulungwa. Shwata ya Lembanone yajujwama, na Cana ca 
Shalone ca vwilo cinalifu ngwe mambo, shwata ya Mbashane na Munkinda wa 
Kalemele maputa alinakutotomoka ku miti.  

Shukulu Kalunga anangula vitozi vendi 

10Shukulu Kalunga alinakwendeka ku miyati ya vanu ngwendi, “Ololo njipanga. 
Njikamwesa ayapwa nzili yange.  

11Mulinakutumba matumbe angoco na vyuma vyoshe mulinakulinga kuvyesi na 
seo. Munzinzime wange unapu ngwe tuhya tuje tukaminyongesa.  

12Mukatsenozola ngwe mamanya venyeka mukulinga memba, ngwe mambimbo 
enya kupwa lito.  

13Vanu voshe vali muyehi nambe kulyala vazive vije vinjinalingi nakuzivisisa nzili 
yange.” 

14Vanu vaka-vuvi vaka-Siyone valinakulijajela na lyova. Vendeka ngwavo, 
“Kusompa kwa Njambi kunapu ngwe tuhya tuje kutwesi kuzima. Kuma ali yetu 
kuli umo akasalao a tuhya twakufwa ngacije ndi?” 

15Mukasalao nga mwendeka nakulinga vije vya vushunga. Kesi mupangese nzili 
yeni na kunyanyamena tuutu, co kesi mutambule lizika-kanwa. Kesi 
mulipandakane na vaje vatumba matumbe akutsiya nambe kulinga vyuma vya 
vuvi.  

16Asinoni mukakala mwamuvwa, ngwe muli mu cimpaka cakukola. Mukakala na 
vyakulya na mema akunwa.  

Vumpau vwa kulutwe 

17Mesho eni akamona vumpau vwa mwene, akamona lifuti mukujanjavala 
kwalyo kwoshe. 

18Mukalihula yeni vavenya ngweni, “Vali kulijo vamyata vaje vatujujwisile 
nakutufwetesa lisimu lyakama?” 

19Kumukamono lalo vaka-kwija va kulyalesa vaje vendekele muyati uje 
kumwasele kuzivisisa.  

20Kengeni Siyone, nganda ije mutukalingila viwano vyetu vya vuNjambi. Kengeni 
Yelusalema! Ukapwa mutambela wauvwa kuli vaje vakakalamo! Ukapwa ngwe 
mbalaka ije kuvesi kushwenyesa na vipampalingo vyayo kuvyesi kushimbuka, na 
mukole wayo kuwesi kushutuka.  

21Shukulu Kalunga akatumwesa vumpau vwendi. Co tukakala ku ngenge ya 
vindonga vyakama na vana va vindonga vyavindondo, oloni mato a vitozi 
kuwakasa kujavukamo.  

22Shukulu Kalunga wapwa lyaako lyetu na mwene yetu, akatunyungu 
mwamuvwa.  

23Oloni lifuti lyeni linapu vwato vwakama vuje mikole yavwo inazeye, co nanga 
ije ikavwendesa na lihunzi kuyasa kushangumuka ngeci vwato vwende. Litangwa 
limo nameme yeni vilema mukambata vyuma vyakupukula ku vitozi veni.  

24Naumo wai lalo uje akayoyela mu lifuti lyetu akalinyenga a kuvinja, co vuvi 
vwoshe vakavusambesa.  

Isaya 34 

Njambi akahisa vitozi vendi 

1Shwenyeni muyehi, yeni miyati ya vanu voshe na vaka-kaye voshe, na vyoshe 
vije vilinakuyoyao, ijeni kuno mwakutolilile.  

2Shukulu Kalunga naluvala na miyati ya vanu voshe, na mashwalale vavo voshe. 
Ikeye navasompela kutsa.  

3Mivila yavo kuvakaitsindi, oloni ikavolela nakunikila kuje vene, co minkinda 
ikavenga na maninga.  

4 Litangwa, na ngonde, na vingongonosi vikanyongolokota. Lilu vakalizenga ngwe 
livulu, co vingongonosi vikawa ngwe maputa atotomoka ku mukolovozi wa 
vushuka vwa vinyu nambe ku muti wa mukuyu.  

5 Shukulu Kalunga navwaesa mukwale wendi, co ukatunda mwilu nakwija a 
Endome, ali vanu vaje vanasompela kutsa.  

6Mukwale wendi ukashula na maninga na mazi avo, ngwe maninga na mazi a 
vana va vimanga na vimembe vakukombelela. Shukulu Kalunga akatsiya vanu 
vavangi nakuvapwisa n̄ombelo mu nganda ya Mbozile, na mu mitambela yeka ya 
mu lifuti lya Endome.  

7Vanu vakawa ngwe vampakasha na vana va vingombe, co asi akavenga na 
maninga nakushula na mazi.  

8Eyi ikeyo simbu omo Shukulu Kalunga akapatula Siyone na nakulinga 
shambandinga vitozi vendi.  

9Vindonga vya Endome vikemuka lipombosiwa, co livu likemuka lilungu. Co lifuti 
lyoshe likenya ngwe lipombosiwa.  

10 Likenya mutanya na vutsiki, co vwisi vukakakumuka myaka yoshe. Lifuti lya 
Endome likapwa lyamupulungwa ku myaka yoshe, naumo wai akaita mukati 
kalyo.  

11Mu lifuti mukakala lika makun̄ulu na makololo. Shukulu Kalunga akalipwisa 
ngundu, ngwe mulyapwile laja.  

12Naumo wai akashwanamo, na vatwama kuvakakalamo. 

13Mambimbo na mishwena vikamena mu mapela mwoshe na mu vinganda, co 
mukakala vimbanje na makun̄ulu.  

14Tusitu vakendanganamo, co minzinzime yakujwala ikalisanenamo umo na 
ukwavo. Cikashama wa vutsiki akaijamo mukushakezeka mutambela 
wakuhwimina. 

15Makun̄ulu vakatungilamo mashwa avo, nakusemenamo mavunda, 
nakutetwilamo vana vavo, nakuvalelelamo lalo. Makuvi vakakungulukilamo.  

16Shakezekeni mu livulu lya Shukulu Kalunga lya vikashama vakuyoya mulave 
vije vilyendeka. Nacimo cai cuma cakutanga cikajenekamo, co cuma cakutanga 
nacimo cai cikajeneka kukala na cikwavo. Shukulu Kalunga ikeye nashiki ngeci 
vifwemo, ikeye vavenya akavikungulwila amo.  

17Shukulu Kalunga ikeye akaangununa lifuti akati kavo nakwana mutambela 
walyo ku umo na umo. Vakakalamo myaka yoshe, co likapwa lifuti lyavo ku 
myaka yoshe.  

Isaya 35 

Kuvwaelela kwa vanu va Njambi 

1Mambo na lifuti lyakuma vikajolela, na vishani vikashamwina mu mambo.  

2Mambo ikaimba nakutambeka nakujolela, ikakala na vumpau ngwe Munkinda 
wa Lembanone, na vukama ngwe Munkinda wa Kalemele na Cimbongo ca 
Shalone. Munu woshe akamona vumpau vwa Shukulu Kalunga, akamona vukama 
vwendi na nzili yendi.  

3 Koleseni mavoko aje anazeye, co takameseni mavuli aje akuvotsiya.  

4Endekeni kuli vaje vanalijujukila ngweni, “Koleseni kesi muzive lyova! Njambi 
yeni alinakwija. Aija nakulinga shambandinga vitozi veni.” 

5 Asinoni tupuputwa vakamona, na tusinda-matwi vakaziva.  

6Vilema vakajombozoka nakukina, na vaje voshe kuvasele kwendeka, 
vakatambeka nakujolela. Vana va vindonga vakaita mukati ka mambo,  

7lishen̄avu lyakwenya likemuka lishali, co lifuti lyakuma likashula na masima a 
tuvwelu-vwelu. Muje mwakele vimbanje, mukamena mateve na mahongo.  

8Tapalo yaivwa ikaita muje, vakaitumbula ngwavo, “Tapalo Yakujela.” Kukwesi 
muka-vuvi akendamo, kukwesi cilema akasevwisa vaje vaikava.  

9Vindumba kuvakakalamo embwe, nambe tusitu vakutewesa kuvaketimo. 
Kuvanga lika vaje vanapatula Shukulu Kalunga vakevo lika vakenda mu ngila ije.  

10Vaketa mu Yelusalema nakujolela, vakaimba nakutambeka nakujolela. 
Vakavwaelela myaka yoshe, vusiwa nakuviilila kuvikakalako myaka yoshe.  

Isaya 36 

VaAsilya vashungwiya Yelusalema 
(2 Vim 18:13-27; 2 Miz 32:1-19) 

1Mu mwaka wamulikumi na iwana omo Mwene Hezekiya washwanene mu 
Yunda, Senakelivi, mwene wa mu Asilya, walwisile vinganda vyakele mu cimpaka 
ca Yunda, co wavifungulwile.  

2Co washikile mwata wendi wakama vatunde ku Lakishe, vaye ku Yelusalema na 
mashwalale vavangi ngeci vakashike Mwene Hezekiya aliite. Mwata washokele 
ije ngila kuje vakele nakupanga vinanga, ku ngenge ya kandonga kaje kakele 
nakutuwisa mema mu kashali ka akamwa ya lilundu.  

3VaYunda vatatu vezile nakuliwana nendi, mwata wakama wa ku lipela, Elyakime 
muna Hilikiya, muka-kusoneka wa mu mbanja, Shevana, na mwata wakama 
muka-kunyunga vyakusoneka, Yowahe muna Asafe.  

4Mwata wa vaAsilya wavalekele ngwendi mwene ashaka kuziva vika vyalingisile 
Mwene Hezekiya kukulaela kwangacije.  

5Co wehwile ngwendi, “Kuma yove uyongola ngwove wasa kuhyana nzita na 
majwi lika ndi? Iyajo iwuyongola ngeci akakukwasa kutengulukila Asilya?  

6 Yove ulinakuyongola ngeci Ingito ikukwasa, oloni eci cinapu ngwe munu 
apangesa lihongo kupwa mulamu, omo lipokoka, co likulengula mu livoko. 
Mukemwo mwanafu mwene wa Ingito omo munu ajendamena ali ikeye.” 

7Uje mwata wa vaAsilya wendekele lalo ngwendi, “Amo yove unjileka ngwove 
unajendamena ali Shukulu Kalunga Njambi yove ndi? Hezekiya ikeye wasiwile 
tuzangu twakulemesela Shukulu Kalunga, amo na mitula, omo walekele vanu va 
mu Yunda na mu Yelusalema kukalemesela lika ku mutula wa mu Yelusalema.  

8Ngecivene, njikalinga lizivasano nove mu lizina lya mwene. Njikakwana tuvalu 2, 
000 nga uwana vanu vavangi vakuvalonda. 

9Yove kuwesi na nzili yakweseka nameme na mwata wamundondo wa Asilya, 
yove wakulaela vaka-Ingito kukutumina matemba na vaka-kwendela a tuvalu.  

10Kuma wayongola ngwove njinalwisa lifuti lyove nakulinyongesa kujeneka 
Shukulu Kalunga kunjikwasa ndi? Shukulu Kalunga vavenya ikeye wanjilekele 
kulilwisa nakulinyongesa.” 

11Ngecivene, Elyakime, na Shevana, na Yowahe valekele uje mwata ngwavo, 
“Endeka netu mu ndaka ya Alamaike tuziveko, kesi wendeke mu ciHevelu, omwo 
vanu voshe vali a civumbe valinakutolilila.” 

12Co ikeye wavakumbulwile ngwendi, “Kuma mwayongola ngweni mwene 
nanjitumu kuli yeni lika na kuli mwene kumileka evi vin̄anda ndi? Embwe, 
njilinakwendeka lalo kuli vanu ava vanatumbama a civumbe, vaje vakalya vije 
vitunda mwimo lyavo nakunwa mema aa mivila yavo, ngwe yeni lalo.” 

13Asinoni mwata wemanene watambekele mu ciHevelu ngwendi, “Tolilileni evi 
vyamileka mwene wa Asilya.  

14Ikeye alinakuminangula ngeci kesi mutave Hezekiya amikwise embwe. 
Hezekiya kasa kumyamena ku nzili yange.  

15Co kesi mumutave amisindiye kujendamena ali Shukulu Kalunga. Kesi 
muyongole ngweni Shukulu Kalunga akamyamena, ngeci avindike mashwalale 
vetu vaAsilya kufungulula nganda yeni embwe.  

16Kesi mutolilile kuli Hezekiya embwe! Mwene wa Asilya alinakumishika ngeci 
mutuuke mu nganda mwakuliite. Co muvavoshe vakamitavesa kulya ku 
mikolovozi ya vushuka vwa vinyu, na mikuyu ya ku miti yeni, nakunwa mema a 
mu masima eni,  

17noo mwene namyaka mu lifuti lyakufwa ngwe lyeni, muje muli vitungu vya 
mikolovozi ya vushuka vwa vinyu, na tiliku yakulinga vunga vwa makende.  

18Kesi mutave Hezekiya amikwise akuyongola ngeci Shukulu Kalunga 
akamipatula. Kuma kuli vinjambi va ku miyati ya vanu veka vaamenene mafuti 
avo ku mavoko a mwene wa Asilya ndi?  

19Vali kulijo ololo vinjambi va ku Hamate, na ku Alepande? Vali kulijo vinjambi va 
vaSefalevaime? Kuma kuli umo wavo waamenene Samaliya ndi? 

20Simbu ikajo vinjambi va mafuti oshe awa vaamenene lifuti lyavo ku mavoko a 
mwene yetu? Cooni cuma mukajo cimiyongwesa ngeci Shukulu Kalunga asa 
kwamena Yelusalema?” 

21Co vanu volokele kuluu, ngwe mwavalekele Mwene Hezekiya, kuvendekele 
lijwi limo. 

22Co Elyakime, na Shevana, na Yowahe vatavozwele vuzalo vwavo mukuviilila, co 
vakalekele mwene vije vyendekele mwata wa Asilya.  

Isaya 37 

Mwene alomba Isaya kumunangula 
(2 Vim 19:1-7) 

1Omo Mwene Hezekiya wazivile muzimbu wavo, watavozwele vuzalo vwendi 
mukuviilila, co wazalele cikeleya, waile ku Njuvo ya Shukulu Kalunga.  

2Watumine Elyakime, mwata wa ku lipela, na Shevana, muka-kusoneka wa mu 
mbanja, na vaka-kukombelela va vakulunu kuli Isaya muka-kwimanena muna 
Amoze. Navo lalo vazalele vikeleya.  

3Awa akewo majwi avalekele Hezekiya ngeci vaambulule kuli Isaya ngwavo, 
“Litangwa lya lelo linapu litangwa lya tuyando, vanatuhisa, co tuli mu vusiwa. 
Tunalifu na munakazi uje ashaka kukita, oloni kesi na nzili yakukita.  

4Mwene wa vaAsilya natumu mwata wakama kushaula Njambi wakuyoya. 
Shukulu Kalunga Njambi yove azive kushaula oku nakuhisa vaje vanendekelemo. 
Ngecivene, lombela kuli Njambi ali vanu vetu vaje vacili nakuyoya.” 

5Omo Isaya watambwile majwi awa kuli Mwene Hezekiya,  

6wamukumbulwile ngwendi, “Shukulu Kalunga nakuleka ngwendi kesi utave 
vaAsilya vakutewese na lingwavo lyavo ngeci ikeye kasa kumyamena embwe.  

7Shukulu Kalunga akazivisa mwene wa Asilya lingwavo lije likamwilwisila 
kwimbo lyavo, co Shukulu Kalunga akamutsiila kuje vene.” 

VaAsilya valishungwiya lalo 
(2 Vim 19:8-19) 

8Lambashake mwata wa vaAsilya wanangukile ngeci kuma mwene natundu mu 
Lakishe, alinakulwa na nganda ya muyehi ya Limbena, ngecivene, waile kuje 
nakumwihula.  

9Lijwi lyetele kuli vaAsilya ngeci nzita ya vaka-Ingito, ije yatwamenenene mwene 
wa ku Sundane, yakele nakwija nakuvalwisa. Omo mwene wazivile evi, co 
watumine mukanda kuli Mwene Hezekiya 

10wa mu Yunda wamulekele ngwendi, “Uje njambi iwakulaela nakuleka ngwendi 
kunjasa kukufungulula, oloni kesi ukulaele vyuma evi embwe.  

11Unazivi laja vyakalingi mwene wa vaAsilya ku lifuti lyoshe lije lyanayongola 
kunyongesa. Kuma yove wayongola ngeci wasa kutewa ndi?  

12Vakukulwila vange vanyongesele vinganda vya Ngozane, na Halane, na Lezefe, 
co vatsiile vanu va ku Mbetendene vaje vakele mu Telasale, njambi yavo naumo 
wai wavamenene.  

13Vali kulijo vimyene va vinganda vya Hamate, na Alepande, na Sefalevaime, na 
Hena, na Ivaha?” 

14Mwene Hezekiya watambwile uje mukanda kuli vaje miluwa, co waulavele. 
Asinoni waile ku Njuvo ya Shukulu Kalunga, co waakele uje mukanda ku mesho a 
Shukulu Kalunga,  

15co walombelele ngwendi,  

16 ”Shukulu Kalunga Muka-nzili yoshe, Njambi ya Isalele, yove watumbama 
akamwa ya vakelumbi va mambava, yove lika wapwa Njambi, yove washwana 
vumwene vwoshe vwa mu kaye. Yove watangele kaye na lilu.  

17Ololo Shukulu Kalunga, kenga a vyuma evi vilinakulingiwa kuli yetu. Tolilila ku 
vyuma vyoshe vije vyalinakwendeka Mwene Senakelivi vyakushaula yove Njambi 
wakuyoya.  

18Shukulu Kalunga, yetu voshe twazivuka ngeci vimyene vaAsilya vananyongesa 
miyati yaingi, co vanapwisa mafuti avo vingundu, 

19omwo vinjambi vavo kuvapwile vinjambi vavavwa, oloni vifwa lika vya viti, na 
mamanya, vije valingile na mavoko a vanu, ngecivene, vavenyekele.  

20Ololo, Shukulu Kalunga Njambi yetu, twamene ku mavoko a vaAsilya, ngeci 
miyati yoshe ya mu kaye vakazivuke ngeci yove lika Shukulu Kalunga wapwa 
Njambi.” 

Majwi a Isaya kuli mwene 
(2 Vim 19:20-37) 

21Asinoni Isaya watumine majwi akuleka Mwene Hezekiya akukumbulula ku 
lilombelo lya mwene ngwendi,  

22Shukulu Kalunga nendeka ngwendi, “Nganda ya Yelusalema ilinakujola yove, 
Senakelivi, nakukushendumuna.  

23Yove unayongola ngwove iyajo iwunashaula nakuyeluwisa? Yove wanjizivisa 
shwamwa yange, Njambi ya Isalele wakujela.  

24Yove watumine miluwa vove nakulishasha kuli yange ngwove na matemba ove 
oshe, wafungulwile minkinda yailaja ya Lembanone. Walishashele ngeci yove 
washinjile miti yailaja ya kendale, na miti yaivwa ya sipelese, co ngwove 
waketele ku vishwata vyakuzika manene.  

25Lalo walishashele ngwove wendile masima, co wanwile mema a mu mafuti a 
vaka-kwija, lalo ngwove mendi a mashwalale vove alyatangelele mu Ndonga ya 
Nailo nakuyumisa cau.  

26 “Kuma kuwazivile ngeci yange Kalunga njayongwele laja vutumbe ovu ndi? Co 
ololo njinavusholola. Njakwanene nzili yakutengulula vinganda vya vimpaka 
kuvipwisa mitumbo ya vishwashwa.  

27Vanu vakelemo kuvakele na nzili, oloni vazeyele nakuziva lyova. Vafwile ngwe 
mwila wa mu lihya nambe ngwe shaku yakukolela a ciluli ca njuvo, co ipekumuka 
na lihunzi lyakutundilila mu ngangela.  

28 “Oloni njazivuka kalesi yove, na vije viwukalingi na kuje kuukai. Njazivuka 
nomu muukanjilwisila.  

29Njatambula laja muzimbu wakuluvala kwove, na kulyalesa kwove, co 
njikakumwesa ngeci yange njapwa iya, omwo njikakutwala kwoshe kuje 
kunjinashaka.  

30”Eci cikeco cimweso ca vije vikasholoka. Mwaka uno na mungolosika, mukalya 
lika vimbuto vyakulimenena mu shwata, oloni mungolosikulula mukalima tiliku 
nakuyiteja, co mukakuna mikolovozi ya vushuka vwa vinyu, nakulya vushuka 
vwakwo.  

31Co vaje vakasala mu Yunda vakayoya mwamuvwa, ngwe vimena vije vitwala 
mizi yavyo manene mu livu, co viima vushuka.  

32Mu Yelusalema mukakala vanu, co a Munkinda wa Siyone akakala vaje 
vanovoka, omwo Shukulu Kalunga Muka-nzili yoshe nayongola vyuma evi ngeci 
visholoke.  



1293 

©The Bible Society of Zambia, 2006. 

 

33 “Omu mukemwo mwanendeka Shukulu Kalunga ali mwene wa vaAsilya 
ngwendi, ‘Kakakovela mu nganda eyi, nambe kwashamo mukili umo embwe. 
Kukwesi mashwalale vali na vintelo vakaija kuyehi na nganda eyi, nambe 
kuzengeleka cimpaka.  

34Ikeye akeluka lalo mu ngila ije yezililile, kujeneka kukovela mu nganda. Yange 
Kalunga, njinendekamo. 

35Njikamena nganda eyi nakuyinyunga, omwo a lizina lyange, na omwo a 
cikulaeso njalingile kuli ngamba yange Ndaviti.’” 

36Co a vutsiki vuje vene kangelo ka Shukulu Kalunga waile ku cilombo ca 
vaAsilya, watsiile mashwalale vakupwa 185, 000. Co alikaki mutondo, 
vavawanene voshe vanatsi!  

37Asinoni Senakelivi mwene wa va Asilya watundileko, welukile ku Nenevayi.  

38A litangwa limo, omo wakele nakulemesa mu njuvo ya njambi yendi Nisoloke, 
vana vendi vavali va vanalume, Andalameleke na Shalezele, vamutsiile na 
mikwale yavo, co vatewelele ku lifuti lya Alalate. Munendi Esalehandone 
wamushwanene kupwa mwene.  

Isaya 38 

Mushongo wa Mwene Hezekiya nakwinduka kwendi 
(2 Vim 20:1-11; 2 Miz 32:24-26) 

1A matangwa aje Mwene Hezekiya wavinjile, co washakele kutsa. Isaya muka-
kwimanena muna Amoze waileko nakumumona, co wendekele kuli ikeye 
ngwendi, “Shukulu Kalunga nendeka ngwendi vwaesa mwamuvwa vyuma 
vyoshe, omwo kuwinduka embwe. Utsa.” 

2Hezekiya wakengesele cihanga cendi ku civumbe, co walombelele ngwendi,  

3 “Shukulu Kalunga, anuka ngeci yange njakupangela nakukulaela na kulongwa, 
simbu yoshe njinakele nakulinga vije viwashakele ngeci njivilinge.” Co walilile 
manene.  

4Asinoni Shukulu Kalunga washikile Isaya 

5kwilukila kuli Hezekiya nakumuleka ngwendi, “Yange Kalunga, Njambi ya 
kukulwila yove Ndaviti, njinazivi lilombelo lyove, co njamono misozi yove, 
njakutava kuyoya myaka likumi na itanu.  

6Njikakwamena yove na nganda eyi ya Yelusalema kuli mwene wa Asilya, co 
yange njikanyunga nganda eyi simbu yoshe.” 

7Isaya wakumbulwile ngwendi, “Shukulu Kalunga akakwana cimweso 
cakumwesa ngeci ikeye akanyunga cikulaeso cendi.  

8A vindendelo vyatungile Mwene Ahaze, Shukulu Kalunga akelwisa munzinze 
munima manambo likumi.” Co munzinze welukile munima manambo likumi.  

9Omwo Hezekiya wendukile ku mushongo wendi, co wasonekele mwaso ou 
wakushangazala.  

10Njayongwele ngeci njikaya ku vukalo vwa vatsi, omwo vanatepulula matangwa 
akuyoya kwange mu simbu ino.  

11Njayongwele ngeci muno mu kaye ka vaka-kuyoya, kunjikasa lalo kumona 
Shukulu Kalunga, nambe munu woshe uje alinakuyoya.  

12Mwonyo wange vauvatwisilile, co wahwile ngwe mbalaka omo vanayeteka, 
ngwe nanga yakuteta ku mukundwilo. Njayongwele ngeci Njambi namanesa 
mwonyo wange.  

13Omwo mushongo, co njatetele vutsiki vwoshe, njazivile ngwe ndumba 
alinakupokozola vitsiya vyange. Njayongwele ngeci Njambi namanesa mwonyo 
wange.  

14Lijwi lyange lyapwile lyalindondo nakuzeya, co njalinyengele ngwe katela. 
Mesho ange ajukile nakukenga kuli yove. Shukulu Kalunga, njamene ku tuyando 
twoshe otu.  

15Vatijo njasa kwendeka? Shukulu Kalunga nalingi ngacije. Mbunge yange 
ilinakuvavala, co kunjasa kulala.  

16Shukulu Kalunga, njikayoyela ali yove, njiyoyela ali yove lika. Njikangwise, co 
njitave ngeci njiyoye.  

17Vusiwa vwange vukemuka kwoloka. Amena mwonyo wange ku vushonde 
vwoshe, unjisambese ku vuvi vwange vwoshe.  

18Naumo wai ali mu vukalo vwa vatsi asa kukushangazala. Vatsi kuvasa 
kukulaela kulongwa kwove.  

19Kuvanga vaka-kuyoya lika vakevo vakushangazala, ngwe munjili 
nakukushangazala yange ololo. Visemi valeka vana vavo mukwafwa kulongwa 
kwove.  

20Shukulu Kalunga, unanjikangwisa, tukaimba tulyalya nakwimba myaso 
yakukushangazala, tukaimba myaso yakukushangazala mu Njuvo yove 
matangwa oshe akuyoya kwetu.  

21Isaya walekele mwene alameke mukamango wa mikuyu a lizimbo ngeci 
akanguke.  

22Asinoni Mwene Hezekiya wendekele ngwendi, “Cizivukiso mukajo 
cikanjimwesa ngeci njikasa lalo kuya ku Njuvo ya Shukulu Kalunga?” 

Isaya 39 

Miluwa vakutunda ku Mbambilone 
(2 Vim 20:12-19) 

1A simbu ije vene mwene wa ku Mbambilone, Melondake Mbalandane, muna 
Mbalandane wazivile ngeci Mwene Hezekiya nakele nakuvinja, co wamutumine 
mukanda amo na vwana. 

2Hezekiya watambwile mwamuvwa vaje miluwa, wavamwesele vufuko vwendi, 
siliva na ngolinde, na n̄undu, na mazi akunika lwengo lwaluvwa, na vitwa vyendi 
vyoshe vya mashwalale vendi. Wavamwesele vyuma vyoshe vyakele mu milili 
yendi yakutulikila na mu vumwene vwendi.  

3Asinoni Isaya muka-kwimanena waile kuli Mwene Hezekiya, wamwihwile 
ngwendi, “Vanu ava vanatundu kulijo? Vikajo vanendeka kuli yove?” Hezekiya 
wamukumbulwile ngwendi, “Vanatundu ku lifuti lya kulyala, ku Mbambilone.” 

4 “Vikajo vanamono mu lipela?” Hezekiya wamukumbulwile ngwendi, 
“Vanamono vyuma vyoshe. Njavamwesa vyuma vyoshe vya mu milili 
yakutulikila.” 

5Co Isaya walekele mwene ngwendi, “Shukulu Kalunga Muka-nzili yoshe nendeka 
ngwendi, 

6simbu ilinakwija omo vyuma vyoshe vya mu lipela lyove, na vyuma vyoshe vije 
vakukulwila vove vatulikile kweta ku litangwa lya lelo, vakavitwala ku 
Mbambilone. Nacimo cai cikasalao. 

7 Vatekulwila vove vamo va a mbunge vakavatwala, co vakavapwisa vayunuke 
ngeci vakapange mu lipela lya mwene wa ku Mbambilone.” 

8Co Mwene Hezekiya wayongwele ngwendi kukakala kwoloka na vushunga a 
simbu yakuyoya kwendi, co wendekele kuli Isaya ngwendi, “Lijwi wanjileke 
lyakutunda kuli Shukulu Kalunga linapu lyalivwa.” 

Isaya 40 

Majwi a cinyangavili 

1Njambi yetu alinakwendeka ngwendi, “Zembelekeni vanu vange. 
Vazembelekeni!  

2Takameseni vanu va ku Yelusalema. Valekeni ngeci tuyando twavo tunahu, na 
vuvi vwavo vanavusambesa. Njavahisile manene a vuvi vwavo vwoshe.” 

3 Lijwi lya umo muka-kutambeka ngwendi, “Vwaeseleni Shukulu Kalunga tapalo 
mu mambo! Vwaeseni tapalo yakushungama ya Njambi yetu!  

4Ofweleni cimbongo coshe, nyekumwiseni minkinda yoshe. Malundu apwe cana, 
co lifuti lyakunyekama lipwe lyakulambesa.  

5Asinoni vumpau vwa Shukulu Kalunga vukasholoka, co vanu voshe 
vakavumona. Shukulu Kalunga ikeye vavenya nakulaesa evi.” 

6 Lijwi lya umo muka-kutambeka ngwendi, “Ambulula lijwi! “ Njehwile ngwange, 
“Lijwi mukajo njinapande kwambulula?” “Ambulula ngwove vanu voshe vanafu 
ngwe mwila, myonyo yetu ya kasimbu kakandondo lika, ngwe vishani vya mu 
shwata.  

7Mwila ujujwama, na vishani vyuma akushika kwa Shukulu Kalunga. Mwa 
vushunga vanu vanapu mwila.  

8Eyo, mwila ujujwama, na vishani vyuma, oloni lijwi lya Njambi yetu likakala 
simbu yoshe.” 

9Yelusalema, lamata a munkinda waulaja, ambulula vin̄anda vyavivwa! Siyone, 
tambeka na lijwi lyakama, ambulula vin̄anda vyavivwa! Ambulula, kesi uzive 
lyova. Leka membo a Yunda ngwove, Njambi yeni ali kuno!  

10 Kengeni Shukulu Kalunga wa Akamwa ya Vyoshe aija nakushwana na nzili, 
alinakwija na cikandelela ca vanu vendi.  

11 Akanyunga vutanga vwendi mwamuvwa ngwe kanyungi, akakungulwila 
amolika vana va vimanga, nakuvambata mu mavoko endi, co akatwamenena 
vainavo kamandondo-kamandondo.  

Naumo wai alyeseka na Njambi ya Isalele 

12Iyajo neseka kuseteka mema a kalunga nambe kujangumuna lilu na mavoko 
endi? Iyajo naaka likungu mu mutonga, nambe kupeselesa minkinda na malundu 
a cipeseleso?  

13 Iyajo asa kuleka Shukulu Kalunga vyanapande kulinga? Nambe kumulongesa 
nambe kumunangula?  

14Njambi wehwile iyajo ngeci amulongese mana na vushunga? Nambe 
kumulongesa muvinapande kupwa vyuma?  

15Miyati ya vanu inapu yangoco kuli Shukulu Kalunga, inapu ngwe limbase lya 
mema mu lilonga, na man̄anda aje ali alyala anapu ngwe likungu.  

16Tusitu voshe va mu shwata ya Lembanone, kuvapwilemo mukuvakombelela 
kuli Njambi yetu, na miti yamwo yaindondo manene kuyivwekesa tuhya.  

17Miyati ya vanu inapu yangoco kuli ikeye.  

18 Iyajo alyeseka na Njambi? Cifwa mukajo mukamusetekesa naco?  

19Ikeye kafwile ngwe kamponya kakushonga kuli vanu, kaje kavanafwiki na 
ngolinde vaka-kushonga, nakukatumbika a citumbikilo ca siliva.  

20Munu uje kasa kuwana siliva nambe ngolinde aangula citi cije kucesi 
kusukuwa. Ashakezeka mutongwe ngeci a shonge kamponya kaje kukasa kuwila 
asi.  

21Kuma kumuzivuka ndi? Kuma kuvamilekele ku san̄ulu ndi? Kuma 
kumwazivukile tunde a simbu yakutanga kaye?  

22Njambi ikeye muka-kushwana kaye koshe vanu voshe valinakuyoyao, vanapu 
lika ngwe mishwa. Ikeye wajangumwine lilu, ngwe nanga, ngwe mbalaka 
yakushokolola.  

23Njambi akakeesa vaka-kushwana vakama, nakuvapwisa vangoco.  

24Vanapu ngwe vimena vya njovolwezi, vije vilinakukola, oloni omo Shukulu 
Kalunga ahwiminao, co vyuma cau nakupekumuka ngwe vishwashwa.  

25Njambi wakujela mwasa kumusetekesa neyajo? Kuma kwali umo wakulifwa 
nendi ndi?  

26Anduleni mesho eni kwilu! Iyajo watangele vingongonosi vije mulinakumona? 
Uje avitwamenena ngwe mashwalale, ikeye azivuka vungi vwavyo, co avisana 
vyoshe a mazina avyo! Nzili yendi yapwa yakama manene, naimo ngongonosi yai 
yazimbalao!  

27Isalele, omwo vikajo ulinyenga ngwove, “Shukulu Kalunga kazivuka tuyando 
twove, nambe kukunyunga nga uyanda kwakujeneka mulonga?  

28Kuma kumuzivuka ndi? Kuma kuvamilekele ndi? Shukulu Kalunga ikeye 
Njambi wa ku myaka yoshe, ikeye watangele kaye koshe. Kesi kujuka nambe 
kuzeya. Naumo wai asa kuzivisisa viyongola vyendi.  

29Shukulu Kalunga muka-kukolesa vaje vanazeye nakujuka.  

30Nameme vakwenje vakazeye, vatanuka, co vawa.  

31Oloni vaje vakulaela kuli Shukulu Kalunga mukuvakwasa, vakawana nzili yaiha. 
Vakapulula a mambava ngwe vingonga, vakashatuka oloni kuvakajuka, vakenda 
oloni kuvakazeye.” 

Isaya 41 

Cikulaeso ca Njambi ku Isalele 

1Njambi alinakwendeka ngwendi, “Olokeni kuluu nakutolilila kuli yange, yeni 
muli mu mafuti a kulyala! Pweni vanu vakusimpa, shwenyeni kuno ngeci 
mwakwendeke. Ijeni tulikungulwile amo nakuyongola iya nashungamesa.  

2 “Iyajo uje wanenele Siluse mwene wa Pelesha kutunda mu ngangela 
nakumuhyanesa kwoshe kuje aya? Iyajo alinakumwasesa ngeci afungulule 
vimyene na miyati ya vanu? Mukwale wendi uvapwisa ngwe likungu lyangoco. 
Mikili yendi ivashandola ngwe mwila ushandoka na lihunzi!  

3Avasheka lumbisi manene ngeci mendi endi kesi kulyata asi!  

4Iyajo akalingisa vyuma evi? Iyajo akendesa vyuma tunde ku san̄ulu? Yange 
Shukulu Kalunga, njakeleko avushangumukilo, co lalo njikakalako a 
mamaneselelo.  

5 “Vanu va ku mafuti a kulyala vamwene vije vinjalingile, valijajelele omo 
vavimwene. Co voshe valikungulwile nakwija.  

6Vanu valikwase nakulitakamesa umo na mukwavo.  

7Vaka-kushonga vatakamesa vaka-kufula ngolinde. Vaka-kufula vikuvo 
vatakamesa vaka-kutokeka vimbambo. Vendeka ngwavo, ‘Vanavitokeka 
mwamuvwa, ‘ co vapameya vyuma na vimbambo ngeci kesi vishwenye.  

8 ”Oloni yove, Isalele ngamba yange, yeni mwapwa muyati uje unjaangwile, 
vatekulwila va musamba wange Avilahama.  

9Njamitundisile ku mamaneselelo a kaye, njamisanene kutunda ku vimbango 
vyakulyala vya kaye, co njendekele kuli yeni ngwange, ‘Yeni munapu vangamba 
vange.’ Kunjamivyanene embwe, oloni njamyangwile.  

10Kesi muzive lyova, yange njili neni amo! Kesi mujaje, yange Njambi yeni! 
Njikamitakamesa nakumikwasa, njikaminyunga nakumyamena.  

11 “Voshe vaje vanamiluvalela, vakaziva shwamwa nakukomoka. Vaje 
valinakumilwisa vakanyonga,  

12mukavashakezeka oloni kumukavawana, omwo vakevo vakanyonga.  

13Yange Kalunga Njambi yeni, njikamikolesa nakumileka ngwange, ‘Kesi muzive 
lyova, njikamikwasa.’” 

14Shukulu Kalunga nendeka ngwendi, “Isalele nameme munapu muvavandondo, 
kesi muzive lyova. Yange Njambi wakujela wa Isalele, njikamyamena 
nakumyovola.  

15Njikamipwisa ngwe likina lyakujungwisa, lije lili na mayo amaha akuvambuka. 
Mukajungula minkinda ngwe muvakajungula tiliku nakuyishalamesa, co 
malundu akatsenoka kupwa likungu.  

16Mukavombila mu mukambwila, co lihunzi lyakama likavashandola 
nakuvapekumwina kulyala. Asinoni mukavwaelela, nakunjishangazala, omwo 
yange njapwa nji Njambi yeni, Njambi wakujela wa Isalele.  

17 “Omo tuutu na vaka-kujeneka vashakezeka mema, oloni kuvakaawana, co a 
milivu yavo ominina cau na lihwila, asinoni yange Kalunga, Njambi wa Isalele 
njikavakwasa, kunjikavevala embwe.  

18Njiketisa vindonga vya mema mukati ka malundu akuma, co masima a mema a 
tuvwelu-vwelu akaita mu vimbongo. Njikatengulula mambo kupwa mashali a 
mema, na livu lyakuma likakala na masima a mema a tuvwelu-vwelu.  

19Njikamenesa miti ya kendale mu mambo, na miti ya mingongo, na miti ya 
muleta, na miti ya olive, na miti ya tulipi, na miti ya njunipa, na miti ya sipelese.  

20Vanu vakacimona, nakuzivuka ngeci yange Kalunga, Njambi wakujela wa 
Isalele, njavitangele vyoshe.” 

Tumponya vanapu vangoco 

21Shukulu Kalunga, mwene wa Isalele, alinakwendeka ngwendi, “Yeni vinjambi 
va vaka-mafuti, ambululeni vin̄anda vyeni. Shololeni vukaleo vwavuvwa 
vumulinavwo!  

22Ijeni kuno, co simutwiyeni vije vikalingiwa, tulekeni vyuma vya kunima, co 
tukaviyongola. Tulekeni vuma vya kulutwe, ngeci tuzivuke vika vije vikalingiwa.  

23Shololeni ngeci yeni mu vinjambi, akupwisa vyuma vije munendeka kupwa vya 
vushunga. Lingeniko cuma cimo cacivwa, nameme cacivi, ngeci yetu tuzive lyova 
nakulikomokela!  

24Yeni kesi mu vanu, na vyoshe vimulinga kuvyesi na seo, vaje valinakumilemesa 
valinakulilingisa vunyengwe!  

25 “Njinaangula mwene uje ukatunda mu ngangela, njikamunena kuno ngeci 
akulwile ku kunto. Akalyatangela ali vaka-kushwana ngwe lindova, ngwe muka-
kushonga alyatangela a vuma.  

26Iyajo wa ali yeni uje watulekele vin̄anda te kanda vicilingiwe, ngeci tuvizivuke? 
Naumo wai weni wendekele lijwi, naumo wai wamizivile mwendeka cuma!  

27Yange Kalunga njapwile wakulivanga kuleka muzimbu Siyone, njatumine 
muluwa ku Yelusalema nakukendeka ngwendi, ‘Vanu vove valinakwija kwimbo! ‘ 

28Omo njakengele mukati ka vinjambi, naumo wai wakele na cuma cakwendeka, 
naumo wai wakumbulwile vihula vinjehwile.  

29Voshe vinjambi ava vanapu vangoco, nacimo cai civasa kulinga, vanapu 
vakuzeya, co kuvesi na nzili.” 

Isaya 42 

Ngamba ya Shukulu Kalunga 

1 Shukulu Kalunga alinakwendeka ngwendi, “Kengeni ngamba yange uje 
injinatakamesa, uje injinaangula, muli ikeye njinavwaelela. Njikaka munzinzime 
wange ali ikeye, co akanena vushunga ku mafuti oshe.  

2Ikeye kakatambeka nambe kutendeka lijwi lyendi, nambe kwendeka majwi 
amangi mu vitapalo embwe.  

3Kakapokola lihongo lyakutepama, nambe kuzima mulangi wakutsitsivala wa mu 
ndeya. Akamona ngeci vushunga vulinakulingiwa ku vanu voshe.  

4Kakonwa nambe kujuka, noo nanene vushunga asi. Mafuti a kulyala 
akashungwiya manene vilongesa vyendi.” 

5 Njambi watangele melu nakuwajangumuna, ikeye wajalele kaye na vyoshe vije 
vilimo, ikeye mukakwana mwonyo kuli vanu voshe va mu kaye. Co ololo Shukulu 
Kalunga Njambi nendeka kuli ngamba yendi ngwendi,  

6 ”Yange Kalunga njinakusana nakukwana nzili, nakumona ngeci vushunga 
vulinakulingiwa ano asi. Muli yove njikalinga cikumiiyo na miyati yoshe, muli 
yove njikasholola ceke ku mafuti.  

7Ukatonesa mesho a tupuputwa, nakupatula vaje vali mu tumenga twa 
lisusulungu.  

8 “Yange lika Kalunga Njambi yeni. Kukwesi njambi weka lalo injikana vumpau 
vwange, nambe kutavesa vishangazala vyange kuvyana ku tumponya.  

9Kenga, vyuma vyoshe vinasholoka ngeci muje njendekele ngwange vikalingiwa, 
co ololo njambulula vyuma vije vikalingiwa kulutwe.” 

Mwaso wakushangazala Njambi 

10Imbileni Shukulu Kalunga mwaso wauha, kaye koshe kaimbe 
nakumushangazala! Mushangazaleni, yeni vaka-kwenda a mema a kalunga, 
mushangazaleni, yeni vikashama vyoshe vya mu mema a kalunga! Mafuti aje 
alikulyala, na voshe vaje valimo, vaimbe.  

11Mambo na membo amwo vashangazale Njambi, vanu va ku Kendale 
vamushangazale! Vaje vakala mu nganda ya Sela vatambeke nakujolela akamwa 
ya minkinda!  

12Vaje vakala ku mafuti a kulyala vaane cishangala na vumpau kuli Shukulu 
Kalunga!  

13Shukulu Kalunga aya mukulwa, ngwe lishwalale wa vukalu alinakutambeka na 
nzili yendi yoshe, omo alinakulwisa vitozi vendi.  

Njambi akulaesa kukwasa vanu vendi 

14Njambi alinakwendeka ngwendi, “Njinoloka kuluu simbu yakama, 
kunjakumbulwile vanu vange. Oloni ololo simbu yakulinga cuma cimo inete, 
njikatambeka ngwe munakazi akita.  

15Njikanyongesa malundu na minkinda nakumisa mwila cau na miti. Vindonga 
njikavipwisa mambo, co njikomisa cau mashali a mema.  

16 “Njikatwamenena tupuputwa twange mu vitapalo vije kuvendele. 
Njikatengulula lisusulungu lyavo kupwa ceke, njikavavwaesela lifuti lije lya 
minkinda nakulipwisa lyakulambasa. Evi vikevyo vikulaeso vyange, co 
njikavanyunga, kunjikajuka embwe.  

17Voshe vaje valemesa tumponya, kuvapwisa vinjambi vavo, vakavelwisa 
munima nakuvazivisa shwamwa! “ 

Kwonwa kulilongesa kwa Isalele 

18Shukulu Kalunga alinakwendeka ngwendi, “Tolilileni, yeni vanu vakusinda 
matwi! Kengeseseni mwamuvwa, yeni tupuputwa!  

19Kwali umo kapuputwa natuvakana ngamba yange? Nambe kasinda-matwi uje 
natuvakana muluwa wange injatumu?  

20Isalele, wamono vyavingi, cooni vyalumbunuka vikajo kuli yove? Uli na matwi 
akuziva lalo, oloni vyuma mukajo viwunazivi?” 

21Shukulu Kalunga wapwa Njambi uje ashaka kwamena, ashaka mashiko endi na 
vilongesa vyendi, ngeci vanu vendi vavyononoke.  

22Oloni vanu vendi vanavevila, voshe vanawila mu viteke, nakuvashweka mu 
tumenga. Vanavevila nakuvaviisila vyavo, oloni naumo wai naijako nakuvakwasa.  

23Iyajo umo wa ali yeni akatolilila vyuma evi? Kutunda ololo nakutwalao? Kuma 
mukatolilila nakunyanyama?  

24Iyajo waanene Isalele kuli vaje vavevilile? Shukulu Kalunga uje twaviisilile, 
ikeye walingile cuma eci! Kutwapandele kuyoya ngwe muje mwashakele ngeci 
tuyoyemo, nambe kwononoka vilongesa vije vyatwanene.  

25Ngecivene, twazivile nzili ya vukalu vwendi, nakumona tuyando twa nzita, 
vukalu vwendi vwashukumine mu Isalele ngwe tuhya, oloni kutwazivukile vije 
vyalingiwile, nacimo cai twalilongeseleo.  

Isaya 43 

Njambi akulaesa kupatula vanu vendi 

1Isalele, Shukulu Kalunga uje wamitangele alinakwendeka ngwendi, “Kesi muzive 
lyova, njikamyamena. Njakusana a lizina lyove, ngeci unapu u wange.  

2Omo ukaita mu mema akulova, njikakala nove, kuwakakuzuvika embwe. Omo 
ukaita akati ka tuhya, kuukenye embwe, vyeseko vyakama vije vikaija ali yove, 
kuvikakuvulumuna.  

3Yange njapwa Kalunga Njambi yeni, Njambi wakujela wa Isalele, uje amyovola. 
Njikecela Ingito ngeci vamikule, Sundane na Semba ngeci vamiinge.  

4Muli na seo na kasingimiko kuli yange, eci cikeco canenesele ngeci njecele 
mafuti na miyati ya vanu ngeci njimyamene.  

5Kesi muzive lyova, njili amo neni! “Njikatundisa vanu vove vaje vali mu ngangela 
na mu kangombe ka yambi, nakuvelwisila kwimbo lyavo.  

6Njikaleka kunto na mbwela, kwecela vanu vange ngeci veluke kutunda ku mafuti 
a kulyala na ku mitambela yoshe ya mu kaye.  

7Vakevo vanapu vanu vange, njavatangele ngeci vanene kasingimiko kuli yange.” 

Isalele wapwa mukaleo wa Shukulu Kalunga 

8Njambi alinakwendeka ngwendi, “Neneni vanu vange amolika. Vali na mesho, 
oloni vanapu tupuputwa, vali na matwi, oloni vanapu tusinda-matwi!  

9Saneni miyati ya vanu vaije kuno. Iyajo wa ali vinjambi vavo asa kwendeka 
vyuma vya kulutwe? Iyajo umo wavo wambulwile vije vilinakulingiwa ololo? 
Vinjambi ava vanene vakaleo vavo, mukumwesa ngeci vanendeka vushunga, 
mukushulisa vushunga vwa majwi avo.  

10”Vanu va Isalele, yeni munapu mu vakaleo vange, njakwangwile kupwa ngamba 
yange, njishaka ngeci unjizivuke nakunjikulaela, nakuzivisisa ngeci yange lika 
njapwa nji Njambi. Kukwesi weka lalo njambi, kukwakele njambi weka lalo wai, 
co kakakalako lalo.  

11 “Yange lika njapwa Kalunga, uje asa kumyamena.  

12Njamikulaesele ngwange njimyamena, co njanyungile cikulaeso cange. Kukwesi 
njambi weka lalo nalingi cuma eci, yeni munapu mu vakaleo vange.  

13Yange njapwa nji Njambi, co simbu yoshe njikakalako. Naumo wai akatambula 
vaje vali mu livoko lyange, nambe kuvindika vije vinjipanga.” 

Kuvomboloka kutunda mu Mbambilone 

14Njambi wakujela wa Isalele, Shukulu Kalunga uje wamipatwile, alinakwendeka 
ngwendi, “Akumyamena, njikatuma nzita yakulwisa Mbambilone, njikapokozola 
vikolo vya nganda, co muyoyo wa vanu valimo ukatenguluka kulila.  

15Yange njapwa Kalunga, Njambi yeni wakujela. Yange njamitangele, Isalele, 
yange njapwa mwene yeni.” 

16Ku san̄ulu Shukulu Kalunga wamangele ngila mu mema a kalunga, mema a 
cingungu-muta.  

17Wanyongesele mashwalale va nzita yakama, mashwalale va matemba na 
tuvalu. Voshe vawile kuvendukile lalo, vazimine ngwe mukole wa mu ndeya!  

18Oloni Shukulu Kalunga nendeka ngwendi, “Kesi mukakateye ku vyuma vyalaja 
nambe kuyongola vije vyalingiwile laja.  

19Kengeni ku vyuma vyaviha vije vinjikalinga. Vyalingiwa laja, mwasa kuvimona 
ololo! Njikamanga tapalo mu mambo, nakwitisamo vana va vindonga vya mema.  

20Nameme tusitu vakanjisingimika, vimbanje na vankumbwa vakanjishangazala, 
njiketisa vindonga vya mema mu mambo, kwana mema ku vanu vange vaje 
vanjalyangwilile.  

21Vakevo vanapu vanu vaje njalitangelele, co vakaimba nakunjishangazala! “ 

Vuvi vwa Isalele 

22Shukulu Kalunga alinakwendeka ngwendi, “Isalele munajuka, kesi kujuka 
kwakunjilemesa.  

23Kumwanjinenelele vin̄ombelo vyeni vya kwenyeka vya vimanga, 
kumwanjisingimikile na vin̄ombelo vyeni. Kunjamipesele akushaka vin̄ombelo, 
nambe kumiyandesa akushaka insense.  

24Kumwanjilandelele insense, nambe kunjana litambelo lyalivwa lya tusitu tweni 
va n̄ombelo. Oloni mwanjizeyesa na vuvi vweni, mwanjizeyesa na vivulumuna 
mwalingile.  

25Nameme ngoco, yange njapwa Njambi uje muka-kumisambesa ku vuvi vweni 
omwo lizina lyange, co kunjikanuka lalo vuvi vweni vuje vumunalingi.  

26 “Ijeni tuye ku mbanja, neneni viyongola vyeni, ambululeni n̄anda yeni 
kumwesa ngeci munalingi mwamuvwa!  

27Kukulwila yeni wakulivanga walingile vuvi, vantwama veni valingile vuvi 
vwakunjilwisa,  

28co vaka-kushwana veni vajwalesele mwela wange wakujela. Ngecivene, 
njanenele tuyando a Isalele, njatavele vanu vange vavazivise shwamwa.” 

Isaya 44 

Shukulu Kalunga ikeye lika Njambi 

1Shukulu Kalunga alinakwendeka ngwendi, “Tolilila ololo Isalele, ngamba yange, 
vanu vange vakwangula, vatekulwila va Yakomba.  

2Yange Kalunga uje wamitangele, tunde a simbu ije mwasemukile, njinamikwasa. 
Kesi uzive lyova, yove unapu ngamba yange, vanu vange vakwangula vaje 
vanjazema.  

3 “Njikaka mema mu lifuti lya mema, nakwitisa mita ya vana va vindonga vya 
mema mu nunda. Njikana vana vove Munzinzime wange, na vivezikiso vyange 
njikavyana kuli vatekulwila vove.  

4Vakamena mwamuvwa ngwe mwila wakutukumwina mwamuvwa, ngwe mato 
aje ali ku vana va vindonga vyakwita mema.  

5 “Vanu vakendeka kuli umo na mukwavo ngwavo, ‘Nji wa Shukulu Kalunga.’ 
Vakaija nakulipandakana na vanu va Isalele. Munu na munu akaka cizivukiso ca 
lizina lya Shukulu Kalunga a livoko lyendi, nakulitumbula ikeye vavenya kupwa 
umo wa vanu va Njambi.” 

6 Shukulu Kalunga, Muka-nzili yoshe uje washwana nakunyunga Isalele, 
alinakwendeka ngwendi, “Yange wakulivanga na mamaneselelo, yange ange lika 
nji Njambi, kukwesi njambi weka lalo wai, kuvanga yange lika.  

7Kuma kwali munu weka lalo nalingi vije vinjinalingi yange ndi? Kuma kuli umo 
asa kwendeka vije vyalingiwile laja? Nakwendeka lalo vije vikalingiwa kulutwe?  

8Kesi muzive lyova vanu vange! Mwazivuka ngeci kutunda ku san̄ulu, nakweta ku 
visimbu vino vya ololo, njinendeka vyoshe vije vikalingiwa, co yeni munapu mu 
vakaleo vange! Kuma kuli njambi weka lalo ndi? Kuma kuli njambi weka lalo 
muka-nzili, uje kanda njizive ndi?” 

Tumponya kuvasa kulinga cuma 

9Vanu vaje valinga tumponya kuvesi na seo, na tumponya vaje vavalinakulinga 
vapwa vangoco. Voshe vaje valemesa tumponya otu vanapu tupuputwa, vali lalo 
ku nzimba, co vakavazivisa shwamwa.  

10Kesi mwamuvwa kulinga kamponya ka vutale nakumulemesa ngwe njambi!  

11Vanu voshe vaje vakakalemesa vakavazivisa shwamwa. Vanu vaje valinga 
tumponya kupwa vinjambi vavo vanapu vanu vangoco. Vaije vakusompe mu 
mbanja ngeci vazive shwamwa.  

12Muka-kufula ambata cisempu ca vutale nakucaka a liko mukucifula. Ajundula 
muveto na livoko lyendi lya nzili mukupasha vutale. Oloni omo alinakupanga, 
aziva njala, na lihwila, nakujuka.  

13Muka-kushonga eseka livaya. Atwao cipalo na memba, alishonga na 
vyakushongesa vyendi, nakulipwisa citso cacivwa ca munu, na kucaka mu njuvo 
yendi.  

14Muti wa kendale nambe muti wa oke, nambe muti wa sipelese, nambe muti wa 
mu shwata wakukuna vanapande kuwangula mukushonga kamponya. Nameme 
muti wa kalipi wakukuna, co ukola na nyonzi omo inyoka.  

15Munu apangesa mutambela umo wa muti uje kupwa vitale vya tuhya, co 
mutambela ukwavo ashongao kamponya. Avwekesa tuhya mutambela ukwavo 
wa muti kwocao likende, mutambela ukwavo ashongao kamponya 
nakukalemesa.  

16Vitale vikwavo avwekao tuhya, ocao situ, ailya, co nakuta. Ota tuhya 
nakwendeka ngwendi, “Mwamuvwa manene njazivi shalu! Tuhya twapwa 
twatuvwa manene! “ 

17Viti vyoshe vije vinasalao lalo avipanga kamponya, co akakulamena 
nakukalemesa. Akalombelela nakwendeka ngwendi, “Njamene njambi yange! “ 

18Vanu va cifwa cangacije vapwa vilema manene, kuvazivuka vije valinakulinga. 
Vanashoko mesho avo na viyongola vyavo ku vyuma vya vushunga.  

19Muka-kushonga tumponya kesi na mana nambe kunyanyama ngeci endeke 
ngwendi, “Vitale vimo njinavyenyeka. A manungu avyo, njinocoo situ nakuyilya. 

Citi cije casaleleo njacishongele kamponya. Vikoni njikulamena asi nakulemesa 
cimbundi ca citi?” 

20Mana angacije vunene anapu ngwe kulya manungu. Viyongola vya munu ou 
vinapu vya vulema, vinamusevwisa, ngeci kukwesi seo lalo yai. Kanangukile 
ngeci ngwendi aka kamponya kanakwata mu livoko lyendi kukapwile njambi 
embwe.  

Shukulu Kalunga Ishamatanga na Muyoyesi 

21Shukulu Kalunga alinakwendeka ngwendi, “Isalele, anukeni eci, njakutangele 
ngeci upwe u ngamba yange, co nalumo lwai lunjikakwivala.  

22Njinazimangana vuvi vwove ngwe lishelwa lya kuhima. Iluka kuli yange, yange 
njinakwovola.” 

23Tambekeni nakujolela, yeni melu! Tambekeni, yeni mitambela ya mwisi ya 
kaye! Tambekeni nakujolela, yeni minkinda na miti yoshe ya mu shwata! Shukulu 
Kalunga namwesa vukama vwendi akwamena vanu vendi va Isalele.  

24 “Yange Kalunga, muyoyesi weni, yange uje wamitangele, yange Kalunga, 
Ishamatanga wa vyuma vyoshe. Ange lika njajangumwine melu, omo njajalele 
kaye, naumo wai wanjikwaseleko.  

25 Vaka-kutaa njivapwisa vilema, nakuvindika vimona vya vaka-makuli. Majwi a 
vaka-kunyanyama, njikawapwisa angoco, nakumwesa ngeci mana avo anapu 
vulema.  

26Oloni omo ngamba yange endeka vya vuka-kwimanena, omo njituma muluwa 
mukujombolola matumbe ange, njitumba matumbe na vuka-kwimanena ngeci 
vipwe vya vushunga. Njileka Yelusalema ngwange vanu vakatungamo lalo, na 
vinganda vya Yunda vakavitungulula lalo. Vinganda evi vikasholoka mu 
vingundu.  

27Yange njishika, co mema a kalunga oma cau.  

28 Njendeka kuli Siluse ngwange, ‘Yove ukatwamenena vanu vange, ukalinga vije 
vinjinashakele kulinga, ukashika ngeci Yelusalema vaitungulule, na luvula lwa 
Njuvo ya Shukulu Kalunga valujale.’” 

Isaya 45 

Shukulu Kalunga aangula Siluse 

1Shukulu Kalunga naangula Siluse kupwa mwene! Namwangula kufungulula 
mafuti, namutumu kutundisa nzili ya vimyene, Shukulu Kalunga 
akamushokolwela vikolo vya vinganda. Shukulu Kalunga alinakwendeka kuli 
Siluse ngwendi,  

2 “Yange vene njikavwaesa ngila yove, njikalambesa minkinda na malundu, 
njikapokozola vikolo vya vunengu nakutsena mikambo yavyo ya vikuvo.  

3Njikakwana vufuko vwakushwekesa vwa mu mitambela ya lisusulungu, asinoni 
ukazivuka ngeci yange Kalunga, Njambi ya Isalele nakusana a lizina.  

4Siluse njakwangula ngeci ukwase ngamba yange Isalele, vanu vaje 
vanjinaangula. Njinakwana kasingimiko kakama nameme kuunjizivuka.  

5 “Yange Kalunga, kukwesi njambi weka lalo. Njikakwana nzili ije iwushaka, 
nameme kuunjizivuka.  

6Njilinakulinga evi ngeci, kutunda ku shongo imo ya kaye kutwala ku shongo 
ikwavo, munu woshe azivuke ngeci yange njapwa Kalunga, kukwesi njambi weka 
lalo wai.  

7Yange njitanga ceke na lisusulungu, njinena vivezikiso nakuvindama na tuyando. 
Yange Kalunga, muka-kulinga vyuma evi vyoshe.  

8Njikatuma vushunga kutunda mwilu ngwe nyonzi, kaye kakalivwaesela 
kuvutambula, co vushunga vukamena asi. Yange Kalunga, njinatanga vyuma evi.” 

Shukulu Kalunga ikeye watanga vyoshe 

9 Ngongo ya munu uje alwa na Ishamatanga yendi, munu napu citambi ca ku 
vitambi vyoshe vya ano asi! Kuma vuma vwasa kwihula muka-kushonga 
ngwavwo vika ushonga? Nambe kwendeka ngwavwo, eci ulinakushonga kucesi 
na mavoko?  

10Ngongo ya mwana uje ehula visemi vendi ngwendi, “Vikajo mwanjikitilile 
ngeci?” 

11Shukulu Kalunga, Njambi wakujela wa Isalele, uje muka-kuvwaesa vyuma vya 
kulutwe, alinakwendeka ngwendi, “Kumwapandele kunjihula ali vana vange, 
nambe kunjileka vinjinapande kulinga!  

12Yange njatangele kaye, nakutanga munu ngeci ayoyeleo. Njajangumwine melu 
na nzili yange, yange muka-kushika litangwa, na ngonde, na vingongonosi.  

13Yange njinaana Siluse nzili, mukushulisa vutumbe vwange nakuvwaesa vyuma 
mwamuvwa. Njikolola ngila yoshe ije yakendela. Akatungulula nganda yange ya 
Yelusalema, nakupatula vinzinda vange. Naumo wai namukumuna nambe 
namwana lizika-kanwa ngeci alinge evi vyuma.” Shukulu Kalunga Muka-nzili 
yoshe, ikeye nendekamo.  

14Shukulu Kalunga alinakwendeka kuli Isalele ngwendi, “Vufuko vwa Ingito na 
Sundane vukapwa vwove, na vanalume vavalaja va ku Semba vakapwa vindungo 
vove, vakakukavangeya oku vali mu malyenge. Vakatsikama a mavuli 
nakulitavela kuli yove ngwavo, ‘Njambi ali nove, ikeye lika napu Njambi.  

15Mwa vushunga yove wapwa u Njambi, yove muka-kulishweka, Njambi ya 
Isalele muka-kwamena.  

16Vaje voshe vaka-kushonga tumponya vakapwa viyambangani, nakuziva 
shwamwa.  

17Oloni Shukulu Kalunga akamena Isalele, co akahyana ku myaka yoshe, vanu 
vendi kuvakazivi shwamwa.’” 

18Shukulu Kalunga ikeye watangele melu, ikeye lika Njambi! Ikeye wamungile 
nakutanga kaye, wakolesele kaye mbe, nakukala ku myaka yoshe. Katangele kaye 
ngeci kapwe ngwe mambo embwe, oloni apwe akuyoyela vanu. Ikeye nendeka 
ngwendi, “Yange njapwa Kalunga, kukwesi njambi weka lalo.  

19Kunjendekele mu vushweke embwe, nambe kushweka vutumbe vwange. 
Kunjashakele vanu va Isalele ngeci vanjishakezeke mu vingundu vyangoco 
embwe. Yange njapwa Kalunga, muka-kwendeka vushunga, njizivuka vyuma vije 
vinapu vya vushunga.” 

Shukulu Kalunga wa kaye na tumponya twa Mbambilone 

20Shukulu Kalunga alinakwendeka ngwendi, “Likungululeni amo, yeni vanu va 
mu mafuti, voshe vaje vanasalao ku miyati ijeni ngeci vamisompe! Vanu vaje 
valemesa tumponya twavo twa viti, co valombela kuli vinjambi vaje kuvasa 
kuvovola, vanu ava kuvesi na mana!  

21Ambululeni vin̄anda vyeni ku mbanja, vaje vashaka kulyamena valihule umo na 
mukwavo. Iya wambulwile vyuma vya ku san̄ulu ngeci vikalingiwe? Kuma kesi 
yange Kalunga, Njambi muka-kwamena vanu vendi ndi? Kukwesi njambi weka 
lalo wai.  

22 “Yeni voshe muli kwoshe kuje kwasikisila kaye, tengulukileni kuli yange ngeci 
mwovoke. Yange lika Njambi njiliko.  

23 Cikulaeso cange capwa ca vushunga, kucikatenguluka embwe. Njalikumiiya 
omwo yange njapwa munjapwa ngwange, munu woshe akaija nakutsikama ku 
mesho ange, co akalisinga kupwa wa kulongwa kuli yange.  

24Vakendeka ngeci muli yange lika mukemwo muli kuhyana na nzili, oloni voshe 
vaje vanjizinda vakaziva shwamwa.  

25Yange Kalunga, njikapatula vatekulwila voshe va Yakomba, co 
vakanjishangazala.  

Isaya 46 

1 “Awa akewo mamaneselelo a vinjambi va Mbambilone! Akulivanga valemesele 
Mbele na Nembo, oloni ololo vanavalondeka a vimulu, vanapu citele a myongo ya 
tusitu vaje vanajuka.  

2Tumponya kutwasa kulyamena tuketwo vavenya, vanatufungulula nakututwala 
kweka. Awa akewo mamaneselelo a vinjambi va Mbambilone!  

3 “Njitolilileni, yeni vatekulwila va Yakomba, yeni voshe mwasalao kuli vanu 
vange. Njinamilele tunde ku simbu ije mwasemukile.  

4Yange nji Njambi yeni, co njikamilela, noo munakolo, na vwele ku mitwe yeni. 
Yange njamitangele, co njikamilela, njikamikwasa nakumyamena.  

5Shukulu Kalunga alinakwendeka ngwendi, ‘Iyajo nalyeseka nange? Kuma kwali 
weka wakulifwa nange ndi?  

6Vanu vafukula mu vingonga vyavo, nakwitila kuti ngolinde, vapeselesa siliva a 
vipeseleso. Vakumuna muka-kufula ngolinde ngeci alinge kamponya, asinoni 
vamukulamena nakumulemesa.  

7Uje kamponya vamwambata a vitsili vyavo, vamwaka mu mutambela umo, co 
kemana aje vene, kukasa kutunda aje vanakaka. Nga munu alombela ku 
kamponya, kukasa kumukumbulula, nambe kumwamena ku tuyando.  

8 “ ‘Anukeni evi, yeni vaka-vuvi, yongoleni vije vinjinalingi.  

9Anukeni vije vyalingiwile ku san̄ulu, taveni ngweni yange lika nji Njambi, co 
kukwesi weka lalo wakulifwa nange wai.  

10Tunde ku vushangumukilo, njendekele vati vyuma muvikafwa, ku san̄ulu 
njendekele vya vuka-kwimanena a vyuma vije vikalingiwa. Njendekele ngwange 
matumbe ange nalumo lwai akonwa, ngeci njasa kulinga vyuma vyoshe 
vinjayongola kulinga.  

11Njinasana munu kutunda mu ngangela, akukukwavula ngwe kambembe, co 
akamanesa vije vinjayongwele. Njinendeka, co vikalingiwa.  

12 “ ‘Njitolilileni, yeni vanu vaka-kukaluwisa vimbunge, yeni muli kulyala 
nakwamena.  

13Litangwa lyakumyamena lili muyehi, kulyesi kulyala embwe. Kwamena kwange 
kucikeshwala embwe. Njikaamena Yelusalema, nakunena kasingimiko ku 
Isalele.’” 

Isaya 47 

Kuwa kwa Mbambilone 

1 Shukulu Kalunga alinakwendeka ngwendi, “Mbambilone, shuluka a litanda 
lyove, co tumbama asi mu livu. Laja wapwile u mumbanda, nganda ije kuvasele 
kufungulula, oloni kuwesi lalo na cikonde cacivwa cakuvotsiya, ololo unapu u 
ndungo!  

2Tengulula n̄unju utwemo tiliku! Shulula nanga yove yakulivuva! Kambula 
cifunga cove! Jundula vuzalo vwove ku mendi, omo ujavuka vana va vindonga!  

3Vanu vakamona mushelengwa wove, vakamona kulilumbilisa kwove na 
shwamwa. Co yange njikalinga shambandinga, naumo wai asa kunjivindika.” 

4Njambi wakujela wa Isalele atupatula, lizina lyendi Shukulu Kalunga Muka-nzili 
yoshe.  

5Shukulu Kalunga nendeka ku Mbambilone ngwendi, “Tumbama kuluu mu 
lisusulungu, nalumo lwai lalo vakakutumbula vamwene wa mafuti!  

6Njaluvalele na vanu vange, njavapangesele ngwe kesi vanu vange. Njavaakele 
mu mavoko ove, oloni yove kuwavamwesele mema ku mbunge, nameme 
tukulukazi vene wavapangesele na muuka.  

7Yove wayongwele ngwove ukapwa vamwene simbu yoshe, oloni kuwaakeleko 
mbunge ku vyuma vije, nambe kuyongola ngwove vyuma evi vikahwa.  

8 ”Yove washaka vyuma vya senga, uyongola ngwove uli mwamuvwa na kwoloka. 
Ulinakuliyongola ngwove u wakama ngwe Njambi, ngwove kukwesi weka lalo 
wakulifwa nove. Wayongola ngwove nalumo lwai ukapwa u fwile, nambe kutsisa 
vana vove.  

9Oloni tolilila ku vyuma evi. Litangwa lilinakwija omo vyuma evi njinendeka 
vikalingiwa. Manseno ove oshe apwa angoco, ukapwa u fwile, co vana vove 
vakatsa.  

10”Wavandele mu vuvi vwove vavenya, wayongwele ngwove naumo wai asa 
kukumona. Mana ove nakuzivuka kwove vyakukwisile, wayongwele ngwove, 
‘Yange Njambi, kukwesi weka lalo wakulifwa nange.’  

11Tuyando twakama tukaija ali yove vwasi-vwasi kujeneka yove kuzivuka, co 
manseno ove oshe kuwakakukwasa.  

12Manseno ove oshe na mikalo yove, vije viwapangesele tunde ku vukwenje 
vwove, amo vikakukwasa, nakuzivisa lyova vitozi vove.  

13Unalijukisa yove vavenya, akwihula vaka-kulilongesa vingongonosi, na vaka-
kwambulula vyuma vya kulutwe, ngeci vakunangule ngonde na ngonde. Yako 
ukavehule vakuleke vije vikalingiwa ali yove.  

14 “Vanu vaje vakulaela mu vingongonosi vanapu vangoco ngwe mwila, uje wenya 
mu milangi ya tuhya. Aje naumo wai asa kwikao vilya.  

15Vuje vukevwo vuvwa vwoshe vuvakalinga kuli yove, vaje vaka-kukunangula 
vawakele nakwihula simbu yoshe yakuyoya kwove. Voshe vakakuseza, nakuya 
kwoshe kuvashaka, co naumo wai akakwamena.” 

Isaya 48 

Shukulu Kalunga ashungamesa vanu vendi 

1Yeni vanu va Isalele tolilileni evi, yeni mwatunda kuli Yunda, yeni mukalisingi na 
lizina lya Shukulu Kalunga, co mulitumbula kupwa vaka-kulemesa Njambi ya 
Isalele, oloni kumwesi kulinga vije mwendeka.  

2Muli na kulyalesa nakwendeka ngweni munapu vandambo va Yelusalema, 
nganda yakujela, nakukulaela kuli Njambi ya Isalele, uje lizina lyendi lyapwa 
Shukulu Kalunga Muka-nzili yoshe.  

3Shukulu Kalunga alinakwendeka ku Isalele ngwendi, “Laja njambulwile vije 
vikalingiwa, cooni vinalingiwa.  

4Njazivukile ngwange yeni mwapwa vanu vavakalu, vanu va vimbunge vyakukola 
ngwe vutale.  

5Ngecivene, njamilekele vyuma evi, simbu kanda vilingiwe, kutewa mwendeka 
ngweni, tumponya tweni vamukalemesa, vakevo valingile vyuma evi.  

6 “Vyoshe vinjendekele vinalingiwa, munapande kutava ngeci vyoshe 
njambulwile vinapu vya vushunga. Njikakuleka vyuma vyaviha vije vikaija, 
vyuma vije kunjajombolwele laja.  

7Ololo njilinakulinga cuma caciha, cije kanda uzive akulivanga. Nga vyakeleko 
nga wendeka ngwove wavizivukile laja vyoshe.  

8Njazivukile ngeci kumwakele cikulaeso muli yeni, simbu yoshe vamizivukile 
ngeci mwapwa muvaka-kutengulukila. Mukemwo kumwazivile evi, 
kumwazivileko nambe lijwi limo.  

9 “Ngeci vanu vakashangazale lizina lyange, kunjikaluvala vwasi, co 
kunjiminyongesa.  

10Njinamyeseka mu simbu ya tuyando twakama manene, ngwe muvakeseka 
siliva mu lutengo lwakama. Oloni njinawana ngeci kumwesi na seo.  

11Njalingile vyuma evi omwo cizango cange, kunjikatava lizina lyange ngeci 
valishaule, nambe kwana vumpau vwange kuli njambi umo weka lalo.” 

Siluse ntwama wakwangula kuli Shukulu Kalunga 

12 Shukulu Kalunga alinakwendeka ngwendi, “Njitolilileni, yeni vaIsalele, vanu 
vaje vanjinasana! Yange njapwa Njambi, wakulivanga na mamaneselelo, Njambi 
umolika!  

13Njatangele kaye na mavoko ange, nakujangumuna lilu. Lilu na kaye vyononoka 
kushika kwange kwoshe.  

14 “Kungulukeni yeni voshe mutolilile! Kukwesi vinjambi vayongwele ngwavo 
munu ou injinaangula asa kulwisa Mbambilone, nakulinga vije vinjishaka ngeci 
avilinge.  

15Yange njamusanene, njamutwamenenene, nakumuhyanesa.  

16 “Shwenyeni muyehi nange muzive evi vinjendeka. Kutunda ku 
vushangumukilo njendekele neni citona-mesho, co majwi ange simbu yoshe 
anapu a vushunga.” 

(Ololo Shukulu Kalunga wa Akamwa ya Vyoshe nanjitumu na nzili yendi. ) 

Vutumbe vwa Shukulu Kalunga ali vanu vendi 

17Njambi wakujela wa Isalele, Shukulu Kalunga muka-kumyamena 
alinakwendeka ngwendi, “Yange Kalunga Njambi yeni, uje amilongesa vyuma 
vyavivwa, nakumitwamenena mu ngila yaivwa muje mumunapande kuya.  

18 “Nga mwatolililile ku mashiko ange, nga vivezikiso vyeni vyapwile ngwe muna 
ndonga uje kesi kuma cau, nga munahyana ngwe mankimba aa mema a kalunga.  

19Nga vatekulwila veni vanatumu ngwe vinona vya lishen̄avu, co yange ngwe 
kunjatavele ngeci vavanyongese.” 

20 Tundeni mu Mbambilone! Lisambeni omo muya. Joleleni nakutambeka ngeci 
vanu voshe vazive ngwavo, “Shukulu Kalunga namena Isalele ngamba yendi! “ 

21Omo Shukulu Kalunga watwamenenene vanu vendi mu mambo mwakushaluka 
mwakuma cau, kuvakele na lihwila. Ikeye wavatuwisilile mema mu limanya. 
Watavwile limanya mukati, co mema atuukile.  

22 ”Shukulu Kalunga alinakwendeka ngwendi, Kukwesi kwoloka kuli vaka-vuvi.” 

Isaya 49 

Isalele wapwa ceke ku vaka-mafuti 

1 Yeni mafuti a kulyala tolilileni kuli yange, yeni vanu mwakala kulyala! Omo 
kanda njisemuke, Shukulu Kalunga wanjangwile, co wanjimikile kupwa ngamba 
yendi.  

2Ikeye walingisile majwi ange kuvambuka ngwe moko ya mukwale, nambe ngwe 
mukili wakushongomoka, wakukalwila cimweja. Wanjinyungile mwamuvwa na 
livoko lyendi.  

3Wendekele kuli yange ngwendi, “Isalele yove unapu ngamba yange, omwo ali 
yove, vanu vakanjishangazala.” 

4Njendekele ngwange, “Njinapanga, oloni vipangi vyange vinapu vyangoco! 
Njapangesa nzili yange yoshe, oloni nacimo cai cinjinamanesa.” Oloni nameme 
ngoco, vije vyanjipande vili mu mavoka a Shukulu Kalunga, co Njambi yange 
akanjana cikandelela a vije njilinakulinga.  

5Omo kanda njisemuke, Shukulu Kalunga wanjangwile, ngeci njimupangele, 
nakwilwisa vanu va Isalele vaje vanashandoka. Shukulu Kalunga nanjana 
kasingimiko, nakunjipwisa munu wa nzili.  

6 Shukulu Kalunga wendekele kuli yange ngwendi, “Njili na vipangi vyakama ali 
yove, ngamba yange. Kesi lika vipangi vyakwilwisa vanu va Isalele vaje vanasalao 
embwe, oloni njinakwaka ano ngeci upwe ceke ku vaka-mafuti, ngeci vaka-kaye 
voshe vovoke.” 

7Njambi wakujela wa Isalele na muyoyesi nendeka kuli uje uvayengula vanu, uje 
ivazinda vaka-mafuti, nakupwa ngamba ya vaka-kushwana ngwendi, “Vimyene 
vakakumona omo ukapatuka, co vakemana mukumwesa kasingimiko kavo, na 
vana va vimyene lalo vakacimona, co vakakulama nakukusingimika.” Eci 
cikalingiwa omwo Shukulu Kalunga, naangula ngamba yendi, Njambi wakujela 
wa Isalele, muka-kunyunga cikulaeso cendi.  

Shukulu Kalunga elwisa vanu vendi mu Yelusalema 

8 Shukulu Kalunga alinakwendeka kuli vanu vendi ngwendi, “Omo simbu 
yakumyamena yeta, njikakumbulula malombelo eni nakumimwesa ngozi yange, 
njikamikongweya nakuminyunga, co muli yeni njikalinga cikumiiyo na vanu 
voshe. Co njikamitava mutunge lalo mu lifuti lyeni lije ololo linapu ngundu.  

9Njikendeka kuli vinzinda ngwange, ‘Yeni munapatuka! ‘ Njikendeka lalo kuli vaje 
vali mu lisusulungu ngwange, ‘Ijeni ku ceke! ‘ Vakafwa ngwe vimanga vaje 
valinakulila mwila a malundu,  

10 kuvakakala na njala nambe na lihwila. Litanya na ntwima ya mu mambo 
kuvikavayandesa, uje wavazema akavatwamenena ku masima a tuvwelu-vwelu.  

11 “Njikalinga tapalo akati ka minkinda, nakuvwaesa ngila yakwendela vanu 
vange.  

12Vanu vange vakatunda kulyala, vakatunda ku kunto na mu kangombe ka yambi, 
na ku Aswane mu mbwela.” 

13Imbeni, yeni melu, ngwe vanu, asi, tambeka nakujolela ngwe vanu! Minkinda 
ishangumuke kwimba ngwe vanu! Shukulu Kalunga akazembeleka vanu vendi, 
vanu vendi vaka-kuyanda, akavazivila mema ku mbunge.  

14Oloni vanu va mu Yelusalema vendekele ngwavo, “Shukulu Kalunga natuseze! 
Ikeye natwivala.” 

15Ngecivene, Shukulu Kalunga wakumbulwile ngwendi, “Kuma munakazi kasa 
kwivala munendi uje ajamwa ndi? Kuma asa kuzinda munendi uje yakitile ndi? 
Nameme nga vaina ya munu vevala munavo, oloni yange kunjikamivala.  

16Yelusalema, kunjasa kukwivala embwe! Njinasoneka lizina lyove mu mbanda 
ya livoko lyange.  

17 “Nganda yove vakuyitungulula vwasi-vwasi, vaje vailwisile vakatenguluka 
nakuya,  

18Kenga mesho ove noku-noku umone vije vilinakulingiwa! Vanu vove 
valinakukunguluka, veluke kwimbo! Mwa vushunga ngwe omo njapwa Njambi 
wakuyoya, ukalyalesela ali vanu vove, ngwe mwakalyalesela shombolwa a vuzalo 
vwendi vwa seo.  

19 “Lifuti lyove lyaviile, co lyapwile ngundu, oloni ololo likashula manene na vanu 
vaje valinakwija nakutungamo. Na vitozi vove voshe vakakala kulyala nove.  

20Vanu vove vaje vasemukilile mu vunzinda, litangwa limo vakendeka kuli yove 
ngwavo, ‘Lifuti eli lyalindondo manene, tushaka mutambela wakama tukalemo! ‘ 

21Asinoni ukendeka mu mbunge yove ngwove, ‘Iyajo wanjikitilile vana ava 
voshe? Vana vange voshe vatsile, co njakele ange lika, ngwe munu uje ivashekele. 
Yange njakele mu vunzinda, nakunjitwala kulyala, iyajo nalele vana ava? 
Njasalele ange lika, co vana ava vanatundu kulijo? ‘ “ 

22Shukulu Kalunga wa Akamwa ya Vyoshe alinakwendeka kuli vanu vendi 
ngwendi, “Njikana mafuti cimweso, co vakelwisila vana vove kwimbo.  

23Vimyene vakapwa ngwe vaisho, na vamwene vakapwa ngwe vanyoko. 
Vakakutsikamena nakukusingimika, vakalikeesa mukumwesa kasingimiko kavo 
kuli yove. Asinoni ukazivuka ngwove kuma yange njapwa Kalunga, vaje 
vanjikulaela, kuvakazivi shwamwa.” 

24Kuma wasa kutambula vufuko vwanapukula munu muka-nzili ndi? Kuma wasa 
kupatula vinzinda ku vanu va muuka?  

25Shukulu Kalunga akumbulula ngwendi, “Eci cikeco cikasholoka. Vanu va nzili 
vakavanyeka vinzinda vavo, na vufuko vwa munu wa muuka vakavwambata. 
Njikalwisa woshe uje akakulwisa, co njikapatula vana vove.  

26Vaje vakakuyandesa vakalitsiya umo na mukwavo, vakapenda nakunwa 
maninga avo vavenya. Asinoni munu woshe akazivuka ngeci yange njapwa 
Kalunga, Njambi wa nzili wa Isalele, uje muka-kumyamena nakumipatula.” 

Isaya 50 

1Shukulu Kalunga alinakwendeka ngwendi, “Kuma mwayongola ngweni 
njashekele vanyoko, nambe kuvalandesa mukufweta mulonga? Ilikulijo mikanda 
yakumukondwesa? Kuma mwayongola ngweni njamilandesele ngeci vakamifuke 
ngwe munalume uje alandesa vana vendi kuvapwisa vindungo ndi? Embwe, 
mwaile nakumifuka omwo a vuvi vweni, vamitumine kulyala omwo a milonga 
yeni.  

2 “Omwo vikajo vanu vange vonwele kukumbulula omo njaile kuli vakevo ngeci 
njivamene? Vikajo kuvakumbulwile omo njavasanene? Kuma kunjesi na nzili 
yakuvamena ndi? Mukuluvala kwange njasa kumisa mema a kalunga, na 
vindonga kuvitengulula mambo, ngeci visi valimo vatse a mema.  

3Njasa kutengulula lilu kupwa lyakuzivala, ngwe vikeleya vije mukazala, omo 
mulila vatsi.” 

Kwononoka kwa ngamba ya Shukulu Kalunga 

4Shukulu Kalunga wa Akamwa ya Vyoshe nanjilongesa vije vyakwendeka, ngeci 
njase kutakamesa vaje vanajuka. A mutondo na mutondo akanjiindula ngeci 
njizive vije vyanjilongesa.  

5Shukulu Kalunga nashokolola matwi ange ngeci njizive, co kunjamutengulukilile 
nambe kutunda kuli ikeye.  

6 Njavatavele ngeci vanjipupe a mwongo, nakushuta munjezi wange, 
kunjavavindikile omo vanjishawile nakujekwila ku mesho ange.  

7Oloni kunjishaula kucasa kunjizivisa shwamwa, omwo Shukulu Kalunga wa 
Akamwa ya Vyoshe anjikwasa. Njazivuka ngeci kunjikazivi shwamwa,  

8 omwo Njambi ali kuyehi nange, co akamwesa ngeci kunjesi na mulonga. Kuma 
kwali wakusimpa uje asa kunjisompa ndi? Ijeni tuye amo ku mbanja! Mweceleni 
anene n̄anda yendi!  

9Shukulu Kalunga wa Akamwa ya Vyoshe ikeye muka-kunjimanena, iyajo anjana 
mulonga? Vaka-kunjivangeya voshe vakahwa njwa, vakanyonga ngwe nanga 
yakuliwa ku tunembulu.  

10Yeni voshe vaje musingimika Shukulu Kalunga, nakwononoka majwi a ngamba 
yendi, ngila mulinakwenda yasa kupwa ya lisusulungu, oloni kulaeleni 
nakujendamena, ali Shukulu Kalunga Njambi yeni.  

11Yeni voshe vaje vali na vutumbe vwakunyongesa vakweni, matumbe eni 
akaminyongesa yeni vavenya. Shukulu Kalunga akamona ngeci vyuma evi 
vilingiwa, mukayanda tuyando twakama.  

Isaya 51 

Majwi akuzembeleka Yelusalema 

1Shukulu Kalunga alinakwendeka ngwendi, “Tolilileni kuli yange, yeni mushaka 
kumyamena, yeni mwija kuli yange mukumikwasa. Yongoleni limanya kuje 
kumwatundile, na ku mbulu kuje kuvamiindile.  

2Yongoleni kukulwila yeni Avilahama, na Sala, kuje kwatunda naanga yeni. Omo 
njasanene Avilahama, kakele na vana vai, oloni njamuvezikisile nakumwana 
vana, njatumisile manene vatekulwila vendi.  

3 “Njikazivila mema ku mbunge Yelusalema, na voshe vaje valinakuyoya mu 
ngundu yendi. Nameme lifuti lyavo linapu mambo, njikalipwisa ngwe citungu ca 
Endeni cije cinjakunine. Yelusalema ikajolela nakuvwaelela, ikaimba myaso 
yakushangazala nakukandelela kuli yange.  

4 “Vanu vange tolilileni kuli yange, tolilileni ku vije njendeka. Njana vilongesa 
vyange ku miyati ya vanu, mashiko ange akavatwila ceke.  

5Mafuti a kulyala anavandamena na cinyangavili kwija kwange mukuvamena. 
Njikaija vwasi-vwasi mukwamena nakushika mafuti.  



1315 

©The Bible Society of Zambia, 2006. 

 

6Kengeni kwilu, co kengeni lalo asi, lilu likahwa vwasi ngwe vwisi, na lifuti 
likasanyozoka ngwe vuzalo vwalaja, co vanu vamwo voshe vakatsa ngwe 
vinzinzi. Oloni kwamena kwange kukapwa kwa myaka yoshe, kuhyana kwange 
kukapwa kwa myaka yoshe.  

7 “Tolilileni kuli yange, yeni muzivuka vije vya vushunga, yeni vanu vange 
munanyungu vilongesa vyange mu vimbunge vyeni. Kesi muzive lyova omo vanu 
vamishaula,  

8vakahwa njwa ngwe vuzalo vwakuliwa ku tunembulu! Oloni kwamena kwange 
kukapwa kwa myaka yoshe, kuhyana kwange kukakala visimbu vyoshe.” 

9Induka, Shukulu Kalunga nakutukwasa! Pangesa nzili yove nakutwamena, 
ipangese ngwe muwaipangesele ku visimbu vya ku san̄ulu. Yove wapunzwile 
cikashama Lahave wa mu mema a kalunga vipuka-vipuka.  

10Yove lalo womisile mema a kalunga cau, nakutenda ngila mukati ka mema, 
ngeci vanu vove vase kujavuka.  

11Vaje vawapatwile vaketa mu Yelusalema nakuvwaelela, vakaimba 
nakutambeka nakujolela. Vakavwaelela ku myaka yoshe, vanapatuka ku vusiwa 
nakukuviilila ku myaka yoshe.  

12Shukulu Kalunga nendeka ngwendi, “Yange muka-kumitakamesa. Omwo vikajo 
muzivila lyova munu, uje ikeye oma na kutsa ngwe mwila?  

13Kuma munevala Shukulu Kalunga uje wamitangele, uje wajangumwine melu, 
nakujala luvula lwa asi ndi? Omwo vikajo mukela na lyova lya vaje vamiluvalela 
nakumishaula simbu yoshe, vaje vashaka kuminyongesa? Vukalu vwavo kuvwasa 
kuminyongesa embwe.  

14Vaje vanapu vinzinda ololo vakapwa vaka-kupatuka, vakayoya myaka yaingi, 
nakukala na vyakulya vyoshe vije vanajeneka.  

15 “Yange Shukulu Kalunga Njambi yeni, Muka-nzili yoshe, njikavundula mema a 
kalunga, nakulumisa mankimba amwo.  

16Njajangumwine melu nakujala luvula lwa asi, njendeka kuli Yelusalema 
ngwange, ‘Yeni munapu vanu vange! Njamyana mashiko, co njikunyunga na 
livoko lyange.’” 

Mamaneselelo a tuyando twa Yelusalema 

17 Yelusalema, induka! Katuka wimane! Unanu mu nganja ya vukalu vwa Shukulu 
Kalunga wainwile nakuyimanesa, co wapelyangelele.  

18Kukwesi akamitwamenena lalo wai, naumo wai akati ka vanu vove akakukwata 
ku livoko.  

19Tuyando twakama tunaija ali yove, nzita inashandozola lifuti lyove, co vanu 
vove valinakutsa ku njala. Naumo wai akuzivilako mema ku mbunge.  

20Ku vimbango vya vitapalo vyoshe vanu vove valinakulezumuka omwo kuzeya, 
vanafu ngwe mbambi natsi mu mweto wa ciyambi. Vanazivi nzili ya vukalu vwa 
Njambi.  

21Yeni vanu vaka-kuyanda va mu Yelusalema yeni vaka-kupelyangela ngwe 
munapende,  

22Shukulu Kalunga Njambi yeni alinakumimanena nakwendeka ngwendi, 
“Njilinakutundisa ije nganja injamyanene ya vukalu vwange. Kumukanu vinyu 
ngeci mupelyangele embwe.  

23Oloni nganja eyi njikayana kuli vaje vamiyandesele, nakumilyatangela mu 
vitapalo ngwe mazilo.” 

Isaya 52 

Njambi akapatula Yelusalema 

1 Yelusalema kala na nzili na vukama lalo! Nganda yakujela ya Njambi, zala vuzalo 
vwove vwavuvwa! Vaka- kulemesa Shukulu Kalunga vaje vasiwile nganda yove 
yakujela, kuvakakovelamo lalo mu nganda.  

2Yelusalema, katuka mu likungu! Litotomone likungu, tumbama a litanda lyove! 
Yeni vinzinda va Siyone lizituleni malyenge aje anamikutu!  

3Shukulu Kalunga wa Akamwa ya Vyoshe alinakwendeka kuli vanu vendi 
ngwendi, “Omo mwapwile vinzinda, kuvamilandesele na vimbongo, co mu ngila 
eyi vene kuvakamipatula na vimbongo.  

4Omo mwaile mu Ingito nakukakalamo ngwe vangenzi, mwalingile cizango ceni, 
nameme ngoco, vaAsilya vamisindiiye kumitwala mu vunzinda kufweta cuma 
cimo.  

5 Ngecivene, ololo cuma cimo lalo cinasholoka mu Mbambilone, munapu mu 
vinzinda, co nacimo cai vamilandele naco. Co vaje vamishwanene vatambekele, 
co vashawile lizina lyange.  

6Omo simbu yeta mukazivuka ngeci yange njapwa Njambi uje nendeka kuli yeni.” 

7 Cinapu cuma cacivwa a minkinda kumona muluwa aija anena vin̄anda 
vyavivwa, vin̄anda vya kwoloka! Ambulula vyakuhyana nakwendeka kuli Siyone 
ngwendi, “Njambi yove ololo napu Mwene! “ 

8Vaje vanyunga nganda valinakutambeka, valinakwimba nakujolela. 
Valinakumona na mesho avo vavenya, kwiluka kwa Shukulu Kalunga ku Siyone.  

9Yeni vingundu vya Yelusalema, shangumukeni kwimba myaso yakujolela! 
Shukulu Kalunga napatula Yelusalema nganda yendi nakuzembeleka vanu vendi.  

10Shukulu Kalunga akapangesa nzili yendi yakama mukwamena vanu vendi, co 
vaka-kaye voshe vakamona kwamena kwa Njambi yetu.  

11 Tundeni mu Mbambilone, yeni voshe vaka-kwambata vivala vya mu Njuvo ya 
Shukulu Kalunga. Kesi mukwate cuma cakujwala, lijeleseni ngeci muye.  

12A simbu eyi kumukayi lumbisi nambe kuvomboloka embwe. Omwo Shukulu 
Kalunga Njambi yeni ikeye akamitwamenena, co akaminyunga ku mitambela 
yoshe.  

Ngamba wakuyanda 

13Shukulu Kalunga alinakwendeka ngwendi, “Kenga, ngamba yange akavezika 
mu vipangi vyendi, akapwa wakama, co vanu vakamusingimika manene.  

14Vanu vavangi vakasamene omo vamumwene, wapwile ngwe liinga-nyambi 
akumukenga, kapwile ngwe munu.  

15 Oloni miyati ya vanu vavangi vakamukomoka, co vimyene kuvakasa kwendeka, 
vakalikomokela lika. Vakamona nakuzivisisa cuma cije kuvazivukile akulivanga.” 

Isaya 53 

1 Vanu vakumbulula ngwavo, “Iyajo asa kukulaela muzimbu wetu? Iyajo namono 
nzili ya Shukulu Kalunga mu vyuma evi?  

2Capwile cizango ca Shukulu Kalunga ngeci ngamba yendi akole ngwe kamuti 
kakandondo kamena mu livu lyakuma. Kakele na kasingimiko nambe vuvwa 
ngeci tumukenge. Kakele na seo ngeci tumukomoke, nacimo cai catulupwisile 
mbunge ngeci tukenge kuli ikeye.  

3Twamuyengwile nakumuvyana, wayandele nakuziva kuvavala. Naumo wai 
wakengele kuli ikeye, twamuyeluwisile ngwe kesi na seo.  

4 ”Oloni wayandele tuyando tuje twapandele kupwa twetu, wazivile kuvavala 
kuje kutwapandele kuziva yetu. Yetu twayongwele ngeci tuyando twendi 
twapwile cihiso cakutunda kuli Njambi.  

5 Oloni vamutwile vimbandu omwo vuvi vwetu, vamupupile omwo kuvulumuna 
kwetu. Yetu tunakanguka omwo ikeye wambatele cihiso cetu, yetu vanatupwisa 
tuvamutunu, omwo ya vimbandu vije vamutwile.  

6 Yetu voshe twapwile ngwe vimanga vakuzimbala, munu na munu waile mu 
ngila yendi. Oloni Shukulu Kalunga wamwanene cihiso cije capandele kupwa 
cetu.  

7 ”Vamuyandesele, oloni wolokele kuluu, wolokele kuluu ngwe manga uje 
vatwala nakumutsiya, ngwe manga uje oloka kuluu kuli vaka-kumuteula.  

8 Vamukutile nakumusompesa, co vamutwalele nakumutsiya, naumo wai 
walinyengele a tuyando twendi. Vamutsiile omwo vuvi vwa vanu vetu.  

9 Vamwakele mu mbumbo amo na vaka-vuvi, vamutsindile amo na vaka-kufuka, 
nameme ngoco kakele na mulonga wai, nambe kwendeka makuli.” 

10Shukulu Kalunga alinakwendeka ngwendi, “Eci capwile cizango cange ngeci 
ayande, kutsa kwendi kwapwile n̄ombelo yakunena kusambesa. Ngamba yange 
akayoya simbu yoshe nakumona vatekulwila vendi, co muli ikeye vutumbe 
vwange vukaya kulutwe.  

11Omo nayoyo mu tuyando, co akajolela lalo, ikeye akazivuka ngeci kayandele 
ngoco embwe. Ngamba yange wa kulongwa, muli ikeye njilinakuvwaelela, ikeye 
akambata cihiso ca vanu vavangi, omwo njikavasambesela ali ikeye.  

12 Ngecivene, njikamwana mutambela wa kasingimiko, akati ka vanu va vulemu 
na nzili. Watavele kwana mwonyo wendi nakumulavela amo mu luvinda lwa 
vaka-vuvi. Vanu vamuyongwele ngwavo muka-vuvi, oloni wayandele omwo vuvi 
vwavo, co walombelele kuli Njambi ngeci Njambi avasambese.” 

Isaya 54 

Cizemo ca Shukulu Kalunga kuli Isalele 

1 Yelusalema, unafu ngwe munakazi wa vana, oloni ololo wasa kwimba 
nakutambeka nakujolela. Ololo ukakala na vana vavangi kutuvakana munakazi 
uje nashomboka simbu yakama.  

2Amesa mbalaka muulinakukala! Nungila ku mikole, co kolesa ku vipampalingo!  

3Ukambata mitambela ya mafuti eka, vanu vove vakeluka mu lifuti muje muli 
miyati yeka ololo. Vinganda vije vyapwile vingundu vikashula lalo na vanu.  

4Kesi uzive lyova, nambe kuziva shwamwa, kuukashauka lalo embwe. Ukevala 
kujeneka kulongwa kwove a simbu ya vwanike vwove, kesi uzive shwamwa 
akupwa ufwile.  

5Ishamatanga wove akapwa ngwe munalume wove, ikeye Shukulu Kalunga 
Muka-nzili yoshe, Njambi wakujela wa Isalele, ikeye muka-kushika a kaye koshe, 
co akakwamena.  

6Isalele, yove unapu ngwe mumbanda uje yanaseza munalume wendi, co ali mu 
vusiwa vwakama. Oloni Shukulu Kalunga akusana wiluke kuli ikeye, 
alinakwendeka ngwendi,  

7 “Njakusezele kasimbu kakandondo lika, omwo a cizemo cange cakama 
njikakwilwisa lalo.  

8Omwo njaluvalele njakusezele kasimbu kakandondo lika, oloni njikakumwesa 
cizemo cange ku myaka yoshe. Ngwendi Shukulu Kalunga uje muka-kukwamena.  

9 ”Njakulaesele Nowa ngwange, nalumo lwai njikanena lalo livazi ano asi. Ololo 
njikukulaesa ngwange kunjikaluvala nove lalo embwe, nambe kukunyanyamesa.  

10Minkinda na malundu vikazimangana, oloni cizemo cange ali yeni kucikahu, 
njikanyunga cikumiiyo cange cakumyana kwoloka ku myaka yoshe.” Ngwendi 
Shukulu Kalunga uje wakuzema.  

Yelusalema ije ikaija kulutwe 

11 Shukulu Kalunga alinakwendeka ngwendi, “Yelusalema, nganda ya tuyando, na 
nganda yakujeneka seo, naumo wai akakuzembeleka, njikatungulula luvula 
lwove na mamanya a seo yakama.  

12Njikatunga tuposhi twove na mamanya a lumbi, vikolo vyove njikavitunga na 
mamanya aje akuvyazima ngwe tuhya, njikazengeleka civumbe na mamanya a 
seo.  

13 ”Yange vene njikalongesa vanu vove, nakuvavezikisa na kwoloka.  

14Vushunga na vuvwa vikakukolesa. Ukakala mwamuvwa kuvakakuyandesa 
nambe kukuzivisa lyova.  

15Nga munu akakulwisa, ikeye vavenya alinakucilinga, kesi yange njinamutumu 
embwe. Woshe uje akakulwisa akawa.  

16 “Yange njatangele muka-kufula, uje akafulu vitwa a tuhya. Yange lalo 
njatangele lishwalale, uje muka-kupangesa vije vitwa mukutsiya.  

17Oloni kukwesi citwa cikasa kukuvulumuna, ukasa kukumbulula vaje voshe 
vakendeka majwi a makuli ali yove. Njikemanena vangamba vange 
nakuvahyanesa.” Mwanendeka Shukulu Kalunga.  

Isaya 55 

Njambi azivila vanu mema ku mbunge 

1Shukulu Kalunga alinakwendeka ngwendi, “Nga muli na lihwila, ijeni munwe 
mema! Nga kumwesi na vimbongo, ijeni mulye vije vimushaka! Ijeni mwakunwe 
vinyu na mavele, kujeneka kuvilanda na vimbongo!  

2Omwo vikajo muviisila vimbongo a vyuma vije kuvyapwile vyakulya? Omwo 
vikajo muundanganena cuma cije kucasa kumikutisa? Tolilileni kuli yange 
nakulinga vije njendeka, co mukavwaelela na vyakulya vyavivwa manene.  

3 “Yeni vanu vange tolilileni, ijeni kuli yange, co mukakala na mwonyo! 
Njikalikumiiya neni cikumiiyo ca myaka yoshe, nakumivezikisa vivezikiso vije 
vinjakulaesele Ndaviti.  

4Njamupwisile ntwama na muka-kushika miyati ya vanu, co wapwile mukaleo 
wange kuli vakevo.  

5Ololo mukasana miyati yeka, ije kumwazivukile akulivanga, oloni vakaija 
lumbisi nakulipandakana neni! Yange Kalunga, Njambi yeni, Njambi wakujela wa 
Isalele, njikalinga ngeci vyoshe evi vinapande kulingiwa, njikamishangazala 
nakumyana vumpau.” 

6Tengulukileni kuli Shukulu Kalunga nakulombela kuli ikeye omo acili muyehi.  

7Vaka-vuvi vecele vilinga vyavo vya vuvi, co vatengulule viyongola vyavo. 
Vatengulukile kuli Shukulu Kalunga Njambi yetu, ikeye muka-mema ku mbunge 
na muka-kusambesa vwasi.  

8Shukulu Kalunga alinakwendeka ngwendi, “Viyongola vyange kuvyafwile ngwe 
viyongola vyeni embwe, na vingila vyange vinalyangunuka na vingila vyeni.  

9Ngwe melu muwakala akamwa ya asi, ngecivene, vingila vyange, na viyongola 
vyange vili akamwa ya vingila na viyongola vyeni.  

10”Lijwi lyange linapu ngwe nyonzi ya vusuku-mbundu na nyonzi ije itunda kwilu 
nakujulisa asi aje akamene vimbuto vyakukuna, na vimbuto vya vinona vyakulya.  

11 Omu mukemwo muwapwa majwi ange, majwi ange kuwakeluka kuli yange, 
kujeneka kulinga vije njawatumine ngeci awalinge.  

12Mukatunda mu Mbambilone nakujolela, vakamitwamenena mu kwoloka 
kutunda mu nganda. Minkinda na malundu vikaimba ngwe vanu omo mwita, na 
miti lalo ikatambeka nakujolela ngwe vanu.  

13Miti ya sipelese na cinyota ikamena mu mutambela muje mwakele mambimbo. 
Miti eyi ikapwa cizivukiso ca vumpau vwa Shukulu Kalunga ku myaka yoshe.” 

Isaya 56 

Vanu va Njambi vakalipandakana na miyati yoshe 

1Shukulu Kalunga alinakwendeka ku vanu vendi ngwendi, “Lingeni vije vinapu 
vya vushunga, na vuvwa, omwo njikamyamena vwasi-vwasi.  

2Njikavezikisa vaje vanyunga Litangwa Lyakuhwima simbu yoshe kujeneka 
kulishaula. Njikavezikisa vaje kuvesi kulinga vuvi.” 

3Muka-kwija uje nalipandakana na vanu va Shukulu Kalunga kapandele 
kwendeka ngwendi, “Shukulu Kalunga kakanjitava kulemesa amo na vanu vendi.” 
Munalume kayunuke kapandele kuyongola ngwendi omwo kesi na vana, kasa 
kupwa umo wa vanu va Njambi.  

4Shukulu Kalunga alinakwendeka kuli munalume wa cifwa cangacije ngwendi, 
“Nga unjisingimika nakunyunga Litangwa Lyakuhwima, co nga ulinga vije 
vinjivwaelelesa nakunyunga cikumiiyo cange,  

5asinoni lizina lyove vakalyanuka mu Njuvo yange na akati ka vanu vange simbu 
yoshe kutuvakana nga wakele na vana va vanalume na ava va vanakazi. Naumo 
wai akakwivala.” 

6Shukulu Kalunga alinakwendeka kuli vaje vaka-kwija vanapu vamo va vanu 
vendi, vaje vamuzema nakumupangela, vaje vanyunga Litangwa Lyakuhwima 
nakunyunga mwamuvwa cikumiiyo cendi ngwendi,  

7 ”Njikamitwala ku Siyone, lilundu lyange lyakujela, co njikavajolesa mu Njuvo 
yange yakulombelela, co njikatambula vin̄ombelo vije vimukombelela a mutula 
wange. Co Njuvo yange vakaitumbula Njuvo yakulombelela miyati yoshe.” 

8Shukulu Kalunga wa Akamwa ya Vyoshe uje wanenele vanu vendi vaIsalele 
kwimbo kuvatundisa ku vunzinda, nakulaesa ngeci akanena veka lalo 
vakulipandakane navo.  

Vantwama va Isalele vavahisa 

9Shukulu Kalunga naleke miyati ya vangenzi kwija ngwe tusitu nakulya vanu 
vendi.  

10Ikeye alinakwendeka ngwendi, “Vantwama voshe, vaje vapandele kunangula 
vanu vange, vanapu tupuputwa! Nacimo cai vazivuka. Vanapu ngwe tutali vaje 
vakanyungu vyuma oloni kuvesi kuvwoza, vakakala lika, vazema lika kulala 
nakulota!  

11Vantwama vaje kuvesi kuzivisisa vanapu ngwe tutali vamutupu vaje kuvesi 
kukuta. Vantwama ava kuvesi kuzivisisa. Ntwama na ntwama ashaka kulinga vije 
vimuvwaelelesa.  

12Vendeka ku umo na mukwavo ngwavo, ‘Twambateni vinyu tunwe ngwe 
mutunashakela! Co imene tukalinga lalo ngwe mutuli nakulinga lelo! ‘ “ 

Isaya 57 

Vahisa tumponya twa Isalele 

1Vaka-vushunga valinakuvakokangeya nakuvatsiya, oloni naumo wai ombako 
mbunge. Vuvi vulinakuvapekumwina kulyala.  

2Vaje venda mu vushunga vawana kwoloka, nakuhwima omo vatsa.  

3Ijeni kuno vakumisompe, yeni vaka-vuvi! Yeni munapu mumolika na vimbanda, 
na vaka-vupangala, na vikwizi.  

4Veyajo mulinakushendumuna? Yeni vaka-makuli iyajo mulinakufweya?  

5Mulinakulemesa vinjambi va tumponya nakulingila vupangala mwisi ya miti 
yeni yakujela. Mulinakukombelela vana veni mu manzenzengoma a mamanya 
kuyehi na muna ndonga.  

6Mulinakwambatako mamanya akuseneta, co mulinakuwalemesa ngwe vinjambi. 
Muketilako vinyu kupwa vin̄ombelo nakuvatwalela n̄ombelo ya vimbuto vya 
vinona. Kuma munayongola ngweni njasa kuvwaelela nevi vyoshe ndi?  

7Mukai ku minkinda yailaja mukukombelela vin̄ombelo nakulingilako vupangala.  

8Mukatumbika vifwa vya vinjambi va vaka-kujeneka kukulaela kuzengeleka 
myela yeni yakama yakulala. Mukunjivyana yange, munafukula vulili vweni, co 

munalalao na vaka-cizemo ceni, vaje munafwete ngeci mulale navo. Co 
munakutisa mashungu eni a vulili vweni.  

9Mukavwava mazi amavwa akunika lwengo, co muya nakulemesa njambi Moleki. 
Muya nakushakezeka vinjambi ngeci muvalemese, mutuma tunganda noku-noku, 
nameme ku vukalo vwa vatsi. 

10Mulinakuliyandesa yeni vavenya nakushakezeka vinjambi veka, oloni kumwesi 
kujuka. Muyongola ngweni tumponya tweni vamyana nzili, ngeci kumwesi 
kuzeya.  

11Shukulu Kalunga alinakwendeka ngwendi, “Vinjambi mukajo ava 
valinakumizivisa lyova, ngeci mulinakwendeka makuli nakunjivala ivya? 
Munalikela kunjisingimika omwo njinoloka simbu yakama ndi?  

12Mulinakuyongola ngweni evi mulinakulinga vinapu vyavivwa, oloni yange 
njikamizivisa shwamwa a vilinga vyeni, co tumponya tweni kuvakamikwasa.  

13Omo mutambeka ngeci vamikwase, eceleni tumponya tweni tumyamene! 
Lihunzi likavapekumuna! Oloni vaje vakulaela muli yange vakayoya mu lifuti, co 
vakanjilemesa mu Njuvo yange.” 

Cikulaeso ca Njambi cakukwasa nakukangwisa 

14Shukulu Kalunga alinakwendeka ngwendi, “Eceleni vanu vange veluke kuli 
yange. Tundiseni mingowa mu ngila ya vanu vange! Sheveni tapalo 
nakuyivwaesela cimweja!  

15 “Yange Njambi wa Akamwa ya Vyoshe, na Njambi wakujela, uje wayoya myaka 
yoshe. Yange njayoya akamwa na ku mutambela wakujela, oloni njayoya lalo na 
vanu vaje valikeesa nakutenguluka, ngeci njiindule kusimpa kwavo na 
cinyangavili cavo.  

16Njaanene vanu vange mwonyo, co kunjikavahisa lalo nambe kuvaluvalesa 
myaka yoshe embwe.  

17Njaluvalele navo omwo vuvi vwavo na muuka wavo, ngeci njavahisile 
nakuvaseza, omwo vakaluwisile vimbunge vyavo nakuya mu vingila vyavo.  

18 “Njamwene muvalingile, oloni njikavakangwisa, co njikavatwamenena 
nakuvakwasa, njikazembeleka vaje valinakulila.  

19 Njikana kwoloka kuli voshe vaje vali muyehi na vaje vali kulyala! 
Njikakangwisa vanu vange.  

20Vaka-vuvi vanapu ngwe mema a kalunga aje kuwesi kukendama, aje mankimba 
awo kuwesi kulikela kungwanjanga, akanene mazilo na lindova.” 

21 Shukulu Kalunga alinakwendeka ngwendi, “Kukwesi kuhwima kuli vaka-vuvi.” 

Isaya 58 

Kulikela kulya kwa vushunga 

1Shukulu Kalunga alinakwendeka ngwendi, “Tambekeni manene ngwe 
mumunasela! Lekeni vanu vange va Isalele a vuvi vwavo!  

2Vakanjilemesa a litangwa na litangwa, vendeka ngwavo valinakushungwiya 
kuzivuka vingila vyange nakwononoka mashiko ange. Vendeka ngwavo vashaka 
njivane mashiko a vushunga, ngeci vavwaelele mukunjilemesa.” 

3Vanu vehula ngwavo, “Omwo vikajo tunapande kulikela kulya nga Shukulu 
Kalunga kacizivukile? Omwo vikajo tunapande kujeneka kukala na vyakulya nga 
ikeye kombuko mbunge?” Shukulu Kalunga alinakwendeka kuli vakevo ngwendi, 
“Vushunga vukevwo ovu, a simbu ije mulikela kulya, mulinakuungumuka na 
mashungu eni vavenya nakuyandesa vaka-kumipangela.  

4Kulikela kulya kweni kulinakumilwisa, co mulikanangana nakulinga lwozi. 
Kuma muyongola ngweni kulikela kulya kwa muyati ou kunjilingisa ngeci 
njitolilile ku malombelo eni ndi?  

5Omo mulikela, mulinakuliyandesa lika yeni vavenya, akukulamesa manene 
mitwe yeni ngwe muti wakujendama, nambe akuzala cikeleya nakutumbama mu 
lito. Oku kukekwo mutumbula ngweni kulikela kulya ndi? Kuma muyongola 
ngweni njikasa kuvwaelela na vyuma evi ndi?  

6 “Kulikela kulya kunjishaka kukekwo oku, munapande kutundisa malyenge 
avanakutu vinzinda kujeneka mulonga, co eceleni vaka-kuyanda vaye ngoco.  

7 Lipangeleni vyakulya vyeni na vaje vali na njala, co shokolweleni tuutu na vaka-
kuyanda ku vinjuvo vyeni. Aneni vuzalo kuli vaje vanajeneka vyakuzala, co kesi 
muvyane kukwasa vavushoko vweni.  

8 “Asinoni ceke cange cikamitwila ngwe litangwa omo lituuka ku mutondo, co 
mukakanguka vwasi. Simbu yoshe njikakala neni nakumyamena, co vumpau 
vwange vukaminyunga ku mitambela yoshe.  

9Omo mulombela kuli yange, co njikamikumbulula ngwange, ‘Yange uno.’”Kesi 
muyandese vanu, nambe kuvashaula mu cifwa coshe-icoshe, nambe kwendeka 
lijwi lyoshe lyalivi,  

10aneni vyakulya kuli vaje vali na njala, nakulinga mwamuvwa vanu vaje 
valinakuyanda, co lije lisusulungu lyamizengeleka likemuka ceke ca mukati ka 
litangwa.  

11Co simbu yoshe njikamitwamenena nakumyana vyuma vyavivwa. 
Njikaminyunga mwamuvwa nakumitakamesa. Mukafwa ngwe lihya lije lili na 
mema amangi, ngwe lisima lya mema a kavwelu-vwelu lije kulyesi kuma cau.  

12Vanu veni vakatungulula vingundu vyalaja. Vanu vakamizivuka ngwavo yeni 
mwatungulula vivumbe vije vyasiwukile, munendula vinjuvo vije vyasiwukile.” 

Cikandelela cakunyunga Litangwa Lyakuhwima 



1324 

©The Bible Society of Zambia, 2006. 

 

13Shukulu Kalunga alinakwendeka ngwendi, “Nga munyunga Litangwa 
Lyakuhwima kupwa lyakujela, co mulikela kukava mashungu eni vavenya a 
litangwa lije, nga musingimika litangwa lyange lyakujela nakulyononoka 
nakulikela kwenda, nakupanga, nambe kwendeka mumunashakela a litangwa 
lije,  

14co mukawana kujolela mukunjipangela yange. Vakamisingimika mu kaye 
mwoshe, co mukajolela mu lifuti lije linjanene kuli kukulwila yeni Yakomba. 
Yange Kalunga, Njinendekamo.” 

Isaya 59 

Muka-kwimanena ahisa vuvi vwa vanu 

1Kesi muyongole ngweni Shukulu Kalunga wapwa wakuzeya manene 
mukumyamena, nambe wapwa kasinda-matwi manene mukuziva malombelo eni 
ngeci amikwase embwe! 

2Oloni vuvi vweni vukevwo vunamyangununa na Njambi yeni. Njambi kesi 
kuziva malombelo eni omwo vuvi vweni.  

3Vyendeka vyeni vinashulu na makuli na matumbe a muuka, na mavoko eni 
anashulu na maninga.  

4Muya ku mbanja, oloni kumwesi na vushunga. Mukalingi matumbe eni 
akuvulumuna vakweni.  

5Matumbe awa mulinakulinga anapu amavi ngwe mavunda a linyoka wa 
vushungu. Nga utivao limo, co mutuuka linyoka.  

6Oloni matumbe eni kesi amamvwa embwe, akewo anapu angoco ngwe vwanda 
vwa kavuvi!  

7Simbu yoshe mutumba matumbe a vyuma vya vuvi, co mukawalingi vwasi-
vwasi. Mukazambula mukutsiya vanu vakujeneka mulonga. Kwoshe kumuya 
mukasezako vingundu nakuviisako,  

8 kumuzivuka kukala mu kwoloka. Vyuma vyoshe mukalingi vyapwa vyakujeneka 
vushunga. Mukakavangeya vingila vya kupenga-penga, na voshe vaje 
vamikavangeya kuvesi kuwana kwoloka.  

Vanu valitavela vuvi vwavo 

9Vanu valinakwendeka ngwavo, “Ololo twazivuka omwo vikajo Njambi 
katwamenene kuli vaje valinakutuyandesa. Twakele na cinyangavili cakwendela 
mu ceke, oloni kuli lika lisusulungu,  

10tulinakwenda nakupapateya ngwe tupuputwa. Tutanozoka mutanya mwelu, 
ngwe vutsiki, ngwe tuli mu lisusulungu lya vukalo vwa vatsi.  

11Tuli na lyova na vusiwa. Tushaka Njambi atwamene ku tuyando na vuvi, oloni 
nacimo cilingiwa cai.  

12 “Shukulu Kalunga, milonga yetu ku mesho ove yaingi manene. Vuvi vwetu 
vulinakutuhisa. Twavuzivuka.  

13Twakutengulukila, nakuvyana kukukava. Twayandesele vakwetu nakutunda 
kuli yove. Viyongola vyetu vinapu vya makuli, na majwi etu anapu a makuli.  

14Kulongwa kunahu, na vushunga kuvwesiko lalo. Vushunga vunahumo mu 
mbanja, co kulongwa kwaiko lalo.  

15Kulongwa kunapu kwakundondo. Woshe uje alikela kulinga vuvi alimona ali na 
mulonga.” 

Shukulu Kalunga alivwaesela kupatula vanu vendi 

Shukulu Kalunga namono evi, co ikeye kesi nakuvwaelela omwo kukwesi 
vushunga.  

16 Ikeye nalikomokela manene akumona ngeci kukwesi uje akwasa vaka-
kuyanda. Ngecivene, akapangesa livoko lyendi lya nzili mukuvapatula 
nakuhyana.  

17 Akazala kulongwa ngwe cikoveyo ca nzita ca a nulo, kwamena kupwa ngwe 
tepa ya nzita ya ku mutwe. Vukalu na shambandinga vikapwa ngwe vuzalo 
vwendi.  

18Akahisa vitozi ngwe a vije vivalingile ku vanu vendi, nameme vene vitozi vaje 
vali ku mafuti a kulyala.  

19Kutunda mu ngangela nakweta mu kangombe ka yambi, vanu voshe 
vakakomoka vukama vwa nzili yendi. Akaija ngwe mema a cingungu-muta, ngwe 
lihunzi lyakama.  

20 Shukulu Kalunga alinakwendeka kuli vanu vendi ngwendi, “Njikaija ku 
Yelusalema, nakumimanena nakumyamena yeni voshe vaje vanatenguluka ku 
vuvi vweni. 

21Njilinakulikumiiya cikumiiyo neni, njinamyana Munzinzime wange na 
vilongesa vyange kupwa vyeni ku myaka yoshe, co kutunda lelo nakutwala 
kulutwe, munapande kunjononoka nakulongesa vana veni, na vatekulwila veni 
kunjononoka visimbu vyoshe vikaija kulutwe.” 

Isaya 60 

Vumpau vwa kulutwe vwa Yelusalema 

1Induka, Yelusalema, vyazima ngwe litangwa, omwo ceke cove cinaija, na 
vumpau vwa Shukulu Kalunga vulinakuvyazima ali yove!  

2Lisusulungu likafwika miyati yeka, oloni ceke ca Shukulu Kalunga cikavyazima 
ali yove, ceke cendi cikakala amo nove.  

3Miyati ya vanu vakavashwenyesa ku ceke cove, co vimyene vakavashwenyesa 
ku litangwa lyove lyaliha.  

4Kenga mesho ove noku-noku, umone vije vilinakulingiwa, vanu vove 
valinakukunguluka vaije kwimbo! Vana vove va vanalume vakatunda kulyala, 
vana vove va vanakazi vakavambata ngwe vana vavandondo.  

5Ukamona vyuma evi, co ukajolela manene, co mbunge yove ikashula nakujolela. 
Vufuko vwa miyati ya vanu veka vakavunena kuli yove, vukatunda musambwa ya 
mema a kalunga.  

6Matanga akama a tumelo, akatunda ku Mindyani na Efa. Vanu va Shemba 
vakanena ngolinde, na insense mukushangazala Shukulu Kalunga!  

7Vimanga voshe va ku Kendale na ku Nembayote Vakavanena kuli yove 
mukuvakombelela. Vakavakombelela a mutula mukuvwaelelesa Shukulu 
Kalunga. Co njikashangazala Njuvo yange ya vumpau.  

8Mato avikajo awa alinakupekumuka ngwe mashelwa? Ngwe tutela vaje veluka 
ku mashwa avo?  

9Anapu mato aje atunda ku mafuti a kulyala, ali na kwilwisa vanu va Njambi 
kwimbo lyavo. Valinakwiluka na siliva na ngolinde, mukusingimika lizina lya 
Shukulu Kalunga, Njambi wakujela wa Isalele, uje nalingisa miyati ya vanu voshe 
ngeci vasingimike vanu vendi.  

10Shukulu Kalunga alinakwendeka ku Yelusalema ngwendi, “Yelusalema, vaka-
kwija vakatungulula vivumbe vyove, co vimyene vavo vakakupangela. 
Njakuhisile omwo vukalu vwange, oloni ololo njikakumwesa kutetela kwange, na 
mema ku mbunge ange.  

11 Vikolo vyove vikashokoloka mutanya na vutsiki, ngeci vimyene va miyati ya 
vanu yeka vakunenele vufuko vwavo.  

12Miyati ya vanu vaje vakavyana kukupangela vakainyongesa njwa.  

13 “Viti vya tulipi, na njunipa, na sipelese, viti vyavivwa vya mu shwata ya 
Lembanone, vakavinena mukukutungulula yove Yelusalema, mukuvwaesa vuvwa 
Njuvo yange, nakulingisa vumpau nganda yange.  

14 Vatekulwila va vaje vakuyandesele vakaija nakutsikama kuli yove mukumwesa 
kasingimiko kavo. Voshe vaje vakuyeluwisile vakatsikama kuli yove, 
nakwendeka ngwavo, ‘Yove Siyone nganda ya Shukulu Kalunga, Njambi wakujela 
wa Isalele.’  

15 “Nameme vakwivalele nakukuzinda, njikakupwisa nganda yakama yaivwa, 
mutambela wa kulyalesa nawo ku myaka yoshe.  

16Miyati ya vanu voshe na vimyene vakakunyunga ngwe cisemi alela munendi. Co 
ukazivuka ngeci yange, Kalunga Muka-nzili yoshe Njambi wa Isalele, 
njinakwamena nakukupatula.  

17 “Njikakunenela ngolinde kwingisa mu vunengu. Njikakunenela siliva na 
vunengu kwingisa mu vutale na citi, njikakunenela vutale kwingisa mu limanya. 
Vaka-kushwana kuvakakuyandesa lalo, vakashwana na vushunga na kwoloka.  

18Kukukakala lalo lipakeso mu lifuti lyove, nambe kulitsiya nambe kulinyongesa 
mu lifuti lyove embwe. Njikakunyunga nakukwimanena ngwe civumbe, 
ukanjishangazala omwo yange njinakwamena.  

19 ”Litangwa kulikapu lalo ceke cove ku simbu ya mutanya, nambe ngonde kutwa 
lyezi ku simbu ya vutsiki, yange Kalunga, njikapwa ceke cove ku myaka yoshe, 
Njambi yove ikeye akapwa vumpau vwove,  

20Matangwa akuviilila kwove akahwa. Yange Kalunga, njikapwa ceke cove ku 
myaka yoshe ceke cije kucesi kuhwa catuvakana ceke ca litangwa na ngonde.  

21Vanu vove voshe vakapwa vaka-vushunga, vakashwana lifuti ku myaka yoshe. 
Njavakunine, nakuvatanga, ngeci vasholole vukama vwange ku vanu voshe.  

22Nameme naanga yove yaindondo na kulikeesa, oloni vakapwa muyati wakama 
wa nzili. Omo simbu ikaija, yange Kalunga njikalinga vyuma evi vwasi-vwasi! “ 

Isaya 61 

Muzimbu wauvwa wakupatuka 

1 Shukulu Kalunga wa Akamwa ya Vyoshe nanjishulisa na Munzinzime wendi. 
Nanjangula nakunjituma mukutwala muzimbu wauvwa kuli tuutu. Mukukolesa 
vaka-vimbunge vyakupokoka. Mukwambulwila vinzinda kupatuka, nakupatula 
vaje vali mu kamenga.  

2 Nanjitumu mukwambulula ngeci simbu inete omo Shukulu Kalunga akaamena 
vanu vendi, nakufungulula vitozi vavo. Nanjitumu mukuzembeleka voshe vaje 
valinakulila,  

3nakwana kuli vaje valinakulila mu Siyone kuvwaelela nakujolela. Mwaso 
wakushangazala ukakalako kwinga mu mwaso wa vusiwa. Vakafwa ngwe miti ije 
yanakunu vavenya Shukulu Kalunga. Voshe vakalinga vya vushunga, co 
vakashangazala Njambi a vije vyanalingi.  

4Vakatungulula vinganda vije vyapwile vingundu.  

5Vanu vange, vaka-kwija vakamipangela. Vakanyunga matanga eni nakulima 
mahya eni nakunyunga miti ya vinyu.  

6Oloni yeni mukapwa vaka-kukombelela na vangamba va Shukulu Kalunga 
Njambi yetu. Vufuko vwa mafuti vukapwa vweni, na kulyalesa ngeci vunapu 
vweni.  

7Shwamwa yeni nakushauka kweni vikahwa. Mukakala mu lifuti lyeni vavenya. 
Co vufuko vweni vakavuwezelela luvali, kujolela kweni kukapwa kwa myaka 
yoshe.  

8Shukulu Kalunga alinakwendeka ngwendi, “Njazema vushunga, co njizinda 
vaka-kuyandesa na muuka. Njikana cikandelela vanu vange cakulikumiiya navo, 
cikumiiyo ca myaka yoshe.  

9Vakatsimana akati ka miyati ya vanu, munu woshe uje akavamona akavazivuka 
ngeci vanapu vanu vaje vanjinavezikisa.” 

10 Yelusalema ijolela omwo vije vyanalingi Shukulu Kalunga. Shukulu Kalunga 
nafu ngwe shombolwa nazala vuzalo vwa vushombolwa. Njambi namwamena 
nakumuhyanesa.  

11Mwa vushunga ngwe vimbuto vilinakumena nakukola, Shukulu Kalunga wa 
Akamwa ya Vyoshe akaamena vanu vendi, co miyati ya vanu voshe 
vakamushangazala.  

Isaya 62 

1Njikendeka nakutakamesa Yelusalema, kunjikoloka kuluu embwe kuvanga noo 
inovoka, co kuhyana kwendi kukavyazima ngwe ndeya ku vutsiki.  

2Yelusalema, miyati ya vanu voshe vakamona kuhyana kwove! Vimyene vavo 
voshe vakamona vumpau vwove. Shukulu Kalunga vavenya, akakwana lizina 
lyaliha.  

3Ukapwa ngwe cilongo cacivwa ca Shukulu Kalunga.  

4Kuvakakutumbula ngwavo, “Nganda ivanaseze.” Nameme lifuti lyove 
kuvakalitumbula ngwavo, “Munakazi wa mumba.” Oloni lizina lyove lyaliha 
likapwa “Njambi Avwaelela Nendi.” Lifuti lyove vakalitumbula ngwavo, 
“Nashomboka Nakuvwaelela.” Omwo Shukulu Kalunga navwaelela nove, co 
akapwa ngwe munalume ku lifuti lyove.  

5Ngwe mukwenje ambata mumbanda uje kanda alimone na munalume kupwa 
shombolwa yendi, uje wakutangele akakwambata. Ngwe muka-kwambata 
avwaelela na shombolwa yendi, ngeci Njambi yove akavwaelela muli yove.  

6Yelusalema njinaka vaka-kunyunga a vivumbe vyove. Vipangi vyavo vinapu 
kwendeka mutanya na vutsiki, vanapande kwanukisa Shukulu Kalunga vikulaeso 
vyendi kwakwonwa kuvivala.  

7Kuvapandele kumuhwimisa kuvanga noo nendula Yelusalema, nakuyipwisa 
nganda ije ivakashangazala vaka-kaye voshe.  

8Shukulu Kalunga nalingi cikulaeso, na nzili yendi ngwendi, “Vimbuto vyeni 
kuvikapu lalo vyakulya vya vitozi vyeni. Na vaka-kwija kuvakanu lalo vinyu veni 
embwe.  

9Oloni yeni mwakunine na kuteja vimbuto mukalya makende, co 
mukashangazala Shukulu Kalunga. Yeni mwakongweyeye nakuungulula 
mikolovozi ya vushuka vwa vinyu, mukanwa vinyu mu vimbanja vya njuvo 
yange.” 

10Eni vanu va Yelusalema, tuukeni mu nganda, vwaeseni tapalo ya vanu veni vaje 
valinakwiluka! Vwaeseni tapalo, kombenimo mamanya! Junduleni cizivukiso 
ngeci miyati ya vanu vazivuke kwakuya.  

11 Shukulu Kalunga alinakwendeka ku vanu voshe va mu kaye ngwendi, “Lekeni 
vanu va Yelusalema ngweni, Shukulu Kalunga alinakwija nakwovola nganda ya 
Siyone, nakwana vanu vamwo cikandelela.” 

12Vakamitumbula ngwavo, “Vanu Vakujela va Njambi.” “Vanu Vanamena Shukulu 
Kalunga.” Yelusalema vakaitumbula ngwavo, “Nganda Yazema Njambi.” “Nganda 
Ije Kevalele Njambi.” 

Isaya 63 

Shukulu Kalunga ahyana miyati 

1 “Iyajo ou alinakwija atunda ku nganda ya Mbozile mu Endome nazala vuzalo 
vwavuvwa manene vwakuvenga? Ou alinakuya kulutwe na nzili?” “Ikeye Shukulu 
Kalunga, uje ali na nzili yakwamena, alinakwija mukwambulula kuhyana 
kwendi.” 

2 “Omwo vikajo vuzalo vwendi vuvenga ngacije, ngwe muka-kukamuna vushuka 
vwa vinyu?” 

3 Shukulu Kalunga alinakukumbulula ngwendi, “Njinalyatangela miyati ya vanu 
ngwe mikolovozi ya vushuka vwa vinyu, co naumo wai wezile mukunjikwasa. 
Njavalyatangelele na vukalu vwange, co maninga avo anatasanga a vuzalo 
vwange vwoshe.  

4Njalingile ngeci omwo simbu yakwamena vanu vange inete, yapwile simbu 
yakulinga shambandinga vitozi vavo. 

5Naumo wai wanjikwasele. Livoko lyange lya nzili lyahyanene nzita, omwo 
vukalu vwange vwalitakamesele.  

6 Mu vukalu vwange njalyatangelele miyati ya vanu voshe nakuvatsena. Njetilile 
maninga avo asi oshe.” 

Vuvwa vwa Shukulu Kalunga ku Isalele 

7Njikambulula vya cizemo cije kucesi kutenguluka, ca Shukulu Kalunga, 
njikamushangazala a vyoshe vije vyanatulingila. Navezikisa manene vanu va 
Isalele, omwo yakutetela kwendi na cizemo cije kucesi kutenguluka.  

8Shukulu Kalunga wendekele ngwendi, “Mwa vushunga vapwa vanu vange, 
kuvasa kunjikwisa embwe.” Ngecivene, wavamenene 

9ku tuyando twavo twoshe. Kesi kangelo embwe, oloni Shukulu Kalunga vavenya 
wavamenene. Mu cizemo cendi na mukutetela kwendi ngeci wavapatwile. Simbu 
ya kunima wakele nakuvanyunga,  

10oloni vanu vendi vamutengulukilile nakumulwisa nakulingisa vusiwa 
Munzinzime wendi Wakujela. Ngecivene, Shukulu Kalunga wapwile citozi cavo 
nakuvalwisa.  

11Oloni vanu vendi vanukile vyuma vyakulaja, a matangwa a Mosesa, ngamba ya 
Shukulu Kalunga, co vehwile ngwavo, “Shukulu Kalunga ali kulijo ololo, uje 
waamenene vantwama va vanu vendi ku mema a kalunga? Shukulu Kalunga ali 
kulijo, uje waanene Munzinzime wendi kuli Mosesa?  

12 Nzili ya Shukulu Kalunga yapangesele Mosesa vyuma vyakama, uje wemikile 
mema a kalunga nakutwamenena vanu vendi a nzinga, ngeci lizina lyendi 
litsimane ku myaka yoshe.” 

13Shukulu Kalunga wavatwamenenene mu vinzinga vyakulova, co vendele 
mwamuvwa ngwe tuvalu vaje valyendela ngoco kujeneka kutanuka.  

14Munzinzime wa Shukulu Kalunga wavanene kuhwima mwamuvwa ngwe 
vingombe vawana kuhwima omo vavatwamenena ku cana ca mwila wauvwa. 
Lizina lya Shukulu Kalunga valishangazalele akulinga vyuma vyoshe evi.  

Malombelo aa kutetela nakukwasa 

15Shukulu Kalunga, kenga ali yetu oku uli mwilu, mwimbo lyove lya vumpau. 
Kuma lajoko unatwivala ndi? Nzili yove ilikulijo? Cizemo cove nakutetela 
vilikulijo? Kesi utuyengule. 

16Yove wapwa u tatetu. Vakukulwila vetu Avilahama na Yakomba vonwele 
kutukwasa, oloni yove Shukulu Kalunga unapu u tatetu, uje muka-kutwamena ku 
visimbu vyoshe.  

17Omwo vikajo unatwecelela tutunde kuli yove? Omwo vikajo unakaluwisila 
vimbunge vyetu ngeci kesi tukukomoke? Iluka, yetu tunapu vangamba vove na 
vanu vove simbu yoshe.  

18Yetu, vanu vove vakujela, vitozi vetu vatutundisile mu lifuti lyetu kasimbu 
kakandondo lika, vitozi vetu vasiwile Njuvo yove yakujela.  

19Ulinakutupangesa ngwe kesi yove wapwile u ntwama yetu, ngwe kesi tu vanu 
vove.  

Isaya 64 

1Angununa melu ushelumukile ano asi! Ngeci minkinda ijaje omo ikumona.  

2Pwa ngwe tuhya tuje tutupwisa mema. Ija usholole nzili yove kuli vitozi vove, na 
miyati ya vanu vajaje omwo uli kuyehi navo!  

3Kwakele simbu imo wezile, co walingile vyuma vyakukomokesa vije 
kutwayongwele, minkinda yaningangele omwo wakele muyehi.  

4 Naumo wai wamwene nambe wazivile Njambi wakufwa ngwe yove, uje muka-
kulingila vyuma vyakukomokesa kuli vaje vaaka cinyangavili cavo muli yove.  

5Yove ukakwasa vaje vajolela mukwononoka na mukulinga vyuma vya vushunga, 
vanu vaje vanuka kuyoya muje muushaka yove ngeci vayoyemo. Yove waluvalele 
netu, omwo twalingile vuvi, nameme wakele na vukalu vwakama, oloni yetu 
tunakala nakulinga vuvi kutunda ku san̄ulu.  

6Yetu voshe tunapu vaka-vuvi, nameme vilinga vyetu vyavivwa vinapu 
vyakujwala simbu yoshe. Omwo vuvi vwetu, yetu tunapu ngwe maputa 
akujujwama, co apekumuka na lihunzi.  

7Naumo wai ali na kukulemesa, co naumo wai alinakumwesa kulongwa kwendi 
kuli yove. Yove unatukengesa nima, co unatuseze ngeci vuvi vwetu 
vutunyongese.  

8Oloni yove Shukulu Kalunga wapwa u tatetu. Yetu tunapu ngwe vuma, co yove 
unapu ngwe muka-kushonga. Yove watutangele,  

9kesi uluvale manene netu embwe, nambe kesi utuyongwele vuvi vwetu ku 
myaka yoshe. Anuka ngwove yetu tu vanu vove, tuzivileko mema ku mbunge.  

10Vinganda vyove vyakujela vinafu ngwe mambo, Yelusalema inapu ngundu, 

11co Njuvo yove, mwela wakujela wauvwa kuje vakukulwila vetu vakulemeselele, 
vanainyongesa na tuhya. Vinjuvo vyetu vyoshe vyavivwa vinasiwuka.  

12Yove Shukulu Kalunga, vatijo utumbama lika kuluu akumona vyuma vyoshe evi 
nakutava ngeci tuyande ndi?  

Isaya 65 

Njambi akahisa vaka-kutengulukila 

1 Shukulu Kalunga wendekele ngwendi, “Njashakele kukumbulula malombelo a 
vanu vange, oloni kuvalombelele. Miyati ya vanu kuvanjishakezekele, nameme 
njashakele ngeci vanjiwane. Kuvalombelele kuli yange, nameme njashakele 
kuvakumbulula ngwange, ‘Yange uno, njikamikwasa.’  

2 Simbu yoshe njilinakushaka kutambula vanu vange, vaje vanakaluwisa manene 
vimbunge nakulinga vyavivi, nakuya mu vingila vyavo.  

3Vakanjiluvalesa nakunjiyeluwisa. Vakombelela vin̄ombelo ku tumponya mu 
vitungu vyavo vyakujela nakwenyeka insense a mitula yakutunga na livu.  

4Ku vutsiki vaya ku manzenzengoma na ku vimbumbo mukwihula ku minzinzime 
ya vaka-kutsa. Valya situ ya ngulu, co vauvila musozi wa situ yakukombelela ku 
vin̄ombelo vya vaka-kujeneka kukulaela.  

5Co vendeka kuli vakwavo ngwavo, ‘Tushondolokeni, kesi mutushwenye, yetu 
twalikundika kuli Njambi! ‘ Kunjasa kumbako mbunge ku vanu va cifwa 
cangacije, vukalu vwange ali vakevo vunapu ngwe tuhya twa kuzima.  

6 “Njinayongola laja cihiso cavo, co kusompa kwavo vanacisoneka. Kunjikoloka 
kuluu a vije vivanalingi, oloni njikavelwisilavwo 

7vuvi vwavo na vuvi vwa vakukulwila vavo. Vanenyekela insense ku tuzangu twa 
a malundu twa vaka-kujeneka kukulaela nakwendeka mwamuvi kuli yange. 
Ngecivene, njikavahisa ngwe ku vilinga vyavo vije vivalingile simbu ya kunima.” 

8Shukulu Kalunga alinakwendeka ngwendi, “Kesi munyongese mikolovozi ya 
vushuka vwa vinyu, vasa kulingako vinyu. Nambe kunjikanyongesa vanu vange 
voshe, njikaamena vaje valinakunjipangela.  

9Njikavezikisa vanu va Isalele va ku muyati wa Yunda, co vatekulwila vavo, 
vakafuka lifuti lyange lya minkinda. Vanu vange vakwangula, vaje vanjipangela, 
vakakala mu lifuti muje.  

10 Vakanjilemesa, co vakatwala vimanga vavo na vingombe vavo ku mwila ku 
Cana ca Shalone mu kangombe ka yambi na mu Cimbongo ca Tuyando mu 
ngangela.  

11 “Oloni kukakala kulyangunuka neni mulinakunjivyana, yeni mulimbulula 
Siyone, lilundu lyange lyakujela, nakulemesa Ngande na Meni, vinjambi va sande 
na luvinda.  

12Cikapwa luvinda kutsa ku monde, omwo kumwakumbulwile omo njamisanene 
nambe kutolilila omo njendekele kuli yeni. Yeni kumwanjononokele, oloni 
mwalingile vyuma vije njazinda. 

13Ngecivene, njimileka ngwange vaje vanjilemesa nakunjononoka, vakakala na 
vyakulya vyavingi na vyakunwa vyavingi, oloni mukakala na njala na lihwila. 
Vakavwaelela, oloni yeni mukakala na shwamwa.  

14Vakaimba nakujolela, oloni yeni mukalila nakupokoka vimbunge. 

15Vanu vange vakwangula vakapangesa lizina lyove ngwe cisingo. Yange Kalunga 
wa Akamwa ya Vyoshe, njikamitsiya. Oloni njikana lizina lyaliha kuli vaje 
vanjononoka.  

16Woshe uje ali mu lifuti ashaka civezikiso, vakamuvezikisa kuli Njambi wa 
kulongwa. Woshe uje alisinga, alisinge a lizina lya Njambi wa kulongwa. Tuyando 
twa kunima tukahwa, co vakatwivala.” 

Kutanga kwakuhwa 

17 Shukulu Kalunga alinakwendeka ngwendi, “Njitanga kaye kakaha na melu 
amaha. Vyuma vyalaja vikahwa, co vakavivala.  

18Vwaeleleni nakujolela myaka yoshe mu vyuma vyaviha vinjinatanga. 
Yelusalema yaiha injitanga mukakala kujolela, co vanu vamwo vakavwaelela.  

19Nange vavenya njikajolela na Yelusalema na vanu vamwo voshe. Kumukakala 
kulila, nambe vusiwa.  

20Vimbututu kuvakatsi mu vwanike vwavo embwe, vanu voshe vakayoya simbu 
yakama. Vaje vakayoya myaka 100 vakasholoka anga vene ngwe vanike. Kutsa 
omo kanda simbu ije icete cikapwa cimweso ngeci yange njinavahisa.  

21Vanu vange vakatunga vinjuvo vyavo, co vakakuna vitungu vya mikolovozi ya 
vushuka vwa vinyu nakulya vushuka vwakwo. 

22Kuvakatungila vakwavo veka vinjuvo, co lalo kuvakakunina vakwavo veka 
vitungu vya mikolovozi ya vushuka vwa vinyu ngeci valye, vanu vange 
vanjaangwile vakayoya simbu yakama ngwe miti nakujolela na vipangi vyavo.  

23Vipangi vyavo kuvikai mwangoco, co vana vavo kuvakavindama. Njikavezikisa 
vana vavo amo na vatekulwila vavo simbu yoshe ya kulutwe.  

24Njikakumbulula malombelo avo simbu kanda vacimanese kulombela.  

25 Tungunga na vana va vimanga vakalya amo, vindumba na vingombe vakalya 
mwila, na manyoka vakalya livu. Kuvakashumu nambe kuvulumuna munu umo, a 
Siyone lilundu lyange lyakujela.” 

Isaya 66 

Shukulu Kalunga asompa miyati 

1 Shukulu Kalunga alinakwendeka ngwendi, “Lilu lyapwa litanda lyange, co ano 
asi apwa vulyatelo vwange. Njuvo ya cifwa mukajo mwasa kunjitungila? 
Mutambela wa cifwa mukajo munjikala yange?  

2Yange vene njatangele vyuma vyoshe! Njivwaelela na vaje valilumbilisa 
nakutengulukila kuli yange, vaje vanjikomoka nakunjononoka.  

3 “Vanu valinakulinga ngwe mucavavwasela. Kuli vakevo vyoshe vyafwa mumo 
nambe vatsiya ngombe wa nkomba wa n̄ombelo nambe vakombelela munu, 
nambe vakombelela muna manga nambe vatukula mukoshi wa katali, nambe 
vaana n̄ombelo ya vimbuto vya vinona, nambe vakombelela maninga a vangulu, 
nambe vakombelela insense, nambe valombela ku kamponya. Vavwaelela a 
vingila vyavo vya vuvi vyakulemesa.  

4Ngecivene, njikanena tuyando twakama ali vakevo, vyuma vivazivila lyova 
manene, omwo naumo wai wakumbulwile omo njasanene, nameme kutolilila 
omo njendekele. Co valingile vyavivi ku mesho ange, vaangwile vije 
kuvyanjivwaelesele.” 

5Tolilileni vije vyalinakwendeka Shukulu Kalunga, yeni vaka-kumukomoka 
nakumwononoka ngwendi, “Vandolome veni vamizinda nakumivyana omwo 

munapu vaka-kulongwa kuli yange. Vamishendumuna nakwendeka ngwavo, 
‘Shukulu Kalunga amwese nzili yendi nakumyamena, ngeci tumone kujolela 
kweni.’ Oloni ava vendeka vyuma evi vakaziva shwamwa yakama!  

6Tolilileni muyoyo wakama uje uli mu nganda, na cililimo cije cili mu Njuvo ya 
Shukulu Kalunga, cinapu cililimo ca Shukulu Kalunga ahisa vitozi vendi!  

7 ”Nganda yange yakujela inalifu ngwe munakazi uje akita mbututu vwasi-vwasi 
kujeneka kuziva mushongo.  

8Kwali munu umo wamonao laja cuma eci nambe kuziva cuma ca cifwa cangacije 
ndi? Kuma muyati wa vanu wasemukile litangwa limolika ndi? Siyone kuyikasa 
kuyanda lalo simbu yakama embwe, omo kanda muyati wa vanu usemuke.  

9Shukulu Kalunga ikeye muka-kwasiwisa kusemuka.” Mukemwo mwanendeka 
Shukulu Kalunga.  

10Yeni voshe mwazema nganda eyi, joleleni na Yelusalema, nakuvwaelela nayo! 
Yeni voshe mwakele nakuyililila, ololo joleleni amo nayo!  

11Mukavwaelela akuvezika kwayo, ngwe mwanike avwaelela ku mavele a vaina.  

12Shukulu Kalunga alinakwendeka ngwendi, “Njikamihwimisa ku myaka yoshe, 
vufuko vwa mafuti vukaita ngwe ndonga ya muta uje kuwesi kuma. Mukapwa 
ngwe mwanike uje ivajamwesa vaina mwamuvwa, nakumwambata mu shivu, 
nakumwongozola na cizemo. 

13Njikamizembeleka mu Yelusalema, ngwe cisemi azembeleka munendi.  

14Omo mukamona vyuma evi vilingiwa, co mukavwaelela, cikamilingisa kukala 
na nzili na vuvwa. Asinoni mukazivuka ngweni yange Kalunga, njikwasa vaje 
vaka-kunjononoka, co njikamwesa vukalu vwange kuli vitozi vange.” 

15Shukulu Kalunga akaija na tuhya, co matemba endi akapwa ngwe kankumba. 
Akaluvala manene, akahisa vitozi vendi na tuhya.  

16Mukwale wendi wa tuhya ukanena vushunga kwoshe-ikwoshe ano asi 
nakutsiya vanu vavangi.  

17Shukulu Kalunga alinakwendeka ngwendi, “Vaje vaka-kulijelesa vakevo 
vavenya nakuya mu mahya akujela nakulya situ ya vingulu, na vimuku na vyuma 
vyeka vya vunyengwe, vakavanyongesa.  

18Njizivuka viyongola vyavo na vilinga vyavo. Njilinakwija nakukungulula vanu 
va miyati yoshe. Omo vakakungulukila amo, vakamona nzili yange muyafwa,  

19co vakazivuka ngeci yange muka-kuvahisa. “Oloni ali vakevo njikasezao vamo, 
co njikavatuma ku miyati ya ku mafuti a kulyala vaje kuvazivile lutsimo lwange 
nambe kumona vukama vwange na nzili, ku Sipeini, Limbiya, na Lindiya, na 
vanalume vamwo vaka-vutongwe vwakwasha na mikili, na ku Tuvale, na ku 
Ngelese. Akati ka miyati ije vakambulula vukama vwange.  

20Vakelwisa vavushoko vweni vaje vali mu mafuti oshe ku lilundu lyange 
lyakujela mu Yelusalema a tuvalu, na vimulu, na tumelo, na mu matemba na mu 
makalu, cikafwa ngwe vaIsalele vanena mulambu wa vimbuto vya vinona ku 
Njuvo yange a malonga akujela.  

21Vamo njikavapwisa vaka-kukombelela na vaLevi.  

22 ”Ngwe kaye kakaha na melu amaha vikeshwala simbu yakama, ngecivene, 
vatekulwila vove na lizina lyove vikeshwala.  

23A ngonde yoshe yakulivanga na a Ciwano ca Kutenama kwa Ngonde na a 
Litangwa Lyakuhwima, vanu va miyati yoshe vakaija nakunjilemesa muno mu 
Yelusalema.” Mukemwo mwanendeka Shukulu Kalunga.  

24 ”Omo vatuuka, co vakamona mivila ya vaje vanjitengulukilile nakunjilwisa. 
Mainyo kuvakatsi embwe, co tuhya kutukazimi. Vanu voshe vakaziva shwamwa 
akumona vyuma evi.” 

Njelemiya 

Njelemiya 1 

Njelemiya 

1 Livulu eli lyapwa lya vin̄anda vije vyendekele Njelemiya, umo wa vaka-
kukombelela va mu nganda ya Anatote mu lifuti lya Mbenjemani. Njelemiya 
wapwile muna Hilikiya.  

2Shukulu Kalunga wendekele kuli Njelemiya mu mwaka wamulikumi na itatu 
omo Yosiya muna Amoni wapwile mwene wa mu Yunda.  

3 Shukulu Kalunga wendekele lalo kuli Njelemiya omo Yehoyakime muna Yosiya 
wapwile mwene. Munima yevi, Shukulu Kalunga wendekele kuli Njelemiya 
visimbu vyavingi, noo mu mwaka wamulikumi na umo mu ngonde yamucitanu 
omo Zendekiya muna Yosiya wapwile mwene. Ije ikeyo simbu omo vanu va mu 
Yelusalema vavatwalele mu vunzinda.  

Njelemiya vamusana 

4Shukulu Kalunga wendekele kuli yange ngwendi,  

5 “Njakuzivukile simbu kanda uwile mwimo lya vanyoko, njakwangwile simbu 
kanda usemuke ngeci upwe muka-kwimanena wange ku miyati ya vanu.” 

6Co njakumbulwile ngwange, “Shukulu Kalunga wa Akamwa ya Vyoshe, 
kunjizivukamo kwendeka, nji mwanike wamundondo.” 

7Oloni Shukulu Kalunga wendekele kuli yange ngwendi, “Kesi wendeke ngwove u 
mwanike wamundondo embwe, oloni unapande kuya ku vanu kuje kunjikutuma, 
nakuvaleka vyuma vyoshe vije vinjikushika.  

8Kesi uvazivile lyova embwe, omwo yange njikakala nove nakukunyunga. Yange 
Kalunga, njinendekamo! “ 

9Asinoni Shukulu Kalunga wolwele livoko lyendi, co wakwatele a kanwa kange, 
wendekele kuli yange ngwendi, “Njilinakukwana majwi aje aunapande 
kwendeka.  

10Ku litangwa lya lelo njilinakukutuma na nzili kukendeka ku mafuti oshe na ku 
vumwene vwoshe kutukula nakusiwula, kunyongesa nakuwisa, kutunga 
nakukuna.” 

Vimona vivali 

11Shukulu Kalunga wanjihwile ngwendi, “Njelemiya, vikajo unamono?” Co 
njakumbulwile ngwange, “Njinamono munango wa muti wa alumonde.” 

12Shukulu Kalunga wendekele ngwendi, “Watombola. Yange njikengelela 
njimone ngeci majwi ange alingiwa.” 

13Asinoni Shukulu Kalunga wanjihwile lalo ngwendi, “Vikajo vyeka lalo 
viwunamono?” Co njakumbulwile ngwange, “Njinamono ndeo ilinakutupuka ku 
kunto, co ishaka kwitikila ku mutambela unotuli.” 

14Co wendekele kuli yange ngwendi, “Tuyando tukatundilila ku kunto tukaija ali 
vanu voshe vaje vakala mu lifuti eli,  

15omwo njilinakusana miyati yoshe ya vanu vali ku kunto vaije. Vimyene vavo 
vakatumbika nakuzengeleka matanda avo ku vikolo vya Yelusalema na ku 
vivumbe vyayo, co lalo vakazengeleka vinganda vikwavo vya mu Yunda.  

16Co njikahisa vanu vange omwo vanalingi vuvi akunjiseza, vanakombelela 
vin̄ombelo ku vinjambi veka, co vanashongo tumponya nakutulemesa.  

17Ngecivene, Njelemiya, katuka uye, ya ukavaleke vyuma vyoshe vije 
vinjikushika. Kesi uvazivile lyova embwe, nga uziva lyova ni, co njikakuzivisa 
manene lyova ku mesho avo.  

18Co yange njikakupwisa nganda yakukola manene, nambe ngwe manda ya 
vutale, nambe civumbe ca vunengu, mukulwisa lifuti lyoshe, vimyene voshe va 
mu Yunda, na vamyata vamwo, na vaka-kukombelela vamwo, na vanu voshe va 
mu lifuti.  

19Vakevo vakakulwisa, oloni kuvakakufungulula, omwo yange njikakala nove 
nakukunyunga. Yange Kalunga, njinendekamo.” 

Njelemiya 2 

Njambi anyunga Isalele 

1Lijwi lya Shukulu Kalunga lyezile kuli yange ngwalyo,  

2 “Ya ku Yelusalema ukambulwile vanu voshe, ngwove Shukulu Kalunga nendeka 
ngwendi, ‘Njanuka kulongwa kwove omo wapwile u mwanike, na cizemo cove 
omo njakwambatele, na muje wanjikavele mu mambo, mukati ka lifuti lije 
kuvalimine.  

3Isalele, yove wapwile u wange, wapwile vufuko vwange vwakujela. Njatumine 
tuyando na n̄avava ali munu woshe uje wakuyandesele. Yange Kalunga, 
njinendekamo.’” 

Vuvi vwa vakukulwila va Isalele 

4Tolilileni ku lijwi lya Shukulu Kalunga, yeni vatekulwila va Yakomba, yeni miyati 
ya Isalele.  

5Shukulu Kalunga alinakwendeka ngwendi, “Mulonga ukajo uvanjiwanene nawo 
vakukulwila veni ngeci vatunde kuli yange? Valemesele tumponya twakujeneka 
seo, co na vakevo lalo vapwile vanu vangoco.  

6Vakukulwila veni kuvanjumbile mbunge, nameme njavamenene kuvatundisa 
mu Ingito nakuvatwamenena mu mambo, mu lifuti lyakuma na lishen̄avu, lifuti 
lyakuma lya vushonde muje naumo wai wakelemo, nambe kwendamo.  

7Njaminenele mu lifuti lya vwilo, mukulya vushuka vwamwo na vyuma vyoshe 
vije vyavivwa. Oloni mwaviisile lifuti lyange nakujwalesa vushwana vuje 
vunjamyanene.  

8Vaka-kukombelela kuvehwile ngwavo, ‘Shukulu Kalunga ali kulijo? ‘ Vaka-
kukombelela vange kuvanjizivukile. Vaka-kushwana vanjitengulukilile 
nakunjilwisa, vaka-kwimanena vendekele vya vuka-kwimanena mu lizina lya 
Mbale, co valemesele tumponya twakujeneka seo.  

Kusompa kwa Shukulu Kalunga a vanu vendi 

9 “Ngecivene, yange Kalunga, njikanena n̄anda yange mukusompa yeni vanu 
vange. Njikasompesa lalo vatekulwila veni.  

10Yeni mu kangombe ka yambi ku lin̄anda lya Sipulase, co tumeni munu umo mu 
ngangela ku lifuti lya Kendale, mukamone ngeci nacimo cai cakulifwa neci 
calingiwile ku san̄ulu.  

11Kukwesi muyati watengulukilile vinjambi vavo nameme vapwile vinjambi va 
makuli. Oloni yeni munakengesa nima yange Njambi yeni uje naminenela 
kasingimiko, co munakava vinjambi vaje kuvasa kumilingila cuma cimo.  

12Ngecivene, njishika lilu lijaje na lyova, valikomokele nakukasama,  

13omwo vanu vange vanalingi vuvi vuvali, vanatundu kuli yange, lisima lya 
kavwelu-vwelu lya mema akutonola, vanalicokwela masima a myanzi muje 
kumwasa kukendama mema.  

Fweto a Isalele yakujeneka kulongwa 

14 “Isalele kapwile ndungo, kuvamukitilile mu vundungo. Cooni omwo vikajo 
vitozi vendi valinakumuyomba?  

15Valinakumwanena ngwe vindumba, lifuti lyendi vanalipwisa mambo, co 
vinganda vyendi vinapu vyamupulungwa, naumo wai wakalamo.  

16Eyo, vanu va mu Mefise na Tahapanehese vanatavozola cikola cendi.  

17Isalele, yove vavenya walikokela vuvi! Wasezele yange Kalunga Njambi yove, 
omo njakutwamenenene mu ngila.  

18Vikajo ukawanao akuya ku Ingito mukunwa mema a mu Ndonga ya Nailo? 
Vikajo ukawanao akuya ku Asilya mukunwa mema a mu Ndonga ya Yufuleti?  

19Vuvi vwove vukakuhisa yove vavenya omwo unatundu kuli yange. Ngecivene, 
ukalilongesa vuvi na vunyengwe, akuseza yange Kalunga Njambi yove, kujeneka 
kunjisingimika. Yange Kalunga wa Akamwa ya Vyoshe, Muka-nzili yoshe, 
njinendekamo.” 

Isalele avyana kulemesa Shukulu Kalunga 

20Shukulu Kalunga wa Akamwa ya Vyoshe alinakwendeka ngwendi, “Isalele, ku 
san̄ulu yove wanjisezele nakupokola vikumiiyo vyoshe vije vyakele akati kove 
nange, wavyanene kunjononoka nakunjilemesa. Oloni a malundu oshe amalaja, 
na mu minzinze ya miti yoshe yakutonola, walemesele vinjambi vakujeneka seo.  

21Yange njakukunine kupwa mukolovozi wa vushuka vwa vinyu wauvwa, wa ku 
mbuto yaivwa manene. Cooni unatenguluka vatijo kupwa mukolovozi wakuvola 
wakujeneka seo?  

22Nameme wajwelesele njapau ya nzili manene, oloni anga njicimona mapwata-
mapwata a milonga yove.  

23Vatijo wendeka ngwove kuwalijwalesele nameme kulemesa Mbale? Oloni 
anuka muje muwalingile vuvi mu cana, kenga vije viwunalingi. Yove unalifu ngwe 
kamelo wa lwavo uje ali na lishungu, ashatukila noku-noku mu mambo omwo ya 
lishungu lyendi,  

24kamelo wa cifwa eci iyajo asa kumupangula? Nkomba naumo wai ayanda 
akumushakezeka, omwo simbu yoshe yakulonda nkomba amuwana mukwasiwa.  

25Isalele, kesi ujukise mendi ove, nambe mulivu wove kesi uminine na lihwila, 
kushatozoka noku-noku mukulemesa vinjambi veka. Oloni yove wendeka 
ngwove, ‘Embwe kunjasa kwiluka kunima. Njinashaka laja vinjambi veka, co 
njikavakavangeya.’” 

Isalele napande kutambula cihiso 

26Shukulu Kalunga alinakwendeka ngwendi, “Ngwe mwizi mwakashauka omo 
vanamukwata, ngecivene, yeni voshe vanu va Isalele, vimyene veni, na vakulunu 
veni, na vaka-kukombelela veni, na vaka-kwimanena veni vakamishawisa,  

27voshe vaje vendeka ngwavo muti wapwa ishweni, co limanya lyapwa vanyoko. 
Eci cikalingiwa omwo munatundu kuli yange, kumwelukile kuli yange embwe. 
Oloni omo muli mu tuyando, co munjilomba ngeci njimikwase.  

28 “Vali kulijo vinjambi vaje mwalishongelele? Vanapande kumyamena, omo muli 
mu tuyando! Yunda, yove uli na vinjambi vavangi ngwe muuli na vinganda 
vyavingi.  

29Vikajo ulinyenga? Omwo vikajo munanjitengulukila nakunjilwisa?  

30Njaminyanyamesele, oloni kucamikwasele ngeci mwa ndumba wa vukalu, yeni 
mwatsiile vaka-kwimanena vange. 

31Vanu va Isalele, tolilileni vinjendeka. Kuma yange njamisezele mu mambo, 
nambe kumifwika na lisusulungu ndi? Omwo vikajo mwendeka ngweni 
mukalinga ngwe mucamivwasela, ngweni kumukelukila lalo kuli yange?  

32Kuma shombolwa asa kwivala vyakuzala vyendi vya senga, nambe cikoveyo 
cendi ca vushombolwa ndi? Oloni vanu vange vananjivala matangwa amangi 
manene.  

33Mwa vushunga mwazivuka mwamuvwa kukavangeya cizemo. Nameme 
vanakazi vakavilinga vyavivi vasa kumitembunwina.  

34Vuzalo vweni vuli na vipesa vya maninga kesi maninga a vezi vaka-kutuva 
vinjuvo embwe, oloni na maninga a tuutu na vanu vaka-kujeneka mulonga. 
“Oloni a vyoshe evi,  

35mwendeka ngweni, ‘Kutwesi na mulonga, mwa vushunga Shukulu Kalunga, 
kaluvalele netu.’ Oloni yange Kalunga, njimihisa omwo munavyana ngweni 
kumwalingile vuvi.  

36Omwo vikajo mulinakutengulwila vingila vyeni akukavangeya vinjambi va 
miyati yeka? Vaka-Ingito vakamizivisa shwamwa, ngwe muvamizivisile 
shwamwa vaka-Asilya.  

37Mukatunda lalo mu Ingito na shwamwa. Yange Kalunga, njinavyana vaje 
vamwakulaela, nacimo cai mukawana kuli vakevo.” 

Njelemiya 3 

Isalele yakujeneka kulongwa 

1Shukulu Kalunga alinakwendeka ngwendi, “Nga munalume akondola munakazi 
wendi, co uje munakazi ashomboka kweka, munalume wendi kasa kumwilwisa 
lalo kuli ikeye. Eci cikajwalesa lifuti lyoshe. Oloni Isalele unakala na mapangala 
vavangi manene, co ololo ushaka kwiluka lalo kuli yange!  

2Kenga akamwa ya malundu. Kuma kuli mutambela umo kuje kuwajenekele 
kulingilako vupangala ndi? Yove wakele nakuvandamena vikwizi kumukulo wa 
tapalo, ngwe kaAlambe avandamena vanu mu mambo. Yove unajwalesa lifuti na 
vukwizi vwove.  

3Evi vikevyo viyalikelele nyonzi kunyoka, na nyonzi ya vusuku-mbundu 
kuyanyokele. Unapu ngwe cikwizi, kuwesi na shwamwa.  

4 “Co ololo wendeka kuli yange ngwove, ‘Yove u tate wanjizema tunde ku 
vwanike vwange. 

5Kuwasa kuluvala simbu yoshe, kuwasa kunjiluvalela ku myaka yoshe.’ Isalele, 
omu mukemwo muwendekele, oloni walingile vuvi ngwe muunashakela.” 

Isalele na Yunda vanapande kutenguluka 

6 Omo Yosiya wapwile mwene, Shukulu Kalunga wendekele kuli yange ngwendi, 
“Unamono vije vyanalingi Isalele, uje munakazi wakujeneka kulongwa? Ikeye 
natundu kuli yange, co nalingi vukwizi a lilundu lyoshe lyalilaja na mu minzinze 
ya miti yoshe yakutonola. 

7Njayongwele ngwange omo nalingi vyoshe evi, mwa vushunga akeluka kuli 
yange, oloni shendi kwiluka, co ndokazi yendi Yunda wakujeneka kulongwa 
wamwene vyoshe evi.  

8Yunda lalo wamwene ngeci yange njashekele Isalele omwo watundile kuli yange 
nakupwa cikwizi. Oloni Yunda, ndokazi ya Isalele wakujeneka kulongwa, kakele 
na lyova. Nendi lalo wapwile cikwizi,  

9co kakele na shwamwa. Wajwalesele lifuti, co walingile vupangala vwakulemesa 
tumponya va mamanya na viti.  

10Munima ya vyoshe evi, Yunda ndokazi ya Isalele wakujeneka kulongwa, 
walikwisile kwiluka kuli yange, oloni kelukile na mbunge yendi yoshe. Yange 
Kalunga, njinendekamo.” 

11Asinoni Shukulu Kalunga wanjilekele ngwendi, nameme Isalele natundu kuli 
ikeye, oloni walingile mwamuvwa kutuvakana Yunda wakujeneka kulongwa.  

12Shukulu Kalunga wanjilekele ngeci njikendeke kuli Isalele ngwange Shukulu 
Kalunga nendeka ngwendi, “Isalele wakujeneka kulongwa iluka kuli yange. Yange 
muka-mema ku mbunge, co kunjikakuluvalela ku myaka yoshe.  

13Litavele lika ngwove uli na mulonga, co unatengulukila nakulwisa Shukulu 
Kalunga Njambi yove. Litavele ngwove unalingi vupangala mu minzinze yoshe ya 
miti, na vinjambi veka ngeci kuwononokele mashiko ange. Yange Kalunga, 
njinendekamo.  

14 “Ilukeni kuli yange, yeni vanu vakujeneka kulongwa. Mu nganda na nganda 
njikambatamo munu umo-umo, co ku cikota na cikota njikambata vavali-vavali, 
co njikamiilwisa ku Munkinda wa Siyone.  

15Njikamyana vaka-kushwana vaje vanjononoka, co vakamishika na mana 
nakuzivisisa.  

16Asinoni omo munapu muvavangi mu lifuti, co vanu kuvakendeka vya Cikasa ca 
Cikumiiyo cange. Kuvakaciyongola lalo nambe kucanuka, kuvakacishaka lalo 
nambe kulinga lalo ceka.  

17Simbu ikaija omo Yelusalema vakaitumbula ngwavo, ‘Litanda lya Shukulu 
Kalunga, ‘ co miyati yoshe ya vanu vakakungulukilako mukunjilemesa. Co 
kuvakakavangeya vilinga vya vimbunge vyavo vyakukaluwa.  

18Isalele akalipandakana na Yunda, co voshe vakatunda mu vunzinda mu lifuti 
lya ku kunto, co vakeluka ku lifuti lije linjanene vakukulwila veni kupwa vufuko 
vwa ku myaka yoshe.” 

Vanu va Njambi valemesa tumponya 

19Shukulu Kalunga alinakwendeka ngwendi, “Isalele, njashakele kukutambula 
ngeci upwe u munange nakukwana lifuti lyalivwa, lifuti lyalivwa manene mu 

kaye koshe. Njashekele ngwange unjitumbule nji isho ngeci kesi utunde lalo kuli 
yange.  

20Oloni unapu ngwe munakazi uje napokola cikumiiyo ca vulo vwendi, yove 
kuwapwile wakujeneka kulongwa kuli yange. Yange Kalunga, njinendekamo.” 

21Vanazivi muyoyo akamwa ya malundu, vanu va Isalele valinakulila 
nakulambelela, omwo vanakele nakuyoya mu vuvi co vanevala Shukulu Kalunga 
Njambi yavo.  

22Ilukeni, yeni voshe munatundu kuli Shukulu Kalunga, co ikeye akamikangwisa 
nakumipwisa vanu vaka-kulongwa. Mulinakwendeka ngweni, “Eyo, twiluka kuli 
Shukulu Kalunga, omwo wapwa Njambi yetu. 

23Kutwawanene vukwasi akulemesa vinjambi vetu vakujeneka seo akamwa ya 
malundu. Vukwasi vwa Isalele vwatunda lika kuli Shukulu Kalunga Njambi yetu.  

24Kulemesa Mbale njambi wakujeneka seo cinatujenekesa kukala na matanga a 
vimuna, na matanga a vimanga, na vana va vanalume na ava va vanakazi, na 
vyuma vyoshe vije vivapangelele vakukulwila vetu tunde ku san̄ulu.  

25Tuli na vusiwa, co shwamwa yetu inatufwiki, omwo tunalingi vuvi kuli Shukulu 
Kalunga Njambi yetu, yetu na vakukulwila vetu kutwononokele mashiko endi.” 

Njelemiya 4 

VaIsalele vavasana ngeci vatenguluke 

1Shukulu Kalunga alinakwendeka ngwendi, “Vanu va Isalele, nga mushaka 
kutenguluka, tengulukileni kuli yange. Nga munjikulaela nakutundisa tumponya 
tuje tunjazinda,  

2cikapwa ca vushunga kulisinga mu lizina lyange. Asinoni miyati ya vanu voshe 
vakanjilomba ngeci njivavezikise, co vakanjishangazala.” 

3 Shukulu Kalunga alinakwendeka kuli vanu va mu Yunda na vanu va mu 
Yelusalema ngwendi, “Limeni mahya eni aje kumwalimine, kesi mukune vimbuto 
mu mambimbo. 

4Nyungeni cikumiiyo ceni nange Kalunga keni, co likundikeni kuli yange, yeni 
vanu va mu Yunda neni vanu va mu Yelusalema. Nga kumulingimo, co vukalu 
vwange vukashukuma ngwe tuhya, omwo a vyuma vyavivi vije vimunalingi, mwa 
vushunga vene vukashukuma, naumo wai akavuzima.” 

Yunda vamushungwiya kumulwisa 

5Imbeni lupembo mu lifuti mwoshe! Tambekeni manene, ngeci vamizive! Lekeni 
vanu va mu Yunda na vanu va mu Yelusalema vashatukile ku vinganda vya mu 
cimpaka.  

6Junduleni pandelo muleke vanu vaye ku Siyone! Yeni mukavande! Kesi 
mwishwale embwe! Shukulu Kalunga alinakunena tuyando twakama, 
nakunyongesa kwakama kutunda ku kunto.  

7Ngwe ndumba atunda ku mwela wanavutama, muka-kunyongesa miyati ya vanu 
nakatuka laja. Alinakwija mukunyongesa Yunda. Vinganda vya Yunda vikasala 
vyamupulungwa, co naumo wai akakalamo.  

8Ngecivene, zaleni vikeleya, co lileni nakumbolozoka omwo vukalu 
vwakukomokesa vwa Shukulu Kalunga, vuli ali Yunda.  

9Shukulu Kalunga wendekele ngwendi, “A litangwa lije omo vyuma evi 
vikasholoka, vimyene na vamyata vakazeya mu vimbunge vyavo, vaka-
kukombelela vakalijujukila, co vaka-kwimanena vakalikomokela.” 

10Asinoni njendekele ngwange, “Yove Shukulu Kalunga wa Akamwa ya Vyoshe, 
mwa vushunga unakwisa vanu va mu Yelusalema akwendeka ngwove kukakala 
kwoloka, oloni mukwale anga ucili ku milivu yavo.” 

11Simbu ilinakwija omo vanu va mu Yelusalema vakavaleka ngwavo lihunzi lya 
ntwima lyakutunda mu mambo lilinakuhuwila nakushungama ali vanu vange. 
Kulikapu lihunzi lyakuhuwa mwamuvwa lyakupekumuna vishwashwa lika 
embwe,  

12oloni likapwa lihunzi lya nzili manene lije lyakashika Shukulu Kalunga! Shukulu 
Kalunga vavenya ikeye alinakutumbula cisompelo a vanu vendi.  

Yunda vanamuzengeleka vitozi 

13Kengeni, citozi alinakwija ngwe mashelwa. Matemba endi a nzita anapu ngwe 
kankumba, co tuvalu twendi vashatuka manene kutuvakana vingonga. Ngongo 
yetu! Tunanyongo!  

14Yelusalema, kusha vuvi vuli mu mbunge yove ngeci wovoke. Visimbu vingaijo 
ukatumba matumbe amavi?  

15Miluwa vakutunda ku nganda ya Ndane vakwavo vakutunda ku malundu a 
Efalime vanaija mukwambulula muzimbu wauvi.  

16Vanaija mukunangula vanu nakuleka vaka-Yelusalema ngwavo vitozi 
valinakwija kutunda ku lifuti lya kulyala. Vitozi ava vakatambeka nakulwisa 
vinganda vya Yunda,  

17co vakazengeleka Yelusalema ngwe vanu vanyunga lihya, omwo vanu vamwo 
vanatengulukila Shukulu Kalunga nakumulwisa. Shukulu Kalunga nendekamo.  

18Yunda, yove vavenya walikokela evi a ngila yakuyoya kwove, na a vyuma vije 
viwunalingi. Vuvi vwove vukevwo vunanena tuyando otu, ngeci vunakuzivisa ku 
mbunge kuvavala.  

Vusiwa vwa Njelemiya ali vanu vendi 

19Kekange! Kuvavala! Kunjasa kwoloka! Mbunge yange ilinakulwa manene! 
Omwo njinazivi malupembo na muyoyo wa nzita.  

20Tuyando tulinakulikavasana, lifuti lyoshe lyasala mupulungwa. Ololo vimbalaka 
vyetu vinanyongo, mavamba avyo anatavozoka tavu-tavu.  

21Visimbu vingaijo njikamona vipandelo vya vitozi, nakuziva kusika kwa 
malupembo?  

22Shukulu Kalunga alinakwendeka ngwendi, “Vanu vange vanapu vilema 
kuvanjizivuka. Vanafu ngwe vanike va vilema, vaje kuvesi na mana. Vazivuka 
manene kulinga vyavivi, oloni kuvazivuka kulinga vyavivwa.” 

Cimona ca Njelemiya ca cihiso cilinakwija 

23Njakengele asi, co apwile angoco-ngoco. Njakengele mwilu, co kumwakele ceke.  

24Njakengele ku minkinda, co yakele nakujaja, na malundu akele nakuninganga.  

25Njamwene ngeci kukwakele vanu, nameme tuzila vapululwile kulyala.  

26Lifuti lya vwilo lyapwile mambo, na vinganda vyalyo vyasiwukile, omwo vukalu 
vwakama vwa Shukulu Kalunga.  

27(Shukulu Kalunga nendeka ngwendi kaye koshe kakapwa mambo, oloni 
kukakanyongo embwe. ) 

28Kaye kakalila, co lilu likazivala. Shukulu Kalunga nendekamo, co kakatengulula 
viyongola vyendi. Mukemwo mwanayongola, co kakatengululako mweka lalo.  

29Akuziva muyoyo wa vaka-kulonda a tuvalu na vaka-mata a lusipa, co vanu 
voshe vakatewela kulyala. Vamo vakatewela mu shwata, vakwavo vakavanda mu 
mamanya. Vinganda vyoshe vikasala vyamupulungwa, co naumo wai lalo 
akakalamo.  

30Yelusalema, unanyongo! Omwo vikajo uzalela vyakuvenga? Omwo vikajo 
uzalela vya senga nakukwita mufwitilo ku mesho ove? Ulisina ngoco kulivwaesa! 
Vaka-cizemo cove vanakuvyana, vashaka kukutsiya.  

31Njazivile muteto ngwe wa munakazi ashaka kukita, muteto ngwe wa munakazi 
ashaka kukita munendi wa ntwatwa. Wapwile muteto wa Yelusalema 
wakuhwimangana, nakulombela ngeci vamukwase, co endeka ngwendi, 
“Njinanyongo! Valinakwija mukunjitsiya! “ 

Njelemiya 5 

Vuvi vwa Yelusalema 

1Vanu va mu Yelusalema, itanganeni mu vitapalo vyeni! Kengezekeni noku-noku! 
Shakezekeni mu mitambela yakulandesela! Kengeni nga muwanamo munu umo 
muka-kulinga vya vushunga na kulongwa kuli Njambi. Nga mumuwana, co 
Shukulu Kalunga akasambesa Yelusalema.  

2Nameme mulemesa Shukulu Kalunga, oloni kumwesi kulinga vije mwendeka.  

3Mwa vushunga Shukulu Kalunga akakenge a kulongwa. Waminyanyamesele, 
oloni kumwamutolililile, wamisindakanene, oloni kumwalilongesele. 
Mwakaluwisile vimbunge vyeni, co kumwatengulukile ku vuvi vweni.  

4Asinoni njayongwele ngwange, “Vanu ava vapwa tuutu vakujeneka mana. 
Vakalingi vyuma vya vulema, kuvazivuka vije vyashaka Shukulu Kalunga Njambi 
yavo ngeci vavilinge.  

5Njikaya kuli vaka-kushwana nakukendeka navo. Mwa vushunga vazivuka vije 
vyashaka Shukulu Kalunga Njambi yavo ngeci vavilinge.” 

6Vanu vanatengulukila Njambi visimbu vyavingi, omwo vuvi vwavo vwavungi 
manene. Ngecivene, vitozi vakavalwisa ngwe vindumba nambe ngwe tungunga 
va mu mambo, vaje vitozi vakavandamena mu vinganda vya Yunda ngwe viingwe 
nakusanyozola sanyu-sanyu munu woshe akatuuka anja.  

7Co Shukulu Kalunga wehwile ngwendi, “Omwo vikajo njisambesa vuvi vwa vanu 
vange? Vananjiseze nakulemesa vinjambi vangoco. Njalisile vanu vange noo 
vakutile, oloni valingile vupangala mu vinjuvo vya vikwizi.  

8Valifwile ngwe vingolo va myeha vaka-kulya mwamuvwa, munu na munu 
wakele na lishungu lya munakazi wa mukwavo.  

9Kuma kunjapandele kuvanyanyamesa a vyuma evi, nakulinga shambandinga a 
muyati wa vanu wa cifwa cangacije ndi?  

10Njikatuma vitozi vakashinja vitungu vya mikolovozi ya vushuka vwa vinyu ya 
vanu vange, oloni kuvakainyongesa yoshe, njikavaleka ngeci vajokoleko minango, 
omwo kesi vanu vange embwe.  

11Vanu va mu Isalele na vanu va mu Yunda mwa vushunga kesi va kulongwa kuli 
yange. Yange Kalunga, njinendekamo.” 

Shukulu Kalunga avyana Isalele 

12Vanu vanavyana Shukulu Kalunga, co vanendeka ngwavo, “Nacimo cai 
cakalinga. Shukulu Kalunga kakatunyanyamesa, kukukakala nzita nambe njala ya 
lyangengela embwe.” 

13Vaka-kwimanena vakambulula vuka-kwimanena vwa makuli, na lijwi lya 
Shukulu Kalunga lyaimo muli vakevo.  

14Ngecivene, Shukulu Kalunga Njambi Muka-nzili yoshe wendekele kuli yange 
ngwendi, “Njelemiya, omwo vanu ava vanendeka vyuma evi, lijwi lyange 
njikalipwisa ngwe tuhya mu kanwa kove. Vanu va mu Isalele na mu Yunda 
vakapwa ngwe vitale, co tuhya tukavenyeka njwa.” 

15Vanu va mu Isalele, Shukulu Kalunga akanena muyati wa kulyala mukumilwisa, 
muyati wa ku san̄ulu wa nzili, uje ndaka yawo kumuyizivuka.  

16Vanalume va muyati uje voshe vapwa mashwalale va nzili, mikili ya mata avo a 
lusipa ikanena kutsa.  

17Vakalya vimbuto vyeni na vyakulya vyeni, co vakatsiya vana veni va vanalume 
na ava va vanakazi. Vakatsiya matanga a vimanga veni nakunyongesa mikolovozi 
ya vushuka vwa vinyu, na miti ya mikuyu. Vinganda vyeni vya mu vimpaka vije 
mwakulaela vakavisiwula kuli mashwalale vavo.  

18Shukulu Kalunga alinakwendeka ngwendi, “Nameme ngoco, a matangwa aje 
kunjikanyongeselela muyati wa vanu vange embwe.  

19Omo vakehula ngwavo omwo vikajo njinalingila vyuma vyoshe evi, Njelemiya, 
valeke ngwove, omwo vananjikengesa nima nakupangela vinjambi veka vaje vali 
mu lifuti lyavo, ngecivene, vakapangela vanu veka mu lifuti lije kesi lyavo.” 

Njambi anangula vanu vendi 

20Shukulu Kalunga alinakwendeka ngwendi, “Leka vatekulwila va Yakomba, co 
lalo leka vanu va mu Yunda ngwove,  

21 ’ Tolilileni yeni vanu vakujeneka mana, muli na mesho, oloni kumona kwai, co 
muli na matwi, oloni kuziva kwai.  

22 Yange njapwa Kalunga, omwo vikajo kumunjilemesela? Omwo vikajo 
kumunjikomokela? Njaakele lishen̄avu kupwa nginga ya mema a kalunga, nginga 
yakutaluka ije kuvasa kujomboka. Mema a kalunga asa kungwanjanga, oloni 
kuwasa kujomboka nginga, mankimba asa kungwanjanga, oloni kuwasa 
kuyijomboka embwe.  

23Oloni yeni vanu mwakaluwa vimbunge, mu vaka-kutenguluka, co munanjiseze 
nakutengulukila kweka.  

24Kumwesi kuyongola mu vimbunge ngweni tukomokeni Shukulu Kalunga 
nameme ikeye kanyokesa nyonzi a nyangao na a ndombo, nakutwana visimbu 
vya kuteja vimbuto vyavingi a mwaka na mwaka.  

25Oloni vuvi vweni vunamivindikisa ngeci kesi njimivezikise.  

26 “ ‘Vaka-vuvi vali akati ka vanu vange, vanavandamena ngwe vanu vaje vatsiya 
tuzila a manimbwa, oloni vanate myeto yavo ngeci vanu vatsemo.  

27Ngwe ciyambi ashulisa cishakala cendi na tuzila, mu cifwa eci vene vanu ava 
vanashulisa vinjuvo vyavo na vyuma vyakupukula. Mukemwo vali na nzili na 
vufuko,  

28omwo vikajo vananunu nakukala mwamuvwa. Vilinga vyavo vyavivi kuvyesi 
naa avyasikisila. Kuvesi kwana visiwa vije vinavapande nambe kumwesa 
vushunga kuli vaka-kuyanda.  

29 “ ‘Oloni yange Kalunga, njikaminyanyamesa a vyuma evi, njikalinga 
shambandinga a muyati ou.  

30Cuma cakukomokesa ca vusiwa cinalingiwa mu lifuti,  

31Vaka-kwimanena kuvesi nakwendeka vya vushunga kuvanga vya makuli lika, 
vaka-kukombelela kuvesi kumba mbunge ku vije njishaka yange, co vanu vange 
navo lalo valinakukavangeya vyuma evi. Oloni vakalinga vatijo omo litangwa lya 
vukalu liija? ‘ “ 

Njelemiya 6 

Vitozi vanazengeleka Yelusalema 

1Vanu va Mbenjemani, teweni ngeci mwovoke! Teweni mutunde mu Yelusalema! 
Imbeni vimbendo mu Tekowa, co imikeni cimweso ca tuhya mu Mbete Hakeleme. 
Tuyando twakama nakunyonga vilinakwija kutunda ku kunto.  

2Nganda ya Siyone yapwa yaivwa oloni vakainyongesa,  

3tunyungi vakatungilako vilombo vyavo. Co vakashimbikako vimbalaka vyavo 
kuzengeleka nganda, co munu na munu akashimbika mbalaka yendi kuje kwoshe 
kwanashaka. 

4Vimyene vakendeka ngwavo, “Livwaeseleni cimweja mulwise Yelusalema! Nga 
tuketa ku Yelusalema mutondo, co tukailwisa akati ka litangwa! Oloni nga 
tukotokela manene omo litangwa lyatoko na minzinze ya cingwezi lajoko 
yatenguluka,  

5co tukailwisa vutsiki nakusiwula vimpaka vyayo.” 

6Shukulu Kalunga Muka-nzili yoshe nashiki vimyene ava kushinja miti 
nakuyilundika mitumbo ngeci vaijeke a vivumbe vya Yelusalema. Shukulu 
Kalunga nendeka ngwendi, “Njikanyanyamesa eyi nganda, omwo muli vanu 
vavangi vaje valinakuyandesa vakwavo. 

7Vuvi vwa Yelusalema vulinakuzinzuka ngwe mwakazinzuka mema mu lisima. 
Njilinakuziva lwozi nakunyongesa mu nganda, co lalo njilinakumona mishongo 
na vanu vaje vanavulumuka valinakutsa.  

8Eni vanu va mu Yelusalema, tuyando otu tupwe twakuminangula, kutewa 
njikamiseza, co nganda yeni njikaipwisa mambo, muje naumo wai akakalamo.” 

VaIsalele vanatengulukila Shukulu Kalunga 

9Shukulu Kalunga Muka-nzili yoshe wendekele kuli yange ngwendi, “Isalele 
vakavakambula ngwe muvakakambula citungu ca mikolovozi ya vushuka vwa 
vinyu kuje kuvanapotola vushuka vwoshe. Ngecivene, unapande kwamena munu 
woshe omo kucili simbu.” 

10Njakumbulwile ngwange, “Iyajo akanjitolilila nga njendeka kuli vakevo 
nakuvanangula? Vakevo vapwa vakukaluwa vimbunge nakuvyana kutolilila ku 
lijwi lyove, vakajolo vije viwukendeka kuli yange.  

11Shukulu Kalunga vukalu vwove ali vakevo nange lalo vulinakunjenyeka mu 
mbunge kunjasa kututumana.” Asinoni Shukulu Kalunga wendekele kuli yange 
ngwendi, “Itila vukalu vwange ali vanike vali mu vitapalo na ali vakwenje vaje 
vanalikungulula, na ali vanalume vakwambata, na ali vanakazi vakushomboka, 
naa tukulukazi voshe.  

12 Vinjuvo vyavo vakavyana kuli veka, amo na mahya avo na vanakazi vavo. 
Njikanyanyamesa vanu va mu lifuti eli.  

13Munu woshe, mwanike nameme mukulunu ali na cipululu ca vimbongo, 
nameme vaka-kwimanena na vaka-kukombelela voshe vanapu vaka-kukwisa 
vanu.  

14 Vanapwisa vimbandu vya vanu vange ngwe vitunyu vitunyu, co vendeka 
ngwavo vinolo, oloni kuvyolele.  

15Kuma vazivile shwamwa omwo valingile vyuma vya vunyengwe ndi? Embwe, 
kuvazivile shwamwa omwo kuvesi kuziva shwamwa. Omo njikavanyanyamesa, 
co vakawa ngwe muvanau vakwavo, co vakanyonga. Yange Kalunga, 
njinendekamo.” 

VaIsalele vavyana ngila ya Njambi 

16 Shukulu Kalunga wendekele kuli vanu vendi ngwendi, “Imaneni a masambwa 
ngila mumone. Kaveni vingila vije vendele vakukulwila veni, co mukakala mu 
kwoloka.” Oloni vendekele ngwavo, “Embwe kutukaimo! “ 

17Asinoni Shukulu Kalunga wemikile vaka-kwimanena kunangula vanu vya 
vushonde, oloni vendekele ngwavo, “Kutukatolililako.” 

18Ngecivene, Shukulu Kalunga wendekele ngwendi, “Tolilileni yeni muyati, 
lilongeseni ku vije vikalingiwa kuli vanu vange.  

19Tolilileni yeni vaka-asi! Njikanena cihiso ali vanu ava, omwo vanavyana 
vilongesa vyange, co kuvononokele majwi ange.  

20Omwo vikajo vanjinenela insense yakutunda ku Shemba, nambe n̄undu 
yakutunda ku lifuti lya kulyala? Kunjikatambula vin̄ombelo vyavo nambe 
kuvwaelela navyo.  

21Ngecivene, njikatanukisa vanu ava ngeci vawe. Vaishavo na vana vavo vakatsa, 
vasamba na vandambo vakatsa lalo.” 

Nzita yakutunda ku kunto 

22Shukulu Kalunga alinakwendeka ngwendi, “Vanu valinakwija kutunda ku lifuti 
lya ku kunto, muyati wa vanu va nzili wa kulyala ulinakulivwaesela kulwa nzita.  

23Mashwalale vavo va muuka vakujeneka mema ku mbunge vanambata mata avo 
a lusipa na mikwale yavo, muyoyo wa tuvalu twavo omo vashatuka unalifu ngwe 

kungwanjanga kwa mema a kalunga, vanalivwaesela cimweja kulwisa 
Yelusalema.” 

24Vanu va mu Yelusalema vanendeka ngwavo, “Tunauzivi muzimbu, co mavoko 
etu anazeye, vukalu vwa mushongo wakukemanga vunatuwana, co 
tulinakukemanga ngwe munakazi ashaka kukita.  

25Kesi mutuuke nakuya ku mahya nambe kwenda mu vingila, omwo vitozi vali na 
vitwa, co vushonde vuli kwoshe-ikwoshe.” 

26Shukulu Kalunga alinakwendeka kuli vanu vendi ngwendi, “Zaleni vikeleya, co 
livulungeni mu livu. Lileni manene ngwe munatsisa mwana umolika, omwo 
vwasi-vwasi vitozi vaija nakumilwisa kujeneka kumileka.  

27Njelemiya, eseka vanu vange ngwe muukeseka vutale, uwane ngeci vanafu vati.  

28Voshe vanapu vakukaluwa vimbunge nakutengulukila, vakukaluwa ngwe 
vunengu na cikuvo. Voshe vanaviya, vanapu vaka-lufwe.  

29Lutengo lulinakwenyoka manene, oloni vinyanga vya vutale kuvyesi 
nakunyongolokota. Cinapu cangoco kujelesa vanu vange, omwo vanu vaje vaka-
vuvi kuvavatundisilemo. 

30Vakavatumbula vinyanya vyangoco, omwo yange Kalunga njinavavyana.” 

Njelemiya 7 

Njelemiya ambulula mu Njuvo ya Shukulu Kalunga 

1Lijwi lya Shukulu Kalunga lyezile kuli Njelemiya ngwalyo,  

2 “Imana mu cikolo ca Njuvo ya Shukulu Kalunga, wambulule lijwi eli ku vanu va 
mu Yunda vaje vakele nakukovela mu Njuvo ya Shukulu Kalunga mukulemesa.  

3Valeke ngwove Shukulu Kalunga Muka-nzili yoshe, Njambi ya Isalele nendeka 
ngwendi, ‘Tengulukeni ku vingila vyeni na vilinga vyeni, co njikamitavesa kukala 
mu mwela uno.’  

4Kesi mukulaele ku majwi aje vendeka ngwavo, ‘Eyi ikeye Njuvo ya Shukulu 
Kalunga! Njuvo ya Shukulu Kalunga! Njuvo ya Shukulu Kalunga! ‘ 

5 “Tundeni mu ngila eyi mulinakuyoyelamo, likeleni kulinga vyuma vije 
mulinakulinga. Lingeni mwamuvwa kuli umo na mukwavo.  

6Kesi muyandese vangenzi, na visiwa, na vifwile. Kesi mutsiye vanu vakujeneka 
mulonga mu lifuti lino. Kesi mulemese vinjambi veka vakaminyongesa.  

7Nga mutenguluka, co njikamitavesa kukala muno mu lifuti lije linjanene kuli 
vakukulwila veni kupwa vufuko vwavo vwa ku myaka yoshe.  

8 “Kengeni, mulinakukulaela majwi a makuli.  

9Mulinakwiva, mulinakutsiya, mulinakulinga vupangala, mulinakulisinga vya 
makuli, co mulinakukombelela kuli Mbale, nakulemesa vinjambi vaje 
kumwazivukile akulivanga.  

10Mulinakulinga vyuma vije vinjazinda, co mwija nakwimana ku mesho ange mu 
Njuvo yange, nakwendeka ngweni, ‘Tunovoka! ‘ 

11 Kuma mwayongola ngweni Njuvo yange yapwa mwela mwakuvanda vezi ndi? 
Njinamono vimulinakulinga.  

12 Yeni ku Shilo, mwela wakulivanga uje njangwile kunjilemeselako, mukamone 
vinjalingileko omwo vuvi vwa vanu vange va Isalele.  

13Munalingi vuvi vwoshe ovu, nameme njendekele kuli yeni visimbu vyavingi, 
oloni kumwanjitolililile. Njamisanene, oloni kumwanjikumbulwile.  

14Ngecivene, vije njalingile ku Shilo, vikevyo vinjikalinga ku Njuvo yange ije 
mwakulaela. Ku mwela uno vene unjaanene kuli vakukulwila veni amo neni, 
njikalinga cuma cimo vene ngeci cije njalingile ku Shilo.  

15Yeni vanu va mu Yunda, njikamisheka mu lifuti lyange ngwe munjashekele 
vavushoko vweni vanu va Isalele. Yange Kalunga, njinendekamo.” 

Vanu vakujeneka kwononoka 

16Shukulu Kalunga wendekele ngwendi, “Njelemiya, kesi ulombelele vanu ava. 
Kesi uvatambekeleko nambe kuvalombelelako akuvemanenako, kesi uvaakwile 
omwo kunjikakutolilila.  

17Kuma yove kuwesi nakumona vivalinakulinga vanu va mu Yunda mu vinganda 
vyavo, na mu vitapalo vya mu Yelusalema ndi?  

18 Vanike vacava vitale, vanalume vavweka tuhya, co vanakazi vashinga vunga 
nakwoca makende a njambi wa munakazi uje ivatumbula ngwavo Lishano lya 
Mwilu. Co vetila lalo n̄ombelo ya vinyu kuli vinjambi veka, ngeci vanjizivise ku 
mbunge kuvavala.  

19Kuma yange valinakuzivisa ku mbunge kuvavala ndi? Embwe, vali na kulizivisa 
shwamwa vakevo vavenya.  

20Ngecivene, yange Kalunga wa Akamwa ya Vyoshe njiketila vukalu vwange 
vwakukomokesa a Yunda. Njikavwitila ali vanu, na a tusitu, na a miti, na a 
vimbuto. Vukalu vwange vukafwa ngwe tuhya tuje naumo wai asa kutuzima.  

21 “Vanu vange, vin̄ombelo vimo mukavyenyekela vyoshe a mutula, vikwavo 
vakamitavesa ngeci muvilye. Oloni yange Kalunga, njendeka ngwange 
munapande kuvilya vyoshe. 

22Vakukulwila veni kunjavashikile kunjikombelela vin̄ombelo vya kwenyeka, 
nambe vin̄ombelo vya miyati yeka omo njavatundisile mu Ingito.  

23Oloni njavashikile lika ngwange nga vanjononoka, yange njikapwa nji Njambi 
yavo, na vakevo vapwe vanu vange, co vyuma vyoshe vikakala mwamuvwa kuli 
vakevo.  

24Vakukulwila veni kuvononokele nambe kumbako mbunge, oloni valingile ngwe 
muvyavalekele vimbunge vyavo vyakukaluwa, co vaviile manene.  

25Kutunda a litangwa lije vakukulwila veni vatundile mu Ingito noo ku litangwa 
lya lelo, njinakala nakumitumina vangamba vange vaka-kwimanena.  

26Oloni nameme ngoco, naumo wai wavatolililile nambe kumbako mbunge. Oloni 
yeni mwakaluwisile manene vimbunge vyeni nakunjitengulukila kutuvakana 
vakukulwila veni.  

27 “Ngecivene, Njelemiya, ukendeka majwi awa oshe kuli vanu vange, oloni 
kuvakakutolilila, ukavasana, oloni kuvakakukumbulula.  

28Ukavaleke ngwove muyati wavo kuvesi nakunjononoka yange Kalunga, Njambi 
yavo, nambe kulilongesa omo njavanyanyamesele. Vushunga vunahu kuvesi 
nakuvusimutwiya lalo.  

Vilinga vya vuvi mu Cana ca Hinome 

29 “Yeni vanu va mu Yelusalema, lileni, teuleni vin̄ambu vyeni muvyumbile kuti. 
Imbeni myaso ya vusiwa akamwa ya malundu, omwo yange Kalunga njinaluvala, 
co njinamivyana.  

30”Vanu va mu Yunda vanalingi cuma cacivi. Vanaaka tumponya twavo tuje 
tunjazinda mu Njuvo yange, co vanaijwalesa.  

31 Vanatungila mutula mu Cana ca Hinome uvatumbula ngwavo Tofete, ngeci 
vakombelele vana vavo va vanalume na ava va vanakazi kupwa vin̄ombelo vya 
kwenyeka. Yange kunjavashikile kulinga ngeci embwe, nameme kuciyongola mu 
mbunge yange.  

32Ngecivene, litangwa likaija, omo mwela uje kuvakautumbula lalo ngwavo 
Tofete nambe Cana ca Hinome, oloni vakautumbula ngwavo Cana Cakutsiila. 
Vanu vakavatsinda muje, omwo kukukakala lalo mwela wakuvatsindila.  

33Co tuzila na tusitu vakalya mivila yavo, co naumo wai akavashekao.  

34 Njikolwesa muyoyo wakujolela mu vinganda vya mu Yunda na mu vitapalo vya 
mu Yelusalema, co njikolwesa muyoyo wakujolela na muyoyo wakuvwaelela wa 
ciwano ca vulo omwo lifuti likapwa ngundu.  

Njelemiya 8 

1 “A simbu ije vitsiya vya vimyene na vitsiya vya vamyata va mu Yunda, na vitsiya 
vya vaka-kukombelela, na vitsiya vya vaka-kwimanena, na vitsiya vya vanu veka 
vaje vakele mu Yelusalema, vakavitundisa mu vimbumbo vyavo.  

2Kuvakavikungulula nakuvitsinda, oloni vitsiya vyavo vikafwa ngwe vwilo. 
Vakavishanda a litanya, na ngonde, na vingongonosi, vije vivazemene 
nakuvipangela, nakuvilemesa.  

3Co vanu va muyati ou wa vuvi vaje vanasalao njikavatwala ku mafuti eka, 
vakaangula kutsa kutuvakana kuyoya. Yange Kalunga Muka-nzili yoshe, 
njinendekamo.” 

Vuvi na cihiso 

4Shukulu Kalunga wanjilekele kwendeka ku vanu vendi ngwendi, “Omo munu 
awila asi, kuma kasa kukatuka ndi? Nga munu nazimbalesa ngila, kuma kasa 
kwilukamo ndi?  

5Omwo vikajo vanu vange mulinakutunda kuli yange kujeneka kwiluka? 
Mukakateya ku tumponya tweni, co munavyana kwiluka kuli yange.  

6Njatolililile mwamuvwa, oloni kumwendekele vushunga. Naumo wai wa ali yeni 
ali na vusiwa vwa vuvi vwendi, co lalo naumo wai wa ali yeni wehwile ngwendi, 
‘Vuvi mukajo njinalingi? ‘ Munu na munu alinakuya mu ngila yendi, ngwe kavalu 
ashatukila mu nzita.  

7Nameme tunyange-nyange, na mamenekela, na tutela, na tumbimbi-ndonga, na 
tumbovo vazivuka simbu yakujaluka. Oloni vanu vange kumuzivuka mashiko 
anjilinakumishika.  

8Vatijo mwendeka ngweni munapu vaka-mana, co lalo muzivuka mashiko ange? 
Oloni valongisi vanatengulula mashiko ange kuwapwisa a makuli.  

9Vanu veni vaka-mana vali mu citanga, co vakavakwata nakuvazivisa shwamwa. 
Vanavyana majwi ange, mana akajo valinawo?  

10 Ngecivene, njikana mahya avo kuli vanu veka, na vanakazi vavo kuli vanalume 
veka. Omwo mwanike nambe mukulunu voshe vali na cipululu ca vimbongo. 
Nameme vaka-kwimanena na vaka-kukombelela valinakukwisa vanu.  

11 Vanapwisa vimbandu vya vanu vange ngwe vitunyu vitunyu, co vendeka 
ngwavo vinolo, oloni kuvyolele.  

12Yeni vanu vange, kuma kumwazivile shwamwa, omwo mwalingile vyuma vije 
vya vunyengwe ndi? Embwe, Kumwazivile shwamwa, omwo kumwesi kuziva 
shwamwa. Omo njikaminyanyamesa mukawa ngwe muvanau vakweni, co 
mukanyonga. Yange Kalunga, njinendekamo.  

13 “Njashakele kukungulula vanu vange, ngwe munu akungulula vimbuto vyendi, 
oloni vanafu ngwe mukolovozi wa vushuka vwa vinyu wa vushuka, nambe ngwe 
muti wa mukuyu wakujeneka mikuyu, na maputa awo anajujwama. Ngecivene, 
njinatavesa vanu veka kutambula lifuti.” 

14Vanu va mu Yunda vehwile ngwavo, “Omwo vikajo twatumbamene kuluu? 
Tuteweleni ku vinganda vya vimpaka vyakukola tukatsileko. Shukulu Kalunga 
Njambi yetu natuhisa natwana mwaze tunwe ngeci tutse, omwo tunalingi vuvi ku 
mesho endi.  

15Twakengelelele kukale kwoloka na simbu ya vukangule, oloni kuvyakeleko 
kwakele lika lyova.  

16Vitozi vetu lajoko vali mu nganda ya Ndane, tunazivi tuvalu twavo 
valinakulyembula, co lifuti lyoshe lilinakujaja omo vanazivi tuvalu twavo voya. 
Vitozi vetu vanaija nakunyongesa lifuti lyetu na vyuma vyoshe vilimo, vanaija 
nakunyongesa nganda yetu na vanu vamwo voshe.” 

17Shukulu Kalunga alinakwendeka ngwendi, “Nyanyameni njikatuma manyoka 
akati keni, manyoka va vushungu vwavuvi vakamishuma, oloni naumo wai akasa 
kuvavindika.” 

Njelemiya azivila vusiwa vanu vendi 

18Naumo wai asa kunjizembeleka ku vusiwa vwange, vulinakunjivinjisa mu 
mbunge.  

19Tolilileni! Mu lifuti mwoshe njilinakuziva kulila kwa vanu vange ngwavo, 
“Kuma Shukulu Kalunga waimo mu Siyone ndi? Kuma mwene wa mu Siyone 
waimo ndi?” Shukulu Kalunga mwene yavo nakumbulula ngwendi, “Omwo vikajo 
munanjiluvalesa akulemesa tumponya tweni nakutsikamena vinjambi 
vakujeneka seo?” 

20Co vanu vatambekele ngwavo, “Ndombo inahu, co simbu ya kuteja inahu, oloni 
kutwovokele.” 

21Mbunge yange inazeye omwo vanu vange vanazeye, njilinakulila, mwa 
vushunga vene njili na shwamwa.  

22Nga mu Ngilyande mwakele vyemba, nambe nga mwakele vimbanda, omwo 
vikajo vanu vange kuvakangukile?  

Njelemiya 9 

1Tawee, ngwe mutwe wange wapwile lisima lya mema, co na mesho ange ngwe 
lisima lya misozi, ngeci njase kulila mutanya na vutsiki omwo vanu vange vaje 
vavanatsii.  

2Tawee, ngwe njakele na mutambela wakutumbama mu mambo 
kunjashondoloka kuli vanu vange. Omwo voshe vanapu vaka-vungungu.  

3Simbu yoshe vendeka makuli, makuli anatumu mu lifuti kumwesi vushunga 
embwe. Shukulu Kalunga nendeka ngwendi, “Vanu vange valinakulinga vuvi 
simbu yoshe, co kuvesi nakumba mbunge kuli yange Njambi yavo.” 



1354 

©The Bible Society of Zambia, 2006. 

 

4Munu na munu napande kunyunga mukwavo, naumo wai akulaela ndolome 
yendi, omwo ndolome woshe napu muka-kukwisa ngwe Yakomba, co munu 
woshe ashaka kufweya musamba wendi.  

5Voshe vakalikwisa umo na mukwavo, co naumo wai endeka vushunga, 
valilongesa kwendeka makuli, kuvakecela vuvi vwavo.  

6Shukulu Kalunga nendeka ngwendi, “Mulinakukala akati ka vaka-makuli, ngeci a 
makuli avo vananjivyana.” 

7Omwo vyuma evi, Shukulu Kalunga Muka-nzili yoshe alinakwendeka ngwendi, 
“Njikajelesa vanu vange ngwe vutale, co njikaveseka. Vanu vange vanalingi vuvi, 
vikajo lalo vinjilinga navo?  

8Majwi avo anafu ngwe mikili yakutsiisa, visimbu vyoshe vendeka makuli. Munu 
na munu endeka majwi amavwa, kuli mundambo wendi, oloni mu mbunge 
namulalela vushonge.  

9Kuma kunjikavanyanyamesa a vyuma evi ndi? Kuma kunjikalingi shambandinga 
a muyati wa cifwa cangeci ndi? Yange Kalunga, njinendekamo.” 

10Njelemiya wendekele ngwendi, “Njikalilila minkinda, co lalo njikalinyenga 
mitambela kwakulila vimuna, omwo vinomu cau, co naumo wai alinakwendamo. 
Naumo wai aziva vingombe omo vatamuna, co tuzila na tusitu vanatewa vanai.” 

11Shukulu Kalunga alinakwendeka ngwendi, “Njikapwisa Yelusalema mambo, na 
vinganda vya mu Yunda kupwa mambo muje mukayoyela vimbanje, ukapwa 
mutambela uje naumo wai akakalamo.” 

12Njelemiya wehwile Shukulu Kalunga ngwendi, “Omwo vikajo lifuti lili 
mupulungwa nakuma cau ngwe mu mambo, ngeci naumo wai alinakwitamo? 
Iyajo muka-mana asa kuzivisisa evi? Kuli iyajo unavinungulwila ngeci alekeko 
vakwavo?” 

13Shukulu Kalunga wakumbulwile ngwendi, “Eci cinalingiwa omwo vanu vange 
vanavyana vilongesa vije vinjavanene. Kuvanjononokele, nambe kulinga vije 
njavalekele.  

14Oloni vanakaluwisa vimbunge vyavo nakulemesa kamponya Mbale ngeci 
muvalingile vakukulwila vavo.  

15Ngecivene, tolilileni cinjikalinga yange Kalunga Muka-nzili yoshe, Njambi ya 
Isalele, njikalisa vanu vange vyakulya vyakulula nakuvanwisa mwaze.  

16Co njikavashandwela akati ka miyati ya vanu vaje kuvazivile akulivanga nambe 
vakukulwila vavo kuvaizivile, co njikatuma mashwalale nakuvalwisa noo 
njinavanyongesa voshe njwa.” 

Vanu va mu Yelusalema vatambeka ngeci vavakwase 

17Shukulu Kalunga Njambi Muka-nzili yoshe wendekele ngwendi, “Yongoleni evi 
vilinakulingiwa! Saneni vaka-kulila vaije, saneni vanakazi vaje vazivuka kwimba 
myaso ya vusiwa.” 

18Vanu vendekele ngwavo, “Valekeni vazambule, ngeci vakwimbe mwaso wa 
vusiwa, noo mesho etu anashulu na misozi, ngeci vin̄apeyo vyetu vijule na 
misozi.” 

19Tolilileni mutambi wakulila mu Siyone ngwawo, “Twaviya! Cili vene tuli na 
shwamwa yakama! Tunapande kutunda mu lifuti lyetu, membo etu 
vanawasiwula.” 

20Njelemiya wendekele ngwendi, “Yeni vanakazi tolilileni lijwi lya Shukulu 
Kalunga. Longeseni vana veni va vanakazi kulila, nakulongesa vasamba veni 
kwimba myaso ya vusiwa.  

21Kutsa kunatukovelela mu vinjanena vyetu, co kunakovela na mu vinjuvo vyetu, 
nakutsiya vanike mu vitapalo, na vakwenje mu mitambela ya vulandeselo.  

22Vivimbi vinashandokela kwoshe-ikwoshe, ngwe vinumbo vya vwilo vwa mu 
mahya, nambe ngwe tiliku ivanateje, oloni vaka-kuteja vanaiseze, naumo wai asa 
kuyikungulula. Evi vikevyo vyananjileke Shukulu Kalunga ngeci njivyendeke.” 

23Shukulu Kalunga alinakwendeka ngwendi, “Vaka-mana kesi valyalesele a mana 
avo, nambe vaka-nzili kesi valyalese a nzili yavo, nambe vaka-kufuka kulyalesela 
a vufuko vwavo,  

24 oloni uje alyalesa, napande kulyalesa ngeci anjizivuke nakunjizivisisa, omwo 
cizemo cange capwa ca myaka yoshe, co njikalingi vya vushunga nakushungama. 
Evi vikevyo vyuma vikanjivwaelelesa. Yange Kalunga, njinendekamo.” 

25Shukulu Kalunga alinakwendeka ngwendi, “Matangwa alinakwija omo 
njikanyanyamesa voshe vaje vanatuuka lika ku situ, oloni kesi ku mbunge,  

26ngwe vanu va mu Ingito, na Yunda, na Endome, na Amoni, na Mowavi, na vanu 
voshe vaje vakala mu mambo vaje vanaliteula vin̄ambu vyavo. Omwo miyati ya 
vanu voshe ava vanatuuka lika ku situ, oloni kuvanyungile cikumiiyo cije 
cilumbununa cuma eci. Naumo wai wa ava vanu nanyungu cikumiiyo cange, 
nameme vanu va Isalele kuvanyungile cikumiiyo cange.” 

Njelemiya 10 

Njambi na tumponya 

1Yeni vanu va Isalele, tolilileni majwi amileka Shukulu Kalunga.  

2Shukulu Kalunga alinakwendeka ngwendi, “Kesi mukavangeye vingila vya 
miyati ya vanu veka, co kesi mujujuke a vizivukiso mumona mwilu, nameme 
miyati yeka vajaja.  

3Omwo vilika vya vanu ava vinapu vyangoco, omwo munu ashinja muti mu 
shwata, aushonga kamponya,  

4co akacakeya siliva na ngolinde. Nakukapameya na vimbambo ngeci kesi 
kenjengeye.  

5Tumponya twa cifwa cangacije twafwa ngwe tumponya twa makwisiso twa mu 
lihya lya matanda, kutwasa kwendeka nambe kwenda kuvanga kutwambata. Kesi 
mutuzivile lyova embwe, kutwasa kumivulumuna, co lalo kutwesi na seo kuli 
yeni.” 

6Shukulu Kalunga, kukwesi weka wakulifwa nove wai, u Muka-nzili, lizina lyove 
lyapwa lyakama lya nzili.  

7 Iyajo kasa kukusingimika, yove mwene wa miyati yoshe? Yove wafwila 
kasingimiko. Kukwesi weka wakulifwa nove akati ka miyati yoshe ya vaka-mana, 
nambe akati ka vimyene vavo.  

8Voshe valemesa tumponya vapwa vilema. Vikajo vivalilongesa ku tumponya twa 
viti?  

9Tumponya twavo twakucakeya siliva ya ku Sipeini na ngolinde ya ku Ufaze, 
nakutuzika vinanga vyakuzivuluka nevi vya linyu vyakuvenguluka, vyakushela 
kuli vatongwe, twapwa vipangi vya vaka-kushonga.  

10Oloni yove Shukulu Kalunga, wapwa Njambi wa vushunga, yove Njambi 
wakuyoya na mwene wa ku myaka yoshe. Omo uluvala, co kaye kajaja, miyati ya 
vanu kuvasa kusimpa ku vukalu vwove.  

11(Yeni vanu munapande kuvaleka ngweni vinjambi vaje kuvatangele kaye na lilu 
vakanyonga. Nakumo kwai kuvakakala ano asi. ) 

Mwaso wakushangazala Njambi 

12Shukulu Kalunga watangele kaye na nzili yendi, watangele kaye na mana endi, 
co wajangumwine melu.  

13Akushika kwendi mema a mwilu akuma, ikeye muka-kwendesa mashelwa 
kutunda ku shongo imo ya kaye nakweta ku shongo ikwavo. Muka-kuyemwisa 
muhyato mu nyonzi, nakutuma lihunzi kutunda mu cishete cendi.  

14Vanu voshe vaje vaka-kufula tumponya twa ngolinde vanapu vilema, voshe 
vakaziva shwamwa, omwo tumponya tuje tuvakafulu tunapu twa makuli, co 
kuvesi na mwonyo.  

15Tumponya tunapu twangoco, vanapande kutuyeluwisa, omo Shukulu Kalunga 
akaija vakatunyongesa.  

16Njambi ya Yakomba kalifwile navo, ikeye lika watangele vyuma vyoshe, 
waangwile Isalele kupwa vanu vendi. Lizina lyendi ikeye Shukulu Kalunga Muka-
nzili yoshe.  

Vunzinda vulinakwija 

17Vanu va mu Yelusalema, vanamizengeleka! Ambateni vivala vyeni muye.  

18Shukulu Kalunga nendeka ngwendi, “Njikasheka voshe vaje vakala muno mu 
lifuti, co njikavanenela n̄avava, ngeci vazive muyafwa.” 

19Co vanu va mu Yelusalema valilile ngwavo, “Kayeketu tunavulumuka manene! 
Vimbandu vyetu kuvikanguka. Twayongwele ngwetu tukasimpa!  

20Vimbalaka vyetu vinaviya, mikole ije yavikwatesele yavatozoka, vana vetu 
voshe vanatsi, naumo wai nasalao ashimbike lalo vimbalaka vyetu, co naumo wai 
akashukazekako mavamba ku vimbalaka vyavo.” 

21Njelemiya wakumbulwile ngwendi, “Vantwama vetu vanapu vilema, kuvesi 
kwihula Shukulu Kalunga ngeci avakwase. Eci cikeco cuma cinanenesa ngeci 
vanu vetu vashandoke.  

22Tolilileni muzimbu unaija! Kuli kalwa kakama manene ku lifuti lya ku kunto, 
mashwalale vakwo vakanyongesa vinganda vya mu Yunda, nakuvipwisa 
mutambela wakukala vimbanje.” 

23Shukulu Kalunga, njazivuka ngeci munu ikeye vavenya na mana endi kasa 
kwangula ngila yaivwa ngeci endemo, munu ikeye vavenya kesi na nzili 
yakwenda mwoshe mwashakela.  

24Njilongese yove Shukulu Kalunga oloni kesi na vukalu vwove embwe, kutewa 
njikanyonga.  

25Vukalu vwove vwije a miyati ije kuvesi kukulemesa, na ali vanu vaje vaka-
kukuvyana. Vanatsii vanu vove, vanatunyongesa njwa nakuseza lifuti lyetu 
ngundu.  

Njelemiya 11 

Njelemiya na cikumiiyo 

1Shukulu Kalunga wendekele kuli yange ngwendi,  

2 “Tolilila majwi a cikumiiyo eci, nakuwaleka vanu va mu Yunda na vanu va mu 
Yelusalema ngwove,  

3yange Kalunga Njambi ya Isalele, njikaka cisingo ali munu woshe uje kononoka 
majwi awa a cikumiiyo eci.  

4Cinapu cikumiiyo cije njalikumiiye na vakukulwila vavo omo njavatundisile mu 
Ingito, lifuti lije lyafwile kuli vakevo ngwe tuhya twa mu lutengo. Njavalekele 
ngeci vanjononoke nakulinga vyuma vyoshe vije njashikile. Njavalekele ngwange 
nga munjononoka, co mukapwa vanu vange, nange njikapwa Njambi yeni.  

5Asinoni njikanyunga cikumiiyo cije njalikumiiye na vakukulwila veni, ngeci 
njikavana lifuti lyalivwa nevi vyakujenekamo vyai, muje mumuli nakukala ololo.” 
Co njakumbulwile ngwange, “Ewa Shukulu Kalunga.” 

6Asinoni Shukulu Kalunga wendekele ngwendi, “Ya ku vinganda vya mu Yunda 
na mu vitapalo vya mu Yelusalema, utambeke majwi ange nakuleka vanu 
vatolilile ku mashiko a cikumiiyo nakuwononoka.  

7Omo njatundisile vakukulwila vavo mu Ingito, njavanangwile ngeci 
vanjononoke, njavanangwile kushwakumo kweta na ku litangwa lya lelo.  

8Oloni kuvatolililile nambe kwononoka. Oloni munu na munu wakaluwisile 
mbunge nakulinga vuvi simbu yoshe. Njavashikile kunyunga cikumiiyo, oloni 
vavyanene. Ngecivene, njavatuminine vihiso vyoshe ngwe muvyapwile.” 

9Asinoni Shukulu Kalunga wendekele kuli yange ngwendi, “Vanu va mu Yunda na 
vanu va mu Yelusalema valinakunjenda vungungu.  

10Vanelukila ku vingila vyavivi vya vakukulwila vavo, co vanavyana kwononoka 
ku majwi ange, valinakukavangeya vinjambi veka nakuvalemesa. Miyati ya 
Isalele na Yunda vanavyana cikumiiyo cije njalikumiiye na vakukulwila vavo.  

11Ngecivene, ololo, yange Kalunga, njivaleka ngwange njikanena tuyando ali 
vakevo tuje kuvakasa kuputumuka. Nameme vakatambeka kuli yange, oloni 
kunjikavatolilila embwe.  

12Asinoni vanu va mu Yunda na vanu va mu Yelusalema vakatambeka ku 
vinjambi vaje vavanakala nakukombelela. Oloni vinjambi vaje kuvakavamena 
omo vali mu vukalu.  

13Vanu va mu Yunda muli na vinjambi vavangi manene kutuvakana vinganda 
vyeni, muli na mitula yaingi mu Yelusalema yakukombelela kuli Mbale njambi wa 
vunyengwe kutuvakana vitapalo vya mu Yelusalema.  

14Njelemiya, kesi ulombele kuli yange nambe kunjilambelela ngeci njamene vanu 
ava omo vali mu tuyando, nameme valombela kuli yange ngeci njivakwase, oloni 
kunjikavatolilila.” 

15Shukulu Kalunga alinakwendeka ngwendi, “Vanu vanjazema valinakulinga 
vyuma vyavivi. Vuvwa mukajo valinavwo ngeci vakale mu Njuvo yange? Kuma 
vayongola ngwavo vasa kuvindika tuyando akulinga vikulaeso nakukombelela 
vin̄ombelo vya tusitu? Kuma vije vikavavwaelelesa ndi?  

16Njavatumbwile muti wa olive, uje uli na vushuka vwavuvwa, oloni ololo, 
njikenyeka minango ya muti ou na cililimo cakama nakwenyeka muti woshe na 
tuhya.  

17 “Yange Kalunga Muka-nzili yoshe, njakunine Isalele na Yunda, oloni ololo 
njivatumbwila tuyando. Vakevo vavenya vanalikokela tuyando omwo vanalingi 
vuvi, vananjiluvalesa akukombelela vin̄ombelo kuli Mbale.” 

Vutumbe vwakutsiya Njelemiya 

18Shukulu Kalunga wanjinangwile a matumbe aje avayongwele vitozi vange ali 
yange. 

19Njafwile ngwe muna manga wa kulongwa, uje vatwala mukumutsiya, co 
kunjazivukile cuma nacimo cai a matumbe awa. Vakele nakwendeka ngwavo, 
“Tushinjeni ou muti simbu ucili wauvwa, ijeni tumutsiye ngeci naumo wai 
akamwanuka.” 

20Asinoni njalombelele ngwange, “Shukulu Kalunga Muka-nzili yoshe, yove 
wapwa muka-kusompa wa vushunga, u muka-kwilula viyongola vya vanu na 
mana avo, njinakundika n̄anda yange mu mavoko ove, ngeci njinakengelela kuli 
yove kulinga shambandinga ali vanu ava.” 

21Vanalume va ku Anatote vashakele kunjitsiya, co vanjilekele ngwavo tukutsiya 
nga ucitwalao kwambulula lijwi lya Shukulu Kalunga.  

22Ngecivene, Shukulu Kalunga Muka-nzili yoshe wendekele ngwendi, 
“Njikavahisa! Vakwenje vavo vakavatsiila mu nzita, co vana vavo vakalanduka ku 
njala.  

23Njinemika simbu yakunena tuyando ali vanu va ku Anatote, co omo simbu ije 
iketa naumo wai akasalao.” 

Njelemiya 12 

Njelemiya ehula Shukulu Kalunga 

1Yove Shukulu Kalunga, simbu yoshe wapwa u muka-vushunga, omo njinena 
n̄anda yange ku mesho ove. Nameme ngoco njinapande kukwihula a vushunga 
vwove. Omwo vikajo vaka-vuvi valinakuyoya mwamuvwa? Omwo vikajo vaka-
vungungu vavezika?  

2Unavakunu ngwe miti, vanamene mizi, vanakolo nakwima vushuka. Nameme 
vene vakevo valinakukushangazala, oloni vimbunge vyavo vili kulyala nove.  

3Oloni Shukulu Kalunga, yove unjizivuka, ukamono vinjikalingi nomu 
munjakuzema. Kokela vitozi vange kulyala vapwe ngwe vimanga vaje vaya 
mukuvatsiya, vanyunge noo simbu yavo yeta yakuvatsiya.  

4Visimbu vingai lifuti lyetu likauma, na mwila wa mu mahya oshe ukajujwama? 
Tusitu na tuzila valinakutsa omwo vuvi vwa vanu vetu, vanu ava valyalesa 
nakwendeka ngwavo, “Njambi kamono evi tulinakulinga.” 

5Shukulu Kalunga wendekele ngwendi, “Njelemiya, nga unajuka kushatuka na 
vanu, co vatijo ukashatuka na tuvalu? Nga kuwasa kwimana mushandangala 
yangoco ukalinga vatijo mu shwata yakuzika ya ku ngenge ya Ndonga ya Yondau?  

6Nameme naanga yove vanakutengulukila, vanalipandakana na vaje vaka-
kukulwisa. Kesi uvakulaele embwe, nameme vendeka majwi akuseveleka.” 

Vusiwa vwa Shukulu Kalunga omwo vanu vendi 

7Shukulu Kalunga alinakwendeka ngwendi, “Njinaseze vaIsalele, njinavyana 
muyati wange wakwangula. Njinaana vanu vaje vanjazema mu mavoko a vitozi 
vavo.  

8Vanu vange vakwangula vananjitengulukila nakunjilwisa ngwe ndumba, co 
valinakunjanena, ngecivene, njavazindi.  

9Vanu vange vakwangula vanafu ngwe kazila, uje valinakulwisa ku tumbembe ku 
mitambela yoshe noku-noku. Saneni tusitu vaije ku ciwano!  

10Vaka-kushwana vavangi vanaviisa lifuti lyange ngwe lihya lya mikolovozi ya 
vushuka vwa vinyu, vanalyatangela mahya ange, vanatengulula lifuti lyange 
lyalivwa kulipwisa mambo.  

11Vanalipwisa ngundu, linasala lyangoco ku mesho ange ngwe ngundu. Lifuti 
lyoshe linapu mambo ku mesho ange, co naumo wai nombuko mbunge.  

12Ku mitambela yoshe ya lifuti lya malundu amalaja mu mambo, vanu vanaija 
nakupukula, njinatumu nzita inyongese lifuti lyoshe, co naumo wai akakala mu 
kwoloka.  

13Vanu vange vakuvile tiliku, oloni vatejele shaku, vaundanganene manene oloni 
nacimo cai vawaneneo. Omwo vukalu vwange vwakama, ngeci vanonwa kuteja 
vimbuto vyavo.” 

Cikulaeso ca Shukulu Kalunga ku miyati ya vanu veka 

14Shukulu Kalunga alinakwendeka ngwendi, “Njili na vimo vyakwendeka ku 
miyati ya vanu veka vaje vanaviisa lifuti lije linjanene kuli vanu vange va Isalele. 
Njikatundisa vaka-vuvi mu mafuti avo vavenya, ngeci lalo munjikatundisa Yunda 
mu lifuti lyendi.  

15Oloni omo njinavatundisamo, njikavazivila mema ku mbunge, nakuvelwisila 
lalo mu lifuti lyavo. 

16Miyati ya vanu ava vakevo valongesele vanu vange kulemesa Mbale. Oloni nga 
vakendeka ngwavo yange Kalunga njapwa Njambi wa vushunga, co vatava lalo 
vanu vange ngeci vavalongese muje vanapande kunjilemesela, miyati ya vanu 
veka ava navo lalo vakapwa vanu vange.  

17Oloni nga miyati ya vanu ava kuvakononoka, co njikavatundisa mu mafuti avo 
nakuvanyongesa. Yange Kalunga, njinendekamo.” 

Njelemiya 13 

Mwiva wa linyu 

1Shukulu Kalunga wendekele kuli yange ngwendi, “Ya ukalande mwiva wa linyu 
uukute mu mbunda yove, oloni kesi uumbwateke mu mema.” 

2Ngecivene, njalandele uje mwiva, njaukutile mu mbunda yange ngwe 
mwanjishikile Shukulu Kalunga.  

3Asinoni Shukulu Kalunga wendekele kuli yange lalo ngwendi,  

4 “Ya ku Ndonga ya Yufuleti ukashweke mwiva mu mwanzi wa mamanya.” 

5Ngecivene, njaile nakuushweka kuyehi na Ndonga ya Yufuleti ngwe 
mwanjishikile Shukulu Kalunga.  

6Omo kwetile matangwa amangi, Shukulu Kalunga wanjilekele kuya ku Ndonga 
ya Yufuleti nakushaka uje mwiva.  

7Ngecivene, njaile, co omo njetele ku mutambela uje kunjashwekele uje mwiva, 
njauwanene unaliwa.  

8Asinoni Shukulu Kalunga wendekele kuli yange ngwendi,  

9 “Omu mukemwo munjikamanesela kulyalesa kwa vanu va mu Yunda na 
kulyalesa manene kwa vanu va mu Yelusalema.  

10Vanu ava vanapu vavavi omwo vanavyana kwononoka majwi ange. Vakevo 
vanakaluwisa vimbunge vyavo manene kutuvakana akulivanga, vanalemesa 
nakupangela vinjambi veka. Ngecivene, vakafwa ngwe ou mwiva wakuliwa.  

11Ngwe mwiva muukakakateya mu mbunda ya munu, mukemwo vene vanu va 
mu Isalele voshe, na vanu va mu Yunda voshe vakakateyeye kuli yange. Njalingile 
vyuma evi ngeci vapwe vanu vange, co vakalemese nakusingimika lizina lyange, 
oloni kuvanjononokele.” 

Cisimo ca njava ya vinyu 

12Shukulu Kalunga Njambi wendekele kuli yange ngwendi, “Njelemiya, leka vanu 
va Isalele vaake vinyu mu vinjava vyavo nakuvishulisa. Nga vakukumbulula 
ngwavo tuzivuka ngwetu vinjava vya vinyu vyoshe vikashulu vene na vinyu ngwe 
mutuzivuka nalaja.  

13Asinoni valeke ngwove, ‘Yange Kalunga, njikashulisila vinyu vanu va mu lifuti 
lino noo vakapenda, vimyene vatekulwila va Ndaviti, na vaka-kukombelela, na 
vaka-kwimanena, na vanu voshe va mu Yelusalema.  

14Asinoni njikavalingisa ngeci valitsene umo na mukwavo ngwe vinjava, 
kunjikakala na mema ku mbunge kuli mukulunu nambe mukwenje, co voshe 
vakanyonga.’” 

Njelemiya avanangula a kulyalesa 

15Eni vanu va mu Yunda, tolilileni mwanendeka Shukulu Kalunga! Kesi 
mulyalese, oloni pweni vaka-kulikeesa.  

16Singimikeni Shukulu Kalunga Njambi yeni simbu kanda anene lisusulungu 
mutanuke a minkinda, simbu kanda apwise ceke ngwe lisusulungu.  

17Oloni nga kumutolilila, co njikalilila kwalikalyange omwo kulyalesa kweni, 
njikalila manene, co misozi yange ikolomoka omo vanu va Shukulu Kalunga 
vavatwala ku vunzinda.  

18Shukulu Kalunga wendekele kuli yange ngwendi, “Leka mwene na vaina 
vatunde a matanda avo, omwo vilongo vyavo vyavivwa vinau ku mitwe yavo.  

19Vinganda vya mu mbwela ya Yunda vanavizengeleka ku vitozi, naumo wai asa 
kukovelamo nambe kutuukamo. Vanu voshe va mu Yunda vanavatwala mu 
vunzinda.” 

20Vaka-Yelusalema, kengeni! Vitozi veni valinakwija kutunda ku kunto! Vali 
kulijo vanu vaje vavamikundikile kuvanyunga, vanu vaje mwakele 
nakulyaleselao?  

21Vatijo mukendeka omo vanu vaje vapwile vasamba veni vakamifungulula 
nakumishwana? Mukakemanga ngwe munakazi ashaka kukita.  

22Nga mukehula ngweni omwo vikajo vyoshe evi vinalingiwa kuli yeni, omwo 
vikajo vuzalo vweni vwatavozokela nakumilinga vuvi mu ngila kesi ikeyo? 
Vamilingile vyuma vyoshe evi omwo vuvi vweni vwakukomokesa manene.  

23Munu asa kutengulula cikonde cendi, nambe ingwe kutengulula mavala endi 
ndi? Nga ngoconi, amo mwasa kutenguluka, nakulilongesa kulinga vyuma 
vyavivwa.  

24Shukulu Kalunga akamishandola, ngwe lihunzi lya mu mambo lipekumuna 
vishati.  

25Shukulu Kalunga nendeka ngwendi ou ukewo mutambela wove unjinakwana, 
omwo unanjivala, co unakulaela vinjambi va makuli.  

26Shukulu Kalunga ikeye vavenya akamishulula vuzalo vweni ngeci mukazive 
shwamwa.  

27Ikeye namimono mumuli nakulinga vije vyazinda. Ikeye namimono omo 
mulinakukavangeya vinjambi va makuli na nakulinga vupangala a malundu na 
mu mahya, ngwe munalume ashungwiya munakazi wa musamba wendi, nambe 
ngwe kavalu wa nkomba alinakweveyeya kavalu wa lwavo. Yeni vanu va mu 
Yelusalema, munavindama! Simbu mukajo mukajela?  

Njelemiya 14 

Lilanga lyakama 

1Shukulu Kalunga wendekele kuli Njelemiya a lilanga ngwendi,  

2 “Yunda alinakulila omwo vikolo vyamwo vinazeye, vanu vamwo vanatumbama 
asi valinakulila, co Yelusalema ilinakulila manene.  

3Vaka-kufuka vatuma vangamba vavo mukutekula mema, vaya ku masima, oloni 
vawana mema ai, co vakeluka na vinjava vyavo vyamupulungwa. Vafwika ku 
mesho avo omwo shwamwa na lyova.  

4Livu lyatavozoka myanzi, omwo kuli lilanga lyakama mu lifuti, vandimi vali na 
vusiwa mu vimbunge vyavo, co vafwika ku mesho avo.  

5Nameme shonge wa lwavo asema munendi, co amuseza nakushakezeka mwila.  

6Vingolo vanemana akamwa ya malundu vaekela ngwe vimbanje, mesho avo 
anatsitsivala omwo mwila wai.  

7Vanu vange vanjililila ngwavo, ‘Nameme vuvi vwetu vutuhisa, oloni Shukulu 
Kalunga tukwase ngwe omo watukulaesele. Tunakukengesa nima visimbu 
vyavingi, tunalingi vuvi ku mesho ove.  

8Yove cinyangavili ca Isalele, yove muyoyesi wa Isalele a simbu ya tuyando. 
Omwo vikajo upwa ngwe mungenzi mu lifuti lyetu, nambe ngwe muka-
kwendangana uje alala vutsiki vumolika?  

9Omwo vikajo unapu ngwe munu ivanakasumuna, nambe ngwe lishwalale 
najeneka nzili mukulyamena? Mwa vushunga Shukulu Kalunga yove uli netu! 
Yetu tu vanu vove kesi utuseze embwe.’” 

10Shukulu Kalunga alinakwendeka ali vanu ava ngwendi, “Vanu ava vazema 
kulumbazala ngoco kuvasa kulinyunga vakevo vavenya embwe. Ngecivene, 
kunjesi nakuvwaelela navo. Njikanuka vuvi vwavo, vuje vuvanalingi, co 
njikavanyanyamesa omwo vuvi vwavo.” 

11Shukulu Kalunga wendekele kuli yange ngwendi, “Njelemiya, kesi ulombelele 
vanu ava ngeci vavezike embwe.  

12Nameme nga vazila kulya, oloni kunjikatolilila ku mutambi wavo 
wakuvakwasa, nameme nga vakombelela vin̄ombelo vya kwenyeka, na 
vin̄ombelo vya vimbuto vya vinona, kunjikavitambula embwe. Oloni 
njikavanyongesa na moko ya mukwale, na njala ya lyangengela, na mushongo 
wakulitambwisa.” 

13Asinoni njendekele ngwange, “Shukulu Kalunga wa Akamwa ya Vyoshe, 
wazivuka ngeci vaka-kwimanena valinakuleka vanu ngwavo yove wakulaesele 
ngwove kukukakala nzita, nambe njala ya lyangengela, kukakala lika kwoloka mu 
lifuti lyetu.” 

14Oloni Shukulu Kalunga wakumbulwile ngwendi, “Vaka-kwimanena 
valinakwendeka makuli mu lizina lyange, kunjavatumine embwe, nameme 
kuvana mashiko amo, nambe kwendeka lijwi limo kuli vakevo lyai. Vimona vije 
valinakwambulula kuvyesi nakutunda kuli yange, oloni vinapu vimona vyavo 
vyangoco, na manseno avo vavenya na viyongola vyavo vavenya.  



1364 

©The Bible Society of Zambia, 2006. 

 

15Yange Kalunga njikuleka vije vinjikalinga kuli vaka-kwimanena vaje 
kunjatumine, vakevo valinakwendeka mu lizina lyange, vendeka ngwavo nzita na 
njala ya lyangengela kuvikakalamo mu lifuti lyavo, oloni njikavatsiila mu nzita 
nakuvalandwisa ku njala.  

16Vanu vaje vavanakala nakuleka vyuma evi, navo lalo njikavatsiya mu cifwa 
cimolika. Mivila yavo vakayumbila mu vitapalo vya Yelusalema, naumo wai 
akavatsinda nameme vanakazi vavo, nambe vana vavo va vanalume, nambe vana 
vavo va vanakazi. Omwo njikavelwisila vuvi vwavo.” 

17Shukulu Kalunga wanjishikile ngeci njileke vanu ngwange Shukulu Kalunga 
nendeka ngwendi, “Mesho ange alinakuyengela misozi mutanya na vutsiki, 
kunjilikele kulila, omwo vanu vange vanavetwa manene, co vanavulumuka 
mwamuvi.  

18Omo njiya mu mahya njimona mivila ya vaje vatsililile mu nzita, omo njikovela 
mu membo, co njimona vanu valinakulanduka ku njala. Oloni vaka-kwimanena 
na vaka-kukombelela valinakupanga vipangi vyavo, kuvazivuka vije 
vilinakulingiwa.” 

Vanu valiita kuli Shukulu Kalunga 

19Shukulu Kalunga, kuma unavyana vene Yunda ndi? Kuma wazinda vanu va ku 
Siyone ndi? Omwo vikajo watuvulumwina mwamuvi ngacije ngeci kutwesi 
nakukanguka? Twakengelelele kwoloka, oloni nacimo cacivwa calingiwile cai, 
cinyangavili cetu capwile cakwinduka, oloni kwezile lika tuyando.  

20Shukulu Kalunga, tunalingi vuvi ku mesho ove, tulitavela vuvi vwetu, na vuvi 
vwa vakukulwila vetu.  

21Anuka vikulaeso vyove, co kesi utuyeluwise, kesi uzivise shwamwa Yelusalema 
mwela uje wa litanda lyove lya vumpau. Kesi upokole cikumiiyo cije walikumiiye 
netu.  

22Kukwesi tumponya twa vaka-mafuti vasa kunyokesa nyonzi, lilu alyo lika 
kulyasa kunyokesa nyonzi ya vusuku-mbundu. Yetu tunaka cinyangavili cetu 
muli yove Shukulu Kalunga Njambi yetu, omwo yove lika muka-kulinga vyuma 
vyoshe evi.  

Njelemiya 15 

Luvinda lwa vanu va mu Yunda 

1 Asinoni Shukulu Kalunga wanjilekele ngwendi, “Nameme nga Mosesa na 
Samwele vali kuno mukulombela amo nove, nga kunjikazivila vanu ava mema ku 
mbunge. Vasheke, vatunde ku mesho ange.  

2 Nga vakwihula ngwavo kulijo kuvanapande kuya, valeke ngwove yange Kalunga 
njinendeka ngwange, ‘Vaje vanapande kutsa ku mushongo, vatse vene ku 
mushongo! Vaje vanapande kutsa ku nzita, vanapande vene kutsa ku nzita! Vaje 

vanapande kulanduka ku njala ya lyangengela, vanapande vene kulanduka ku 
njala ya lyangengela! Vaje vanapande kuvatwala mu vunzinda, vanapande vene 
kuvatwala mu vunzinda! ‘ “ 

3Yange Kalunga, njikavahisa na vyuma viwana vyakukomokesa vije vikalingiwa 
ali vakevo, vakavatsiila mu nzita, co mivila yavo vakaikokangeya tutali, na tuzila 
vakailya, na vikashama va mu shwata vakambulukuta vitsiya vyavo.  

4 Mukapwa vunyengwe ku vanu voshe va a kaye, omwo a vyuma vyavivi manene 
vije vyalingile Manase muna Hezekiya mu Yelusalema, omwo wapwile mwene wa 
mu Yunda.  

5Shukulu Kalunga alinakwendeka ngwendi, “Yeni vanu va mu Yelusalema, iyajo 
akamizivilako ngozi? Iyajo akamizivilako vusiwa? Iyajo akalipesa kumihula vati 
mumunendukila?  

6Yeni vanu vange munanjivyana nakunjiseza, munanjikengesa nima. Njinajuka 
kumizivila mema ku mbunge, cooni njikaminyongesa.  

7Njikamishandola kutunda mu vinganda vyoshe vya mu lifuti ngwe lihunzi 
lipekumuna vishati. Njikaminyongesa yeni vanu vange, njatsiile vana veni, omwo 
kumwatundile ku vingila vyeni vya vuvi.  

8Vifwile mu Yunda vakapwa vavangi manene kutuvakana lishen̄avu lya ku mema 
a kalunga. Vakanyonga a simbu ya mutanya, co visemi va vanakazi vakalilila vana 
vavo, vwasi-vwasi tuyando na lyova vikaija ali vakevo.  

9Cisemi wa munakazi akalezumuka, ceke ca mutanya cinapu lisusulungu, 
akumona vana vendi vatanu na vavali vanatsi. Njikatsiya munu woshe uje 
akasalao, Yange Kalunga, njinendekamo.” 

Njelemiya alinyengela kuli Shukulu Kalunga 

10Nga kunjasemukile! Simbu yoshe njili mu vitanga na vanu voshe va muno mu 
Yunda. Kunjesi kukumuna vimbongo nambe vanjikumwise vimbongo embwe, 
oloni munu woshe alinakunjisinga.  

11Shukulu Kalunga, visingo vyavo vyoshe vilingiwe, nga yange kunjakupangelele 
mwamuvwa, nga kunjalombelele kuli yove a vitozi vange omo vakele mu 
tuyando.  

12Naumo wai asa kupokola cikuvo, vunene cikuvo cakukumbasana na vunengu. 
Naumo wai asa kufungulula vitozi vaje vakezilila ku kunto.  

13Shukulu Kalunga wendekele kuli yange ngwendi, “Njikatuma vitozi 
mukwambata vivala na vufuko vwa vanu vange, mukuvanyanyamesa a vuvi vuje 
vuvanalingi mu lifuti mwoshe.  

14Njikavapwisa vaka-kupangela vitozi vavo, mu lifuti lije kuvazivuka, omwo 
vukalu vwange vunapu ngwe tuhya, co vukashukuma ku myaka yoshe.” 

15Asinoni njendekele ngwange, “Yove Shukulu Kalunga wazivuka. Njanuke 
nakunjikwasa. Njilingile shambandinga vaje valinakunjipakesa. Kesi utetele 
vitozi vange simbu kanda vanjitsiye, vyoshe evi vilinakwija ali yange omwo ali 
yove.  

16Omwo wendekele kuli yange, njatolililile majwi oshe nakuwononoka, omwo 
njapwa nji wove, yove Shukulu Kalunga Njambi Muka-nzili yoshe.  

17Kunjatumbamene amo na vanu veka, nambe kujola navo, nakuvwaelela amo 
navo embwe. Mukwononoka mashiko ove, njakele ange lika, vukalu vwove 
vwanjilemenenene manene.  

18Omwo vikajo njilinakuyanda simbu yoshe? Omwo vikajo vimbandu vyange 
kuvyesi nakwola? Omwo vikajo kuvyesi nakukanguka? Kuma ushaka 
kunjiyeluwisa ngwe ndonga yuma a simbu ya nyangao ndi?” 

19Ngecivene, Shukulu Kalunga wakumbulwile ngwendi, “Nga utenguluka, co 
njikakutambula, ngeci unjipangele lalo. Nga wambulula vya seo, kesi kwambulula 
vyuma vyangoco, co ukapwa muka-kwimanena wange lalo. Vanu va mu Yunda 
vakatolilila vije ukendeka, kesi ukombe mbunge kukujujwisa kwavo.  

20Njikakupwisa ngwe cimpaka cakukola manene ca vunengu kuli vanu ava. 
Vakevo vakakulwisa, oloni kuvakakufungulula embwe. Yange njikakala amo nove 
nakukunyunga mwamuvwa.  

21Njikakwamena ku nzili ya vaka-vuvi na kuli vanu vavavi. Yange Kalunga, 
njinendekamo.” 

Njelemiya 16 

Cizango ca Shukulu Kalunga a mwonyo wa Njelemiya 

1Asinoni Shukulu Kalunga wendekele kuli yange ngwendi,  

2 “Kesi wambate nambe kukala na vana mu mutambela ou.  

3Njikuleka vije vikalingiwa ku vana vaje vasemukila muno na kuli visemi vavo.  

4Vakatsa ku mushongo wakukomokesa, co naumo wai akavalila nambe 
kuvatsinda. Mivila yavo ikalala asi ngwe mitumbo ya vwilo. Vakavatsiila mu nzita 
nakulanduka ku njala ya lyangengela, co mivila yavo ikapwa vyakulya vya tuzila 
na tusitu.  

5 “Kuwapandele kukovela mu njuvo muje valinakulila. Kesi ukazivile vusiwa a 
munu umo. Omwo njinatundisa kwoloka kuli vanu ava, na cizemo, na mema ku 
mbunge.  

6Vaka-kufuka na tuutu vakatsila mu lifuti eli, oloni naumo wai akavatsinda 
nambe kuvalila. Naumo wai akalitavozola ikeye vavenya nambe kuteula vin̄ambu 
vyendi mukumwesa vusiwa.  

7Naumo wai akalya nambe kunwa amo na munu umo mukumuzembeleka a 
vusiwa vwa ishe nambe vaina. Naumo wai akamwesa ngozi, nameme kuli uje 
natsisa ishe nambe vaina.  

8 “Kesi ukovele mu njuvo muje muli ciwano. Kesi utumbame navo mukulya 
nakunwa.  

9Tolilila ku evi njendeka yange Kalunga Muka-nzili yoshe Njambi ya Isalele. 
Njikolwesa muyoyo wakujolela nakuvwaelela, na muyoyo wakuvwaelela mu 
viwano vya vulo. Vanu valimuno vakayoya mukumona evi vilingiwa.  

10”Omo ukavaleka vyoshe evi vakakwihula ngwavo, ‘Omwo vikajo Shukulu 
Kalunga nayongola kutunyanyamesa? Vuvi mukajo tunalingi, nambe vikajo 
tunalingi ku mesho a Shukulu Kalunga Njambi yetu? ‘ 

11Asinoni ukavaleka ngwove Shukulu Kalunga nendeka ngwendi, ‘Omwo 
vakukulwila veni vanjikengesele nima, valemesele nakupangela vinjambi veka. 
Vanjisezele kuvononokele vilongesa vyange.  

12Oloni yeni mwalingi mwamuvi manene kutuvakana vakukulwila veni. 
Muvavoshe munapu vaka-kukaluwisa vimbunge vyeni na vuvi, co kumwesi 
kunjononoka.  

13Ngecivene, njikamyumbila anja ya lifuti eli, njikamitwala mu lifuti lije yeni 
nambe vakukulwila veni kumwalizivukile. Kuje mukapangela vinjambi veka 
mutanya na vutsiki, co kunjikamizivila mema ku mbunge! ‘ “ 

Veluka ku vunzinda 

14Shukulu Kalunga alinakwendeka ngwendi, “Simbu ilinakwija omo vanu 
kuvakalisingi nakwendeka ngwavo njapwa Njambi wakuyoya, uje watundisile 
vanu va Isalele mu lifuti lya Ingito.  

15Oloni vakalisinga nakwendeka ngwavo njapwa Njambi wakuyoya, uje 
watundisile vanu va Isalele ku lifuti lya ku kunto na ku mafuti oshe aje 
njavashandwelele, co njikavelwisila mu lifuti lyavo, lifuti lije linjanene kuli 
vakukulwila vavo. Yange Kalunga, njinendekamo.” 

Cihiso cije cikaija 

16Shukulu Kalunga alinakwendeka ngwendi, “Njikatuma vaka-kuta visi vavangi 
kwija nakukwata vanu ava. Asina lalo njikatuma viyambi vavangi mukuyomba 
vanu ava mu minkinda na a malundu, na mu manzenzengoma, na mukati ka 
mamanya.  

17Njamono vyoshe vivalinakulinga. Cuma nacimo cai cakuvanda kuli yange, vuvi 
vwavo kuvwavandele ku mesho ange.  

18Akulivanga njikavayandesa luvali omwo vuvi vwavo nakuvulumuna kwavo, 
omwo vanajwalesa lifuti lyange na tumponya tuje kutwesi na mwonyo, co 
vanashulisa lifuti na vinjambi vavo va makuli.” 

Lilombelo lya Njelemiya lyakumusimpisa muli Shukulu Kalunga 

19Yove Shukulu Kalunga, u muka-kunjinyunga nakunjana nzili, u muka-
kunjikwasa a visimbu vya tuyando. Miyati vakaija kuli yove kutunda ku shongo 
ya kaye nakwendeka ngwavo, “Vakukulwila vetu vakele lika na vinjambi va 
makuli, tumponya twakujeneka seo. 

20Kuma munu asa kulishongela vinjambi vendi ndi? Embwe, nga alingamo, co 
mwa vushunga kuvapu vinjambi vavavwa embwe.” 

21Ngecivene, Shukulu Kalunga alinakwendeka ngwendi, “Miyati ya vanu 
vakazivuka a simbu imolika aje alenga nzili yange, co vakazivuka ngeci yange 
njapwa Kalunga.” 

Njelemiya 17 

Vuvi na cihiso ca Yunda 

1Shukulu Kalunga alinakwendeka ngwendi, “Vanu va mu Yunda vuvi vweni 
vanavusoneka na mufwitilo wa cikuvo, vanavusoneka mu vimbunge vyeni na 
shongo ya ndaimani, co vavucakeya a vimbango vya mitula yeni.  

2Vana veni vakalemesa ku mitula, na ku vifwa vije vivashimbikilile Ashela njambi 
wa munakazi mwisi ya minzinze ya miti yoshe yakutonola na akamwa ya 
malundu,  

3na a minkinda mushandangala yangoco. Vitozi veni vakambata vivala vyeni na 
vufuko vweni omwo a vuvi vweni vwoshe vuje munalingi mu lifuti lyeni mwoshe. 

4Mukaseza lifuti eli linjamyanene, co njikamyecelela ngeci mukapangele vitozi 
veni mu lifuti lije kumuzivuka, omwo vukalu vwange vwapwa ngwe tuhya, co 
vukashwama ku myaka yoshe.” 

Kukulaela kuli Shukulu Kalunga 

5Shukulu Kalunga alinakwendeka ngwendi, “Njikasinga munu uje atunda kuli 
yange nakukulaela kuli munu wangoco, nakutundisa mbunge yendi kuli Shukulu 
Kalunga.  

6Nalifu ngwe liputa lya mu mambo lije lilinakukula mu mambo mwakuma, mu 
livu lya mwongwa muje kumwesi kumena cuma ceka. Nacimo cacivwa cai 
cikalingiwa kuli ikeye.  

7 “Oloni njikavezikisa munu uje akulaela muli yange.  

8 Munu wa cifwa eci nafu ngwe muti ulinakukula ku ngenge ya kana ka ndonga, 
co mizi yawo ishalavela ku mema. Kuwesi kuziva ntwima a simbu ya nyangao 
omwo maputa awo apwa akutonola nakuzivuluka simbu yoshe, kuwesi 
kujujwama a simbu ya lilanga ukemi vushuka simbu yoshe.  

9 “Mbunge ya munu yapwa ya makuli kutuvakana vyuma vyoshe, yapwa yaivi 
manene, iyajo aizivuka?  

10 Yange Kalunga, nji muka-kweseka viyongola nakwilula vimbunge vya vanu, 
mukwana ku munu na munu kupwisa mu ngila yendi yakuyoyelamo, nakupwisa 
ku vipangi vya vilinga vyendi.” 

11Uje awana vufuko mu ngila yaivi, nalifu ngwe kazila atetula mavunda kesi endi. 
A simbu ya mutanya ya matangwa akuyoya kwendi akavuzimbalesa, co ku 
mamaneselelo akapwa cilema.  

12Njuvo yetu ya Shukulu Kalunga inapu litanda lya vumpau, yemana a munkinda 
waulaja kutunda ku san̄ulu.  

13Shukulu Kalunga, yove wapwa cinyangavili ca Isalele, voshe vaje vakuseza 
vakaziva shwamwa. Voshe vaje vakuseza vakaya ku vukalo vwa vatsi, omwo 
vanaseza yove Shukulu Kalunga lisima lya kavwelu-vwelu lya mema a mwonyo.  

Njelemiya alomba Shukulu Kalunga kumukwasa 

14Shukulu Kalunga njikangwise, co njikapwa mukangule, njamene, co njikovoka, 
omwo njikakushangazala!  

15Vanu valinakwendeka ngwavo, “Vilikulijo vije vyakele nakulishungwiya 
Shukulu Kalunga ali yetu? Avilinge oni ololo! “ 

16Oloni Shukulu Kalunga, yange ni kunjalikelele kupwa kanyungi kove, co 
kunjayongwele litangwa lya tuyando. Shukulu Kalunga, wazivuka vije njendekele.  

17Kesi unjijujwise, yove wapwa cishwamo cange a simbu ya tuyando.  

18Vayesa vaje vanjiyandesa, oloni kesi unjizivise shwamwa, vajujwise, oloni 
Shukulu Kalunga, yange kesi unjijujwise. Nena tuyando ali vakevo 
nakuvanyongesa.  

Kunyunga Litangwa Lyakuhwima 

19Shukulu Kalunga wendekele kuli yange ngwendi, “Njelemiya, ya ukambulule 
lijwi lyange ku cikolo ca vanu, kuje kuvakakovelela mu nganda vimyene va mu 
Yunda, na kuje kuvakatuukila mu nganda, asinoni ukaya ku vikolo vyoshe 
vikwavo vya mu Yelusalema. 

20Leka vimyene na vanu voshe va mu Yunda, na munu woshe uje wakala mu 
Yelusalema, uje akovelela ku vikolo evi, vatolilile ku evi njendeka,  

21 Valeke ngwove nga vazema myonyo yavo kuvapandele kwambata citele cimo a 
Litangwa Lyakuhwima, kuvapandele kwitisa cuma cimo mu vikolo vya 
Yelusalema,  

22 nambe kutuula cuma cimo mu vinjuvo vyavo a Litangwa Lyakuhwima. 
Kuvapandele kupanga a Litangwa Lyakuhwima, vanapande kulinyunga kupwa 
litangwa lyakujela, ngwe munjashikile vakukulwila vavo.  



1370 

©The Bible Society of Zambia, 2006. 

 

23Oloni vakukulwila vavo kuvanjitolililile, nambe kumbako mbunge. Oloni 
vapwile vaka-kukaluwisa vimbunge, kuvanjononokele nambe kulilongesa kuli 
yange.  

24 “Leka vanu ava ngeci vanapande kwononoka mashiko ange oshe. Kuvapandele 
kwambata citele cimo nakuciitisila mu vikolo vya nganda a Litangwa 
Lyakuhwima. Vanapande kunyunga Litangwa Lyakuhwima kupwa litangwa 
lyakujela, co kuvapandele kupanga cipangi cimo. 

25Nga mwononoka, co vimyene na vana va vimyene va vanalume, va ku naanga 
ya Ndaviti vakakovela mu vikolo vya Yelusalema, vakashwana, vakalonda a 
matemba na a tuvalu, co vanu va mu Yunda na vanu va mu Yelusalema vakakala 
amo navo, nganda ya Yelusalema ikakala na vanu simbu yoshe.  

26Vanu vakaija kutunda mu vinganda vya mu Yunda na mu membo azengeleka 
Yelusalema, vakatunda ku lifuti lya Mbenjemani, vakatunda ku vushelumukilo 
vwa malundu, na ku minkinda, na mu mbwela ya Yunda. Vakanena ku Njuvo 
yange vin̄ombelo vya kwenyeka na vin̄ombelo na vin̄ombelo vya vimbuto vya 
vinona na insense na vin̄ombelo vya cikandelela.  

27Oloni nga kuvanjononoka nakunyunga Litangwa Lyakuhwima kupwa litangwa 
lyakujela, kwitisa citele cimo mu vikolo vya Yelusalema a Litangwa Lyakuhwima, 
nga valingamo, co njikashwameka tuhya ku vikolo vya Yelusalema. Tuhya 
tukenyeka mapela a mu Yelusalema, co naumo wai akatuzima.” 

Njelemiya 18 

Njelemiya ali ku njuvo ya muka-kushonga vindeo 

1Shukulu Kalunga wendekele kuli yange ngwendi,  

2 “Ya ku njuvo ya muka-kushonga vindeo kuje njikakuleka lijwi lyange.” 

3Ngecivene, njaileko, njamwene muka-kushonga vindeo alinakupangela a 
nkwakwa yendi.  

4Omo ndeo ije yashonga iviya, co aishonga lalo mweka muje munai viyongola 
vyendi.  

5Asinoni Shukulu Kalunga wendekele kuli yange ngwendi,  

6 “Kuma kunjasa kulinga kuli vanu va mu Isalele vije vyanalingi muka-kushonga 
vindeo ndi? Yeni muli mu mavoko ange, ngwe vuma vuli mu mavoko a muka-
kushonga.  

7Nga a simbu yoshe-iyoshe njendeka ngwange njikatukula nakupokola, nambe 
kunyongesa muyati wa vanu, nambe vumwene,  

8oloni nga uje muyati wa vanu vatenguluka ku vuvi vwavo, co njikatengulula 
viyongola vyange, kunjikalingi vije vinjayongwele kulinga.  

9Co nga a simbu ikwavo lalo njendeka ngwange njikuna nambe kutunga muyati 
umo wa vanu, nambe vumwene,  

10oloni muyati uje kuvanjononoka, oloni valinga vuvi, co kunjikalingi vyuma vije 
vyavivwa vinjayongwele kulinga.  

11Ngecivene, ololo, leka vanu va mu Yunda na vanu va mu Yelusalema ngwove 
njilinakutumba matumbe akuvalwisa, nakuvahisa. Valeke ngeci valikele kuyoya 
mu vuvi, vatenguluke ku vingila vyavo na ku vyuma vivalinakulinga.  

12Vakakukumbulula ngwavo, ‘Embwe, omwo vikajo tutenguluka? Yetu voshe 
tukakaluwisa vimbunge vyetu, nakulinga vuvi ngwe mutushakela kulinga! ‘ “ 

Vanu vavyana Shukulu Kalunga 

13Shukulu Kalunga alinakwendeka ngwendi, “Ihula miyati yoshe ya vanu nga 
cuma eci calingiwileo ku san̄ulu. Vanu va Isalele vanalingi cuma cakukomokesa!  

14Kuma mema akukonda a akamwa ya minkinda ya Lembanone akasangunuka 
ndi? Kuma mema a a minkinda akutonola ali mu ndonga akauma ndi?  

15Oloni vanu vange vananjivala, venyekela insense ku tumponya. Vanatundu mu 
ngila muje muvanapandele kuya, kuvesi nakukavangeya vingila vyalaja, oloni 
valinakwenda mu vingila vyakupunda.  

16Lifuti lyavo vanalipwisa lyakukomokesa, likapwa lyakushauka ku myaka yoshe. 
Voshe vaje vaketilamo vakalisimoka a vije vakamonamo, vakaningangesa mitwe 
yavo nakulikomokela.  

17Njikashandwela vanu vange kulutwe lwa vitozi vavo, ngwe lihunzi lya mu 
ngangela. Njikavakengesa nima, kunjikavakwasa omo tuyando twakama twija ali 
vakevo.” 

Vutumbe vwakulwisa Njelemiya 

18Co vanu vendekele ngwavo, “Tutumbeni vutumbe ali Njelemiya! Simbu yoshe 
tuli na vaka-kukombelela vaje vakatulongesa, na vaka-mana vaje vakatunangula, 
na vaka-kwimanena vaje vakambulula majwi a Njambi. Tumukutiiyeni vin̄anda 
vyakumulwisa, co tulikeleni kutolilila ku vije vyendeka.” 

19Ngecivene, njalombelele ngwange, “Shukulu Kalunga tolilila ku evi 
njilinakwendeka, tolilila lalo ku evi vivalinakwendeka vitozi vange ali yange.  

20Kuma mwamuvwa kwilwisila vuvi ku vuvwa ndi? Oloni vananjindila mbulu 
ngeci njiwilemo. Anuka muje munjemanene ku mesho ove nakuvemanena ngeci 
kesi uvanyanyamese.  

21Oloni ololo Shukulu Kalunga tava vana vavo valanduke ku njala. Vecele 
vakavatsiile mu nzita. Vanakazi vajeneke vanalume vavo na vana vavo, vanalume 
vatse ku mushongo, co vakwenje vatsile mu nzita.  

22Tuma mbunga ya vanu vakupukule vinjuvo vyavo kwa kuvanangula, valile na 
lyova. Vananjindila mbulu ngeci njiwilemo, co vananjitela myeto ngeci njitsemo.  

23Oloni Shukulu Kalunga, yove wazivuka matumbe avo oshe akunjitsiya. Kesi 
uvasambese a vuvi vwavo nakuvecela ku milonga yavo. Vawisile asi 
uvafungulule, vanyanyamese mu simbu ya vukalu vwove.” 

Njelemiya 19 

Njava yakutivika 

1Shukulu Kalunga wanjilekele ngwendi, “Njelemiya, ya ukalande njava ya vuma 
kuli muka-kushonga. Co lalo ya amolika na vakulunu vamo, na vakulunu vamo 
vakama va vaka-kukombelela,  

2 Iteni mu Cikolo ca Potishende muye ku Cana ca Hinome, ya ukambulule majwi 
aje anjikakuleka.  

3Ya ukendeka ngwove Shukulu Kalunga nendeka ngwendi, ‘Tolilileni yeni 
vimyene va mu Yunda, na vanu va mu Yelusalema, tolilileni vinjendeka yange 
Kalunga Muka-nzili yoshe, Njambi ya Isalele. Njikanena tuyando twakama mu 
mutambela ou ngeci vanu voshe vakatuziva vakalikasamena.  

4Njikalinga eci omo vanu vananjiseza, vanajwalesa mutambela ou 
akukombelelamo vin̄ombelo ku vinjambi veka, vinjambi vaje nambe vakevo, 
nambe vakukulwila vavo, nambe vimyene va mu Yunda kuvavazivukile. 
Vanashulisa mutambela ou na maninga a vanu vakujeneka mulonga,  

5 vanatungila Mbale mutula ngeci venyekeleo vana vavo kupwa vin̄ombelo vya 
kwenyeka. Kunjavashikile kulinga ngeci embwe, nameme kuciyongola mu 
mbunge yange.  

6Ngecivene, simbu ikaija omo mutambela uno kuvakautumbula lalo Tofete 
nambe Cana ca Hinome. Oloni vakautumbula Cana Cakutsiila. 

7Mu mutambela uje njikatanganesa matumbe oshe a vanu va mu Yunda na vanu 
va mu Yelusalema. Njikecela vitozi vavo kuvalyatangela nakuvatsiila mu nzita. Co 
njikana mivila yavo ku tuzila na ku tusitu kupwa vyakulya vyavo.  

8Co njikaviisa manene Yelusalema ngeci vanu voshe vakaitako vakalikasamena 
nakuziva lyova.  

9Vitozi vakazengeleka nganda kweseka kutsiya vanu vamwo. Co kuzengeleka 
kuje kukapwa kwakukomokesa ngeci vanu va mukati ka nganda, munu akalya 
munu mukwavo, nameme vana vavo vavenya.’” 

10Asinoni Shukulu Kalunga wanjilekele kutsiila njava kulutwe lwa vanalume vaje 
vezile amo nange,  

11nakuvaleka ngwange Shukulu Kalunga Muka-nzili yoshe nendeka ngwendi, 
“Njikatsiya vanu ava na nganda eyi, ngwe munu atsiya njava ya vuma ije kuvasa 

kuyimunga-munga lalo. Vanu vakatsinda vivimbi vyavo mu Tofete, omwo 
kukwesi kweka lalo kwakuvatsindila.  

12Mukemwo munjikalinga na nganda eyi na vanu vamwo ngwe munjalingile na 
Tofete.  

13Vinjuvo vya mu Yelusalema na vinjuvo vya vimyene va mu Yunda, na a viluli 
vya vinjuvo vyoshe aje vakele nakwenyekela insense ku vingongonosi, na kuje 
vakele nakwitilila vinyu kupwa mulambu ku vinjambi veka, vyoshe vikapwa vya 
mazilo ngwe ku Tofete.” 

14Asinoni njatundile ku Tofete, kuje kwanjitumine Shukulu Kalunga 
nakwambulula majwi endi, njaile nakwimana mu cipango ca Njuvo ya Shukulu 
Kalunga nakuleka vanu voshe ngwange,  

15Shukulu Kalunga Muka-nzili yoshe, Njambi ya Isalele, nendeka ngwendi, 
“Njikanena vihiso vyoshe a nganda eyi na vindandanga vya kulyata nayo, vihiso 
vije njendekele ngwange njikavilinga, omwo munakaluwisa vimbunge vyeni, co 
kumutolilila ku vije njendeka.” 

Njelemiya 20 

Pashehule aaka Njelemiya mu kamenga 

1Omo Pashehule muka-kukombelela muna Imeli uje wapwile lalo mwata 
wakama wa Njuvo ya Shukulu Kalunga, wazivile vyuma vije vinjambulwile,  

2wanjipupile nakunjikutila malyenge kuyehi na Cikolo ca Mbenjemani cije cakele 
akamwa ya Njuvo ya Shukulu Kalunga.  

3Alikaki mutondo Pashehule wanjitundisile mu malyenge, co njendekele kuli 
ikeye ngwange, “Shukulu Kalunga kakakutumbula lalo Pashehule, oloni 
akakutumbula ‘Kutewa cuma coshe-icoshe.’ 

4Vavenya Shukulu Kalunga nendeka ngwendi, ‘Njikakupwisa muka-lyova, co lalo 
ukakala na lyova na vasamba vove, co voshe ukavamona vavatsiya vitozi vavo na 
mukwale. Njikana vanu voshe va mu Yunda mu livoko lya mwene wa ku 
Mbambilone, ikeye akavatwala mu vunzinda ku Mbambilone, co vamo 
akavatsiya.  

5Njikecela vitozi vavo vakapukule vufuko vwoshe vwa mu nganda eyi, 
nakwambata vufuko vwamwo na vivala, na vitulikilo vya vimyene va mu Yunda, 
co vakatwala vyuma vyoshe ku Mbambilone.  

6Ngecivene, Pashehule, yove na naanga yove yoshe vakamifungulula 
nakumitwala ku Mbambilone. Kuje kukekwo kuukatsila nakukutsinda amolika na 
vasamba vove vaje vaunaleka makuli.’” 

Njelemiya alinyengela kuli Shukulu Kalunga 

7Shukulu Kalunga unanjikwisa, co nange vanjikwisile. Uli na nzili kunjituvakana 
yange, co unanjifungulula. Vanu voshe valinakunjishendumuna nakunjijola 
simbu yoshe.  

8Omo njendeka, co njitambeka ngwange, “Vukalu nakunyonga! “ Shukulu Kalunga 
simbu yoshe valinakunjishendumuna nakunjijola, omo njambulula lijwi lyove.  

9Oloni nga njendeka ngwange, “Kunjikatumbula Shukulu Kalunga nambe 
kwendeka mu lizina lyendi.” Co mu mbunge mulinga ngwe munashwama tuhya 
tuje tuli mu vitsiya vyange, co njeseka kulikela, njikeseka kusimpa manene mu 
mbunge oloni kunjasa.  

10Njinazivi vanu vavangi vanjifweya ngwavo, “Kwoshe-ikwoshe kuli munjunju! 
Tumwambululeni ku vaka-kushwana! “ Nameme vene vasamba vange va a 
mbunge vanavandamena ngeci njiwe. Vendeka ngwavo, “Amo twasa kumukwisa 
ngeci tumukwate tumulinge shambandinga.” 

11Oloni yove Shukulu Kalunga, uli amo nange kupwa muka-nzili na muka-
kujujwisa, voshe vaje vanjipakesa vakonwa. Vakaziva shwamwa ku myaka yoshe 
omwo kuvakahyana embwe.  

12Oloni Shukulu Kalunga Muka-nzili yoshe, ukelula vanu mu vushunga, uzivuka 
vili mu vimbunge vyavo na mu viyongola vyavo. Ngecivene, njishaka kumona 
muulinga shambandinga na vitozi vange, omwo njinakuleke n̄anda yange.  

13Imbileni kuli Shukulu Kalunga! Shangazaleni Shukulu Kalunga! Omwo ikeye 
napatula vaka-kuyanda ku mavoko a vaka-vuvi.  

14 Litangwa lije njasemukile lipwe lyakusinga! Litangwa lije livanjikitile vanana 
kesi livezike!  

15Apwe wakusinga munalume uje wanenele muzimbu wakujolela kuli tate 
ngwendi, “Mwana wa munalume nasemuka! “ 

16Apwe ngwe vinganda vije vyanyongesele Shukulu Kalunga, kwonwa 
kuvizivilako mema ku mbunge. Azive mutambi wa kuuya-uya ku simbu ya 
mutondo na mutambi wa nzita ku simbu ya mutanya,  

17omwo ikeye kanjitsiile simbu kanda njisemuke. Ngwe mwimo lya vanana 
mwapwile mu mbumbo yange vene.  

18Omwo vikajo njasemukilile? Kuma kumona lika tuyando na vusiwa, ngeci 
kuyoya kwange kupwe lika kwa vusiwa ndi?  

Njelemiya 21 

Vambulula kufungulula kwa Njelemiya 

1Mwene Zendekiya wa mu Yunda watumine Pashehule muna Malekiya kuli 
yange, na Zefaniya muka-kukombelela muna Maseya nakunjihula ngwendi,  

2 ”Twendekeleko kuli Shukulu Kalunga, omwo Mwene Nevukaneza wa ku 
Mbambilone ashaka kutulwisa. Amo Shukulu Kalunga akalinga cikomokeso cimo 
ngeci Nevukaneza eluke.” 

3Asinoni Shukulu Kalunga wendekele kuli yange, co njalekele vaje vanalume 
vavatumine, 

4vakaleke Zendekiya vije vyendekele Shukulu Kalunga Njambi ya Isalele 
ngwange Shukulu Kalunga nendeka ngwendi, “Zendekiya njikafungulula 
mashwalale vove vaje valinakulwa na mwene wa ku Mbambilone na mashwalale 
vendi. Njikakungulwila amo vitwa vya mashwalale vove mukati ka nganda.  

5Njikalwa nove na nzili yoshe, na vukalu vwange na kuluvala kwange.  

6Njikatsiya vaje voshe vali muno mu nganda, vanu na tusitu vakatsa mu cifwa 
cimo ku mushongo wakukomokesa.  

7Oloni yove ni, na vamyata vove, na vanu vaje vanasalao mu nzita, na ku njala ya 
lyangengela, na ku mushongo, njikecelela yeni voshe vakamifungulule kuli 
Mwene Nevukaneza na ku vitozi veni vaje vakamitsiya. Nevukaneza akamitsiya 
kakasezeo umo nambe kumizivilako mema ku mbunge, nambe kutetelako munu 
umo. Yange Kalunga, njinendekamo.” 

8Asinoni Shukulu Kalunga wanjilekele njileke vanu ngwange Shukulu Kalunga 
nendeka ngwendi, “Tolilileni! Yange Kalunga njilinakumyana vingila vivali 
mwanguleo, ngila ije itwala ku mwonyo, na ngila ije itwala ku kutsa.  

9Woshe uje akala mu nganda vakamutsiila mu nzita nambe akalanduka ku njala, 
nambe akatsa ku mushongo. Oloni woshe uje atundamo, co akaliita kuli 
vaMbambilone vaje valinakulwisa nganda ololo, munu wa cifwa cangacije 
kuvakamutsii embwe, oloni akaputumukamo na mwonyo wendi.  

10Njinayongola ngeci kunjikecela nganda eyi, oloni kuyinyongesa vene. Njikayana 
kuli mwene wa ku Mbambilone, co ikeye akayenyeka njwa. Yange Kalunga, 
njinendekamo.” 

Cisompelo a naanga ya njuvo ya vumwene vwa Yunda 

11Shukulu Kalunga wanjilekele kuleka majwi awa ku naanga ya vumwene vwa 
Yunda, vatekulwila va Ndaviti ngwange Shukulu Kalunga nendeka ngwendi,  

12 “Tolilileni ku evi njendeka yange Kalunga. A litangwa na litangwa sompeni 
mwa vushunga. Ameneni vaje vavanevila vyavo kuli vaje valinakuvayandesa. 
Kutewa vukalu vwange vukashwama ngwe tuhya tuje naumo wai asa kutuzima, 
omwo a vuvi vuje mulinakulinga.  

13Yove Yelusalema watumbama a litanda lya akamwa ya cimbongo, ngwe 
limanya lyalilaja lya mu cana. Oloni yange njikakulwisa. Ulinakwendeka ngwove 
naumo wai asa kukulwisa nambe kutuva cimpaka cove.  

14Oloni njikakunyanyamesa ngwe ku vilinga vyove. Njikenyeka lipela lyove, co 
tuhya tukenyeka vyuma vyoshe vije vyazengelekako. Yange Kalunga, 
njinendekamo.” 

Njelemiya 22 

Lijwi lya Njelemiya kuli vaka-naanga ya vumwene vwa Yunda 

1Shukulu Kalunga wendekele kuli yange ngeci njiye ku njuvo ya Yunda, 
Njikendeke majwi awa ngwange,  

2 “Tolilila lijwi lya Shukulu Kalunga, yove Mwene wa mu Yunda uje natumbama a 
litanda lya Ndaviti na vamyata vove, na vanu va mu Yelusalema.  

3Yange Kalunga njikushika kulinga vije vyavivwa nevi vya vushunga. Ameneni 
vaje vavalinakunyanyamena kuli vaje valinakuvanyanyamena. Kesi muyandese 
vaka-kwija, na visiwa, nambe vifwile, co kesi mutsiile vanu vakujeneka mulonga 
mu mutambela ou wakujela. 

4Nga mwa vushunga mulinga ngwe munjinamishika, co vatekulwila va Ndaviti 
vakapwa vimyene simbu yoshe. Amolika na vamyata vavo, na vanu vavo, vakaita-
ita mu vikolo vya lipela mu matemba, na a tuvalu.  

5 Oloni nga kumwononoka mashiko ange, co njilisinga ngwange lipela eli 
likasiwuka nakunyonga. Yange Kalunga, njinendekamo.  

6 “Kuli yange, lipela lya vumwene vwa Yunda linapu lyalivwa manene ngwe lifuti 
lya Ngilyande, co ngwe lalo Minkinda ya Lembanone, oloni njikalipwisa ngundu 
muje naumo wai akakalamo.  

7Njikatuma vanu ngeci vakalinyongese. Voshe vakaija na vinjaviti vyavo 
mukushinja vimanda vyayo vyavivwa vya kendale, nakuvyumbila mu liko.  

8 “Munima yevi vaka-kwija vavangi vakaita kuje, vakalihula umo na mukwavo 
ngwavo omwo vikajo yange Kalunga, njalingi cuma cangacije ku nganda eyi 
yakama?  

9Asinoni vakakumbulula ngwavo omwo mwasezele cikumiiyo ceni nange Njambi 
yeni, co mwalemesele nakupangela vinjambi veka.” 

Lijwi lya Njelemiya ali Yowahaze 

10Yeni vanu va mu Yunda, kesi mulile Mwene Yosiya nambe mulinyenge a kutsa 
kwendi. Oloni lileni manene munendi Yowahaze, valinakumutwala kulyala 
kakeluka lalo embwe, nambe kumona lifuti lyendi lya cisemwa.  

11 Shukulu Kalunga alinakwendeka ali Yowahaze muna Yosiya, uje washwanene a 
litanda lya ishe kupwa mwene wa mu Yunda ngwendi, “Yowahaze natundu kuno 
nai kweka kakeluka lalo.  

12Akatsila ku lifuti kuje kuvanamutwala, co kakamono lalo lifuti lyendi lya 
cisemwa.” 

Lijwi lya Njelemiya ali Yehoyakime 

13Luvinda ku munu uje a tunga njuvo yendi na vutumbe vwa vwizi, nakwamesa 
milili yayo ya akamwa na vutumbe vwa linyanyamena, uje apangesa vanu ngoco 
kujeneka kuvana fweto yavo.  

14Luvinda ku munu uje endeka ngwendi, “Njikalitungila njuvo yakama ije ili na 
milili yakama akamwa.” Ngecivene, aaka vinjanena ku njuvo yendi nakuyifwika 
na mavaya a kendale nakuyikwita mufwitilo wakuvenga.  

15Kuma wayongola ngwove u mwene wamuvwa kutuvakana vimyene voshe nga 
utunga vinjuvo vya kendale vyavivwa, kutuvakana vinjuvo vya vakweni voshe 
ndi? Isho walile nakunwa simbu yoshe wapwile wa kulongwa na vushunga, 
wavezikile mu vyuma vyoshe vije vyalingile.  

16Ikeye waamenene vaka-kuutwa, vyuma vyoshe kuli ikeye vyendele 
mwamuvwa. Omu mukemwo mucalumbunukila kuzivuka Shukulu Kalunga.  

17Oloni viyongola vyove vinapu vya muuka lika, utsiya vanu vakujeneka mulonga, 
nakuyandesa vanu vove na muuka. Mwanendeka Shukulu Kalunga.  

18 Ngecivene, Shukulu Kalunga alinakwendeka ali Yehoyakime muna Yosiya 
mwene wa mu Yunda ngwendi, “Naumo wai akamulila nambe kwendeka 
ngwendi, ‘Kekange yaya, kekange ndolome yange! ‘ Naumo wai akamulila 
ngwendi, ‘Kekange shukulu yange! ‘ ‘Kekange mwene yange! ‘ 

19Vakamutsinda ngwe cimulu, vakamukoka nakumumbila anja ya vikolo vya 
Yelusalema.” 

Majwi a Njelemiya a vije vikasholoka mu Yelusalema 

20Vanu va mu Yelusalema, yeni ku Lembanone nakutambeka, yeni ku lifuti lya 
Mbashane nakutambeka, tambekeni oku muli a minkinda ya Mowavi, omwo 
vasamba veni voshe vaka-kumikwasa kulwa nzita vanavafungulula.  

21Shukulu Kalunga wendekele neni omo mwakele mwamuvwa, oloni 
mwavyanene kumutolilila. Eci cikeco cifwa ceni tunde ku vwanike, 
kumwononokele Shukulu Kalunga.  

22Vantwama veni vakavapekumuna na lihunzi, vasamba veni vaka-kumikwasa 
kulwa vakavatwala ku vunzinda, nganda yeni vanaiyeluwisa nakuyizivisa 
shwamwa, omwo vuvi vwoshe vuje vumunalingi.  

23Mulinakukala mwamuvwa mukati ka miti ya kendale yakutunda ku 
Lembanone, oloni mukakala manene na vusiwa mukakemanga omo mushongo 
ukamiwana, mushongo ngwe wa munakazi uje ashaka kukita.  

Kusompa kwa Njambi ali Yehoyakine 

24 Shukulu Kalunga wendekele kuli Mwene Yehoyakine, muna Mwene 
Yehoyakime wa mu Yunda ngwendi, “Mwa vushunga yange njapwa Njambi 
wakuyoya, nameme nga wapwile kanzeya ka ku livoko lyange lya cilyo nga 
njakushomonako,  

25nakukwana ku vanu vaje vawatewa, vaje vashaka kukutsiya. Njikakwana kuli 
Mwene Nevukaneza wa ku Mbambilone na mashwalale vendi.  

26Yove na vanyoko njikamitwala ku lifuti lya vunzinda. Mukaya ku lifuti lije 
kumwasemukilile, co muvuvali vweni, mukatsila kuje vene.  

27Mukashungwiya lalo kumona lifuti lino, oloni kumukelukilamo muno lalo.” 

28Njendekele ngwange, “Kuma Mwene Yehoyakine napu ngwe njava ya kutsa ije 
ivanombila kuti, ije naumo wai aishaka ndi? Kuma mukemwo vana vendi 
vanavatwala ku vunzinda ku lifuti lije kuvazivukile mulyafwa?” 

29Yove lifuti, lifuti, lifuti! Tolilila majwi a Shukulu Kalunga,  

30Shukulu Kalunga nendeka ngwendi, “Munalume ou kakakala na vana, 
kakavezika mukuyoya kwendi kwoshe. Kakakala na vatekulwila, vaje 
vakamushwana mu Yunda kushwana a litanda lya Ndaviti. Yange Kalunga, 
njinendekamo.” 

Njelemiya 23 

Kukulaela vya kulutwe 

1Kusompa kwa Shukulu Kalunga kukapwa kwakukalu manene ali vaka-
kushwana vaje vanyongesa nakushandola vanu vendi!  

2Evi vikevyo vyalinakwendeka Shukulu Kalunga, Njambi ya Isalele, ali vaka-
kushwana vaje vapandele kunyunga vanu vendi ngwendi, “Yeni kumwanyungile 
vanu vange, munavashandola nakuvashekela kulyala. Mwa vushunga 
njikaminyanyamesa omwo vuvi vuje vumunalingi.  

3Njikatundisa vanu vange vaje vanasalao ku mafuti kuje kunjavashandwelelele, 
co njikavelwisa mu lifuti lyavo. Vakakala na vana vavangi, co vakatuma manene.  

4Njikemika vaka-kushwana ngeci vavanyunge. Vanu vange kuvakazivi lalo lyova 
nambe kutewa, co naumo wai akazimbalao lalo. Yange Kalunga, njinendekamo.” 

5Shukulu Kalunga alinakwendeka ngwendi, “Simbu ilinakwija omo njikaangula 
mwene wa kulongwa wa ku vatekulwila va Ndaviti. Mwene uje akashwana na 
mana, nakulinga vyavivwa na vushunga mu lifuti mwoshe.  

6Omo akapwa mwene, vanu va mu Yunda vakakala mwamuvwa, na vanu va mu 
Isalele vakayoya mu kwoloka. Vakamutumbula ngwavo, ‘Shukulu Kalunga 
Kwamena Kwetu.’” 

7Shukulu Kalunga alinakwendeka ngwendi, “Simbu ilinakwija omo vanu 
kuvakalisingi lalo a lizina lyange kupwa Njambi wakuyoya uje watundisile vanu 
va Isalele mu lifuti lya Ingito. 

8Oloni vakalisinga a lizina lyange kupwa Njambi wakuyoya uje watundisile vanu 
va Isalele ku lifuti lya ku kunto na ku mafuti oshe eka lalo kuje 
kunjavashandwelelele. Asinoni vakakala mu lifuti lyavo.” 

Majwi a Njelemiya ali vaka-kwimanena 

9Mbunge yange inazeye, co njilinakujaja. Omwo Shukulu Kalunga, omwo majwi 
endi akujela Njinafu ngwe munu wakupenda, ngwe munu nanu manene vinyu.  

10Lifuti lyashulu na vanu vakujeneka kulongwa kuli Shukulu Kalunga vapangesa 
nzili yavo mukulinga vyuma vyavivi. Omwo ya cisingo ca Shukulu Kalunga lifuti 
lilinakulila, co mu vyana vyakulila vimuna munomu cau.  

11Shukulu Kalunga alinakwendeka ngwendi, “Vaka-kwimanena na vaka-
kukombelela voshe kesi vaka-kunjikomoka, njinavawana valingila vuvi mu Njuvo 
yange.  

12Vingila vije vivakakavangeya vikapwa vya lisusulungu nakuseneta, 
njikavatanukisa nakuvawisa. Njikanena vukalu ali vakevo, simbu 
yakuvanyanyamesa ilinakwija. Yange Kalunga, njinendekamo.  

13Njinamono vuvi vwa vaka-kwimanena va ku Samaliya, vanambulula mu lizina 
lya Mbale nakuungumwisa vanu vange va Isalele.  

14 Oloni njinamono vaka-kwimanena mu Yelusalema, vakevo ni vanai mweka 
valinga vupangala nakwendeka makuli, vakundwiya vanu kulinga vuvi, ngeci 
naumo wai alikela kulinga vuvi. Kuli yange, voshe vanapu vavavi ngwe vanu va 
ku Sondoma na Ngomola.  

15 “Ngecivene, evi vikevyo vinjendeka yange Kalunga Muka-nzili yoshe ali vaka-
kwimanena va mu Yelusalema. Njikavalisa vimena vyakulula, nakuvanwisa 
mwaze omwo vanashandola vuvi mu lifuti mwoshe.” 

16Shukulu Kalunga Muka-nzili yoshe wendekele kuli vanu va mu Yelusalema 
ngwendi, “Kesi mutolilile ku vije vendeka vaka-kwimanena, valinakumilongesa 
vya makuli. Vamileka vije vivalukiya vakevo vavenya, kesi vije vinjendeka yange 
embwe.  

17Valeka vanu vaje vanavyana kutolilila kuli yange ngwavo vakakala mu kwoloka, 
co valeka woshe uje nakaluwisa mbunge yendi ngwavo kukwesi vukalu vukaija 
kuli ikeye.” 

18Njendekele ngwange, “Naumo wai wa ali ava vaka-kwimanena nazivuka 
viyongola vya Shukulu Kalunga vya mu vushweke. Naumo wai wa ali vakevo 
waziva laja nambe kuzivisisa lijwi lyendi, nambe kutolilila, nambe kumbako 
mbunge kuli vije vyendekele.  

19Vukalu vwendi vunapu lisindu-mbowe, vwapwa lihunzi lyakukomokesa, lya 
vukalu lije likaija a mitwe ya vaka-vuvi,  

20vukalu vwa Shukulu Kalunga kuvukahu kuvanga noo namanesa kulinga vyuma 
vyoshe vije vyayongwele kulinga. Ku matangwa a kulutwe vanu vendi 
vakazivisisa vyuma evi mwamuvwa.” 

21Shukulu Kalunga wendekele ngwendi, “Kunjatumine vaka-kwimanena ava, 
oloni nameme ngoco vaile. Kunjaavanene majwi akwendeka, oloni anga 
vambulwile vuka-kwimanena mu lizina lyange.  

22Nga vazivukile viyongola vyange vya mu vushweke, nga vambulwile majwi 
ange ku vanu vange nakuvatundisa ku vingila vyavo vya vuvi, na ku vilinga vyavo 
vya kupenga-penga.  

23 “Yange njapwa Njambi uje wakala kwoshe, kesi mu mutambela umolika 
embwe.  

24Naumo wai avanda ngeci njijeneke kumumona. Kuma kumuzivuka ngweni 
yange njakala kwoshe-ikwoshe mwilu na ano asi ndi?  

25Yange njazivuka vivanendeka vaje vaka-kwimanena vaje vambulula vya makuli 
mu lizina lyange, nakwendeka ngwavo njavaleke majwi mu vinjozi vyavo.  

26Visimbu vingaijo vaka-kwimanena ava vaungumwisa vanu vange, a makuli awa 
avanatungu?  

27Vayongola ngwavo vinjozi vije vambulula vikalingisa vanu vange ngeci 
vanjivale, ngwe muvanjivalele vakukulwila vavo, co vatengulukilile kuli Mbale.  

28Muka-kwimanena uje alota njozi ambulule lika vya njozi yendi, oloni muka-
kwimanena uje nazivi majwi ange, napande kuwambulula mu vushunga. Vishati 
vili na vuvwa mukajo nga vavyeseka na tiliku?  

29Majwi ange apwa ngwe tuhya, co lalo apwa ngwe muveto uje utavozola 
mamanya vimbazuvwila-mbazuvwila.  

30Njazinda vaka-kwimanena vaje vambata majwi kuli umo na mukwavo, co 
vambulula ngwe majwi ange.  

31Co lalo njazinda vaka-kwimanena vaje vendeka majwi avo, co vambulula ngwe 
atunda kuli yange.  

32Tolilileni vinjendeka yange Kalunga! Njazinda vaka-kwimanena vaje vambulula 
vinjozi vya makuli, co vaungumwisa vanu vange na makuli avo na kulyalesa 
kwavo. Yange kunjavatumine nambe kuvashika ngeci vaye, co lalo kuvesi na seo 
kuli vanu. Yange Kalunga, njinendekamo.” 

Citele ca Shukulu Kalunga 

33Shukulu Kalunga wendekele kuli yange ngwendi, “Njelemiya, nga umo wa ali 
vanu vange, nambe muka-kwimanena, nambe muka-kukombelela akwihula 

ngwendi, ‘Citele ca Shukulu Kalunga cika? ‘ Valeke ngwove, ‘Yeni munapu citele 
kuli Shukulu Kalunga, co ikeye akamyumbila kuti.’  

34Nga umo wa ali vanu vange, nambe muka-kwimanena, nambe muka-
kukombelela, nameme endeka majwi ngwendi, ‘Citele ca Shukulu Kalunga, ‘ co 
njikamunyanyamesa na naanga yendi.  

35Oloni munu na munu ehule vasamba vendi na vavushoko vwendi ngwendi, 
‘Shukulu Kalunga nakumbulula vatijo? Vikajo vyanendeka Shukulu Kalunga? ‘ 

36Ngecivene, kuvapandele kwendeka majwi ngwavo, ‘Citele ca Shukulu Kalunga, ‘ 
omwo nga umo alingamo, co mwa vushunga njikapangesa majwi ange ngeci 
akapwe citele kuli ikeye. Vanu vanaviisa majwi a Njambi yavo, ikeye Njambi 
wakuyoya Shukulu Kalunga Muka-nzili yoshe.  

37Njelemiya, ihula vaka-kwimanena ngwove, ‘Shukulu Kalunga namikumbulula 
vatijo? Vikajo vyanendeka Shukulu Kalunga kuli yeni? ‘ 

38Nga kuvononoka mashiko ange nakwendeka ngwavo, ‘Citele ca Shukulu 
Kalunga.’ Ngecivene, valeke ngwove, 

39mwa vushunga vene njikavambata, co njikavombila kuti, amolika na vakevo na 
nganda ije injanene kuli vakevo na kuli vakukulwila vavo.  

40Njikavazivisa shwamwa nakushauka vije naumo wai akacivala ku myaka 
yoshe.” 

Njelemiya 24 

Mitonga ivali ya vushuka vwa mikuyu 

1 Shukulu Kalunga wanjimwesele mitonga ivali ya vushuka vwa mikuyu ije 
vatumbikile kulutwe lwa Njuvo ya Shukulu Kalunga. (Eci calingiwile omo Mwene 
Nevukaneza wa Mbambilone natwala laja Mwene Yehoyakine wa mu Yunda 
muna Yehoyakime kutunda ku Yelusalema nakuya ku Mbambilone kupwa 
cinzinda, amolika na vantwama va mu Yunda, na vatongwe vaka-kushonga, na 
vatongwe vaka-kufula. ) 

2Mu mutonga wakulivanga mwakele vushuka vwavuvwa vwa mikuyu, vuje 
vukalivanga kuhya, co mu mutonga ukwavo mwakele vushuka vwa mikuyu 
vwavuvi, vwapwile vwavuvi manene akuvulya.  

3Asinoni Shukulu Kalunga wendekele kuli yange ngwendi, “Njelemiya, vikajo 
unamono?” Co njakumbulwile ngwange, “Vushuka vwa mikuyu. Vushuka 
vwavuvwa vunapu vwavuvwa manene, co vushuka vwavuvi vunapu vwavuvi 
manene, kuvuvwaa kuvulya.” 

4Ngecivene, Shukulu Kalunga wendekele kuli yange ngwendi,  

5 “Yange Kalunga, Njambi ya Isalele, njayongola ngwange vanu vaje vavatwala ku 
Mbambilone vanafu ngwe vushuka vwa mikuyu vuje vwavuvwa, njikavazivila 
mema ku mbunge.  

6Njikavanyunga nakuvelwisila lalo mu lifuti eli. Yange vene njikakala navo. 
Kunjikavashandola embwe, njikavakongweya, kuvakatundumo embwe.  

7Co njikavana mbunge yakuzivuka ngeci yange njapwa Kalunga. Asinoni vakapwa 
vanu vange, co yange njikapwa Njambi yavo, omwo vakelukila kuli yange na 
mbunge yavo yoshe.  

8 “Ngwe ali Mwene Zendekiya wa mu Yunda, na ali vaje vaka-kuyongola vin̄anda 
vya lifuti vaje vali navo amo, na vanu voshe va mu Yelusalema vaje vanasala mu 
lifuti lino, nambe vanai ku Ingito, yange Kalunga, njikavapwisa voshe ngwe 
vushuka vwa mikuyu vuje vwavuvi manene kuvuvwaa kuvulya.  

9Njikanena vukalu ali vakevo ngeci miyati yoshe ya mu kaye vakalikomokele. 
Vanu vakavashendumuna, co vakalinga litangalakazi ali vakevo, nakuvayengula, 
nakupangesa mazina avo ngwe cisingo kwoshe kuje njavashandwela. 

10Njikatuma nzita, na njala ya lyangengela, na mushongo ali vakevo ngeci naumo 
wai akasalao mu lifuti lije linjanene kuli vakevo na kuli vakukulwila vavo.” 

Njelemiya 25 

Citozi wa ku kunto 

1 Mu mwaka wamuciwana uje Yehoyakime muna Yosiya wapwile mwene wa mu 
Yunda, njatambwile lijwi lyakutunda kuli Shukulu Kalunga ali vanu va mu Yunda. 
(Wapwile mwaka wakulivanga uje Nevukaneza wapwile mwene wa Mbambilone. 
) 

2Co njendekele kuli vanu voshe va mu Yunda na mu Yelusalema ngwange,  

3 “A myaka makumi avali na itatu, kutunda ku mwaka wamulikumi na itatu uje 
Yosiya muna Amoni wapwile mwene wa mu Yunda kweta ku litangwa lya lelo, 
Shukulu Kalunga nendeka kuli yange, co kunjajukile kumileka vije vyendekele. 
Oloni kumwombileko mbunge embwe.  

4Kumwasele kutolilila nambe kumbako mbunge, nameme Shukulu Kalunga 
watwaleleo kutuma vangamba vendi vaka-kwimanena, kuli yeni.  

5Vamilekele ngeci mutunde ku vingila vyeni vyavivi na ku vilinga vyavivi na ku 
vyuma vyavivi vije vimulinakulinga, ngeci mwase kukala mu lifuti lije Shukulu 
Kalunga waanene kuli yeni na kuli vakukulwila veni ngeci lipwe vufuko vweni ku 
myaka yoshe. 

6Vamilekele ngeci kesi mulemese nakupangela vinjambi vangoco, co kesi 
muluvalese Shukulu Kalunga akulemesa tumponya tuje tumunashongo. Nga 
mwononokele Shukulu Kalunga, nga kaminyanyamesele embwe.  

7Oloni vavenya Shukulu Kalunga nendeka ngwendi mwavyanene kumutolilila. 
Oloni mwamuluvalesele na tumponya tweni, nakulikokela cihiso yeni vavenya.  

8 “Ngecivene, omwo kumwasele kumutolilila, Shukulu Kalunga Muka-nzili yoshe 
alinakwendeka ngwendi,  

9’ Njikanena miyati ya vanu voshe vakutunda ku kunto na ngamba yange, Mwene 
Nevukaneza wa Mbambilone. Njikavanena ngeci vakulwise Yunda na vanu 
vamwo, nakulwisa miyati ya vaje muvanalyatela. Njikanyongesa muyati ou na 
vandambo vavo, co kukakala vingundu lika, cikapwa cimweso cakukomokesa 
nakulisimoka. Yange Kalunga, njinendekamo.  

10 Njikolwesa miyoyo yavo yakujolela nakuvwaelela, na miyoyo yakuvwaelela a 
viwano vya malo. Kuvakakala na mazi mu vindeya vyavo, co kukukakala lalo 
vimbuto vya vinona.  

11 Lifuti lyoshe eli likapwa ngundu, likapwa mutambela wakukomokesa, co 
miyati ya vanu vavanalyata navo vakapangela mwene wa Mbambilone myaka 
makumi atanu na avali.  

12Co munima yevi njikanyanyamesa Mbambilone na mwene wamwo a vuvi 
vwavo. Co njikanyongesa lifuti lije nakulipwisa ngundu ku myaka yoshe.  

13Njikanyanyamesa Mbambilone na tuyando twoshe tuje njashakele kunena a 
miyati ya vanu omo njendekele muli Njelemiya, tuyando twoshe vasoneka mu 
livulu eli.  

14Njikalinga shambandinga vaka-Mbambilone a vije valingile, co miyati ya vanu 
vavangi na vimyene vakama vakapwisa vaka-Mbambilone vindungo.’” 

Kusompa kwa Njambi a miyati yeka 

15Shukulu Kalunga, Njambi ya Isalele, wendekele kuli yange ngwendi, “Nganja ya 
vinyu eyi inashulu na vukalu vwange. Itwale kuli voshe vaje kesi vaYunda kuje 
njikakutuma, co vanwiseyo.  

16Co omo vakevo vananumo, vakapelyangela, co mana avo akaya mweka omwo a 
nzita ije njituma kuli vakevo yakuvalwisa.” 

17Njatambwile ije nganja mu livoko lya Shukulu Kalunga, njayanene kuli vaje kesi 
vaYunda kuje Shukulu Kalunga wanjitumine, co njavanwisileyo.  

18Yelusalema na vinganda vyoshe vya mu Yunda, amolika na vimyene vamwo, na 
vamyata, vanwilemo, ngeci vapwe mambo yakukomokesa nakulisimoka, co vanu 
vakapangesa lizina lyavo kupwa cisingo, ngwe muje muvali nakulinga na simbu 
ino.  

19Ou ukewo mukana wa voshe vaje vanwile mu nganja ije, mwene wa Ingito, na 
vamyata vendi, na vantwama, vaka-Ingito voshe,  

20na voshe vaka-kwija va mu Ingito, na vimyene voshe va mu lifuti lya Uze, na 
vimyene voshe va ku Filisitiya, va vinganda vya Ashekelone, na Ngaza, na 
Ekelone, na vaje vasalele mu Ashendonde,  

21na vanu voshe va mu Endome, na Mowavi, na Amoni,  

22na vimyene voshe va mu Tile, na Sindone, na vimyene voshe va ku man̄anda a 
Menditelenyani, na ku vinganda vya 

23Ndendane, na Tema, na Mbuze, na vanu voshe vaje vatewile vin̄ambu vyavo,  

24na vimyene voshe va mu Alambiya, na vimyene voshe va miyati ya mu mambo,  

25na vimyene voshe va mu Zimeli, na Elame, na Mendiya,  

26na vimyene voshe va ku kunto, na ava vakulyala na muyehi, kulikavasana umo 
na mukwavo. Muyati na muyati wa vanu va ano asi vanwilemo. Co akukotoka 
kwa vyoshe, mwene wa mu Mbambilone akainwa.  

27Asinoni Shukulu Kalunga wendekele kuli yange ngwendi, “Leka vanu ngwove 
yange Kalunga Muka-nzili yoshe, Njambi ya Isalele, njivashika vanwe vapende 
nakushanja, vawe kesi venduke, omwo a nzita ije njituma kuli vakevo 
yakuvalwisa.  

28Nga vakevo vavyana kutambula nganja mu livoko lyove nakuyinwa, co valeke 
ngwove, Shukulu Kalunga Muka-nzili yoshe, nendeka ngwendi kuvanga vene 
vainwe.  

29Njikashangumuka vipangi vyange vyakunyongesa mu nganda yange vavenya. 
Kuma vayongola ngwavo kuvakavanyanyamesa ndi? Embwe, 
vakavanyanyamesa, omwo njikatuma nzita ku vanu voshe ano asi. Yange Kalunga 
Muka-nzili yoshe, njinendekamo.  

30”Yove Njelemiya, unapande kwambulula vyuma vyoshe vinjinendeka. 
Unapande kuleka vanu ava ngwove, ‘Shukulu Kalunga alinakwaana ngwe 
ndumba oku ali mwilu, nakuluma mwilu ya melu, akaana ngwe ndumba 
mukulwisa vanu vendi, akatambeka ngwe munu alinakulyatangela mikolovozi ya 
vushuka vwa vinyu. Vanu voshe va ano asi vakamuziva,  

31co cilumo ciketa na aje asikisila kaye. Shukulu Kalunga ali na n̄anda na vaka-
mafuti. Akakungulwila vanu ku cisompelo, nakutsiya vaka-vuvi. Shukulu Kalunga 
nendekamo.’” 

32Shukulu Kalunga Muka-nzili yoshe alinakwendeka ngwendi tuyando twakama 
tulinakwija ku muyati umo wa vanu na ku muyati ukwavo wa vanu, co lihunzi 
lyakama lilinakulikungulwila ku shongo ya kaye kwoshe.  

33A litangwa lije, mivila ya vaje vaatsiile Shukulu Kalunga ikakala 
nakushandozoka kutunda ku shongo imo ya kaye nakweta ku shongo ikwavo. 
Naumo wai akavalila, nambe kuvatsinda. Vakalala asi ngwe mitumbo ya vwilo.  

34Lileni, yeni vantwama, yeni tunyungi va vanu vange, lileni manene! Lileni 
nakulikotinga mu livu. Omwo simbu yeni inete yakumitsiya, co vakamitsiya ngwe 
majamba a vimanga.  

35Co kuli yeni kukwesi ngila yeka lalo yakuputumukilamo yai.  

36Tolilileni tunyungi muvali nakulila, vakulunu va tunyungi valinakulinyenga, 
omwo Shukulu Kalunga alinakunyongesa vulilo vwa vimuna vavo.  

37Malimba aje a kwoloka anavaye, omwo vukalu vwa Shukulu Kalunga vwakama 
manene.  

38Shukulu Kalunga naseza vanu vendi, ngwe ndumba akatuka mu livandelo 
lyendi. Vukalu vwa nzita, nakuluvala kwakama kwa Shukulu Kalunga 
vinatengulula lifuti kupwa mambo.  

Njelemiya 26 

Njelemiya vamunena mukumusompa 

1 Omo Yehoyakime muna Yosiya washangumukile kupwa mwene wa mu Yunda,  

2Shukulu Kalunga wendekele kuli yange ngwendi, “Imana mu mbanja ya Njuvo 
yange, wambulule vyoshe vije njakushikile kuvyendeka kuli vanu vaje vatunda 
mu vinganda vya mu Yunda kwija kuno mukulemesa. Kesi ukasezeo cuma cimo 
embwe.  

3Amo vanu vakatolilila nakwecela vingila vyavo vyavivi. Nga valingamo, asinoni 
njikatengulula viyongola vyange vyakunyongesa vinjinayongola ali vakevo omwo 
a vilinga vyoshe vya vuvi vwavo.” 

4Shukulu Kalunga wanjilekele njileke vanu ngwange, “Shukulu Kalunga nendeka 
ngwendi yeni munapande kunjononoka nakukava vilongesa vije njamyanene,  

5nakwaka mbunge ku majwi a vangamba vange, vaka-kwimanena, vaje njakele 
nakutuma kuli yeni ku simbu ku simbu. Co yeni kumwononokele ku vije 
vamilekele.  

6 Co nga yeni kumunjononoka, njikalinga ku Njuvo yeyi ngwe vije njalingile ku 
Shilo, co miyati ya vanu voshe va mu kaye vakapangesa lizina lya nganda eyi 
kupwa cisingo.” 

7Vaka-kukombelela, na vaka-kwimanena, na vanu voshe vaje vanjizivile 
njilinakwendeka vyuma evi mu Njuvo ya Shukulu Kalunga,  

8co omo njamanesele kwendeka vyoshe vije vyanjishikile Shukulu Kalunga, vaka-
kukombelela, na vaka-kwimanena, na vanu voshe vanjikokangeyeye 
nakutambeka ngwavo, “Vanapande kukutsiya a evi unendeka.  

9Omwo vikajo unendeka mu lizina lya Shukulu Kalunga ngwove, eyi Njuvo ya 
Shukulu Kalunga ikapwa ngwe Shilo, co lalo ngwove na nganda eyi 
vakainyongesa, naumo wai akakalamo?” Asinoni vanu vanjizengelekele.  

10Omo vantwama va mu Yunda vazivile vije vyalingiwile, co vazambwile kutunda 
ku lipela nakuya ku Njuvo ya Shukulu Kalunga, nakutumbama mu myela yavo ku 
Cikolo Caciha. 

11Asinoni vaka-kukombelela na vaka-kwimanena vendekele kuli vantwama na 
kuli vanu ngwavo, “Ou munu vanapande kumusompela kutsa, omwo nendeka 
vyakulwisa nganda yetu. Mwalizivila yeni vavenya na matwi eni.” 

12Asinoni njendekele ngwange, “Shukulu Kalunga wanjitumine kwambulula 
vuka-kwimanena vwa vije vikaija a Njuvo ya Shukulu Kalunga na nganda eyi, vije 
mwazivile vinjendekele vya a Njuvo ya Shukulu Kalunga na nganda eyi.  

13Munapande kutenguluka kutunda ku vingila vyeni vyavivi, na ku vyuma 
vimulinakulinga, co munapande kwononoka Shukulu Kalunga Njambi yeni. Nga 
mulingamo, co akatengulula viyongola vyendi vyakuminyongesa vije vyendekele 
ngwendi akavinena ali yeni.  

14Ngwe yange ni, njili mu mavoko eni. Njilingeni mwoshe mucinamivwaela mu 
vimbunge.  

15Oloni zivukeni ngweni nga munjitsiya, co yeni, na nganda ino, mukakala na 
mulonga wakutsiya munu wakujeneka mulonga, omwo Shukulu Kalunga ikeye 
wanjitumine ngeci njiminangule.” 

16Asinoni vantwama na vanu vendekele kuli vaka-kukombelela na kuli vaka-
kwimanena ngwavo, “Munu ou kapandele kutsa omwo nakala nakwendeka kuli 
yetu mu lizina lya Shukulu Kalunga Njambi yetu.” 

17Munima yevi, vakulunu vamo vakatukile, vendekele kuli vanu vaje 
vakungulukile ngwavo, 

18 ”Omo Hezekiya wapwile mwene wa mu Yunda, Mika muka-kwimanena wa ku 
Moleshete walekele vanu voshe ngwendi Shukulu Kalunga Muka-nzili yoshe 
nendeka ngwendi, ‘Siyone vakailima ngwe muvakalimi lihya, Yelusalema ikapwa 
mutumbo, na munkinda wa Njuvo ya Shukulu Kalunga ukapwa ngwe malundu a 
mu shwata.’  

19 “Mwene Hezekiya na vanu va mu Yunda kuvatsiile Mika. Oloni Hezekiya 
wasingimikile Shukulu Kalunga, nakulambelela ngozi ya Shukulu Kalunga. Co 
Shukulu Kalunga watengulwile viyongola vyendi ku vukalu vuje vwashakele 
kunena ali vakevo. Yetuco lelo tushaka kulikokela tuyando manene yetu 
vavenya.” 

20(Kwakele munalume umo lalo, lizina lyendi Uliya muna Shemaya wa ku Kilyate 
Njelime, uje wambulwile mu lizina lya Shukulu Kalunga kulwisa nganda eyi na 
lifuti eli ngwe mwalingile Njelemiya.  

21Omo Mwene Yehoyakime na mashwalale vendi na vamyata vendi vazivile vije 
vyendekele Uliya, mwene washakele ngeci vamutsiye. Oloni omo Uliya wazivile 
vyuma evi wazivile lyova, co watewelele ku Ingito.  

22Nameme ngoco, Mwene Yehoyakime watumine Elenatane muna Akambole na 
vanalume veka lalo ku Ingito kukashaka Uliya. 

23Vanenele Uliya kuli Mwene Yehoyakime, co wamutsiile nakumbila muvila 
wendi mu vimbumbo vya vanu voshe. ) 

24Oloni Ahikame muna Shafane, waamenene Njelemiya. Ngecivene, Njelemiya 
kuvamwanene kuli vanu ngeci vamutsiye.  

Njelemiya 27 

Njelemiya alyaka mu mandauluwa ya vingombe 

1 Omo Zendekiya muna Yosiya wapwile mwene wa mu Yunda, co Shukulu 
Kalunga wanjilekele ngwendi 

2njilipangele mandauluwa ya mikole ya vilambu na viti vya vimanda nakuyaka 
mu mukoshi wange.  

3Shukulu Kalunga wanjilekele kutuma majwi kuli vimyene va ku Endome, na ku 
Mowavi, na ku Amoni, na ku Tile, na ku Sindone, ali vaka-kwimanena mafuti avo 
vaje vezile ku Yelusalema mukumona Mwene Zendekiya.  

4Shukulu Kalunga Muka-nzili yoshe, Njambi ya Isalele, wanjilekele kuvashika 
ngeci vakaleke vimyene vavo ngwavo Shukulu Kalunga nendeka ngwendi,  

5 “Yange njatangele kaye, na vanu, na tusitu, vaje vali ano asi, na nzili yange 
yakama na livoko lyange lyakwolola, co njivyana kuli munu uje injashaka. 

6Ngecivene, njinaana miyati ya vanu voshe ava kuli ngamba yange Mwene 
Nevukaneza wa Mbambilone, co njinononwesa nameme tusitu ngeci 
vamupangele.  

7Miyati ya vanu voshe vakamupangela, co vakapangela lalo munendi wa 
munalume na mutekulyendi wa munalume, noo simbu ikaija omo muyati wa 
vanu vendi ukawa. Asinoni muyati wa vanu vendi vakapangela miyati ya vanu va 
nzili na vimyene vakama.  

8 “Oloni nga muyati umo nambe vumwene vumo kuvalikeesa ku mashiko endi, co 
njikanyanyamesa uje muyati na nzita, na njala ya lyangengela, na mushongo noo 
njikatavesa Nevukaneza kunyongesa uje muyati.  

9Kesi mutolilile kuli vaka-kwimanena veni, nambe kuli munu umo uje endeka 
ngwendi asa kulumbununa vyuma vya kulutwe, nambe a vinjozi, nambe akusana 
minzinzime ya vatsi, nambe a manseno a vulozi. Voshe vamileka ngwavo kesi 
mulikeese kuli mwene wa Mbambilone.  

10Valinakumikwisa, nakumilingisa ngeci vamitundise ku lifuti lyeni. 
Njikamishekela kulyala, co mukanyonga.  

11Oloni nga muyati umo ulikeesa kuli mwene wa Mbambilone nakumupangela, 
co njikavecelela ngeci vakale mu lifuti lyavo, kulimamo nakukalamo. Yange 
Kalunga, njinendekamo.” 

12Njendekele cuma cimolika kuli Mwene Zendekiya wa mu Yunda ngwange, 
“Likeese kuli mwene wa Mbambilone. Mupangele ikeye nakupangela lalo vanu 
vendi, co ukayoya.  

13Omwo vikajo yove na vanu vove mutsila mu nzita nambe ku njala ya 
lyangengela nambe kutsa ku mushongo? Omu mukemwo mwanendeka Shukulu 
Kalunga ngwendi cikalingiwa ku muyati woshe-iwoshe uje kuwasa kulikeesa kuli 
mwene wa Mbambilone.  

14Kesi utolilile kuli vaka-kwimanena vaje vakuleka ngwavo kesi uliite kuli ikeye. 
Valinakukukwisa.  

15Vavenya Shukulu Kalunga nendeka ngwendi kavatumine, valinakumikwisa mu 
lizina lyendi. Ngecivene, akamisheka, co vakamitsiya, yeni na vaka-kwimanena 
vaje valinakumileka vya makuli.” 

16Asinoni njalekele vaka-kukombelela na vanu ngwange Shukulu Kalunga 
nendeka ngwendi, “Kesi mutolilile kuli vaka-kwimanena vaje vendeka ngwavo 
vufuko vwa mu Njuvo ya Shukulu Kalunga ololo vakavwilwisa lalo kutunda ku 
Mbambilone. Valinakumikwisa.  

17Kesi muvatolilile embwe! Likeeseni kuli mwene wa Mbambilone, co mukayoya! 
Omwo vikajo nganda eyi ikemuka ngundu?  

18Nga vanapu vaka-kwimanena va vushunga, co lalo vali na lijwi lyange, 
vanjilombe yange Kalunga Muka-nzili yoshe, ngeci vufuko vuje vunasala mu 
Njuvo yange na mu lipela lya mwene wa mu Yunda na mu Yelusalema kesi 
vavutwale ku Mbambilone.” 

19(Evi vikevyo vyanendeka Shukulu Kalunga Muka-nzili yoshe a vimanda, na 
lizau lya vunengu, na vwimaneno, na vufuko vukwavo vwa mu Njuvo ya Shukulu 
Kalunga vuje vwasalele mu nganda,  

20vije vyasezele Nevukaneza mwene wa Mbambilone omwo watwalele mu 
vunzinda Yehoyakine muna Yehoyakime mwene wa mu Yunda, kutunda ku 
Yelusalema nakuya ku Mbambilone, amolika na vakulunu voshe va mu Yunda na 
Yelusalema. ) 

21 “Tolilileni ku vije njendeka yange Kalunga Muka-nzili yoshe, Njambi ya Isalele, 
a vufuko vuje vwasalele mu Njuvo yange na mu lipela mu Yelusalema.  

22Vakavutwala ku Mbambilone, co vukakala kuje noo njikavwanuka. Asinoni 
njikavwilwisa nakuvwaka mu mwela uno. Yange Kalunga, njinendekamo.” 

Njelemiya 28 

Njelemiya na Hananiya muka-kwimanena 

1 Mu mwaka uje vene, ku ngonde yamucitanu, mu mwaka wamuciwana uje 
Zendekiya wapwile mwene, Hananiya muna Azule, muka-kwimanena wa ku 
nganda ya Ngimbiyone, wendekele kuli yange mu Njuvo ya Shukulu Kalunga, ku 
mesho a vaka-kukombelela na ku mesho a vanu, Hananiya wanjilekele 

2ngwendi Shukulu Kalunga Muka-nzili yoshe, Njambi ya Isalele, nendeka 
ngwendi, “Njinamanesa laja nzili ya mwene wa Mbambilone.  

3Mu myaka ivali lika njikelwisa vufuko vwoshe vwa mu Njuvo yange ku mwela 
uno vuje vwatwalele Mwene Nevukaneza ku Mbambilone.  

4Co lalo njikelwisa mwene wa mu Yunda, na Yehoyakine muna Yehoyakime, 
amolika na vanu voshe va mu Yunda, vaje vaile mu vunzinda mu Mbambilone. 
Eyo, njikamanesa nzili ya mwene wa Mbambilone. Yange Kalunga, 
njinendekamo.” 

5Asinoni njendekele kuli Hananiya ku mesho a vaka-kukombelela na ku mesho a 
vanu voshe vaje vemanene mu Njuvo ya Shukulu Kalunga ngwange,  

6 “Ewa! Shukulu Kalunga alinge ngoco! Shukulu Kalunga ashulise majwi ove a 
vuka-kwimanena, akwilwisa vufuko vwoshe vwa mu Njuvo ya Shukulu Kalunga, 
vuje vwaile ku Mbambilone, nakwiluka lalo kwa vanu voshe vaje vavatwalele mu 
vunzinda.  

7Oloni tolilila ku vije vinjendeka kuli yove na ku vanu voshe.  

8Vaka-kwimanena vaje vendekele ku san̄ulu, omwo kanda simbu yange neyi yeni 
yete, vambulwile ngwavo nzita, na njala ya lyangengela, na mushongo vikaija ku 
miyati yaingi na ku vumwene vwakama.  

9Oloni muka-kwimanena uje ambulula vuka-kwimanena vwa kwoloka, nga 
majwi aje ambulula anasholoka, co vakamutumbula ngwavo mwa vushunga 
Shukulu Kalunga ikeye namutumu.” 

10Asinoni Hananiya watundisile mandauluwa mu mukoshi wange, waitavozwele 
mu vimbazuvwila vyavingi,  

11co wendekele ku mesho a vanu voshe ngwendi, “Shukulu Kalunga nendeka 
ngwendi omu mukemwo mwakatavula mandauluwa ya Mwene Nevukaneza ije 
yanaaka mu mikoshi ya vanu voshe, co akalinga eci mu myaka ivali lika.” Co 
njaile.  

12A simbu imo munima yevi, Shukulu Kalunga wanjilekele 

13kuya nakuleka Hananiya ngwange, “Shukulu Kalunga nendeka ngwendi yove 
wasa kutavula mandauluwa ya citi, oloni akengisamo mandauluwa ya cikuvo.  

14Shukulu Kalunga Muka-nzili yoshe, Njambi ya Isalele, nendeka ngwendi akaka 
mandauluwa ya cikuvo a mikoshi ya vanu voshe ngeci vapangele Mwene 
Nevukaneza wa Mbambilone. Shukulu Kalunga nendeka ngwendi nameme tusitu 
akavononwesa ngeci vapangele Nevukaneza.” 

15Asinoni njalekele Hananiya ngwange, “Tolilila, Hananiya! Shukulu Kalunga 
kakutumine embwe, co ulinakulingisa ava vanu kukulaela makuli.  

16Co Shukulu Kalunga nendeka ngwendi akakutundisa. Ukatsa omo kanda 
mwaka uno ucihwe, omwo unaleke vanu kutengulukila Shukulu Kalunga 
nakumulwisa.” 

17Co Hananiya watsile mu ngonde yamucitanu na vivali mu mwaka uje vene.  

Njelemiya 29 

Mukanda wa Njelemiya kuli vaYunda mu Mbambilone 

1 Njasonekele mukanda kuli vaka-kukombelela, na kuli vaka-kwimanena, na ku 
vantwama va vanu, na kuli voshe veka lalo vaje vaatwalele Nevukaneza mu 
vunzinda kuvatundisa ku Yelusalema nakuvatwala ku Mbambilone.  

2Njausonekele a simbu omo Mwene Yehoyakine, na vaina, na vamyata va lipela, 
na vantwama va mu Yunda na mu Yelusalema, na vaka-vipangi vyakushonga, na 
vatongwe va vipangi vanavatwala laja mu vunzinda.  

3Njaanene mukanda kuli Elasa muna Shafane, na kuli Ngemaliya muna Hilikiya, 
vaje vaatumine Mwene Zendekiya wa mu Yunda kuli Mwene Nevukaneza wa 
Mbambilone. Majwi akele mu mukanda ngwavo,  

4 “Shukulu Kalunga Muka-nzili yoshe, Njambi ya Isalele, nendeka kuli vanu 
voshe vaje vaatavesele Nevukaneza kuvatwala mu vunzinda kutunda ku 
Yelusalema nakuya ku Mbambilone ngwendi,  

5’ Tungeni vinjuvo, nakutumbama. Kuneni vyakulya mu mahya nakuvilya.  

6Ambateni ngeci mukale na vana. Co lalo taveseni vana veni vambate, 
nakushomboka ngeci vakale na vana lalo. Munapande kutuma kesi 
mutepuluke. 

7Lingeni vyavivwa mu vinganda muje munjamitwalele kupwa vinzinda. 
Lombeleni kuli yange a vinganda evi, omwo nga evi vinganda vivezika, co neni 
lalo mukavezika. 

8Yange Kalunga, Njambi ya Isalele njiminangula ngwange kesi mutave 
vamikwise kuli vaka-kwimanena vaje vali akati keni, nambe vamo veka vaje 

vendeka ngwavo vasa kwambulula vyuma vya kulutwe. Kesi mumbeko 
mbunge ku vinjozi vyavo. 

9Valinakumileka makuli mu lizina lyange. Kunjavatumine embwe. Yange 
Kalunga Muka-nzili yoshe, njinendekamo.’  

10 ”Shukulu Kalunga alinakwendeka ngwendi, ‘Omo myaka yakukala mu 
Mbambilone makumi atanu na avali inahu, co njikakala na ngozi neni 
nakunyunga cikulaeso cange cakumiilwisila lalo kwimbo.  

11Yange lika njazivuka matumbe njilinawo ali yeni, matumbe akuminenela 
vivezikiso, kesi akuminenela tuyando twakama embwe, matumbe akuyoya 
kulutwe vuje vunashulu na cinyangavili.  

12Asinoni mukatambeka kuli yange. Co mukaija nakulomba kuli yange, 
njikamikumbulula.  

13 Mukanjishakezeka, co mukanjiwana, omwo mukanjishakezeka na vimbunge 
vyeni vyoshe.  

14Eyo, njendeka ngwange, mukanjiwana, co njikamiilwisila mu lifuti lyeni lalo. 
Njikamikungulula kutunda mu mafuti oshe, nakutunda mu mitambela yoshe 
muje munjamishandwelele, co njikamiilwisa nakuminena mu lifuti muje 
mumwatundile, omo njamitwalele mu vunzinda. Yange Kalunga, 
njinendekamo.’  

15Mwendeka ngweni Shukulu Kalunga namyana vaka-kwimanena mu 
Mbambilone. 

16Tolilileni ku vije vyendeka Shukulu Kalunga ali mwene uje nashwana 
vumwene vuje vwashwanene Ndaviti, na ali vanu va mu nganda eyi, vakevo 
vavushoko vweni, vaje kuvavatwalele mu vunzinda amo neni.  

17Shukulu Kalunga Muka-nzili yoshe alinakwendeka ngwendi, ‘Njilinakunena 
nzita, na njala ya lyangengela, na mishongo ali vakevo, co njikavapwisa ngwe 
vushuka vwa mikuyu vuje vwavuvi manene kuvuvwaa kuvulya.  

18Njikavayandesa na nzita, na njala ya lyangengela, na mushongo, co miyati 
yoshe ya mu kaye vakalikomokela a vije vakamona. Kwoshe kuje 
kunjikavashandwela, vanu kakalisimoka nakulikomokela a vije vinalingiwa 
kuli vakevo. Vanu vakavashendumuna, nakupangesa lizina lyavo kupwa 
cisingo.  

19Evi vikalingiwa kuli vakevo omwo kuvononokele lijwi lije njakele nakutuma 
kuli vakevo ali vangamba vange vaka-kwimanena. Vavyanene kutolilila.  

20Kuli yeni voshe njatumine mu vunzinda mu Mbambilone, tolilileni ku vije 
njendeka yange Kalunga.’  

21Shukulu Kalunga Muka-nzili yoshe, Njambi ya Isalele, nendeka ali Ahave 
muna Kolaya na Zendekiya muna Maseya, vaje valinakumileka makuli mu 
lizina lyendi. Nendeka ngwendi akavaka mu mavoko a Mwene Nevukaneza wa 
Mbambilone, uje akavatsiya oku munakengeko.  

22Omo vanu vaje vavatwalele mu vunzinda kutunda ku Yelusalema nakuya ku 
Mbambilone nga vashaka kusinga munu, co vakendeka ngwavo, ‘Shukulu 
Kalunga amilinge ngwe mwalingile kuli Zendekiya na Ahave, vaje mwene wa 
Mbambilone wavenyekele oku vayoya! ‘ 

23Eci cikapwa luvinda lwavo omwo vali na mulonga wakama wa vuvi, omwo 
vanalingi vupangala, co vanendeka makuli mu lizina lya Shukulu Kalunga. Eci 
kucapwile cizango ca Shukulu Kalunga, ikeye azivuka vije vivanalingi, co napu 
mukaleo ali vakevo. Shukulu Kalunga nendekamo.” 

Mukanda wa Shemaya 

24Shukulu Kalunga Muka-nzili yoshe, Njambi ya Isalele, wanjilekele ngeci njileke 
Shemaya kaNehelame ngwange,  

25Shukulu Kalunga Muka-nzili yoshe, Njambi ya Isalele alinakwendeka ngwendi, 
“Unatumu mikanda mu lizina lyove ku vanu voshe va mu Yelusalema, na kuli 
Zefaniya muna Maseya muka-kukombelela, na kuli vaka-kukombelela veka. Co 
wendekele kuli Zefaniya ngwove,  

26 “Shukulu Kalunga wakupwisile muka-kukombelela kukwingisa mu mwela 
wa Yehoyanda, co ololo unapu u mwata wakama mu Njuvo ya Shukulu 
Kalunga. Cinapu cipangi cove kumona ngeci munu woshe wakuzaluka, uje 
alikwisa kupwa muka-kwimanena, unapande kumukuta malyenge 
nakumuzengeleka cikuvo ku mukoshi wendi.  

27Omwo vikajo kuwalingile evi kuli Njelemiya wa ku Anatote, uje wakele 
nakwendeka kupwa muka-kwimanena kuli vanu?  

28Napande kulikela omwo walekele vanu mu Mbambilone ngwendi vakapwa 
vinzinda muje simbu yakama, co vanapande kutunga vinjuvo, nakutumbama, 
nakukuna vyakulya mu mahya nakuvilya.” 

29Co Zefaniya wanjilavelele uje mukanda,  

30co Shukulu Kalunga wanjilekele ngeci,  

31njitume majwi awa kuli vinzinda voshe vaje vali ku Mbambilone, njivaleke vije 
vyanendeka Shukulu Kalunga ali Shemaya ngwange Shukulu Kalunga nendeka 
ngwendi, “Shemaya wambulwile vuka-kwimanena kuli yeni, oloni 
kunjamutumine embwe, namilingisa ngeci mukulaele vya makuli.  

32Njikanyanyamesa Shemaya kaNehelame, na vatekulwila vendi. Co kakakala na 
vatekulwila akati keni, nambe kumona vyuma vyavivwa vije vinjikalingila vanu 

vange, omwo wavalekele ngeci vanjitengulukile nakunjilwisa. Yange Kalunga, 
njinendekamo.” 

Njelemiya 30 

Vikulaeso vya Shukulu Kalunga kuli vanu vendi 

1Shukulu Kalunga, Njambi ya Isalele,  

2wendekele kuli yange ngwendi, “Soneka mu livulu vyuma vyoshe vije 
vinjakuleke,  

3omwo simbu ilinakwija omo njikelwisa vanu vange, Isalele na Yunda. 
Njikavelwisila ku lifuti lije njaanene vakukulwila vavo, co likapwa lyavo lalo. 
Yange Kalunga, njinendekamo.” 

4Shukulu Kalunga alinakwendeka ku vanu va Isalele na Yunda ngwendi,  

5 “Njazivile mutambi wakujajesa, mutambi wa lyova kesi wa kwoloka.  

6Co ololo olokeni muyongole! Kuma munalume asa kukita mwana ngeci 
mwakalingi munakazi ndi? Omo vikajo njinamono vanalume voshe vanakwata 
mavoko avo ku mafu avo ngwe munakazi ashaka kukita? Omwo vikajo munu na 
munu cihanga cendi citokoloka?  

7Litangwa lyalikalu lilinakwija, kukwesi lalo litangwa lyeka lyakulifwa nalyo, 
ikapwa simbu yaikalu kuli vanu vange, oloni vakovoka.” 

8Shukulu Kalunga Muka-nzili yoshe alinakwendeka ngwendi, “Omo litangwa lije 
likaija, njikapokola mandauluwa ije ili ku mikoshi yavo, nakuvatula malyenge 
avo, co kuvakapu lalo vindungo va vaka-kwija.  

9Oloni vakapangela yange Kalunga Njambi yavo, nakupangela lalo mutekulwila 
wa Ndaviti, uje njikemika kupwa mwene.  

10 Yeni vanu vange, kesi muzive lyova, yeni vanu va Isalele kesi mujaje embwe. 
Njikamyovola ku lifuti lije lya kulyala, ku lifuti lije ku muli mu vunzinda. 
Mukeluka kwimbo, co mukayoya mu kwoloka, mukakala mwamuvwa, naumo wai 
akamizivisa lyova.  

11Yange njili amo neni nakumyamena. Njikanyongesa miyati ya vanu voshe, kuje 
kunjamishandwelelele, oloni kunjikaminyongesa, kunjikamyecelela ngoco 
kuminyanyamesa, oloni omo njiminyanyamesa, co njikamizivila mema ku 
mbunge. Yange Kalunga, njinendekamo.” 

12Shukulu Kalunga alinakwendeka kuli vanu vendi ngwendi, “Vimbandu vyeni 
kuvikanguka, nakuvetwa kweni kukukanguka.  

13Kukwesi umo wakuminyunga, kukwesi vyemba vyakwaka a vimbandu vyeni, 
kukwesi cinyangavili cakumikangwisa.  

14Vaje vamizemene voshe vanamivala, kuvesi nakumyumba lalo mbunge. 
Njinamilwisa ngwe citozi, cihiso ceni cinapu cacikalu, omwo vivi vyeni vinapu 
vyavingi na kupenga-penga kweni kunapu kwakama manene.  

15Kesi mulinyenge omwo munavetwa, vimbandu vyeni wai asa kuvisaka, 
njaminyanyamesa ngacije omwo vivi vyeni vinapu vyavingi manene na kupenga-
penga kweni kunapu kwakama manene.  

16Voshe vaje vaminyongesa na vakevo vakavanyongesa, co vitozi veni voshe 
vakavatwala ku vunzinda. Voshe vaje vamiyandesa, na vakevo vakavayandesa, 
voshe vaje vapukula vyeni, na vakevo vakavapukula vyavo.  

17Mukapwa vakangule, njikakangwisa vimbandu vyeni, nameme vitozi veni 
vendeka ngwavo, ‘Siyone vanayumbila, naumo wai aishaka.’ Yange Kalunga, 
njinendekamo.” 

18Shukulu Kalunga alinakwendeka ngwendi, “Njikelwisila vanu vange mu lifuti 
lyavo, co njikazivila mema ku mbunge naanga na naanga, vakatungulula 
Yelusalema, co lipela lya mwene vakaliilwisila mu mutambela walyo walaja.  

19Vanu vaje valinakukala muje vakaimba myaso yakushangazala vakatambeka 
nakujolela. Omwo a vivezikiso vyange, vakatuma nakupwa vavangi, vivezikiso 
vyange vikavanenela kasingimiko.  

20Njikelwisila muyati ou nzili yavo ngwe ije vakele nayo laja, co njikavakolesa 
lalo, njikanyanyamesa voshe vaje vavayandesa.  

21Muka-kuvashwana akatunda ku muyati wavo vavenya, muna mwene yavo 
akatunda ku vanu vavo vavenya. Akaija kuli yange omo njikamusana, iyajo asa 
kwija kuli yange, kujeneka kumusana?  

22Vakapwa vanu vange, nange njikapwa Njambi yavo. Yange Kalunga, 
njinendekamo.” 

23Vukalu vwa Shukulu Kalunga vwapwa ngwe lisindu-mbowe, lihunzi 
lyakukomokesa lije likaija a mitwe ya vaka-vuvi.  

24Vukalu vwa Shukulu Kalunga kuvukahu kuvanga noo namanesa kulinga vyuma 
vyoshe vije vyayongwele kulinga. Ku matangwa a kulutwe, vanu vendi 
vakazivisisa mwamuvwa vyuma evi.  

Njelemiya 31 

VaIsalele veluka kwimbo 

1Shukulu Kalunga alinakwendeka ngwendi, “Simbu ilinakwija omo yange 
njikapwa Njambi wa miyati yoshe ya Isalele, co vakevo vakapwa vanu vange.  

2Njamwesele mema ku mbunge mu mambo kuli vanu vaje vaputumukile ku 
kutsa. Omo vanu va Isalele vashakele kuhwima, 

3njasholokele kuli vakevo alyala. Vanu va Isalele, simbu yoshe njamizema, 
ngecivene, simbu yoshe njikamwesa cizemo cange cije kucesi kutenguluka.  

4Co lalo njikakala neni, co lalo mukambata tumbulumbumba tweni nakukina 
nakujolela manene.  

5Co lalo mukakuna mikolovozi ya vushuka vwa vinyu ku malundu a mu Samaliya, 
co vaje vaikuna vakalya vuje vushuka vukaimako.  

6Eyo, simbu ilinakwija omo vaka-kunyunga vakatambeka a malundu a Efalime 
ngwavo, ‘Tuyeni ku Siyone, kuli Shukulu Kalunga Njambi yetu.’” 

7Shukulu Kalunga alinakwendeka ngwendi, “Imbileni Isalele nakujolela, muyati 
wa vanu wakama kutuvakana miyati ya vanu voshe. Imbeni mwaso weni 
wakushangazala ngweni, ‘Shukulu Kalunga namena vanu vendi, napatula voshe 
vaje vasaleleo.’  

8Njikavatundisa ku lifuti lya ku kunto, nakuvakungulula kutunda ku mitambela 
ya ku shongo na shongo ya kaye. Tupuputwa na vilema vakaija amo navo, na 
tufumbakazi, na vaje vali kuyehi nakukita. Vakeluka ngeci vapwe muyati 
wakama.  

9Vanu vange vakaija nakulila, nakulombela omo njivatwamenena mukuvelwisa. 
Njikavatwamenena ku vana va vindonga vya mema, mu ngila yaivwa muje 
kuvakasa kutanuka. Yange njapwa ishe ya Isalele, co Efalime ikeye munange wa 
ntwatwa.” 

10Shukulu Kalunga alinakwendeka ngwendi, “Yeni miyati tolilileni kuli yange, 
ambululeni majwi ange na ku vikuma vyakulyala. Njashandwele vanu vange, 
oloni njikavakungulula lalo, nakuvatwamenena ngwe kanyungi atwamenena 
vutanga vwendi.  

11Njinapatula vanu va Isalele, co njinavamena ku muyati wa vanu va nzili.  

12Vakaija nakwimba mwaso wakujolela a Munkinda wa Siyone, co vakavwaelela 
na vwana vwange, vwana vwa vimbuto na vinyu, na mazi a olive, vwana vwa 
vimanga na vingombe. Vakafwa ngwe lihya lyakutukumwina mema mwamuvwa, 
vakakala na vyuma vyoshe vije vivashaka.  

13Vambanda vakakina nakuvwaelela, vanalume va vakulunu amo na vakwenje 
voshe vakavwaelela. Njikavazembeleka, co kulila kwavo kukapwa kujolela, na 
vusiwa vwavo vukapwa kuvwaelela.  

14Vaka-kukombelela njikavakutisa na vyakulya vyavivwa manene, co vanu vange 
vakakala na vyuma vyoshe vivashaka. Yange Kalunga, njinendekamo.” 

Mema ku mbunge a Shukulu Kalunga ali Isalele 

15 Shukulu Kalunga alinakwendeka ngwendi, “Vanazivi lijwi mu Lama, lijwi 
lyakusikoka nakulila manene, Lakele alilila vana vendi, avyana kumuzembeleka, 
omwo vakevo vaiko.  

16Likele kulila, lisikumune misozi. Vyoshe vije walingilile vana vove, kuvikai 
mwangoco kujeneka cikandelela embwe, vakeluka kutunda mu lifuti lya citozi.  

17Kucili cinyangavili cove kulutwe, vana vove vakeluka lalo kwimbo. Yange 
Kalunga, njinendekamo.  

18 “Njazivi vanu vaIsalele valinyenga ngwavo ‘Shukulu Kalunga, twafwile ngwe 
tusitu vakujeneka kwononwesa, oloni watulongesele kwononoka. Twilwise, co 
tukeluka kuli yove, Shukulu Kalunga Njambi yetu.  

19Twakukengesele nima, oloni twatengulukile. Omo watunyanyamesele, 
twazivile vusiwa. Co twazivile shwamwa na lyova, omwo a vyuma vya vulema 
vije vitwalingile omo twapwile tu vakwenje.’  

20”Isalele, yove wapwa munange injazema manene, wapwa mwana injazema 
manene kutuvakana. Nameme njishaka kukunyanyamesa, anga vene 
njikuyongola. Mbunge yange ikushaka manene, co njikakuzivila mema ku 
mbunge.  

21Aka vimweso, twa vipalo mu ngila, co wana ngila ije iwaililile. Ilukeni, yeni vanu 
va Isalele, ilukeni kwimbo ku vinganda vije mwasezele.  

22Visimbu vingaijo mukendangana oku noku, yeni vanu vaka-kujeneka 
kukulaela? Njinatanga cuma caciha cakufwa mweka lalo, cakufwa mweka ngwe 
munakazi anyunga munalume wendi.” 

Vivezikiso vikaija kulutwe ali vanu va Njambi 

23Shukulu Kalunga Muka-nzili yoshe, Njambi ya Isalele, alinakwendeka ngwendi, 
“Omo njikelwisila vanu mu lifuti lyavo, vakendeka lalo mu lifuti lya mu Yunda na 
mu vinganda vyamwo ngwavo, ‘Shukulu Kalunga avezikise lilundu lyakujela lya 
Yelusalema, mwela wakujela kuje kwakala.’  

24 “Vanu vakakala mu Yunda na mu vinganda vyamwo vyoshe, co kukakala 
vandimi na tunyungi na matanga avo.  

25Njikahwimisa vaje vanajuka, co njikana vyakulya ku munu na munu uje nazeye 
na njala.  

26Ngecivene, vanu vakendeka ngwavo, ‘Njalalele, co njinenduka njili mwamuvwa 
ngu.’  

27 “Yange Kalunga, njendeka ngwange simbu ilinakwija, omo njikatumisa vanu na 
tusitu mu lifuti lya Isalele na Yunda.  

28Ngwe omo njavanyungile mukuvatukula, nakuvawisa, nakuvombila, 
nakuvanyongesa, nakuvayandesa, ngecivene, njikavanyunga mukuvakuna, 
nakuvatunga lalo.  

29 Omo simbu ije ikaija, vanu kuvakendeka lalo ngwavo, ‘Visemi valile mikolovozi 
ya vushuka vwa vinyu vwakukamata. Oloni vana vavo vakevo vazivile kukamata 
mu tunwa twavo.’  

30”Oloni woshe uje akalya mikolovozi ya vushuka vwa vinyu vwakukamata, co 
akaziva kuwala ku mayo, co munu na munu akatsa omwo vuvi vwendi.” 

31 Shukulu Kalunga alinakwendeka ngwendi, “Simbu ilinakwija omo 
njikalikumiiya cikumiiyo caciha na vanu va mu Isalele na mu Yunda.  

32Cikeco kucikapu ngwe cikumiiyo cije calaja cinjalikumiiye na vakukulwila vavo, 
omo njavambatele na livoko lyange kuvatundisa mu Ingito. Nameme njapwile nji 
munalume wavo, oloni kuvanyungile cikumiiyo cije.  

33Cikumiiyo caciha cije njikalikumiiya na vanu va Isalele cikapwa eci, njikaka 
lishiko lyange muli vakevo, nakulisoneka mu vimbunge vyavo. Yange njikapwa 
Njambi yavo, navo vakapwa vanu vange.  

34 Naumo wai akalongesa mundambo wendi nambe ndolome yendi kuzivuka 
Shukulu Kalunga, omwo voshe vakanjizivuka, kushangumukila ku vanike 
kutwala ku vakulunu. Njikavasambesa ku vivi vyavo, co kunjikanuka milonga 
yavo. Yange Kalunga, njinendekamo.” 

35Shukulu Kalunga waaka litangwa kutwa ceke ku mutanya, co ngonde na 
vingongonosi kutwa ceke ku vutsiki. Ikeye akatula mema a kalunga ngeci 
mankimba angwanjange, lizina lyendi ikeye Shukulu Kalunga Muka-nzili yoshe.  

36Ikeye nakulaesa ngwendi, kakevala kwana mashiko, co Isalele vakapwa muyati 
ku myaka yoshe.  

37Nga citava melu vaweseke, nambe kweta a luvula, co njikavyana muyati wa 
Isalele, omwo a vuvi vuje vuvanalingi. Mwanendeka Shukulu Kalunga.  

38Shukulu Kalunga alinakwendeka ngwendi, “Simbu ilinakwija, omo Yelusalema 
yoshe vakaitungulula kupwa nganda yange, kutunda ku Kaposhi ka Hananele mu 
kangombe ka yambi, kutwala ku Cikolo ca mu Mbango.  

39Co nginga ikatunda kuje nakweta ku kangombe ka yambi nakutwala ku lilundu 
lya Ngalembe, asinoni iketa ku Ngowa.  

40Mu cimbongo muje vakatsindi vivimbi, nakumbila vishwashwa, na mahya oshe 
a vulamatelo a kandonga ka Kindelone kuketa na ku Cikolo ca Tuvalu mu 
ngangela, kuli yange ikapwa mitambela yakujela. Nalumo lwai lalo vakasiwula 
Yelusalema nambe kuyinyongesa.” 

Njelemiya 32 

Njelemiya alanda lihya 

1 Shukulu Kalunga wendekele kuli yange mu mwaka wamulikumi uje Zendekiya 
wapwile mwene wa mu Yunda, ukewo lalo mwaka wamulikumi na itanu na itatu 
wakushwana kwa Mwene Nevukaneza wa Mbambilone.  

2A simbu ije vene, mbunga ya mashwalale va mwene wa Mbambilone valwisile 
Yelusalema, co yange vanjipatelele mu cipango ca vaka-kunyunga lipela.  

3Mwene Zendekiya wanjakele mu kamenga omwo njambulwile ngwange Shukulu 
Kalunga nendeka ngwendi, “Njikatavesa mwene wa Mbambilone ngeci 
afungulule nganda ya Yelusalema,  

4co Mwene Zendekiya vakamufungulula nakumwana mu mavoko a mwene wa 
Mbambilone, uje akalimona nendi mesho na mesho, nakwendeka nendi.  

5Zendekiya vakamutwala ku Mbambilone, co akakala kuje vene noo 
anjikamwanukila. Nameme akalwisa vaka-Mbambilone, oloni kakasa kuhyana 
embwe. Yange Kalunga, njinendekamo.” 

6Shukulu Kalunga wanjilekele 

7ngwendi Hanamele, muna nananu Shalume, akaija kuli yange na kunjihula ngeci 
njilande lihya lyendi lya ku Anatote mu lifuti lya Mbenjemani, omwo njapwa 
kavushoko kendi wa a mbunge, co njili na moko yakulilanda.  

8Ngecivene, ngwe mwendekele Shukulu Kalunga, Hanamele wezile kuli yange ku 
cipango ca lipela, wanjilekele ngwendi njilande lihya. Njazivukile ngeci ngwange 
mwa vushunga eli lyapwile lijwi lya Shukulu Kalunga.  

9Njalandele lije lihya kuli Hanamele, nakumwana mavundungulu a siliva akupwa 
likumi na atanu na avali.  

10Njasonekele mukanda wa ndando nakuwaka cimweso, njasanene vakaleo, co 
twapeselesele siliva a cipeseleso.  

11Asinoni njanonele mukanda muje muvasonekele ndando, uje wakwaka 
cimweso cakutuma siliva na majwi a vipangi, na mukanda ukwavo wakujeneka 
kushoka,  

12co njayanene kuli Mbaluke, muna Neliya mutekulu wa Mahaseya. Co 
njamwaneneyo ku mesho a Hanamele na ku mesho a vakaleo vaje vasonekele 
kuje ku mukanda wa cimweso na kuli vanalume vaje vatumbamene mu cipango 
ca lipela.  

13Njendekele kuli Mbaluke ku mesho avo ngwange,  

14 “Shukulu Kalunga Muka-nzili yoshe, Njambi ya Isalele, nakushiki kutwala 
vishimbikiya evi, cishimbikiya cakushoka ca ndando na mukanda wakujeneka 
kushoka, ukavyake mu njava, mukuvitulikilamo ngeci vyete na ku myaka ya 
kulutwe.  

15Shukulu Kalunga Muka-nzili yoshe, Njambi ya Isalele, nendeka ngwendi 
vinjuvo, na mahya, na mikolovozi ya vushuka vwa vinyu, vakavilanda lalo mu 
lifuti lino.” 

Lilombelo lya Njelemiya 

16Omo njinaana laja cishimbikiya kuli Mbaluke, co njalombelele ngwange,  

17 “Shukulu Kalunga wa Akamwa ya Vyoshe, yove watangele kaye na melu na 
nzili yove yakama, na livoko lyove lyakwolola, kukwesi cuma cacikalu kuli yove 
cai.  

18Ukamwesa cizemo cove cije kucesi kutenguluka ku vanu vavangi-vangi, oloni 
lalo ukanyanyamesa vanu a vuvi vwa visemi vavo. Yove Shukulu Kalunga, Njambi 
Muka-nzili yoshe.  

19Ukatumbu matumbe akujeneka mana, nakulinga vyuma vya nzili, ukamono 
vyuma vyoshe vije vivalinga vanu, co ukavana cikandelela kupwisa ngwe ku 
vilinga vyavo.  

20Ku san̄ulu walingile vizivukiso na vikomokeso vyakukomokesa mu Ingito, co 
wakele nakuvilinga nakweta ku litangwa lya lelo mu Isalele, na akati ka miyati 
yoshe yeka, ngecivene, ololo vanakuzivuka kwoshe-ikwoshe.  

21Watundisile vanu vove va Isalele mu Ingito, na vizivukiso na vikomokeso 
vyakukomokesa na livoko lyove lya nzili.  

22Wavanene lifuti eli lyalivwa lya vwilo, ngwe muwakulaesele vakukulwila vavo. 

23Omo vetele mu lifuti lino, co lyapwile vufuko vwavo, oloni kuvononokele 
mashiko ove, nambe kuyoya ngwe ku vilongesa vyove, nacimo civalingile cai a 
vyuma wavashikile kulinga. Co yove wanenele vukalu vwoshe ovu ali vakevo.  

24 “VaMbambilone vanalundika mikinya kuzengeleka Yelusalema ngeci vailwise, 
vanu vali mu vukalu vwa njala ya lyangengela na mishongo, co nganda vakayana 
ku mavoko a vaMbambilone vaje valinakuyilwisa. Co vyoshe viwendekele vinapu 
vya vushunga.  

25Nameme ngoco, Shukulu Kalunga wa Akamwa ya Vyoshe yove wanjishikile 
kulanda lihya ku mesho a vakaleo, nameme nganda ije ololo vaifungulula 
vaMbambilone.” 

26Asinoni Shukulu Kalunga wendekele kuli yange ngwendi,  

27 “Yange Kalunga, Njambi wa vanu voshe. Kukwesi cuma cimo cacikalu kuli 
yange cai.  

28 Njikana nganda eyi kuli Mwene Nevukaneza wa Mbambilone na ku mbunga 
yendi ya mashwalale, vakaifungulula 

29nakuyenyeka. Vakayenyeka nakuyizilisa yoshe njwa, amolika na vinjuvo, kuje 
kuvanjiluvalesele vanu akwenyeka insense kuli Mbale a milili ya vinjuvo vyavo 

vya akamwa ya viluli vyakusivama, nakwitila vin̄ombelo vya vinyu kuli vinjambi 
veka.  

30Kutunda kukushangumuka kwa vin̄anda vyavo, vanu va mu Isalele na vanu va 
mu Yunda vanalingi vuvi, co vananjiluvalesa.  

31Vanu va mu nganda eyi vananjiluvalesa manene kutunda ku litangwa lije 
vaitungile. Ngecivene, njayongola kuyinyongesa,  

32omwo a vuvi vwoshe vuje vuvanalingi vanu va mu Yunda na vanu va mu 
Yelusalema, amolika na vimyene vavo, na vantwama, na vaka-kukombelela vavo, 
na vaka-kwimanena.  

33Vanjikengesele nima nameme njakele nakuvalongesa, oloni vakevo kuvasele 
kunjitolilila.  

34 Vanaaka tumponya tuje tunjazinda mu Njuvo yange, mwela uje njatumbwile 
ngwange mukemwo vakanjilemesela, co vanaijwalesa.  

35 Vanatungu mitula ya Mbale mu Cana ca Hinome, mukukombelela vana vavo va 
vanalume, na ava va vanakazi kuli njambi Moleki. Kunjavashikile kulinga evi 
embwe, kuvyakovelele mu mbunge yange, ngeci valinge cuma ca cifwa cangacije 
nakulingisa vanu va mu Yunda vuvi.” 

Cikulaeso ca cinyangavili 

36Shukulu Kalunga, Njambi ya Isalele, wendekele kuli yange ngwendi, “Njelemiya, 
vanu valinakwendeka ngwavo, nzita, kulanduka ku njala ya lyangengela, na 
mushongo evi vikevyo vikaanesa nganda eyi mu mavoko a mwene wa 
Mbambilone. Ololo tolilila ku cuma eci cinjendeka.  

37Njikakungulwila vanu amolika kutunda ku mafuti oshe kuje njavashandwelele 
omwo njaluvalele navo manene, co yange njikavelwisa ku mutambela uno, 
nakuvecela ngeci vakale muno mu kwoloka.  

38Co vakapwa vanu vange, nange lalo njikapwa Njambi yavo. 

39Njikavana ciyongola cimo mukuyoya kwavo, mukunjisingimika simbu yoshe, 
omwo a vuvwa vwavo, na a vuvwa vwa vatekulwila vavo.  

40Njikalikumiiya cikumiiyo navo ca ku myaka yoshe. Nalumo lwai njikalikela 
kulinga vyuma vyavivwa kuli vakevo, vakanjisingimika, ngecivene, nalumo lwai 
vakashondoloka kuli yange.  

41Co njikavwaelela kulinga vyuma vyavivwa kuli vakevo, co njikavaka mu lifuti 
lino ku myaka yoshe.  

42Nameme omo njinanena tuyando twakama ali vanu ava, oloni njikavana vyuma 
vyoshe vyavivwa vije vinjavakulaesele. 

43Vanu valinakwendeka ngwavo, lifuti eli likapwa ngwe mambo muje kumwesi 
vanu nambe tusitu, ngeci vakalyane kuli vaMbambilone. Oloni mahya vakaalanda 
lalo mu lifuti lino. 

44Vanu vakalanda, co vakasoneka vukaleo vwa vikumiiyo, nakuvisatesa. Evi 
vakavilingila mu mutambela wa lifuti lya Mbenjemani, mu membo akuzengeleka 
ku Yelusalema, mu vinganda vya mu Yunda, na mu vinganda vya mu lifuti lya 
malundu, na mu membo a mu lifuti lya ku vushelumukilo vwa malundu, na mu 
mbwela ya mutambela wa lifuti lya Yunda. Co njikelwisila vanu mu lifuti lyavo. 
Yange Kalunga, njinendekamo.” 

Njelemiya 33 

Cikulaeso cikwavo ca cinyangavili 

1Lijwi lya Shukulu Kalunga lyezile lalo kuli yange, omo njakele mu kamenga mu 
cipango ca vaka-kunyunga lipela ngwalyo,  

2 “Yange Kalunga uje watangele asi, co njamungile kaye nakukatumbika mu 
mwela wako.  

3Njihule, co njikakukumbulula, nakukuleka vyuma vyakama vyakukomokesa.  

4Yange Kalunga, Njambi ya Isalele, njinendeka ngwange vinjuvo vya mu 
Yelusalema, na lipela lya mu Yunda vikasiwuka, omwo nzita ije inavazengeleka 
nakuvalwisa. 

5Vamo vakalwa nzita na vaMbambilone, vakashulisa vinjuvo na vivimbi vya vaje 
vanjikatsiya mu vukalu vwange na mu litoto lyange. Njinakengesa nima nganda 
eyi omwo vanu vamwo valinakulinga vyuma vyavivi.  

6Oloni njikakangwisa nganda eyi na vanu vamwo nakuvana ciindu. 
Njikavamwesa kwoloka kwakushemutuka na vuvwa.  

7Njikatumisa manene Yunda na Isalele, co njikavatungulula lalo ngwe muvakele 
laja.  

8Njikavajelesa ku vivi vyavo vyoshe vije vivanavulumuna kuli yange, co 
njikavasambesa ku vivi vyavo na ku kupenga-penga kwavo. 

9Yelusalema kuli yange ikwapwa nsina ya kujolela, na kasingimiko, 
nakushangazala, co miyati yoshe ya mu kaye vakakomoka nakujaja omo vakaziva 
a vyuma vyavivwa vije vinjikalinga kuli vanu va mu Yelusalema, na a kwoloka 
kuje kukakala mu nganda.” 

10Shukulu Kalunga nendekele ngwendi, “Vanu valinakwendeka ngwavo 
mutambela uno unapu ngwe mambo, muje kumwesi vanu nambe tusitu. 
Vanendeka mwa vushunga, vinganda vya mu Yunda na vitapalo vya mu 
Yelusalema vili mupulungwa, kumwesi nakukala vanu nambe tusitu. Oloni mu 
mutambela ou, mukaziva lalo 

11 muyoyo wakulisamba, nakujolela, nakuvwaelela, na muyoyo wa viwano vya 
vulo. Mukaziva vanu vakaimba omo vanena milambu ya cikandelela ku Njuvo 
yange nakwendeka ngwavo, ‘Kandeleleni kuli Shukulu Kalunga Muka-nzili yoshe, 
omwo ikeye wamuvwa, omwo cizemo cendi cakala ku myaka yoshe.’”Lifuti eli 
likavezika, ngwe mulyafwile laja. Yange Kalunga, njinendekamo.” 

12Shukulu Kalunga Muka-nzili yoshe alinakwendeka ngwendi, “Lifuti lino 
munapu ngwe mambo, muje kumwesi vanu nambe tusitu, oloni mukakala lalo 
mwila wauvwa kuje tunyungi vakalisila vimanga vavo.  

13Mu vinganda vya mu lifuti lya malundu, na mu vinganda va mu lifuti lya ku 
vushelumukilo vwa malundu, na mu mbwela ya mutambela wa lifuti lya Yunda, 
mu lifuti lya Mbenjemani, na mu membo akuzengeleka Yelusalema, na mu 
vinganda vya mu Yunda, tunyungi vakalisa lalo vimanga vavo. Yange Kalunga, 
njinendekamo.” 

14 Shukulu Kalunga wendekele ngwendi, “Simbu ilinakwija omo njikashulisa 
cikulaeso cije njalingile na vanu va mu Isalele na mu Yunda.  

15A simbu ije njikaangula mwene wa vushunga, mutekulwila wa Ndaviti. Mwene 
uje akalinga vya vushunga na kulongwa, mu lifuti mwoshe.  

16Vanu va mu Yunda na vanu va mu Yelusalema vakapatuka nakuyoya 
mwamuvwa. Co nganda ya Yelusalema vakaitumbula ‘Shukulu Kalunga Ikeye 
Kwamena Kwetu.’  

17 Yange Kalunga, njakulaesa ngwange simbu yoshe kukakala mutekulwila wa 
Ndaviti kupwa mwene wa Isalele,  

18 co lalo simbu yoshe kukakala vaka-kukombelela va ku muyati wa Levi vaje 
vakanjipangela, nakukombelela vin̄ombelo vya kwenyeka, na vin̄ombelo vya 
vimbuto vya vinona.” 

19Shukulu Kalunga wendekele kuli yange ngwendi,  

20”Yange njalikumiiye cikumiiyo mutanya na vutsiki, ngeci vije-ije a simbu yavyo 
ije njemika, co cikumiiyo eci kucasa kupokoka.  

21Mu ngila eyi vene njalikumiiya cikumiiyo na ngamba yange Ndaviti, ngeci 
simbu yoshe akakala na mutekulwila wendi uje akapwa mwene, co njalikumiiya 
cikumiiyo na vaka-kukombelela va ku muyati wa Levi, ngeci simbu yoshe 
vakanjipangela, co vikumiiyo evi kuvikapokoka.  

22Njikatumisa manene vatekulwila va ngamba yange Ndaviti nakutumisa vaka-
kukombelela va ku muyati wa Levi, ngeci naumo asa kuvalava wai, vakapwa 
ngwe vingongonosi vya mwilu, nambe ngwe lishen̄avu lya ku cikuma ca mema a 
kalunga.” 

23Shukulu Kalunga wendekele kuli yange ngwendi,  

24 “Wazivuka ngeci vanu valinakwendeka ngwavo yange njinavyana Isalele na 
Yunda, vinaanga vivali vije njaangwile? Co valinakukenga vanu vange na 
kayengu, nakuvayongola ngwe kesi muyati.  

25Oloni yange Kalunga, njalikumiiye cikumiiyo mutanya na vutsiki, co njinatungu 
mashiko akunyunga kaye na lilu.  

26Mwa vushunga omo njinalingi evi, yange njikakolesa cikumiiyo cange na 
vatekulwila va Yakomba, na ngamba yange Ndaviti. Njikaangula umo wa 
vatekulwila va Ndaviti kushwana a vatekulwila va Avilahama, na Isake, na 
Yakomba. Njikazivila vanu vange mema ku mbunge, co vakavezika lalo.” 

Njelemiya 34 

Njelemiya anangula Zendekiya 

1 Shukulu Kalunga wendekele kuli yange omo Mwene Nevukaneza wa 
Mbambilone na nzita yendi, na mbunga ya vanu vaje vamukwasele vakutunda ku 
miyati ya vanu voshe, na ku mafuti oshe aje ononokele kuli ikeye, valwisile 
Yelusalema na vinganda vyakwatako. 

2Shukulu Kalunga, Njambi ya Isalele, wanjilekele kuya nakwendeka kuli Mwene 
Zendekiya wa mu Yunda ngwange Shukulu Kalunga nendeka ngwendi, “Yange 
Kalunga, njikana nganda eyi ku mavoko a mwene wa Mbambilone, co ikeye 
akayenyeka yoshe njwa.  

3Kumukasa kuputumuka, oloni vakamifungulula nakumyana ku mavoko endi. 
Mukamumona mesho na mesho, nakwendeka nendi kanwa na kanwa, asinoni 
mukaya ku Mbambilone.  

4Zendekiya, tolilila vinjendeka kuli yove, kuvakakutsiila mu nzita embwe.  

5Oloni ukatsa mu kwoloka, ngwe omo vanu venyekele insense omo vatsindile 
vakukulwila vove, vaje vapwile vimyene vakulivanga, mu ngila ije vene nove 
vakakwenyekela insense. Co vakalila nakwendeka ngwavo, ‘Tawee, mwene yetu 
natsi! ‘ Yange Kalunga, njinendekamo.” 

6Asinoni njalekele majwi awa Mwene Zendekiya mu Yelusalema,  

7a simbu ije vene mashwalale va mwene wa Mbambilone vakele nakulwisa 
nganda, co lalo valwisile Lakishe na Azeka, avyo lika vinganda vya vimpaka vije 
vyasaleleo mu Yunda.  

Vanu vapokola cikulaeso 

8Mwene Zendekiya na vanu va mu Yelusalema valizivasanene kwecela 

9vindungo vavo va vaHevelu, va vanalume na vanakazi, ngeci naumo wai 
akapwise mukwavo kaIsalele cinzinda. 

10Vanu voshe na vantwama vavo valizivasanene kwecela vinzinda vavo, ngeci 
kesi vavafungulule lalo. Vecelele vinzinda vavo,  

11oloni kulutwe vatengulwile viyongola vyavo, co vavelwisile lalo, kupwa 
vinzinda.  

12Asinoni Shukulu Kalunga,  

13Njambi ya Isalele, wanjilekele kwendeka kuli vanu ngwange, “Yange 
njalikumiiye cikumiiyo na vakukulwila veni, omo njavatundisile mu Ingito, 
nakuvecela ku vunzinda. Njavalekele ngwange 

14 omo myaka itanu na ivali inahu, vanapande kwecela ngoco woshe cinzinda wa 
kaHevelu, uje navapangela myaka itanu na umo. Oloni vakukulwila veni 
kuvombileko mbunge nambe kutolilila ku vije njendekele.  

15Mu matangwa amandondo lika a kunima, mwatengulwile viyongola vyeni, 
mwalingile vije vyanjivwasele. Yeni voshe mwalizivasanene kwecela ngoco 
vavushoko vweni vaIsalele, co mwalikumiiye cikumiiyo ku mesho ange, mu 
Njuvo yange muje muvakanjilemesela.  

16Oloni mwatengulwile lalo viyongola vyeni, co kumwanjisingimikile. Yeni voshe 
mwelwisile lalo vinzinda vaje mwecelele ngwe kukushaka kwavo, co 
mwavasindiiye lalo mu vunzinda.  

17Ngecivene, yange Kalunga, njinendeka ngwange kumwanjononokele, 
kumwanene vakweni vaIsalele kupatuka kwavo. Mwamuvwa oni, njikamyana 
kupatuka, kupatuka kwakutsila mu nzita, na ku mushongo, nakulanduka ku njala 
ya lyangengela. Njikamiyevanganesa akati ka miyati ya vanu voshe va mu kaye. 
Co vakakomoka a vije njikalinga ali yeni.  

18Vamyata va mu Yunda na vamyata va mu Yelusalema, amolika na vamyata va 
ku lipela, na vaka-kukombelela, na vantwama voshe, valikumiiye cikumiiyo 
nange, akwecela vinzinda vavo, vatavwile muna ngombe akati nakwenda mukati 
ka mitambela ivali ya muna ngombe uje ivatavwile mukati.  

19Oloni vapokwele cikumiiyo, kuvanyungile visimbu vyaco. Ngecivene, njikalinga 
kuli vanu ava ngwe vije vivalingile vakevo na muna ngombe.  

20Njikavakundika ku mavoko a vitozi vavo vaje vakavatsiya, co mivila yavo 
vakailya tuzila na tusitu.  

21Njikakundika lalo Mwene Zendekiya wa mu Yunda na vamyata vendi kuli vaje 
vakavatsiya. Njikavakundika ku mashwalale va ku Mbambilone vaje vanalikela 
kumilwisa.  

22Njikavana mashiko, co vakeluka ku nganda ino. Vakailwisa nakuyifungulula, co 
vakayenyeka njwa. Njikapwisa vinganda vya mu Yunda vingundu. Yange 
Kalunga, njinendekamo.” 

Njelemiya 35 

Njelemiya na vaLekave 

1 Omo Yehoyakime muna Yosiya wapwile mwene wa mu Yunda, co Shukulu 
Kalunga wendekele kuli yange ngwendi,  

2 “Ya kuli vaka-cikota ca vaLekave ukendeke navo. Ya ukavatwale mu mulili umo 
wa mu Njuvo yange nakuvana vinyu.” 

3Ngecivene, njaile kukashaka Njazaniya (muna munalume umo lizina lyendi 
Njelemiya, muna Havaziniya) na vandolome vendi voshe, na vana vendi voshe,  

4co njavanenele ku Njuvo ya Shukulu Kalunga. Njavatwalele ku mulili wa Hanane 
muka-kwimanena muna Ingendaliya. Mulili ou wakele kuyehi na milili ya 
vamyata vakwavo, co mulili wa Hanane muka-kwimanena wakele akamwa ya 
mulili wa Maseya muna Shalume, uje wapwile mwata wakama mu Njuvo ya 
Shukulu Kalunga.  

5Asinoni njaakele vinganja na malonga akulova akushula a vinyu kulutwe lwa 
vaLekave, co njendekele kuli vakevo ngwange, “Vinyu evi nweni.” 

6Oloni vakumbulwile ngwavo, “Yetu kutwesi kunwa vinyu, omwo kukulwila yetu 
Yonandave muna Lekave watulekele ngwendi nambe yetu nameme vatekulwila 
vetu kesi tunwe vinyu embwe.  

7Ikeye lalo watulekele ngwendi kesi tutunge vinjuvo, nambe kukuna vimbuto, 
nambe kukuna vitungu vya mikolovozi ya vushuka vwa vinyu nameme 
kuvilanda. Ikeye watushikile ngeci simbu yoshe tunapande kukala mu vimbalaka, 
ngeci tukale matangwa amangi mu lifuti lino tulinakukala ngwe tu vangenzi.  

8Tunononoka vilongesa vyoshe vije Yonandave watulongesele. Yetu kutwesi 
kunwa vinyu embwe, nameme vanakazi vetu, nambe vana vetu va vanalume, 
nambe vana vetu va vanakazi.  

9Kutwesi kutunga vinjuvo ngeci tukalemo, kutwesi na vitungu vya mikolovozi ya 
vushuka vwa vinyu, nambe mahya a vimbuto, nambe vimbuto vene kutwesi 
navyo,  

10oloni twakala mu vimbalaka. Twanyunga vije vyatushikile kukulwila yetu 
Yonandave.  

11Oloni omo Mwene Nevukaneza wakovelele mu lifuti nakulwisa vanu, 
twayongwele kwija ku Yelusalema ngeci tutunde kuli vaMbambilone na kuli 
vaSilya. Evi vikevyo vyatunene muno mu Yelusalema.” 

12Asinoni Shukulu Kalunga wendekele kuli Njelemiya ngwendi,  

13 “Yange Kalunga, Muka-nzili yoshe, Njambi ya Isalele njikutuma ukehule vanu 
va mu Yunda na vanu va mu Yelusalema ngwove omo vikajo mulinakuvyana 
kutolilila kuli yange nakwononoka vilongesa vyange?  

14Vatekulwila va Yonandave vanononoka lishiko lya kukulwila yavo lyakujeneka 
kunwa vinyu, nakweta ku litangwa lya lelo kuvesi kunwa vinyu. Oloni yange 
njinakala nakwendeka kuli yeni simbu yoshe, oloni yeni kumwesi kunjononoka.  

15Njinakala nakutuma vangamba vange voshe vaka-kwimanena, kuli yeni 
vamileke kwecela vingila vyeni vyavivi, ngeci mulinge vyavivwa. Vaminangwile 
ngeci kesi mulemese nameme kupangela vinjambi veka, ngeci muyoye 
mwamuvwa mu lifuti lije linjanene kuli yeni na kuli vakukulwila veni. Oloni yeni 
kumwanjitolililile, nameme kumbako mbunge.  

16Vatekulwila va Yonandave vanononoka lishiko lije lyavanene kukulwila yavo, 
oloni yeni kumwanjononokele. 

17Ngecivene, ololo, yange Kalunga, Muka-nzili yoshe, Njambi ya Isalele, njikanena 
ali yeni vanu va mu Yunda na vanu va mu Yelusalema, n̄avava yoshe ije 
injamitumbwilile. Njikalinga evi omwo kumwatolililile ku vije njendekele kuli 
yeni, co kumwanjikumbulwile omo njamisanene.” 

18Asinoni njalekele vaka-cikota ca vaLekave ngwange Shukulu Kalunga, Muka-
nzili yoshe, Njambi ya Isalele, nendeka ngwendi, “Munononoka lishiko lije 
lyamishikile kukulwila yeni Yonandave, co munakavangeya vilongesa vyendi 
vyoshe, munalingi vyuma vyoshe vije vyamishikile.  

19Ngecivene, yange Kalunga, Muka-nzili yoshe, Njambi ya Isalele, njikulaesa 
ngwange ku naanga ya Yonandave muna Lekave simbu yoshe kukakala 
munalume uje akanjipangela.” 

Njelemiya 36 

Mbaluke alava livulu mu Njuvo ya Shukulu Kalunga 

1 Mu mwaka wamuciwana omo Yehoyakime muna Yosiya wapwile mwene wa 
mu Yunda, Shukulu Kalunga wendekele kuli yange ngwendi,  

2 “Nona livulu usonekemo vyuma vyoshe vinjinakuleke ali Isalele, na a Yunda, na 
a miyati yoshe. Co soneka vyuma vyoshe vije njakulekele, kutunda ku simbu 
yakulivanga ije njendekele kuli yove omo Yosiya wapwile mwene, kweta na 
simbu ino.  

3Amo omo vanu va mu Yunda vakaziva vije vyoshe vyavikalu vije vinjayongwele 
kunena ali vakevo, amo vakatenguluka kutunda ku vingila vyavo vyavivi. Asinoni 
njikavasambesa ku kupenga-penga kwavo na ku vivi vyavo.” 

4Ngecivene, njasanene Mbaluke muna Neliya, co njamulekele ngeci asoneke 
vyuma vyoshe vije Shukulu Kalunga wendekele kuli ikeye. Co Mbaluke 
wavisonekele vyoshe mu livulu. 

5Asinoni njalekele Mbaluke ngwange, “Yange kuvakanjitavesa lalo kukovela mu 
Njuvo ya Shukulu Kalunga.  

6Oloni yange njishaka yove Mbaluke uye a simbu ije omo vanu vazila kulya. Ya 
ukalave livulu eli, ngeci vakevo vakazive vyuma vyoshe vije Shukulu Kalunga 
wendekele kuli yange ngeci yange njavinungulwile kuli yove. Linga evi kwoshe 
kuje munu na munu asa kukuziva, kuwezelelako na vanu va mu Yunda vaje 
vanaija kutunda ku vinganda vyavo.  

7Amo vakalomba kuli Shukulu Kalunga, nakutenguluka kutunda ku vingila vyavo 
vya vuvi, omwo Shukulu Kalunga nashungwiya vanu vaje na vukalu vwakama.” 

8Ngecivene, Mbaluke walavele lijwi lya Shukulu Kalunga mu Njuvo ya Shukulu 
Kalunga ngwe muje munjamulekele.  

9A vingonde vitanu na viwana, ku mwaka wamucitanu uje Yehoyakime wapwile 
mwene wa mu Yunda, vanu vazilile kulya ngeci Shukulu Kalunga avazivileko 
mema ku mbunge. Co litangwa lije valinyungile manene vanu voshe vaje vakele 
mu Yelusalema na voshe vaje vezile vatundile ku vinganda vya mu Yunda.  

10Ngecivene, simbu vanu voshe vakele nakutolilila, co Mbaluke walavele mu 
livulu vyuma vyoshe vije vinjendekele kuli ikeye. Walingilile evi mu Njuvo ya 
Shukulu Kalunga, mu mulili wa Ngemaliya muna Shafane, muka-kusoneka wa mu 
mbanja. Mulili wendi wakele akamwa ya mbanja kuyehi na vukovelelo vwa 
Cikolo Caciha ca ku Njuvo ya Shukulu Kalunga.  

Vamyata vavalavela livulu 

11Mikaya, muna Ngemaliya mutekulu wa Shafane, wazivile a vije vyalavele 
Mbaluke mu livulu ali vije vyendekele Shukulu Kalunga.  

12Co waile ku lipela, ku mulili wa muka-kusoneka wa mu mbanja, kuje 
kuvakungulukilile vamyata voshe, Elishama, muka-kusoneka wa mu mbanja, na 
Ndelaya muna Shemaya, na Elenatane muna Akambole, na Ngemaliya muna 
Shafane, na Zendekiya muna Hananiya, na vamyata veka voshe vakele kuje.  

13Mikaya wavalekele vyuma vyoshe vije vyazivile kuli Mbaluke omo wavilavelele 
vanu.  

14Co vamyata vatumineko Njehunde (muna Nataniya, mutekulwila wa Shelemiya 
mutekulwila wa Kushi, ) ngeci vakaleke Mbaluke kunena lije livulu lyalavelele 
vanu. Co Mbaluke wavanenelele livulu. 

15Co vendekele ngwavo, “Tumbama asi nakutulavela eli livulu.” Ngecivene, 
Mbaluke walilavele.  

16Omo wamanesele kulilava, co vakele na lyova, co valyendekesele umo na 
mukwavo nakuleka Mbaluke ngwavo, “Tunapande kutwala vukaleo ovu kuli 
mwene.” 

17Asinoni vamwihwile ngwavo, “Tuleke ololo vene, vatijo unasonekele vyoshe 
evi? Njelemiya ikeye navyendekele kuli yove ndi?” 

18Mbaluke wakumbulwile ngwendi, “Njelemiya ikeye wendekele majwi oshe awa 
kuli yange, co njawasonekele na mufwitilo mu livulu eli.” 

19Asinoni vamulekele ngwavo, “Yove na Njelemiya munapande kuya mukavande. 
Kesi mutave munu kuzivuka kuje kumuli embwe.” 

Mwene enyeka livulu 

20Vamyata vaakele lije livulu mu mulili wa Elishama, muka-kusoneka wa mu 
mbanja, co vaile ku mbanja ya mwene, kuje kuvatwalele vukaleo vwa vyuma 
vyoshe.  

21Co mwene watumine Njehunde kukashaka lije livulu. Co ikeye wakalishakele 
kuje ku mulili wa Elishama, nakulilavela mwene na vamyata voshe, vaje 
vemanene kuje nakumuzengeleka.  

22Yapwile simbu ya cisika, co mwene watumbamene mu lipela lyendi lya a simbu 
ya cisika nakwota tuhya.  

23Omo Njehunde wamanesele kulava mikana itatu nambe iwana, co mwene 
watavwile lije livulu na moko yendi yaindondo nakulyumbila mu liko. 
Walitavozwele nakulyenyeka noo lyoshe lyahwile.  

24Oloni nambe mwene, nambe umo wa ali vamyata vendi uje wazivile vyoshe vije 
vasonekele muje mu livulu, kuvazivila lyova nambe kumwesa cimweso cimo ca 
vusiwa.  

25Nameme Elenatane, na Ndelaya, na Ngemaliya valombele mwene ngeci kesi 
enyeke lije livulu, oloni mwene kombileko mbunge kuli vakevo.  

26Co washikile muna mwene Njelahamele, amolika na Selaya muna Azelyele, na 
Shelemiya muna Avendele, ngeci vanjikwate na muka-kusoneka wange Mbaluke. 
Oloni Shukulu Kalunga watushwekele.  

Njelemiya asoneka livulu likwavo 

27Omo Mwene Yehoyakime wenyekele livulu lije linjendekele kuli Mbaluke, 
Shukulu Kalunga wanjilekele 

28kunona livulu likwavo nakusonekamo vyuma vyoshe vije vyakele mu livulu 
lyakulivanga.  

29Shukulu Kalunga wanjilekele kwendeka kuli mwene ngwange, “Unenyeka 
livulu, co unehula Njelemiya ngwove omwo vikajo wasonekele ngwove mwene 
wa Mbambilone akaija nakunyongesa eli lifuti, nakutsiya vanu vamwo na tusitu 
vamwo. 

30Ngecivene, ololo, yange Kalunga, njendeka kuli yove, Mwene Yehoyakime, 
ngwange naumo mutekulwila wove akashwana mu vumwene vwa Ndaviti wai. 
Muvila wove vakaumbila anja kuje ukominina na litanya a simbu ya mutanya, 
nakushinuka ku lisika a simbu ya vutsiki. 

31Njikakunyanyamesa, na vatekulwila vove, na vamyata vove, omwo a vuvi vuje 
vumunalingi muvavoshe. Nambe yove, nambe vanu va mu Yelusalema na mu 
Yunda kumwombile vimbunge kukunangula kwange, ngecivene, njikanena 
tuyando twakama ali yeni voshe tuje njalishungwiiye.” 

32Co njanonele lalo livulu likwavo nakulyana kuli muka-kusoneka wange 
Mbaluke, co wasonekele lalo vyuma vyoshe vije njendekele. Co wasonekele 
vyuma vyoshe vije vyakele mu livulu lyakulivanga, na majwi akwavo lalo 
akulifwa na aje njendekele kuli ikeye.  

Njelemiya 37 

Cihula ca Zendekiya kuli Njelemiya 

1 Mwene Nevukaneza wa Mbambilone wengisile Zendekiya muna Yosiya mwene 
wa mu Yunda mu mwela wa Yehoyakine muna Yehoyakime.  

2Oloni Zendekiya, na vamyata vendi, na vanu va mu Yunda kuvononokele lijwi 
lya Shukulu Kalunga lije lyanjanene.  

3Mwene Zendekiya watumine Njehukale muna Shelemiya na Zefaniya muka-
kukombelela muna Maseya kunjihula ngeci njilombele kuli Shukulu Kalunga 
Njambi yetu kwimanena muyati wetu.  

4Aje te kanda vanjake mu kamenga, co njacikele nakulyendela ngoco akati ka 
vanu.  

5Mashwalale va Mbambilone vazengelekele Yelusalema, oloni omo vazivile 
ngwavo mashwalale va Ingito vanajomboka nginga ya Ingito, co velukilemo.  

6Asinoni Shukulu Kalunga, Njambi ya Isalele, wanjilekele kwendeka kuli 
Zendekiya ngwange,  

7 “Mashwalale va Ingito valinakwija nakukukwasa, oloni vakeluka ku Ingito 
kwimbo lyavo.  

8Co vaMbambilone vakeluka lalo mukulwisa nganda, nakuyifungulula, 
nakuyenyeka. 

9Yange Kalunga, njiminangula ngwange kesi mulikwise, nakuyongola ngweni 
amo vaMbambilone vakeluka lalo embwe, mwa vushunga vene vakaija.  

10Nameme nga mukafungulula mbunga ya mashwalale va Mbambilone voshe, 
nakuseza lika vanalume vakuvetwa vanalala mu vimbalaka vyavo, oloni 
vanalume vaje vakuvetwa anga vene vakenduka nakwenyeka nganda eyi.” 

Njelemiya vamukwata nakumwaka mu kamenga 

11Mashwalale va Mbambilone vatundile mu Yelusalema omwo mashwalale va 
Ingito vashwenyele muyehi.  

12Ngecivene, njatundile mu Yelusalema, co njaile ku lifuti lya Mbenjemani, 
kukatambula mutambela wa vufuko vwa ku naanga yange.  

13Oloni omo njetele ku Cikolo ca Mbenjemani, co mwata wa mashwalale uje 
wakele nakunyunga ku cikolo a simbu ije, lizina lyendi Iliya, muna Shelemiya 
mutekulu wa Hananiya, wanjivindikile nakwendeka ngwendi, “Yove ushaka 
kukalipandakana na vaMbambilone! “ 

14Co njamukumbulwile ngwange, “Kesi ngoco embwe! Yange kunjesi 
nakutewesa.” Iliya kanjitolililile, oloni, wanjikwatele, nakunjitwala kuli vamyata.  

15Vamyata valuvalele manene nange, co vashikile mashwalale ngeci vanjipupe 
nakunjishokela mu njuvo ya Yonatana, muka-kusoneka wa mu mbanja, njuvo 
yendi ikeyo ivapwisile kamenga.  

16Vanjakele mu kamenga mwisi ya livu muje mwakele tumilili twakulishwata, co 
njakele muje simbu yakama.  

17Asinoni Mwene Zendekiya wanjisanene mu vushweke mu lipela lyendi, co 
wanjihwile ngwendi, “Kuli lijwi limo lyatundu kuli Shukulu Kalunga ndi?” Co 
njamukumbulwile ngwange, “Eyo kulili, Shukulu Kalunga akakwana ku mavoko a 
mwene wa Mbambilone! “ 

18Co njamwihwile ngwange, “Mulonga ukajo unjavulumuna kuli yove nambe kuli 
vamyata vove nambe kuli vanu ava, wakunjakela mu kamenga?  

19Vikajo vyalingiwa kuli vaka-kwimanena vove vaje vakulekele ngwavo mwene 
wa Mbambilone kakaija nakukulwisa, nambe kulwisa lifuti lyove?  

20Co ololo shukulu, njikulomba unjitolilile, nakulinga evi vinjikulomba. Shukulu 
kesi unjiilwisile lalo mu kamenga ku njuvo ya Yonatana. Nga ulingamo, co mwa 
vushunga njikatsila muje vene.” 

21Ngecivene, Mwene Zendekiya washikile ngeci vanjishokele mu cipango ca vaka-
kunyunga lipela, co njakele muje, a litangwa na litangwa vakele nakunjana 
mukasha wa likende, watundile kuli vaka-kwoca makende, noo makende oshe 
ahwile mu nganda.  

Njelemiya 38 

Njelemiya vamwaka mu lisima lyakuma 

1Shefatiya muna Matane, na Ngendaliya muna Pashehule, na Njehukale muna 
Shelemiya, na Pashehule muna Malekiya vazivile ngeci njakele nakuleka vanu 
ngwange,  

2Shukulu Kalunga nendeka ngwendi, “Woshe akakala muno mu nganda akatsa ku 
nzita, nambe kulanduka ku njala ya lyangengela, nambe ku mushongo. Oloni 
woshe uje aya nakuliita kuli vaMbambilone, kuvakamutsii embwe, akayoya.” 

3Co lalo njavalekele ngwange Shukulu Kalunga nendeka ngwendi, “Njikana 
nganda eyi ku mashwalale va Mbambilone, co vakevo vakaifungulula.” 

4Asinoni vamyata vaile kuli mwene nakwendeka ngwavo, “Njelemiya vanapande 
kumutsiya, omwo akwendeka kwendi ngeci alinakujujwisa mashwalale va mu 
nganda, co alinakulinga cuma cimolika kuli munu na munu uje nasala mu nganda. 
Njelemiya kesi nakukwasa vanu, oloni ashaka lika kuvavavalesa ku vimbunge.” 

5Ngecivene, Mwene Zendekiya wavakumbulwile ngwendi, “Lingeni mwoshe 
mumushakela kulinga nendi, yange kunjasa kumivindika embwe.” 

6Ngecivene, vanjitwalele, vanjikutile mikole nakunjisosela mu lisima lya muna 
mwene Malekiya, lije lyakele mu cipango ca vaka-kunyunga lipela. Muje mu 
lisima kumwakele mema, kuvanga lindova lika, co njambombomanene mu 
lindova.  

7Nameme ngoco, Evendemeleke kaSundane, kayunuke uje wakele nakupanga mu 
lipela lya vumwene, wazivile ngeci vananjaka mu lisima. A simbu ije mwene 
wakele mu mbanja ku Cikolo ca Mbenjemani.  

8Ngecivene, Evendemeleke waile kuli mwene nakwendeka nendi ngwendi,  

9 “Shukulu yange, eci vanalingi ava vanalume cinapu cacivi. Vanaaka Njelemiya 
mu lisima, muje nasa kutsilamo na njala nga muno mu nganda mukajeneka 
vyakulya.” 

10Asinoni mwene washikile Evendemeleke kuya amo na vanalume vatatu 
nakunjitundisa mu lisima simbu kanda njitse.  

11Ngecivene, Evendemeleke waile na vanalume vaje ku lipela ku njuvo 
yakutulikila vyuma, co wakanonele vuzalo vwalaja vwakusanyozoka, 
nakuvusosela kuli yange na mikole.  

12Co wanjilekele ngeci njake vuje vuzalo vwakusanyozoka mu vin̄ondondwa 
vyange, ngeci mikole kesi injivulumune. Njalingile ngacije vene.  

13Co vanjikokele nakunjitundisa mu lisima. Munima yevi, vanjinyungilile mu 
cipango ca vaka-kunyunga lipela.  

Zendekiya alomba Njelemiya kumunangula 

14A simbu ikwavo, Mwene Zendekiya washikile ngeci vanjinene kuli ikeye, ku 
cikolo camucitatu ca ku Njuvo ya Shukulu Kalunga, co wendekele ngwendi, 
“Njikwihula cihula, njishaka unjileke vushunga vwoshe.” 

15Njamukumbulwile ngwange, “Nga njikuleka vushunga, co ukanjitsiya, nameme 
nga njikunangula, anga vene kuumbuko mbunge.” 

16Ngecivene, Mwene Zendekiya wanjikulaesele mu vushweke ngwendi, 
“Njilisinga ali Njambi wakuyoya, Njambi uje watutangele, ngwange kunjikakutsii 
embwe, nambe kukwaka mu mavoko a vanalume vaje vashaka kukutsiya.” 

17Asinoni njalekele Zendekiya ngwange Shukulu Kalunga Muka-nzili yoshe, 
Njambi ya Isalele nendeka ngwendi, “Zendekiya nga uliita kuli vamyata va 
mwene wa Mbambilone, kuvakakutsii, na nganda eyi kuvakayenyeka, yove na 
naanga yove mukayoya.  

18Oloni nga kuuliiti, co nganda eyi vakayana ku mavoko a vaMbambilone, ngeci 
vakayenyeke, co yove vakakukwata kupwa cinzinda.” 

19Oloni mwene wakumbulwile ngwendi, “Yange njili na lyova lya vaYunda vaje 
vatewelele kuli vaMbambilone, amo vakanjana ku mavoko ava vaYunda, co 
vakanjiyandesa manene.” 

20Co njamukumbulwile ngwange, “Naumo wai akakwana ku mavoko a vaYunda. 
Yange njikulomba lika ngwange wononoke majwi a Shukulu Kalunga, co vyuma 
vyoshe vikapwa vyavivwa kuli yove, co vakakuseza na mwonyo.  

21Oloni Shukulu Kalunga nanjimwesa laja mu cimona vije vikalingiwa nga uvyana 
kuliita.  

22Mu cimona eci, njinamwene vanakazi voshe vaje vasalele mu lipela lya 
vumwene vwa Yunda, valinakuvatwala kuli vamyata va mwene wa Mbambilone. 
Omo vaile vakele nakwendeka ngwavo, ‘Vasamba va mwene va a mbunge vaje 
vakulaelele vanamukwisa nakumufungulula. Ololo myanja yendi omo inakovela 
mu mandova, vanamuseze endi lika.’” 

23Asinoni njamulekele ngwange, “Vanakazi vove voshe na vana vove vakavatwala 
kuli vaMbambilone, nove lalo kuukaputumuka ku mavoko avo. Vakakutwala mu 
vunzinda kuli mwene wa Mbambilone, co nganda eyi vakayenyeka njwa.” 

24Zendekiya wakumbulwile ngwendi, “Njelemiya, kesi ulekeko munu umo 
visimutwiya evi, kuvakakutsii.  

25Nga vamyata vakaziva ngwavo njasimutwiya nove, co vakaija kuli yove 
nakukwihula vika tunasimutwiya. Vakevo vakakukulaesa ngeci kuvakakutsii nga 
uvaleka vyuma vyoshe.  

26Nga vakwihula valeke lika ngwove unakele nakunjilomba ngeci kesi 
njikwilwisile lalo mu kamenga ku njuvo ya Yonatana nakukatsilamo.” 

27Ngecivene, vamyata voshe vezile kuli yange nakunjihula, co njavalekele vene 
vije vyanjilekele mwene ngeci njivyendeke. Co nacimo cai civalingile, omwo 
naumo wai wazivile vije vitwasimutwiiye.  

28 Co vanjinyungilile mu cipango ca vaka-kunyunga lipela, noo litangwa lije 
vafungulwile Yelusalema.  

Njelemiya 39 

Kuwa kwa Yelusalema 

1Mu ngonde yamulikumi, mu mwaka wamucitanu na iwana uje Zendekiya 
wapwile mwene wa mu Yunda, Mwene Nevukaneza wa Mbambilone wezile na 
mbunga ya mashwalale nakulwisa Yelusalema.  

2A litangwa lyamucitanu na awana ku ngonde yamuciwana yapwisile Zendekiya 
myaka likumi naumo a vumwene, co vaMbambilone valundumwine vivumbe vya 
nganda.  

3Omo vafungulwile Yelusalema, vamyata vakama voshe va mwene wa 
Mbambilone, Nelengale Salezele, na Samengale Nembo, na Salesekime, na 
mukwavo Nelengale Salezele vezile nakutambula myela yavo ku Cikolo ca 
Mukati.  

4Omo Mwene Zendekiya na mashwalale vendi voshe vamwene vije vyakele 
nakulingiwa, co vesekele kutewa mu nganda a simbu ya vutsiki. Vaililile mu ngila 
ya citungu ca vumwene, co vetilile mu ngila ya mu cikolo ije yakulishwata mukati 
ka vivumbe vivali, nakutewela ku mutambela wa Cana ca Ndonga ya Yondau.  

5Oloni mbunga ya mashwalale va Mbambilone vavakavele, co vakakwatelele 
Zendekiya ku vyana vya kuyehi na Yeliko. Co vamutwalele ku nganda ya Limbela 
mu lifuti lya Hamate, co kuje Nevukaneza wamusompele nakumuwana ngeci ali 
na mulonga.  

6Kuje vene Nevukaneza watsiile vana va Zendekiya oku ishavo navakengelela, co 
lalo vamyata va mu Yunda vavatsiile.  

7Munima yevi, Zendekiya vamucakuvwile mesho, nakumukuta malyenge, ngeci 
vamutwale ku Mbambilone.  

8A simbu ije vene, vaka-Mbambilone venyekele lipela lya mwene, na vinjuvo vya 
vanu, nakusiwula vivumbe vya Yelusalema.  

9Akukotoka Nevuzalandane, muka-kushika wa vaka-kunyunga watwalele vaje 
vasalele mu nganda ku Mbambilone kupwa vinzinda, amolika na vaje valiitile kuli 
Nevukaneza.  

10Co wasezele vamo vanu mu lifuti lya Yunda vaje vapwile tuutu, co wavanene 
vitungu vya mikolovozi ya vushuka vwa vinyu na mahya.  

Njelemiya vamwecela 

11Oloni Mwene Nevukaneza washikile Nevuzalandane, muka-kushika wa vaka-
kunyunga kwana mashiko awa ngwendi,  

12 “Yeni mukashake Njelemiya, co munyungeni mwamuvwa. Kesi 
mumuvulumune embwe, oloni mulingileni vyoshe vije vyashaka.” 

13Ngecivene, Nevuzalandane, amolika na vaje vamyata vakama, Nevushazevane, 
na Nelengale Salezele, na voshe vakulunu veka va mwene wa Mbambilone,  

14vakanjishakele ku cipango ca vaka-kunyunga lipela. Co vanjikundikile kuli 
Ngendaliya muna Ahikame mutekulu wa Shafane ngeci anjinyunge nakunjetesa 
kwimbo mwamuvwa, ngecivene, njakakele kuje amolika na vanu va Yunda vaje 
vasaleleo.  

Cinyangavili ca Evendemeleke 

15Omo njakele mu kamenga mu cipango ca vaka-kunyunga lipela, co Shukulu 
Kalunga wanjilekele,  

16ngeci njileke Evendemeleke kaSundane ngwange Shukulu Kalunga Muka-nzili 
yoshe, Njambi ya Isalele, nendeka ngwendi, “Ngwe munjendekele ngwange 
njikanena cihiso a nganda eyi, kunjikanene vuvwa embwe. Omo vyuma evi 
vikalingiwa, co ukavimona.  

17Oloni yange Kalunga, njikakunyunga, oloni kuvakakwana ku mavoko ava 
vanalume vaulinakuzivila lyova.  

18Njikakunyunga mwamuvwa, co naumo wai akakutsiya. Ukayoya, omwo unaka 
cinyangavili cove muli yange. Yange Kalunga, njinendekamo.” 

Njelemiya 40 

Njelemiya akala amo na Ngendaliya 

1Shukulu Kalunga wendekele kuli yange, omo Nevuzalandane mukulunu wa 
vaka-kunyunga wanjecelele ku Lama. Vanjitwalele kuje oku vananjikutu 
malyenge, amolika na vanu voshe vaje vatundile ku Yelusalema na Yunda, vaje 
vavatwalele mu vunzinda ku Mbambilone.  

2Nevuzalandane, wanjitwalele kwange lika nakunjileka ngwendi, “Shukulu 
Kalunga Njambi yove washungwiiye kuviisa lifuti eli,  

3ngecivene, ololo nalingi vije vyendekele ngwendi akavilinga. Vyoshe evi 
vinalingiwa, omwo vanu valingile vuvi ku mesho a Shukulu Kalunga, 
kuvamwononokele.  

4Ololo, njikutundisa malyenge aje ali ku mavoko ove nakukwecela ngoco. Nga 
ushaka kuya nange ku Mbambilone, wasa kuya, co njikakunyunga mwamuvwa, 
oloni nga kuushaka kuya nange ku Mbambilone anga vene mwamuvwa, angula 
ku mutambela woshe wa lifuti, co wasa kuya kwoshe kuje kuushaka.” 

5Simbu kanda Nevuzalandane eluke, wendekele ngwendi, “Iluka kuli Ngendaliya, 
muna Ahikame mutekulu wa Shafane, uje yapwisile mwene wa Mbambilone 
nguvulu wa vinganda vya mu Yunda. Ya ukakale nendi nakuyoya akati ka vanu, 
nambe uye kwoshe kuushaka kuya.” Asinoni wanjanene vwana na vyakulya 
vyakuya navyo, co wanjecelele.  

6Njaile nakukakala na Ngendaliya ku Mizipa, co njakakele akati ka vanu vaje 
vasalele mu lifuti.  

Ngendaliya nguvulu wa mu Yunda 
(2 Vim 25:22-24) 

7 Vamyata vamo va vaYunda na mashwalale vakevo kuvaliitile. Vazivile ngwavo 
mwene wa Mbambilone napwisa Ngendaliya nguvulu wa lifuti, co namupwisa 
muka-kukenga voshe vaje kuvavatwalele ku Mbambilone, vaka-kuutwa vaje 
vakele mu lifuti.  

8Ngecivene, Ishimela muna Netaniya, na Yohanane muna Kaleya, na Selaya muna 
Tanehumete, na vana va Efai va ku Netofa, na Njezaniya wa ku Maka vaile na 
vanu vavo kuli Ngendaliya ku Mizipa.  

9Ngendaliya wavalekele ngwendi, “Kesi muzive lyova akuliita kuli 
vaMbambilone. Tungeni mu lifuti lino, co pangeleni mwene wa Mbambilone, 
vyoshe vikakala mwamuvwa.  

10Yange ni njikakala mu Mizipa, kupwa muka-kumimanena omo vaMbambilone 
vaija kuno. Oloni yeni mwasa kukungulula vinyu, na vushuka, na mazi a olive 
nakuvitulika, co kaleni mu membo aje munatambula.” 

11A simbu imo, vaIsalele voshe vaje vakele mu Mowavi, na Amoni, na Endome, na 
mafuti eka, vazivile ngwavo mwene wa Mbambilone natava vaIsalele vamo 
kukala mu Yunda, co napwisa Ngendaliya nguvulu wavo.  

12Ngecivene, vatundile ku mitambela kuje kuvashandokelele, co velukile ku 
Yunda. Vezile kuli Ngendaliya ku Mizipa, vakungulwile vinyu vyavingi manene na 
vushuka.  

Ngendaliya vamutsiya 
(2 Vim 25:25-26) 

13Munima yevi, Yohanane na vantwama va mashwalale vaje kuvaliitile, vezile kuli 
Ngendaliya ku Mizipa,  

14vendekele nendi ngwavo, “Kuma kuuzivuka ngwove Mwene Mbalise wa ku 
Amoni natumu Ishimela ngeci akutsiye ndi?” Oloni Ngendaliya kakulaelele majwi 
awa. 

15Asinoni Yohanane wendekele nendi mu vushweke ngwendi, “Njitave njikatsiye 
Ishimela, naumo wai akazivuka uje namutsii. Vikajo vyakutsiila? Eci cikalingisa 
vaYunda voshe vaje vanakunguluka kuli yove ngeci valishandoke, eci cikanena 
vukalu ali vanu voshe vaje vanasalao mu Yunda.” 

16Oloni Ngendaliya wamukumbulwile ngwendi, “Embwe, kesi utsiye Ishimela! 
Evi ulinakwendeka ali ikeye vinapu vya makuli! “ 

Njelemiya 41 

1 Mu ngonde yamucitanu na vivali ku mwaka uje vene, Ishimela, muna Netaniya 
mutekulu wa Elishama, wa ku naanga ya vumwene, uje wapwile umo wa 

vakulunu vakama va mwene, waile ku Mizipa na vanalume likumi mukumona 
Nguvulu Ngendaliya. Omo voshe vakele nakulya vyakulya amo,  

2Ishimela na vaje vanalume likumi vezile nendi, vashomwene mikwale yavo, co 
vatsiile Ngendaliya.  

3Ishimela watsiile lalo vaIsalele voshe vaje vakele amo na Ngendaliya ku Mizipa, 
nakutsiya lalo mashwalale va Mbambilone vaje vakele kuje.  

4Alikaki, simbu kanda vanu vazivuke kutsa kwa Ngendaliya,  

5vanalume makumi atanu na atatu vetele kutunda ku Shekeme, na ku Shilo, na ku 
Samaliya. Vatewile minjezi yavo, nakutavozola vuzalo vwavo, nakulilengozola a 
mivila yavo. Vezile na vimbuto vya vinona, na insense vyakukombelela mu Njuvo 
ya Shukulu Kalunga.  

6Ngecivene, Ishimela watundile ku Mizipa wavasheshele, wakele nakulila omo 
wavasheshele. Omo wetele kuli vakevo, wendekele ngwendi, “Mwane ijeni 
mwakumone Ngendaliya.” 

7Co omo vakovelele mu nganda, Ishimela na vanu vendi vavatsiile, vavombilile 
mu lisima.  

8Oloni muje mu munga mwakele vanalume likumi vendekele kuli Ishimela 
ngwavo, “Mwane kesi ututsiye! Tuli na tiliku, na mbale ya maumwa, na mazi a 
olive, na vuki twavishweke mu shwata.” Ngecivene, wavasezeleo.  

9Mu lisima muje mwombilile Ishimela mivila ya vanu vaje vatsiile lyapwile 
lyakama manene, Mwene Asa ikeye waliindile omo vamulwisile kuli Mwene 
Mbasha wa mu Isalele. Co Ishimela washulisile lije lisima na mivila ya vanu vaje 
vatsiile. 

10Ngecivene, wapwisile vana va vimyene va vanakazi vinzinda, na vanu voshe 
vaje vasaleleo ku Mizipa, vaje Nevuzalandane muka-kushika wa mukulunu 
wavaakele mu mavoko a Ngendaliya. Ishimela wavapwisile vinzinda, co waile ku 
lifuti lya Amoni.  

11Yohanane, na vatwama voshe va mbunga ya mashwalale vaje vakele amo nendi 
vazivile mulonga uje wavulumwine Ishimela.  

12Ngecivene, vamukavele amo na vanu vavo, co vamukwatelele kuyehi na lishali 
lyakama ku Ngimbiyone.  

13Omo vaje vinzinda va Ishimela vamwene Yohanane ali amo na vantwama va 
nzita, co vavwaelelele,  

14co vatengulukile vaile kuli Yohanane.  

15Oloni Ishimela na vanu vendi vatanu na vatatu, vatewele Yohanane, co 
vakavandele mu lifuti lya Amoni.  

16Asinoni Yohanane amo na vantwama va nzita vaje vakele nendi, vakele na 
moko yakunyunga vaje vanu vapwisile Ishimela vinzinda kuvatundisa ku Mizipa, 
omo natsii laja Ngendaliya, na mashwalale, na vanakazi, na vanike, na vayunuke.  

17Ngecivene, vaile, co vetele ku Cinehame, kuyehi na ku Mbetelehema, ngeci vaye 
ku Ingito.  

18Vazivile lyova lya vaMbambilone omwo Ishimela watsiile Ngendaliya, uje 
yapwisile nguvulu wa mu Mbambilone mwene wa lifuti.  

Njelemiya 42 

Vanu vehula Njelemiya ngeci avalombelele 

1Asinoni mbunga yoshe ya vantwama va mashwalale, kuwezelelako Yohanane 
muna Kaleya, na Azaliya muna Heshaya, vezile na vanu kushangumuka ku 
vavandondo nakweta ku vakama, 

2co vendekele kuli yange ngwavo, “Mwane tulingile vije vitukulomba. 
Tulombelele kuli Shukulu Kalunga Njambi yetu. Tulombelele yetu voshe 
tunasalao na mwonyo. Twapwile tuvavangi, oloni ololo twasalao lika 
tuvavandondo, ngwe muwamwena.  

3Lombela ngeci Shukulu Kalunga Njambi yetu, atumwese ngila itunapande kuya, 
na vije vitunapande kulinga.” 

4Co njakumbulwile ngwange, “Mwamuvwa manene, njikalombela kuli Shukulu 
Kalunga Njambi yetu, ngwe mumunalombo, mwoshe mwakendeka, njikamileka, 
co kunjikamishwekela cuma nacimo cai.” 

5Asinoni vendekele kuli yange ngwavo, “Shukulu Kalunga apwe wa vushunga na 
mukaleo wa kulongwa, mukutulwisa nga kutwononoka mashiko oshe aje 
Shukulu Kalunga Njambi yetu akakwana omwo yetu.  

6Nameme vene nga kesi vije tushaka kulinga, anga vene tukononoka Shukulu 
Kalunga Njambi yetu, uje tulinakwihula yove ngeci utulombeleleko. Cikapwa 
cacivwa kuli yetu omo twononoka lijwi lya Shukulu Kalunga Njambi yetu.” 

Shukulu Kalunga akumbulula lilombelo lya Njelemiya 

7Munima ya matangwa likumi, Shukulu Kalunga wendekele kuli yange,  

8co njasanene Yohanane, na mbunga yoshe ya vantwama va mashwalale vaje 
vakele amolika nange, na vanu veka.  

9Co njendekele kuli vakevo ngwange, “Shukulu Kalunga, Njambi ya Isalele, kuje 
mwanjitumine ngeci njikamihwileye nendeka ngwendi,  

10’ Nga muli na cizango cakukala muno mu lifuti, co yange njikamivezikisa, co wai 
akamipesa, njikamikongweya kunjikamishandola embwe. Co cihiso cije 
cinjinanena ali yeni canjinenesa vusiwa vwakama. 

11Kesi muzivile lyova mwene wa Mbambilone. Yange njili amo neni, co 
njikamyamena ku nzili yendi.  

12Omwo njili na mema ku mbunge, njikamupangesa ngeci amizivileko mema ku 
mbunge, ngeci amitave mwiluke kwimbo. Yange Kalunga, njinendekamo.’  

13 “Nameme ngoco nga mwendeka ngweni, ‘Kutukakala muno mu lifuti, co lalo 
kutukononoka Shukulu Kalunga Njambi yetu, ‘ 

14co nga mwendeka ngweni, ‘Embwe, tukaya nakukala mu Ingito, muje 
kutukamono nzita lalo, nambe kuziva malupembo, nambe makende, ‘ 

15ngecivene, yeni vanu va mu Yunda munasalao tolilileni lijwi lya Shukulu 
Kalunga, omu mukemwo mwanendeka Shukulu Kalunga Muka-nzili yoshe, 
Njambi ya Isalele, ngwendi, ‘Nga mwalivwaesela cimweja kuya nakukakala mu 
Ingito,  

16co nzita ije mulinakutewa ikamiwanena a ngila, co njala ya lyangengela ije 
mulinakutewa ikamikola, co mukatsila muje mu Ingito.  

17Vanu voshe vaje vanalivwaesela cimweja kukakala mu Ingito vakatsila mu 
nzita, nambe kulanduka ku njala ya ya lyangengela nambe kutsa ku mushongo. 
Naumo wai wa ali vakevo akasalao, naumo wai akaputumuka ku vukalu vuje 
vunjikanena ali vakevo.’  

18 “Shukulu Kalunga, Njambi ya Isalele alinakwendeka ngwendi, ‘Ngwe muje 
njaluvalele na vanu va Yelusalema, ngecivene, njikaluvala lalo neni nga yeni 
muya ku Ingito. Mukakala mu vukalu vwakama manene, co vanu 
vakamishendumuna, nakupangesa lizina lyeni kupwa cisingo. Nalumo lwai lalo 
mukamona mutambela uno.’” 

19Co njendekele ngwange, “Shukulu Kalunga namileka yeni mwasalao mu Yunda 
ngwendi kesi muye lalo ku Ingito. Co yange njilinakuminangula ngwange 

20mwaviisile manene. Mwanjitumine kuli Shukulu Kalunga Njambi yeni 
nakwendeka ngweni, ‘Tulombelele kuli Shukulu Kalunga Njambi yetu, 
nakutuleka vyuma vyoshe vije vyanendeka, co tukavyononoka.’ 

21Co ololo njinamileka, oloni kumwesi nakwononoka vyuma vyoshe vije 
vyananjitumu Shukulu Kalunga Njambi yetu ngeci njimileke.  

22Ngecivene, anukeni evi, mukatsila mu nzita nambe kulanduka ku njala ya 
lyangengela, nambe kutsa ku mushongo mu lifuti muje mushaka kuya 
nakukakalamo.” 

Njelemiya 43 

Njelemiya vamusindiya kuya ku Ingito 

1Njamanesele kuleka vanu majwi oshe aje Shukulu Kalunga Njambi yavo, 
wanjitumineo kuvaleka.  

2Oloni Azaliya muna Hoshaya na Yohanane muna Kaleya, na vanalume vamo va 
kulyalesa vendekele kuli yange ngwavo, “Ulinakwendeka vya makuli. Shukulu 
Kalunga Njambi yetu kakutumine ngeci utuleke ngwove kesi tuye ku Ingito.  

3Mbaluke muna Neliya ikeye alinakukushongangeya ngeci utwende vungungu, 
nakutwana mu mavoko a vaMbambilone ngeci vatutsiye, nambe kututwala 
vunzinda ku Mbambilone.” 

4Ngecivene, Yohanane na mbunga ya vakulunu va mashwalale, na vanu voshe 
kuvononokele majwi a Shukulu Kalunga ngeci vakale mu lifuti lya Yunda.  

5 Asinoni Yohanane na mbunga yoshe ya vakulunu va mashwalale vatwalele vanu 
voshe vaje vasalele mu Yunda ku Ingito, amolika na vanu voshe vaje velukile 
kutunda ku mafuti kuje vashandokelele,  

6vanalume, na vanakazi, na vanike, na vana va vimyene va vanakazi. Vatwalele 
voshe vaje vasezele Nevuzalandane mukulunu wa vaka-kunyunga mu mavoko a 
Ngendaliya ngeci avanyunge mwamuvwa, amo na Mbaluke nange.  

7Mbunga ya vanu ava vaile ku lifuti lya Ingito omwo kuvononokele mashiko a 
Shukulu Kalunga, co vaile ku Ingito nakukakala mu nganda ya Tafanehese.  

8Co kuje vene ku Tafanehese Shukulu Kalunga wendekele kuli yange ngwendi,  

9 “Njelemiya, nona mamanya akama, ashitike kulutwe lwa cikolo ca njuvo ya 
vaka-kushwana muno mu nganda, co tava vaIsalele vamone vije viwulinga.  

10Asinoni valeke ngwove yange Kalunga Muka-nzili yoshe, Njambi ya Isalele, 
njikanena ngamba yange Mwene Nevukaneza wa ku Mbambilone ku mutambela 
uno, co njikaka litanda lyendi akamwa ya mamanya awa unashitika, co 
akashimbikilao mbalaka yendi ya vumwene.  

11Nevukaneza akaija nakufungulula Ingito. Co vanu vaje vanavindama kutsa ku 
mushongo, vakatsa ku mushongo vene, co vaje vanavindama kuvatwala ku 
vunzinda, vakavatwala vene ku vunzinda, co vaje vanavindama kuvatsiila mu 
nzita, vakavatsiila vene mu nzita.  

12Akenyeka vinjuvo vya vinjambi va Ingito, akenyeka vinjambi vavo, nambe 
kuvatwala ku vunzinda. Ngwe kanyungi atwena viina a vuzalo vwendi, ngecivene, 
mwene wa Mbambilone akajelesa lifuti lya Ingito, co akatundamo mu kwoloka.  

13Ikeye akanyongesa tumponya twa ku Helyopolise mu Ingito nakwenyeka lalo 
vinjuvo vya vinjambi va Ingito.” 

Njelemiya 44 

Majwi a Shukulu Kalunga kuli vaIsalele vali mu Ingito 

1Shukulu Kalunga wendekele kuli yange ali vanu va Isalele voshe vaje vakele mu 
Ingito, mu vinganda vya Mingendole, na Tafanehese, na Mefise, na ku mutambela 
wa ku mbwela ya lifuti.  

2Shukulu Kalunga Muka-nzili yoshe, Njambi ya Isalele, wendekele ngwendi, “Yeni 
voshe mwamwene vukalu vwoshe vuje njanenele a Yelusalema, na ku vinganda 
vyoshe mu Yunda. Nameme ololo anga vinapu vingundu, naumo wai wakalamo,  

3omwo vanu vamwo valingile vuvi, co vanjiluvalesele. Vanakombelela vin̄ombelo 
ku vinjambi veka, nakupangela vinjambi vaje nambe vakevo, nambe yeni, nambe 
vakukulwila veni kuvavalemesele.  

4Njakele nakumitumina vangamba vange vaka-kwimanena, vaje vamilekele 
ngwavo kesi mulinge cuma cije cakukomokesa cinjazinda.  

5Oloni yeni kumwatolililile nambe kumbako mbunge. Yeni kumwombilile vilinga 
vyeni vyakukombelela ku vinjambi veka.  

6Ngecivene, kuluvala kwange na vukalu vwange vwashwamene a vinganda vya 
mu Yunda na a vitapalo vya mu Yelusalema, co njavyenyekele na tuhya. Ololo 
vinapu vingundu vyakukomokesa na ku litangwa lya lelo.  

7 “Ngecivene, yange Kalunga Muka-nzili yoshe, Njambi ya Isalele, njimihula 
ngwange, omwo vikajo mulinakulinga vuvi vwa cifwa cangacije? Kuma yeni 
mushaka kunena vukalu ali vanalume, na vanakazi, na vanike, na vimbututu, 
ngeci naumo wai wa ali vanu veni akasaleo? 

8Omwo vikajo mulinakunjiluvalesa akulemesa tumponya, na a kukombelela ku 
vinjambi va mu Ingito muje mumunaija nakukala? Kuma mulinakulinga evi ngeci 
mulinyongese yeni vavenya, ngeci miyati ya vanu voshe va ano asi 
vamishendumune, co lizina lyeni lipwe cisingo ndi?  

9Kuma munevala vyuma vya kupenga-penga vyoshe vije vivalingile vakukulwila 
veni mu vinganda vya mu Yunda, na mu vitapalo vya mu Yelusalema, vije 
vivalingile vimyene va mu Yunda na mashano vavo, neni, na vanakazi veni?  

10Oloni na ku litangwa lya lelo kumwalikeesele. Kumwanjisingimikile embwe, 
nambe kuyoya ngwe ku mashiko oshe aje anjamyanene yeni na vakukulwila veni.  

11 “Ngecivene, yange Kalunga Muka-nzili yoshe, Njambi ya Isalele, 
njikamitengulukila nakunyongesa Yunda yoshe.  

12Ngwe ali vanu va mu Yunda vaje vanasala, vaje vali na cizango cakuya 
nakukakala ku Ingito, voshe njikavanyongesa, vanike na vakulunu voshe, 
vakatsila mu Ingito, mu nzita, nambe ku njala ya lyangengela. Vakapwa vanu va 
vunyengwe, vanu va mafuti eka vakavashendumuna, co lizina lyavo likapwa 
cisingo.  

13Njikanyanyamesa vaje vali mu Ingito, ngwe munjanyanyamesele Yelusalema na 
nzita, na njala ya lyangengela, na mushongo.  

14Naumo wai wa ali vanu va mu Yunda vaje vasaleleo vaile kukakala ku Ingito 
vakayoya nambe kwiluka ku Yunda, kuje valinakushaka ngeci vakakaleko lalo 
simbu yakama. Naumo wai akelukako kuvanga vavandondo lika.” 

15Co vanalume voshe vaje vazivukile ngwavo vanakazi vavo vakombelelele 
vin̄ombelo ku vinjambi veka, na vanakazi voshe vaje vemanene kuje, amo na 
vaIsalele vaje vakele mu mbwela ya lifuti lya Ingito, voshe vapwile mbunga 
yakama, omo vazivile vije vinjendekele, co vakumbulwile ngwavo,  

16 “Yetu twavyana kutolilila ku vije viwutuleka mu lizina lya Shukulu Kalunga.  

17Tukalinga vyuma vyoshe vije twakulaesele ngwetu tukavilinga. Tukakombelela 
vin̄ombelo kuli njambi yetu wa munakazi, Lishano lya Mwilu, co tuketila 
vin̄ombelo vya vinyu kuli ikeye, ngwe yetu na vakukulwila vetu, na vimyene vetu, 
na vantwama vetu, valingile mu vinganda vya mu Yunda na mu vitapalo vya mu 
Yelusalema. Twakele na vyakulya vyavingi, co twakele mwamuvwa na vukalu 
vwai.  

18Oloni omo twalikelele kukombelela kuli Lishano lya Mwilu nakulikela kwitila 
vin̄ombelo vya vinyu kuli ikeye, co twajeneka vyuma vyoshe, co vanu vetu 
vanatsila mu nzita, nakulanduka ku njala ya lyangengela.” 

19Co vanakazi vendekele ngwavo, “Omo twakele mu Yunda, twakele nakwoca 
makende akulifwa na Lishano lya Mwilu nakukombelela vin̄ombelo kuli ikeye, 
nakwitila vin̄ombelo vya vinyu kuli ikeye, vanalume vetu vazivukile, co vatavele 
vije vitwalingile.” 

20Asinoni njendekele kuli vanu voshe vanalume na vanakazi, vaje 
vanjikumbulwile mu ngila ya cifwa cangacije ngwange,  

21 “Ngwe a vin̄ombelo vyeni na vakukulwila veni, na vimyene veni, na vantwama 
veni, na vanu va mu lifuti na mu vinganda vya mu Yunda na mu vitapalo vya mu 
Yelusalema, kuma mwayongola ngweni Shukulu Kalunga kavizivukile nambe 
kuvyanuka ndi?  

22Ku litangwa lya lelo vene, lifuti lyeni linapu vingundu, naumo wai alimo. Linapu 
lya vunyengwe, vanu vapangesa lizina lyamwo kupwa cisingo, omwo Shukulu 
Kalunga kasimpile a vilinga vyeni vya vuvi.  

23Vukalu ovu vunaija ali yeni, omwo mwakombelelele vin̄ombelo ku vinjambi 
veka, co mwavulumwine ku mesho a Shukulu Kalunga kwononoka mashiko endi 
oshe.” 

24Njalekele vanu voshe vunene vene vanakazi, vije Shukulu Kalunga Muka-nzili 
yoshe, Njambi ya Isalele, wendekele kuli vanu va mu Yunda vaje vakele mu Ingito 
ngwendi,  

25 “Yeni, na vanakazi veni, mwalisingile cikulaeso na Lishano lya Mwilu. 
Mwakulaesele ngeci mukakombelela vin̄ombelo, nakwitila milambu ya vinyu kuli 
ikeye, co mwanyungu cikulaeso ceni. Mwamuvwa nyungeni vikulaeso vyeni, 
nakunyunga lalo visingo vyeni!  

26Oloni ololo tolilileni ku cisingo eci. Yange Kalunga, njalisingi mu lizina lyange 
lya nzili kuli yeni voshe vaIsalele muli mu Ingito ngwange, naumo wai lalo 
injikatavesa kupangesa lizina lyange akulisinga ngwendi, ‘Njilisinga ali Shukulu 
Kalunga wakuyoya wa Akamwa ya Vyoshe! ‘ 

27Kunjikamivezikisa embwe, oloni njikaminyongesa. Muvavoshe mukatsa ku 
nzita, nambe ku mushongo, naumo wai wa ali yeni akasalao.  

28Oloni vavandondo lika vakaputumuka ku kutsa, vakatunda ku Ingito nakwiluka 
ku Yunda. Asinoni vaje vakayoyao vakazivuka ngwavo majwi eyajo anapu a 
vushunga, ange ndi avo?  

29Yange Kalunga, njikamyana cizivukiso ngeci njikamiilwisila mu mwela uno, co 
cikulaeso cange cakunena vukalu ali yeni cikapwa ca vushunga.  

30 Njikakundika Mwene Hofela wa Ingito mu mavoko a vitozi vendi vaje vashaka 
kumutsiya, ngwe munjakundikile Mwene Zendekiya wa mu Yunda mu mavoko a 
Mwene Nevukaneza wa Mbambilone, uje wapwile citozi cendi, co washakele 
kumutsiya.” 

Njelemiya 45 

Cikulaeso ca Njambi kuli Mbaluke 

1 Mu mwaka wamuciwana uje Yehoyakime muna Yosiya wapwile mwene wa mu 
Yunda, Mbaluke wasonekele vije vinjendekele kuli ikeye. Asinoni njamulekele 
ngwange 

2Shukulu Kalunga, Njambi ya Isalele nendeka ngwendi, “Mbaluke,  

3ulinakwendeka ngwove, ‘Ngongo yange! Shukulu Kalunga nawezelelako vusiwa 
ku tuyando twange, njinazeye nakukemanga, co kunjasa kuwana kuhwima 
embwe! ‘ 

4 “Oloni yange Kalunga, njilinakusiwula vije vinjatungile, nakutukula vije 
vinjatombekele. Co njikalinga evi ano asi oshe.  

5Kuma ulinakushakezeka vyuma vyakama ndi? Kesi ulingemo embwe. Njikanena 
tuyando twakama ali vanu voshe, oloni nameme ngoco, yove ukakala na mwonyo 
kwoshe kuje kuukaya, Yange Kalunga, njinendekamo.” 

Njelemiya 46 

Lijwi lya vuka-kwimanena ali vaka-Ingito 

1Shukulu Kalunga wendekele kuli yange a miyati ya vanu,  

2 kushangumukila na vaka-Ingito. Evi vikevyo vyendekele Shukulu Kalunga a 
mbunga ya mashwalale va Mwene Neko wa Ingito, vaje vaafungulwile Mwene 
Nevukaneza wa Mbambilone ku Kalekemishe kuyehi na Ndonga ya Yufuleti mu 
mwaka wamuciwana uje Yehoyakime wapwile mwene wa mu Yunda ngwendi,  

3 “Vamyata va Ingito vatambekele ngwavo, ‘Vwaeseleni cimweja vintelo vyeni, co 
yeni ku nzita!  

4Lemekeni tuvalu tweni mulondeo! Imaneni mu mitambela yeni ya nzita, 
nakuzala vitepa vyeni! Otoleni makunga eni! Zaleni vuzalo vweni vwa nzita! ‘ “ 

5Shukulu Kalunga alinakwihula ngwendi, “Vika vije vinjamono? Mashwalale vavo 
vanavafungulula, lyova linavakwata, co valinakutewa lumbisi manene, kuvasa 
kukenga kunima lalo.  

6Vaka-lumbisi kuvasa kuputumuka, na mashwalale kuvasa kutewa. Ku kunto ku 
Ndonga ya Yufuleti, vatanozoka nakuwa.  

7Iyajo uje nakatuka ngwe Ndonga ya Nailo, ngwe ndonga ijalela mema nakweta 
ku ngenge yayo?  

8Vakevo vaka-Ingito valinakukatuka ngwe Nailo, ngwe ndonga ije inajalela mema 
nakweta ku ngenge yayo. Ingito yendekele ngwayo, ‘Njikakatuka nakufwika kaye! 
Njikanyongesa vinganda na vanu vaje vakalamo.’  

9Shikeni tuvalu vaye, na matemba vaakoke! Co tumeni mashwalale, vanalume 
vakutunda ku Sundane na ku Limbiya, vambate vintelo, na vanalume vaka-
vutongwe vwa mata a lusipa vakutunda ku Lindiya.” 

10Eli likelyo litangwa lya Shukulu Kalunga wa Akamwa ya Vyoshe Muka-nzili 
yoshe, litangwa lya lelo akalinga shambandinga, litangwa lya lelo akanyanyamesa 
vitozi vendi. Mukwale wendi ukavatapa, nakunwa maninga ngwe munu. 
Litangwa lya lelo Shukulu Kalunga Muka-nzili yoshe akombelela n̄ombelo ya 
shambandinga ku kunto, ku Ndonga ya Yufuleti.  

11Vanu vaka-Ingito, yeni ku Ngilyande nakushakezeka vumbanda! Vumbanda 
vweni vwoshe kuvwesi na seo, nacimo cai casa kumikangwisa.  

12Miyati ya vanu vanazivi shwamwa yeni, vanu voshe vanazivi kulila kweni. 
Mashwalale vanatanuka ali umo na mukwavo, co voshe vanawila asi.  

Kwija kwa Nevukaneza 

13 Omo Mwene Nevukaneza wa Mbambilone wezile nakulwisa Ingito, co Shukulu 
Kalunga wendekele kuli yange ngwendi,  

14 “Ambululeni mu vinganda vya Ingito, na mu Mingendole, na mu Mefise, na mu 
Tafanehese ngweni, ‘Livwaeseleni cimweja mukulyamena yeni vavenya, vyoshe 
vije vimuli navyo vikanyongela mu nzita!  

15Omo vikajo Apise njambi yeni muka-nzili nau? Shukulu Kalunga namuwisila 
asi! ‘ 

16Mashwalale veni vanatanuka ali umo na mukwavo ngeci vanau, co 
valyendekesa umo na mukwavo ngwavo, ‘Induka! Tutewele ku lifuti lyetu, 
tuputumuke ku mukwale wa citozi! ‘ 

17 “Lukeni mwene wa Ingito lizina lyaliha ngweni, ‘Kujokota manene oloni kesi 
kupanga.’  

18Yange Kalunga Muka-nzili yoshe, yange mwene. Yange Njambi wakuyoya. 
Ngwe kaposhi ka Munkinda wa Tambole kali akamwa ya minkinda, ngwe 
Munkinda wa Kalemele wemana lwii ku ngenge ya mema a kalunga, mukemwo 
muyikapwa nzili ya uje akamilwisa.  

19Yeni vanu vaka-Ingito, livwaeseleni cimweja kupwa vinzinda! Mefise ikapwa 
mambo, ngundu muje munajeneka munu wakukalamo.  

20Ingito napu ngwe ngombe wa lwavo wamuvwa, oloni limu wa ku kunto 
namushumu.  

21Nameme mashwalale vayo vakukumuna kuvesi na seo yai, vanafu ngwe vana 
va vingombe. Kuvasele kwimana nakulwa omo litangwa lya tuyando twakama 
lyetele, voshe vakengeseleko nima nakutewa, simbu yavo yakuvanyanyamesa 
inete.  

22Ingito ilinakutewa, ilinakulinga muyoyo ngwe linyoka alinakutewa, omo 
mbunga ya mashwalale vavangi valinakwija. Vamulwise na vinjaviti ngwe vanu 
valinakushinja miti,  

23nakuviisa shwata yakuzika. Vanu vavo vavangi manene akuvalava, mashwalale 
vavo vanatumu kutuvakana vimbimba.  

24Vanu va mu Ingito valinakuvazivisa shwamwa, vanu va ku kunto 
vanavafungulula, Yange Kalunga, njinendekamo.” 

25Shukulu Kalunga Muka-nzili yoshe, Njambi ya Isalele, nendeka ngwendi, 
“Njikanyanyamesa Amoni, njambi ya Tevese, amolika na vanu va mu Ingito na 
vinjambi vavo na vimyene vavo. Njikatwala mwene wa Ingito na voshe vaje 
vamukulaela,  

26nakuvakundika ku mavoko a vaje vashaka kuvatsiya, kuli Mwene Nevukaneza 
wa Mbambilone na ku mbunga ya mashwalale vendi. Oloni kulutwe, vanu 
vakakala lalo mu Ingito, ngwe muje muvakelemo laja ku visimbu vya kunima. 
Yange Kalunga, njinendekamo.” 

Shukulu Kalunga akamena vanu vendi 

27 ”Vanu vange kesi muzive lyova, vanu va Isalele kesi mujaje embwe. 
Njikamipatula mu lifuti lije lya kulyala, mu lifuti lije mwakele mu vunzinda. 
Mukeluka lalo kwimbo nakukala mu kwoloka, mukakala mwamuvwa, co naumo 
wai akamizivisa lyova.  

28Njikaija kuli yeni nakumyamena, njikanyongesa miyati yoshe ya vanu kuje 
kunjamishandwelele, oloni yeni kunjikaminyongesa embwe. Njikamyecela ngoco 
kuminyanyamesa, oloni omo njiminyanyamesa, co njikamizivila mema ku 
mbunge. Yange Kalunga, njinendekamo.” 

Njelemiya 47 

Majwi a Shukulu Kalunga a Filisitiya 

1 Simbu kanda mwene wa Ingito alwise Ngaza, Shukulu Kalunga wendekele kuli 
yange ngeci njileke vaFilisitiya,  

2Wendekele ngwendi, “Kenga, mema alinakukatuka ku kunto, akapwa ngwe 
ndonga yakujalela. Akakupula lifuti na vyoshe vilimo, na vinganda na vanu vaje 
valinakukalamo. Vanu vakatambeka ngeci vavakwase, voshe vaje vakala mu lifuti 
vakatendeka manene.  

3Vakaziva cililimo ca vimbemba vya tuvalu, na cililimo ca mavalo a matemba. 
Visemi vakaseza vana vavo, omwo ya lyova manene.  

4Simbu inete yakunyongesa Filisitiya, naumo wai akasalao mukukwasa vinganda 
vya Tile na Sindone. Yange Kalunga, njikanyongesa vaFilisitiya voshe vaje 
vatundile ku vikuma vya Kelete.  

5Vusiwa vwakama vunaija kuli vanu va ku Ngaza, vanu va ku Ashekelone 
vanoloka kuluu. Visimbu vingaijo vaFilisitiya vakalila?  

6Mulinakulila ngweni, ‘Mukwale wa Shukulu Kalunga! Visimbu vingaijo 
ukatwalao kutetanga? Iluka mu cindalo cove, co kala muje uhwime! ‘ 

7Oloni vatijo mukwale wange ukahwima, omo njinawana vipangi ngeci upange? 
Njinaushiki kulwisa Ashekelone, na vanu vaje vakala ku ngenge ya mema a 
kalunga.” 

Njelemiya 48 

Kunyonga kwa Mowavi 

1 Evi vikevyo vyendekele Shukulu Kalunga Muka-nzili yoshe a Mowavi ngwendi, 
“Luvinda lwa vanu va ku Nembo, omwo nganda yavo inanyongo! Kilyataime 
vanaifungulula, cimpaka cayo ca nzili cinasiwuka, co vanu vamwo vanazivi 
shwamwa,  

2vanu kuvashangazala lalo Mowavi, vitozi vanafungulula Heshevone, co 
vayongola kunyongesa muyati wa Mowavi. Nganda ya Mandemene ikoloka 
kuluu, mbunga ya mashwalale vakailwisa.  

3Vanu va ku Holonaime valinakutambeka mitambi ya kuuya-uya nakunyonga.  

4 “Mowavi inanyongo, tolilileni vanike omo valinakulila.  

5Ziveni muyoyo wakusikoka kwavo, omo valinakuya ku Luhite, vakendeka a 
tuyando, omo vaya ku nganda ya Holonaime.  

6Vendeka ngwavo, ‘Teweni, ameneni myonyo yeni! Shatukeni ngwe ngolo wa mu 
mambo! ‘ 

7 “Mowavi, yove wakulaela nzili yove na vufuko vwove, oloni vakakufungulula 
nakukutwala mu vunzinda, amolika na njambi yove Kemoshe, amolika na vana 
vendi va vimyene na vaka-kukombelela vendi.  

8Kukwesi nganda imo ikasalao ku vukalu ovu, cimbongo na cana vyoshe 
vikanyonga. Yange Kalunga, njinendekamo.  

9Akeni mwongwa a Mowavi omwo vakainyongesa. Vinganda vyamwo vikasala 
mu ngundu, co naumo wai lalo akakalamo.” 

10(Apwe wakusinga munu uje kapanga vipangi vya Shukulu Kalunga na mbunge 
yendi yoshe! Apwe wakusinga munu uje katsii na mukwale wendi! ) 

Vinganda vya Mowavi vavinyongesa 

11Shukulu Kalunga wendekele ngwendi, “Mowavi simbu yoshe vanakala 
mwamuvwa, kuvavatwalele ku vunzinda. Vanu vamwo vanafu ngwe vinyu 
vyakusheketeya mu njava vya kushinga mu njava neyi-neyi. Lwengo lwavyo 
kulwaviile embwe, vinapu vyakutovala vene ngwe akulivanga.  

12 “Ngecivene, kengeni, simbu ilinakwija omo njikatuma vanu vaketila Mowavi 
ngwe vinyu. Vakaseza vinjava vya vinyu mupulungwa nakuvitavozola mu 
vimbazuvwila-vimbazuvwila. 

13Co vaMowavi vakaziva shwamwa, na njambi yavo Kemoshe, ngwe muvazivile 
shwamwa vaIsalele, na Mbetele, njambi uje ivakulaelele.  

14 “Omwo vikajo yeni vanalume va ku Mowavi mulitumbula vingenyenye, 
mashwalale vakusimpa mu nzita?  

15Mowavi na vinganda vyamwo vanavinyongesa, vakwenje vamwo vavavwa 
vanavatsii. Yange njapwa mwene, Kalunga muka-nzili yoshe, njinendekamo.  

16Luvinda lwa Mowavi lulinakushwena kuyehi, kayando kayo kalinakwija vwasi.  

17 “Lileni muyati wa Mowavi, yeni miyati ya vanu muli kuyehi, yeni voshe 
mwazivuka lutsimo lwawo. Endekeni ngweni, ‘Vatijo vanapokola nzili ya 
vushwana vwa Mowavi? Oloni ololo vumpau vwendi na nzili yendi 
vanavinyongesa.’  

18Yeni mwakala mu Ndimboni shulukeni mu myela yeni ya kasingimiko, co 
tumbameni mu livu, muka-kunyongesa ali kuno, nanyongesa vinganda vyeni vya 
vimpaka.  

19Yeni mwakala mu Aloele, imaneni kumukulo wa ngila muvandamene, ihuleni 
vaje valinakutewa na vaje vanovokako, vehuleni ngweni, ‘Vikajo mulinakutewa? ‘ 

20Vakevo vakamikumbulula ngwavo, ‘Mowavi vanaifungulula, lileni amo netu na 
shwamwa. Lekeniko ava vali ku ngenge ya Ndonga ya Alenone, ngweni Mowavi 
vanainyongesa! ‘ 

21 “Kusompa kunaija a vinganda vya mu cana, a nganda ya Holone, na Njaheza, na 
Mefate, 

22na Ndimboni, na Nembo, na Mbete Ndimbelataime,  

23na Kilyataime, na Mbetengamule, na Mbetemeone,  

24na Kelyote, na Mbozile. Kusompa kunaija a vinganda vyoshe vya Mowavi, vije 
vili kulyala na vije vili muyehi.  

25Nzili ya Mowavi vanaimanesa, nakuyinyongesa. Yange Kalunga, njinendekamo.” 

Mowavi vakaikeesa 

26Shukulu Kalunga wendekele ngwendi, “Pendeseni Mowavi omwo 
yanjitengulukila nakunjilwisa. Mowavi akalyalanga a vishanjo vyendi, co vanu 
vakamujola.  

27Mowavi, anuka muwakele nakushendumuna vanu va Isalele. Wavapangesele 
ngwe vanu vaje vavakwatele amolika na munga ya vezi.  

28 “Yeni vanu muli mu Mowavi, pweni ngwe katela uje atungila lishwa lyendi 
kumukulo wa linzenzengoma.  

29Tunazivi kulyalesa kwa vanu va ku Mowavi! Vanapu vaka-kulyalesa manene, 
vaka-kulishasha, vaka-kulilemesa vakevo vavenya.  

30Yange Kalunga, njazivuka kulyalesa kwavo. Co kulishasha kwavo kunapu 
kwangoco, vyoshe vije vivalinga kuvikeshwala embwe.  

31Ngecivene, njikalinyenga a munu woshe ali mu Mowavi na ali vanu vali mu Kile 
Helese.  

32Njikalinyenga a vanu vali mu Simbema, kutuvakana vanu vali mu Njazele. 
Nganda ya Simbema, unafu ngwe mukolovozi wa vushuka vwa vinyu uje 
minango yawo inete ku Lishali lya Kutsa, nakweta ku Njazele. Oloni ololo 
vushuka vwove vwa ndombo na vushuka vwove vwa vinyu vakavunyongesa.  

33Kuvwaelela nakujolela kwa kuteja vimbuto kuvyesimo lalo mu vitungu na mu 
mahya a lifuti lya Mowavi lya vwilo. Yange njikavindika vinyu kwita omo 
vavikamuna, co naumo wai akajolela akukamuna vinyu.  

34 “Vanu va ku Heshevone na Elyale valinakulila, co mutambi wavo vanauzivi ku 
Njahaze, vanauzivi vanu va ku Zowale, co lalo vanauzivi na ku Holonaime na ku 
Engelate Shelishiya. Nameme muna ndonga Nimelime nomu cau.  

35Njikavindika vanu va ku Mowavi kukombelela vin̄ombelo vya kwenyeka ku 
mitambela yavo yakulemesela, nakukombelela vin̄ombelo ku vinjambi vavo. 
Yange Kalunga, njinendekamo.  

36 “Ngecivene, mbunge yange ilinakulinyenga a Mowavi na ali vanu va ku Kile 
Helese, ngwe munu alinakwimba mwaso wa vusiwa na mbendo, omwo vyuma 
vyoshe vakele navyo vinanyongo.  

37Voshe vanateula mitwe yavo nakukamba minjezi yavo. Voshe vanalilengula 
vimbandu a mavoko avo, co munu woshe nazala cikeleya.  

38Akamwa ya vinjuvo vyoshe vya mu Mowavi, na mu vitapalo mwoshe, kumwesi 
vyeka vyai kuvanga kulila lika, omwo njinatsii Mowavi ngwe njava ije naumo wai 
lalo aishaka.  

39Mowavi yasanyozoka! Lileni! Mowavi vanaizivisa shwamwa. Inaviya, co miyati 
yoshe ya vanu vaje vanazengeleka Mowavi vakashendumuna Mowavi. Yange 
Kalunga, njinendekamo.” 

Mowavi kuyikavomboloka 

40Shukulu Kalunga nendeka ngwendi citozi akashelumukila a Mowavi ngwe 
ngonga ajangumuna mambava endi,  

41co vinganda na vimpaka vakavifungulula. A litangwa lije mashwalale va 
Mowavi vakalijajela ngwe munakazi ashaka kukita.  

42Mowavi ikanyonga, co kakapu lalo muyati wa vanu, omwo nanjitengulukila 
nakunjilwisa.  

43Lyova, na viteke, na myeto vinavandamena vanu va ku Mowavi. Mwanendeka 
Shukulu Kalunga.  

44Woshe atewa omwo lyova, akawila mu citeke, co woshe uje akatuuka mu 
citeke, akatsa mu mweto, omwo Shukulu Kalunga nemika simbu ya tuyando twa 
Mowavi.  

45Vaka-kwija vakuzeya vakavanyungila mu Heshevone, nganda ije yashwanene 
laja Mwene Sihone, oloni inashwama na milangi ya tuhya. Tuhya tuje tunenyeka 
vimpaka na minkinda yailaja ya vanu va ku Mowavi vaje vazema nzita.  

46Luvinda lwa vanu va ku Mowavi! Vanu vaje valemesele Kemoshe 
vanavanyongesa, co vana vavo va vanalume na ava va vanakazi, vanavatwala ku 
vunzinda.  

47Oloni ku matangwa a kulutwe, Shukulu Kalunga akavwaesa lalo Mowavi. 
Vyoshe evi vyanendeka Shukulu Kalunga, vikalingiwa ku Mowavi.  

Njelemiya 49 

Kusompa kwa Shukulu Kalunga ali Amoni 

1 Evi vikevyo vyendekele Shukulu Kalunga ali Amoni ngwendi, “Vali kulijo 
vanalume va Isalele? Kukwesi umo wa ali vakevo wakwimanena lifuti lyavo ndi? 

Omwo vikajo vatava vanu vaje vaka-kulemesa Moleki kutambula lifuti lya muyati 
wa Ngande nakutungamo?  

2Oloni simbu ilinakwija omo njikatuma vanu va nganda yakama ya Lamba 
kwakumilwisa, co lifuti lyeni likapwa vingundu na membo amwo oshe akenya 
njwa. Co Isalele akatambula lalo lifuti lyendi kuli vaje valitambwile.  

3Vanu va ka Heshevone, lileni manene! Nganda ya Ai inanyongo! Vanakazi va mu 
Lamba, lileni! Zaleni vikeleya nakulila. Shatozokeni mu kuuya-uya, omwo njambi 
yeni Moleki vakamutwala mu vunzinda amolika na vaka-kukombelela vendi na 
vamyata.  

4Omwo vikajo yeni vanu vakujeneka kulongwa mukalishasha? Nzili yeni 
ilinakuhwa. Omwo vikajo mwakulaela mu nzili yeni vavenya, nakwendeka 
ngweni naumo wai akatulwisa?  

5Co njikamizivisa lyova kuli vaje voshe vanamizengeleka noku-noku. Muvavoshe 
mukatewela kulyala. Co munu na munu akatewesa mwonyo wendi, co kukwesi 
umo lalo wa ali yeni akakungulwila amolika vaje vanaputumukao.  

6 “Oloni kulutwe njikavezikisa lalo Amoni. Yange Kalunga, njinendekamo.” 

Kusompa kwa Shukulu Kalunga ali Endome 

7 Evi vikevyo vyendekele Shukulu Kalunga Muka-nzili yoshe ali Endome ngwendi, 
“Kuma vaka-Endome vanazimbalesa kusompa kwavo kwakuvwa ndi? Kuma 
vaka-kuvanangula vavo kuvasa kuvaleka vije vivanapande kulinga ndi? Kuma 
mana avo oshe anahu ndi?  

8Vanu va mu Ndendane tengulukeni nakutewa. Vandeni! Njikanyongesa 
vatekulwila va Isau, omwo simbu yange inete yakuvanyanyamesa.  

9Omo vanu vavuya mikolovozi ya vushuka vwa vinyu, vakasezako vwavundondo 
lika, omo vezi vaija ku simbu ya vutsiki nakupukula, vakambatako lika vyuma 
vije vivashaka.  

10Oloni yange njinatambula vatekulwila va Isau vyuma vyoshe, nakuvajombolola 
mu mitambela mwoshe muje vanavanda. Ngecivene, nalumo lwai lalo vakavanda. 
Vanu voshe vaka-Endome vananyongo. Naumo wai wa ali vakevo nasalao. 

11Sezeni visiwa veni amo nange, yange njikavalela. Co vifwile veni vakayoyela 
kuli yange.  

12 “Nameme vaje kuvapandele kuvanyanyamesa, oloni kuvanga vanwe mu nganja 
ya kusompa, kuma mwayongola ngweni mukaya ngoco kuminyanyamesa ndi? 
Embwe, kuvanga munwe mu nganja ije vene!  

13Yange njinalisingi ngwange nganda ya Mbozile ikemuka cimweso ca 
vunyengwe, nakupwa mambo, co vanu vakalishendumuna na kupwisa lizina lya 
nganda cisingo. Co mambweli oshe akapwa vingundu ku myaka yoshe. Yange 
Kalunga, njinendekamo.” 

14Yange njendekele ngwange, “Endome, yange njatambula majwi kutunda kuli 
Shukulu Kalunga. Shukulu Kalunga natumu muluwa kuleka miyati yoshe ya vanu 
vakungulule mbunga ya mashwalale vavo, nakulivwaesela cimweja kumilwisa.  

15Shukulu Kalunga akanyongesa nzili yeni, co naumo wai akamisingimika.  

16Kulyalesa kweni kunamikwisa. Naumo wai akamizivila manene lyova ngwe 
mumunayongola. Yeni mwakala akamwa ya mamanya ashongo-shongo ya 
minkinda, oloni nameme mwakala akamwa ngwe ngonga, Shukulu Kalunga 
akamiwisila asi. Mukemwo mwanendeka Shukulu Kalunga.” 

17Shukulu Kalunga wendekele ngwendi, “Cihiso cije cikaija a Endome, cikapwa 
cakukomokesa manene, munu woshe uje aketilako akalisimoka nakulikomokela.  

18 Cuma cimolika cikalingiwa ku Endome ngwe cije calingiwile ku Sondoma na 
Ngomola, omo vakevo na vinganda vyakwatako vavinyongesele. Co naumo wai 
lalo akakala muje. Yange Kalunga, njinendekamo.  

19Njikaija kuli va Endome ngwe ndumba atunda mu shwata yakuzika, ku ngenge 
ya Ndonga ya Yondau nakuya ku mwila wauvwa wakutonola mukulwisa 
vimanga, nakuvashekela kulyala kutunda mu lifuti lyavo. Co uje ntwama 
injinaangula akashwana muyati wa vanu. Iyajo nalifu nange? Iyajo asa kulwa 
nange? Muka-kushwana iyajo asa kunjiyeluwisa?  

20Ngecivene, tolilileni ku vutumbe vuje vunjatumbile vwakulwisa vanu va 
Endome, na kuli vije njishaka kulinga kuli vanu va mu nganda ya Temane. Vana 
vavo vakavakokangeya, co vanu voshe vakalikomokela.  

21Omo Endome ikawa, co kukakala muyoyo wakama uje ukajajesa kaye, na 
muyoyo wakulila vakauziva na ku Ndonga ya Mema a Kalunga Akuvenga.  

22Citozi akalwisa Mbozile ngwe ngonga ashelumuka nakujangumuna mambava 
endi, a litangwa lije mashwalale va Endome vakalijajela ngwe munakazi ashaka 
kukita.” 

Kusompa kwa Shukulu Kalunga a Ndamasiku 

23 Evi vikevyo vyendekele Shukulu Kalunga a Ndamasiku ngwendi, “Vanu va mu 
vinganda vya Hamate, na vanu va mu Alepande valinakulishoshomwena, omwo 
vanazivi muzimbu wauvi. Kulishoshomwena kulinakulizenga ali vakevo ngwe 
mema a kalunga aje kuwasa kulendemana, cinyangavili cavo cinahu.  

24Vanu va ku Ndamasiku vanazeye, co vatewa na lyova. Valinakukemanga 
nakuziva tuyando ngwe munakazi ashaka kukita.  

25Nganda yakutsimana ije njavwaelelele nayo oloni inapu ngundu.  

26Co a litangwa lije vakwenje vamwo vakavatsiila mu vitapalo vya mu nganda, co 
mashwalale vamwo voshe vakavanyongesa. 

27Njikashwameka tuhya a vivumbe vya Ndamasiku, nakwenyeka mapela oshe a 
Mwene Mbenehandande. Yange Kalunga Muka-nzili yoshe, njinendekamo.” 

Kusompa a muyati wa Kendale na a nganda ya Hazole 

28Evi vikevyo vyendekele Shukulu Kalunga a muyati wa Kendale na lifuti lije 
lyakele mu mavoko a Hazole, lije lyafungulwile Mwene Nevukaneza wa 
Mbambilone ngwendi, “Lwiseni vanu va Kendale nakunyongesa muyati wa mu 
ngangela!  

29Ambateni vimbalaka vyavo, na matanga avo a vimanga, na mavamba a 
mbalaka, na vyuma vyoshe vili mu vimbalaka vyavo. Ambateni na tumelo twavo, 
lekeni vanu ngweni, ‘Cova-ova cinamizengeleka! ‘ 

30”Vanu va Hazole, yange Kalunga njiminangula, teweleni kulyala mukavandeko. 
Mwene Nevukaneza wa Mbambilone natumbu vutumbe vwakumilwisa, evi 
vikevyo vyanendeka ngwendi,  

31’ Ijeni tukalwise vanu ava vayongola ngwavo vali mu kwoloka! Nganda yavo 
kuyesi na vikolo nambe tupateso, co mwa vushunga vene kuvesi kuyinyunga.’  

32 “Ambateni tumelo twavo, na vimuna vavo voshe! Njikashandwela mu 
mitambela mwoshe vanu vaje vanateula vin̄ambu vyavo, njikanena tuyando 
twakama ali vakevo ku mitambela yoshe.  

33Co Hazole ikapwa mambo ku myaka yoshe, mutambela uje mukakala lika 
vimbanje. Naumo wai lalo akakalamo. Yange Kalunga, njinendekamo.” 

Kusompa kwa Shukulu Kalunga ali Elame 

34Omo Zendekiya wapwile mwene wa mu Yunda, co Shukulu Kalunga Muka-nzili 
yoshe, wendekele kuli yange a lifuti lya Elame.  

35Wendekele ngwendi, “Njikatsiya vaka-mata a lusipa voshe vaje vanaana Elame 
nzili.  

36Njikatuma vitozi kutunda ku mitambela yoshe kulwisa Elame, co 
njikashandwela vanu vendi ku mitambela yoshe, noo mafuti oshe akashula na 
vanu vakutunda ku Elame.  

37Njikazivisa vanu va Elame lyova lyakutewa vitozi vavo, vaje vashaka kuvatsiya. 
Akuluvala kwange kwakama njikanyongesa vanu va Elame, nakutuma mbunga ya 
mashwalale vakuvalwisa noo njinavamanesa voshe.  

38Njikanyongesa vimyene vavo, na vantwama vavo, co njikashwana mu myela 
yavo.  

39Oloni kulutwe njikavezikisa lalo vanu va Elame. Yange Kalunga, njinendekamo.” 

Njelemiya 50 

Mbambilone vaifungulula 

1 Eli likelyo lijwi lije lyanjanene Shukulu Kalunga a nganda ya Mbambilone na 
vanu vamwo ngwendi,  

2 “Leka muzimbu ou akati ka miyati ya vanu! Co wambulule! Jundula pandelo 
nakuwambulula! Kesi uushweke embwe, oloni wambulule ngwove, Mbambilone 
vakaifungulula, njambi yendi Manduke akaziva shwamwa, akashula na lyova. 
Tumponya twa Mbambilone tukaziva shwamwa, tumponya twendi twa 
vunyengwe vakatupujula!  

3 “Muyati wa vanu vakutunda ku kunto vanaija nakulwisa Mbambilone, 
nakuyipwisa mambo. Vanu na tusitu vakatewela kulyala, co naumo wai 
akakalamo.” 

Kwiluka kwa Isalele 

4Shukulu Kalunga alinakwendeka ngwendi, “Omo simbu iketa vanu va mu Isalele 
na vanu va mu Yunda voshe vakaija nakulila, nakunjilemesa yange Njambi yavo.  

5Vakehula ngila yakuya ku Siyone, co vakaya ku mutambela uje vene. 
Vakalikumiiya nange cikumiiyo ca ku myaka yoshe, co kucikapokoka.  

6 “Vanu vange vanafu ngwe vimanga, vaje tunyungi twavo vanavazimbalesa mu 
minkinda. Vanendangana ngwe vimanga vaje vatunda ku munkinda umo, nakuya 
ku munkinda ukwavo, co vanevala limba lyavo.  

7Valinakuvalwisa kuli voshe vaje vavawana. Co vitozi vavo vendeka ngwavo, 
‘Vanavulumuna ku mesho a Shukulu Kalunga, ngecivene, evi vitunalingi kesi 
vyavivi embwe. Vakukulwila vavo vakulaelele kuli Shukulu Kalunga, co na 
vakevo lalo vapandele kukala muli ikeye.’  

8 ”Vanu va Isalele, tundeni mu Mbambilone! Sezeni lifuti lya vaMbambilone! 
Pweni yeni vakulivanga kutundamo!  

9Njikashangumuna mbunga ya miyati ya vanu va nzili vaje vakatunda ku kunto, 
co vakalwisa Mbambilone. Vakalikwalaleka mu mundando wa nzita mukulwisa 
lifuti nakulifungulula. Vakevo vapwa vaka-kwasha va ntongo, mikili yavo kuyesi 
kuloja mu cimango.  

10Mbambilone vakaipukula, co vaje vakaipukula vakambatamo vyoshe vivashaka. 
Yange Kalunga, njinendekamo.” 

Kuwa kwa Mbambilone 

11Shukulu Kalunga alinakwendeka ngwendi, “Vanu va Mbambilone, yeni 
mwapukwile vanu vange. Yeni munavwaelela nakujolela, mulinakwendangana 
ngwe ngombe wa lwavo alinakujungula vimbuto, nambe ngwe kavalu 
alinakwoya,  

12oloni nganda yeni yakama ikashauka nakuziva shwamwa. Mbambilone ikapwa 
muyati wa vanu vakwisi manene kutuvakana miyati yoshe ya vanu, ikapwa 
mambo yakuma cau ya mema.  

13Omwo a vukalu vwange, naumo wai akakala mu Mbambilone, oloni ikapwa 
ngundu yangoco, co voshe vaketilako vakalisimoka nakulikomokela.  

14 “Yeni voshe vanalume vaka-kwasha mata a lusipa, likwalalekeni mu mundando 
muzengeleke Mbambilone nakuyilwisa. Asheni mikili yeni a Mbambilone omwo 
vanu vamwo vanavulumuna ku mesho ange yange Kalunga.  

15Tambekeni mutambi wa nzita nakuzengeleka nganda! Ololo Mbambilone 
inaliiti. Vivumbe vyayo vinau. Co vinasanyozokela asi, njilinakulinga 
shambandinga ali vaMbambilone. Ngecivene, neni lalo velwisileni shambandinga, 
valingeni ngwe muje vakevo valingile ku vakwavo.  

16Kesi mutave kukuva vimbuto mu lifuti lije, nambe kuteja vimbuto. Mungenzi 
woshe uje wakala muje akaziva lyova lya mashwalale vaje vakalwisa nganda, co 
vakeluka munu na munu kwimbo lyendi.” 

VaIsalele veluka 

17Shukulu Kalunga alinakwendeka ngwendi, “Vanu va Isalele vanafu ngwe 
vimanga vaje vavanasheke nakuvashandola ku vindumba. Akulivanga vavalwisile 
kuli Mwene wa Asilya, co lalo Mwene Nevukaneza wa Mbambilone ikeye 
wambulukutile vitsiya vyavo.  

18Omwo a vyuma evi, yange Kalunga Muka-nzili yoshe, Njambi ya Isalele, 
njikahisa Mwene Nevukaneza na lifuti lyendi, ngwe munjahisile Mwene wa 
Asilya.  

19Njikelwisila vanu va Isalele ku lifuti lyavo. Co vakalya vyakulya vije 
vilinakumena a Munkinda wa Kalemele mu lifuti lya Mbashane, co vakalya 
vyoshe vije vivashaka ku vimbuto vije vilinakumena mu mafuti a Efalime na 
Ngilyande.  

20Omo simbu ije ikaija, vuvi navumo vwai vukakala mu Isalele, co kupenga-penga 
nakumo kwai kukakala mu Yunda, omwo njikasambesa vanu vaje vanjasezeo. 
Yange Kalunga, njinendekamo.” 

Kusompa kwa Njambi a Mbambilone 

21Shukulu Kalunga alinakwendeka ngwendi, “Lwiseni vanu va ku Melataime na 
ava va ku Pekonde. Vatsiyeni nakuvanyongesa. Lingeni vyuma vyoshe 
vinjimishika. Yange Kalunga, njinendekamo.  

22Muyoyo wa nzita vanauzivi mu lifuti, unapu muyoyo wakuviisa kwakama. 

23Muveto vafulile nawo kaye koshe unavatozoka, nakumunguka! Miyati yoshe ya 
vanu vanalikomokela omwo Mbambilone inapu ngundu.  

24Mbambilone, yove wanjilwisile, ololo njinakukwata mu mweto uje 
njakutelelele, nameme kuwauzivukile.  

25Njinashokolola ku mwela kuje kwakutulikila vitwa vyange, co njinatuula vitwa 
vya vukalu vwange, omwo yange, Kalunga, wa Akamwa ya Vyoshe, njili na 
vipangi vyakupanga mu Mbambilone.  

26Lwiseni Mbambilone ku mitambela yoshe noku-noku, co tuveni nakushokolola 
ku mitambela kuje kuvatulikila vimbuto! Lundikeni vije munapukula ngwe 
mitumbo ya vimbuto! Nyongeseni lifuti! Kesi musezemo cuma cimo.  

27Tsiyeni mashwalale va Mbambilone voshe! Vatsiyeni! Vanu va ku Mbambilone 
vanavindama! Simbu yavo yakuvanyanyamesa inete! “ 

28(Vaka-kwija vanatewe ku Mbambilone vanaija ku Yelusalema, co vanambulula 
omo Shukulu Kalunga Njambi yetu walingile shambandinga a vije vaMbambilone 
valingile ku Njuvo yendi. ) 

29 Saneni vaka-mata a lusipa valwise Mbambilone. Voshe vaje vazivuka 
kupangesa vuta vwa lusipa na mukili. Zengelekeni nganda, kesi mutave umo 
aputumukemo, ilingeni mwamuvi ku vije vyoshe vyalingile, co ipangeseni ngwe 
muyapangesele vakwavo, omwo yalingile na kulyalesa ku mesho ange, muka-
kujela wa Isalele.  

30Ngecivene, vakwenje vamwo vakavatsiila mu vitapalo vya mu nganda, na 
mashwalale vamwo voshe vakavanyongesa a litangwa lije. Yange Kalunga, 
njinendekamo.  

31 “Mbambilone, u muka-kulyalesa, ngecivene, yange, Kalunga wa Akamwa ya 
Vyoshe, Muka-nzili yoshe, njilinakukulwisa! Simbu yange inete 
yakukunyanyamesa.  

32Muyati wove wa kulyalesa ukatanuka nakuwa, naumo wai akakwindula. Co 
njikashwameka tuhya a vinganda vyove, co vyuma vyoshe vyazengelekako 
vikanyonga.” 

33Shukulu Kalunga Muka-nzili yoshe nendeka ngwendi, “Vanu va mu Isalele na 
vanu va mu Yunda valinakuvayandesa. Voshe vaje vavafungulwile 
valinakuvanyunga manene, co kuvavatavesa kwiluka.  

34Oloni uje akavapatula ali na nzili, lizina lyendi ikeye Shukulu Kalunga Muka-
nzili yoshe. Ikeye akasompa vyavo, akanena kwoloka ano asi, oloni tuyando kuli 
vanu va Mbambilone.” 

35Shukulu Kalunga alinakwendeka ngwendi, “Moko ya mukwale ikatapa 
vaMbambilone na woshe uje alimo. Mukwale ukatapa vamyata vendi, na vanu 
vavo vaka-mana.  

36Vaka-kwimanena vendi va makuli vakatsa, vapwa vilema! Mashwalale vendi 
vakatsa nakuvafungulula!  

37Nyongeseni tuvalu twendi na matemba endi! Mashwalale vendi vakukumuna 
vakatsa, vakevo vapwa vakuzeya! Vufuko vwavo vakavupukula.  

38Lilanga liije mu lifuti lyendi lyumise vindonga vyamwo, Mbambilone lyapwa 
lifuti lya tumponya twakukomokesa, tuje twalingisa vanu vulema.  

39 ”Ngecivene, Mbambilone ikapwa mwela wa mishwe na vimbanje, na minguli 
vakakalamo. Co vanu kuvakakalamo lalo muje, nambe visimbu vije vikaija 
kulutwe.  

40 Cuma cimo cikalingiwa ku Mbambilone, ngwe cije calingiwile ku Sondoma na 
Ngomola, omo njavanyongesele amo na vinganda vije vyakele kuyehi. Naumo wai 
lalo akakala muje. Yange Kalunga, njinendekamo.  

41Kengeni vanu valinakutunda ku kunto, muyati wa vanu va nzili, co vimyene 
vavangi valinakulivwaesela nzita.  

42Vanambata mata avo a lusipa na mikwale yavo, vanu vakukaluka mema ku 
mbunge. Omo valonda a tuvalu twavo, co vimbemba vya tuvalu twavo vicuma 
ngwe mema a kalunga. Valivwaesela cimweja kulwa nzita, kulwisa yeni vanu va 
Mbambilone.  

43Mwene wa Mbambilone nazivi muzimbu wavo, co nazeye omwo lyova. Ikeye ali 
mu vukalu vwakama, nakukemanga ngwe munakazi ashaka kukita.  

44 “ Yange Kalunga njikashekela vaMbambilone kulyala kutunda mu nganda yavo, 
ngwe ndumba atunda mu shwata yakuzika, ku ngenge ya Ndonga ya Yondau 
nakuya ku mwila wauvwa wakutonola mukulwisa vimanga. Co uje ntwama 
injinaangula akashwana muyati wa vanu. Iyajo nalifu nange? Iyajo asa kulwa 
nange? Muka-kushwana iyajo asa kunjiyeluwisa? 

45Ngecivene, tolilileni ku vutumbe vuje vunjatumbile vwakulwisa nganda ya 
Mbambilone, na kuli vije njishaka kulinga ku vanu vamwo. Vana vavo 
vakavakokangeya, co vanu voshe vakalikomokela.  

46Omo Mbambilone ikawa, co kukakala muyoyo wakama uje ukajajesa kaye, na 
muyoyo wakulila vakauziva na ku mafuti eka.” 

Njelemiya 51 

Kusompa kwa Mbambilone kwa kulutwe 

1Shukulu Kalunga alinakwendeka ngwendi, “Njinena lihunzi lyakama, lyakulwisa 
Mbambilone na vanu vamwo.  

2Njikatuma vaka-kwija nakunyongesa Mbambilone, ngwe lihunzi lije 
likapekumwina vishati kulyala. Omo litangwa lya cihiso likaija, co vakalwisa ku 
mitambela yoshe nakuseza lifuti mupulungwa.  

3Kesi mwane simbu ku mashwalale vamwo kwasha mikili yavo, nambe kuzala 
vuzalo vwavo vwa nzita. Kesi musezeo mukwenje umo! Nyongeseni mbunga 
yoshe ya mashwalale.  

4Mashwalale vavo vakavetwa, co vakatsila mu vitapalo vya mu vinganda vyavo.  

5Yange Kalunga Njambi Muka-nzili yoshe, kunjasezele vanu va mu Isalele na vanu 
va mu Yunda, nameme vanalingi vuvi ku mesho ange muka-kujela wa Isalele.  

6Teweni mutunde mu Mbambilone! Teweseni myonyo yeni! Kesi vamitsiye 
omwo vuvi vwa vaka-Mbambilone. Yange ololo njilinakulinga shambandinga, 
nakuvahisa ngwe mucinavapande.  

7 Mbambilone yapwile ngwe nganja ya ngolinde mu livoko lyange, kupendesa 
miyati yoshe. Miyati vanwile vinyu vyayo, co vapendele.  

8Vwasi-vwasi Mbambilone inau nakuyinyongesa! Yeni vaka-kwija lileni 
Mbambilone! Ishakezekeleni vumbanda vwa vimbandu vyayo amo yasa 
kukanguka.  

9 Vaje vaka-kwija vakele muje vendekele ngwavo, ‘Tuneseka kusaka Mbambilone, 
oloni tunonwa. Tuyisezeni twilukeni ku membo etu. Njambi nahisa Mbambilone 
na nzili yendi yoshe, co nayinyongesa yoshe njwa.’” 

10Shukulu Kalunga alinakwendeka ngwendi, “Vanu vange vatambeka ngwavo, 
‘Shukulu Kalunga natumwesa ngeci kuma tunalingi mwamuvwa. Ijeni tuye 
tukaleke vanu va mu Yelusalema vije vyanalingi Shukulu Kalunga Njambi yetu.’” 

11Shukulu Kalunga nashiki vimyene va Mendiya kukalwisa Mbambilone, omwo 
nayongola kuyinyongesa. Omu mukemwo mwakalinga shambandinga 
vaMbambilone omwo vasiwile Njuvo ya Shukulu Kalunga. Vamyata va nzita 
valinakushika ngwavo, “Otoleni mikili yeni! Vwaeseleni cimweja vintelo vyeni!  

12Mweseni cimweso cakulwisa vivumbe vya Mbambilone. Vaka-kunyunga 
vakolese! Akeni vaka-kunenga! Akeni vaka-kuvandamena! “ Shukulu Kalunga 
nalingi vije vyendekele ngwendi akavilinga kuli vanu va Mbambilone.  

13Mbambilone lifuti lije lyakala manene na vindonga na vufuko vwavungi, oloni 
simbu ya lifuti eli yakuyoya ineti.  

14Shukulu Kalunga Muka-nzili yoshe, nalisingi ngwendi akanena mashwalale 
vavangi ngwe njame ya vambimba mukulwisa Mbambilone, co vakatambeka 
nakulisamba omwo vanahyana.  

Mwaso wakushangazala Njambi 

15Shukulu Kalunga watangele kaye na nzili yendi, watangele kaye na mana endi, 
co wajangumwine melu.  

16Akushika kwendi mema a akamwa ya mwilu akuma, akungulula mashelwa 
kutunda ku mitambela ya kaye. Ikeye muka-kuyemwisa muhyato wa nyonzi, 
nakutuma lihunzi kutunda ku njuvo yalyo yavutulikilo.  

17Munu woshe wapwa cilema nakujeneka mana omo amona vyuma evi, vaje 
vakalingi tumponya vaziva shwamwa omwo tumponya twavo twapwa twa 
makuli, co kutwesi na mwonyo.  

18Tumponya twapwa twangoco, co vanapandele kutuyeluwisa, omo Shukulu 
Kalunga akaija, tumponya twoshe vakatunyongesa.  

19Njambi ya Yakomba kalifwile natwo embwe, ikeye watangele vyuma vyoshe, co 
waangwile Isalele kupwa vanu vendi. Lizina lyendi ikeye Shukulu Kalunga Muka-
nzili yoshe.  

Muveto wa Shukulu Kalunga 

20Shukulu Kalunga alinakwendeka ngwendi, “Mbambilone, yove unapu muveto 
wange, citwa cange ca nzita. Njakupangesele mukutsenesa miyati ya vanu na 
vumwene,  

21mukusanyozola tuvalu na vaka-kulondao, mukusanyozola matemba na vaka-
kuwendesa,  

22mukutsiya vanalume na vanakazi, mukutsiya vakulunu na vanike, mukutsiya 
vakwenje na vambanda,  

23mukutsiya tunyungi na matanga avo a vimanga, mukutsiya vaka-kulima na 
vingombe vavo vakulimisa, mukutsena vaka-kushwana na vamyata vakama.” 

Cihiso ca vaka-Mbambilone 

24Shukulu Kalunga alinakwendeka ngwendi, “Mukanjimona omo njikalinga 
shambandinga Mbambilone na vanu vamwo, omwo a vuvi vwoshe vuvalingile 
kuli vaka-Yelusalema. 

25Mbambilone, unapu ngwe munkinda uje unyongesa kaye koshe, oloni yange 
Kalunga njinapu citozi cove. Njikakukwata, nakukwandumwina asi upwe amolika 
na livu, nakukuseza mu lito.  

26Kukwesi limanya limo likatunda kuli yove kupwa limanya lya mu mbango, 
nambe kupwa limanya lyakujalesa luvula, omwo ukapwa ngundu ku myaka 
yoshe. Yange Kalunga, njinendekamo.  

27 “Mweseni cimweso cakulwa! Co imbeni lupembo ngeci miyati yoshe ya vanu 
vazive! Kungululeni miyati vakalwise Mbambilone! Lekeni vumwene vwa Alalate, 
Mini, na Ashekenaze ngeci valwe. Anguleni mwata muka-kutwamenena nzita. 
Neneni tuvalu valwe ngwe vinjame vya vimbimba.  

28Kungululeni miyati ya vanu ngeci valwise Mbambilone. Saneni vimyene va 
Mendiya, na vantwama vavo, na vamyata, na mbunga ya mashwalale ya mafuti 
oshe aje ali mu mavoko avo.  

29Ano asi ali na lyova nakujaja omwo Shukulu Kalunga alinakutumba vutumbe 
vwakwimwisa Mbambilone mambo, muje mukajeneka kukala vanu. 

30Mashwalale va Mbambilone vanalikela kulwa, co vanatumbama ngoco mu 
vimpaka vyavo. Kuvesi na nzili yakulwa, vanapu ngwe vanakazi. Vitozi 
valinakutavozola vikolo vya nganda nakwenyeka vinjuvo vyavo na tuhya.  

31Muluwa umo akava muluwa mukwavo mukushatuka nakukaleka mwene wa 
Mbambilone ngeci nganda yendi valinakuyifungulula.  

32Citozi nafungulula mitambela kwakujavukila, co nenyeka vimpaka. Co 
mashwalale va Mbambilone vanalishoshomwena.  

33Vanu va Mbambilone vanavatete nakuvalyatangela ngwe vimbuto vije 
vivalyatangela ku lijungwilo. Yange Kalunga Muka-nzili yoshe, Njambi ya Isalele, 
njinendekamo.” 

34Mwene Nevukaneza wa Mbambilone natete Yelusalema nakuyilya. Napwisa 
nganda ngwe njava yamupulungwa, naleula nganda ngwe cikashama. Wambatele 
vije vyashakele nakumbila kuti vije kashakele.  

35Taveni vanu va Siyone vendeke ngwavo, “Mbambilone ikale na mulonga a 
muuka uje vatulingile yetu! “ Taveni vanu va Yelusalema vendeke ngwavo, 
“Mbambilone ikale na mulonga, a vije twayandelele! “ 

Shukulu Kalunga akakwasa Isalele 

36Co Shukulu Kalunga wendekele kuli vanu va mu Yelusalema ngwendi, 
“Njikamisompela n̄anda yeni, co njikalinga shambandinga ali vitozi veni, omwo a 
vije vivalingile kuli yeni. Njikomisa kavwelu-vwelu ka mema akwija ku 
Mbambilone, co njikomisa vindonga vyamwo. 

37Lifuti lije likemuka ngundu, muje muvakakala tusitu. Likapwa lifuti lya 
vunyengwe, co naumo wai akakalamo, voshe vakalimona vakalikomokela.  

38VaMbambilone voshe vakaana ngwe vindumba, co vakonena ngwe vana va 
vindumba.  

39Vali na nuna ndi? Njikavavwaesela ciwano nakuvapendesa nakuvavwaelelesa. 
Vakalala, co kuvakenduka lalo.  

40Njikavatwala mukuvatsiya, ngwe vana va vimanga, na vimembe, na majamba. 
Yange Kalunga, njinendekamo.” 

Luvinda lwa Mbambilone 

41Shukulu Kalunga alinakwendeka ali vaka-Mbambilone ngwendi, “Nganda ije 
ivashangazalele kaye koshe vanaifungulula! Mbambilone inemuka cimweso ca 
vunyengwe ku miyati ya vanu!  

42Mema a kalunga anafwiki Mbambilone, nakuyifwika lalo na mankimba 
akucuma.  

43Vinganda vinemuka cimweso ca vunyengwe, co vinapu ngwe mambo muje 
kumwesi mema, muje kumwesi kukala vanu, nambe kwendelamo.  

44Njikanyanyamesa Mbele, njambi wa Mbambilone, nakumulingisa ngeci ecele 
vufuko vuje wevile, co miyati ya vanu nalumo lwai lalo vakamulemesa. “Vivumbe 
vya Mbambilone vinau.  

45Vanu va Isalele, teweni mutundemo! Teweseni myonyo yeni kutunda ku vukalu 
vwange vwakama.  

46Kesi mujujuke nambe kukala na lyova, omwo a lingwavo limulinakuziva. A 
mwaka na mwaka kuvanga kukale lingwavo lyakuliseza-seza, lingwavo 
lyakulitsiya mu lifuti, na lingwavo lya mwene umo kulwisa mwene mukwavo. 

47Ngecivene, simbu ilinakwija omo njikanyanyamesa tumponya twa 
Mbambilone. Co lifuti lyoshe vakaziva shwamwa, na vanu vamwo voshe 
vakavatsiya.  

48 Asinoni lilu na asi na vyoshe vilimo vikatambeka nakujolela ngwe vanu, omo 
vanu vakatunda ku kunto vakawisa nakunyongesa Mbambilone.  

49 Mbambilone inatsii vanu muno mu kaye koshe, co ololo Mbambilone ikawa, 
omwo inatsii vaIsalele vavangi. Yange Kalunga, njinendekamo.” 

Lijwi lya Njambi kuli vaIsalele mu Mbambilone 

50Shukulu Kalunga alinakwendeka kuli vanu vendi vali mu Mbambilone ngwendi, 
“Munaputumuka ku kutsa! Ololo yeni! Kesi mutumbame! Nameme muli kulyala 
na kwimbo, anukeni yange Kalunga Njambi yeni, co anukeni Yelusalema.  

51Mwendeka ngweni, ‘Vanatuzivisa shwamwa nakutuviisa, mwa vushunga 
tunazivi shwamwa, omwo vaka-kwija vanambata mitambela yakujela ya mu 
Njuvo ya Shukulu Kalunga.’  

52Ngecivene, njendeka ngwange simbu ilinakwija omo njikanyanyamesa 
tumponya twa Mbambilone, co vaje vanavetwa vakakemanga mu lifuti mwoshe.  

53Nameme nga Mbambilone yasa kulonda mwilu, nakutungamo vimpaka 
vyakukola, anga njasa kutumamo vanu nakukayinyongesa. Yange Kalunga, 
njinendekamo.” 

Cihiso cakama ca Mbambilone 

54Shukulu Kalunga alinakwendeka ngwendi, “Tolilileni mbimbi yakulila mu 
Mbambilone, kulila kwakunyongesa mu lifuti.  

55Njilinakunyongesa Mbambilone, nakuyolwesa kuluu, mbunga ya mashwalale 
vazambula, ngwe mema a mankimba alinakucuma, co valinakutambeka omo 
valwa.  

56Vanaija nakunyongesa Mbambilone, mashwalale vamwo vanavafungulula, mata 
avo a lusipa anapokozoka. Yange Njambi muka-kuhisa vuvi, co njikanyanyamesa 
Mbambilone ngwe ku vije viyalingile.  

57Njikapendesa vaka-kushwana vamwo, na vanalume va mana, na vantwama, na 
mashwalale. Vakalala, co kuvakenduka lalo. Yange mwene, njinendekamo, yange 
Kalunga Muka-nzili yoshe.  

58Vivumbe vya Mbambilone vyakukola, vakavisiwila asi, co vikolo vya tuposhi 
twayo vakavyenyeka njwa. Vipangi vya miyati ya vanu vyoshe vinapu vyangoco, 
vyoshe vije vanapangela, vikenya na tuhya. Yange Kalunga Muka-nzili yoshe, 
njinendekamo.” 

Majwi a Njelemiya vawatuma ku Mbambilone 

59Selaya, muna Neliya mutekulu wa Mahaseya, wapwile cikola ca mwene 
Zendekiya. Co mu mwaka wamuciwana wakushwana kwa Zendekiya mu Yunda, 
Selaya waile ku Mbambilone amolika na Zendekiya, co njamushikile vyuma vimo.  

60Njasonekele mu livulu vyuma vyoshe vyavikalu vije vikaija ali vanu va 
Mbambilone, na vyuma vyeka lalo vije vikalingiwa ku Mbambilone.  

61Njalekele Selaya ngwange, “Omo uketa ku Mbambilone, unapande kukalavela 
vanu vyuma vyoshe vije vili omu mu livulu.  

62Asinoni lombela ngwove, ‘Shukulu Kalunga, yove wendekele ngwove 
ukanyongesa mwela uno, ngeci kesi mukakale cuma cimo cakuyoya, nambe 
munu, nambe kasitu, co mwela uno ukapwa mambo ku myaka yoshe.’  

63 Omo unamanesa kulavela vanu livulu eli, likutiiye ku limanya nakulyumbila 
mu Ndonga ya Yufuleti,  

64co endeka ngwove, ‘Evi vikevyo vikalingiwa ku Mbambilone, ikavombela, co 
nalumo lwai lalo ikatumuka, omwo a cihiso cije cakanena Shukulu Kalunga a 
Mbambilone.’” Majwi a Njelemiya anahwila ano vene.  

Njelemiya 52 

Kuwa kwa Yelusalema 
(2 Vim 24:18–25:7) 

1Zendekiya wakele na myaka makumi avali na mwaka umo omo wapwile mwene 
wa mu Yunda, co washwanene mu Yelusalema myaka likumi na umo. Lizina lya 
vaina lyapwile Hamutale muna Njelemiya uje wakele mu nganda ya Limbena.  

2Mwene Zendekiya walingile vuvi ku mesho a Shukulu Kalunga, ngwe muje 
mwalingile Mwene Yehoyakime.  

3Shukulu Kalunga waluvalele manene na vanu va mu Yelusalema na mu Yunda, 
ngeci wavazilwile kutunda ku mesho endi. Zendekiya watengulukilile Mwene 
Nevukaneza wa ku Mbambilone nakumulwisa,  

4 co Nevukaneza wezile na mbunga ya mashwalale vendi voshe walwisile 
Yelusalema, a litangwa lyamulikumi ku ngonde yamulikumi mu mwaka 
wamucitanu na iwana wakushwana kwa Zendekiya. Co vatungile cilombo cavo 
anja ya nganda, co valingile mikinya noo vetele ku vivumbe vya nganda,  

5co vazengelekele nganda, noo mwaka wamulikumi na umo wakushwana kwa 
Zendekiya.  

6Co a litangwa lyamucitanu na awana ku ngonde yamuciwana mu mwaka uje 
vene, omo njala ya lyangengela yapwile yakama manene mu nganda, ngeci vanu 
kuvakele na vyakulya,  

7 co vivumbe vya nganda vavituvile. Nameme vaMbambilone vazengelekele 
nganda, oloni mashwalale voshe vatewele ku simbu ya vutsiki. Vatuukilile ku 
cikolo ca ku lihya lya vumwene, co vetilile mu ngila ya ku cikolo ca mukati ka 
vivumbe vivali, co vatewelele ku mutambela wa ku Cana ca Yondau.  

8Oloni mashwalale va Mbambilone vashekele Mwene Zendekiya 
vakamukwatelele ku vyana vya Yeliko, co mashwalale vendi voshe vamusezele.  

9Zendekiya vamutwalele kuli Mwene Nevukaneza, uje wakele mu nganda ya 
Limbena mu lifuti lya Hamate, co Nevukaneza wamusompesele nakuwana ngeci 
ali na mulonga.  

10Kuje ku Limbena Nevukaneza watsiile vana va Zendekiya oku ishavo Zendekiya 
nakengeko, co lalo watsiile vamyata voshe va mu Yunda.  

11 Asinoni Nevukaneza wativile Zendekiya mesho, wamukutile malyenge, co 
wamutwalele ku Mbambilone. Zendekiya wakele mu kamenga ku Mbambilone 
noo litangwa lya kutsa kwendi.  

Kunyonga kwa Njuvo ya Shukulu Kalunga 

12A litangwa lyamulikumi, ku ngonde yamucitanu mu mwaka wamulikumi na 
itanu na iwana wakushwana kwa Mwene Nevukaneza wa Mbambilone, 
Nevuzalandane, muka-kunangula mwene, na muka-kushika mashwalale vendi, 
wakovelele mu Yelusalema.  

13 Co wenyekele Njuvo ya Shukulu Kalunga, na lipela, na vinjuvo vyoshe vya vanu 
va vulemu va mu Yelusalema,  

14co mashwalale vendi vasiwile vivumbe vya nganda.  

15Asinoni Nevuzalandane watwalele vanu ku Mbambilone vaje vasalele mu 
nganda vaka-vipangi vya vutongwe, na vaje valiitile kuli vaMbambilone.  

16Oloni wasezele mu Yunda vanu vamo vaka-kuutwa, co wavapwisile vaka-
kupanga mu mahya a mikolovozi ya vushuka vwa vinyu, na mu mahya.  

17 Co vaMbambilone vapokwezele vimanda vya vunengu na vwimaneno vije 
vyakele mu Njuvo ya Shukulu Kalunga, amolika na lizau lyakama lya vunengu, co 
vatwalele vunengu vwoshe ku Mbambilone.  

18Co vatwalele lalo vifwosholo, na malonga akukwatela lito, aje vapangesele 
mukukomba ku mutula, co vambatele vivala vyakuzimisa vindeya, na malonga 
aje vapangesele mukukwatelao maninga a vin̄ombelo, na malonga aje 
vapangesele mukwenyeka insense, na vivala vyoshe vya vunengu vije 
vapangesele mu Njuvo ya Shukulu Kalunga.  

19Co vambatele tumalonga twatundondo, na vikango vyakwambatela manungu a 
tuhya, na malonga aje vapangesele mukukwatelao maninga a vin̄ombelo, na 
malonga akukwatela lito, na citumbikilo ca vindeya, na malonga akukunama 
akukwatela insense, na malonga akukunama akupangesa mukwitila vin̄ombelo 
vya vinyu, na vyuma vyoshe vije vavilingile na ngolinde na siliva.  

20Vivala vya vunengu vije vyalingile Mwene Solomoni vya mu Njuvo ya Shukulu 
Kalunga, vimanda vivali, na matemba, na lizau lyakama, na vingombe likumi na 
vavali aje lyemanenene, vyapwile vyakulema manene kuvasele kuvipeselesa.  

21Vije vimanda vivali vyapwile vyakulifwa, imo na imo yapwile mamita 8 mu 
vulaja vwa akamwa, na mutwe wayo wa vunengu akamwa wapwile mamita 5. 3 
mu vulaja. Co yakele na mako mukati, co kuhima kwa vunengu kwapwile 75 
milimita.  

22Ku mutwe ya manda imo na imo kwazengelekele vunengu vwa mamita akupwa 
2. 2 mu vulaja vwakushoveya na mapomingilanete akulinga lalo na vunengu, 
vulaja vwayo vwapwile mamita 2. 2.  

23A mesho a vwanda aa manda imo na imo, akele mapomingilanete akupwa 100, 
co mapomingilanete akupwa makumi atanu na awana na atanu na imo 
azengelekeleko.  

Vanu va mu Yunda vavatwala ku Mbambilone 
(2 Vim 25:18-21, 27-30) 

24Co Nevuzalandane, muka-kushika mashwalale, wakwatele Selaya Muka-
kukombelela Wakama, na Zefaniya muka-kukombelela wakwata kuli Muka-
kukombelela Wakama na vamyata vatatu va vulemu va mu Njuvo ya Shukulu 
Kalunga.  

25Co mu nganda wakwatelemo mwata muka-kushika mashwalale, na vaka-
kunangula mwene vatanu na vavali vaje vakele mu nganda, na muka-kwata kuli 
muka-kushika mashwalale, uje wapwile muka-kutulika livulu lya mazina a 
vanalume va vulemu makumi atanu na limo.  

26Co Nevuzalandane wavatwalele kuli mwene wa Mbambilone, uje wakele mu 
nganda ya Limbela,  

27mu lifuti lya Hamate. Co mwene wavapupile nakuvatsiya. Ngecivene, vanu va 
mu Yunda vavatundisile mu lifuti lyavo nakuvatwala ku vunzinda. 

28Ovu vukevwo vungi vwa vanu va mu Yunda vaje vaatwalele Nevukaneza ku 
vunzinda ku Mbambilone. Omwo Nevukaneza washwanene myaka itanu na ivali 
wambatele vanu vakupwa 3, 023,  

29mu mwaka wamulikumi na itanu na itatu, wambatele lalo vanu ku Yelusalema 
vakupwa 832,  

30co mu mwaka wendi wamumakumi avali na itatu, Nevuzalandane wambatele 
vanu vakupwa 745. Co voshe amolika vapwile 4, 600, vanu vakutunda mu Yunda 
kuya ku Mbambilone.  

31Mu mwaka uje omo Evilemelondake wapwile mwene wa Mbambilone, 
wamwesele ngozi kuli Mwene Yehoyakine wa mu Yunda akumutundisa mu 
kamenga. Eci calingiwile a litangwa lyamumakumi avali na atanu, ku ngonde 
yamulikumi na vivali, mu mwaka wamumakumi atatu na itanu na ivali, kutunda 
aje vatwalelele Yehoyakine ku vunzinda.  

32Evilemelondake wakele na ngozi na Yehoyakine, co wamwanene mwela 
wakama wa kasingimiko, kutuvakana myela ije yaanene kuli vimyene vakwavo 
vaje vakele navo mu vunzinda mu Mbambilone. 

33Ngecivene, Yehoyakine vamutavesele kuzala vuzalo vwendi kutuvakana kuzala 
vuzalo vwa mu kamenga, co vamutavesele lalo kulyalyalya amo na mwene 
matangwa oshe akuyoya kwendi kwoshe.  

34A litangwa na litangwa mukuyoya kwendi kwoshe, Yehoyakine vakele 
nakumwana vimbongo ngeci alande vije vyashakele.  

Mbimbi 

Mbimbi 1 

Vusiwa vwa Yelusalema 

1Yelusalema, nganda ije yashulile na vanu, ololo inapu ngundu! Nganda ije vakele 
nakusingimika mu kaye mwoshe, ololo inapu ngwe fwile. Nganda ije yapwile 
ngwe lishano a vinganda vyoshe, ololo inapu ngwe ndungo.  

2Vutsiki vwoshe alinakulila, co misozi yendi ilinakwolomokela ku vinana vyendi. 
Vasamba vendi voshe vaje vakele navo, naumo wai aliko ngeci amuzembeleke. 
Vasamba vendi voshe vanamwende vungungu, ololo voshe vanamutengulukila 
nakumulwisa.  

3Vanu va mu Yunda vanapu vinzinda, vanaseze membo avo, omwo kayando 
kakama manene na mapakeso a muuka, valinakuyoya mu mafuti eka, kuvesi na 
mutambela wavo. Vitozi vavo vanavazengeleka ku mitambela yoshe, noku 
kuvatewela kwai.  

4Vitapalo vyakuya ku Siyone vilinakulila ngwe vanu, omwo naumo wai 
alinakwendamo mukuya ku Njuvo ya Shukulu Kalunga, mukulemesa a matangwa 
akujela. Vambanda vaje vakele nakwimbila kuje valinakuyanda, co vaka-
kukombelela valinakukemanga lika. Vikolo vya mu nganda vili mupulungwa, co 
Siyone ili mu vukalu.  

5Vitozi vendi vanamufungulula, co ali mu mavoko avo. Shukulu Kalunga 
namunyanyamesa omwo vuvi vwendi vwavungi, vana vendi vanavafungulula 
nakuvatwala.  

6Vuvwa vwa Yelusalema vunahu, vantwama vendi vanapu ngwe vishonge, vaje 
vanazeye na njala, vaje nzili yavo ilinakuhwa, omwo valinakutewa viyambi.  

7A matangwa a tuyando, Yelusalema alinakwanuka vuyoye vwavuvwa vuje 
vwayoyele a matangwa a kunima, oloni napu ngundu. Omo wakele mu mavoko a 
vitozi, naumo wai wamukwasele. Vaje vamufungulwile vajolele akuwa kwendi.  

8Yelusalema navulumuna manene, co napu wa mazilo, voshe vaje 
vamusingimikile valinakumushendumuna. Vanamumono ali mushelengwa, 
akemanga nakuvandesa cihanga cendi omwo shwamwa.  

9Mazilo endi asholokele mu vuzalo vwendi, oloni ikeye kombileko mbunge 
kukujwala kwendi. Kuwa kwendi kwapwile kwakukomokesa, naumo wai 
wamuzembelekele. Vitozi vendi vanahyana, co atambeka kuli Shukulu Kalunga 
ngeci amuzivileko mema ku mbunge.  

10Vitozi vendi vamwivile vufuko vwendi vwoshe. Wavamwene vakovela mu 
Njuvo ya Shukulu Kalunga citona-mesho, muje vene vavenya Shukulu Kalunga 
wavindikile vaka-kujeneka kukulaela kukovelamo.  

11Vanu vendi valinakukemanga oku vashakezeka vyakulya, valinakulandakana 
vufuko vwavo na vyakulya ngeci vivayoyese. Nganda ilinakutambeka ngwayo, 
“Shukulu Kalunga, kenga kuli yange, kenga omo njili mu tuyando twakama.” 

12 “Kuma eci kucesi nakulumbununa cuma cimo kuli yeni mulinakwita mu ngila 
ndi? Kengeni nga kuli umo namono tuyando ngwe yange, tuyando tuje 
nanjinenela Shukulu Kalunga a simbu ya vukalu vwendi vwakama.  

13 “Watumine tuhya kutunda kwilu, tuhya tuje twenyele mukati kange. Ikeye 
wanjitelelele mweto, co wanjikokelele asi, wanjisezele njinatsi citunulu, co 
njonwele nzili litangwa lyoshe.  

14Ikeye wazivukile vuvi vwange vwoshe co wavukutiiya amo vwoshe, 
wavuzengelele ku mukoshi wange, co vwanjizeyesele manene omwo vulemu 
vwavwo. Shukulu Kalunga wanjanene ku mavoko a vitozi vange, co njonwele 
kuvayeluwisa.  

15 “Shukulu Kalunga wayeluwisile mashwalale vange va nzili, watumine mbunga 
ya mashwalale kunyongesa vakwenje vange. Ikeye watsenene vanu vange ngwe 
cikamwino ca mikolovozi ya vushuka vwa vinyu.  

16 “Omwo vyuma evi mukemwo njilila misozi. Naumo wai anjizembeleka, nambe 
kunjitakamesa. Vitozi vananjifungulula, co vanu vange kuvesi na cuma cimo cije 
civanasala naco.  

17 “Njolola mavoko ange, oloni naumo wai anjikwasa, Shukulu Kalunga 
nanjisanena vitozi ngeci vakunjilwise ku mitambela yoshe, Vananjipwisa ngwe 
cuma ca mazilo.  

18 “Oloni Shukulu Kalunga napu wa vushunga, omwo yange kunjononokele 
mashiko endi. Yeni vanu muli kwoshe-ikwoshe njitolilileni, kengeni vusiwa 
vwange. Vakwenje vange na vambanda vange vanavatwala ku vunzinda.  

19 “Njasanene vasamba vange, oloni vavyanene kunjikwasa. Vaka-kukombelela 
amo na vantwama vatsililile mu vitapalo vya mu nganda, mukushakezeka 
vyakulya ngeci vivayoyese.  

20”Shukulu Kalunga, kenga tuyando twange, kenga kukemanga kwa mwonyo 
wange! Mbunge yange ilinakulwa mu nulo, omwo vusiwa vwa vuvi vwange. Kuli 
kulitsiya mu vitapalo, nameme mu vinjuvo muli kutsa.  

21 “Vanu vazivile kukemanga kwange, oloni naumo wai wanjizembelekele. Vitozi 
vange voshe vanavwaelela omo yove unanena tuyando ali yange. Nena vwasi 
litangwa lije liwakulaesele, yandesa vitozi vange ngwe munjilinakuyanda yange.  

22 “Vahise akuvulumuna kwavo kwoshe, vanyanyamese, ngwe 
muwanjinyanyamesele yange omwo vuvi vwange. Njilinakukemanga mu 
tuyando, co cinyangavili cange coshe cinahu.” 

Mbimbi 2 

Cihiso ca Shukulu Kalunga a Yelusalema 

1Shukulu Kalunga mu vukalu vwendi, nafwiki Siyone na lisusulungu. Nawisila asi 
vuvwa vwa Isalele nakuvupwisa vwangoco. A litangwa lya vukalu vwendi 
Shukulu Kalunga wasezele nameme vene Njuvo yendi.  

2Shukulu Kalunga wanyongesele membo oshe a mu Yunda kujeneka mema ku 
mbunge, co mu vukalu vwendi wasiwile vimpaka vije vyanyungile lifuti, 
wazivisile shwamwa vumwene na vaka-kushwana vavwo.  

3Mu vukalu vwendi wavindikile nzili ya Isalele, wavyanene kutukwasa omo vitozi 
vatulwisile. Waluvalele netu ngwe tuhya tuje tunyongesa vyuma vyoshe.  

4Wananele mikili yendi ali yetu ngwe citozi, ikeye watsiile voshe vaje 
twavwaelelele nakujolela navo. Twazivile vukalu vwendi ngwe tuhya muno mu 
Yelusalema.  

5Shukulu Kalunga nanyongesa Isalele ngwe citozi, naseza vimpaka vyendi na 
mapela endi mu ngundu. Nanena vusiwa vwa myaka yoshe, ali vanu va mu 
Yunda.  

6Wapujwile Njuvo yendi vimbazuvwila-mbazuvwila muje twakele 
nakumulemesela. Ikeye namanesa matangwa akujela na Matangwa Akuhwima. 
Mu vukalu vwendi vwakama wavyanene mwene, na muka-kukombelela.  

7Shukulu Kalunga wasezele mutula wendi, nakuseza lalo Njuvo yendi yakujela, 
ikeye watavele vitozi kusiwula vivumbe vyayo. Vitozi valingile muyoyo mu Njuvo 
ya Shukulu Kalunga, ngwe a litangwa lya ciwano.  

8Shukulu Kalunga washakele ngeci vivumbe vya Siyone viwe, ikeye wavisetekele 
ngeci vinyonge. Tuposhi na vivumbe vilinakulila nakujaja ngwe vanu.  

9Vikolo vinanyongo mu livu, mikambo yavyo yoshe inatsenozoka. Mwene na 
vanu va vulemu ololo vali mu vunzinda. Ololo naumo wai lalo alongesa mashiko, 
co vaka-kwimanena kuvesi na vimona lalo vyakutunda kuli Shukulu Kalunga.  

10Vakulunu va mu Yelusalema vanatumbama asi kuluu, vanalishuwila livu a 
mitwe yavo, co vanazala vikeleya. Vambanda vanakulamesa mitwe yavo asi.  

11Mesho ange avenga ngengu nakulila, mwonyo wange uli mu vukalu. Njinazeye 
na vusiwa akunyonga kwa vanu vange. Vanike na vimbututu valinakulezumukila 
mu vitapalo vya mu nganda.  

12Valinakulomba vainavo vyakulya na vyakunwa, co vawila mu vitapalo ngwe 
vaje vanavetwa, omwo mwonyo wavo ulinakuhwa, co vatsila mu mavoko a 
vainavo.  

13Ove Yelusalema, Yelusalema injazema, vikajo njendeka kuli yove? Vatijo 
njikuzembeleka? Kukwesi umo wayandele ngeci wai. Tuyando twove tunaama 
ngwe mema a kalunga, iyajo asa kukukangwisa?  

14Vaka-kwimanena vove navimo vyai vya vushunga vakulekele, kuvanga makuli 
lika, vakukwisile nakwambulula kwavo, co yove kuwalitavelele vuvi vwove. 
Vakevo vakulingisile kuyongola ngeci kesi utenguluke ku vuvi vwove.  

15Vanu vaita mu nganda vakushendumuna omo vakukenga. Valipika ku mitwe 
yavo nakujola akuviya kwa Yelusalema ngwavo, “Eyi ikeyo vene nganda ije 
yaivwa? Nganda yakujolela ano a kaye oshe?” 

16Vitozi vove voshe valinakukushendumuna nakukukenga na cizindo. 
Valishumanga ku tunwa nakulipembula ngwavo, “Tunainyongesa! Eli likelyo 
litangwa twavandamenene! “ 

17Shukulu Kalunga nalingi vije vyashakele kulinga, ikeye natunyongesa kujeneka 
mema ku mbunge, ngwe muje mwatunangwile ku san̄ulu. Ikeye nahyanesa vitozi 
vetu, navaana kujolela omo tunau.  

18Yove civumbe ca Yelusalema, vimbunge vya vanu vove vyatambekele kuli 
Shukulu Kalunga. Misozi yove iite mutanya na vutsiki ngwe ndonga, kesi ujuke 
kulila nakulinyenga!  

19Induka-induka vutsiki vwoshe ngeci ulombele kuli Shukulu Kalunga, ngeci 
ecele mbunge yove nakumulomba ngeci akuzivileko mema ku mbunge a vana 
vove vaje valinakulanduka ku njala mu vimbango vyoshe vya vitapalo!  

20Yove Shukulu Kalunga, kenga ali vaje ulinakuyandesa! Vanakazi valinakulya 
vana vavo vaje vavazema! Vaka-kukombelela na vaka-kwimanena 
valinakuvatsiila mu Njuvo yove!  

21Vakwenje na tukulukazi vanalala mu vitapalo vanatsi. Vakwenje na vambanda, 
vitozi vanavatsii na mikwale. Yove wavatsiile kujeneka kuvazivilako mema ku 
mbunge, a litangwa lya vukalu vwove.  

22Yove walanyele vitozi vange ngwe ku litangwa lya ciwano, ngeci vanjizivise 
munjunju. Co naumo wai waputumukile a litangwa lya vukalu vwove. Vatsiile 
vana vange, vaje njalelele nakuvazema.  

Mbimbi 3 

Kunyanyamesa nakutenguluka na cinyangavili 

1Yange njizivuka mucapwa kunyanyamesa ca Njambi.  

2Wanjishekele nakunjikovelesa mu lisusulungu,  

3co wanjipupile kwilukilamo nakwilukilamo lalo kujeneka kunjizivila mema ku 
mbunge.  

4Wasezele muvila wange na cikonde cange mikiki mikiki, napokozola vitsiya 
vyange.  

5Nanjishokela mu kamenga kakukaluwa na tuyando.  

6Nanjisindiya kukala mu lisusulungu lya kutsa, ngwe munu uje watsile laja.  

7Nanjikutu mu malyenge, co njinapu nji cinzinda, kunjesi lalo na cinyangavili 
cakuputumukamo cai.  

8Njilinakuteta nakutambeka ngeci vanjikwase, oloni Njambi shendi kunjitolilila 

9Njipelyangela omo njenda, co vivumbe vya mamanya vinanjizikinina kwoshe 
kunjitengulukila.  

10Vilinakunjivandela ngwe mbeya nakunjijombokela ngwe ndumba.  

11Wanjishekele kunjitundisa mu tapalo, nakunjisanyozola vipuka-vipuka, co 
wanjisezele mbwa.  

12Wananele vuta vwendi vwa lusipa ngeci njipwe cimango ca mikili yendi.  

13Washele manene mikili yendi a muvila wange nakuyikovelesa manene.  

14Vanu valinakunjijola litangwa lyoshe, co yange njinapu cuma cakujolesa kuli 
vakevo voshe.  

15Wanjisindiiye kunwa vyakulula nakunjilisa vyakulya na vyakunwa vyakulula.  

16Wakwitiiye cihanga cange asi nakunjisindiya ngeci njilye mamanya.  

17Co njinevala muvwafwa vukangule, kwoloka nakuvwaelela.  

18Kunjesi na simbu yakama yakuyoya lalo yai, cinyangavili cange muli Shukulu 
Kalunga cinahu.  

19Viyongola vyakukemanga kwange, na vulika vwange vilula ngwe mwaze.  

20Njilinakuviyongola simbu yoshe, ngeci mwonyo wange unazeye.  

21Oloni cinyangavili ciiluka omo njanuka cuma cimolika cikeco eci.  

22Cizemo ca Shukulu Kalunga cije kucesi kutenguluka na mema ku mbunge yendi, 
kuvyesi kuhwa embwe,  

23Vyapwa vyaviha mutondo na mutondo, kulongwa kwove Shukulu Kalunga, 
kwapwa kwakama manene.  

24Shukulu Kalunga lika ikeye njishaka, muli ikeye njinaka cinyangavili cange.  

25Shukulu Kalunga wapwa wamuvwa kuli voshe vaje vamukulaela,  

26ngecivene, cinapu cacivwa kuli yetu kumuvandamena nakusimpa ngeci 
atwamene.  

27Co lalo cinapu cacivwa kuli yetu a simbu ya vwanike vwetu, kulilongesa 
kusimpa eci.  

28Omo tulinakuyanda, tunapande kutumbama mwetu lika mukusimpa ca 
kwoloka,  

29tunapande kukulama nakwononoka, amo kucili cinyangavili.  

30Nambe valinakutupupa nakututuka oloni tunapande kuvitambula vyoshe.  

31Shukulu Kalunga muka-mema ku mbunge kasa kutumbila kuti ku myaka yoshe 
embwe.  

32Nameme atunenela vusiwa, oloni cizemo cendi ali yetu mwa vushunga anga cili 
na nzili.  

33Nalumo lwai avwaelela mukutuyandesa nambe kutuzivisa kuvavala.  

34Shukulu Kalunga azivuka omo minzinzime yetu valinakuyiyandesa mu 
kamenga,  

35azivuka omo vatuvyanena vushunga vuje vwatwanene,  

36omo vavindika kusompa mwa vushunga mu mbanja, ikeye avizivuka vyoshe 
evi.  

37Naumo wai asa kulinga cuma cimo kwakujeneka cizango ca Shukulu Kalunga.  

38Vuvwa na vuvi vyoshe vilingiwa akushika kwa Shukulu Kalunga.  

39Vikajo tulinakulinyenyetela omo Shukulu Kalunga atunyanyamesa omwo vuvi 
vwetu simbu tucili nakuyoya?  

40Twiluleni vingila vyetu yetu vavenya nakwiluka kuli Shukulu Kalunga.  

41Tushokololeni vimbunge vyetu kuli Njambi wa mwilu nakumulomba ngwetu,  

42 “Tunalingi vuvi nakukutengulukila, co yove Shukulu Kalunga, 
kuwatusambesele embwe.  

43 “Mu vukalu vwove watushekele nakututsiya kujeneka kutuzivilako mema ku 
mbunge.  

44Walifwika mu lishelwa lyakama manene ngeci malombelo etu kuwasa kweta 
kuli yove.  

45Unatava miyati yeka kutupangesa ngwe lishito lyakukombela.  

46 “Vitozi vetu voshe valinakututuka nakutushendumuna.  

47Tunakala mu tuyando twakama nakunyonga, co tulinakuyoya mu vushonde na 
mu lyova.  



1450 

©The Bible Society of Zambia, 2006. 

 

48Mesho ange alinakwita misozi ngwe vana va vindonga vya mita akunyonga kwa 
vanu vange.  

49 “Misozi yange ilinakwitika kujeneka kulikela ngwe muna ndonga,  

50noo Shukulu Kalunga nakenge ano asi oku ali mwilu nakutukwasa.  

51Mbunge yange ili na vusiwa omo njamwene vije vyalingiwile kuli vanakazi va 
mu nganda.  

52 “Vitozi vanjikwatele ngwe kazila kwakujeka mulonga wakunjizindila.  

53Vanjumbilile mu mbulu vutona, nakushoka ku cikolo na limanya.  

54Mema ashangumukile kunjifwika, co njayongwele ngwange kutsa kuli muyehi 
nange.  

55 “Omo njakele mwisi yaije mbulu, njatambekele kuli yove Shukulu Kalunga.  

56Omo njakulambelelele ngeci utolilile ku mutambi wange, co yove wanjizivile.  

57Wanjikumbulwile nakunjileka ngeci kesi njizive lyova.  

58 “Shukulu Kalunga wezile nakunjipatula, co waamenene mwonyo wange.  

59Njisompe mwamuvwa, yove uzivuka vivi vije vivanalingi kuli yange.  

60Uzivuka muje vitozi vange muvanjizindila, na muje muvakanjitumbila vutumbe 
vwakunjilwisa.  

61 “Yove Shukulu Kalunga wavazivi muvali nakunjituka, uzivuka matumbe avo 
oshe.  

62Litangwa lyoshe vendeka lika vya ali yange nakuyongola viyongola vyavo.  

63Tunde mutondo kweta ku vutsiki vashendumuna lika yange.  

64 “Yove Shukulu Kalunga, vanyanyamese a vije vanalingi,  

65vasinge nakuvajenekesa cinyangavili!  

66Yove Shukulu Kalunga, vasheke na vukalu nakuvanyongesa ano a kaye! “ 

Mbimbi 4 

Munima yakuwa kwa Yelusalema 

1Vuvwa vwa ngolinde yetu yakuvyazima vunahu, mamanya a Njuvo ya Shukulu 
Kalunga anashandokela mu vitapalo mwoshe.  

2Vakwenje va Siyone vapwile va seo yakama kuli yetu ngwe ngolinde, oloni ololo 
valinakuvapangesa ngwe vindeo vyangoco vya vuma.  

3Nameme vaina ya vana va vimbanje akalele mwamuvwa vana vendi, oloni vanu 
vange vanapu ngwe vanavilanda, vali na muuka kuli vana vavo.  

4Vecelela vana vavo kulanduka ku njala na kutsa ku lihwila, vanike 
valinakulomba vyakulya oloni naumo wai avanavyo.  

5Vanu vaje vakele nakulya vyakulya vyavivwa valinakulanduka ku njala mu 
vitapalo, vanu vaje vayoyele kuyoya kwakuvwa, valinakushakezeka vyakulya mu 
vimbulu vya mazilo.  

6 Vanu vange vanavanyanyamesa manene kutuvakana vuvi vwa Sondoma, 
nganda ije yanyongele na nzili ya Njambi.  

7Vana va vimyene vetu va vanalume kuvapwile vaka-kujwala embwe, oloni 
vapwile vakutoka to ngwe mavele, vakele na nzili, co lalo vapwile vakutakama, 
nakuvyazima navukangule.  

8Ololo vanavevala mu vitapalo kujeneka kuvazivuka, vihanga vyavo vinazivala 
vwi, co vikonde vyavo vinominina a vitsiya vyavo cau ngwe viti.  

9Vaje vatsililile mu nzita vatsile mwamuvwa kutuvakana vaje vanatsi kukotokela, 
vaje valandukile ku njala noo vatsile omwo vajenekele vyakulya vyakuvayoyesa.  

10 Tuyando twakama tuje twezile ali vanu vange twavanenelele tuyando 
twakukomokesa, visemi va vanakazi vatelekele vana vavo kupwa vyakulya 
vyavo.  

11Shukulu Kalunga wecelele vukalu vwendi vwakama, washwamekele tuhya a 
Siyone tuje twayenyekele yoshe njwa.  

12Naumo wai kwoshe-ikwoshe nambe ku vaka-kushwana va miyati yeka 
wakulaelele ngeci vitozi vasa kutuva nakukovela mu vikolo vya Yelusalema.  

13Oloni eci calingiwile, omo vaka-kwimanena va mu Yelusalema valingile vuvi, co 
vaka-kukombelela vamwo vakele na mulonga wakunena kutsa kwa vanu 
vakujeneka mulonga.  

14Co vantwama vendi vakele nakwendangana mu vitapalo ngwe tupuputwa. 
Valijwalesele na maninga, co naumo wai wasele kuvakwata.  

15Vanu vatambekele ngwavo, “Tundeni kuli yetu! Munalijwalesa kesi mutukwate! 
“ Ngecivene, vakele nakwendangana kutunda ku lifuti limo, nakuya ku lifuti 
likwavo, oloni naumo wai wavatambwile.  

16Shukulu Kalunga kombileko mbunge lalo kuli vakevo, ikeye vavenya 
wavashandwele. Kasingimikile nameme vaka-kukombelela vetu, nambe 
vantwama vetu.  

17Twakengelelele vukwasi kwija kuli yetu noo twajukile kukengelela. 
Twakengelelele ngeci tumone vukwasi vutunda ku muyati umo wa vanu, oloni 
muyati wa vanu naumo wai watwanene vukwasi.  

18Vitozi vakele nakutukengelela, oloni kutwasele nameme kwenda mu vitapalo. 
Matangwa etu ahwile, co twetele ku shongo yawo.  

19Vaka-kutukava vatushekele vwasi kutuvakana vingonga vakupulula. 
Vatukavele mu malundu, nakutukwatela mu mambo cishitumukila.  

20Co vafungulwile nsina yakuyoya kwetu, ikeyo mwene uje yaangwile Shukulu 
Kalunga, uje itwakulaelele ngwetu akatunyunga kuli voshe vatukovelela 
nakutulwisa.  

21Yeni vanu va Endome na Uze, joleleni, vwaeleleni mwoshe mumunashakela. 
Neni lalo tuyando tweni tulinakwija, neni lalo mukapelyangela mushelengwa na 
shwamwa.  

22Siyone natambula fweto yendi ya vuvi, co Shukulu Kalunga kakavatumbika lalo 
mu vunzinda embwe. Oloni Endome, Shukulu Kalunga akakunyanyamesa 
nakusholola milonga ya vilinga vyove.  

Mbimbi 5 

Lilombelo lya mema ku mbunge 

1Yove Shukulu Kalunga anuka vije vinalingiwa kuli yetu. Kenga ali yetu, co mona 
kushauka kwetu.  

2Vufuko vwetu vuli mu mavoko a vangenzi, co vaka-kwija valinakuyoyela mu 
vinjuvo vyetu.  

3Vitozi vanatsii vatatetu, co ololo vananetu vanapu vifwile.  

4Tunapande kufweta mema tulinakunwa, co tunapande kulanda vitale vyakwota 
vije tunajeneka.  

5Valinakutwendesa manene ngwe vimulu nambe ngwe tumelo, tunajuka manene, 
oloni nalumo lwai vatutavesa kuhwima.  

6Akuwana vyakulya vyakupwisamo ngeci tuyoye, twile nakuvilomba ku Ingito na 
ku Asilya.  

7Vakukulwila vetu valingile vuvi, oloni ololo voshe vanatsi, co ololo 
tulinakuyanda omwo vuvi vwavo.  

8Vindungo valinakutushwana, co naumo wai asa kutupatula ku nzili yavo.  

9Vaka-kutsiya valinakuyambangela mwaya lifuti mwoshe, myonyo yetu ili mu 
vushonde omo tuya mukushakezeka vyakulya.  

10Njala inatunenela mushongo wa lusike, co cikonde cetu cishaluka manene ngwe 
tuhya.  

11Vawisile vanakazi amolika na vambanda va mu vinganda vya mu Yunda 
nakulinga navo vuvi a munkinda wa Siyone.  

12Vantwama vetu vanavatwala mukuvashukika, co tukulukazi vetu kuvesi 
nakuvasingimika.  



1453 

©The Bible Society of Zambia, 2006. 

 

13Vakwenje vetu valinakuvasindiya kutwa tiliku ngwe vindungo, vanike va 
vanalume valinakupelyangela na vitele vyakulema vya vitale.  

14Tukulukazi lalo kuvesi na simbu yakutumbama ku cikolo ca nganda, co 
matukuka a vakwenje kuvesi na simbu lalo yakwimba myaso.  

15Kuvwaelela kunatundu mu vimbunge vyetu, co kuviilila kukekwo kunengi mu 
mwela wakulisamba.  

16Nacimo cuma cinasalao lalo cai ku vije twalyalesele navyo. Twalingile vuvi, co 
ololo tunanyongo.  

17Tulinakuvinja mukati ka vimbunge vyetu, co kutwasa kumona omwo misozi.  

18Omwo Munkinda wa Siyone uli mwawo lika mu ngundu, co vimbanje lika 
valinakwendelamo.  

19Oloni yove Shukulu Kalunga, wapwa u mwene ku myaka yoshe, co ukashwana 
kutwala na ku shongo ya myaka.  

20Omwo vikajo unatusezela ngacije simbu yakama? Kuma kuukatwanuka lalo 
ndi?  

21Shukulu Kalunga twilwisile kuli yove! Co tukeluka! Twilwisile lalo vumpau 
vwetu vwalaja.  

22Indi unatuvyana vene ku myaka yoshe ndi? Kuma kukwesi naa asikisila 
kuluvala kwove ndi?  

Ezekiyele 

Ezekiyele 1 

CIMONA CAKULIVANGA CA NJAMBI KULI EZEKIYELE 
(1:1–7:27) 

Litanda lya Njambi 

1 A litangwa lyamucitanu ku ngonde yamuciwana ku mwaka wamumakumi atatu, 
yange Ezekiyele muka-kukombelela, muna Mbuzi, njakele amo na vaYunda vaje 
vakele mu vunzinda ku Ndonga ya Kevale mu Mbambilone. Lilu lyashokolokele, 
co njamwene cimona ca Njambi.  

2(Wapwile mwaka wamucitanu tunde aje Mwene Yehoyakine wa mu Yunda 
vamutwalele mu vunzinda. ) 

3Kuje vene ku Mbambilone ku ngenge ya Ndonga ya Kevale, njazivile Shukulu 
Kalunga alinakwendeka kuli yange, co nzili yendi yezile ali yange.  

4Njakengele mwilu, co njamwene lihunzi lyakama lilinakwizilila ku kunto. Co 
muhyato wakele nakuhyahyata mu lishelwa lyakama, na lilu lije lyalizengelekele 
lyakele nakuvyazima. Kwakele muhyato wakele nakuhyahyata, co cuma cimo 
cafwile ngwe vunengu cavyazimine.  

5Mukati kalije lihunzi lyakama, njamwene vimo vyakufwa ngwe vikashama 
vawana vakuyoya vakufwa ngwe vanu.  

6Oloni umo na umo wavo wakele na vihanga viwana na mambava awana lalo.  

7Mendi avo apwile akushungama zuu, oloni akele na mapondo akulifwa ngwe a 
ngombe wa nkomba, vavyazimine ngwe vunengu vwakukwita mufwitilo.  

8Kuwezelela ku vihanga vyavo viwana, na mambava avo awana, voshe umo na 
umo wakele na mavoko awana a vunu, limo na limo lyakele mwisi ya limbava.  

9Vikashama ava vawana valikengesele vinima vemanene ngeci vishongo vya 
mambava avo vyalinungasanene. Omo vendele kuvakele nakutenguluka-
tenguluka, oloni vendele amolika ku mitambela yoshe kutenguluka mivila yavo.  

10 Cikashama umo na umo wakele na vihanga viwana vya kulifwa, cihanga ca 
munu kulutwe, ku cilyo kwakele cihanga ca ndumba, ku cimoshwe kwakele 
cihanga ca ngombe wa nkomba, kunima kwakele cihanga ca ngonga.  

11Mambava avali a cikashama umo na umo apwile akujanjavala, co alikwatele ku 
mambava a cikashama wakwatako, mambava akwavo avali a cikashama umo na 
umo afwikile a mivila yavo.  

12Cikashama umo na umo wakengele mu mitambela yoshe iwana, co voshe 
muvuwana vwavo vasele kuya kwoshe-ikwoshe kuvashaka, kujeneka 
kutenguluka mivila yavo.  

13Mukati ka vaje vikashama mwakele cuma cimo cakulifwa ngwe mutetango, uje 
wakele nakwenda-enda. Tuhya twakele nakushukuma, nakwezoka milangi ya 
vishashe.  

14Vaje vikashama vakele nakwendangana oku noku lumbisi ngwe muhyato.  

15 Omo njakele nakukenga vaje vikashama vawana, co njamwene mavalo awana 
anakwata mu livu, livalo limo na limo ku mutambela umo na umo wa vikashama.  

16Mavalo oshe awana afwile mumolika, co limo na limo lyavyazimine ngwe 
limanya lya seo yakama, co mu livalo limo na limo mwakele livalo likwavo 
lyakovelele mukati kalyo,  

17ngeci mavalo ase kwenda kuya ku mitambela yoshe iwana kujeneka 
kutenguluka.  

18 Co mavalo awana akele na mesho kwoshe-ikoshe.  

19Oshe aje avendela vaje vikashama, na mavalo endele amolika navo, nga vaje 
vikashama vapulula kutunda asi, co na mavalo lalo avakava.  

20Vaje vikashama vaile kwoshe kuvashakele, co mavalo alingile ngwe muvalinga 
vikashama, omwo akele nakwenda ku cizango ca vikashama.  

21Ngecivene, a simbu na simbu omo vikashama vendele, nambe kwimana, nambe 
kukatuka nakupulula, co na aje mavalo alingile vyoshe vije vivakele nakulinga 
vikashama.  

22 Akamwa ya mitwe ya vaje vikashama, akele cuma cimo cije cafwile ngwe 
mushongwa wa muvundungulu wa limanya lyakuvyazima.  

23Co mwisi ya uje mushongwa mwemanene vaje vikashama, umo na umo 
wajangumwine mambava endi avali kulutwe lwa cikashama wakwatako, 
nakufwika muvila wendi na aje mambava akwavo avali.  

24 Njazivile muyoyo wa mambava avo omo vapululwile, wafwile ngwe kucuma 
kwa mema a kalunga, ngwe muyoyo wa mbunga ya mashwalale yakama, ngwe 
lijwi lya Njambi Muka-nzili yoshe. Omo valikelele kupulula, co vetekele mambava 
avo,  

25oloni anga kwacikele lalo muyoyo akamwa ya mushongwa uje wakele akamwa 
ya mitwe yavo.  

26 Akamwa ya mushongwa, akele cuma cimo cafwile ngwe litanda lije valingile na 
limanya lya Safile, co uje watumbamene a litanda wafwile ngwe munu.  

27 Cifwa ca uje watumbamene a litanda cafwile cakuvyazima ngwe vunengu vuje 
vuli mukati ka tuhya. Cavyazimine kwoshe nakuhyahyata,  

28co cije ceke cakele na mivembe ya cifwa ca nkongolo. Eci cikeco ceke 
cakuvyazima cije cisholola vumpau vwa Shukulu Kalunga.  

Ezekiyele 2 

Njambi asana Ezekiyele kupwa muka-kwimanena 

Omo njamwene cuma eci, co njawililile asi na cihanga cange cakwatele mu livu. 
Asinoni njazivile 

1lijwi lyendekele ngwalyo, “Muna munu, katuka. Njishaka kwendeka kuli yove.” 

2Omo lijwi lyacikele nakwendeka, co Munzinzime wa Njambi wakovelele muli 
yange, nakunjimika, co lijwi lyatwaleleo ngwalyo,  

3 “Muna munu, njilinakukutuma kuli vanu va Isalele. Vananjitengulukila 
nakunjilwisa na simbu ino anga vene vananjitengulukila, ngwe muvalingile 
vakukulwila vavo.  

4Vanakaluwisa vimbunge vyavo, co kuvesi nakunjisingimika, ngecivene, 
njilinakukutuma ukavaleke vije yange Kalunga wa Akamwa ya Vyoshe njendeka 
kuli vakevo.  

5Nambe vaje vaka-kunjitengulukila vakakutolilila nambe kuvakakutolilila, oloni 
vakazivuka ngwavo muka-kwimanena ali akati kavo.  

6 “Oloni yove, muna munu, kuwapandele kuvazivila lyova nambe kuziva lyova lya 
vije vendeka. Vakevo vakakuleulula nakukuyeluwisa, cikapwa ngwe ulinakukala 
akati ka manyewe. Nameme ngoco, kesi ukazive lyova lya vaje vaka-
kunjitengulukila nambe kuziva lyova lya vije vendeka.  

7Ukavaleka vyoshe vinjikuleka ngeci ukavyendeke, nambe vakakutolilila nambe 
kuvakakutolilila. Anuka ngeci vakevo vapwa vaka-kutengulukila.  

8 “Muna munu, tolilila vinjikuleka. Kesi upwe muka-kutengulukila ngwe vakevo 
embwe. Ishama kanwa kove ulye evi vinjikwana.” 

9 Njamwene livoko lyakwolola liija kuli yange, lyakwatele livulu lyakuzenga.  

10Co livoko lije njamwene lyazengunwine lije livulu lyakuzenga, co njamwene 
visoneka ku mitambela yoshe ya livulu mukati na anja, vasonekeleo majwi 
akulila nakulinyenga, nakukemanga na vusiwa.  

Ezekiyele 3 

1 Njambi wendekele kuli yange ngwendi, “Muna munu, lya livulu eli lyakuzenga, 
asina uye ukendeke kuli vanu va Isalele.” 

2Ngecivene, njeshamene kanwa kange, co wanjilisile lije livulu lyakuzenga.  

3Wendekele ngwendi, “Muna munu, lya livulu eli linjinakwana, kutisa lifu lyove 
na livulu eli.” Co njalile, lyatovalele ngwe vuki.  

4Asinoni Njambi wendekele ngwendi, “Muna munu, ya kuli vanu va Isalele, 
ukendeke kuli vakevo evi vyoshe vinjikuleka.  

5Kunjakutumine ku vanu vaje vendeka muyati waukalu, nambe kuli vaka-kwija 
embwe, oloni njilinakukutuma kuli vanu va Isalele.  

6Nga njikutuma ku vanu veka vaje vendeka muyati waukalu uje kuuzivi, co 
vakakutolilila.  

7Oloni vanu va Isalele kuvakakutolilila, nameme yange kuvakanjitolilila. Voshe 
vapwa vanu vakukaluwa vimbunge na kaleulwizi.  

8Ololo oni njikakaluwisa mbunge yove, nakukukolesa ngwe vakevo. 

9Njikakukolesa mbe ngwe limanya, nakukukolesa mbe ngwe ndaimani, kesi uzive 
lyova lya vaje vaka-kutengulukila.” 

10Njambi wendekele lalo ngwendi, “Muna munu, tolilila mwamuvwa nakwaka 
majwi oshe anjikuleka mu mbunge yove.  

11Cooni ya ku vavushoko vwove, vaje vali mu vunzinda ukavaleke evi vinjikuleka 
yange Kalunga wa Akamwa ya Vyoshe, nambe vakakutolilila nambe 
kuvakakutolilila.” 

12Asinoni Munzinzime wa Njambi wanjijundwile, co njazivile lijwi lyakuluma 
manene munima yange lyendekele ngwalyo, “Shangazaleni vumpau vwa Shukulu 
Kalunga vuli mwilu! “ 

13Co njazivile mambava a vikashama alipupa limo na likwavo mu lihunzi, na 
muyoyo wakama wa mavalo, uje wapwile ngwe mandunduma.  

14Asinoni Munzinzime wa Shukulu Kalunga wanjijundwile nakunjambata, co 
njaluvalele nakuviilila.  

15Ngecivene, njetele ku Tele Avive ku Ndonga ya Kevale, kuje kuvakele vaje 
vakele mu vunzinda, co njakele kuje matangwa atanu na avali, njalikasamenene 
manene a vyuma vije njamwene nakuziva.  

Shukulu Kalunga emika Ezekiyele kupwa muka-kunyunga 

16Munima ya matangwa atanu na avali, Shukulu Kalunga wendekele kuli yange 
ngwendi, 

17 “Muna munu, njikupwisa muka-kunyunga muyati wa Isalele. Yove 
ukavanangula vije vinjikuleka.  

18Nga njikuleka ngwange muka-vuvi atsa, oloni yove kuumunangula ngeci atunde 
ku vingila vyendi nakwamena mwonyo wendi, ikeye akatsa, anga acili muka-vuvi, 
oloni mulonga wa kutsa kwendi ukakala ali yove.  

19Nga unangula muka-vuvi, oloni ikeye katenguluka ku vuvi vwendi, ikeye atsa, 
anga acili mu vuvi, oloni yove unamena mwonyo wove.  

20”Nga muka-vushunga alinga vuvi, nga njimwakela citanukiso ngeci awe, ikeye 
atsa nga kuumunangula, atsa omwo vuvi vwendi, co kunjikanuka lalo vilinga 
vyendi vyavivwa vije vyalingile, oloni mulonga wa kutsa kwendi ukakala ali yove.  

21Nga unangula muka-vushunga ngeci kesi alinge vuvi, co ikeye atolilila kuli yove 
nakulikela kulinga vuvi, munu wa cifwa cangacije akayoya, co nove lalo 
kuukakala na mulonga.” 

Ezekiyele apwa kaveveve 

22Njazivile nzili ya Shukulu Kalunga, co wendekele kuli yange ngwendi, “Katuka 
uye ku cana ngeci njikendeke nove.” 

23Ngecivene, njaile ku cana, co kuje njamwene vumpau vwa Shukulu Kalunga 
ngwe vuje vunjamwene ku Ndonga ya KeVaLe Co njawililile asi na cihanga cange 
cakwatele mu livu, 

24oloni Munzinzime wa Njambi wakovelele muli yange, co wanjikatwile. Shukulu 
Kalunga wendekele kuli yange ngwendi, “Ya kwimbo ukalishokelele mu njuvo 
yove.  

25Oloni yove ni muna munu, kenga, vakakukuta mikole, kuukai ku mbunga ya 
vanu.  

26Njikakakatesa ndaka yove ku ndakwilo, ngeci kuukasa kunangula vanu ava 
vaka-kutengulukila.  

27Asinoni, omo njikendeka lalo kuli yove nakukwilwisila nzili yakwendeka, co 
ukavaleka evi vinjendeka yange Kalunga wa Akamwa ya Vyoshe. Vamo 
vakakutolilila, oloni vakwavo kuvakakutolilila, omwo vanapu muyati 
wakutengulukila.” 

Ezekiyele 4 

Ezekiyele alinga vimweso vyakufungulula Yelusalema 

1Njambi wendekele ngwendi, “Muna munu, nona ndopi, nakuyaka kulutwe 
lwove, co sonekao cimweso ca nganda ya Yelusalema.  

2Asinoni linga vingunja na mikinya na vilombo na vyuma vimo vyakulikwasesa 
kuwisa civumbe omo valwisa Yelusalema.  

3Nona cikango ca cikuvo citumbike ngwe civumbe mukati kove na nganda. Kenga 
ku nganda. Nganda valinakuyilwisa, yove ulinakuyilwisa. Eci cikapwa cimweso 
ku muyati wa Isalele.  

4 “Lala asi ku mutambela wa livoko lyove lya cimoshwe, co yange njikakwana 
mulonga wa muyati wa Isalele. Co ukalala kuje nakwambata cihiso 

5ca vuvi vwa Isalele matangwa akupwa 390, litangwa limo a mwaka umo na umo 
wakuvanyanyamesa noo cihiso cikahwa.  

6Omo unamanesa kulalela ku cimoshwe, co tengulukila ku mutambela wa livoko 
lyove lya cilyo, nakwambata lalo cihiso ca Yunda a matangwa makumi awana, 
litangwa limo a mwaka umo na umo wakuvanyanyamesa.  

7 “Kenga mesho ove ku Yelusalema ivanazengeleka. Co linga n̄ome livoko lyove 
nakwambulula vuka-kwimanena vwakulwisa nganda eyi.  

8Njikakukuta ngeci kesi utenguluke noku-noku noo matangwa akuzengeleka 
Yelusalema anahu.  

9 “Nona tiliku, na mbale ya maumwa, na makunde, na vipoke, na mashangu, na 
luku. Vikumbasane vyoshe amolika ulinge likende. Evi vikevyo vyuukalya a 
matangwa 390, aje aukalala lika ku mutambela wa livoko lyove lya cimoshwe.  

10A litangwa na litangwa vakakutavesa lika kulya likende lyakupwa mu 
mangilamu 230, noo alikaki.  

11Co ukanwa mema amandondo, a litangwa vinganja vivali lika.  

12Ukalya makende a vunga vwa tiliku akwoca a vufwati vwakuma vwa vanu, co 
ukaalila kuje vene oku vanu voshe vanakukenge.” 

13Shukulu Kalunga wendekele ngwendi, “Eci cinemanena muje muvakalilamo 
vaIsalele vyakulya vije vyakujeneka kujela ngwe ku Lishiko lya Mosesa, omo 
njikavashandwela ku mafuti eka.” 

14Oloni njakumbulwile ngwange, “Embwe, Shukulu Kalunga wa Akamwa ya 
Vyoshe! Yange kunjalijwalesele. Tunde ku vwanike vwange, kunjalile situ ya 
kasitu wakulitsila nambe wakuliwa ku cikashama. Kunjalile vyakulya 
vyakujwala.” 

15Ngecivene, Njambi wendekele ngwendi, “Mwamuvwa manene. Njikakutava 
upangese tuzi twa vingombe, co ukocao makende ove.” 

16Co wendekele ngwendi, “Muna munu, njitepulula ku makende a Yelusalema. 
Vanu va mu Yelusalema vakapeselesa vyakulya vije vakalya na mema aje 
vakanwa.  

17Vakajeneka makende na mema, vakatumbama ngoco, co vakanyonga mu vuvi 
vwavo.” 

Ezekiyele 5 

Ezekiyele ateula vin̄ambu vyendi 

1Shukulu Kalunga wendekele ngwendi, “Muna munu, nona mukwale 
wakuvambuka, co utewise munjezi wove na vin̄ambu vyove vyoshe. Asinoni 
peselesa vin̄ambu a vipeseleso nakuvyangununa mu mitambela itatu.  

2Enyekela mutambela wamucitatu wa vin̄ambu mu nganda omo nzita inahu. Co 
nona mutambela ukwavo wamucitatu nakuutetanga na mukwale wove omo 

ulinakulizenga ku nganda. Umbila mutambela uje wanasalao wamucitatu mu 
lihunzi, co njikavakava na mukwale wange.  

3Sezako vin̄ambu vimo vyavipuzuzu, nakuvizengela ku mukundwilo wa vuzalo 
vwove.  

4Co nonao lalo twatupuzuzu, tumbile mu liko, vyesele vyenye vyoshe. Co tuhya 
tukatundao tukashalava nakwenyeka lifuti lyoshe lya Isalele.” 

5Co Shukulu Kalunga wa Akamwa ya Vyoshe wendekele ngwendi, “Kenga, 
Yelusalema njayaka mukati ka kaye, na mafuti oshe eka anaizengeleka.  

6Oloni Yelusalema vatengulukilile mashiko ange nakuwalwisa, co valingile 
manene vuvi kutuvakana miyati yeka, vakele na likamba lyakama kutuvakana 
mafuti aje avazengelekele. Yelusalema vavyanene mashiko ange nakuvyana 
kunyunga vizilika vyange.  

7Ololo Yelusalema, tolilila ku vije vinjendeka yange Kalunga wa Akamwa ya 
Vyoshe. Munalikokela tuyando twakama akujeneka kwononoka mashiko ange, 
nambe kunyunga vizilika vyange, kutuvakana miyati ije inamizengeleka. 
Munakava futisi ya miyati yeka.  

8Ngecivene, yange Kalunga wa Akamwa ya Vyoshe, njikuleka ngwange yange 
njinapu nji citozi cove. Njikakuhisa oku miyati yoshe inakumono.  

9Omwo a vyuma vyoshe vije viwulinakulinga vije vinjazinda, njikahisa 
Yelusalema, oloni nalumo lwai njalingilemo simbu ya kunima, co lalo nalumo 
lwai njikalingamo simbu ya kulutwe.  

10 Mu ngila eyi, visemi va mu Yelusalema vakalya vana vavo, na vana lalo vakalya 
visemi vavo. Njikaminyanyamesa, co vaje vakasalao na myonyo 
njikavashandwela ku mitambela yoshe.  

11 “Ngecivene, ngwe omo njapwa Njambi wakuyoya, eli likelyo lijwi lya Shukulu 
Kalunga wa Akamwa ya Vyoshe, omwo mwajwalesele Njuvo yange na vuvi 
vwoshe, na vyuma vya vunyengwe vije vimwalingile, njikamikengesa nima 
kujeneka kumizivila mema ku mbunge. 

12Co vanu vove vamucitatu vakatsa ku mushongo nakulanduka ku njala ya 
lyangengela mu nganda, vamucitatu vakavatapa na mikwale anja ya nganda, co 
vamucitatu va mamaneselelo njikavashandwela mu lihunzi nakuvakava na 
mukwale wange.  

13 “Mukaziva vukalu vwange nakuluvala kwange, noo njikalikela. Omo vyoshe evi 
vikalingiwa, co mukatava ngweni yange Kalunga, njinendeka kuli yeni, omwo 
yange njaluvala akujeneka kulongwa kweni.  

14Co vanu voshe vakutunda ku mafuti aje anamizengeleka, vakamiyeluwisa 
nakumishondoloka.  

15 “Omo njiluvala na litoto lyakama nakuminyanyamesa, co miyati yoshe vaje 
vanamizengeleka vakalishoshomwena. Vakamikenga na vunyengwe 
nakumishendumuna. 

16Njikatepulula ku vyakulya vyeni, co mukalanduka ku njala ya lyangengela. 
Mukaziva muyavavala njala, ngwe vanamyasha mikili yakuvambuka 
mukuminyongesa.  

17 Njikatuma njala na vikashama mukutsiya vana veni, co njikatuma lalo 
mishongo na vukalu na nzita mukumitsiya. Munjinendeka yange Kalunga.” 

Ezekiyele 6 

Shukulu Kalunga ahisa kulemesa tumponya 

1Shukulu Kalunga wendekele kuli yange ngwendi,  

2 “Muna munu, kenga ku minkinda ya Isalele uvaleke lijwi lyange.  

3Leka minkinda ya Isalele ngeci izive lijwi lya Shukulu Kalunga, izive vije yange 
Kalunga wa Akamwa ya Vyoshe njendeka ku minkinda, na ku malundu, na ku 
mingulunga, na ku vimbongo ngwange, ‘Njikatuma mukwale mukunyongesa 
mitambela kuje kuvakalemesa vanu tumponya.  

4Mitula ikasiwuka, co mitula ya insense ikapokozoka. Vanu voshe vakavatsiila 
kulutwe lwa tumponya twavo.  

5Njikashandola mivila ya vanu va Isalele, nakushandwela vitsiya vyavo ku mitula 
yoshe.  

6Vinganda vyoshe vya Isalele vikanyonga, ngecivene, mitula yavo yoshe na 
tumponya twavo vikasanyozoka vimbazuvwila-mbazuvwila, co mitula yavo ya 
insense ikasanyozoka, vyoshe vije vivalingile vikanyonga.  

7Vanu vakavatsiila kwoshe-ikwoshe, co vaje vakasalao vakazivuka ngeci yange 
njapwa Kalunga.’  

8 “Oloni njikecela vamo vakayoye, co njikavashandwela akati ka miyati,  

9kuje vakakala mu vunzinda. Co kuje vakanjanuka, nakuzivuka ngeci yange 
njinavahisa nakuvazivisa shwamwa, omwo vimbunge vyavo vyakujeneka 
kukulaela vyanjisezele, co vazemene tumponya kutuvakana yange. Co vakaziva 
vunyengwe, omwo vuvi na vyuma vya shwamwa vije vivalingile.  

10Vakazivuka ngeci yange njapwa Kalunga, co kunangula kwange kesi kwangoco 
embwe.” 

11Shukulu Kalunga wa Akamwa ya Vyoshe wendekele ngwendi, “Kanda 
vimbanda! Co lyata musindo! Lila na vusiwa omwo vuvi vwoshe, na vyuma vya 
vunyengwe vije vivanalingi vaIsalele. Vakatsila mu nzita, nakulanduka ku njala, 
na kutsa lalo ku mushongo.  

12Vaje vali kulyala vakavinja, co vakatsa, na vaje vali muyehi vakatsila mu nzita, 
co vaje vakasalao vakalanduka ku njala. Vakaziva nzili ya vukalu vwange.  

13Mivila yavo ikashandokela mukati ka tumponya, na nakuzengeleka mitula, 
ikashandokela a malundu oshe amalaja, na akamwa ya minkinda yoshe, na mwisi 
ya minzinze ya miti, na mu miti yoshe yakama ya oke, na mu mitambela yoshe 
muje muvakenyekela vin̄ombelo ku tumponya twavo. Asinoni munu woshe 
akazivuka ngeci yange njapwa Kalunga.  

14Eyo, njikolola livoko lyange nakunyongesa lifuti lyavo. Njikalipwisa ngundu 
kutunda mu mambo ku mbwela nakweta ku nganda ya Limbela ku kunto, 
kunjikasezeo mutambela umo kuje kuvakala vaIsalele. Asinoni munu woshe 
akazivuka ngeci yange njapwa Kalunga.” 

Ezekiyele 7 

Litangwa lyakukotoka lili muyehi 

1Shukulu Kalunga wendekele kuli yange ngwendi,  

2 “Muna munu, evi vikevyo yange Kalunga wa Akamwa ya Vyoshe, 
njilinakwendeka ku lifuti lya Isalele, eci cikeco kukotoka kwa lifuti lyoshe!  

3 “Isalele, kukotoka cinete. Njikaluvala nove, omwo njikakusompa a vije 
viwunalingi. Njikakwilwisila vilinga vyove vya vunyengwe vyoshe viwunalingi.  

4Nalumo lwai njikakusezao, nambe kukuzivila mema ku mbunge. 
Njikakunyanyamesa omwo a vyuma vya vunyengwe vije viwunalingi, ukazivuke 
ngeci kuma yange Kalunga.” 

5Evi vikevyo Shukulu Kalunga wa Akamwa ya Vyoshe alinakwendeka ngwendi, 
“Tuyando twakama tulinakwija ali yeni.  

6Kunahu. Oku kukekwo kukotoka. Unanyongo.  

7Kukotoka kulinakwija ali yeni vanu vaje valinakuyoya mu lifuti. Simbu ili 
muyehi, omo kukukakala lalo viwano vyakulisamba a minkinda yakulemesela, 
oloni citanga lika cikakalako.  

8 “Ololo ukaziva vukalu vwange vwoshe. Njilinakukusompa omwo a vije 
viwunalingi, co njikakwilwisila vunyengwe vwove vwoshe a futisi yove.  

9Kunjikakusezao nambe kukuzivila mema ku mbunge. Njikakunyanyamesa 
omwo vyuma vya vunyengwe viwunalingi, ngeci uzivuke ngwove kuma yange 
Kalunga, yange muka-kuminyanyamesa.” 

10Litangwa lya tuyando twakama lilinakwija ali Isalele. Mbweti yakukupupisa 
ilinakujovelela. Kulyalesa kunaama manene.  

11Vukalu vusholola vilinga vya kupenga-penga. Cuma nacimo cai cavo cikasalao, 
cuma nacimo cai ca ku vufuko vwavo, na ku vuvwa vwavo, nambe ku vumpau 
vwavo, cikasalao.  

12Simbu ilinakwija. Litangwa lili muyehi, omo kulanda nakulandulula kuvikakala 
lalo na seo, omwo Njambi akanyanyamesa vanu voshe mu cifwa cimo.  

13Naumo wai muka-kulandulula akayoya simbu yakama, ngeci awane vije 
vyanazimbalesele, omwo vukalu vwa Njambi vukakala ali munu na munu woshe. 
Vaje vaka-vuvi kuvakasalao.  

14Lupembo lukaimba, co vanu voshe vakalivwaesela cimweja. Oloni naumo wai 
lalo akaya ku nzita, omwo vukalu vwa Njambi vukawila ali vanu voshe mu cifwa 
cimo.  

Kunyanyamesa omwo vuvi vwa Isalele 

15Vanu valinakulwa nzita mu vitapalo, co mu vinjuvo muli mishongo na njala. 
Munu woshe uje ali anja ya lifuti akatsila mu nzita, co vanu voshe vali mu nganda 
vakakwatiwa na mushongo na njala ya lyangengela.  

16Vamo vakatewela ku minkinda ngwe tutela vaje vanatewa mu vyana. Voshe 
vakaziva vusiwa omwo vuvi vwavo.  

17Mavoko a munu na munu woshe akazeya, co mavuli avo akajaja.  

18Vakazala vikeleya, co mivila yoshe ikajaja. Mitwe yavo ikapwa yakuteula, co 
voshe vakaziva shwamwa.  

19Vakombila ngolinde yavo na siliva mu vitapalo ngwe vishwashwa vyangoco, 
omwo siliva nambe ngolinde kuvyasa kuvaamena ku vukalu vwa Shukulu 
Kalunga. Kuvakavipangesa mukujawisa mashungu avo, nambe kushulisa mafu 
avo. Ngolinde na siliva vyavatwamenenene ku vuvi.  

20Valyalesele na vuvwa vwa mamanya avo a seo, oloni vavipangesele mukulinga 
tumponya twa vunyengwe. Omu mukemwo Shukulu Kalunga walingisile vufuko 
vwavo kupwa vunyengwe kuli vakevo.  

21Shukulu Kalunga alinakwendeka ngwendi, “Njikatavesa vaka-kwija kuvevila, co 
vaka-kupokola mashiko vakatambula vufuko vwavo vwoshe nakuvujwalesa.  

22Kunjikombuko mbunge omo Njuvo yange ya vufuko vaizilula, omo vezi vaituva 
nakukovelamo nakuyijwalesa.  

23 “Vyuma vyoshe vili mu citanga, lifuti linashulu na vaka-kutsiya na vinganda 
vinashulu na muuka.  

24Njikanena miyati yaivi manene kuno nakukala mu vinjuvo vyeni. Vanu veni 
vakutakama kuvakasimpi lalo, omo njikatava miyati kuzilulula mitambela kuje 
kumwakele nakulemesela.  

25Vukalu vulinakwija. Mukashakezeka kwoloka, oloni kumukaciwana. 

26Tuyando twakama tukalikavasana, co muzimbu wauvi ukakavasana ukwavo. 
Mukalomba vaka-kwimanena ngeci vamijombolwela vya kulutwe. Vaka-
kakukombelela cuma nacimo cai civakalongesa vanu, co vakulunu cuma nacimo 
cai civakanangula.  

27Mwene akalila na vana va vimyene kuvakakala lalo na cinyangavili, co vanu 
vakajaja na lyova. Njikaminyanyamesa omwo a vyoshe vije vimunalingi, co 
njikamisompa mu ngila ije vene mwasompele nayo vakweni. Co eci cikamimwesa 
ngeci kuma yange Kalunga.” 

Ezekiyele 8 

CIMONA CAMUCIVALI CA NJAMBI KULI EZEKIYELE 
(8:1-10:22) 

Tumponya twa mu Yelusalema 

1A litangwa lyamucitanu, ku ngonde yamucitanu na imo mu mwaka wamucitanu 
na umo wa vunzinda vwetu, vantwama va vinzinda vaje vatundile ku Yunda, 
vakele mu njuvo yange. Vwasi-vwasi nzili ya Shukulu Kalunga wa Akamwa ya 
Vyoshe yezile ali yange.  

2 Njakengele mwilu, co njamwene cimona ca cifwa ca munu wakukomokesa. 
Kutunda mu mbunda kutwala ku mendi endi, muvila wendi wafwile ngwe tuhya, 
co kutunda mu mbunda kutwala ku mutwe wendi, wavyazimine ngwe vunengu 
vwakukwita mufwitilo.  

3Wolwele cuma cafwile ngwe livoko, wanjikokele ku vin̄ambu. Co mu cimona eci 
vene, Munzinzime wa Njambi wanjijundwile mu mukambwila, wanjitwalele ku 
Yelusalema. Wanjitwalele mukati ka cikolo ca ku kunto ca Njuvo ya Shukulu 
Kalunga, kuje kwakele kamponya ka vunyengwe kaje kaluvalesele Njambi.  

4 Co njamwene vumpau vwa Njambi ya Isalele, ngwe vuje vunjamwene omo 
njakele ku Ndonga ya KeVaLe 

5Njambi wendekele kuli yange ngwendi, “Muna munu, kenga ku kunto.” Co 
njakengeleko, kuje kuyehi na mutula, ku vukovelelo vwa ngila ya ku cikolo, 
njamwene kamponya ka vunyengwe kaje kaluvalesele Njambi.  

6Njambi wendekele kuli yange ngwendi, “Muna munu, wamono vije 
vilinakulingiwa ndi? Kenga ku vyuma vya vunyengwe vije vivalinakulinga vanu 
va Isalele kuje, valinakunjishekela kulyala manene kutunda ku mwela wange 
wakujela. Ukamona vyuma vya shwamwa manene kutuvakana evi.” 

7Co wanjitwalele ku vukovelelo vwa cipango ca anja, co wanjimwesele mbengwa 
ya mu civumbe.  

8Wendekele ngwendi, “Muna munu, tuva civumbe.” Njatuvile civumbe, co 
njawanene cikolo.  

9Wanjilekele ngwendi, “Kovela mukati umone vuvi, na vyuma vya vunyengwe 
vije vivalinakulinga kuje.” 

10Ngecivene, njakovelelemo nakumona. Vivumbe vyapwile vyakufwika na 
masona a manyoka na tusitu veka vakujeneka kujela, na vyuma vyeka vije vakele 
nakulemesa vaIsalele.  

11Vantwama va vaIsalele makumi atanu na vavali vakele kuje, amo na Njazaniya 
muna Shafane. Munu na munu wakwatele cikango cakwenyekela insense, co 
vwisi vwa insense vwakele nakukakumuka.  

12Co Njambi wanjihwile ngwendi, “Muna munu, wamono vije valinakulinga mu 
vushweke vantwama va vaIsalele ndi? Voshe valinakulemesela mu mulili muje 
munashulu na vifwa vya tumponya. Valyola malambi ngwavo, ‘Shukulu Kalunga 
katumono! Ikeye naseze lifuti.’” 

13Asinoni Shukulu Kalunga wendekele kuli yange ngwendi, “Ukavamona valinga 
vyuma vya vunyengwe manene kutuvakana evi.” 

14Ngecivene, wanjitwalele ku cikolo ca ku kunto ca mu Njuvo ya Shukulu 
Kalunga, wanjimwesele vanakazi vakele nakulila kutsa kwa njambi Tamuze.  

15Ikeye wehwile ngwendi, “Muna munu, unamono evi ndi? Ukamona vyuma vya 
vunyengwe manene.” 

16Ngecivene, wanjitwalele mukati ka cipango ca ku Njuvo ya Shukulu Kalunga. Co 
kuje kuyehi na cikolo ca mwela wakujela, mukati ka mutula na cikolo, mwakele 
vanalume makumi avali na vatanu. Vakengesele nima ku mwela wakujela, co 
vatsikamene a mavuli oku vanakenge mu ngangela, vakele nakulemesa litangwa 
omo lituuka.  

17Shukulu Kalunga wendekele kuli yange ngwendi, “Muna munu, unamono evi 
ndi? Ava vanu va mu Yunda kuvapwisilemo kulinga vyuma vyangoco vya 
vunyengwe vije viwunamono kuno, na vukalu vuje vunashandokela mu lifuti 
lyoshe. Embwe, vanapandele kwija nakuvilingila muno mu Njuvo yange, ngeci 
vanjiluvalese manene. Kenga muvali nakunjishaula akwaka minango ku majulu 
avo!  

18Vakaziva nzili yoshe ya vukalu vwange. Kunjikavecelela ngoco, nambe 
kuvazivilako mema ku mbunge. Vakalombela nakutambeka kuli yange ngwe 
muvasela, oloni kunjikavatolilila.” 

Ezekiyele 9 

Cihiso ca Yelusalema 

1Asinoni njazivile Njambi atambeka ngwendi, “Ijeni kuno, yeni vanalume 
vavanaangula mukuhisa nganda. Ijeni na vitwa vyeni.” 

2Co vwasi-vwasi vanalume vatanu na umo vezile kutundilila ku cikolo ca ku 
kunto ca ku Njuvo ya Shukulu Kalunga, umo na umo wambatele citwa cendi ca 
vushungu. Akati kavo akele munalume umo wazalele vuzalo vwa linyu, 
wambatele cisonekeso. Voshe vakovelele mu Njuvo ya Shukulu Kalunga 
vemanene kuyehi na mutula wa vunengu.  

3Co vumpau vwa Njambi ya Isalele vwatuukile ku vakelumbi, vwezile ku cikolo ca 
Njuvo ya Shukulu Kalunga. Co Shukulu Kalunga watambekele kuli munalume uje 
wazalele nanga ya linyu ngwendi,  

4 ”Ya wite mu nganda yoshe ya Yelusalema, nakwaka cizivukiso a luholo lwa 
munu na munu uje alinyenga, co ali na vusiwa, omwo a vyuma vya vunyengwe 
vije vilinakulingiwa mu nganda.” 

5Co njazivile Njambi endeka lalo kuli vaje vanalume vakwavo ngwendi, 
“Mukaveni mu nganda, co tsiyeni. Kesi musezeo munu, kesi muzivileo munu umo 
mema ku mbunge.  

6Tsiyeni vakulunu, na vakwenje, na vambanda, na vainavo, na vana. Oloni kesi 
mukwate uje ali na cizivukiso a luholo lwendi. Shangumukileni vene kuno ku 
Njuvo yange.” Ngecivene, vashangumukilile kuli vantwama vaje vemanene ku 
Njuvo ya Shukulu Kalunga.  

7Njambi wendekele kuli vakevo ngwendi, “Jwaleseni Njuvo yange. Shuliseni 
vipango na mivila ya vanu. Pangeni vipangi! “ Ngecivene, vashangumukile kutsiya 
vanu vaje vakele mu nganda.  

8Omo vakele nakutsiya vanu, njasalele ange lika. Co njakulamene asi 
nakutambeka ngwange, “Yove Shukulu Kalunga wa Akamwa ya Vyoshe, kuma 
unaluvala na Yelusalema ngeci ulinakutsiya munu woshe uje nasalao mu Isalele 
ndi?” 

9Njambi wakumbulwile ngwendi, “Vanu va mu Isalele na vanu va mu Yunda vali 
na mulonga wa vuvi vwakukomokesa. Vali na mulonga wakutsiya mu lifuti 
mwoshe, co mu Yelusalema munashulu na mulonga wakutsiya. Valinakwendeka 
ngwavo yange Kalunga, njinaseze lifuti lyavo, co kunjesi nakuvamona.  

10Oloni kunjikavazivilako mema ku mbunge, njikalinga kuli vakevo ngwe vije 
vivanalingi kuli vakwavo.” 

11Asinoni munu uje wazalele nanga ya linyu, waile nakwambulula kuli Shukulu 
Kalunga ngwendi, “Njinalingi ngwe muwanjishikile.” 

Ezekiyele 10 

Vumpau vwa Shukulu Kalunga vutunda mu Njuvo ya Shukulu Kalunga 

1 Njakengele ku mushongwa uje wakele akamwa ya mitwe ya vaje vikashama 
vakuyoya, akamwa yavo akele cuma cimo cakufwa ngwe litanda lije livapangele 
na limanya lya safile.  

2Co Njambi wendekele kuli uje munu wazalele vuzalo vwa nanga ya linyu 
ngwendi, “Ya mukati ka mavalo mwisi ya vaje vikashama, shulisa mavoko ove na 
manungu a tuhya. Asinoni shandwela manungu akamwa ya nganda.” Co 
njamukengelelele omo waile.  

3Vikashama vemanene mu mbwela ya Njuvo ya Shukulu Kalunga, omo 
wakovelelemo, co lishelwa lyashulisile mukati ka cipango.  

4Co vumpau vwa Shukulu Kalunga vwasholokele muli vaje vikashama, co vwezile 
ku cikolo ca Njuvo ya Shukulu Kalunga. Asinoni lije lishelwa lyashulisile Njuvo ya 
Shukulu Kalunga, co cije cipango cavyazimine na ceke.  

5Co muyoyo wa mambava a vaje vikashama, vauzivile nameme mukati ka 
cipango. Muyoyo uje walifwile ngwe lijwi lya Njambi Muka-nzili yoshe.  

6Omo Shukulu Kalunga washikile uje munalume wazalele nanga ya linyu 
kwambata tuhya mukati ka mavalo aje akele mwisi ya vikashama, co uje 
munalume wakovelelemo, nakwimana kuyehi na livalo limo.  

7Co cikashama umo waakele livoko lyendi mu tuhya tuje twakele mukati kavo, 
wanonele manungu amo nakuwaka mu livoko lya uje munalume wazalele nanga 
ya linyu. Co uje munalume wambatele aje manungu waile.  

8Njamwene ngeci cikashama umo na umo wakele na livoko lije lyalifwile ngwe 
lya munu mwisi ya mambava avo voshe.  

9 Co njamwene lalo mavalo awana kumukulo wa vaje vikashama umo na umo, co 
mavalo avyazimine ngwe mamanya a seo yakama.  

10Oshe afwile mumolika, ku livalo limo na limo kwakele livalo likwavo 
lyakovelele mukati ka livalo lyakama ku mutambela wa cilyo.  

11Omo vaje vikashama vendele, co vakele nakuya ku mutambela uvashakele 
kuya, kujeneka kutenguluka. Voshe vakele nakwendela amolika kuya ku 
mutambela woshe uje uvashakele kuya, kutenguluka.  

12Mivila yavo, na myongo, na mavoko, na mambava, na mavalo vyakele na mesho.  

13 Mavalo awa alifwile mumolika na aje njamwene mu cimona cange cakulivanga.  

14 Cikashama umo na umo wakele na vihanga viwana. Cihanga caakulivanga 
capwile cihanga ca ngombe wa nkomba, camucivali capwile cihanga ca munu, 
camucitatu capwile cihanga ca ndumba, co camuciwana capwile cihanga ca 
ngonga.  

15(Vapwile vikashama vakulifwa ngwe vaje vanjamwene kuyehi na Ndonga ya 
KeVaLe) Omo vaje vikashama vapululwile mu mukambwila 

16nakwenda, co mavalo avakavele, oshe aje avajangumwine mambava avo 
mukupulula, mavalo anga avakavele.  

17Omo vaje vikashama vemanene, co na mavalo emanene, omo vikashama 
vapululwile, co mavalo aile amolika navo, omwo akele nakwenda ku cizango ca 
vikashama.  

18Asinoni vumpau vwa Shukulu Kalunga vwatundile ku cikolo ca Njuvo ya 
Shukulu Kalunga, co vwezile ku mutambela uje wa akamwa ya vikashama.  

19Co vikashama vajangumwine mambava avo nakupulula kutunda asi oku 
njilinakuvakenga, mavalo aile amolika navo. Co vemanene kasimbu kakandondo 
ku cikolo ca mu ngangela ca Njuvo ya Shukulu Kalunga.  

20Co njavanongonwene ngeci, vakevo vene vikashama vaje vanjamwene mwisi ya 
Njambi ya Isalele ku Ndonga ya KeVaLe 

21Umo na umo wavo wakele na vihanga viwana, na mambava awana, na livoko 
lya vunu mwisi ya limbava limo na limo.  

22Co vihanga vyavo vyafwile ngwe vihanga vije vene vinjamwene ku Ndonga ya 
KeVaLe Co cikashama umo na umo wendele mwakushungama kujeneka 
kutenguluka.  

Ezekiyele 11 

Kuhisa Yelusalema 

1Munzinzime wa Njambi wanjijundwile nakunjitwala ku cikolo ca mu ngangela ca 
ku Njuvo ya Shukulu Kalunga. Co kuyehi na cikolo njamwene vanalume makumi 
avali na vatanu, amo na Njazaniya muna Azule na Pelatiya muna Mbenaya, 
vantwama vavali va muyati.  

2Co Njambi wendekele kuli yange ngwendi, “Muna munu, vanalume ava vaka-
kutumba matumbe amavi, nakwana kunangula kwakuvi muno mu nganda.  

3Valinakwendeka ngwavo, ‘Kutukatungu vinjuvo ololo. Eyi nganda inapu ngwe 
ndeo yakuteleka, co yetu tunapu ngwe situ ilimo, oloni ilinakutunyunga ku 
tuhya.’  

4Ngecivene, ololo, muna munu, vambulwile vuka-kwimanena vwakuvahisa.” 

5Munzinzime wa Shukulu Kalunga wezile ali yange, co Shukulu Kalunga 
wanjilekele kwendeka kuli vanu ngwange, “Vanu va Isalele, njazivuka 
vimulinakwendeka, na matumbe mulinakutumba.  

6Munatsii vanu vavangi manene muno mu nganda, co mu vitapalo mwoshe 
munashulu na mivila ya vanu vaje munatsii.  

7 “Ngecivene, evi vikevyo vinjendeka kuli yeni, yange Kalunga wa Akamwa ya 
Vyoshe. Mwa vushunga nganda eyi inapu ndeo yakuteleka, oloni situ inapu 
veyajo? Situ inapu mivila ya vanu vaje munatsii! Co yeni kumukakala muno 
embwe! Njikamyumbila anja ya nganda! 



1469 

©The Bible Society of Zambia, 2006. 

 

8Kuma yeni muziva lyova lya mikwale ndi? Njikanena vanu vaka-mikwale 
vakumilwise. 

9Njikamitundisa mu nganda nakumyana ku mavoko a vangenzi. Njinamisompela 
kutsa,  

10co vakamitsiila mu nzita mu lifuti lyeni. Asinoni munu woshe akazivuka ngeci 
yange njapwa Kalunga.  

11Nganda eyi kuyikaminyungu, ngwe ndeo muyikanyungu situ embwe. 
Njikaminyanyamesela kwoshe kuje kumukakala mu lifuti lya Isalele.  

12Co mukazivuka ngweni yange njapwa Kalunga, omwo kumwanyungile mashiko 
ange, nambe kulinga vije vinjamishikile, oloni munononoka mashiko a miyati ya 
vaje vanamizengeleka.” 

13Omo njambulwile vuka-kwimanena, Pelatiya muna Mbenaya watsile. Co vwasi-
vwasi njakulamene asi nakutambeka ngwange, “Embwe, Shukulu Kalunga wa 
Akamwa ya Vyoshe! Kuma ukanyongesa vanu voshe vaje vanasalao mu Isalele 
ndi?” 

Cikulaeso ca Njambi kuli vinzinda 

14Shukulu Kalunga wendekele kuli yange ngwendi,  

15 “Muna munu, vanu vali mu Yelusalema valinakwendeka ali yove, na ali 
vavushoko vwove vaIsalele vaje vali mu vunzinda. Valinakwendeka ngwavo, 
‘Vinzinda vali kulyala nakulemesa Shukulu Kalunga. Shukulu Kalunga natwana 
lifuti lino kupwa vufuko vwetu.’  

16 “Ngecivene, leka vakweni vinzinda vije vinjendeka. Yange njavatumine 
kukakala akati ka miyati ya kulyala, nakuvashandwela akati ka mafuti eka. 
Nameme ngoco, a simbu ino vene, njikakala amo navo ku mafuti kuje kuvanai.  

17 “Ngecivene, valeke evi yange Kalunga wa Akamwa ya Vyoshe, njendeka. 
Njikavakungulula kuvatundisa ku mafuti aje njavashandwelele, co njikavana 
lifuti lya Isalele.  

18Omo vakeluka, vakatundisa vyoshe vije vyakujwala na tumponya va 
vunyengwe vaje vakawana.  

19 Njikavana vimbunge vyaviha na mana amaha. Njikatundisa vimbunge vyavo 
vyakukola ngwe mamanya, co njikavana vimbunge vyakwononoka.  

20Asinoni vakanyunga mashiko ange, nakwononoka vilongesa vyange vyoshe. 
Vakapwa vanu vange, nange njikapwa Njambi yavo.  

21Oloni njikanyanyamesa lika vanu vaje vazema kulemesa vyakujwala, na 
tumponya twa vunyengwe. Njikavanyanyamesa omwo vije vivanalingi.” Shukulu 
Kalunga wa Akamwa ya Vyoshe, nendekamo.  

Vumpau vwa Njambi vutunda mu Yelusalema 

22 Vikashama vakuyoya vashangumukile kupulula, na mavalo aile amo navo. Co 
vumpau vwa Njambi ya Isalele vwakele ali vakevo.  

23Asinoni vumpau vwa Shukulu Kalunga vwatundile a nganda, vwaile a 
munkinda wa mu ngangela.  

24Mu cimona, Munzinzime wa Njambi wanjijundwile nakunjiilwisila lalo ku 
vinzinda ku Mbambilone. Asinoni cije cimona njamwene caile,  

25co njalekele vinzinda vyuma vyoshe vije vyanjimwesele Shukulu Kalunga.  

Ezekiyele 12 

Muka-kwimanena apwa muka-kuliita 

1Shukulu Kalunga wendekele kuli yange ngwendi,  

2 ”Muna munu, yove uli akati ka vanu vaka-kutengulukila. Vali na mesho, oloni 
nacimo cai vamona, vali na matwi, oloni nacimo cai vaziva, omwo vapwa vanu 
vaka-kutengulukila.  

3 “Ololo, muna munu, longekeya citele ngwe mwakalingi munu muka-kuliita, co 
ya omo kanda vutsiki vucete. Tava ngeci vanu voshe vakumone omo uya ku 
mutambela weka. Amo vaje vaka-tengulukila vakakumona.  

4Simbu kucili mutanya, longekeya citele cove ca ku vunzinda, ngeci vase 
kukumona, co vatave ngeci vakukengelele omo uya ku cingwezi ngwe munu aya 
mu vunzinda.  

5Simbu vacili nakukengelela, co tuva mbengwa akati ka civumbe ca njuvo yove, 
co ambata citele cove nakucituwisila mu mbengwa.  

6Tava ngeci vakukengelele omo wambata citele a citsili cove nakuya mu 
lisusulungu oku unalalameka, ngeci kesi umone kuje kuulinakuya. Eci ciwulinga 
cikapwa kunangula Isalele.” 

7Co njalingile vije vyanjilekele Shukulu Kalunga kuvilinga. A litangwa lije vene 
njalongekeyeye citele ngwe mwakalingi muka-kuliita, co cingwezi cije omo 
kwakele lisusulungu, njatuvile mbengwa a civumbe na mavoko ange nakutuuka 
anja. Simbu vanu voshe vanjikengelelele, njaakele citele cange a citsili, co njaile.  

8Co alikaki mutondo, Shukulu Kalunga wendekele kuli yange ngwendi,  

9 “Muna munu, ololo vaje vaIsalele vaka-kutengulukila valinakukwihula vije 
viwulinakulinga,  

10valeke vije yange Kalunga wa Akamwa ya Vyoshe, njilinakwendeka kuli vakevo. 
Majwi awa anapu a muna mwene wa munalume uje alinakushwana mu 
Yelusalema, na vanu voshe vaje valimo lalo. 

11Valeke ngwove vije viwunalingi vinapu cimweso ca vije vikalingiwa kuli 
vakevo, vakavafungulula nakuvapwisa vinzinda.  

12 Muna mwene wa munalume uje alinakuvashwana, akambata vitele vyendi a 
citsili mu lisusulungu, nakutewa nakutuukila mu mbengwa ije ivakamutuvila mu 
civumbe. Akalalameka, co kakamono kuje kwalinakuya.  

13Oloni njikajangumuna linimbwa lyange nakumukwatelao. Asinoni 
njikamutwala ku nganda ya Mbambilone, akatsila kuje kujeneka kuyimona.  

14Co njikashandwela mu mitambela yoshe vanu voshe va mu mbanja yendi vaka-
kumunangula na vaka-kumunyunga, co vanu vakavashakezeka ngeci vavatsiye.  

15 “Omo njikavashandwela akati ka miyati ya vanu veka na mu mafuti eka, co 
vakazivuka ngeci kuma yange Kalunga.  

16Njikatava vavandondo lika kuputumuka mu nzita, na ku njala ya lyangengela, 
na ku mushongo, ngeci akati ka miyati ije, vakananguke vati muvyafwa vilinga 
vyavo vya vunyengwe, co vakazivuka ngeci kuma yange Kalunga.” 

Cimweso ca muka-kwimanena wakujaja 

17Shukulu Kalunga wendekele kuli yange ngwendi,  

18 “Muna munu, jaja omo ulya, co lijujukile na lyova omo unwa.  

19Leka muyati woshe ngwove awa akewo majwi a Shukulu Kalunga wa Akamwa 
ya Vyoshe kuli vanu va mu Yelusalema, vaje vacili nakuyoya mu lifuti lyavo 
ngwove vakajaja omo vakalya, nakulijujukila na lyova omo vakanwa. Lifuti lyavo 
likemuka ngundu, omwo vanu voshe vaje valinakukalamo kuvesi nakukava 
mashiko. 

20Vinganda vije vinashulu na vanu ololo vakavinyongesa, co lifuti likapwa 
mambo yangoco. Asinoni vakazivuka ngeci yange Kalunga.” 

Visimo vije vivazivuka vavangi na majwi aje kuvazivuka vavangi 

21Shukulu Kalunga wendekele kuli yange ngwendi,  

22 “Muna munu, omwo vikajo vanu va Isalele valinakwilukila-ilukila cisimo eci 
ngwavo, ‘Simbu ilinakuya, co vuka-kwimanena vunapu vwangoco! ‘ 

23Ololo valeke vije yange Kalunga wa Akamwa ya Vyoshe, njilinakwendeka a 
vyuma evi. Yange njikamanesa cisimo cije. Co kuvakaciilukila-ilukila lalo mu 
Isalele embwe. Valeke ngwove, ‘Simbu inete, co vuka-kwimanena vukapwa vwa 
vushunga! ‘ 

24 “Akati ka vanu va Isalele, kuwakakala lalo vimona vya makuli, nambe vuka-
kwimanena vwakuungumwisa.  

25Yange Kalunga, njikendeka kuli vakevo, co vije vinjikendeka vikalingiwa. 
Kwishwala kucikakalako lalo embwe. Mu simbu yakuyoya kweni kwoshe, yeni 
vaka-kutengulukila, njikalinga vije vinjaminangwile ngeci njikavilinga. Yange 
njinendekamo,” mwalinakwendeka Shukulu Kalunga wa Akamwa ya Vyoshe.  

26Shukulu Kalunga wendekele kuli yange ngwendi,  

27 “Muna munu, vaIsalele valinakuyongola ngeci vimona vyove na vuka-
kwimanena vwove vinapu vya kulutwe manene. 

28Ngecivene, valeke ngwove yange Kalunga wa Akamwa ya Vyoshe, 
njilinakwendeka ngwange, ‘Kukukakala lalo kwishwala embwe. Evi vinjinendeka 
vikalingiwa. Munjinendeka yange Kalunga.’” 

Ezekiyele 13 

Vuka-kwimanena vwakulwisa vaka-kwimanena va vanalume va makuli 

1Shukulu Kalunga wendekele kuli yange ngwendi,  

2 “Muna munu, hisa vaka-kwimanena va Isalele vaje valinakulilingila vuka-
kwimanena vwavo vavenya. Valeke vatolilile lijwi lya Shukulu Kalunga.” 

3Evi vikevyo vyalinakwendeka Shukulu Kalunga wa Akamwa ya Vyoshe ngwendi, 
“Ava vaka-kwimanena va vilema vanavindama! Valinakwendeka viyongola vyavo 
vavenya nakwambulula vimona vyavo vavenya.  

4Yeni vanu va Isalele, vaka-kwimanena veni vanapu ngwe vimbanje vangoco vaje 
valinakuyoya mukati ka ngundu.  

5Kuvesi nakunyunga ku mitambela kuje kunaviya vivumbe, nambe kutungulula 
vivumbe, ngecivene, Isalele kasa kulyamena omo nzita ikaija a litangwa lya 
Shukulu Kalunga.  

6Vimona vyavo vinapu vya makuli, na vuka-kwimanena vwavo vunapu vwa 
makuli. Valinakwendeka ngwavo valinakwambulula majwi ange, oloni 
kunjavatumine embwe. Oloni vashaka ngeci majwi avo apwe a vushunga!  

7Njivaleka ngeci vije vimona valinakumona vinapu vya makuli, na vuka-
kwimanena vuje valinakwambulula vunapu vwa makuli. Yeni mulinakwendeka 
ngweni awa anapu majwi ange, oloni kunjendekele kuli yeni embwe! “ 

8Ngecivene, Shukulu Kalunga wa Akamwa ya Vyoshe alinakwendeka kuli vakevo 
ngwendi, “Majwi eni anapu a makuli, co lalo na vimona vyeni vinapu vya makuli. 
Yange njilinakumilwisa.  

9Ololo njiminyanyamesa yeni vaka-kwimanena va vimona vya makuli, 
nakwambulula vuka-kwimanena vwakutanganesa. Kumukakalako, omo vanu 
vange vakalikungulula nakutumba matumbe, co mazina eni kuvakaakako ku 
mukana wa mazina a vandambo va Isalele, kumukeluka ku lifuti lyeni. Asinoni 
mukazivuka ngeci yange Kalunga wa Akamwa ya Vyoshe.  

10 ”Vaka-kwimanena valinakuungumwisa vanu vange akwendeka ngwavo vyuma 
vyoshe vinapu vyavivwa. Oloni mwa vushunga vyuma vyoshe kesi vyavivwa 
embwe! Vanu vange vanatungu civumbe ca mamanya akushengenya, co vaka-
kwimanena vanaija nakucikwita mufwitilo wakutoka.  

11Leka vaka-kwimanena ngwove civumbe cavo cikawila asi. Njikanyokesa nyonzi 
ya mungole. Nyonzi yakama ya mamanya ikanyokelao, na lihunzi lyakama 
likahuwilao.  

12Co civumbe cikasiwukila asi, co vanu voshe vakamihula ngwavo seo mukajo 
walingile uje mufwitilo wakutoka?” 

13Ngecivene, evi vikevyo vyalinakwendeka Shukulu Kalunga wa Akamwa ya 
Vyoshe ngwendi, “Mukuluvala kwange, njikatuma lihunzi lyakama, na nyonzi ya 
mungole, na nyonzi ya mamanya mukunyongesa civumbe.  

14Njilinakuyongola kusiwula civumbe cije civakwitile mufwitilo wakutoka, 
nakucivujula, nakuseza luvula lwa mamanya mwangoco. Cikawa nakumitsiya 
muvavoshe. Asinoni vanu voshe vakazivuke yange Kalunga.  

15 “Civumbe na vaje vacikwitile mufwitilo wakutoka vakaziva vukalu vwange. 
Asinoni njikamileka ngwange cije civumbe cinanyongo, na vaje vacikwitile 
mufwitilo wakutoka vananyongo,  

16vakevo vaje vaka-kwimanena vakulaesele Yelusalema ngwavo vyuma vyoshe 
vinapu vyavivwa, kuma vyuma kuvyapwile vyavivwa embwe! “ Mwanendeka 
Shukulu Kalunga wa Akamwa ya Vyoshe.  

Vuka-kwimanena vwakulwisa vaka-kwimanena va vanakazi va makuli 

17Shukulu Kalunga wendekele ngwendi, “Ololo, muna munu, kenga vanakazi vaje 
vali akati ka vanu vove vaje vambulula vya vuka-kwimanena. Vaile,  

18co valeke vije vyalinakwendeka Shukulu Kalunga wa Akamwa ya Vyoshe kuli 
vakevo ngwove, “ ‘Yeni vanakazi munavindama! Mulinakutungila vanu voshe 
mikalo ya ku mavoko, co lalo mulinakulingila vanu voshe vinanga vya ku mitwe 
vya mikalo ya manseno, ngeci vakele na nzili a myonyo ya vakwavo vanu. 
Mushaka kukala na nzili ya mwonyo na nzili ya kutsa a vanu vange 
nakuyipangesa ku nganyo yeni vavenya.  

19Mulinakunjishaula ku mesho a vanu vange, ngeci mushulise mavoko eni na 
mbale ya maumwa na mikasha yaindondo ya makende. Mukatsii vanu vaje 
kuvapandele kutsa, nakuyoyesa vaje vanapandele kutsa. Mwambulula makuli 
kuli vanu vange, co vamitava.’” 

20Evi vikevyo vyalinakwendeka Shukulu Kalunga wa Akamwa ya Vyoshe 
ngwendi, “Njazinda mikalo ya ku mavoko ije mulinakupangesa ngeci mukale na 
nzili a mwonyo na kutsa. Njikayitongonona nakuyitundisa ku mavoko eni, 
nakupatula vanu vaje mwakele nakupangesa.  

21 “Njikatundisa mikalo yeni nakutava vanu vange kupatuka ku mavoko eni a 
simbu imolika. Asinoni mukazivuke ngeci yange Kalunga.  

22 “A makuli eni, mulinakutanganesa vanu vavavwa, vaje kunjashakele ngeci 
vavulumuke. Mulinakuvindika vaka-vuvi kwecela vuvi vwavo ngeci vayoye.  

23 “Ngecivene, ololo vimona vyeni vya makuli na vuka-kwimanena vweni 
vwakuungumwisa vunahu. Njilinakupatula vanu vange vatunde ku mavoko eni, 
muzivuke ngeci yange Kalunga.” 

Ezekiyele 14 

Njambi ahisa tumponya 

1Vamo vantwama va vaIsalele vezile nakunjihula cizango ca Shukulu Kalunga.  

2Co Shukulu Kalunga wendekele kuli yange ngwendi,  

3 “Muna munu, ava vanu vanaaka vimbunge vyavo ku tumponya, co vanecelela 
tumponya kuvatwamenena mu vuvi. Kuma vanayongola ngwavo yange 
njikavakumbulula ndi?  

4 “Ololo endeka kuli vakevo nakuvaleka vije vinjendeka yange Kalunga wa 
Akamwa ya Vyoshe, ngwange, kaIsalele woshe uje naaka mbunge yendi ku 
tumponya nakutava ngeci vamutwamenene mu vuvi, co lalo aija nakwihula 
muka-kwimanena, co njikamukumbulula kukumbulula kuje kunapande 
tumponya twendi twatungi!  

5Tumponya tuje twoshe tunatengulula vaIsalele nakuvatundisa kuli yange, oloni 
kukumbulula kwange kukavatengulula, co vakanjisingimika lalo.  

6 “Ngecivene, ololo, leka vaIsalele vije vinjendeka yange Kalunga wa Akamwa ya 
Vyoshe, ngwange, ilukeni, co sezeni tumponya tweni twa vunyengwe.  

7 “Simbu yoshe omo umo wa vaIsalele nambe umo wa vaka-kwija uje alinakukala 
mu munga ya vaIsalele atunda kuli yange nakulemesa tumponya, co aya 
nakwihula kuli muka-kwimanena, co yange Kalunga njikamukumbulula!  

8Co njikamupopolola. Njikamulinga cimweso. Njikamutundisa ku munga ya vanu 
vange, ngeci ukazivuke ngwove yange njapwa Kalunga.  

9 “Nga muka-kwimanena akumbulula vya makuli, yange Kalunga njinamulingisa 
ngeci akumbulule vya makuli. Co njikamutundisa ku vanu va Isalele.  

10Muvuvali vwavo muka-kwimanena na uje namwihula vakavanyanyamesa mu 
cifwa cimolika.  

11Njikalinga cuma eci mukunyunga vaIsalele kutewa vatunda kuli yange 
nakulijwalesa vakevo vavenya na vuvi vwavo. Vanapu vanu vange, nange njinapu 
Njambi yavo.” Mwanendeka Shukulu Kalunga wa Akamwa ya Vyoshe.  

Nowa na Ndanele na Yombi 

12Shukulu Kalunga wendekele kuli yange ngwendi,  

13 “Muna munu, nga lifuti lilinga vuvi, nakujeneka kulongwa kuli yange, co 
njikolola livoko lyange nakuviisa vyakulya vyamwo. Co njikatumamo njala ya 
lyangengela nakutsiya vanu na tusitu mu cifwa cimolika.  

14Nameme nga vaje vanalume vatatu, Nowa na Ndanele na Yombi, vakelemo, nga 
vanamena lika myonyo yavo. Mukemwo mwanendeka Shukulu Kalunga wa 
Akamwa ya Vyoshe.  

15 “Nambe nga njituma tusitu mukutsiya vanu, co lifuti likale mu vushonde, ngeci 
munu naumo wai ase kwitamo,  

16nameme nga vaje vanalume vatatu vakele muje, mwa vushunga vene yange 
Kalunga wa Akamwa ya Vyoshe, njapwa Njambi wakuyoya, nga kuvasele 
kwamena nameme myonyo ya vana vavo. Nga vanamena lika myonyo yavo, oloni 
lifuti likapwa mambo.  

17 “Nambe nga njanenele nzita a lifuti lije, nakutuma vitwa vyakunyongesa, 
nakuzilula vanu na tusitu mu cifwa cimolika,  

18nameme nga vaje vanalume vatatu vakele muje, mwa vushunga vene yange 
Kalunga wa Akamwa ya Vyoshe, njapwa Njambi wakuyoya, nga kuvasele 
kwamena nameme myonyo ya vana vavo, oloni nga vanamena lika myonyo yavo.  

19 “Nambe nga njituma mushongo wakulitambwisa a lifuti lije, co kuluvala 
kwange kukatsiya myonyo ya vanu vavangi, kutsiya vanu na tusitu,  

20nameme nga Nowa na Ndanele na Yombi vakele muje, mwa vushunga vene 
yange Kalunga wa Akamwa ya Vyoshe, njapwa Njambi wakuyoya, nga kuvasele 
kwamena nameme myonyo ya vana vavo, oloni nga vanamena lika myonyo 
yavo.” 

21 Evi vikevyo vyalinakwendeka Shukulu Kalunga wa Akamwa ya Vyoshe 
ngwendi, “Njikatuma vihiso vyange viwana vyakama manene a Yelusalema, nzita, 
na njala ya lyangengela na vikashama na mushongo, mukunyongesa vanu na 
tusitu mu cifwa cimo. 

22Ngecivene, nga mukasala vamo vakovoka, co vakamena vana vavo, munapande 
kuvakenga mwamuvwa omo vaija kuli yeni. Kengeni vingila vyavo na vilinga 
vyavo, co taveni ngeci cihiso cinjilinakunena a Yelusalema cinapu ca vushunga,  

23asinoni mukazivuke ngeci kuma cihiso cange ali vakevo capwile ca vushunga.” 
Mwanendeka Shukulu Kalunga wa Akamwa ya Vyoshe.  

Ezekiyele 15 

Cisimo ca mukolovozi wa vushuka vwa vinyu 

1Shukulu Kalunga wendekele kuli yange ngwendi,  

2 “Muna munu, mukolovozi wa vushuka vwa vinyu unatuvakana vatijo muti? 
Nambe munango wa mukolovozi wa vushuka vwa vinyu unatuvakana vatijo miti 
ya mu shwata?  

3Kuma wasa kuupangesa kulingao cuma cimo ndi? Wasa kushongao mbambo 
yakushukikao vyuma ndi?  

4Wapwa wauvwa lika kuuvwekesa tuhya. Omo vishongo vinenye, co nevi vya 
akati vinazivala, kuma wasa kulingao cuma cimo ndi?  

5Omo simbu kanda wenye, wapwile vene wangoco. Ngeci ololo tuhya 
twawenyeka wazivala, co unapu oni wangoco-ngoco.” 

6Ngecivene, evi vikevyo vyalinakwendeka Shukulu Kalunga wa Akamwa ya 
Vyoshe ngwendi, “Ngwe mukolovozi wa vushuka vwa vinyu vautundisa mu 
shwata nakuwenyeka, ngecivene, mukemwo munjikalinga na vanu ava vali mu 
Yelusalema,  

7co njikavahisa. Vanaputumuka ku tuhya tumo, oloni tuhya tukwavo 
tukavenyeka njwa. Omo njikavahisa, co mukazivuka ngeci yange njapwa Kalunga.  

8Vapwile vaka- kunjikulaela, ngecivene, lifuti njikalipwisa mambo.” Mwanendeka 
Shukulu Kalunga wa Akamwa ya Vyoshe.  

Ezekiyele 16 

Yelusalema yakujeneka kulongwa 

1Shukulu Kalunga wendekele lalo kuli yange ngwendi,  

2 “Muna munu, leka Yelusalema vyuma vya vunyengwe vije vyalingile.  

3Leka Yelusalema vije vyalinakwendeka nendi Shukulu Kalunga wa Akamwa ya 
Vyoshe ngwendi, “Yove wasemukilile mu lifuti lya Kanana. Isho wapwile 
kaAmoli, co vanyoko vapwile kaHiti. 

4Omo wasemukile naumo wai wavatwile n̄owa yove, nambe kukujwelesa, nambe 
kukukwita mwongwa, nambe kukuzengela a nanga.  

5Naumo wai wakuzivilileko mema ku mbunge nakukulingilako vyuma evi. Omo 
wasemukile, naumo wai wakuzemene. Vakumbilile mushandangala yangoco.  

6 “Asinoni omo njetile kuyehi nove, njakumwene ulivulunga mu maninga ove, 
walivulungile mu maninga, oloni njakuyoyesele.  

7Yange njakukolesele ngwe muti wauvwa. Wakolele na nzili na vulaja, co 
wapwile mumbanda. Mavele ove apwile amavwa, co vin̄ambu vyove vyakolele, 
oloni yove wakele mushelengwa.  

8 “Co omo njetile kuli yove lalo, njamwene ngeci simbu yove inete yakukala na 
cizemo. Njakufwikile na kazaku kange, co njakulaesele kukuzema. Eyo, 
njalikumiiye nove cikumiiyo ca vulo, co yove wapwile u wange.” Evi vikevyo 
vyanendeka Shukulu Kalunga wa Akamwa ya Vyoshe.  

9 “Asinoni njambatele mema nakujwelesa maninga ove. Co njakuvwavesele mazi 
a olive a cikonde cove.  

10Njakuzikile vuzalo vwakushelasana, nakukuzika vin̄aku vyavivwa vya cipapa 
ku mendi ove, nakukuzika lilesu lyakuseneta ku mutwe, na kazaku ka linyu.  

11Njakuzikile vya senga, maseka a ku mavoko, na sungu mu mukoshi.  

12Njakwakele kanzeya ku majulu ove, na vimbilingwa ku matwi ove, nakukuzika 
cilongo cacivwa ku mutwe wove.  

13 “Wazalele maseka a ngolinde na siliva, co wazalele vinanga vya linyu na nanga 
yakuseneta yakucakeya. Yove walile likende lyalivwa lyakupanga na vunga 
vwavuvwa vwa tiliku na vuki na mazi a olive. Vuvwa vwove vwavyazimine, co 
wapwile vamwene.  

14Yove watsimanene ku miyati yoshe omwo vuvwa vwove, omwo yange 
njakulingisile ngeci upwe uwamuvwa manene.” Evi vikevyo vyanendeka Shukulu 
Kalunga wa Akamwa ya Vyoshe.  

15 “Oloni yove wakulaelele vuvwa vwove, na lutsimo lwove, co walingile 
vupangala na munu woshe uje wezile kuli yove.  

16Wapangesele vuzalo vwove nakuvucakeya mu mitambela yove yakulemesela 
ngeci mwa cikwizi, walikundikile kuli munu woshe-iwoshe.  

17Wambatele siliva na ngolinde ya senga ije injakwanene, co wayipangesele 
kuyipwisa tumponya twa vanalume nakulinga navo vupangala.  

18Wambatele vuzalo vwakushelasana vunjakwanene wavuzikile tumponya, co 
wakombelelele ku tumponya mazi a olive na insense vije vinjakwanene. 

19Njakwanene vyakulya, na vunga vwavuvwa vwa tiliku na mazi a olive na vuki, 
oloni yove wavikombelelele ku tumponya ngeci uvavwaelelese. Evi vikevyo 
vyanendeka Shukulu Kalunga wa Akamwa ya Vyoshe.  

20”Co lalo watambwile vana va vanalume na ava va vanakazi vaje vawanjikitilile 
nakuvakombelela kupwa n̄ombelo ku tumponya. Kuma kucapwile cacivi manene 
kujeneka kulongwa kuli yange,  

21nakujeneka kwambata vana vange nakuvakombelela ku tumponya ndi?  

22A simbu yakuyoya kwove kwa vunyengwe omo wapwile cikwizi, kuwanukile 
simbu ya vwanike vwove, omo wakele mushelengwa nakulivulunga mu maninga 
ove.” 

Vuyoye vwa Yelusalema vwa vukwizi 

23Shukulu Kalunga wa Akamwa ya Vyoshe wendekele ngwendi, “Unanyongo! 
Unanyongo! Yove walingile vuvi vwoshe vuje,  

24co watungile mitambela yakulemesela tumponya kumukulo wa vingila vyoshe 
nakulingilako vupangala.  

25Yove wakokelele vuvwa vwove mukati ka mandova. Yove walyanene kuli munu 
woshe uje wezile kuyehi nove, co yove walipwisile cikwizi a litangwa na 
litangwa.  

26Unalingi vupangala na vaka-Ingito va mashungu vaje vawalyata navo, co 
vupangala vwove vwanjiluvalesele.  

27 “Co ololo njinolola livoko lyange, nakukuhisa, co njinakunyeke vivezikiso 
vyange. Njinakukundika ku mavoko a vaFilisitiya, vaje vakuzinda, co vanazivi 
vunyengwe vwa vilinga vyove vya vukwizi.  

28 “Unalingi lalo vupangala na vaAsilya, omwo kuwakutile na mashungu. Co 
wapwile cikwizi cavo, oloni nameme ngoco kuvakukutisile na mashungu.  

29Yove lalo wapwile u cikwizi ca vaMbambilone, muyati uje wa vanu 
vakunganyala, oloni anga vene kuvakukutisile na mashungu.” 

30Evi vikevyo vyendeka Shukulu Kalunga wa Akamwa ya Vyoshe ngwendi, 
“Unalingi vyoshe evi ngwe cikwizi wakujeneka shwamwa.  

31A tapalo na tapalo watungilileo mitambela yakulemesela tumponya, 
nakulingilao vupangala. Oloni yove kuwatondele vimbongo ngwe vikwizi vamo.  

32Yove unapu ngwe munakazi uje alinga vupangala na vangenzi oloni kazeme 
munalume wendi.  

33Vikwizi voshe vakavondo, oloni yove waanene vwana kuli vikwizi vove voshe 
kupwa lizika-kanwa, ngeci vatunde ku mitambela yoshe valinge nove vupangala. 

34Yove lalo vukwizi vwove vunalyangunuka na vuje vwa vakweni. Naumo wai 
wakusindiiye kulinga vupangala. Yove kuwesi kutambula fweto, yove 
ulinakuvafweta! Eyo, mukemwo muunalyangunuka na vakweni.” 

Kusompa kwa Njambi a Yelusalema 

35Ngecivene, Yelusalema, yove cikwizi! Tolilila evi vyendeka Shukulu Kalunga.  

36Evi vikevyo vyalinakwendeka Shukulu Kalunga wa Akamwa ya Vyoshe 
ngwendi, “Washulwile vuzalo vwove, co akupwa cikwizi, walyanene ku vikwizi 
vove, na ku tumponya twove twoshe twa vunyengwe, co watsiile vana vove 
nakuvakombelela ku tumponya. 

37Omwo a cuma eci njikakungulwila amo vikwizi vove voshe valaja, vaje 
vawashakele na vaje vawazindile. Cooni njikakukungulwilavo ku mitambela 
yoshe, asinoni njikakushulula vuzalo vwove ngeci vakamone mushelengwa wove.  

38Njikakuhisa akulinga vupangala nakutsiya, co mukuluvala kwange na mu 
vukalu vwange, njikakusompela kutsa.  

39Njikakukundika mu mavoko avo, co vakasiwula mitambela kuje walingilile 
vupangala nakulemeselako tumponya. Vakambata vuzalo vwove na sungu yove, 
co vakakuseza mushelengwa.  

40”Vakashongangeya munga ngeci vakwashe mamanya, vakakutetanga vipuka-
vipuka na mikwale yavo.  

41Vakenyeka vinjuvo vyove nakutava mbunga ya vanakazi kumona cihiso cove. 
Co njikakuvindika kupwa cikwizi, nakukuvindika lalo kwana vwana ku vikwizi 
vove. 

42Asinoni vukalu vwange vukahwa, njikoloka kuluu. Kunjikaluvala lalo nambe 
kulinga lifuwa. 

43Yove unevala munjakulingile omo wapwile u mwanike, co unanjiluvalesa a 
vyuma vyoshe vije viwalingile. Mukemwo njinakulingisa ngeci ufwete omwo a 
vije vyoshe. Omwo vikajo unaakelako lalo vupangala ku vyuma vyoshe vya 
vunyengwe vije viwalingile?” Mwanendeka Shukulu Kalunga wa Akamwa ya 
Vyoshe.  

Muvafwa vaina mukemwo mwafwa na mwana 

44Shukulu Kalunga wendekele ngwendi, “Vanu vakata cisimo eci ali yove 
Yelusalema ngwavo, ‘Muvafwa vaina mukemwo mwafwa na mwana.’  

45Mwa vushunga yove u muna vanyoko. Vanyoko vasezele munalume wavo na 
vana vavo. Yove wafwa ngwe vandokazi vove, vaje vazindile vanalume vavo na 
vana vavo. Yove amolika na vinganda vije walifwa navyo mwakele na vanyoko 
kaHiti, co ishweni wapwile kaAmoli.  

46 “Ndokazi yove wa mukulunu, wapwa Samaliya, wakala ku kunto na vana vendi. 
Co ndokazi yove wa mwanike, wapwa Sondoma, wakala mu mbwela na vana 
vendi.  

47Kuma yove kuwapwisilemo kukava vingila vyavo, nambe kulinga vilinga vyavo 
vya vunyengwe vije vivalingile? Oloni mu kasimbu kakandondo lika, yove 
walingile vyavivi kutuvakana vije valingile vakevo.  

48 “Shukulu Kalunga wa Akamwa ya Vyoshe alinakwendeka ngwendi, mwa 
vushunga vene omo yange njinapu Njambi wakuyoya, ndokazi yove Sondoma na 
vana vendi kuvalingile vuvi vuje vuulinakulinga yove na vana vove.  

49Sondoma na vana vendi valyalesele, omwo vakele na vyakulya vyavingi, co 
vayoyele mu kwoloka namukuhwima, oloni kuvakwasele tuutu na vanu vaka-
kujeneka.  

50Valyalesele nakukaluwisa vimbunge vyavo, co valingile vyuma vije vinjazinda, 
ngecivene, njavanyongesele, ngwe muunazivukila.  

51 “Samaliya kalingile vuvi ngwe vumwalingile yeni. Yeni mwalingile vya 
vunyengwe manene kutuvakana vuje vwalingile ikeye. Omwo vyuma vyoshe vije 
vya vunyengwe walingile, wasambesele vandokazi vove kupwa vakujeneka 
mulonga.  

52Ngecivene, ololo, yove ukakala na shwamwa omwo wavangelele vandokazi 
vove. Vuvi vwove vwapwile vwa vunyengwe manene kutuvakana vuvi vwavo. 

Vakevo vanasholoka kupwa vakulongwa kutuvakana yove. Ngecivene, ukaziva 
shwamwa nakushauka omwo wapwisile vandokazi vove kupwa va kulongwa.” 

Sondoma na Samaliya vakavelwisa 

53Shukulu Kalunga wendekele ku Yelusalema ngwendi, “Njikavezikisa Sondoma 
na membo endi, na Samaliya na membo endi. Eyo, nove lalo njikakuvezikisa.  

54Ukalizivisa shwamwa yove vavenya, co kushauka kwove kukamwesa 
vandokazi vove vuvwa vwavo.  

55Vakakala lalo mwamuvwa, co yove na membo ove akeluka lalo.  

56Kuma kuwashendumwine ndokazi yove Sondoma a matangwa aje omo 
walyalesele,  

57simbu kanda vuvi vwove vuje vuwalingile vusholoke? Co ololo unafu ngwe 
ikeye, vaEndome na vaFilisitiya na vandambo vove veka vaje vakuzinda 
valinakukushendumuna.  

58Yove unapande kuyanda nakushauka, a vyuma vya vunyengwe vije 
viwalingile.” Shukulu Kalunga nendekamo.  

Cikumiiyo cije cikakala myaka yoshe 

59Shukulu Kalunga wa Akamwa ya Vyoshe alinakwendeka ngwendi, “Yange 
njikakupangesa ngwe mu ngila ije inakupande, omwo kuwombile mbunge ku 
vikulaeso vyove, co wapokwele cikumiiyo.  

60Oloni njikanuka cikumiiyo cije njalikumiiye nove omo wapwile u mwanike, co 
njikalikumiiya cikumiiyo nove cije cikakala myaka yoshe.  

61Asinoni ukanuka vije viwalingile, co ukaziva shwamwa omo njikelwisa ndokazi 
yove wa mukulunu na ndokazi yove wa shongo. Njikakwanavo ngeci vakapwe 
vana vove va vanakazi, oloni kesi ngwe ku cikumiiyo cove. 

62Njikakolesa cikumiiyo nove, co ukazivuka ngeci yange njapwa Kalunga.  

63Njikasambesa kupenga-penga kwove kwoshe kuwalingile, oloni ukavyanuka, 
co ukakala na shwamwa manene yakuvyendeka na kanwa kove.” Mwanendeka 
Shukulu Kalunga wa Akamwa ya Vyoshe.  

Ezekiyele 17 

Cisimo ca vangonga na mukolovozi wa vushuka vwa vinyu 

1Shukulu Kalunga wendekele kuli yange ngwendi,  

2 “Muna munu, leka vaIsalele cisimo eci, 

3vazivuke vije vinjilinakwendeka yange Kalunga wa Akamwa ya vyoshe. Kwakele 
ngonga wakama wa maunga amavwa na mambava akama akujanjavala. Ngonga 

ou wapulwile ku Minkinda ya Lembanone, nakupokola shongo-shongo ya 
munango wa muti wa Kendale,  

4co watwalele uje munango ku lifuti lya vaka-kulanda nakulandulula nakuwaka 
mu nganda yavo. 

5Asinoni wambatele kamuti kakandondo mu lifuti lya Isalele, co wakakakunine 
mu lihya lya vwilo, muje mwakele mema simbu yoshe akukakolesa.  

6Co kaje kamuti kamenene nakupwa nsina yakutalavala, nakujanjavala kupwa 
mukolovozi wa vushuka vwa vinyu. Minango yakolele nakujanjavalela ku ngonga, 
co mizi yakovelele manene mu livu. Co mukolovozi wa vushuka vwa vinyu 
walifwikile na minango na maputa.  

7 “Co kwakele ngonga wakama mukwavo wa mambava akama manene na 
maunga a kuhima. Uje mukolovozi wa vushuka vwa vinyu washalaveselele mizi 
yawo nakutepwisila maputa awo kuli uje ngonga, mukukulaela ngeci asa kuwana 
mema amangi manene kutuvakana muje mu lihya muwamenene.  

8Oloni uje mukolovozi wa vushuka vwa vinyu vaukunine laja mu lihya lya vwilo, 
mwa mema amangi ngeci wase kumena mwamuvwa maputa nakwima vushuka 
nakupwa mukolovozi wa vushuka vwa vinyu vyavivwa.  

9 “Ngecivene, yange Kalunga wa Akamwa ya Vyoshe, njihula ngwange, ‘Ou 
mukolovozi wa vushuka vwa vinyu ukayoya nakukola ndi? Kuma uje ngonga 
wakulivanga kakautukula na mizi yawo, nakupotola vushuka vwawo, 
nakupokozola minango nakuyecelela ngeci ijujwame ndi? Uje ngonga 
akanyongesa uje mukolovozi wa vushuka vwa vinyu kujeneka kupangesa nzili 
yakama nambe muyati wa vanu va nzili kumukwasa.  

10Eyo, vaukunine, oloni ukayoya nakukola ndi? Kuma kuukajujwama omo lihunzi 
lya mu ngangela likahuwila kuukewo ndi? Kuma kuukajujwama kuje 
kuulinakukulila ndi? ‘ “ 

Kulumbunuka kwa cisimo 

11Shukulu Kalunga wendekele kuli yange ngwendi,  

12 ”Ihula ava vaka-kutengulukila nga vazivuka muje mucinalumbunukila eci 
cisimo. Valeke ngwove mwene wa Mbambilone wezile ku Yelusalema nakukwata 
mwene na vamyata vendi nakuvatwala ku Mbambilone.  

13Co waangwile umo wa ku naanga ya mwene, walingile nendi cikumiiyo, 
nakumusingisa ngeci apwe wa kulongwa. Watwalele vanalume va vulemu kupwa 
vakwatika,  

14mukuvindika muyati ngeci kesi winduke lalo, nakumona ngeci mwa vushunga 
cikumiiyo vase kucinyunga. 

15Oloni mwene wa mu Yunda watengulukilile Mbambilone, co watumine 
tutumwa twendi ku Ingito kukashaka tuvalu, na mbunga ya mashwalale yakama. 

Kuma asa kuhyana ndi? Kuma asa kupatuka akulinga ngacije ndi? Kasa kupokola 
cikumiiyo kujeneka kumunyanyamesa!  

16 “Shukulu Kalunga wa Akamwa ya Vyoshe alinakwendeka ngwendi, mwa 
vushunga akupwa nji Njambi wakuyoya, mwene ou akatsila mu Mbambilone, 
omwo wapokwele cikumiiyo cendi na lizivasano lije lyalizivasanene na mwene 
wa ku Mbambilone, uje wamupwisile mwene.  

17Nameme mbunga ya mashwalale va nzili va mwene wa Ingito kuvakasa 
kumukwasa kulwa omo vaMbambilone vakalinga mikinya ya livu nakwinda 
vingunja ngeci vatsiye vanu vavangi.  

18Wapokwele cikumiiyo cendi na lizivasano lije lyalingile. Walingile vyuma 
vyoshe evi, co ololo kasa kuputumuka embwe.” 

19Shukulu Kalunga wa Akamwa ya Vyoshe alinakwendeka ngwendi, “Mwa 
vushunga akupwa nji Njambi wakuyoya, njikamunyanyamesa omwo napokola 
cikumiiyo cije calikumiiye mu lizina lyange kucinyunga.  

20Njikajangumuna linimbwa lya ciyambi nakulita, co akatsao. Njikamutwala ku 
Mbambilone nakumunyanyameselako, omwo kapwile muka-kulongwa kuli 
yange.  

21Mashwalale vendi va nzili vakavatsiila mu nzita, co vaje vakasalao 
vakalishandokela mu mitambela yoshe. Asinoni mukazivuka ngeci yange 
Kalunga, njinendekamo.” 

Cikulaeso ca Njambi ca cinyangavili 

22Evi vikevyo vyalinakwendeka Shukulu Kalunga wa Akamwa ya Vyoshe 
ngwendi, “Njikapokola shongo ya njovolwezi ya muti waulaja wa kendale, co 
njikaukuna a munkinda waulaja,  

23a munkinda wa Isalele uje waulaja manene. Minango yawo ikakola nakwima 
vushuka, co ukemuka muti wa kendale wauvwa. Co tuzila va miyati yoshe 
vakakalako, vakavanda mu munzinze wawo.  

24Miti yoshe ya mu lifuti ikazivuka ngeci yange Kalunga. Njikashinjila asi miti 
yailaja, nakumenesa miti yaindondo kupwa yailaja. Njikajujwamesa miti 
yakutonola nakutonolwesa lalo miti yakuma. “Yange Kalunga, njinendekamo, 
njikalinga vije vinjinendeka ngwange njikavilinga.” 

Ezekiyele 18 

Cipangi ca muna munu 

1Shukulu Kalunga wendekele kuli yange 

2 ngwendi, “Cisimo mukajo eci vanu valinakwendeka mu lifuti lya Isalele? ‘Visemi 
valile mikolovozi ya vushuka vwa vinyu vyakungangamena, oloni vana vavo 
vakevo vazivile kungangamena ku mayo.’” 

3Shukulu Kalunga wa Akamwa ya Vyoshe alinakwendeka ngwendi, “Mwa 
vushunga akupwa nji Njambi wakuyoya, cisimo eci kuvakacendeka lalo mu 
Isalele.  

4Mwonyo wa munu woshe wakundama kuli yange, mwonyo wa cisemi na 
mwonyo wa mwanike lalo. Munu uje alinga vuvi ikeye akatsa.  

5 “Nga kuli munu wamuvwa, wa vushunga na kulongwa.  

6Kesi kulemesa tumponya twa vaIsalele, nambe kulya situ ije vanakombelela ku 
tumponya. Kesi kukokweya munakazi wa mukwavo, nambe kulala na munakazi 
uje kakwata ku liko.  

7Kesi kukwisa nambe kwivila munu umo embwe. Akelwisa vije vyakamwana 
muka-kukumuna kupwa cishimbikiya, muka-kulisa vaka-njala, nakwana vuzalo 
kuli vaje vali na vuzu.  

8Kesi kukumwisa vimbongo ngeci awaneo kakondweso embwe. Akavyana 
kulinga vuvi, co akatete mulonga mu ngila ya vushunga.  

9 Munu wa cifwa cangacije muka-kwononoka kushika kwange nakunyunga 
mwamuvwa mashiko ange. Ikeye muka-vushunga, co akayoya. 
Mwalinakwendeka Shukulu Kalunga wa Akamwa ya Vyoshe.  

10”Co nga munu ou ali na munendi muka-kwiva nakutsiya, uje alinga cimo a 
vyuma evi, 

11vije ishe kavilingile. Akali situ yakukombelela ku tumponya, nakukokweya 
vanakazi va vakwavo.  

12Muka-kukwisa tuutu, nakwiva, nakushweka vije vyamwanene muka-
kukumuna kupwa cishimbikiya. Muka-kuya ku mitambela ije vakalemesela vaka-
kujeneka kukulaela, nakulemesa tumponya twa vunyengwe,  

13nakukumwisa vimbongo ngeci awaneo kakondweso. Kuma akayoya ndi? 
Embwe, kakayoyo. Nalingi vyuma vyoshe evi vya vunyengwe, co akatsa. Maninga 
endi akakala a mutwe wendi vavenya.  

14 “Nga co munalume ou wamucivali ali na munendi. Munendi amona vuvi 
vwoshe vwalingile ishe, oloni kasa kumutembunwina.  

15Kesi kulemesa tumponya twa vaIsalele, nambe kulya situ yakukombelela ku 
tumponya. Kesi kukokweya munakazi wa munalume weka,  

16nambe kuyandesa munu umo, nambe kwivila munu umo. Akelwisa vije 
vyaanene muka-kukumuna kupwa cishimbikiya. Akalisa vaka-njala nakwana 
vuzalo kuli vaka-vuzu. 

17Akavyana kulinga vuvi, co kesi kukumwisa vimbongo ngeci awanao 
kakondweso embwe. Muka-kunyunga mashiko ange nakwononoka kushika 

kwange. Munu ou kasa kutsa, omwo a vuvi vwa ishe, oloni mwa vushunga 
akayoya.  

18Ishe wakele nakukwisa nakwiva, co simbu yoshe wakele nakulinga vuvi kuli 
munu na munu. Ishe watsile omwo vuvi vwendi vavenya vuje vwalingile.  

19 “Oloni wihula ngwove, ‘Omwo vikajo mwana kayandela a vuvi vwa ishe? ‘ 
Kukumbulula cinapu ngeci, uje mwana walingile vushunga na vuvwa. 
Wanyungile mashiko ange nakuwakava mwamuvwa, co mwa vushunga akayoya.  

20 Kuvanga munu uje alinga vuvi ikeye lika atsa. Mwana kasa kuyanda omwo vuvi 
vwa ishe embwe, nambe ishe kasa kuyanda omwo vuvi vwa munendi embwe. 
Munu wamuvwa vakamwana cikandelela omwo akulinga vuvwa, co munu 
wamuvi akayanda omwo a vuvi vwakalingi.  

21 “Nga muka-vuvi alikela kulinga vuvi, co anyunga mashiko ange, nga alinga vije 
vya vushunga na vuvwa, co kakatsi embwe, mwa vushunga akayoya.  

22Co vuvi vwendi vwoshe vakavusambesa, co akayoya, omwo nalingi vya 
vushunga.  

23Shukulu Kalunga wa Akamwa ya Vyoshe ehula ngwendi, kuma uyongola 
ngwove njijolela akumona muka-vuvi atsa ndi? Embwe, njikashaka njimumone 
ngeci natenguluka nakuyoya.  

24 “Oloni nga muka-vushunga alikela kulinga mwamuvwa, co ashangumuka 
kulinga vuvi, na vyuma vyoshe vya vunyengwe vije vivakalingi vaka-vuvi, munu 
ou napande kutwalao kuyoya ngacije ndi? Embwe! Nacimo cai cacivwa calingile 
civakanuka. Akatsa omwo akujeneka kulongwa kwendi na a vuvi vwendi.  

25 “Oloni mwendeka ngweni, ‘Vije vyalinakulinga Shukulu Kalunga kesi vya 
vushunga embwe.’ Tolilileni kuli yange, yeni vaIsalele. Kuma mulinakuyongola 
ngweni ngila ije njilinakulingilamo vyuma kesi ya vushunga ndi? Ngila yeni ikeyo 
kesi ya vushunga.  

26Omo muka-vushunga alikela kulinga vuvwa, co ashangumuka kulinga vuvi, co 
atsa, atsa omwo vuvi vuje vwanalingi.  

27Omo muka-vuvi alikela kulinga vuvi, co alinga vije vya vushunga na vuvwa, 
alinakwamena mwonyo wendi.  

28Ananguka vije vyalinakulinga, co alikela kulinga vuvi, mwa vushunga kakatsi 
embwe, oloni akatwalao kuyoya.  

29Co yeni vaIsalele mulinakwendeka ngweni, ‘Vije vyalinakulinga Shukulu 
Kalunga kesi vya vushunga embwe.’ Muyongola ngweni ngila yange kesi ya 
vushunga, mukemwo ndi? Ngila yeni ikeyo kesi ya vushunga.” 

30Shukulu Kalunga wa Akamwa ya Vyoshe alinakwendeka ngwendi, “Ngecivene, 
yange Kalunga wa Akamwa ya Vyoshe, njilinakumileka yeni vaIsalele ngwange, 

njikasompa munu na munu a vije vyanalingi. Tengulukeni mutunde ku vuvi 
vweni vwoshe vuje vumulinakulinga, kesi mutave vuvi vuminyongese.  

31Sezeni vuvi vwoshe vuje munakele nakulinga, co kaleni na mana amaha na 
vimbunge vyaviha. Omwo vikajo yeni vaIsalele mushaka kutsa? 

32Kunjashakele munu umo ngeci atse, tengulukeni nakutunda ku vuvi vweni, co 
mukayoya.” Mwanendeka Shukulu Kalunga wa Akamwa ya Vyoshe.  

Ezekiyele 19 

Mwaso wa vusiwa 

1Shukulu Kalunga wanjilekele kwimba mwaso ou wa vusiwa ku vana va vimyene 
vavali va Isalele.  

2Vanyoko vapwile ndumba wa lwavo! Walelele vana vendi akati ka vindumba va 
nkomba va vukalu.  

3Walelele muna ndumba nakumulongesa kwaana, co uje muna ndumba 
wemukile muka-kulya vanu.  

4Miyati vazivile vyendi, co vamukwatelele mu mbulu. Vamukokangeyeye na 
tulovo nakumutwala ku Ingito.  

5Co vaina vavandamenene ngeci eluke oloni cinyangavili cendi cahwile. Asinoni 
walelele mukwavo lalo wa ali vana vendi, co wakolele kupwa ndumba wa vukalu.  

6Omo wakolele, wayombele amo na vindumba vakwavo. Co walilongesele 
kwaana nakulilongesa kulya vanu.  

7Watuvile vimpaka nakuviisa vinganda. Co vanu va mu lifuti vakele na lyova 
lyakama, simbu yoshe uje muna ndumba wakele nakwaana.  

8Miyati yalikungulwile mukumulwisa, vanu vatundile ku mitambela yoshe. 
Vajangumwine manimbwa nakumukwatela mu mweto.  

9Co vamwakele mu citombo nakumutwala kuli mwene wa Mbambilone. 
Vamwakele ku mavoko a vaka-kumunyunga, ngeci omo aana kesi vakamuzive 
lalo a malundu a vaIsalele.  

10Vanyoko vapwile ngwe mukolovozi wa vushuka vwa vinyu, uje vakunine ku 
ngenge ya muna ndonga. Omwo kuje kwakele mema amangi manene, co uje 
mukolovozi wa vushuka vwa vinyu walifwikile na maputa na vushuka.  

11Co minango yawo yapwile yakukola, yakulile kupwa milamu ya vaka-
kushwana. Uje mukolovozi wa vushuka vwa vinyu wakolele kupwa waulaja 
nakweta ku mashelwa, munu woshe wamwene maputa awo na vulaja vwawo.  

12Oloni vautukwile na matoto amo na mizi yawo nakuumbila asi. Co lihunzi lya 
mu ngangela lyomisile vushuka vwawo. Co minango yawo yapokozokele, 
yomininine, co vayenyekele.  

13Co ololo vanaukunu mu mambo, muje mwakuma cau mu lifuti lyakujeneka 
mema.  

14Nsina ya mukolovozi wa vushuka vwa vinyu washwamene tuhya, co tuhya 
twenyekele minango yawo na vushuka. Co ije minango kuyikakolo lalo, nakupwa 
milamu ya vaka-kushwana embwe. Ou ukewo mwaso wa vusiwa, vakele 
nakuwimba-imba kushwakumo.  

Ezekiyele 20 

Cizango ca Shukulu Kalunga na kaleulwizi ka munu 

1Lyapwile litangwa lyamulikumi, ku ngonde yamucitanu mu mwaka wamucitanu 
na ivali a simbu ya vunzinda vwetu. Co vantwama vamo va mbunga ya vaIsalele 
vezile nakunjihula cizango ca Shukulu Kalunga, co vatumbamene asi kulutwe 
lwange.  

2Asinoni Shukulu Kalunga wendekele kuli yange ngwendi,  

3 “Muna munu, endeka kuli vanu ava nakuvaleka ngwove Shukulu Kalunga wa 
Akamwa ya Vyoshe alinakwendeka ngwendi, ‘Munaija nakwihula cizango cange, 
indi vati? Mwa vushunga akupwa nji Njambi wakuyoya, kunjikamitava kunjihula 
cuma cimo embwe, ‘ munjinendeka yange Kalunga wa Akamwa ya Vyoshe.  

4 “Muna munu, unalivwaesela cimweja kuvasompa ndi? Unapande kuvasompa. 
Vanukise vyuma vya vunyengwe vije vivalingile vakukulwila vavo.  

5Valeke vije vinjilinakwendeka. Omwo njaangwile Isalele, njavapwisile 
lizivasano. Njalisholwele kuli vakevo mu Ingito nakuvaleka ngwange yange 
njapwa nji Kalunga Njambi yeni.  

6 Njavakulaesele kuvatundisa mu Ingito nakuvatwamenena ku lifuti lije 
njavaangwilile, lifuti lya vufuko na vwilo, lifuti lyalivwa manene kutuvakana 
mafuti oshe.  

7Njavalekele kumbila kuti tumponya twa vunyengwe tuje tuvazemene, co kesi 
valijwalese vakevo vavenya na tumponya twa vinjambi va Ingito, omwo yange 
njapwa Kalunga Njambi yavo.  

8Oloni vanjitengulukilile, co kuvanjitolililile. Kuvombilile kuti tumponya twa 
vunyengwe, nambe kwecela vinjambi va vaka-Ingito. Njalivwaesela cimweja 
kuvatava ngeci vazive nzili ya vukalu vwange vwoshe muje mu Ingito.  

9Oloni kunjalingilemo, nga njalingilemo, nga lizina lyange lyashaukile, omwo ku 
mesho a vanu vaje vakele nakukala amo kuje, njambulwile ngwange njikatundisa 
Isalele mu Ingito.  

10”Co njavatundisile mu Ingito nakuvatwala mu mambo.  

11 Co njavanene mashiko ange nakuvalongesawo, mashiko aje aana mwonyo kuli 
munu na munu uje awononoka.  

12Njavanene kunyunga Litangwa Lyakuhwima kupwa cimweso ca cikumiiyo 
akati ketu, mukuvanukisa ngeci yange njapwa Kalunga, muka-kuvajelesa.  

13Oloni nameme mu mambo vanjitengulukilile. Vapokwele mashiko ange, 
nakuwavyana, mashiko aje aana mwonyo kuli munu na munu uje awononoka. 
Mwa vushunga vene vazilwile Litangwa Lyakuhwima. Njalivwaeselele kuvatava 
ngeci vazive nzili ya vukalu vwange muje mu mambo nakuvanyongesa.  

14Oloni kunjalingilemo, nga njalingilemo, nga lizina lyange lyashaukile akati ka 
miyati ya vanu vaje vanjimwene njitwamenena vaIsalele kutunda mu Ingito.  

15Ngecivene, njalisingile muje mu mambo ngwange kunjikasa kuvatwala ku lifuti 
lije linjavanene, lifuti lya vufuko na vwilo, lifuti lyalivwa manene kutuvakana 
mafuti oshe. 

16Njalisingile omwo vavyanene kushika kwange nakupokola mashiko ange 
nakuzilula Litangwa Lyakuhwima. Co vazemene kulemesa tumponya twavo.  

17 “Oloni njavazivilileko mema ku mbunge. Co njayongwele ngwange kesi 
njivatsiile muje mu mambo.  

18Oloni njanangwile vakwenje akati kavo ngwange, ‘Kesi munyunge mashiko aje 
valingile vakukulwila veni, kesi mukavangeye futisi yavo nambe kulijwalesa na 
tumponya twavo.  

19Yange Kalunga Njambi yeni. Ononokeni mashiko ange nakushika kwange. 

20Litangwa Lyakuhwima lipwe lyakujela, ngeci lipwe cimweso ca cikumiiyo cije 
twalikumiiye, co likamyanukisa ngeci kuma yange njapwa Kalunga Njambi yeni.’  

21 “Oloni cisemwa cije lalo vanjitengulukilile. Vapokwele mashiko ange, co 
kuvanyungile kushika kwange, mashiko aje aana mwonyo kuli munu na munu 
uje awononoka. Vazilwile Litangwa Lyakuhwima. Njalivwaeselele kuvatava ngeci 
vazive nzili ya vukalu vwange vwoshe muje mu mambo, nakuvatsiya voshe.  

22Oloni kunjalingilemo, nga njalingilemo, nga lizina lyange lyashaukile akati ka 
miyati ya vanu vaje vanjimwene njitwamenena vaIsalele kutunda mu Ingito.  

23 Ngecivene, njalikumiiye lalo cikumiiyo cikwavo mu mambo. Njalisingile ngeci 
njikavashandwela mu kaye mwoshe.  

24Njalingile eci omwo vavyanene kushika kwange nakupokola mashiko ange 
nakuzilula Litangwa Lyakuhwima, co valemesele tumponya tuje vene 
tuvapangele vakukulwila vavo.  

25 “Asinoni njavanene mashiko amavi, nakushika kwakuvi ngeci kesi vase kuyoya. 

26Njavatavele kulijwalesa na vin̄ombelo vyavo vavenya, co njavatavele 
kukombelela vana vavo va va ntwatwa va vanalume. Eci capwile 
kuvanyanyamesa, nakuvamwesa ngeci yange njapwa Kalunga.  

27 “Co ololo, muna munu, leka vaIsalele vije yange Kalunga wa Akamwa ya 
Vyoshe, njilinakwendeka kuli vakevo. Eyi inapu ngila ikwavo ivanjishawililemo 
vakukulwila vavo akujeneka kulongwa kwavo.  

28Njavanenele ku lifuti lije linjavakulaesele kuvana. Omo vakevo vamwene 
malundu amalaja na miti yakutonola, co vakombeleleleko vin̄ombelo. Co 
vanjiluvalesele a vin̄ombelo vije venyekele na a vinyu vije vivanenele kupwa 
milambu.  

29Co njavehwile ngwange, ‘Kulijo mukai nakulemesa vinjambi? ‘ Co 
vakumbulwile ngwavo, ‘Tukai ku mitambela yakulemesela.’  

30Ololo leka vaIsalele vije njilinakwendeka yange Kalunga wa Akamwa ya Vyoshe 
ngwove, ‘Omo vikajo mulinakulinga vuvi vwa muyati umo ngwe vuje vuvalingile 
vakukulwila veni, akulemesa tumponya twavo? ‘ 

31Nameme ku litangwa lya lelo vene mucili nakwana vwana vwa cifwa cimo, 
nakulijwalesa na tumponya tuje vene akukombelela vana veni ku tumponya mu 
tuhya. Co yeni lalo vaIsalele mucili nakwija nakwihula vati mucapwa cizango 
cange! Mwa vushunga vene omo yange njapwa Kalunga wa Akamwa ya Vyoshe, 
Njambi wakuyoya, kunjikamitava ngeci munjihule cuma cimo embwe. 

32Munayongola ngeci mushaka kupwa ngwe miyati yeka, nakufwa ngwe vanu 
vaje vayoya mu mafuti eka nakulemesa tumponya twa viti na mamanya. Oloni eci 
kucikalingiwa embwe.” 

Cihiso ca Njambi nakusambesa 

33 “Mwa vushunga vene yange Kalunga wa Akamwa ya Vyoshe, njapwa Njambi 
wakuyoya njiminangula ngwange mukuluvala kwange njikamishwana na livoko 
lya nzili, na nzili yange yoshe.  

34Njikamimwesa nzili yange nakuluvala kwange, omo njikamikungulwila 
amolika, nakumiilwisa kutunda ku mafuti oshe kuje njamishandwelelele.  

35Njikamitwala mu ‘Mambo ya Miyati ya Vanu.’ Co njikaliwana neni kuje mesho 
na mesho.  

36Njikamisompa ngwe muje munjasompele vakukulwila veni mu mambo ya 
Sinai, mukemwo mwalinakwendeka Shukulu Kalunga wa Akamwa ya Vyoshe.  

37 “Njikamisindiya ngeci mwononoke cikumiiyo cange.  

38Co njikatundisa vaje vaka-kutengulukila na vaka-vuvi akati keni. 
Njikavatundisa mu lifuti muje muvali nakukala ololo, oloni kunjikavatava lalo 
kwiluka ku lifuti lya vaIsalele embwe. Co mukazivuka ngeci yange njapwa 
Kalunga.” 

39Co Shukulu Kalunga wa Akamwa ya Vyoshe wendekele ngwendi, “Ololo, yeni 
voshe vaIsalele, lizivasaneni! Twaleniho nakupangela tumponya tweni! Oloni 

njiminangula ngwange munima yevi, mukanjononoka nakulikela kushaula lizina 
lyange lyakujela akwana vwana ku tumponya tweni.  

40Muje mu lifuti, a lilundu lyange lyakujela, munkinda waulaja wa Isalele, yeni 
voshe vanu va Isalele mukanjilemesa. Co njikavwaelela muli yeni, nakumikulaela 
ngeci munjinenele vin̄ombelo vyeni, na mulambu weni wauvwa manene, na 
vwana vweni vwakujela.  

41Omo njinamiilwisa laja kutunda mu mafuti muje njamishandwelelele, 
nakumikungulwila amolika, asinoni njikatambula vin̄ombelo vyeni vya 
kwenyeka, co miyati vakamona ngeci njapwa wakujela.  

42Omo njikamiilwisa mu Yelusalema, lifuti lije linjakulaesele kulyana kuli 
vakukulwila veni, asinoni mukazivuka ngeci yange njapwa Kalunga.  

43Asinoni mukanuka vyuma vyoshe vya vunyengwe vimwalingile na muje 
mumwalijwalesele. Mukaziva vunyengwe omwo vyuma vyoshe vije vyavivi 
vimwalingile. 

44Omo njikalinga mukunyunga kasingimiko kange, co mukazivuka ngeci yange 
njapwa Kalunga, njinalingi neni omwo lizina lyange, kesi ngwe omwo vingila 
vyeni vyavivi nambe ngwe omwo vilinga vyeni vyavivi vije munalingi yeni muyati 
wa Isalele.” Mwanendeka Shukulu Kalunga wa Akamwa ya Vyoshe.  

Tuhya twakutunda mu mbwela 

45Shukulu Kalunga wendekele kuli yange ngwendi,  

46 “Muna munu, kenga mu mbwela. Ambulula vuka-kwimanena ku mbwela 
nakwendeka majwi a vuka-kwimanena ku shwata ya mu mbwela.  

47Leka shwata ya mu mbwela kuziva vije vyalinakwendeka Shukulu Kalunga wa 
Akamwa ya Vyoshe ngwendi, ‘Kengeni! Njilinakushwameka tuhya, co tukenyeka 
miti yoshe ije ili muli yove, nameme yakutonola nambe yakuma. Nacimo cai 
cikasa kutuzima. Tukashalava kutunda mu mbwela nakweta ku kunto, co munu 
na munu akaziva ntwima ya milangi.  

48Co munu woshe akamona ngeci, yange Kalunga, njinashwameka tuhya a 
shwata, co naumo wai akasa kutuzima.’” 

49Oloni njendekele ngwange, “Shukulu Kalunga wa Akamwa ya Vyoshe, kesi 
utave ngeci njicilinge! Munu na munu nalinyenge laja ngwendi simbu yoshe 
yange njikendeka mu tusau.” 

Ezekiyele 21 

Mukwale wa Shukulu Kalunga 

1Shukulu Kalunga wendekele kuli yange ngwendi,  

2 “Muna munu, endeka ku Yelusalema. Ambulwila lijwi ku mitambela kuje 
vakalemesela vanu. Ambulula vuka-kwimanena ku lifuti lya Isalele,  

3ngwove yange Kalunga njinendeka ngwange, ‘Nji citozi ceni, njikashomona 
mukwale wange mu cindalo cawo, co njikamitsiya yeni voshe vaka-vushunga na 
vaka-vuvi. 

4Mukwale wange ukatapa munu woshe wa ku kunto na ku mbwela.  

5Co munu woshe akazivuka ngeci yange Kalunga, njinashomona moko yange ya 
mukwale, co kunjikaiilwisila mu cindalo lalo.’  

6 “Muna munu, kemanga na mbunge yakuzeya na vusiwa manene ngeci munu 
woshe akumone.  

7Omo vakwihula ngwavo omwo vikajo ulinakukemanga, valeke ngwove omwo 
muzimbu uje ulinakwija. Omo muzimbu ukaija, co vimbunge vyavo vikakala na 
lyova, mavoko avo akazeya, vakalijujukila, co mavuli avo akajaja. Vyuma evi 
vikalingiwa ololo-lolo.” Mwanendeka Shukulu Kalunga wa Akamwa ya Vyoshe.  

8Shukulu Kalunga wendekele kuli yange ngwendi,  

9 “Muna munu, ambulula vuka-kwimanena ngwove yange Kalunga njinendeka 
ngwange, ‘Mukwale vanaukalula nakuwotola.  

10Vanawotola ngeci utsiye vanu, co vanaukalula ngeci uvyakule ngwe muhyato. 
Kukwesi kujolela, omwo vanu vange vanapokola kunangula kwoshe 
nakunyanyamesa kwoshe.  

11Mukwale vanaukalula laja ngeci vaupangese. Vanawotola nakuukalula, ngeci 
vawake mu livoko lya muka-kutsiya.  

12Muna munu, kemanga mu vusiwa, omwo mukwale ou vanaushomwena vanu 
vange, na vantwama voshe va Isalele. Vakavatsiya amolika na vanu vange voshe. 
Cinyangavili cove coshe cinapande kuhwa.  

13Njilinakwilula vanu vange, nga vavyana kutenguluka, co vyuma vyoshe evi 
vikalingiwa kuli vakevo.’  

14 “Ngecivene, muna munu, ambulula vuka-kwimanena. Kanda vimbanda na 
mavoko ove, co mukwale ukavativa kwilukilao nakwilukilao. Ou unapu mukwale 
wakutsiisa, mukwale wakujujwisa nakutsiya.  

15Unapu mukwale wakuzeyesa vanu vange nakuvatanukisa. 
Njilinakulishungwiya nganda yavo na mukwale wakuvyakula ngwe muhyato, 
vanawinika ngeci utsiye vanu.  

16Vatozola ku cilyo na ku cimoshwe, yove mukwale wakuvambuka! Tapa kwoshe 
kuutengulukila.  

17Nange lalo njikakanda vimbanda na mavoko ange, co vukalu vwange vukahwa. 
Munjinendeka yange Kalunga.” 

Mukwale wa mwene wa ku Mbambilone 

18Shukulu Kalunga wendekele kuli yange ngwendi,  

19 “Muna munu, aka cimweso mu vingila vivali muje mwakezilila mwene wa ku 
Mbambilone na mukwale wendi. Vingila vyoshe vivali vishangumukile mu lifuti 
limo. Aka vimweso ku masambwa-ngila.  

20Ngila imo ikamwesa mwene ngila yakuya ku nganda ya vaAmoni ku Lamba, co 
ngila ikwavo yakuya ku Yunda, ku Yelusalema nganda ya cimpaka.  

21Mwene wa ku Mbambilone nemana ku masambwa-ngila ku manda ya cimweso. 
Mukweseka kuwana ngila ika yaila, alinakuningangesa mikili yendi, nakwihula 
tumponya twendi, nakwilula mwamuvwa lishuli lya kasitu wakukombelela.  

22Ku livoko lyendi lya cilyo nakwata mukili wakusoneka ngwavo ‘Yelusalema.’ 
Uje mukili umuleka kuya nakwaka vyuma vimo vyakulikwasesa kuwisa civumbe 
mu mwela yavyo, nakutambeka mutambi wa nzita, nakwaka vyuma vimo 
vyakulikwasesa kuwisa civumbe kuyehi na vikolo, nakulinga mikinya ya livu 
kuzengeleka cimpaka, nakwinda tupila.  

23Oloni vanu va mu Yelusalema kuvakakulaela vyuma evi, omwo lizivasano lije 
livalingile. Oloni cuma eci cinapu cakuvanukisa vuvi vwavo nakuvanangula ngeci 
vakavafungulula.  

24Eci cikeco yange Kalunga wa Akamwa ya Vyoshe njilinakwendeka. Vuvi vweni 
vunasholoka. Munu woshe nazivuka milonga yeni. Mulinakusholola vuvi vweni a 
vilinga vyeni vyoshe. Vanamihisa laja, co njikamyana kuli vitozi veni.  

25 “Yove muka-vuvi, muka-kushwana wa Isalele wakujela, litangwa lya cihiso 
cove cakumanesela lilinakwija.  

26Munjinendeka yange Kalunga wa Akamwa ya Vyoshe. Tundisa cilongo cove na 
kalupusa kove. Cuma nacimo cai cikalifwa lalo. Aka ku vukama vaje vavandondo, 
co lalo aka kuvundondo vaje valinakushwana.  

27Kunyongesa, kunyongesa! Eyo, njikanyongesa eyi nganda. Oloni kucikalingiwa 
kuvanga naija uje injinaangula kuhisa nganda. Asinoni njikamwanayo.  

Mukwale na vaAmoni 

28 ”Muna munu, ambulula vuka-kwimanena. Ambulula evi yange Kalunga wa 
Akamwa ya Vyoshe, njilinakwendeka kuli vaAmoni vaje valinakushaula Isalele, 
endeka kuli vakevo ngwove, ‘Mukwale vanauvwaesela cimweja kunyongesa, 
vanaukalula mukutsiya, uvyakula ngwe muhyato.’  

29 “Vimona vije mulinakumona vinapu vya makuli, na vyuma vije 
mulinakutumbula vinapu vya makuli. Yeni munapu vaka-vuvi na vaka-kupenga-
penga, co litangwa lyeni lya cihiso cakumanesela lilinakwija. Co mukwale 
ukatapa mikoshi yeni.  

30”Shomekeni mukwale weni mu cindalo cawo! Njikamisompesa ku mutambela 
uje vamitangelele, na mu lifuti muje vamikitilile.  

31Vukalu vwange vukaija ali yeni ngwe tuhya twakushukuma. Co njikamyana ku 
mavoko a vanu vavavi, vaje vazivuka manene kunyongesa vanu.  

32Yeni mukanyonga ku tuhya. Co maninga eni aketikila mu lifuti, naumo wai 
akamyanuka lalo.” Munjinendeka yange Kalunga.  

Ezekiyele 22 

Milonga ya Yelusalema 

1Shukulu Kalunga wendekele kuli yange ngwendi,  

2 “Muna munu, utava kusompa nganda eyi inashulu na vaka-kutsiya ndi? Ileke 
vyuma vyoshe vya vunyengwe vije viinalingi.  

3Leka nganda vije vinjendeka yange Kalunga wa Akamwa ya vyoshe ngwove, 
‘Yelusalema, yove unapu nganda ije ilinakutsiya vanu vaje valinakukalamo, 
omwo ulinakulijwalesa akulemesa tumponya, simbu yove inete.  

4Yove uli na mulonga omwo vanu vaje vawatsiile, nakulijwalesa na tumponya 
tuje tuwalingile, ngecivene, litangwa lyove lilinakwija, simbu inete. Mukemwo 
njinatava miyati yoshe vakushendumune, na mafuti oshe vakuyeluwise.  

5Mafuti amuyehi na mafuti a kulyala vakuyeluwisa, omwo tuyando twove.  

6Vantwama voshe va Isalele vakulaela mu nzili yavo namukutsiya.  

7 Naumo wai ali muno mu nganda alinakusingimika visemi vendi. Mulinakukwisa 
vaka-kwija nakuyandesa vifwile na visiwa.  

8 Yeni kumwesi nakusingimika mitambela yakujela, co kumwesi nakunyunga 
Litangwa Lyakuhwima.  

9Vanu veni vamo valinakuvangela vakwavo vya makuli ngeci vavatsiye. Vamo 
valinakulya vin̄ombelo vyakukombelela ku tumponya. Vamo valinakukutisa 
mashungu avo.  

10 Vamo valinakulinga vupangala na vanakazi va vaishavo. Vamo valinakusindiya 
vanakazi vaje kuvakwata ku liko kulinga navo vupangala.  

11Vamo valinakulinga vupangala, co vamo valinakukokweya vainamwenwavo 
kulinga navo vupangala nambe vandokazi vavo va vana va lwale.  

12 Vanu vove vamo valinakutsiya vanu ngeci vavafwete vimbongo. Vamo 
valinakufwetesa kakondweso a makongo aje valinakwana kuli vavushoko vwavo 
vaIsalele, co valinakufuka mu ngila ya makuli. Vananjivala yange.’” Shukulu 
Kalunga wa Akamwa ya Vyoshe nendekamo.  

13 “Njikapangesa nzili yange ali yeni omwo vinganyo vyeni vya makuli 
vimunanganyala nakutsiya kuje munakala nakutsiya vanu.  

14Anga ukapwa uwakunyanyama ndi? Anga ukakala na nzili omo njikalinga evi 
nove ndi? Munjinendeka yange Kalunga, co njikacilinga. 

15Njikashandwela vanu vove ku mafuti oshe na ku miyati yoshe, co njikamanesa 
vilinga vyove vya kupenga-penga.  

16Ngecivene, kuukakala na kasingimiko ku miyati yeka, oloni ukazivuka ngeci 
yange njapwa Kalunga.” 

Lutengo lwa Njambi 

17Shukulu Kalunga wendekele kuli yange ngwendi,  

18 “Muna munu, vaIsalele kuvesi na seo ku mesho ange. Vanapu ngwe vinyanya 
vya cikuvo, ngwe vutale, na citasu, na vunengu, na shumbu vije vyakusalao omo 
vanamanesa kuvwaesa siliva mu lutengo.  

19Ngecivene, yange Kalunga wa Akamwa ya Vyoshe, njivaleka ngwange voshe 
vanapu ngwe vinyanya. Yange njikavakungulwila voshe mu Yelusalema,  

20mu ngila imo vene ngwe muvakavwaesa vinyanya vya siliva, na vunengu, na 
vutale, na shumbu, na citasu mu lutengo. Co vukalu vwange na litoto lyange, 
vikavasangununa, ngwe tuhya mutukasangununa vinyanya vya siliva.  

21Eyo, njikavakungulwila mu Yelusalema, co njikavaekela na tuhya twa mu 
lutengo, njikavasangununa na vukalu vwange.  

22Vakavasangunwina mu Yelusalema ngwe muvakasangununa siliva mu lutengo, 
cooni vakazivuka ngeci yange Kalunga njinavanyanyamesa na vukalu vwange.” 

Vuvi vwa vantwama va Isalele 

23Shukulu Kalunga wendekele kuli yange lalo ngwendi,  

24 “Muna munu, leka vaIsalele ngwove lifuti lyeni kulyajelele, ngecivene, mu 
vukalu vwange njilinakuminyanyamesa. 

25Vantwama vavo vanapu ngwe vindumba valinakwaana omo vasanyozola tusitu 
vaje vavanatsii. Vatsiya vanu nakwambata vimbongo vyoshe na vufuko vuje 
vuvawana, co akutsiya kwavo oku, valinakupwisa vanakazi vavangi vifwile.  

26 Vaka-kukombelela valinakupokola mashiko ange, kujeneka kusingimika vije 
vyakujela. Kuvasa kwangununa vije vyakujela na vije vyakujeneka kujela. Kuvasa 
kutepesa akati ka vije vyakujela na vije vyakujeneka kujela, co lalo kuvesi 
kusingimika Litangwa Lyakuhwima, mukemwo vanu va Isalele kuvesi 
kunjisingimika.  

27Vamyata va vaka-kushwana vanalifu na tungunga vaje vakasanyozola tusitu 
vaje vavanatsii. Vakevo vakatsii ngeci vawane vufuko.  

28Vaka-kwimanena vanashweke vuvi ovu ngwe vanu muvakakwiti civumbe na 
mufwitilo wakutoka. Vakamono vimona vya makuli, co vambulula vyuma vya 
makuli. Vendeka ngwavo evi vikevyo vyanendeka Shukulu Kalunga wa Akamwa 
ya Vyoshe, oloni yange Kalunga, kunjendekele kuli vakevo embwe.  

29Vaka-kufuka valinakukwisa nakwiva. Co vayandesa tuutu nakunyanyamena 
vaka-kwija.  

30Yange njashakezekele munu umo uje asa kutunga civumbe, nakwimana mu 
mitambela muje munatavozoka vivumbe, nakunyunga lifuti omo vukalu vwange 
vushaka kulinyongesa, oloni naumo wai njawanenemo.  

31Ngecivene, vukalu vwange vukakala ali vakevo omwo vije vivanalingi, co 
njikavanyongesa ngwe muje mutukanyongesa tuhya.” Shukulu Kalunga wa 
Akamwa ya Vyoshe nendekamo.  

Ezekiyele 23 

Vukwizi vwa vandokazi vavali 

1Shukulu Kalunga wendekele kuli yange ngwendi,  

2 “Muna munu, kwakele vandokazi vavali inavo umo.  

3Omo vakele mu Ingito vapwile vambanda, kuvapwile lalo vambanda vaje kanda 
valimone na vanalume, co vapwile vikwizi.  

4Wa mukulunu lizina lyendi Ohola (ikeye wemanenene Samaliya), co wa shongo 
lizina lyendi Oholimba (ikeye wemanenene Yelusalema). Voshe muvuvali vwavo 
njavambatele nakukita navo vana.  

5Nameme Ohola wapwile wange, oloni wapwile cikwizi, co wazemene vikwizi 
vendi va ku Asilya.  

6Vakevo vapwile mashwalale vaje vazalele vikoveyo vya linyu vyakulifwa vya 
vushwalale, vapwile vamyata va vulemu, voshe vapwile vakwenje vavavwa vaka-
kwendela a tuvalu.  

7Ohola wapwile cikwizi wakama kuli vamyata voshe va vaAsilya, co mashungu 
endi amutwalele kukulijwalesa ikeye vavenya akulemesa tumponya va vaAsilya.  

8Kasezele vukwizi vwendi, vuje vwashangumukile mu Ingito omo wapwile 
mumbanda uje kanda alimone na munalume. Kutunda a simbu ije omo wapwile 
mumbanda, vanalume valalele nendi nakumupwisa cikwizi. 

9Ngecivene, njamukundikile kuli vikwizi vendi va vaAsilya vaje vazemene 
manene. 

10Vamushulwile vuzalo vwendi, co vakwatele vana vendi va vanalume na ava va 
vanakazi, co vamutsiile na mukwale. Ngecivene, vanakazi kwoshe-ikwoshe 
vendekele a cifwa ca kutsa kwendi.  

11 “Nameme ndokazi yendi Oholimba wamwene vyuma evi, oloni ikeye 
kombileko mbunge, wahyanene vukwizi kutuvakana ndokazi yendi Ohola.  

12Oholimba wazemene manene vaka-kufuka na vamyata va vaAsilya na 
mashwalale vaje vazalele vikoveyo vyavivwa vyakulifwa vya vushwalale, na 
vakulunu vakwendela a tuvalu, na vakwenje voshe vaje vapwile vavavwa 
manene.  

13Co njamwene ngeci Oholimba wapwile wamuvi manene, ngecivene, Ohola na 
Oholimba muvuvali vwavo, vilinga vyavo vyapwile vyavivi manene.  

14 “Oholimba wahyanesele vukwizi vwendi, omwo wamwene vifwa vya 
vaMbambilone vyakusoneka a vivumbe na mufwitilo wakuvenga,  

15vanazala miva ya kandombe mu vimbunda vyavo, na tulupusa twatuvwa ku 
mitwe yavo, co akuvakenga voshe, vamwanukisile vamyata va vaMbambilone 
vaka-kwendela a tuvalu.  

16Omo wavamwene, co wavazemene, watumine tunganda ku Mbambilone ngeci 
vakavashake.  

17Co vaMbambilone vezile nakulinga nendi vupangala. Vamupangesele 
nakumujwalesa manene, co ku mamaneselelo vamwenukwile.  

18Washolokele ku mesho a vanu voshe, mukumwesa munu woshe ngeci ikeye 
wapwile cikwizi. Co njamwenukwile ngwe munjenukwile ndokazi yendi Ohola.  

19Wanukile vukwizi vwendi omo wakele mu Ingito te mumbanda.  

20Ikeye wazemene vikwizi vendi, vaje vakele na mashungu ngwe a tuvalu twa 
nkomba.  

21(Oholimba, yove washakele kwilukila lalo vilinga vyove vyavivi vije viwalingile 
mu Ingito te u mumbanda, omo vanalume vakele nakulinga nove vupangala. ) 

Njambi asompa ndokazi wa mwanike 

22 “Ngecivene, Oholimba, evi vikevyo vinjendeka kuli yove yange Kalunga wa 
Akamwa ya Vyoshe. Unenukwa vikwizi vove, oloni yange njikavalingisa ngeci 
valuvale nove nakuvanena ngeci vakuzengeleke.  

23Njikakunenela vaMbambilone na vaKalendeya, na vanalume vakutunda ku 
Pekonde, na ku Showa, na ku Kowa, na vaAsilya voshe. Njikakungulula voshe vaje 
vakwenje vavavwa vakufuka na vamyata, na voshe vaje vamyata va vanalume, na 
vakulunu va vulemu vaka-kwendela a tuvalu.  

24Vakaija kutunda ku kunto nakukulwisa, vakaija na matemba, na makalu na 
mashwalale vavangi. Vakakuzengeleka kwoshe-ikwoshe nakukulwisa oku 
vanazala vintelo na vitepa vya vikuvo ku mitwe yavo. Co njikakukundika ku 
mavoko avo, ngeci vakakusompe ngwe ku mashiko avo.  

25Omo njinaluvala nove, vukalu vwavo vukaija ali yove. Co vakavatula lijulu lyove 
na matwi ove nakutsiya vana vove. Eyo, vakambata vana vove va vanalume na 
ava va vanakazi, co vakavenyeka mu tuhya. 

26Vakatavozola vuzalo vwove nakukunyeka vyakuzala vyove vya senga.  

27Njikavindika vuvi vwove na vupangala vwove vuje vuwashangumukile omo 
wakele mu Ingito. Kuukakenge lalo ku tumponya, nambe kuyongola cuma cimo 
ca mu Ingito.” 

28Evi vikevyo vyalinakwendeka Shukulu Kalunga wa Akamwa ya Vyoshe 
ngwendi, “Yange njikakukundika ku mavoko a vanu vaje vawazinda 
nakwenukwa.  

29Omwo vakevo vakuzinda, vakambata vyuma vyoshe vije viwapangelele, co 
vakakushulula nakukuseza mushelengwa, ukasholoka ngwe u cikwizi. Mashungu 
ove na vukwizi vwove 

30vikevyo vinanena evi ali yove. Yove wapwile cikwizi ca miyati yoshe, co 
walijwalesele na tumponya twavo.  

31Yove wakavele vilinga vya ndokazi yove, co nange lalo njikakwana nganja ya 
cihiso ya cifwa cimo ngeci uyinwe.” 

32Shukulu Kalunga wa Akamwa ya Vyoshe alinakwendeka ngwendi, “Nove 
ukanwa ku nganja ya ndokazi yove, inapu nganja yakama yakulova. Munu woshe 
akakuyeluwisa nakukushendumuna, omwo nganja eyi inashulu na vyavingi.  

33Nganja ya ndokazi yove Samaliya, ikashula nakupenda na vusiwa.  

34Ukainwa nakuyimanesa njwa, co ukaitsiya vimbazuvwila-mbazuvwila, co na 
vimbazuvwila vyayo ukalengozola mavele ove. Munjinendeka yange Kalunga wa 
Akamwa ya Vyoshe.” 

35Ngecivene, evi vikevyo vyalinakwendeka Shukulu Kalunga wa Akamwa ya 
Vyoshe ngwendi, “Omwo unanjivala nakunjikengesa nima, ngecivene, 
njikakuhisa a mashungu ove na a vukwizi vwove.” 

Njambi asompa vandokazi voshe vavali 

36Shukulu Kalunga wendekele kuli yange ngwendi, “Muna munu, unalivwaesela 
cimweja kusompa Ohola na Oholimba nakuvaleka vilinga vyavo vya vunyengwe 
ndi?  

37Vanalingi vupangala nakutsiya, vanalingi vupangala akulemesa tumponya, 
nakutsiya vana vaje njakitile navo. Vanakombelela vana vaje vanjakitile navo 
kupwa vin̄ombelo vyakwenyekela ku tumponya.  

38Co evi kesi vikevyo lika vivalingile embwe. Vajwalesele Njuvo yange, 
nakushaula Litangwa Lyakuhwima lije njemikile.  

39A litangwa lije vene vatsiile vana vange nakuvakombelela ku tumponya, likelyo 
litangwa vezile ku Njuvo yange nakuyijwalesa!  

40”Co lalo vatumine tunganda mukulanya vanalume vakutunda kulyala vaije kuli 
vakevo, omo vaje vanalume vezile, co vaje vandokazi vavali vajwelele nakusona 
ku mesho avo nakuzala vya senga.  

41Vatumbamene a vulili vwavuvwa, na mesa yakujala mwamuvwa kulutwe 
lwavo. Co a mesa yavo akele insense, na mazi a olive anjavanene.  

42Co vazivile muyoyo wa mbunga ya vanu vavangi vakele kuje, yapwile mbunga 
ya vanalume vaje vatundile mu mambo. Vazikile vaje vanakazi makai ku mavoko 
avo na vilongo vyavivwa ku mitwe yavo.  

43Co njalyendekesele yange vavenya ngwange valinakulinga vukwizi na 
munakazi uje wezilila laja kulinga vupangala.  

44Vanalume ava vakele nakuya ku vikwizi ava kushwakumo. Vakele nakuya kuli 
Ohola na Oholimba vanakazi va vupangala.  

45Vaka-vushunga vakasompa vanakazi ava va vupangala a mulonga wakutsiya, 
omwo vanakazi vanalingi vupangala, co ku mavoko avo kuli maninga.” 

46Evi vikevyo vyalinakwendeka Shukulu Kalunga wa Akamwa ya Vyoshe 
ngwendi, “Njikanena munga ya vanu vavavi mu kuvahisa nakuvevila.  

47Munga eyi vakavasha mamanya nakuvalwisa na mikwale, nakutsiya vana vavo, 
nakwenyeka vinjuvo vyavo.  

48Njikavindika vupangala mu lifuti lyoshe ngeci vanakazi voshe valilongese kesi 
valinge vupangala ngwe muvalingile.  

49Ngecivene, yeni vandokazi vavali njikamihisa a vupangala vweni na a vuvi 
vweni vwakulemesa tumponya. Asinoni mukazivuka ngeci yange njapwa Kalunga 
wa Akamwa ya Vyoshe.” 

Ezekiyele 24 

Ndeo yakuliwa na n̄alawe 

1A litangwa lyamulikumi ku ngonde yamulikumi mu mwaka wamucitanu na 
iwana ya vunzinda vwetu, Shukulu Kalunga wendekele kuli yange ngwendi, 
“Muna munu,  

2 soneka litangwa lya lelo vungai ku ngonde, omwo litangwa lya lelo vene mwene 
wa Mbambilone azengeleka Yelusalema.  

3Leka vanu vange vaka-kunjitengulukila cisimo eci yange Kalunga wa Akamwa ya 
Vyoshe njendeka ngwange, ‘Aka ndeo a liko, co itilamo mema.  

4Tetanga situ vipuka-vipuka, vipuka vyavivwa vya mavoko na mendi, co shulisa 
ndeo na vipuka-vipuka vya vitsiya vyakwangula.  

5Pangesa situ yaivwa manene ya vimanga, shambeya vitale ku ndeo ngeci mema 
atupuke, asinoni teleka vitsiya na situ.’” 

6Evi vikevyo vyalinakwendeka Shukulu Kalunga wa Akamwa ya Vyoshe ngwendi, 
“Inavindama nganda ya vaka-kutsiya! Ikeyo inalifu ngwe ndeo ya n̄alawe ije 
kuvesi kuvwaesa. Vatundisamo cipuka cimo na cimo noo vipuka vyoshe vinahu.  

7Kwakele kutsiya vanu mu nganda, oloni maninga vawetilile a limanya, 
kuvawetilile asi ngeci vofweleo livu.  

8Aje maninga njetilile a limanya lyangoco kujeneka kuwofwela, yange 
njawetilileo mukushangumuna vukalu vwange na shambandinga.” 

9Evi vikevyo vyalinakwendeka Shukulu Kalunga wa Akamwa ya Vyoshe ngwendi, 
“Inavindama nganda ya vaka-kutsiya! Yange njikalundika vitale mutumbo.  

10Lundikeniho vitale vyavingi! Co vwekeni tuhya! Telekeni situ! Shingileniho 
n̄undu! Co enyekeni vitsiya! 

11Asinoni tumbikeni ndeo ya vunengu yamupulungwa a manungu a tuhya, ngeci 
yenye. Asinoni ndeo ikajela omo n̄alawe inenye,  

12nameme ngoco n̄alawe yoshe kuyikenye mu milangi.  

13Yove Yelusalema, vilinga vyove vya vupangala vinakujwalesa. Nameme 
njesekele kukujelesa, anga vene wajwalele. Yove kuukajele lalo kuvanga noo 
unazivi vukalu vwange. 

14Munjinendeka yange Kalunga. Cikalingiwa, yange njikacilinga. Kunjikombuko 
mbunge ku vuvi vwove, nambe kumwesa ngozi nambe kuziva mema ku mbunge. 
Njikakuhisa a vije viwunalingi.” Munjinendeka yange Kalunga wa Akamwa ya 
Vyoshe.  

Kutsa kwa munakazi wa muka-kwimanena 

15Shukulu Kalunga wendekele kuli yange ngwendi,  

16 “Muna munu, njikatundisa vwasi-vwasi munu uje iwazema manene. Kesi 
ukalinyenge nambe kulila.  

17Linyenge kamandondo, kesi ulile mutsi. Zala kalupusa kove ku mutwe, co zala 
vin̄aku ku mendi ove. Kesi ufwike cihanga cove nambe kulya vyakulya vije 
vivakali vaka-kulila.” 

18Ngecivene, njakele nakusimutwiya na vanu ku mutanya. Co ku cingwezi 
munakazi wange watsile, co alikaki njalingile ngwe muvanjilekele.  

19Co vanu vanjihwile ngwavo, “Omwo vikajo ulinakulinga ngacije?” 

20Ngecivene, njendekele kuli vakevo ngwange, “Shukulu Kalunga wendekele kuli 
yange, 

21ngeci njileke vaIsalele ngwange, ‘Mulinakulyalesela a Njuvo ya Shukulu 
Kalunga. Yeni mulinakushaka kuyikenga nakusikamenamo, oloni Shukulu 
Kalunga akaishawisa. Co vana veni va vanalume na ava va vanakazi vaje vanasala 
mu Yelusalema vakavatsiila mu nzita. 

22Asinoni mukalinga ngwe munjinalingi yange. Kumukafwiki ku vihanga vyeni 
nambe kulya vyakulya vije vivakali vaka-kulila.  

23Mukazala tulupusa ku mitwe yeni, nakuzala vin̄aku ku mendi eni, 
kumukalinyenge, nambe kulila, oloni mukanyonga omwo vuvi vweni, co umo na 
umo weni akakemanga.  

24Asinoni njikapwa cimweso kuli yeni, vyuma vyoshe vije vinjinalingi, vikevyo 
vimukalinga neni. Shukulu Kalunga nendeka ngwendi omo eci cikasholoka, co 
mukazivuka ngeci ikeye napu Shukulu Kalunga wa Akamwa ya Vyoshe.’” 

25Shukulu Kalunga wendekele ngwendi, “Muna munu, ololo njikatundisa kuli 
vakevo Njuvo yange ya nzili ije vakele nakulyalesela nakujolela, ije ivazemene 
kukengako nakusikamenako. Co njikavanyeka vana vavo va vanalume na ava va 
vanakazi.  

26A litangwa lije njikalinga vyuma evi, co munu uje akovoka kukunyonga akaija 
nakukuleka vije vinalingiwa.  

27A litangwa lije vene, kanwa kove kakashokoloka, co ukasimutwiya nendi. Mu 
ngila eyi vene, ukapwa cimweso kuli vanu, co vakevo vakazivuka ngeci yange 
njapwa Kalunga.” 

Ezekiyele 25 

Vuka-kwimanena vwakulwisa Amoni 

1 Shukulu Kalunga wendekele kuli yange ngwendi,  

2 “Muna munu, ololo ambulula vuka-kwimanena ku lifuti lya Amoni.  

3Valeke vatolilile vije vinjendeka yange Kalunga wa Akamwa ya Vyoshe, 
ngwange, ‘Munakele nakuvwaelela omo mwamwene Njuvo yange inaviya, 
nakumona lifuti lya Isalele linashandoka, nakumona vanu va mu Yunda 
valinakuya ku vunzinda.  

4Omwo yeni mwavwaelelele, njikamikundika ku mavoko a vanu vakutunda mu 
mambo ya mu ngangela ngeci vakamifungulule. Co vakatunga vilombo vyavo mu 
lifuti lyeni nakukalamo. Vakalya vushuka nakunwa mavele vije vyapandele 
kupwa vyeni. 

5Njikatengulula nganda ya Lamba kupwa mutambela wakulila tumelo, na lifuti 
lya Amoni kupwa mutambela wakulila vimanga ngeci mukazivuke ngweni yange 
njapwa Kalunga.’  

6 “Evi vikevyo vyalinakwendeka Shukulu Kalunga wa Akamwa ya Vyoshe 
ngwendi, ‘Yove wakandelelele na mavoko ove, nakujombozoka nakujolela. 
Washawile lifuti lya Isalele. 

7Omwo walingile vyuma evi, co njikakwana ku mavoko a miyati yeka ngeci 
vakakwivile vyove. Co mwa vushunga vene njikakunyongesa, co kuukapu lalo 
muyati nalumo lwai nambe kukala na lifuti lyove embwe. Asinoni ukazivuka 
ngeci kuma yange njapwa Kalunga.’” 

Vuka-kwimanena vwakulwisa Mowavi 

8 Co Shukulu Kalunga wa Akamwa ya Vyoshe wendekele ngwendi, “Omwo 
Mowavi vendeka ngwavo Yunda nalifu na miyati yoshe yeka,  

9njikatava vinganda vije vilinakuvingilikiya nginga ya Mowavi ngeci vavilwise, 
kuwezelelako nameme vinganda vije vyavivwa manene Mbete Njeshimote na 
Mbale Meone na Kilyataime.  

10Njikatava ngeci miyati ya mu mambo ya mu ngangela vakafungulule Mowavi, 
amolika na Amoni, ngecivene, Mowavi nalumo lwai lalo vakapwa muyati.  

11Njikanyanyamesa Mowavi, co vakazivuka ngeci yange njapwa Kalunga.” 

Vuka-kwimanena vwakulwisa Endome 

12 Shukulu Kalunga wa Akamwa ya Vyoshe wendekele ngwendi, “Vanu va 
Endome vakele na muuka wa shambandinga ali Yunda, shambandinga ije 
yanenele mulonga simbu yoshe ali Endome.  

13Ngecivene, njendeka ngwange njikanyanyamesa Endome nakutsiya vanalume 
voshe na tusitu voshe. Njikaipwisa mupulungwa, kutunda ku nganda ya Temane 
nakweta ku nganda ya Ndendane, co vanu vakavatsiila mu nzita.  

14Vanu vange va Isalele vakanjilingila shambandinga ali Endome, co vakazivisa 
Endome vukalu vwange vwakama. Co Endome vakazivuka kulumbunuka kwa 
shambandinga yange eyi.” Munjinendeka yange Kalunga wa Akamwa ya Vyoshe.  

Vuka-kwimanena vwakulwisa Filisitiya 

15 Shukulu Kalunga wa Akamwa ya Vyoshe wendekele ngwendi, “VaFilisitiya vali 
na muuka wa shambandinga a vitozi vavo valaja, nakuvanyongesa mu cizindo 
cavo.  

16Ngecivene, njilinakwendeka ngwange njikalwisa vaFilisitiya nakuvanyongesa. 
Njikanyongesa voshe vaje vanasala mu cana ca Filisitiya.  

17Njikavanyanyamesa manene nakuvalinga shambandinga. Co vakaziva vukalu 
vwange. Asinoni vakazivuka ngeci yange njapwa Kalunga.” 

Ezekiyele 26 

Vuka-kwimanena vwakulwisa Tile 



1501 

©The Bible Society of Zambia, 2006. 

 

1 A litangwa lyakulivanga ku ngonde ya mwaka wamulikumi naumo wa vunzinda 
vwetu, Shukulu Kalunga wendekele kuli yange ngwendi,  

2 “Muna munu, vanu va mu nganda ya Tile vanakuu vanu va mu Yelusalema 
ngwavo, ‘Ehe! Yelusalema vanayisiwula! Nzili yendi yakulanda nakulandesa 
inahu! Kakapu lalo citozi cetu! ‘ 

3 “Ngecivene, ololo, evi vikevyo yange Kalunga wa Akamwa ya Vyoshe, 
njilinakwendeka ngwange, ‘Yange njinapu nji citozi cove, yove nganda ya Tile, 
Njikanena miyati yaingi mukukulwisa, co vakaija ngwe mankimba a mu mema a 
kalunga.  

4Vakanyongesa vivumbe vya nganda yove, nakusiwula tuposhi twove. Asinoni 
njikakomba livu lyoshe nakuseza lika mamanya angoco.  

5Co vaka-kuta visi vakashandao manimbwa avo, aje ainemana a mema a kalunga. 
Munjinendeka yange Kalunga wa Akamwa ya Vyoshe. Co miyati vakapukula Tile, 

6vakatsiya vaje valinakukala mu vinganda vyendi mu lifuti lyakama na vimoko 
vyavo vya mukwale. Asinoni Tile vakazivuka ngeci yange njapwa Kalunga.’” 

7Shukulu Kalunga wa Akamwa ya Vyoshe nendeka ngwendi, “Njikashaka mwene 
wakama manene kutuvakana voshe, ikeye Mwene Nevukaneza wa ku 
Mbambilone mukulwisa Tile. Akaija kutundilila ku kunto na mahunzi a mbunga 
ya mashwalale na tuvalu na matemba na vaka-kulonda a tuvalu.  

8Co vaje valinakukala mu vinganda mu lifuti lyakama vakavatsiila mu nzita. 
Vitozi vakenda tupila nakulinga masito nakutunga civumbe cakukola 
cakulivingilikiya kuli yove.  

9Vakavujula vivumbe vyove kulikwasesa vyuma vimo vyakuwisa civumbe 
nakusiwula tuposhi twove na vivulo vya vikuvo.  

10Co likungu lya tuvalu twavo likakufwika. Muyoyo wa tuvalu twavo twakukoka 
makalu na matemba vikaningangesa vivumbe vyove, omo vaketa mu vikolo vya 
nganda ije ya vivumbe vyakusiwuka.  

11Vaka-kulonda tuvalu twavo vaketa mu vitapalo vyove, nakutsiya vanu vove na 
mikwale yavo. Vimanda vyove vyakukola vakaviwisila asi.  

12Co vitozi vove vakapukula vufuko vwove vwa seo. Vakasiwula vivumbe vyove 
nakupukula vinjuvo vyove vyavivwa. Vakanona mamanya na viti na vyoshe vya 
mazilo, co vakavyumbila mu mema a kalunga.  

13 Njikolwesa myaso yove yoshe, co njikakuvindika kwimba tulyalya.  

14Njikakupwisa limanya lyangoco, aje vaka-kuta visi vakashandao manimbwa 
avo. Co nganda nalumo lwai lalo vakaitungulula. Munjinendeka yange Kalunga 
wa Akamwa ya Vyoshe.” 

15Evi vikevyo vyalinakwendeka Shukulu Kalunga wa Akamwa ya Vyoshe ku 
nganda ya Tile ngwendi, “Omo vakamifungulula, co vanu vaje valinakukala ku 
ngenge ya cikuma ca mema a kalunga vakalijajela akuziva kuteta nakulila kwa 
vaje vavalinakutsiya.  

16 Vimyene voshe va ku vikuma vya mema a kalunga vakashuluka a matanda avo. 
Vakashulula vikoveyo vyavo vyavilaja mavoko, na vuzalo vwavo 
vwakushelasana, co vakatumbama asi nakujaja. Vakakala na lyova a kayando 
kove ngeci kuvakasa kulikela kujaja.  

17Co vakakwimbila mwaso wa vusiwa ngwavo, ‘Nganda yakutsimana 
vanainyongesa! Mato ayo vanaatundisa mu mema a kalunga nakuwongumwina 
kuti. Vanu va mu nganda eyi vakele na nzili a mema a kalunga, nakuzivisa lyova 
vaje vakele ku ngenge ya cikuma ca mema a kalunga.  

18A litangwa lije omo nganda yawile, man̄anda ajajele, co vanu vamwo 
valishoshomwenene akuwa kwa cifwa cangacije.’” 

19Shukulu Kalunga wa Akamwa ya Vyoshe alinakwendeka ngwendi, 
“Njikakupwisa ngundu ngwe vinganda vyakunyonga muje naumo wai wakalamo. 
Njikakufwika na mema a kalunga a nzinga yakulova.  

20Njikakushelumwisa kwisi mu lifuti lya vukalo vwa vatsi, ukalipandakana na 
vanu vaje vakeleko ku simbu ya ku san̄ulu. Ukakala muje mu lifuti lya vatsi 
myaka yoshe nakulipandakana amo na vatsi. Kuje vene kuukasa kwiluka 
mukutambula mutambela wove lalo mu lifuti lya vaka-kuyoya.  

21 Njikakupwisa cimweso cakuzivisa lyova, co aje akapwa mamaneselelo ove. 
Vanu vakakushakezeka, oloni kuvakakuwana.” Mukemwo mwanendeka Shukulu 
Kalunga wa Akamwa ya Vyoshe.  

Ezekiyele 27 

Mwaso wa Tile wa vusiwa 

1Shukulu Kalunga wendekele kuli yange ngwendi,  

2 “Muna munu, imbila Tile mwaso wa vusiwa,  

3nganda ije yakala ku ngenge ya mema a kalunga kuje valinakunganyalela na 
vanu vaje vakala ku vikuma vyoshe vya mema a kalunga. Valeke vyanendeka 
Shukulu Kalunga wa Akamwa ya Vyoshe ngwove, ‘Yove Tile, wakele na kulyalesa 
na vuvwa vwove.  

4Limbo lyove lyapwa mema a kalunga. Vaka-kukutunga vakutungile ngwe vwato 
vwavuvwa.  

5Vapangesele mavaya a viti vya tulipi twa ku Munkinda wa Helemone, na viti vya 
kendale vya ku Lembanone vikevyo vapangesele kanjuvo kove ka akamwa ya 
vwato.  

6Vashongele vilapo vyove na viti vya oke vya ku Mbashane, vapangele vishelo vya 
vwato vwove na viti vya tulipi vya ku Sepulasi.  

7Vyakujavwisa vyove vavipangesele na nanga ya linyu yakushelasana ya ku 
Ingito, ngeci munu woshe ase kukumona. Vimbalaka vyakufwika a vwato vwove 
vyapwile vya nanga yaivwa manene, yakuvenguluka ya ku lin̄anda lya Sepulasi.  

8Vaka-kujavula vove vatundile ku vinganda vya ku Sindone na ku Alevandi. Vanu 
vove vaka-kujavula vapwile vaka-vutongwe.  

9Vaka-kushonga vwato vapwile vaka-kulilongesa manene va ku Ngembale. Vaka-
kujavula vatundile ku mitambela yoshe, valandele mu mavenda a mu vikuma 
vyove.’  

10”Vanu vatundile ku Pelesha na ku Lindiya na ku Limbiya vapwile mashwalale 
vove. Vashukikile vintelo vyavo na vitepa vyavo a vivumbe vyove. Omo 
vahyanene, co yove wazivile kuvwaa.  

11Mashwalale va ku Alevandi vanyungile vivumbe vyove, co vanalume va ku 
Ngamandi vanyungile tuposhi twove. Vashukikile vintelo vyavo a vivumbe vyove. 
Vakevo vakulingisile ngeci upwe uwamuvwa.  

12 “Vanu va ku Tashishi valandulwile nove omwo wapwile muka-kufuka. 
Valandakanene siliva, na vutale, na citasu, na shumbu.  

13Walandulwile vyuma vyove mu Ngelese, na mu Tumbale, na mu Meshake, 
vufuko vwove wavulandakanene na vindungo na vyuma vya vunengu.  

14Walandesele vufuko vwove na tuvalu va vipangi, na tuvalu va nzita, na vimulu 
va ku Mbete Tongalama.  

15Vanu va ku Ndendane valandulwile nove, co vanu va ku vikuma vyavingi 
vakwanene mayo a vinjamba na miti yakushonga milamu mukulandakana na 
vufuko vwove.  

16Vanu va ku Silya valandulwile nove, omwo wakele na vyuma vyavingi. 
Valandakanene emalinde, na vinanga vyakuvenguluka, na vinanga 
vyakushelasana, na vinanga vyavivwa vya linyu, na kolale, na lumbi, mukulanda 
vufuko vwove.  

17Yunda na Isalele valandakanene vufuko vwove na tiliku, na vuki, na mazi a 
olive, na n̄undu.  

18Vanu va ku Ndamasiku valandele vyuma vyove vyakulandesa na vivala vyove 
vavilandakanene na vinyu vya ku Heluvone na vwanda vwa ku Sahale.  

19Valandesele vutale vwakufula na n̄undu mukulandakana na vufuko vwove.  

20Vanu va ku Ndendane valandesele vinanga vya viseleyi vya a tuvalu 
mukulandakana na vufuko vwove.  

21Vaka-Alambiya na vaka-kushwana lifuti lya Kendale valandakanene nove vana 
va vimanga, na vimanga, na majamba a vimembe.  

22Vaka-kulandesa va ku Shemba na ku Lama valandakanene nove n̄undu yaivwa, 
na mamanya a seo yakama, na ngolinde.  

23Vinganda vya Halane, na Kanehe, na Endeni, na vaka-kulandesa va ku Shemba, 
na vaka-vinganda vya Ashule, na Kilemande, voshe valandulwile nove. 

24Vakulandesele vuzalo vwa senga, na vuzalo vwakuvenguluka, na 
vwakushelasana, na vinanga vya kujala asi vyakuvyazima manene, na mikole 
yakwosha.  

25 Mato akama atundile ku Tashishi ambatele vivala vyove. Yove wapwile ngwe 
vwato vwakama vwa ku mema a kalunga, vwakushula na vufuko vwavungi.  

26Omo vaka-kujavula vove vakwakele mu mema a kalunga, co lihunzi lya mu 
ngangela lyakuvombesele akati ka mema a kalunga.  

27Omo vwato vwove vwavombelele, co vufuko vwove vwoshe vwakulandesa, na 
vaka-kujavula vove voshe, na vaka-kushonga mato ove, na vaka-kulandesa vove, 
na mashwalale vove voshe vakele mu vwato, na vyuma vyoshe vyakele mu vwato 
vyanyongele mu mema a kalunga.  

28Mutambi wa vaka-kujavula vove omo vavombelele, vauzivile vanu vaje vakele a 
nunda.  

29 “Mato oshe anasala mupulungwa, co vaka-kujavula voshe vanatundu mu mato 
avo nakuya ku nunda.  

30Voshe valinakulila omwo yove, valishawilile livu a mitwe yavo nakulyalanga 
mu lito.  

31Vanateula mitwe yavo omwo yove, co vanazala vikeleya. Vimbunge vyavo 
vivavala manene omwo valinakulila.  

32Vakwimbila mwaso wa vusiwa ngwavo, ‘Iyajo walifwa na Tile, nganda ije 
inanyongo mu mema a kalunga?  

33Omo vyuma vyove vyakulandesa vaile mukuvilandesa, miyati yoshe 
vavwaelelele. Wafukisile vimyene va asi na vufuko vwove.  

34Ololo unavombela mu mema a kalunga, unavombela a nzinga ya mu mema a 
kalunga. Vyuma vyove na voshe vaje vakupangelele vanambwitama amo nove 
mu mema a kalunga.’  

35 “Vanu voshe vaje vakala ku cikuma vanakomoka a luvinda lwove. Nambe 
vimyene vavo vanazivi manene lyova, co lyova linasholoka ku mesho avo.  



1505 

©The Bible Society of Zambia, 2006. 

 

36Yove unai, unai ku myaka yoshe, co vaka-kulandesa vaje vali akati ka vanu 
vanalikasamena, kutsa kwove kunapu kwakuvi manene, kuvashaka ngeci na 
vakevo lalo vawile mu luvinda olu.” 

Ezekiyele 28 

Vuka-kwimanena vwakulwisa mwene wa ku Tile 

1Shukulu Kalunga wendekele kuli yange ngwendi,  

2 “Muna munu, leka muka-kushwana wa ku Tile evi vinjendeka yange Kalunga wa 
Akamwa ya Vyoshe ngwove, ‘Mu kulyalesa kwove ulinakwendeka ngwove u 
njambi. Ulinakwendeka ngwove unatumbama a litanda ngwe njambi mu mema a 
kalunga. Wasa kuyongola ngwove u njambi oloni yove unapu lika munu kesi u 
njambi nameme wayongwele ngwove u njambi.  

3Yove unayongola ngwove unapu u muka-mana kutuvakana Ndanele, nacimo cai 
cakushweka casa kukuvandela.  

4Mana ove na vutongwe vwove vikevyo vyakufukisile vufuko vwa ngolinde na 
siliva.  

5Omwo vutongwe vwove vwakama mukulandesa, unalifukisa yove vavenya. Yove 
uli na kulyalesa omwo vufuko vwove! ‘ 

6 “Evi vikevyo vinjendeka yange Kalunga wa Akamwa ya Vyoshe ngwange, 
‘Omwo yove unayongola ngwove uli na mana ngwe njambi,  

7njikanena vitozi va muuka vakukulwise. Vakevo vakanyongesa vufuko vwove 
vwoshe vuje vuwanganyalele a vutongwe vwove na mana ove.  

8Vakevo vakakutsiya, nakukumbila mu mbumbo ya mema.  

9Omo vakaija nakukutsiya, kuma lalo ukendeka ngwove unapu u njambi ndi? 
Ukapwa u munu kesi u njambi omo vakakutsiya.  

10Yove ukatsa ngwe katali ku mavoko a vangenzi vaje vaka-kujeneka kukulaela. 
Munjinendeka yange Kalunga wa Akamwa ya Vyoshe.’” 

Kuwa kwa mwene wa ku Tile 

11Shukulu Kalunga wendekele kuli yange lalo ngwendi,  

12 “Muna munu, linyenge luvinda luje lukaija ali mwene wa ku Tile. Muleke evi 
vinjendeka yange Kalunga wa Akamwa ya Vyoshe ngwove, ‘Yove wapwile 
cimweso ca vushunga. Wapwile wa mana na vuvwa.  

13Yove wakele mu Endeni lihya lya Njambi, wazalele vya mamanya a miyati 
yoshe, mamanya a lumbi, na ndaimani, na topaze, na mbelilu, na kanelya, na 
njasipa, na safile na emalinde, na nganete. Yove wakele na makai a ngolinde. 
Vakulingililewo a litangwa lije vakutangele. 

14Yange njaakele kelumbi ngeci akunyunge. Yove wakele a munkinda wange 
wakujela, co wakele nakwenda akati ka mamanya a seo akuvyazima.  

15Vilinga vyove vyapwile vyavivwa manene, kutunda a litangwa lije vakutangele 
noo washangumukile kulinga vuvi.  

16Yove wakele nakuundangana mukulanda nakulandulula, co eci 
cakutwamenenene mukulinga muuka namukulinga vuvi. Ngecivene, 
njakutundisile ku munkinda wange wakujela. Co kelumbi uje wakunyungile 
wakushekele utunde ku mamanya a seo akuvyazima.  

17Yove walyalesele omwo vuvwa vwove, co lutsimo lwove lwakulingisile vulema. 
Omwo cuma eci, njakumbilile asi kupwa cimweso ca vakweni vimyene.  

18Yove walingile vuvi mukulanda nakulandulula, ngeci mitambela yove ije 
yakulemesela yaviile. Ngecivene, njashwamekele tuhya a nganda nakuyenyeka. 
Co njakupwisile lito lya asi ku mesho a vaje voshe vakumwene. 

19Yove unai, unai ku myaka yoshe, co miyati yoshe vaje vakuzivukile 
vanalikasamena kuvashaka ngeci na vakevo vawile mu luvinda olu.’” 

Vuka-kwimanena vwakulwisa Sindone 

20 Shukulu Kalunga wendekele kuli yange ngwendi,  

21 “Muna munu, endeka ku nganda ya Sindone.  

22Leka vanu valimo evi yange Kalunga wa Akamwa ya Vyoshe njendeka kuli 
vakevo ngwove, ‘Yove Sindone yange nji citozi cove, vanu vakanjishangazala 
omwo vije njilinga kuli yove. Omwo njikakumwesa kujela kwange 
akunyanyamesa vanu vaje vayoyela muli yove, co vakazivuka ngeci yange njapwa 
Kalunga.  

23Njikatuma mishongo ali yeni, co maninga aketikila mu vitapalo vyove. 
Vakakulwisa ku mitambela yoshe, co vanu vove vakavatsiya. Asinoni ukazivuka 
ngwove yange njapwa nji Kalunga.’” 

Isalele vakavavezikisa 

24Shukulu Kalunga wendekele kuli yange ngwendi, “Muyati wa Isalele 
kuvakavayandesa lalo, akuvatuva mambimbo na mishwena ku vanu vaje 
vanavazengeleka. Asinoni vakazivuka ngeci yange njapwa Kalunga wa Akamwa 
ya Vyoshe.” 

25Shukulu Kalunga wa Akamwa ya Vyoshe wendekele ngwendi, “Njikelwisa vanu 
va Isalele kutunda ku miyati kuje kunjavashandwelelele, co miyati yoshe 
vakazivuka ngeci yange njapwa wakujela. Vanu va Isalele vakakala mu lifuti 
lyavo, lifuti lije linjanene kuli ngamba yange Yakomba.  

26Vakakala mu kwoloka. Vakatunga vinjuvo, co vakalima mahya a mikolovozi ya 
vushuka vwa vinyu. Njikahisa vandambo vavo voshe vaje vavashendumwine, co 

Isalele vakakala mu kwoloka. Asinoni vakazivuka ngwavo yange njapwa nji 
Kalunga Njambi yavo.” 

Ezekiyele 29 

Vuka-kwimanena vwakulwisa Ingito 

1 A litangwa lyamulikumi na avali ku ngonde yamulikumi mu mwaka 
wamulikumi wa vunzinda vwetu, Shukulu Kalunga wendekele kuli yange 
ngwendi,  

2 “Muna munu endeka kuli mwene wa Ingito. Leka mwene wa Ingito muje 
muvakamunyanyamesa ikeye na lifuti lyoshe lya Ingito.  

3Leka mwene wa Ingito ngwove evi vikevyo vyalinakwendeka Shukulu Kalunga 
wa Akamwa ya Vyoshe ngwendi, ‘Yange nji citozi cove, yove cikashama ngandu, 
walala mu ndonga. Wendeka ngwove Nailo yapwa yove, co waipangele.  

4Njikaka kalovo mu vimbange vyove, co visi va mu ndonga vakakakateya kuli 
yove. Asinoni njikakukokela a nunda ya Ndonga ya Nailo, amo na visi voshe vaje 
vanakakateya ali yove.  

5Njikakumbila mu mambo amolika na visi va mu ndonga. Muvila wove ukalala asi 
kuvakakutsindi. Njikana muvila wove ku tuzila na tusitu kupwa vyakulya vyavo.  

6 Asinoni vanu voshe va mu Ingito vakazivuka ngeci yange njapwa Kalunga.’” 
Shukulu Kalunga alinakwendeka ngwendi, “VaIsalele vajendamenene ali vaka-
Ingito mukuvakwasa, oloni yeni mwapwile vakuzeya ngwe mulamu wakukola.  

7Omo vajendamenene ali yove, co yove wapokokele, wapokwele vitsili vyavo, co 
myongo yavo yapokokele.  

8Cooni ololo, yange Kalunga wa Akamwa ya Vyoshe, njikuleka ngwange 
njikatuma vanu kwakukulwisa na mukwale, co vakatsiya vanu vove na tusitu 
twove.  

9Ingito ikapwa ngundu yangoco. Asinoni ukazivuka ngeci yange njapwa Kalunga. 
“Omwo wendekele ngwove Ndonga ya Nailo yapwa yove, co yove waipangele,  

10yange nji citozi cove na citozi ca ndonga yove ya Nailo. Njikapwisa Ingito yoshe 
ngundu yangoco, kutunda ku nganda ya Mingendole ku kunto nakweta ku 
nganda ya Aswane mu mbwela, kutwala na ku nginga yoshe ya Sundane.  

11Kukwesi munu nambe kasitu akaitamo. A myaka makumi awana, nacimo cai 
cikakalamo.  

12Njikapwisa Ingito ngundu ya vingundu vyoshe vya muno mu kaye. A myaka 
makumi awana, vinganda vya mu Ingito vikapwa vingundu, vikapwa vingundu 
vyakuviya manene kutuvakana vingundu vya vinganda vikwavo. Njikalingisa 
vaka-Ingito kupwa vaka-kuliita. Vakatewela ku mafuti eka na eka, co vakakala 
akati ka vanu veka.” 

13Shukulu Kalunga wa Akamwa ya Vyoshe alinakwendeka ngwendi, “Munima ya 
myaka makumi awana, njikelwisa vaka-Ingito kutunda ku miyati ije 
injavashandwelelele,  

14co vakakala mu mbwela ya Ingito, lifuti lya cisemwa cavo. Vakapwa muyati 
wakuzeya. 

15Vakakala na vumwene vwakuzeya manene, co kuvakashwana lalo miyati. 
Njikavapwisa va lutsimo ngeci kesi vase kusindiya miyati yeka kulinga cizango 
cavo.  

16VaIsalele kuvakakulaela lalo vaka-Ingito mukuvakwasa. Vanu va Isalele 
vakanuka ngeci kuma capwile cacivi omo vashakezekele vukwasi kuli vaka-
Ingito. Asinoni vaIsalele vakazivuka ngeci yange njapwa Kalunga wa Akamwa ya 
Vyoshe.” 

Mwene Nevukaneza akafungulula Ingito 

17A litangwa lyakulivanga ku ngonde yakulivanga mu mwaka wamucitanu na 
ivali wa vunzinda vwetu, Shukulu Kalunga wendekele kuli yange ngwendi,  

18 “Muna munu, Mwene Nevukaneza wa Mbambilone walwisile nganda ya Tile. 
Ikeye wambatesele mashwalale vendi vitele vyakulema manene ngeci mitwe 
yavo yakongovokele ngwe lyandya, na a vitsili vyavo akele masetete, oloni 
nambe mwene nameme mashwalale vendi kuvawanene cikandelela ca nzita yavo 
yakulwisa Tile.  

19Ngecivene, evi vikevyo vinjinendeka yange Kalunga wa Akamwa ya Vyoshe 
ngwange, ‘Njilinakwana lifuti lya Ingito kuli Mwene Nevukaneza. Ikeye akapupa 
nakupukula vufuko vwoshe vwa ku Ingito kuvupwisa fweto ya mashwalale vendi.  

20Yange njimwana Ingito kupwa fweto yapangelele, omwo Nevukaneza na 
mashwalale vendi vanjipangelele.’ Munjinendeka yange Kalunga wa Akamwa ya 
Vyoshe.  

21 “A litangwa lije vanu va Isalele vakakala lalo na nzili, co yove Ezekiyele 
njikakuleka vimo viwukendeka akati kavo. Asinoni vakazivuka ngeci yange 
njapwa Kalunga.” 

Ezekiyele 30 

Shukulu Kalunga akanyanyamesa Ingito 

1Shukulu Kalunga wendekele kuli yange ngwendi,  

2 “Muna munu, ambulula vuka-kwimanena nakwendeka vije yange Kalunga wa 
Akamwa ya Vyoshe, njilinakwendeka. Tambeka majwi awa ngwove, ‘Litangwa 
lya luvinda lili muyehi!  

3Litangwa lili muyehi, omo Shukulu Kalunga akapanga, likapwa litangwa lya 
mashelwa nakunyonga kwa miyati.  

4Kukakala nzita mu Ingito na vusiwa vwakama mu Sundane. Vavangi mu Ingito 
vakavatsiya, co vufuko vakavupukula nakuvunyongesa.’  

5 “Nzita ije ikatsiya lalo na mashwalale vakukumuna vakutunda ku Sundane na 
ku Lindiya na ku Limbiya na ku Alambiya na ku Kuvu nambe vanu vaje va akati 
ka vanu vange vene.” 

6Shukulu Kalunga alinakwendeka ngwendi, “Kutunda ku Mingendole ku kunto 
nakweta ku Aswane mu mbwela, voshe vaje vaka-kuvingilikiya Ingito 
vakavatsiila mu nzita. Mbunga ya mashwalale ya kulyalesa ya Ingito 
vakavanyongesa. Munjinendeka yange Kalunga wa Akamwa ya Vyoshe.  

7Lifuti likapwa ngundu yangoco muno mu kaye, na vinganda vyamwo vikasala 
vyangoco-ngoco.  

8Omo njikenyeka Ingito, co vaje vaka-kuyivingilikiya vakatsa, asinoni vakazivuka 
ngeci yange njapwa Kalunga.  

9 “Omo litangwa lije lyeta, co Ingito ikanyonga, njikatuma miluwa mu mato 
akama mukunyangumuna vanu va ku Sundane, co vakavazivisa lyova manene. 
Litangwa lije lilinakwija! “ 

10Shukulu Kalunga wa Akamwa ya Vyoshe alinakwendeka ngwendi, 
“Njikapangesa Mwene Nevukaneza wa Mbambilone kumanesa vufuko vwa 
Ingito.  

11Ikeye na mbunga yendi ya nzita vakaija nakuviisa lifuti. Vakalwisa vaka-Ingito 
na mikwale, co lifuti likashula na vivimbi. 

12Njikomisa Ndonga ya Nailo nakwaka vaka-Ingito mwisi ya nzili ya vaka-vuvi. 
Co vaka-kwija vakaviisa lifuti lyoshe. Munjinendeka yange Kalunga.” 

13Shukulu Kalunga wa Akamwa ya Vyoshe alinakwendeka ngwendi, 
“Njikanyongesa tumponya na vinjambi va makuli mu Mefise, naumo wai 
akashwana Ingito, njikajujwisa vanu voshe.  

14Njikapwisa mbwela ya Ingito ngundu, nakwenyeka tuhya a nganda ya Zowane 
ku kunto. Njikanyanyamesa nganda yakama ya Tevese.  

15Co njikatava nganda ya Pelusiyame, cimpaka cakama ca Ingito, kuziva vukalu 
vwange vwakama. Njikanyongesa vufuko vwa Tevese.  

16Njikashwameka tuhya ku Ingito, co Pelusiyame ikakala mu tuyando. Vivumbe 
vya Tevese vakavisiwila asi, co nganda ikajalela.  

17Vakwenje va mu nganda ya Helyopolise na Mbuvasetise vakatsila mu nzita, co 
vanu vamo vakavatwala mu vunzinda.  

18Co lisusulungu likawila a Tafanehese omo njikamanesa nzili ya Ingito, 
nakumanesa nzili yayo ije vakele na kulyalesa nayo. Lishelwa likafwika Ingito, co 
vanu voshe va mu vinganda vyayo vakavatwala ku vunzinda.  

19Omo njikanyanyamesa Ingito mu ngila eyi vene, co vakazivuka ngeci yange 
njapwa Kalunga.” 

Kumanesa kwa nzili ya mwene wa Ingito 

20A litangwa lyamucitanu na avali ku ngonde yakulivanga mu mwaka 
wamulikumi naumo wa vunzinda vwetu, Shukulu Kalunga wendekele kuli yange 
ngwendi,  

21 “Muna munu, yange njapokola livoko lya mwene wa Ingito. Co naumo wai 
nazengeo nanga a mbandu nambe kulyaka mu nanga yakujenjelesa ngeci lyase 
kukanguka nakukala na nzili yakukwata mukwale lalo.  

22Ngecivene, ololo, evi vikevyo yange Kalunga wa Akamwa ya Vyoshe 
njilinakwendeka ngwange, ‘Njinapu nji citozi ca mwene wa Ingito. Njikapokola 
mavoko endi oshe avali, lije lyalivwa na lije likwavo lyapokokele laja, co mukwale 
ukawa mu livoko lyendi.  

23Co njikashandwela vaka-Ingito mu kaye mwoshe.  

24Asinoni njikakolesa mavoko a mwene wa Mbambilone nakwaka mukwale 
wange mu mavoko endi. Oloni njikapokola mavoko a mwene wa Ingito, co 
akakemanga nakutsila ku mesho a vitozi vendi.  

25Eyo, njikamuzeyesa, nakukolesa mwene wa Mbambilone. Omo njikana 
mukwale wange kuli mwene wa Mbambilone, co akawinika nakuukengesa ku 
Ingito vanu voshe vakazivuka ngeci yange njapwa Kalunga.  

26Njikashandwela vaka-Ingito mu kaye mwoshe. Asinoni vakazivuka ngeci yange 
njapwa Kalunga.’” 

Ezekiyele 31 

Ingito vayesekesa na muti wa kendale 

1A litangwa lyakulivanga ku ngonde yamucitatu mu mwaka wamulikumi naumo 
wa vunzinda vwetu, Shukulu Kalunga wendekele kuli yange ngwendi,  

2 “Muna munu, endeka kuli mwene wa Ingito na kuli vanu vendi ngwove, ‘Iyajo 
alyeseka nove! Njasa kukweseka na vikajo?  

3Yove unalifu ngwe muti wa kendale wa ku Lembanone, uli na minango na 
munzinze wauvwa. Muti waulaja manene unete na ku mashelwa.  

4Mema aukulisile, co mema a tuvwelu-vwelu aukolesele nakuupwisa waulaja. 
Vindonga vyajalelele kuzengeleka mutambela uje vatombekele muti. Co vana va 
vindonga vajalelesele miti yoshe ya mu shwata.  

5Omwo wakele na mema amangi, co wakolele manene kutuvakana miti ikwavo. 
Co minango yawo yalizikile nakupwa yailaja.  

6Miyati yoshe ya tuzila vatungilileko mashwa ku minango yawo, co tusitu 
vasemenenemo vana vavo mu munzinze wawo. Miyati yoshe ya mu kaye 
yahwiminine mu munzinze wawo.  

7Muti uje wapwile wauvwa manene, wapwile waulaja manene, na minango 
yailaja. Co mizi yawo yetele kwisi manene kuje kwetile mema a vana va 
vindonga.  

8 Kukwesi lalo muti wa kendale mu lihya lya Njambi vasa kuwesekesa na ukewo 
wai. Naumo lalo muti wakele na minango ngwe ukewo wai. Co naumo muti wa 
mu cana wakele na minango ya cifwa cangacije wai. Naumo muti wa mu lihya lya 
Njambi wavwaele manene ngeci mwa uje wai.  

9Njaulingile ngeci upwe wauvwa, ukale na minango yakujanjavala. Miti yoshe ya 
mu Endeni citungu ca Njambi, vaizivilile cipululu.’  

10”Ngecivene, ololo, yange Kalunga wa Akamwa ya Vyoshe, njikamileka vije 
vikalingiwa ku muti uje wakolele noo waketele ku mashelwa. Omo wakolele 
kupwa waulaja, co wakele na kulyalesa,  

11ngecivene, ou muti njinauvyana, njikatava ntwama wa muka-kwija kuupwisa 
wendi. Co akaulinga cije cinaupande omwo vuvi vwawo.  

12Vaka-kwija vakukaluka vakaushinja nakuuseza. Co minango yakwo na ije 
inapokozokako vikawila a minkinda yoshe na mu cana na mu mitambela ya lifuti. 
Co miyati yoshe vaje vakele mu munzinze wawo vakauseza.  

13Tuzila vakaija nakutongama a minango yawo yakuwa, co tusitu vakalyatangela 
a minango yawo.  

14Ngecivene, kutunda ku lelo nakutwala kulutwe, kukwesi muti lalo, nameme 
vautukumwine vati mema ukapwa waulaja ngwe muti uje lalo, nambe minango 
yawo lalo kuyikatuvakana minango ikwavo ku vulaja nakweta ku mashelwa. 
Yoshe ikanyonga, co ikatsa ngwe muvakatsi vanu, ikanyonga nakulipandakana na 
vaje vashelumukila laja ku vukalo vwa vatsi.” 

15Evi vikevyo vyalinakwendeka Shukulu Kalunga wa Akamwa ya Vyoshe 
ngwendi, “A litangwa lije omo muti uje ukaya ku vukalo vwa vatsi, co 
njikaukupula na mema a tuvwelu-vwelu ngeci cipwe cimweso ca vusiwa. 
Njikavindika vindonga ngeci mema kesi ende. Omwo uje muti unatsi, co 
njikanena lisusulungu akamwa ya Minkinda ya Lembanone, nakujujwamesa miti 
yoshe ya mu shwata.  

16Omo njikautuma kushelumuka ku vukalo vwa vatsi, co muyoyo wakuwa 
kwawo ukajajesa miyati. Co miti yoshe ya mu Endeni na miti yoshe ije 
yakwitangela mwamuvwa yakwangula ya Lembanone, ije yashelumukile laja 
mwisi ya livu, vakavwaelela akuwa kwawo.  

17Vakaya amolika nawo ku vukalo vwa vatsi, nakulipandakana na vaje vawile 
laja. Co voshe vaje vali mwisi ya munzinze wawo, vakavashandwela akati ka 
miyati.  

18 “Muti unapu mwene wa Ingito na vanu vendi voshe. Kukwesi miti ya mu 
Endeni yapwile yailaja ngacije na vuvwa. Oloni ololo, ngwe ku cifwa ca miti ya 
Endeni, muti ou ukashelumukila ku vukalo vwa vatsi, nakulipandakana na vaje 
vaka-kujeneka kukulaela, na vaje vatsiilile mu nzita. Munjinendeka yange 
Kalunga wa Akamwa ya Vyoshe.” 

Ezekiyele 32 

Mwene wa ku Ingito vamwesekesa na ngandu 

1A litangwa lyakulivanga ku ngonde yamulikumi na vivali mu mwaka 
wamulikumi na ivali wa vunzinda vwetu, Shukulu Kalunga wendekele kuli yange 
ngwendi,  

2 “Muna munu, nangula mwene wa Ingito. Muleke lijwi eli lyakutunda kuli yange 
ngwove, ‘Yove unayongola ngwove unapu ngwe ndumba akati ka miyati, oloni 
unapu ngwe ngandu muka-kulapa a mema mu ndonga. Yove uvundula mema na 
mendi nakuviisa mu ndonga.  

3Omo miyati yaingi vakakunguluka, njikakukwata mu linimbwa lyange, co 
vakakukokangeya nakukutwala a nunda.  

4Njikakumbila a nunda, co njikasana tuzila voshe na tusitu va mu kaye ngeci 
vakukulye.  

5Njikashanda situ yove a minkinda, co njikashulisa vyana na vitsiya vyove. 

6Njiketila maninga ove mu lifuti, noo anafwiki a minkinda nakushulisa vana va 
vindonga.  

7Omo njikakunyongesa, njikafwika lilu nakuzimangana vingongonosi. Co 
litangwa njikalifwika na mashelwa, na ngonde kuyikatu lyezi lalo.  

8Njikazivalesa ceke coshe ca mwilu, co lifuti lyove likakala mu lisusulungu.’ 
Munjinendeka yange Kalunga wa Akamwa ya Vyoshe.  

9 “Vanu vavangi vakalikasamena omo njikashandola muzimbu wakunyonga 
kwove ku mafuti kuje naumo wai wakuzivukile.  

10Vije vinjikalinga kuli yove vikakomokesa miyati yaingi. Omo njikahwingisa 
mukwale wange, co vimyene vakalijujukila manene. A litangwa lije ukawa, voshe 
vakajaja na lyova omwo myonyo yavo vavenya.” 

11Shukulu Kalunga wa Akamwa ya Vyoshe alinakwendeka kuli mwene wa Ingito 
ngwendi, “Mukwale wa mwene wa ku Mbambilone ukaija kuli yove nakukulwisa.  

12Mashwalale va ku miyati ya muuka vakashomona mikwale yavo nakutsiya vanu 
vove voshe. Vanu vove voshe na vyuma vyoshe vije ukalyalesa navyo 
vakavinyongesa.  

13Njikatsiya vingombe vove voshe kuje kwoshe kuvakanwila mema. Kukukakala 
lalo vanu nambe vingombe ngeci vavundule lalo mema.  

14Mema eni akawelelela nakupwa amavwa, co vindonga vyove vikaita 
mwamuvwa. Munjinendeka yange Kalunga wa Akamwa ya Vyoshe.  

15Omo njikapwisa Ingito ngundu nakunyongesa voshe vaje vakalamo, co 
vakazivuka ngeci yange njapwa Kalunga.  

16Majwi awa akunangula akemuka mwaso wakulila. Vanakazi va miyati yeka 
vakawimba nakulilila Ingito na vanu vamwo voshe. Munjinendeka yange Kalunga 
wa Akamwa ya Vyoshe.” 

Lifuti lya vatsi 

17A litangwa lyamulikumi na atanu ku ngonde yakulivanga mu mwaka 
wamulikumi na ivali wa vunzinda vwetu, Shukulu Kalunga wendekele kuli yange 
ngwendi,  

18 “Muna munu, lila omwo mbunga yakama ya vanu va mu Ingito. Vashelumwise 
amo na vakwavo vaka-miyati ya nzili ku lifuti lya vatsi.  

19Valeke ngwove, ‘Yeni munayongola ngweni munapu muvavavwa manene 
kutuvakana vakweni ndi? Mukashelumuka ku lifuti lya vatsi nakukakala amo na 
vaje vaka-kujeneka kukulaela.’  

20”Vaka-Ingito vakalala amo na vaje vavatsiilile mu nzita. Mukwale 
vanaushomwena cimweja mukuvatsiya voshe.  

21Vingenyenye vakama, na vaje valwile ku mutambela wa vaka-Ingito, 
vakatambula vaka-Ingito ku lifuti lya vatsi. Vakatambeka ngwavo, ‘Vaka-
kujeneka kukulaela vaje vavatsiilile mu nzita vanaija kuno, co vanalala kuno! ‘ 

22 “Asilya kwali, amo na vimbumbo vya mashwalale vendi voshe 
vinamuzengeleka. Voshe vavatsiilile mu nzita,  

23co vimbumbo vyavo vili kwisi-kwisi manene ya lifuti lya vatsi. Mashwalale 
vendi voshe vatsililile mu nzita, na vimbumbo vyavo vyazengeleka mbumbo 
yendi. A simbu imo omo vakele nakuyoya vazivisile lyova lifuti lya vaka-kuyoya.  

24 “Elame kwali, amo na vimbumbo vya mashwalale vendi voshe 
vinamuzengeleka. Voshe vanatsi, vavatsiilile mu nzita, voshe vaile mwisi ya livu, 
kuvapwile vaka-kukulaela. Vazivisile vanu lyova mu lifuti lya vaka-kuyoya, oloni 
ololo valinakuziva shwamwa amo na vaje vali mu mbulu.  

25Elame nalala mu mbumbo amo na mashwalale vendi vaje vavatsiilile mu nzita, 
co vimbumbo vya mashwalale vendi vyoshe vinamuzengeleka. Voshe kuvapwile 

vaka-kukulaela, voshe vavatsiilile mu nzita. Omo vakele nakuyoya vazivisile vanu 
lyova mu lifuti lya vaka-kuyoya, co ololo valinakuziva shwamwa amo na vaje vali 
mu mbulu, vanalala akati ka vatsi.  

26 “Meshake na Tuvale kuvali, amo na vimbumbo vya mashwalale vavo vyoshe 
vinavazengeleka. Mashwalale vavo voshe kuvapwile vaka-kukulaela, vavatsiilile 
mu nzita. A simbu imo vazivisile lyova lifuti lya vaka-kuyoya.  

27Vakevo kuvavatsindile ngeci muje vatsindile vingenyenye va ku laja vaje 
vavatsindile na vitwa vyavo vya nzita, vavaakele mikwale yavo kwisi ya mitwe 
yavo, na vintelo vavyakele a mivila yavo. Vingenyenye ava a simbu imo vapwile 
va nzili mukuzivisa lyova lifuti lya vaka-kuyoya.  

28 “Omu mukemwo muvakakala vaka-Ingito amo na vanu vaje vaka-kujeneka 
kukulaela vaje vavatsiilile mu nzita.  

29 “Endome kwali kuje amo na vimyene vendi na vaka-kushwana vendi. Vakevo 
vapwile mashwalale va nzili manene, oloni ololo vanalala mu lifuti lya vatsi amo 
na vaje vaka-kujeneka kukulaela vaje vavatsiilile mu nzita.  

30”Vaka-kushwana voshe vakutunda ku kunto na ava voshe vakutunda ku 
Sindone vali kuje. Nzili yavo a simbu imo yazivisile vanu lyova, oloni navo lalo 
vanai kwisi na shwamwa amo na vanu vaje vavatsiilile mu nzita, vanavatsindi, 
kwakujeneka kukulaela. Valinakuziva shwamwa amo na vaje vali mu lifuti lya 
vatsi.  

31 “Mwene wa Ingito na mashwalale vendi vakamona vyuma evi, co 
vakavazembeleka a kutsa kwa mashwalale voshe vaje vavatsiilile mu nzita. 
Mwalinakwendeka Shukulu Kalunga wa Akamwa ya Vyoshe.  

32 “Yange njalingisile mwene wa Ingito kuzivisa lyova vanu va mu lifuti lya vaka-
kuyoya, oloni mwene wa Ingito na mashwalale vendi voshe vakalala amo na vaje 
vaka-kujeneka kukulaela vaje vavatsiilile mu nzita.” Mwanendeka Shukulu 
Kalunga wa Akamwa ya Vyoshe.  

Ezekiyele 33 

Njambi emika Ezekiyele kupwa muka-kunyunga 
(Ezek 3:16-21) 

1Shukulu Kalunga wendekele kuli yange ngwendi,  

2 “Muna munu, leka vanu vove vije vikalingiwa omo njinena nzita mu lifuti. Vanu 
va muje mu lifuti vakaangula umo uje napande kupwa muka-kunyunga.  

3Omo amona citozi alinakushwenya, co aimba lupembo mukunangula vanu.  

4Nga munu umo azivako oloni shendi kumbako mbunge, co citozi aija 
nakumutsiya, co mulonga wa kutsa kwendi ukakala a mutwe wendi vavenya.  

5Kutsa kwendi cinapu mulonga wendi vavenya, omwo kombileko mbunge 
kukumunangula. Nga wombileko mbunge, nga wasele kuputumuka nakwamena 
mwonyo wendi.  

6Ngecivene, nga muka-kunyunga amona citozi alinakwija, co kaimbi lupembo, co 
citozi aija nakutsiya vaje vaka-vuvi, oloni njikana uje muka-kunyunga mulonga a 
kutsa kwavo.  

7 “Ololo, muna munu, njilinakukupwisa muka-kunyunga muyati wa Isalele. 
Unapande kuvanangula vije vinjikuleka.  

8Nga njambulula ngwange munu woshe muka-vuvi akatsa, oloni yove 
kuumunangula ngeci atenguluke ku vingila vyendi ayoye, co atsa anga nacipu 
muka-vuvi, co njikakwana mulonga omwo a kutsa kwendi.  

9Nga unangula muka-vuvi, oloni ikeye kalikela kulinga vuvi, co akatsa anga 
nacipu muka-vuvi, oloni yove ukayoya.” 

Vipangi vya munu na munu 

10Shukulu Kalunga wendekele kuli yange ngwendi, “Muna munu, ilukilamo lalo 
kuli vaIsalele vije vivalinakwendeka ngwavo, ‘Tunalemuwa na vuvi vwetu na 
kupenga-penga cije citunalingi. Tulinakunyonga. Vatijo twasa kuyoya? ‘ 

11Valeke ngwove mwa vushunga ngwe yange Kalunga wa Akamwa ya Vyoshe, 
njapwa Njambi wakuyoya, kunjesi kuvwaelela a kutsa kwa muka-vuvi. Njishaka 
kumumona naseza kulinga vuvi, co ayoya. Isalele, likele vuvi vuje vuulinakulinga. 
Omwo vikajo ushakela kutsa?  

12 “Ololo, muna munu, leka vaIsalele ngwove omo muka-vushunga alinga vuvi, co 
vuvwa vuje vwanalingile laja kuvukamwamena. Nga muka-vuvi alikela kulinga 
vuvi, co kuvakamunyanyamesa embwe. Co nga muka-vushunga ashangumuka 
kulinga vuvi, co kasa kuyoya.  

13Njasa kukulaesa mwonyo muka-vushunga, oloni nga akulaela mu vushunga 
vwendi vwalaja nakushangumuka kulinga vuvi, co kunjikanuka lalo vuvwa vuje 
vwalingile nalumo lwai. Akatsa omwo a vuvi vuje vwanalingi.  

14Njasa kunangula muka-vuvi ngwange atsa, oloni nga alikela kulinga vuvi, co 
alinga vije vyakushungama na vuvwa,  

15nga elwisa cuma cije cambatele kupwa cishimbikiya, nambe kwilwisa vije 
wevile, nga alikela kulinga vuvi, co akavangeya mashiko aje aana mwonyo, 
kakatsi embwe, oloni akayoya.  

16Njikasambesa vuvi vuje vwanalingi, co akayoya omwo nalingi vya vushunga na 
vuvwa.  

17 “Vanu vove vendeka ngwavo vije njilinakulinga kesi vya vushunga! Embwe, 
vingila vyavo vikevyo kesi vya vushunga.  

18Omo muka-vushunga alikela kulinga vyavivwa, co ashangumuka kulinga vuvi, 
akatsilamo vene.  

19Omo muka-vuvi aseza kulinga vuvi, co alinga vije vyakushungama na vuvwa, 
namena mwonyo wendi.  

20Oloni Isalele, wendeka ngwove vije njilinakulinga kesi vya vushunga. 
Njikakusompa a vije ulinakulinga.” 

Muzimbu wakuwa kwa Yelusalema 

21 A litangwa lyamucitanu ku ngonde yamulikumi mu mwaka wamulikumi na 
ivali wa vunzinda vwetu, munalume umo uje waputumukile kutunda ku 
Yelusalema wezile nakunjileka ngwendi Yelusalema inasiwuka.  

22Ku cingwezi omo te kanda aije, njazivile nzili ya Shukulu Kalunga. Omo uje 
munalume wetele alikaki mutondo, co Shukulu Kalunga wanjanene nzili 
yakwendeka.  

Vuvi vwa vanu 

23Shukulu Kalunga wendekele kuli yange ngwendi,  

24 “Muna munu, vanu vaje valinakuyoya mu vinganda vije vinasiwuka vya mu 
lifuti lya Isalele valinakwendeka ngwavo, ‘Avilahama wapwile munu umolika, co 
vamwanene lifuti lyoshe. Yetu tunapu tuvavangi, ngecivene, ololo lifuti linapu 
lyetu! ‘ 

25 “Valeke vije yange Kalunga wa Akamwa ya Vyoshe, njilinakwendeka ngwange, 
‘Mulya situ oku ili na maninga. Mulinakulemesa tumponya. Mulinakutsiya. Cuma 
mukajo cimiyongwesa ngeci lifuti linapu lyeni?  

26Munakulaela mikwale yeni. Vilinga vyeni vinapu vya vunyengwe. Vanu voshe 
valinga vupangala. Co vikajo vimiyongwesa ngeci lifuti linapu lyeni? ‘ 

27 “Valeke ngwove yange Kalunga wa Akamwa ya Vyoshe, njivanangula ngwange 
akupwa nji Njambi wakuyoya, vanu vaje valinakuyoya mu vinganda vije 
vinasiwuka vakavatsiya. Vaje valinakuyoya mu lifuti vakaliwa ku vikashama. Co 
vaje valinakuvanda ku minkinda na mu manzenzengoma vakatsa ku mushongo.  

28Co lifuti njikalipwisa vingundu vyangoco, co nzili ije vakele nakulyalesela nayo 
ikahwa. Minkinda ya Isalele ikapwa mambo yangoco, co naumo wai akasa kwita 
mukati kayo.  

29Omo njikanyanyamesa vanu a vuvi vwavo, nakupwisa lifuti vingundu vyangoco, 
asinoni vakazivuka ngeci yange njapwa Kalunga.” 

Vije visholoka ku majwi a muka-kwimanena 

30Shukulu Kalunga wendekele ngwendi, “Muna munu, vanu vove 
valinakusimutwiya ali yove, omo vakungulukila ku vivumbe vya nganda nambe 

ku vikolo vya vinjuvo vyavo kuje kuli mbanja. Co valyendekesa umo na mukwavo 
ngwavo, ‘Tuyeni tukazive majwi mukajo anatundu kuli Shukulu Kalunga ololo! ‘ 

31Ngecivene, vanu vange valikungulula nakuziva vije wendeka, oloni kuvashaka 
kulinga vije viwuvaleka ngeci vavilinge. Vapwisa majwi ove ngwe myaso ya 
cizemo, oloni vatwalao kulinga vingila vyavo vya cipululu.  

32Kuli vakevo unapu uwangoco kutuvakana muka-kusikamesa uje aimba myaso 
ya cizemo nambe kusika kalyalya. Vatolilila ku majwi ove oshe oloni 
kuvawononoka.  

33Oloni omo majwi ove oshe apwa a vushunga, apwa a vushunga vene, asinoni 
vakazivuka ngeci kuma muka-kwimanena nakala akati kavo.” 

Ezekiyele 34 

Tunyungi va Isalele 

1Shukulu Kalunga wendekele kuli yange ngwendi,  

2 “Muna munu, leka vaka-kushwana va mu Isalele. Ambulula vuka-kwimanena, 
valeke vinjendeka kuli vakevo yange Kalunga wa Akamwa ya Vyoshe, ngwove, 
‘Munavindama, yeni tunyungi va Isalele! Mulinakulilisa yeni vavenya, oloni 
kumwesi nakunyunga vimanga embwe.  

3Yeni munwa mavele, nakuzala vuzalo vwa maka a vimanga, mutsiya nakulya 
vimanga vavavwa vakununa. Oloni kumwesi kunyunga vimanga.  

4Kumwesi kunyunga vaje vakuzeya, nambe kusaka vaje valinakuvinja, nambe 
kukuta a vimbandu vya vaje vanavulumuka, nambe kwilwisa vaje 
valinakuyevangela mwangoco, nambe kushakezeka vaje vanazimbala. Oloni yeni 
munavapangesa na vukalu na muuka 

5 Omwo vimanga vaje kuvakele na kanyungi, co vashandokele, co omo 
vashandokele, vikashama va mu shwata vavatsiile nakuvalya.  

6Ngecivene, vimanga vange vayevangelele akamwa ya malundu amalaja na ku 
minkinda. Vashandokelele mu kaye mwoshe, co naumo wai wavashakezekele 
nambe kuvakengezeka.  

7 “ ‘Ngecivene, ololo, yeni tunyungi, tolilileni evi vinjendeka kuli yeni yange 
Kalunga wa Akamwa ya Vyoshe.  

8Mwa vushunga omo njapwa Njambi wakuyoya, mwapandele kutolilila kuli 
yange. Vimanga vyange vavalwisile ku vikashama va mu shwata vaje vavatsiile 
nakuvalya, omwo kuvakele na kanyungi. Tunyungi vange kuvashakezekele 
vimanga. Valinyungile lika vakevo vavenya kutuvakana kunyunga vimanga.  

9Ngecivene, tolilileni kuli yange, yeni tunyungi.  

10Yange Kalunga wa Akamwa ya Vyoshe, njendeka ngwange yange njinapu nji 
citozi ceni. Njikamitambula vimanga vange, kumukapu lalo tunyungi twavo, 
kunjikatava ngeci mulilise yeni vavenya lika embwe. Njikaamena vimanga vange 
nakuvatundisa kuli yeni, co kunjikatava lalo ngeci mukavalye embwe.’” 

Kanyungi wamuvwa 

11 “Yange Kalunga wa Akamwa ya Vyoshe, njimileka ngwange yange vavenya 
njikashakezeka vimanga vange, co njikavanyunga,  

12mu ngila ije vene kanyungi akanyungu vimanga vendi vaje valishandokele, co 
avakungulwila amolika lalo. Njikavanena lalo nakuvelwisa kutunda ku mitambela 
kuje kuvalishandokelele a litangwa lije lya lisusulungu, na n̄avava. 

13Njikavatundisa ku mafuti a vungenzi, nakuvakungulwila amolika, co 
njikavelwisila ku lifuti lyavo vavenya. Njikavatwamenena ku minkinda na ku 
vana va vindonga vya Isalele, co njikavalisila ku mwila wauvwa.  

14Njikavalisila ku mwila wauvwa mu kwoloka mukati ka minkinda na mu vyana 
na mu mitambela ya mwila wauvwa ya mu lifuti lya Isalele.  

15Yange vavenya njikapwa kanyungi ka vimanga vange, co njikavatwamenena ku 
mutambela wakuhwimina. Munjinendeka yange Kalunga wa Akamwa ya Vyoshe.  

16 “Njikashakezeka vaje vanazimbala nakwilwisa vaje valinakuyevangela 
mwangoco, co njikakuta vaje vanavetwa, nakukangwisa vaje valinakuvinja, oloni 
vaje vakununa vali na nzili njikavanyongesa, omwo yange njapwa kanyungi uje 
akalingi vya vushunga.  

17 “Ngecivene, ololo, vutanga vwange, yange Kalunga wa Akamwa ya Vyoshe 
njimileka ngwange, njikasompa vimanga na vimanga, co njikaangununa vavavwa 
ku vavavi, co njikaangununa vimanga ku vimembe.  

18Vamo veni kuvapwisilemo kulya mwila wauvwa, mulinakulyatangela mwila uje 
kumushaka kulya! Munwa mema amavwa, co muvundula aje kumushaka kunwa!  

19Vimanga vange vamo valinakulya mwila uje mulinakulyatangela asi, nakunwa 
mema aje mulinakuvundula.  

20”Ngecivene, ololo, yange Kalunga wa Akamwa ya Vyoshe, njimileka ngwange, 
njikasompa akati ka vimanga vakununa na vimanga vakuyondwa.  

21Yeni vimanga vakununa mukafwembula vimanga vakuyondwa, co mumbola 
vaje vakuyondwa mambinga eni nakuvashandwela kulyala na vutanga.  

22Oloni njikaamena vimanga vange, kuvakavayandesa lalo embwe. Njikasompa 
vimanga vange umo na umo, co njikaangununa vavavwa kuvatundisa ku vavavi.  

23Asinoni njikavana kanyungi umolika, ikeye ngamba yange Ndaviti, ikeye 
akavanyunga, co akapwa kanyungi kavo.  

24Yange Kalunga, njikapwa Njambi yavo, co ngamba yange Ndaviti, akapwa 
muka-kuvashwana. Munjinendeka yange Kalunga.  

25Njikalikumiiya navo cikumiiyo ca kwoloka. Njikatundisa tusitu voshe va 
vushonde mu lifuti, ngeci vimanga vange vakakale mwamuvwa mu mahya 
nakulala mwamuvwa mu shwata.  

26 “Njikavavezikisa nakuvezikisa mitambela ije inazengeleka lilundu lyange 
lyakujela. Njikatuma nyonzi ya vusuku-mbundu kupwa vivezikiso vyavo.  

27Miti ikema vushuka, co mu mahya mukamena vimbuto, munu akakala mu 
kwoloka mu lifuti lyendi vavenya. Omo njikavatula malyenge a vanu vange 
nakuvapatula kuli vaje vavapwisile vinzinda, asinoni vakazivuka ngeci yange 
njapwa Kalunga.  

28Miyati ya vaka-kujeneka kukulaela kuvakavevila, co vikashama va mu shwata 
kuvakavatsii nakuvalya. Vakakala mu kwoloka, co naumo wai akavazivisa lalo 
lyova.  

29Njikavana mahya a vwilo, co njikamanesa njala ya lyangengela mu lifuti. Miyati 
yeka kuvakavashendumuna lalo.  

30Asinoni vanu voshe vakazivuka ngeci yange Kalunga Njambi yavo, muka-
kuvanyunga, co vakevo vanu va Isalele vanapu vanu vange. Mwanendeka 
Shukulu Kalunga wa Akamwa ya Vyoshe.  

31 “Yeni vimanga vange, munapu vimanga va ku vulilo vwange, munapu mu vanu 
vange, co yange njinapu Njambi yeni.” Mwanendeka Shukulu Kalunga wa 
Akamwa ya Vyoshe.  

Ezekiyele 35 

Njambi anyanyamesa Endome 

1Shukulu Kalunga wendekele kuli yange ngwendi,  

2 “Muna munu, endeka ku lifuti lya Endome.  

3Leka vanu vije vinjendeka yange Kalunga wa Akamwa ya Vyoshe ngwove, 
‘Yange njinapu nji citozi ceni, yeni minkinda ya Endome! Njikamipwisa vingundu 
vyangoco.  

4Vinganda vyeni njikaviseza vingundu, lifuti lyeni likapwa vingundu vyangoco. 
Asinoni mukazivuka ngeci yange njapwa Kalunga.’  

5 “Mwapwile citozi ca Isalele ku myaka yoshe, nakutava ngeci vanu vendi 
vavatsiye ku simbu yendi ya tuyando twakama, a simbu yakunyanyamesa 
kwendi kwakumaneselela omwo vuvi vwendi.  

6Mwa vushunga vene yange Kalunga wa Akamwa ya Vyoshe, njapwa Njambi 
wakuyoya, kutsa kukapwa tuyando twove, co kuukasa kucitewa. Uli na mulonga 
wakutsiya, co kutsiya cikakukavangeya.  

7Lifuti lya malundu lya Endome njikalipwisa lyangoco, nakutsiya vanu voshe vaje 
vakendela mukati kalyo.  

8Minkinda njikaifwika na vivimbi, co vivimbi vya vaje vavanatsiila mu nzita 
vakavifwika a malundu na mu vimbongo.  

9Njikakupwisa ngundu ku myaka yoshe, co naumo wai lalo akakala mu vinganda 
vyove. Asinoni ukazivuka ngeci yange njapwa Kalunga.  

10”Yove wendekele ngwove eyi miyati ivali Yunda na Isalele, amolika na mafuti 
ayo, akundama kuli yove ngeci asa kupwa ove, nameme yange Kalunga, njapwile 
Njambi yavo. 

11Mwa vushunga vene yange Kalunga wa Akamwa ya Vyoshe, njapwa Njambi 
wakuyoya, njikakwilwisila vukalu vwove, na lifuwa lyove, na cizindo cove kuli 
vanu vange. Asinoni vakazivuka ngeci yange njilinakukunyanyamesa omwo vije 
viwalingile kuli vakevo.  

12Asinoni ukazivuka ngeci yange Kalunga, njakuzivile ulinakwendeka na 
kashaundu ngeci minkinda ya Isalele yapwile vingundu vyangoco, co yapwile 
yove ngeci uyinyongese.  

13Njinazivi kulishasha na kulyalesa kuunendeka ali yange.” 

14Shukulu Kalunga wa Akamwa ya Vyoshe alinakwendeka ngwendi, 
“Njikakupwisa ngundu ngeci kaye koshe vakajolele akuwa kwove,  

15ngwe muje yove wajolelele akuviya kwa Isalele vufuko vwange. Minkinda ya 
Seya, eyo lifuti lyoshe lya Endome, likapwa ngundu. Asinoni vanu voshe 
vakazivuka ngeci yange njapwa Kalunga.” 

Ezekiyele 36 

Vivezikiso vya Njambi ali Isalele 

1Shukulu Kalunga wendekele ngwendi, “Muna munu, endeka ku minkinda ya 
Isalele, valeke vatolilile ku majwi aje yange,  

2Kalunga wa Akamwa ya Vyoshe, njilinawo ali vakevo ngwange, ‘Vitozi va Isalele 
vashendumwine nakwendeka ngwavo malundu aje amalaja a ku san̄ulu anapu 
avo! ‘ 

3 “Ngecivene, ambulula vuka-kwimanena vwa vije vinjendeka yange Kalunga wa 
Akamwa ya Vyoshe. Omo mafuti akulyata vafungulwile nakupukula minkinda ya 
Isalele, co voshe vashendumwine Isalele.  

4Ngecivene, ololo tolilileni ku vije yange Kalunga wa Akamwa ya Vyoshe, 
njendeka kuli yeni minkinda na malundu, na kuli yeni vana va vindonga na 
vimbongo, na kuli yeni mitambela ije ivasezele mu vingundu, na kuli yeni 
vinganda vije vinasala mwangoco vije vivapukwile nakushendumuna ku miyati 
yoshe ya vanu vaje vazengelekeleko.  

5 “Yange Kalunga wa Akamwa ya Vyoshe, njinendeka na vukalu vwange 
vwakulwisa miyati yavazengeleka, vunene kulwisa Endome. Mukuvwaelela na 
mu kashaundu kavo, vafungulwile lifuti lyange nakutambula mutambela wa 
vulilo vwa vimuna vange.  

6 “Ngecivene, ambulula vuka-kwimanena ku lifuti lya Isalele, leka minkinda na 
malundu, na vana va vindonga, na vimbongo, vije yange Kalunga wa Akamwa ya 
Vyoshe, njilinakwendeka na lifuwa lya vukalu, omwo a ngila ije miyati 
vamishawile nakumizivisa shwamwa.  

7Yange Kalunga wa Akamwa ya Vyoshe, njilinakulisinga na cikulaeso ngwange 
miyati yoshe vaje vanamizengeleka vakavazivisa shwamwa.  

8Oloni a minkinda ya Isalele, miti ikajovelela maputa lalo nakwima vushuka 
vweni, yeni vanu vange va Isalele. Ololo-lolo mukeluka kwimbo.  

9Yange njili neni amo, co mwa vushunga mukalima lalo lifuti lyeni nakukunamo 
vimbuto.  

10Vanu veni vakatuma. Mukayoya mu vinganda nakutungulula vyuma vyoshe vije 
vyanyongele.  

11Njikawezelela ku vanu na ku vingombe. Co mukatuma manene kutuvakana 
mumwapwile akulivanga, co mukakala na vana vavangi. Njikamitava kuyoyela 
kuje ngwe muje mumwayoyele laja, co njikamitumisa nakukala mu kwoloka 
kutuvakana akulivanga. Asinoni mukazivuka ngeci yange njapwa Kalunga.  

12Yeni vanu vange va Isalele, njikamiilwisa ngeci mukayoye lalo mu lifuti lyeni. 
Likelyo likapwa lifuti lyeni, nalumo lwai lalo vana veni vakalanduka ku njala ya 
lyangengela.  

13 “Yange Kalunga wa Akamwa ya Vyoshe, njendeka ngwange, mwa vushunga 
vene vanu vakatumbula lifuti eli ngwavo likakulya vanu, nakwendeka lalo 
ngwavo lifuti lilinakwiva vana valyo.  

14Oloni kutunda ku lelo nakutwala kulutwe, kulikapu lalo lifuti likakulya vanu, 
nakwiva vana veni embwe. Munjinendeka yange Kalunga wa Akamwa ya Vyoshe.  

15Lifuti kulikatwalao kutolilila ku miyati ije ilishendumuna, nambe kumona vanu 
vaje valinakulishaula. Lifuti kulikevi lalo vana va miyati yavo. Munjinendeka 
yange Kalunga wa Akamwa ya Vyoshe.” 

Mwonyo wauha wa Isalele 

16Co Shukulu Kalunga wendekele kuli yange ngwendi,  

17 “Muna munu, omo vaIsalele vayoyelele mu lifuti lyavo, co valijwalesele a ngila 
ije vayoyelelemo na a vilinga vyavo. Njakengele akuyoya kwavo ngeci kwapwile 
kwa futisi yakujwala, ngwe munakazi uje kakwata ku liko.  

18Ngecivene, njavaluvalelele omwo akwitila maninga mu lifuti, na omwo 
tumponya tuje vajwalesele natwo lifuti.  

19Njavahisile omwo akuyoya kwavo kwakuvi, na vilinga vyavo vyavivi, co 
njavashandwelele akati ka miyati yeka.  

20Co kwoshe kuje kuvaile, vashawisile lizina lyange lyakujela, omwo vanu vakele 
nakwendeka ngwavo, ‘Ava vakevo vanu va Shukulu Kalunga, oloni vasezele lifuti 
lije lyavanene.’  

21Njakele na cishota-mbunge a lizina lyange lyakujela, omwo vaIsalele valizivisile 
shwamwa kwoshe kuje vaile.  

22 “Ngecivene, ololo, leka vaIsalele majwi awa yange Kalunga wa Akamwa ya 
Vyoshe, njilinawo ali vakevo ngwange, ‘Vije vinjilinga kesi vya ali yeni vaIsalele 
embwe, oloni omwo lizina lyange lyakujela lije limunazivisa shwamwa mu mafuti 
oshe kuje kwoshe mwaile. 

23Omo njisholola kujela kwa lizina lyange lyakama, lizina lije limwazivisile 
shwamwa akati kavo, asinoni vakazivuka ngeci yange njapwa Kalunga.’ 
Munjinendeka yange Kalunga wa Akamwa ya Vyoshe. Njikamipangesa 
mukumwesa miyati ngeci kuma njapwa wakujela. 

24Njikamiilwisa kumitundisa ku miyati yoshe na ku mafuti oshe nakumiilwisila 
ku lifuti lyeni lalo.  

25Co njikamishamwina mema akujela, nakumijelesa ku tumponya tweni twoshe, 
na ku vyuma vyeka vije vinamijwalesa.  

26 Njikamyana vimbunge vyaviha na mana amaha. Njikatundisa vimbunge vyeni 
vyakukaluwa vya mamanya nakumyana vimbunge vyakwononoka.  

27Njikaka Munzinzime wange muli yeni, nakumona ngeci mulinakukavangeya 
mashiko ange, nakunyunga mashiko oshe anjikamyana.  

28Asinoni mukakala mu lifuti lije linjanene vakukulwila veni. Mukapwa vanu 
vange, nange njikapwa Njambi yeni. 

29Njikamyamena ku vyuma vyoshe vije vikamijwalesa. Njikamenesa vimbuto 
ngeci vikapwe vyavingi, ngeci kesi mukakale lalo na njala ya lyangengela.  

30Njikawezelela miti ya vushuka vweni na vimbuto vya mu mahya eni, ngeci kesi 
kukakale njala ya lyangengela lalo yakumishawisa akati ka miyati.  

31Mukanuka futisi ya vuvi vweni na kupenga-penga kuje mwalingile, co mukakala 
na vunyengwe yeni vavenya, omwo vuvi vweni na milonga yeni. 

32Isalele, njishaka muzivuke ngeci kunjesi nakulinga vyuma vyoshe evi omwo 
yeni embwe. Njishaka muzive shwamwa nakushauka a vije mwalingile. 
Munjinendeka yange Kalunga wa Akamwa ya Vyoshe.” 

33Shukulu Kalunga wa Akamwa ya Vyoshe alinakwendeka ngwendi, “Omo 
njinamijelesa ku vuvi vweni vwoshe, njikamitavesa kukala mu vinganda vyeni 
lalo, nakumitava kutungulula vije vyaviile.  

34Munu woshe uje wakele nakwenda kuyehi na mahya eni, waamwene anamene 
vishoni ngwe ngundu, oloni njikamitava lalo ngeci mulimemo.  

35Munu woshe akasimutwiya a lifuti lije lyapwile mambo yangoco, ololo 
linemuka kupwa ngwe Lihya lya Endeni, na vinganda vije vyasiwukile 
nakuvipukula, co vyasalele mupulungwa, oloni ololo vanavikolesa na vimpaka.  

36Asinoni miyati ya kulyata, vaje vacili nakuyoya, vakazivuka ngeci yange njapwa 
Kalunga, njikatungulula vinganda vyasiwukile nakukuna lalo mu mahya muje 
mwapwile mu mashokola. Yange Kalunga njakulaesele ngwange njikalinga 
vyuma evi, co njikalingamo vene.” 

37Shukulu Kalunga wa Akamwa ya Vyoshe alinakwendeka ngwendi, “Yange 
njikatava lalo vaIsalele kulomba vukwasi kuli yange, co njikavatava lalo vaIsalele 
vakatume manene ngwe matanga a vimanga.  

38Co vije vinganda vyanyongele, ololo vikapwa vyakushula vya vanu ngwe 
Yelusalema muyapwile laja yashulile na vimanga, vaje vavakombelelele ngwe 
n̄ombelo ya a litangwa lya ciwano. Asinoni vakazivuka ngeci yange njapwa 
Kalunga.” 

Ezekiyele 37 

Cimbongo ca vitsiya vyakuma 

1Nzili ya Shukulu Kalunga yezile ali yange, co Munzinzime wendi wanjitwalele ku 
cimbongo cije cashulile na vitsiya.  

2Co wanjitisile nakunjitengulwisa mu cimbongo, co njamwene ngeci vije vitsiya 
vyapwile vyavingi manene, vyapwile vyakuminina manene cau.  

3Asinoni Shukulu Kalunga wanjihwile ngwendi, “Muna munu, vitsiya evi vyasa 
kuyoya lalo ndi?” Co njakumbulwile ngwange, “Yove Shukulu Kalunga wa 
Akamwa ya Vyoshe, yove lika uzivuka evi! “ 

4Co wendekele ngwendi, “Ambulula vuka-kwimanena ku vitsiya. Leka vitsiya evi 
vyakuma kutolilila ku lijwi lya Shukulu Kalunga.  

5Vileke vije yange Kalunga njendeka kuli vikevyo ngwove, ‘Yange Kalunga wa 
Akamwa ya Vyoshe, njikashokwela muku muli yeni, co mukakala na mwonyo.  

6Njikamyaka mishisha na mishuni, co njikamifwika na cikonde. Njikashokwela 
muku muli yeni, co mukakala na mwonyo. Asinoni mukazivuka ngeci yange 
njapwa Kalunga.’” 

7Ngecivene, njambulwile vuka-kwimanena ngwe muje muvanjilekele. Omo 
njakele nakwambulula vuka-kwimanena, vwasi-vwasi njazivile muyoyo 
ngwenjenge-ngwenjenge, co vitsiya vyashangumukile kulinungasana amolika.  

8Omo njakengele, njamwene vitsiya vyashangumukile kulifwika na mishisha na 
mishuni, asinoni cikonde cavifwikile akamwa. Oloni mu mivila yavyo kumwakele 
mwonyo.  

9Njambi wendekele kuli yange ngwendi, “Muna munu, ambulula vuka-
kwimanena ku lihunzi. Leka lihunzi ngwove, Shukulu Kalunga wa Akamwa ya 
Vyoshe nashiki lihunzi litunde ku mitambela yoshe iwana, ngeci lishokwele 
muku mu mivila eyi ya kutsa, ngeci ikale na mwonyo.” 

10 Ngecivene, njambulwile vuka-kwimanena ngwe muvanjishikile. Co mwonyo 
wakovelele mu mivila, co vakele na mwonyo vemanene. Vapwile vavangi manene 
mukupwa mbunga ya mashwalale.  

11Njambi wendekele kuli yange ngwendi, “Muna munu, vanu va Isalele vanafu 
ngwe vitsiya evi. Vakevo vendeka ngwavo vanapu vitsiya vyakuminina cau, 
cinyangavili cavo cinahu, co vananyongo.  

12Ngecivene, ambulula vuka-kwimanena kuli vanu vange va Isalele valeke 
ngwove yange Kalunga wa Akamwa ya Vyoshe, njikashokolola vimbumbo vyavo. 
Njikavatundisamo, nakuvelwisa mu lifuti lya Isalele.  

13Omo njikashokolola vimbumbo muje muvatsindile vanu vange, 
nakuvatundisamo, co vakazivuka ngeci yange njapwa Kalunga. 

14Yange njikaka muku wange muli vakevo, co vakayoya nakukala mu lifuti lyavo 
vene. Asinoni vakazivuka ngeci yange njapwa Kalunga. Yange njakulaesa 
ngwange njikalinga vyuma evi, co njikalingamo vene. Munjinendeka yange 
Kalunga.” 

Yunda na Isalele mu vumwene vumo 

15Shukulu Kalunga wendekele kuli yange lalo ngwendi,  

16 “Muna munu, nona citi, co sonekao ngwove, ‘Vumwene vwa Yunda.’ Co nona 
citi cikwavo, co sonekao ngwove, ‘Vumwene vwa Isalele.’  

17Asinoni nungasana vishongo vyoshe vya viti vivali mu livoko lyove vipwe ngwe 
citi cimolika.  

18Omo vanu vove vakakwihula ngwavo uvaleke mucinalumbunukila cuma eci,  

19co valeke ngwove yange Kalunga wa Akamwa ya Vyoshe, njikambata citi cije 
cinemanena Isalele, co njikacambata amo na citi cije cinemanena Yunda. Co viti 
vyoshe evi vivali njikavipwisa citi cimo, co njikacikwata mu livoko lyange.  

20”Kwata viti vyoshe vivali mu livoko lyove, ngeci vanu vavimone.  

21Asinoni valeke ngwove yange Kalunga wa Akamwa ya Vyoshe, njikatundisa 
vanu vange voshe akati ka miyati kuje vaile, njikavakungulwila amolika, co 
njikavelwisila ku lifuti lyavo vavenya.  

22Yange njikavapwisa muyati umolika mu lifuti, a minkinda ya Isalele. Vakakala 
na mwene umolika ikeye akavashwana mu vumwene vuvali.  

23Kuvakalijwalesa lalo na tumponya twa vunyengwe, nambe kuliviisa na vuvi. 
Njikavapatula ku vingila vyavo vyoshe vivakalingila vuvi nakunjenda vungungu. 
Njikavajelesa, co vakapwa vanu vange, nange njikapwa Njambi yavo.  

24 Ngamba yange Ndaviti ikeye akapwa mwene yavo. Voshe vakakala na muka-
kwimanena umolika, co vakononoka mashiko ange nakuwanyunga.  

25Vakakala mu lifuti lije linjanene kuli ngamba yange Yakomba, mu lifuti lije 
muvakele vakukulwila vavo. Vakakala muje myaka yoshe, ngecivene, vana vavo 
na vatekulwila vavo voshe vakakala muje myaka yoshe. Ngamba yange Ndaviti 
ikeye akavashwana myaka yoshe.  

26Njikalikumiiya navo cikumiiyo ca kwoloka cije ca ku myaka yoshe. 
Njikavakolesa, co vakapwa vavangi, co njikaka Njuvo yange mu lifuti lyavo, 
mukemwo muyikakala ku myaka yoshe.  

27 Njikakala muje amo navo nakupwa Njambi yavo, co na vakevo vakapwa vanu 
vange.  

28Omo njikaka Njuvo yange muje nakukala akati kavo ku myaka yoshe, asinoni 
miyati vakazivuka ngeci yange Kalunga, njinaangula vaIsalele kupwa vanu vange 
vene.” 

Ezekiyele 38 

Ngonge yapwile cipangeso ca Njambi 

1Shukulu Kalunga wendekele kuli yange ngwendi,  

2 ”Muna munu, ambulwila Ngonge, ikeye muka-kushwana wakama wa miyati ya 
Meshake na Tuvale mu lifuti lya Mangonge. Mwambulwile,  

3co muleke ngwove yange Kalunga wa Akamwa ya Vyoshe, njinapu nji citozi 
cendi.  

4Yange njikamutengulula, nakumwaka tulovo mu vimbange vyendi, 
nakumukokangeya nakumutwala kulyala amo na vanu vendi voshe. Mashwalale 
vendi, amo na tuvalu twavo, na vaka-kulondao vaje vaka-kuzala vuzalo 

vwakulifwa, vanapu vavangi, co lishwalale woshe nambata ntelo nakulilemeka 
mukwale.  

5Vanalume vakutunda ku Pelesha, na Sundane, na Limbiya vali amo nendi, co 
voshe vali na vintelo na vitepa.  

6Vanalume voshe vaka-kulwa va ku mafuti a Ngomele na Mbete Tongalama vaje 
vali ku kunto vali amo nendi, na vanalume va ku miyati yeka.  

7Muleke alivwaesele, co ashike mashwalale vendi voshe valivwaesele.  

8Omo myaka yaingi ineti njikamushika kukovela mu lifuti muje muvelwisilile 
vanu kutunda ku miyati yaingi, kuje vakele nakuyoyelako kujeneka lyova lya 
nzita. Co akakovelela minkinda ya Isalele, ije yapwile vingundu ivasezele simbu 
yakama, oloni kuje ololo vanu voshe valinakukala mwamuvwa.  

9Ikeye na mashwalale vendi na miyati yaingi vaje vali amo nendi vakalwa ngwe 
kankumba, co vakafwika lifuti ngwe lishelwa.” 

10Evi vikevyo vyalinakwendeka Shukulu Kalunga wa Akamwa ya Vyoshe kuli 
Ngonge ngwendi, “Omo simbu ije ikaija, co ukashangumuka kutumba vutumbe 
vwavuvi. 

11Ukayongola kukovelela lifuti lije lyakuzeya muje vanu vamwo vakala mu 
kwoloka, mu vinganda kuvyesi na vivumbe vyakuvavingilikiya.  

12Ukapukula nakwivila vanu vaje vakala mu vinganda vije vyapwile vingundu 
laja. Vakevo vavakungulwile ku miyati, co ololo vali na vimuna na vufuko, 
valinakukala ku nginga ya lifuti.  

13Vanu va ku Shemba, na Ndendane, na vaka-kulandulula va mu vinganda vya 
Sipeini vakakwihula ngwavo, ‘Unakungulula laja mashwalale vove nakulwa 
mukupukula ndi? Ushaka kwambata siliva na ngolinde, na vimuna na vufuko, 
ngeci uye navyo vyoshe ndi? ‘ “ 

14Ngecivene, Shukulu Kalunga wa Akamwa ya Vyoshe wanjitumine kuleka 
Ngonge vije vyendekele kuli ikeye ngwendi, “Ololo omo vanu vange va Isalele vali 
mu kwoloka, yove ukakatuka,  

15kutunda ku mutambela wove kulyala ku kunto. Yove ukatwamenena 
mashwalale vakama va nzili, vakutunda ku miyati yaingi, voshe vakalonda a 
tuvalu. 

16Ukalwisa vanu vange va Isalele ngwe kankumba kafwika lifuti. Omo simbu 
ikaija, njikakutuma ukakovelele lifuti lyange ngeci miyati vakanjizivuke, 
mukumwesa kujela kwange a vije vinjilinga muli yove.  

17Yove vene uje njatumbwile ku san̄ulu, omo njambulwile muli vangamba vange 
vaka-kwimanena va mu Isalele, ngwange ku matangwa aje akaija kulutwe, 

njikanena munu umo akulwise Isalele.” Munjinendeka yange Kalunga wa 
Akamwa ya Vyoshe.  

Cihiso ca Njambi a lifuti lya Ngonge 

18Shukulu Kalunga wa Akamwa ya Vyoshe alinakwendeka ngwendi, “A litangwa 
lije omo Ngonge akakovelela Isalele, yange njikaluvala manene.  

19Yange njendeka mu vukalu vwange ngwange a litangwa lije kukakala 
mandunduma akama manene mu lifuti lya Isalele.  

20Isi woshe na kazila woshe, na kasitu woshe wakama nou wamundondo, na 
munu woshe ali ano asi vakalijajela omwo lyova lyange. Minkinda ikawa, 
mamanya amalaja akatavozoka, co vivumbe vyoshe vikalundumukila asi.  

21Njikazivisa lyova Ngonge na tuyando twatukalu. Munjinendeka yange Kalunga 
wa Akamwa ya Vyoshe. Vanu vendi vakalitengulukila umo na mukwavo 
nakulilwisa vakevo vavenya na mikwale yavo.  

22Njikahisa Ngonge na mushongo wakulitambwisa na kutsa. Co njikanyokesa 
nyonzi ya mingole na nyonzi ya mamanya, amolika na tuhya na sulufa, co 
aketikila ali ikeye na a mashwalale vendi, na a miyati yaingi vaje vali ku 
mutambela wendi.  

23Mu ngila eyi njikamwesa miyati yoshe ngeci yange njapwa nji wakama, co 
njapwa wakujela. Asinoni vakazivuka ngeci yange njapwa Kalunga.” 

Ezekiyele 39 

Ngonge vamufungulula 

1Shukulu Kalunga wa Akamwa ya Vyoshe wendekele kuli yange ngwendi, “Muna 
munu, ambulwila Ngonge, muka-kushwana wakama wa miyati ya Meshake na 
Tuvale, muleke ngwove yange nji citozi cendi.  

2Njikamutengulwila ku mutambela weka, nakumutwamenena kulyala kutunda 
ku kunto noo aketa ku minkinda ya Isalele.  

3Asinoni njikapokola vuta vwendi vwa lusipa vuli mu livoko lyendi lya cimoshwe 
nakuwisa mikili yendi ili mu livoko lyendi lya cilyo.  

4Ngonge na mashwalale vendi na vasamba vendi vakatsila a minkinda ya Isalele, 
co mivila yavo ikapwa vyakulya vya tuzila voshe na tusitu.  

5Vakevo vakatsila mushandangala yangoco. Munjinendeka yange Kalunga wa 
Akamwa ya Vyoshe.  

6Njikashwameka tuhya mu lifuti lya Mangonge, na ku vikuma vyoshe kuje vanu 
valinakukala mu kwoloka, co munu woshe akazivuka ngeci yange njapwa 
Kalunga.  

7Njikatsimanesa lizina lyange ku vanu vange va Isalele, co kunjikatava ngeci 
lizina lyange lyakujela lishauke. Asinoni miyati vakazivuka ngeci yange Kalunga, 
njapwa Njambi wakujela wa Isalele.” 

8Shukulu Kalunga wa Akamwa ya Vyoshe wendekele ngwendi, “Litangwa lije 
linjendekele mwa vushunga likaija.  

9Vanu vaje vali mu vinganda vya Isalele vakaya nakukungulula vitwa vije 
vyakuseza mwangoco, co vakavipwisa vitale. Co vakavweka tuhya twa vintelo, na 
mata a lusipa, na mikili, na makunga, na milamu, vakavivwekesa tuhya a myaka 
itanu na ivali. 

10Kuvakacava lalo vitale mu mahya, nambe kushinja miti mu shwata, omwo 
vakevo vakakala na vitwa vyakuseza mwangoco vyavingi vyakwota. Co 
vakapukula nakwivila vaje vavapukwilile nakuvevila. Munjinendeka yange 
Kalunga wa Akamwa ya Vyoshe.” 

Ngonge vamutsinda 

11Shukulu Kalunga wendekele ngwendi, “Omo vyoshe evi vikalingiwa, njikana 
Ngonge livu lyakumutsinda mu Isalele, mu Cimbongo ca Vaka-kwenda, mu 
ngangela ya ku Lishali lya Kutsa. Ngonge na mashwalale vendi voshe 
vakavatsinda kuje, co cimbongo cije vakacitumbula ngwavo, ‘Cimbongo ca 
Mashwalale va Ngonge.’  

12Vanu va Isalele vakatsinda vivimbi evi vingonde vitanu na vivali, ngeci vajelese 
lifuti.  

13Munu woshe uje wakala mu lifuti eli akakwasa mukutsinda, co 
vakavasingimika a cuma eci a litangwa lyange lyakuhyana. Munjinendeka yange 
Kalunga wa Akamwa ya Vyoshe.  

14Omo vingonde vitanu na vivali vineti, vakaangula vanu vakaitangane mukati ka 
lifuti ngeci vawane mivila ije yasaleleo ngeci vaitsinde, ngeci vajelese mu lifuti.  

15Omo vaje vaka-kwitangana mu lifuti vaitangana, nga vamona vitsiya vya vanu, 
co vaakao cimweso ngeci vaka-kutsinda vaije nakutsinda vije vitsiya mu 
Cimbongo ca Mashwalale va Ngonge.  

16(Kukakala nganda kuyehi ivakaluka lizina lya mashwalale. ) Ngecivene, lifuti 
vakalijelesa lalo.” 

17 Shukulu Kalunga wa Akamwa ya Vyoshe wendekele kuli yange ngwendi, 
“Muna munu, sana tuzila voshe na tusitu voshe va mu shwata vakutunda ku 
mitambela yoshe vakunguluke nakulya n̄ombelo eyi injavavwaesela. Cikapwa 
ciwano cakama a minkinda ya Isalele, ngeci vakalye situ nakunwa maninga.  

18Vakalya situ ya mashwalale nakunwa maninga a vaka-kushwana va ano asi, 
voshe vakavatsiya ngwe majamba a vimanga, nambe ngwe vana va vimanga, 
nambe ngwe vimembe, nambe ngwe vingombe vakununa.  

19Omo njikatsiya vanu ava kupwa n̄ombelo, co tuzila na tusitu vakalya situ ngwe 
muvanasela, co vakanwa maninga noo vanapwisamo.  

20Vakalya ku mesa yange ngwe muvanasela, vakalya tuvalu na vaka-kulondao na 
mashwalale, na vanalume vaka-kulwa. Munjinendeka yange Kalunga wa Akamwa 
ya Vyoshe.” 

Kwiluka kwa Isalele 

21Shukulu Kalunga wendekele ngwendi, “Njikamwesa vumpau vwange ku miyati 
yoshe munjikapangeselamo nzili yange omo njivanyanyamesa.  

22VaIsalele vakazivuka simbu yoshe ngeci yange njapwa Kalunga Njambi yavo.  

23Co miyati vakazivuka ngeci vaIsalele vaile mu vunzinda omwo vuvi vuje 
vuvavulumwine kuli yange. Yange njavakengesele nima, co njatavele vitozi vavo 
ngeci vavafungulule nakuvatsiila mu nzita.  

24Njavanene vije vivashakele omwo mazilo avo na kupenga-penga kwavo, co 
njavakengesele nima.” 

25Shukulu Kalunga wa Akamwa ya Vyoshe wendekele ngwendi, “Ololo njikazivila 
mema ku mbunge vatekulwila va Yakomba, vanu va Isalele, co vakavezika lalo. 
Njikanyunga lizina lyange lyakujela.  

26Co omo vakatumbama kuluu mu lifuti lyavo, muje naumo wai akavazivisa 
lyova, co vakevala shwamwa na kupenga-penga kuje kuvalingile kuli yange.  

27Mukumwesa miyati yaingi ngeci yange njapwa wakujela, njikanena vanu vange 
kuvatundisa ku mafuti oshe kuje kuvakala vitozi vavo.  

28Asinoni vanu vange vakazivuka ngeci yange njapwa Kalunga Njambi yavo. 
Vakazivuka cuma eci omwo yange njavatwalele ku vunzinda, co ololo 
njikavakungulula nakuvelwisila mu lifuti lyavo vavenya, naumo wai wa ali 
vakevo akasala munima.  

29Njikamwanyena munzinzime wange ali vanu va Isalele, co kuukatundu lalo ali 
vakevo. Munjinendeka yange Kalunga wa Akamwa ya Vyoshe.” 

Ezekiyele 40 

CIMONA CA NJUVO YA SHUKULU KALUNGA IJE IKAIJA KULUTWE 
(40:1–48:35) 

Ezekiyele vamutwala ku Yelusalema 

1Lyapwile litangwa lyamulikumi lya mwaka wauha, uje wapwile mwaka 
wamumakumi avali na itanu, omo vanatutwala laja ku vunzinda, na mwaka 
wamulikumi na iwana munima yakufungulula Yelusalema. A litangwa lije vene 
nzili ya Shukulu Kalunga yezile ali yange, co wanjitwalele ku Yelusalema.  

2 Mu cimona Njambi wanjitwalele ku lifuti lya Isalele, co wakanjakele a munkinda 
waulaja. Njamwene kulutwe lwange vinjuvo vyavingi vyasholokele kufwa ngwe 
nganda.  

3 Wanjishwenyeseleko kuyehi manene, co njamwene munu uje wavyazimine 
ngwe vunengu. Wakwatele mukole wakusetekesa wa linyu, na citi cakusetekesa, 
co wemanene kuyehi na cikolo.  

4Co wendekele kuli yange ngwendi, “Muna munu, kengelela. Tolilila mwamuvwa, 
aka mbunge ku vyuma vyoshe vije vinjikumwesa, omwo evi vikevyo 
vivanakunenela kuno. Yove ukaleke vanu va Isalele vyuma vyoshe umona.” 

Cikolo ca mu ngangela 

5 Vije vinjamwene vyapwile Njuvo ya Shukulu Kalunga, co kuje kwakele civumbe 
cazengelekeleko. Uje munalume wambatele citi cendi cakusetekesa, cije capwile 
mamita atatu mu vulaja, co wasetekele civumbe. Cije civumbe capwile mamita 
atatu mu vulaja vwa akamwa na mamita atatu mu kuhima.  

6Asinoni waile ku cikolo cije cakukengesela mu ngangela. Walondelele a 
vindendelo kuya akamwa, co aje akamwa wasetekele mu vukovelelo, vwapwile 
mamita atatu kuya kwisi.  

7Kulutwe lwayo kwakele ngila ya mukati, ije yakele na milili itatu yakunyungila 
ku mutambela wayo umo na umo. Co mulili umo naumo wapwile wakupwa 
mumolika, wa mamita atatu ku mutambela umo na umo, vivumbe vyakele mukati 
kayo mwakele mamita avali na litambelo mu kuhima. Co kulutwe lwa milili 
yakunyungila kwakele ngila ya mukati mamita atatu mu vulaja, ije yakengesele 
ku mulili wakama uje wakengesele ku Njuvo ya Shukulu Kalunga.  

8Co wasetekele ou mulili,  

9wapwile mamita awana mu vulaja vwa kwisi. Ou mulili walingile mamaneselelo 
a cikolo cije cakele kuyehi na Njuvo ya Shukulu Kalunga, co ku shongo ya mulili 
ou, vivumbe vyapwile mita imolika mu kuhima.  

10(Eyi milili yakunyungila yakele ku mutambela umo na umo wa ngila ya mukati 
yapwile yakulifwa, na vivumbe vya mukati kayo vyapwile vyapwile mumolika 
mu kuhima. ) 

11Uje munalume wasetekele vwihi vwa ngila ya mukati ka cikolo. Yapwile 
mamita atanu na limo na litambelo lyoshe amolika, co lyasa lya mukati ka vikolo 
vyakushongomoka lyapwile mamita atanu.  

12Kulutwe lwa milili yakunyungila ku umo na umo, kwakele civumbe cacihi ca 
masentimita makumi atanu mu vulaja vwa akamwa, na masentimita makumi 
atanu mu kuhima. (Co milili yapwile mamita atatu akulifwa. ) 

13Asinoni wasetekele lyasa kutunda ku civumbe ca kunima ya mulili umo, 
kutwala ku civumbe ca kunima ya mulili wakukikasana na ngila ya mukati, co 
lyapwile mamita likumi na avali na litambelo.  

14Co mulili wa ku shongo-shongo wakengesele ku cipango ca mbanja. Wasetekele 
uje mulili, nakuwana ngeci wapwile mamita likumi mu vwihi.  

15Vulaja vwoshe vwa ngila ya mukati kutunda ku civumbe ca anja ya cikolo 
nakweta ku mutambela wa mulili wakumaneselelako wapwile mamita makumi 
avali na atanu.  

16Kwakele vimbengwa vyavindondo mu vivumbe vya anja vya ku milili yoshe na 
mu vivumbe vya mukati ka milili a vivumbe vya mukati vije vyalishungamene na 
ngila ya mukati vatalekeleo vimweso vya miti ya mashakaVaLe 

Cipango ca mbanja ya anja 

17Co uje munalume wanjitwalele nakutuvakana mu ngila ya cikolo nakweta ku 
cipango ca mbanja. Kwakele milili makumi atatu yakutungila ku vivumbe vya 
anja, co kulutwe lwayo kwakele mutambela wakujala mamanya,  

18uje wajanjavalele nakuzenguluka ku cipango ca mbanja. Eci Cipango ca mbanja 
ya anja cakele akunyekama kutuvakana cipango ca mbanja ya mukati.  

19Kwakele cikolo a mutambela wakulunduka cije cakengesele ku cipango ca 
mbanja ya mukati. Co uje munalume wasetekele lyasa lya mukati ka vikolo vivali, 
yapwile mamita makumi atanu.  

Cikolo ca ku kunto 

20Asinoni uje munalume wasetekele vulaja na vwihi vwa cikolo cije cakengesele 
ku cipango ca mbanja ya anja.  

21Co milili yakunyungila itatu ije yakele ku mutambela umo na umo wa ku ngila 
ya mukati, na vivumbe vya mukati kavyo, na mulili wakama, vyoshe vyapwile 
seteko yakulifwa ngwe vije vya ku ngila ya cikolo ca mu ngangela. Vulaja vwoshe 
vwa cikolo vwapwile mamita makumi avali na atanu, na mamita likumi na avali 
na litambelo mu vwihi. 

22Co mulili wakama na vinjanena na vivumbe vyakutaleka vimweso vya miti ya 
mashakavale vyalifwile ngwe vije vya ku cikolo ca mu ngangela. Kuje lalo 
vindendelo vitanu na vivali vyakengesele ku cikolo, co mulili wakama wakele ku 
shongo kulishungama na cipango ca mbanja.  

23Kukikasana cipango ca mbanja kutunda ku cikolo ca ku kunto, kwakele cikolo 
cikwavo cakukengesela ku cipango ca mbanja ya mukati ngwe cije cakele ku 
mutambela wa mu ngangela. Co uje munalume wasetekele lyasa lya mukati ka 
vije vikolo vivali, co vyapwile mamita makumi atanu.  

Cikolo ca mu mbwela 

24Asinoni uje munalume wanjitwalele ku mutambela wa mu mbwela, co kuje 
twamwene cikolo cikwavo. Wacisetekele, co capwile mumo ngwe vije vikwavo.  

25Mwakele vinjanena mu milili ya cikolo eci, mumolika ngwe vije vikolo vikwavo. 
Vulaja vwoshe vwa cikolo vwapwile mamita makumi avali na atanu, co vwihi 
vwapwile mamita likumi na avali na litambelo.  

26Co vindendelo vitanu na vivali vyakengesele kuje, na mulili wayo wakama 
wakele lalo ku shongo kushungama na cipango ca mbanja. Kuje kwakele vivumbe 
vya mukati vyakutaleka vimweso vya miti ya mashakavale vije vyalishungamene 
na cikolo.  

27Kuno lalo kwakele cikolo cije cakengesele ku cipango ca mbanja ya mukati. Co 
uje munalume wasetekele lyasa lya cikolo eci camucivali, co capwile mamita 
makumi atanu.  

Cipango ca mbanja ya mukati, cikolo ca mu mbwela 

28Co uje munalume wanjitwalele nakunjiitisa mu cikolo ca mu mbwela nakweta 
ku cipango ku mbanja ya mukati. Wasetekele cikolo, co capwile seteko imo ngwe 
vikwavo.  

29Milili yamwo yakunyungila, na mulili wamwo wakama na vivumbe vya mukati 
kayo vyapwile mumo ngwe vije vya ku vikolo vikwavo. Co kwakele vinjanena lalo 
ku milili ya ku cikolo cije. 

30Co vulaja vwayo vwoshe vwapwile mamita makumi avali na atanu, co vwihi 
vwoshe vwapwile mamita likumi na avali na litambelo.  

31Mulili wayo wakama wakengesele ku cipango ca mbanja ikwavo, co vivumbe 
vyakushwangesa na cikolo, vavitalekele na vimweso vya miti ya mashakaVaLe 
Vindendelo vitanu na vitatu vyakengesele ku cikolo eci.  

Cipango ca mbanja ya mukati, cikolo ca mu ngangela 

32Asinoni uje munalume wanjitwalele nakunjiitisa mu cikolo ca mu ngangela 
nakweta ku cipango ca mbanja ya mukati. Co wasetekele cikolo, capwile seteko 
imo ngwe vikwavo. 

33Milili yamwo yakunyungila na mulili wakama, na vivumbe vya mukati kayo 
vyapwile mumo ngwe vije vya ku vikolo vikwavo, co kwakele vinjanena 
vyazengelekele kwoshe, na mu mulili wakama lalo. Vulaja vwayo vwoshe 
vwapwile mamita makumi avali na atanu, co vwihi vwoshe vwapwile mamita 
likumi na avali na litambelo.  

34Mulili ukwavo wakama mwakukovelela walishungamene na cipango ca mbanja 
ya anja. Co miti ya mashakavale vaitalekele a vivumbe kushwangesa mumo na 
ngila ya ku cikolo. Vindendelo vitanu na vitatu vyakengesele ku cikolo cije.  

Cipango ca mbanja ya mukati, cikolo ca ku kunto 

35Asinoni uje munalume wanjitwalele ku cikolo ca ku kunto. Wasetekele, co 
capwile mumolika na vikwavo.  

36Ngeci mwa vikwavo, naco lalo cakele na milili yakunyungila, na vivumbe vya 
mukati vyakutaleka, na mulili wakama, na vinjanena vije vyazengelekele kwoshe. 
Vulaja vwayo vwoshe vwapwile mamita makumi avali na atanu, co vwihi 
vwapwile mamita likumi na avali na litambelo.  

37Co mulili wakama wakengesele ku cipango ca mbanja ya anja. Co vivumbe 
kushwangesa na cikolo, vavitalekele na vimweso vya miti ya mashakaVaLe 
Vindendelo vitanu na vitatu vyakengesele ku cikolo eci.  

Vinjuvo vya kuyehi na cikolo ca ku kunto 

38Muje mu cipango ca mbanja ya anja kwakele mulili wakele kuyehi na cikolo ca 
mukati ku mutambela wa ku kunto. Cikolo eci cakovelele mu mulili wakama uje 
wakengesele ku cipango ca mbanja kuje kuvakele nakukushila tusitu va n̄ombelo 
ya kwenyeka.  

39Mu mulili ou wakama mwakele vimesa viwana, vivali ku mutambela umo na 
umo wa mulili. A vimesa vije vene akeo vakele nakutsiila vimuna vakukombelela 
vin̄ombelo nambe vakwenyeka voshe vamutunu, nambe vakukombelela a vuvi, 
nameme va vin̄ombelo vyakuliilwisila.  

40Co anja ya uje mulili kwakele vimesa viwana vyakulifwa, vivali ku mutambela 
wa vukovelelo vwa cikolo ca ku kunto.  

41Vyoshe amolika vyapwile vimesa vitanu na vitatu aje vakele nakutsiila vimuna 
vakukombelela, viwana mukati ka mulili, co viwana lalo anja mu cipango ca 
mbanja.  

42Vije vimesa viwana vyakulyata, vyakele muje mu mulili vapangesele 
mukuvwaesela n̄ombelo ya kwenyeka yoshe, vyapwile vya mamanya 
akutavozola. Vyapwile masentimita makumi atanu mu vulaja vwa akamwa, co 
akamwa yavyo vyapwile masentimita makumi atanu na avali na atanu akupwa 
mumo. Vyakupangesa vyoshe vije vapangesele mukutsiya vimuna 
vakukombelela, vakele nakuvyaka a vimesa.  

43Co vulaja vwa tulovo twakulyeteka noku-noku ngwe mu vwihi vwa livoko, twa 
mamilimita makumi atanu na avali twazengelekele kumukulo wa mesa imo na 
imo. Situ yoshe vakele nakukombelela vayakele aje a vimesa.  

44Asinoni wanjinenele mukati ka cipango ca mbanja. Co kuje kwakele milili ivali 
yakukengesela mukati ka cipango ca mbanja, umo wakengesele ku mutambela 
wa mu mbwela ku cikolo ca ku kunto, co ukwavo wakengesele ku mutambela wa 
ku kunto ku cikolo ca mu mbwela.  

45Co uje munalume wanjilekele ngwendi uje mulili wakengesele mu mbwela 
wapwile wa vaka-kukombelela vaje vapangele mu Njuvo ya Shukulu Kalunga,  

46co uje mulili wakengesele ku kunto wapwile wa vaka-kukombelela vaje 
vapangele ku mutula. Vaka-kukombelela vakutunda ku naanga ya Zandoke, 
vapwa muyati wa Levi lika, vaje vavanatavesa kupangela Shukulu Kalunga.  

Cipango ca mbanja ya mukati na Njuvo ya Shukulu Kalunga 

47Co uje munalume wasetekele mukati ka cipango ca mbanja, co capwile mamita 
makumi atanu akupwa mumo mwoshe nomu-nomu. Njuvo ya Shukulu Kalunga 
yakele ku mutambela wa mu kangombe ka yambi, co kulutwe lwayo kwakele 
mutula.  

48Asinoni wanjitwalele ku mulili wakama wa Njuvo ya Shukulu Kalunga. 
Wasetekele mu cikolo, co capwile mamita avali na litambelo mu vulaja vwa kwisi, 
na mamita atanu na avali mu vukama vwayo, na vivumbe kuhima kwavyo 
vyapwile mita imo na litambelo ku mutambela na mutambela.  

49Co vindendelo vyalondele ku vukovelelo vwa mulili, wapwile mamita likumi 
mu vulaja, na mamita atanu na imo mu vwihi. Co kwakele vimanda vivali, imo na 
imo ku mutambela wa vukovelelo.  

Ezekiyele 41 

1Asinoni uje munalume wanjitwalele mu mulili wa mukati, Mwela Wakujela. Co 
wasetekele ngila yakuya mukati, co wapwile mamita atatu mu kulova,  

2co mu vulaja yapwile mamita atanu, amo na vivumbe vya ku mutambela umo na 
umo vyapwile mamita avali na litambelo mu kuhima. Wasetekele mulili awo lika, 
wapwile mamita makumi avali mu vulaja, co mu vwihi wapwile mamita likumi.  

3Asinoni uje munalume waile ku mulili wa mukati-kati. Co wasetekele ngila yaile 
ku mulili uje, wapwile mita imo mu kulova, co mu vulaja vwawo wapwile mamita 
atatu, amo na vivumbe vya ku mutambela umo na umo vyapwile mamita atatu na 
litambelo mu kuhima. 

4Wasetekele mulili uje wakele ku shongo ya Mwela Wakujela, wapwile mamita 
likumi mwoshe nomu-nomu. Asinoni uje munalume wendekele kuli yange 
ngwendi, “Ou ukewo Mwela Wakujela Manene.” 

Milili ivatungile ku vivumbe vya Njuvo ya Shukulu Kalunga 

5Uje munalume wasetekele civumbe ca mukati ka Njuvo ya Shukulu Kalunga, co 
capwile mamita atatu. Ku civumbe eci, kuzengeleka ku Njuvo ya Shukulu 
Kalunga, kwakele tumilili twatundondo twa mamita avali mu vulaja.  

6Milili eyi yakele mu mindando itatu. Co a mundando umo na umo akele milili 
makumi atatu. Milili eyi yakele na vikwateso vije vyazengelekele civumbe ca 
vinjuvo vya kumukulo, oloni vikwateso vije kuvavikwatesele ku civumbe ca 
Njuvo ya Shukulu Kalunga.  

7Ngecivene, vivumbe vya Njuvo ya Shukulu Kalunga, omo vaikengeselele anja, 
yasholokele cifwa cimolika ca kuhima kwayo kutunda kwisi kweta na akamwa. 
Kukikasana civumbe ca anja ya Njuvo ya Shukulu Kalunga, na anja ya milili, 
vatungilileko vindendelo vivali vyakama, ngeci capwile cacasi kutunda ku 
vinjuvo vya kwisi nakuya ku vije vyakele akati, nakweta ku vinjuvo vya akamwa.  

8Njamwene vwimaneno vwazengelekele Njuvo ya Shukulu Kalunga yoshe. Seteko 
yavwo yapwile mamita avali na litambelo mu vulaja.  

9Co civumbe ca anja ya milili ya kumukulo capwile mamita atatu. 

10Kwakele mutambela umo wakujanjavala wa mamita likumi wakikasanene 
kuzengeleka Njuvo ya Shukulu Kalunga mukati ka vivumbe na vinjuvo muje 
muvakele nakupangela vaka-kukombelela.  

11Mapito a ku milili ya kumukulo yakengele ku mitambela ije yasaleleo, lipito 
limo lyakengele ku kunto, likwavo ku mbwela. Co mwela umo wakujanjavala 
wapwile mamita likumi.  

Njuvo ya mu kangombe ka yambi 

12Ku shongo-shongo ya mutambela wakujanjavala, mu kangombe ka yambi ku 
Njuvo ya Shukulu Kalunga, kwakele njuvo ya mamita makumi awana na atanu 
mu vulaja, co mu vwihi yapwile mamita makumi atatu na atanu, co vivumbe 
vyakwo vyapwile mamita avali na litambelo kuzengelekako.  

Seteko yoshe ya Njuvo ya Shukulu Kalunga 

13Co uje munalume wasetekele anja ya Njuvo ya Shukulu Kalunga, co yapwile 
mamita makumi atanu mu vulaja. Co kunima ya Njuvo ya Shukulu Kalunga, 
kukikasana mutambela wakujanjavala ku shongo-shongo ya njuvo ije yakele mu 
kangombe ka yambi, co lyasa lije lyapwile lalo mamita makumi atanu.  

14Co lyasa lyakukikasana kulutwe lya Njuvo ya Shukulu Kalunga, amo na 
mutambela wakujanjavala ku mitambela yoshe noku-noku, lyapwile mamita 
makumi atanu.  

15Co wasetekele vulaja vwa Njuvo ya Shukulu Kalunga mu kangombe ka yambi, 
amo na mitambela yakuvatozola-vatozola ku mitambela yoshe noku-noku, 
yapwile lalo mamita makumi atanu.  

Kulumbununa Njuvo ya Shukulu Kalunga 

Mulili wa vukovelelo vwa Njuvo ya Shukulu Kalunga, na Mwela Wakujela, na 
Mwela Wakujela Manene,  

16vyoshe vavipangesele na mamanya kutunda asi nakweta ku vinjanena. 
Vinjanena evi vyoshe vasele kuvifwika.  

17Co vivumbe vya mukati ka Njuvo ya Shukulu Kalunga, vije vyapwile vyavilaja 
kweta na akamwa ya mapito, vyoshe vyapwile vyakutaleka 

18na vimweso vya miti ya mashakavale na vakelumbi. Co miti ya mashakavale 
yakele akati ka kelumbi umo na umo ngeci vashungame mu mikana yoshe 
kuzengeleka mulili. Co kelumbi umo na umo wakele na vihanga vivali,  

19cihanga ca munu cije cakengele kulutwe lwa muti wa mashakavale ku 
mutambela umo, na cihanga ca ndumba cije cakengesele kulutwe lwa muti wa 
mashakavale ku mutambela ukwavo. Cafwile muje lika kuzengeleka civumbe 
coshe, 

20kutunda asi kweta na akamwa ya mapito.  

21Vivuliko vya Mwela Wakujela vyapwile mumolika mwoshe nomu-nomu.  

Mutula wa viti 

Kulutwe lwakukovelela ku Mwela Wakujela Manene, kwakele cuma cimo cije 
cakulifwa ngwe 

22mutula wa viti. Ukewo wapwile mamita avali na litambelo mu vulaja, na mita 
imo mu vwihi. Co vimanda vyawo vya mu vimbango, na nsina yawo, na mu 
mitambela yawo mwoshe vaupangele na viti. Co uje munalume wendekele kuli 
yange ngwendi, “Eyi ikeyo mesa ikakala ku mesho a Shukulu Kalunga.” 

Mapito 

23Kwakele lipito ku shongo ya ngila yakuya ku Mwela Wakujela, co kwakele lalo 
cikolo cikwavo ku shongo ya ngila yakuya ku Mwela Wakujela Manene.  

24Apwile mapito avali aje alyangunukile mukati akuwashokolola.  

25Co a mapito a mu Mwela Wakujela vatalekeleo vimweso vya miti ya 
mashakavale na vakelumbi, ngwe muje vene muvalingile a vivumbe. Co kwakele 
cifwiko ca viti anja ya cikolo cakuya ku mulili.  

26Ku mitambela ya mulili ou kwakele vinjanena, co vivumbe vavitalekele na 
vimweso vya miti ya mashakaVaLe 

Ezekiyele 42 

Vinjuvo vivali kuyehi na Njuvo ya Shukulu Kalunga 

1Co uje munalume wanjitwalele mu cipango ca mbanja ya anja, 
nakunjitwamenena ku njuvo ya ku mutambela wa ku kunto wa Njuvo ya Shukulu 
Kalunga, kuyehi na njuvo ya ku shongo ya mu kangombe ka yambi ka Njuvo ya 
Shukulu Kalunga.  

2Njuvo eyi yapwile mamita makumi atanu mu vulaja na mamita makumi avali na 
atanu mu vwihi.  

3Co mutambela wayo umo walishungamene na lyasa lya mamita likumi mu vwihi 
lije lyashwangesele Njuvo ya Shukulu Kalunga, co mutambela wayo ukwavo 
walishungamene na mwela wakushalama wa ku mbanja ya anja. Vaitungile mu 

mikana itatu yakushalama, co imo na imo yakele kulyala kunima kutuvakana imo 
ya kwisi yayo.  

4Co akushwangesa ku mutambela wa ku kunto wa njuvo eyi, kwakele ngila ya 
mukati ya mamita atanu mu vwihi mukushwangesako, na mamita makumi atanu 
mu vulaja, na vikolo ku mutambela uje.  

5Milili ya akamwa yapwile yakulishwata kutuvakana ije ya akati neyi ya kwisi, 
omwo vayakele kunima manene.  

6Milili itatu yoshe yakushalama yakele a vutenda, co kuvavikundikile ku vimanda 
ngwe vinjuvo vikwavo vya cipango ca mbanja.  

7Co kuje kwakele civumbe ca anja kumukulo wa milili, na kumukulo wa mbanja 
ya anja kulutwe lwa milili, co vulaja vwaco vwapwile mamita makumi avali na 
atanu na litambelo.  

8Omwo milili ije yakele anja ya mbanja yapwile mamita makumi atanu na 
litambelo mu vulaja, co kulutwe lwa Njuvo ya Shukulu Kalunga yapwile mamita 
makumi atatu na litambelo.  

9Kushongo ya milili ya kwisi kwakele cikolo ku mutambela wa mu kangombe ka 
yambi cakukovela mu cipango ca mbanja ya anja.  

10Ku mutambela wa mu mbwela wa Njuvo ya Shukulu Kalunga, kwakele vinjuvo 
vyakulifwa kuyehi na njuvo yaku shongo ya Njuvo ya Shukulu Kalunga mu 
kangombe ka yambi.  

11Kulutwe lwa milili kwakele ngila ya mukati ngwe ije ya ku mutambela wa ku 
kunto. Yapwile ya seteko yakulifwa, na vutumbe vumolika, na vikolo vyakulifwa.  

12Kwakele cikolo kwisi ya milili ku mutambela wa mu mbwela wa njuvo, ku 
shongo ya mutambela wa mu kangombe ka yambi.  

13Co uje munalume wendekele kuli yange ngwendi, “Vinjuvo vyoshe evi vivali 
vinapu vyakujela. Mukemwo vaka-kukombelela vaje vakakovela ku mesho a 
Shukulu Kalunga vakalilamo milambu yakujela manene. Omwo milili yapwa 
yakujela, co vaka-kukombelela vakakamo milambu yakujela, milambu ya 
vimbuto vya vinona, na vin̄ombelo vyakukombelela a vuvi, nambe vin̄ombelo 
vyakuliilwisila.  

14Omo vaka-kukombelela vali mu Njuvo ya Shukulu Kalunga, co vashaka kuya ku 
cipango ca mbanja ya anja, vanapande kuseza vuzalo vwakujela mu milili eyi vuje 
vanazalele oku vapangela Shukulu Kalunga. Co vanapande kuzala vuzalo vweka 
omo kanda vaye anja ku mutambela kuje kuvanakungulukila vanu.” 

Seteko ya mutambela wa Njuvo ya Shukulu Kalunga 

15Omo uje munalume wamanesele kuseteka mutambela wa mukati ka Njuvo ya 
Shukulu Kalunga, co wanjitwalele anja kutuukila ku cikolo ca mu ngangela, 
asinoni wasetekele mutambela wa anja.  

16Wanonele citi cakusetekesa, co wasetekele mutambela wa mu ngangela, 
wapwile mamita 250.  

17Co wasetekele mutambela wa ku kunto, wapwile mamita 250.  

18Co wasetekele lalo mutambela wa mu mbwela, wapwile lalo mamita 250.  

19Asinoni watengulukilile ku mutambela wa mu kangombe ka yambi 
wausetekele, co wapwile mamita 250.  

20Ngecivene, wasetekele mitambela yoshe iwana. Co kwakele civumbe 
cazengelekeleko, capwile mamita 250 mwoshe mu vwihi na mu vulaja, 
mukwangununa kuje kwakujela na kuje kwakujeneka kujela.  

Ezekiyele 43 

Shukulu Kalunga eluka ku Njuvo yendi 

1Asinoni uje munalume wanjitwalele ku cikolo cije cakengesele mu ngangela,  

2 co kuje njamwene vumpau vwa Njambi ya Isalele vwatundililile mu ngangela. 
Co lijwi lya Njambi lyalumine ngwe cilumo ca mema a kalunga, co asi 
avyakumine na vumpau vwendi.  

3Cimona eci capwile ngwe cije njamwene omo Njambi wezile mukunyongesa 
Yelusalema, na cije njamwene ku ngenge ya Ndonga ya KeVaLe Co njawililile asi 
na cihanga cange cakwatele a livu.  

4Vumpau vwa Njambi vwetile mukati ka cikolo ca mu ngangela, co vwakovelele 
mu Njuvo ya Shukulu Kalunga.  

5Munzinzime wa Shukulu Kalunga wanjijundwile nakunjitwala mu cipango ca 
mbanja ca mukati, co kuje njamwene vumpau vwa Shukulu Kalunga vwashulisile 
Njuvo yendi.  

6Uje munalume wemanene kuyehi nange, co njazivile Shukulu Kalunga endeka 
kuli yange kutundilila mu Njuvo yendi ngwendi,  

7 “Muna munu, eli likelyo litanda lyange. Njikakala kuno akati ka vanu va Isalele 
nakuvashwana ku myaka yoshe. Nameme vanu va Isalele nambe vimyene vavo 
vakashaula lalo lizina lyange lyakujela akulemesa vinjambi veka, nambe kutsinda 
vivimbi vya vimyene vavo mu mutambela uno.  

8Vimyene vatungile vipamba na vivuliko vya vinganda vyavo kushungama na 
vipamba na vivuliko vya Njuvo yange, ngeci civumbe lika catwangunwine akati 
ketu. Vashawile lizina lyange lyakujela akulinga vyuma vyoshe vya vunyengwe, 
cooni mu vukalu vwange njavanyongesele.  

9Ololo vanapande kulikela kulemesa vinjambi veka nakutundisa vivimbi va 
vimyene vavo. Nga valingamo, co yange njikakala akati kavo ku myaka yoshe.” 

10Co Shukulu Kalunga wendekele lalo ngwendi, “Muna munu, leka vanu va Isalele 
a Njuvo yange, vanapande kuyongola vutumbe vwayo. Vazivise shwamwa a 
vilinga vyavo vyavivi. 

11Ngecivene, nga vanazivi shwamwa a vije vivanalingi, co vanungulwile vutumbe 
vwa Njuvo yange, cifwa cayo, na vukovelelo na vutuukilo vwayo, na seteko yayo, 
na muje muvanavwaeselamo vyuma vyoshe, na mashiko ayo oshe 
namukwendesa vipangi. Vasonekele vyoshe evi ngeci vamone vyuma vyoshe 
muvanavivwaeselamo, nakunyunga mashiko oshe. 

12Eli likelyo lishiko lya Njuvo yange, mutambela woshe wa Njuvo yange uje uli 
akamwa ya munkinda unapu wakujela manene.” 

Mutula 

13 Evi vikevyo viseteko vya mutula, kupangesa seteko imo ngwe seteko ya Njuvo 
ya Shukulu Kalunga. Kuzengeleka citumbikilo coshe ca mutula, kwakele kapila ka 
masentimita makumi atanu mu kulova na masentimita makumi atanu mu vwihi, 
na luliva-liva lwa ku shongo ya anja lwapwile masentimita makumi avali na 
atanu mu vulaja.  

14Co mutambela wa kwisi ya mutula, kutunda akamwa ya vwimaneno, wapwile 
mita imolika mu vulaja vwa akamwa. Co mutambela ukwavo wapwile wa kunima 
kutunda ku shongo, co kuzengeleka kwoshe wapwile masentimita makumi atanu, 
co wapwile mamita avali mu vulaja vwa akamwa. Co mutambela wa kunima 
vawakele lalo kunima kutunda ku shongo kuzengeleka kwoshe wapwile 
masentimita makumi atanu.  

15Mutambela ou wa akamwa, aje akwenyekela vin̄ombelo, apwile mamita avali 
mu vulaja vwa akamwa. Co vyaku shongomoka vije vyakele mu vimbango viwana 
vyapwile vyavilaja manene kutuvakana akamwa oshe.  

16Akamwa ya mutula apwile seteko imolika nomu-nomu, yapwile mamita atanu 
na imo a mutambela na mutambela. 

17Mutambela wa akati wapwile seteko imolika nomu-nomu, wapwile mamita 
atanu na avali a mutambela na mutambela na luliva-liva lwa anja ku shongo 
lwapwile masentimita makumi avali na atanu mu vulaja vwa akamwa. (Co kapila 
kapwile masentimita makumi atanu mu vulaja. ) Vindendelo vyakulondela a 
mutula vyakele mu ngangela.  

Kujelesa mutula 

18Shukulu Kalunga wa Akamwa ya Vyoshe wendekele kuli yange ngwendi, “Muna 
munu, tolilila evi vinjikuleka. Omo vanatungu laja mutula, co unapande 
kuukundika akwenyekelao vin̄ombelo, nakushamwinao maninga a vimuna 
unakombelela.  

19Co vaka-kukombelela va ku muyati wa Levi, vaje vatunda kuli Zandoke vakevo 
lika vakaija ku mesho ange nakunjipangela. Yange Kalunga wa Akamwa ya 

Vyoshe, njashiki evi. Ukana vaka-kukombelela muna ngombe wa nkomba kupwa 
n̄ombelo ya a vuvi.  

20Ukanonako maninga amo, co ukaakwita akamwa ya vyakushongomoka vije vili 
mu vimbango viwana vya mutula, na mu vimbango vya mutula, na mu vimbango 
vya mukati ka mutula, na ku shongo yawo yoshe. Mu ngila eyi vene, ukajelesa 
mutula nakuwambesa.  

21Ukambata muna ngombe wa nkomba uje vanakombelela kupwa n̄ombelo ya a 
vuvi, co ukamwenyekela a mutambela wakwangula anja ya Njuvo yange.  

22Co alikaki ukambata lijamba lya membe uje wakujeneka kapenga, co 
mukombelele kupwa n̄ombelo ya a vuvi. Jelesa mutula na maninga endi mu ngila 
imo vene ngwe muwalingile na ngombe wa nkomba.  

23Omo unamanesa kulinga ngacije, ambata muna ngombe wa nkomba, na muna 
manga wa lijamba, voshe vakujeneka kapenga,  

24vanene kuli yange. Vaka-kukombelela vakavakwita mwongwa, co vakavenyeka 
kupwa mulambu kuli yange.  

25A litangwa na litangwa, a matangwa atanu na avali unapande kulambula 
membe, na ngombe wa nkomba, na manga wa lijamba kupwa n̄ombelo ya a vuvi. 
Voshe vanapande kupwa vakujeneka kapenga.  

26A matangwa atanu na avali, vaka-kukombelela vakajelesa mutula, 
nakuuvwaesa ngeci vaupangese.  

27 Omo simano ineti, co vaka-kukombelela vakashangumuka kulambwila a 
mutula, milambu ya kwenyeka, na milambu ya vanu ya kulitombola. Asinoni 
njikavwaelela neni voshe. Munjinendeka yange Kalunga wa Akamwa ya Vyoshe.” 

Ezekiyele 44 

Vipangi vya cikolo ca mu ngangela 

1Co uje munalume wanjitwamenenene ku cikolo ca anja ku mutambela wa mu 
ngangela wa Njuvo ya Shukulu Kalunga. Cije cikolo capwile cakushoka,  

2co Shukulu kalunga wendekele kuli yange ngwendi, “Cikolo eci cikapwa 
cakushoka, naumo wai akacishokolola. Munu naumo wai ivakatavesa ngeci 
acipangese, omwo yange Kalunga, Njambi ya Isalele, njakovelelelemo. Cinapande 
kupwa cakushoka vene.  

3Muna mwene nasa kukovelamo nakulya vyakulya vyakujela ku mesho ange. 
Napande kukovelamo nakutuukila mu cikolo cakuya ku mulili wakama ku 
shongo ya mukati.” 

Mashiko akutavesa kukovela mu Njuvo ya Shukulu Kalunga 

4Asinoni uje munalume wanjitwalele kwita mukati ka cikolo ca ku kunto kulutwe 
lwa Njuvo ya Shukulu Kalunga. Njakengele, co njamwene vumpau vwa Shukulu 

Kalunga vwashulisile Njuvo yendi. Njawililile asi na cihanga cange cakwatele a 
livu,  

5co Shukulu Kalunga wendekele kuli yange ngwendi, “Muna munu, aka mbunge 
ku vyuma vyoshe umona nakuziva. Njikuleka mashiko na vilongesa vyakwendesa 
Njuvo yange. Nongonona mwamuvwa vanu vaje vanapande kukovela nakutuuka 
mu Njuvo yange, na vanu vaje kuvatavesele.  

6 “Leka vanu va Isalele vaje vaka-kutengulukila ngwove yange Kalunga wa 
Akamwa ya Vyoshe, kunjikongozola lalo vyuma vya vunyengwe vije vivakele 
nakulinga.  

7Vanazilulula Njuvo yange akutava vaka-kwija vakujeneka kutuuka vaje kuvesi 
nakunjononoka, kukovela mu Njuvo yange, a simbu ije omo mazi na maninga 
valinakuvikombelela kuli yange. Ngecivene, vanu vange vanapokola cikumiiyo 
cange a vyuma vyoshe vya vunyengwe vije vivanalingi.  

8Vakevo kuvendesele mwamuvwa vilika vyakujela mu Njuvo yange, oloni 
munaka vaka-kwija kupwa vaka-kushika.  

9 “Yange Kalunga wa Akamwa ya Vyoshe, njinendeka ngwange naumo wai muka-
kwija wakujeneka kutuuka, nambe wakujeneka kunjononoka, akakovela mu 
Njuvo yange, nambe vene muka-kwija uje alinakukala akati ka vanu va Isalele.” 

VaLevi vavatundisako ku vuka-kukombelela 

10Shukulu Kalunga wendekele kuli yange ngwendi, “Njikanyanyamesa vaLevi 
amolika na vanu voshe va Isalele vaje vanjisezele nakulemesa tumponya.  

11Vasa kunjipangela mu Njuvo yange, mukunyunga vikolo nakupanga vipangi vya 
mu Njuvo yange. Vasa kutsiya vimuna vaje vavalinakukombelela vanu kupwa 
n̄ombelo ya kwenyeka, co lalo vakakala a vipangi ngeci vapangele vanu.  

12Oloni omwo valingisile vanu va Isalele kulemesa tumponya, co mu ngila eyi 
vene vatwamenenene vanu mu vuvi, yange Kalunga wa Akamwa ya Vyoshe, 
njalikumiiya nakulisinga ngwange vanapande kuvanyanyamesa.  

13Kuvasa kunjipangela kupwa vaka-kukombelela embwe, nambe kuya kuyehi na 
cuma cimo cije cakujela kuli yange, nambe kukovela mu Mwela Wakujela 
Manene. Oku kukekwo kunyanyamesa kwavo omwo vyuma vya vunyengwe vije 
vivanalingi.  

14Njikavana vipangi vyakuundangana manene mu Njuvo yange ngeci vavilinge.” 

Vaka-kukombelela 

15Shukulu Kalunga wa Akamwa ya Vyoshe wendekele ngwendi, “Vaka-
kukombelela vaje vanakundama ku muyati wa Levi va ku naanga ya Zandoke, 
nameme ngoco, vakele nakunjipangela na kulongwa mu Njuvo yange, omo vanu 
va Isalele vatengulukile kutunda kuli yange. Ngecivene, ololo vakevo lika 

vakanjipangela nakwija ku mesho ange nakunjikombelela vin̄ombelo vya mazi na 
maninga.  

16Vakevo lika vakakovela mu Njuvo yange, nakupangela ku mutula wange, 
nakwendesa vipangi vyakulemesa mu Njuvo yange.  

17 Omo vakovela mu cikolo ca mukati ka cipango ca mbanja ya mukati ka ku 
Njuvo yange, vakazala vuzalo vwa linyu. Kuvapandele kuzala vuzalo vweka 
vwakutunga na maka a vimanga omo vali a vipangi mu cipango ca mbanja ya 
mukati nambe mu Njuvo yange.  

18Ngecivene, kutewesa kutukuta, vanapande kuzala tulupusa twa linyu na 
twenda-mushelengwa twa linyu, oloni kesi na mwiva embwe.  

19 Omo kanda vacituuke anja ya cipango ca mbanja kuje kuli vanu, akulivanga 
vanapande vashulule vuzalo vuje vazalele a vipangi mu Njuvo yange, co vavuseze 
mu milili ije yakujela. Vanapande kuzala vuzalo vweka ngeci vuje vuzalo vwavo 
vwakujela kesi vuvulumune vanu.  

20 ”Vaka-kukombelela kuvapandele kuteula ku mitwe yavo, nambe kwecelela 
vin̄ambu vyavo kupwa vyavilaja-laja embwe. Vanapande kuvinyunga 
mwamuvwa ngeci vipwemo ku vulaja na vwihi.  

21 Vaka-kukombelela kuvapandele kunwa vinyu omo kanda vaciye mu cipango ca 
mbanja ya mukati.  

22 Naumo muka-kukombelela wai akambata munakazi wakukondola, ambate lika 
kaIsalele wa mumbanda uje kanda alimone na munalume, nambe fwile wa 
mukwavo muka-kukombelela.  

23 ”Vaka-kukombelela valongese vanu vange kwangula akati ka vije vyakujela na 
vije vyakujeneka kujela, na futisi ya vyakujela nevi vyakujeneka kujela.  

24Omo kukatuka vimata vya mulonga, co vaje vaka-kukombelela vayongole a 
mulonga kwesekesa na mashiko ange. Vanyunge viwano vyange kwesekesa ku 
mashiko ange na vilongesa vyange, co vanyunge Litangwa Lyakuhwima kupwa 
lyakujela.  

25 ”Muka-kukombelela kapandele kupwa muka-futisi yakujeneka kujela 
akukwata a civimbi, kuvanga apwe civimbi ca umo wa visemi vendi, nambe umo 
wa ali vana vendi, nambe ndolome yendi, nambe umo ndokazi yendi 
wakushomboka.  

26Co omo nalijelesa lalo, napande kuvandamena matangwa atanu na avali,  

27asinoni akakovele lalo mu cipango ca mbanja ya mukati ka Njuvo yange 
nakukombelela n̄ombelo yakulijelesa kwendi, ngecivene, ase kupangela lalo mu 
Njuvo yange. Munjinendeka yange Kalunga wa Akamwa ya Vyoshe.  

28 ”Vaka-kukombelela vali na vuka-kukombelela kupwa mutambela wa vukwasi 
vwavo vuje vunjinana kuli Isalele kutunda ku cisemwa cimo nakweta ku cisemwa 
cikwavo. Kuvapandele kukala na vufuko mu Isalele, yange njikavana vyoshe 
vivashaka.  

29 Milambu ya vimbuto vya vinona, na milambu ya a vuvi, na milambu 
yakuliilwisila vikapwa vyakulya vya vaka-kukombelela, co vakatambula vyuma 
vyoshe mu Isalele vije vivanakundika vyoshe kuli yange. 

30Vaka-kukombelela vakatambula vije vyavivwa vyoshe, vya kuteja akulivanga, 
na vyuma vyoshe vyeka vije vivakanena kuli yange. A simbu na simbu ije vanu 
voca makende, vanapande kwana vaka-kukombelela likende lyakulivanga kwoca 
kupwa mulambu, co vivezikiso vyange vikakala a vinjuvo vyavo.  

31 Vaka-kukombelela kuvapandele kulya kazila woshe-iwoshe wakulitsila, nambe 
kasitu wakulitsila, nambe wakutsiya ku mukwavo kasitu.” 

Ezekiyele 45 

Mutambela wa lifuti wa Shukulu Kalunga 

1Omo mulitavwila lifuti kwana ku muyati umo na umo, co vangununeko 
mutambela umo vaukundike kuli Shukulu Kalunga. Unapande kupwa makilomita 
likumi na avali na litambelo mu vulaja, co mu vwihi makilomita likumi. 
Mutambela woshe ukapwa wakujela.  

2Mu mutambela ou mukakala mwela wakupwa amo nomu-nomu aje akakala 
Njuvo ya Shukulu Kalunga, ukapwa mamita 250 ku mutambela umo na umo, kuje 
kukazengeleka mutambela wakujanjavala wa mamita akupwa makumi avali na 
atanu mu vwihi.  

3Co litambelo lya mutambela ou, setekenimo mutambela wakupwa makilomita 
likumi na avali mu vulaja, co lalo makilomita atanu mu vwihi, co mutambela ou 
akeo akakala Njuvo ya Shukulu Kalunga, mwela wakujela kutuvakana myela 
yoshe.  

4Ukapwa mutambela umo wakujela mu lifuti, uje vakangunwina vaka-
kukombelela vaje vaka-kupangela Shukulu Kalunga mu Njuvo yendi. Mukakala 
lika vinjuvo vyavo na mutambela wa Njuvo ya Shukulu Kalunga.  

5Litambelo lya mutambela ukwavo vakalyangununa kupwa vufuko vwa vaLevi, 
vaje vakapanga vipangi mu Njuvo ya Shukulu Kalunga. Co mukakala vinganda 
muje muvakakala.  

6Cuma cikwavo caatele ku mutambela wakujela, capwile mutambela ukwavo, 
wapwile makilomita likumi na avali na litambelo mu vulaja, co mu vwihi wapwile 
makilomita avali na litambelo, mutambela uje vawangunwine kupwa nganda 
yakukala vanu va Isalele.  

Mutambela wa mwene 

7Vakangununa lalo mutambela umo kupwa vwa muna mwene. Ukapwa kutunda 
ku nginga ya ku kangombe ka yambi ku mutambela wakujela, kutwala na mu 
kangombe ka yambi kweta ku Mema a Kalunga a Menditelenyani, co kutunda ku 
nginga ya mu ngangela kutwala na ku nginga ya mu ngangela ya lifuti, ngeci 
vulaja vwawo vukapwe amolika na vulaja vwa mutambela uje uvanene ku miyati 
ya Isalele.  

8Mutambela ou ukapwa wa mwene uje alinakushwana mu lifuti lya Isalele, ngeci 
kesi akayandese lalo vanu, oloni mutambela ukwavo wa lifuti ukapwe wa miyati 
ya Isalele.  

Mashiko aali mwene 

9Shukulu Kalunga wa Akamwa ya Vyoshe wendekele ngwendi, “Yeni vaka-
kushwana va Isalele munavulumuna simbu yakama manene! Likeleni muuka na 
lipakeso. Lingeni vije vyakushungama na vushunga. Kesi lalo musheke vanu 
vange mu lifuti lyavo embwe. Yange Kalunga wa Akamwa ya Vyoshe, njimileka 
evi.  

10 ”Munu woshe napande kupangesa vulemu na seteko ya kulongwa.  

11 “Seteko ya vyuma vyakuma ipwe mumo na seteko ya vyuma vyakutonola. Co 
seteko yapwa homele. Ngila yakuseteka inapande kupwa ngeci. “Homele imo 
inapu maefa likumi nambe vimbafu likumi.  

12 “Vipeseleso vyeni vipwe ngeci, mangela akupwa makumi avali apwe shekele 
imo, mashekele makumi atanu na limo apwe mina imo.  

13 “Ou ukewo mulambu umukana kuli Shukulu Kalunga wa Akamwa ya Vyoshe, 
mutambela wamumakumi atanu na limo wa tiliku yove ya kuteja, mutambela 
wamumakumi atanu na limo wa mbale ya maumwa yove ya kuteja.  

14 “Unapande kulambula mazi a olive akupwa 100 mu seteko ya mutambela umo 
ku vyoshe vyakwima ku miti yove. “(Visetekeni mu mbafu, vimbafu likumi 
vinapu homele imo, ikeyo inapu kole imo. ) 

15 “Akati ka vimanga vavavwa va ku vulilo vwa Isalele mukambatao umo na umo 
ku vimanga vakupwa 200. Munapande kunena milambu ya vimbuto vya vinona, 
na tusitu vakwenyeka voshe vamutunu, na tusitu va milambu ya kulitombola, 
ngeci vakamisambese ku vuvi vweni. Munjinashiki yange Kalunga wa Akamwa ya 
Vyoshe.  

16 “Vanu voshe va muno mu lifuti vanapande kutwala mulambu ou kuli mwene 
uje alinakushwana mu Isalele.  

17Cikapwa cipangi cendi kwana tusitu vakwenyeka voshe vamutunu, na milambu 
ya vimbuto vya vinona, na milambu ya vinyu ya muyati woshe wa Isalele a 
Ciwano ca Kutenama kwa Ngonde, na a Matangwa Akuhwima, na a viwano 
vikwavo. Napande kwana tusitu va milambu ya a vuvi, na milambu ya vimbuto 

vya vinona, na milambu ya kwenyeka yoshe yamutunu, na milambu ya 
kulitombola, mukutundisa vuvi vwa vanu va Isalele.” 

Viwano 
(Kut 12:1-20; VaLe 23:33-43) 

18Shukulu Kalunga wa Akamwa ya Vyoshe wendekele ngwendi, “A litangwa 
lyakulivanga ku ngonde yakulivanga, mukakombelele ngombe wa nkomba 
wakujeneka kapenga, co mukajelesa Njuvo yange.  

19Muka-kukombelela akambata maninga amo a n̄ombelo eyi ya a vuvi, co 
akaakwita a vivuliko vya Njuvo yange, na a vimbango viwana vya mutula, na a 
vivuliko vya vikolo vya cipango ca mbanja ca mukati.  

20A litangwa lyamucitanu na avali ku ngonde ije vene, mukalinga cuma cimo 
kwimanena munu na munu uje alinga vuvi kesi na cizango, nambe alinga vuvi 
omwo kazivukile. Mu ngila eyi vene Njuvo yange ikapwa yakujela.  

21 ”A litangwa lyamulikumi na awana ku ngonde yakulivanga, mukashangumuke 
kulisamba Ciwano ca Pasovala. Co a matangwa atanu na avali munu na munu 
akalya makende akujeneka musima.  

22A litangwa lyakulivanga lya ciwano, mwene uje alinakushwana napande 
kukombelela ngombe wa nkomba kupwa n̄ombelo ya a vuvi vwendi na a vuvi 
vwa vanu voshe.  

23A litangwa na litangwa a matangwa atanu na avali a ciwano, akakombelele kuli 
Shukulu Kalunga, vingombe va nkomba vatanu na vavali na majamba a vimembe 
vatanu na vavali vakujeneka kapenga, nakuvenyeka voshe vamutunu. Co lalo 
akakombelele membe wa lijamba a litangwa na litangwa kupwa n̄ombelo ya a 
vuvi.  

24Omwo a ngombe na ngombe wa nkomba na lijamba na lijamba wa manga uje 
vakakombelela, kukale lalo n̄ombelo ya malita likumi na atanu na avali na 
litambelo lya vimbuto vya vinona na malita atatu a mazi a olive.  

25 ”A Ciwano ca Mapapela, cije cikashangumuka a litangwa lyamulikumi na atanu 
ku ngonde yamucitanu na vivali, mwene akakombelela ku litangwa na litangwa a 
matangwa atanu na avali, n̄ombelo yakulifwa ya a vuvi, na vin̄ombelo vyakulifwa 
vya kwenyeka vyoshe vyamutunu, na vin̄ombelo vyakulifwa vya vimbuto, na 
mazi a olive.” 

Ezekiyele 46 

Mwene na viwano 

1Shukulu Kalunga wa Akamwa ya Vyoshe alinakwendeka ngwendi, “Cikolo ca mu 
ngangela, ca cipango ca mbanja ya mukati vanapande kucishoka a matangwa 
atanu na limo akupanga vipangi, oloni vacishokolole lika a Litangwa Lyakuhwima 
na a Ciwano ca Ngonde Yaiha. 

2Mwene uje alinakushwana akatunde mu cipango ca mbanja ya anja nakuya mu 
mulili wakama, co akemane kumukulo wa vimanda vya ku cikolo, simbu vaka-
kukombelela valinakwenyeka n̄ombelo yendi yamutunu nakulambula milambu 
yendi ya kulitombola. Co kuje ku cikolo napande kulemesa, asinoni atuuke anja. 
Cikolo kuvapandele kucishoka kuvanga noo cingwezi.  

3A Litangwa Lyakuhwima lyoshe, na a Ciwano ca Kutenama kwa Ngonde, vanu 
voshe vakakulama nakulemesa Shukulu Kalunga kulutwe lwa cikolo.  

4 “A Litangwa Lyakuhwima uje mwene akanene kuli Shukulu Kalunga, kupwa 
vin̄ombelo vya kwenyeka vyoshe vyamutunu, vana va vimanga vatanu na umo, 
na lijamba lya manga umo, voshe vakujeneka kapenga.  

5A lijamba lya manga umo na umo akanene mulambu wa vimbuto vya vinona wa 
malita akupwa likumi na atanu na avali na litambelo, co a muna manga na muna 
manga akanene vyoshe vije ashaka kwana. A mulambu woshe wa vimbuto vya 
vinona akanene malita atatu a mazi a olive.  

6A Ciwano ca Kutenama kwa Ngonde akane muna ngombe wa nkomba, na vana 
va vimanga vatanu na umo, na lijamba lya manga, voshe vakujeneka kapenga.  

7A ngombe umo na umo wa nkomba na a lijamba umo na umo, mulambu 
unapande kupwa vimbuto vya vinona vya malita akupwa likumi na atanu na avali 
na litambelo, a muna manga umo na umo, mulambu ukapwe vyoshe vije mwene 
ashaka kwana. Malita atatu a mazi a olive vakavyane na mulambu umo na umo 
wa vimbuto vya vinona.  

8Mwene napande kutuuka mu mulili wakama kwitila mu cikolo cakuya anja ku 
ngila ije vene yanakovelelele.  

9 “Omo vanu vaija nakulemesa Shukulu Kalunga a ciwano coshe-icoshe, vaje 
vanakovelela ku cikolo ca ku kunto, vanapande kutuukila ku cikolo ca mu 
mbwela, omo vanamanesa kulemesa, co vaje lalo vanakovelela ku cikolo ca mu 
mbwela, vakatuukile ku cikolo ca ku kunto. Naumo wai akatuukila mu cikolo cije 
canakovelelele, oloni napande kutuukila ku cikolo ca mu cishunga.  

10Mwene napande kukovela mukati omo vanu vakovela mukati, co napande 
kutuuka omo vanu vatuuka 

11A matangwa a viwano na a viwano vikevyo vavenya, mulambu wa vimbuto vya 
vinona ipwe malita likumi na atanu na avali na litambelo, na ngombe wa nkomba 
umo na umo nambe lijamba lya manga umo na umo, na vyoshe vije vyashaka uje 
muka-kulemesa kwana a muna manga umo na umo. Malita atatu a mazi a olive 
vavilambule na mulambu umo na umo wa vimbuto vya vinona.  

12 “Omo mwene uje alinakushwana ashaka kwana mulambu wa cizango kuli 
Shukulu Kalunga, nambe mulambu wa kwenyeka woshe wamutunu, nambe 
mulambu wa kulitombola, vakamushokolwele cikolo ca mu ngangela ca ku 
cipango ca mbanja ya mukati. Ikeye akalambule mulambu mu ngila imo, ngwe 

mwakalingi a Litangwa Lyakuhwima, co cikolo vakacishoke lalo omo atuuka 
anja.” 

Mulambu wa a litangwa na litangwa 

13Shukulu Kalunga alinakwendeka ngwendi, “A mutondo na mutondo muna 
manga wa mwaka umo wakujeneka kapenga vakamwenyeke woshe wamutunu 
kupwa n̄ombelo kuli Shukulu Kalunga. N̄ombelo ei inapande kukalako a litangwa 
na litangwa.  

14Co lalo mulambu wa makilo avali a vunga vwa tiliku unapande kukalako a 
mutondo na mutondo, amolika na lita imo ya mazi a olive yakukumbasana na 
vunga vwa tiliku. Mashiko aa mulambu ou kuli Shukulu Kalunga anapande 
kupanga simbu yoshe.  

15Muna manga, na vunga vwa tiliku, na mazi a olive vanapande kuvikombelela 
kuli Shukulu Kalunga a mutondo na mutondo simbu yoshe.” 

Mwene na lifuti 

16Shukulu Kalunga wa Akamwa ya Vyoshe alinakushika ngwendi, “Nga mwene 
uje alinakushwana aana lifuti lyendi limo kupwa vwana kuli umo wa vana vendi, 
co lije lifuti likakundama kuli uje mwana kupwa mutambela wa vufuko vwa 
naanga yendi.  

17 Oloni nga mwene aana lifuti lyendi limo kuli uje alinakupanga vipangi vya 
mwene, co likapwa vufuko vwa uje mwene lalo omo Mwaka Wakupatuka weta. 
Co likapwa lyendi, ikeye lika na vana vendi vasa kulifuka kupwa lyavo ku myaka 
yoshe.  

18Mwene kapandele kwambata vufuko vwoshe-ivwoshe vwa vanu. Nga kuli lifuti 
limo ashaka kwana kuli vana vendi, linapande kupwa lifuti lije lyakundama kuli 
ikeye, ngeci kesi ayandese vanu vange akuvanyeka lifuti lyavo.” 

Vipiko vya ku Njuvo ya Shukulu Kalunga 

19Asinoni uje munalume wanjitwalele ku cikolo ca milili ije yakengesele ku kunto 
kuyehi na cikolo ca ku mutambela wa mu mbwela wa cipango ca mbanja ya 
mukati. Eyi yapwile milili yakujela ya vaka-kukombelela. Co ikeye wenikile 
mwela umo uje wakele mu kangombe ka yambi ka milili,  

20co wendekele ngwendi, “Ou ukewo mwela uje vaka-kukombelela vakatelekela 
situ ya vin̄ombelo vya a vuvi na milambu yakuliilwisila, nakwoca milambu ya 
vunga vwa tiliku, ngeci kesi vakatuule anja ya cipango ca mbanja cuma cimo 
cakujela, kutewa cikavulumuna vanu.” 

21Asinoni uje munalume wanjitwalele ku cipango ca mbanja ya anja, co 
wanjimwesele ku vimbango viwana vya cipango ca mbanja ya anja, mu mbango 
na mbango ya cipango mwakele kacipango kakandondo manene.  

22Co tuvipango twatundondo tuje twakele mu vimbango viwana vya cipango 
twapwile mamita makumi avali mu vulaja na mamita likumi na atanu mu vwihi.  

23Kwakele vivumbe vya mamanya vyazengelekele vipango vyoshe viwana, co ku 
vivumbe vatungilileko meko akutelekela.  

24Co uje munalume wanjilekele ngwendi, “Evi vikevyo vipiko muje vangamba va 
ku Njuvo ya Shukulu Kalunga vakatelelelamo vin̄ombelo vivakakombelela vanu.” 

Ezekiyele 47 

Muna ndonga wakutunda ku Njuvo ya Shukulu Kalunga 

1 Co uje munalume wanjiilwisile ku cikolo ca ku Njuvo ya Shukulu Kalunga. Mema 
akele nakusheluka mwisi ya cikolo akele nakuya mu ngangela, kuje kuyakengele 
Njuvo ya Shukulu Kalunga. Co mema ashelukile mwisi ya mutambela wa mu 
mbwela ya Njuvo ya Shukulu Kalunga, nakuya ku mutambela wa mu mbwela ya 
mutula.  

2Co uje munalume wanjituwisile anja ya Njuvo ya Shukulu Kalunga ku cikolo ca 
ku kunto, wanjizengulwisile ku cikolo cije cakengesele mu ngangela. Co kana 
kandonga kakandondo kakele nakutwala mema ku cikolo ca mu mbwela.  

3Na citi cendi cakwesekesa, uje munalume wasetekele mamita 500 kushelumuka 
ku muna ndonga mu ngangela, wanjilekele kwova mu muna ndonga uje. Co 
mema etele mu tusendengele twange.  

4Asinoni wasetekele lalo mamita akwavo akupwa 500, co mema etele mu mavuli 
ange. Co wasetekele mamita akwavo 500, co mema etele mu mbunda yange.  

5Wasetekele mamita akwavo 500, co uje muna ndonga wapwile wa kulova 
manene, kunjasele kwova. Yapwile yakulova manene kuyijavuka kuvanga kulapa.  

6Co wendekele kuli yange ngwendi, “Muna munu, nongonona mwamuvwa vyuma 
evi.” Asinoni uje munalume wanjiilwisile ku ngenge ya ndonga,  

7co omo njetele kuje ku ngenge ya ndonga, njamwene ngeci kwakele miti yaingi 
manene ku mutambela na mutambela wa ndonga.  

8Co wendekele kuli yange ngwendi, “Awa mema alinakwita mukati ka lifuti kuya 
mu ngangela na ku Cimbongo ca Yondau nakweta ku Lishali lya Kutsa. Omo eta 
mu Lishali lya Kutsa, co atengulula mema a mwongwa a muje mu mema a 
kalunga kupwa mema amavwa. 

9Kwoshe kuje kwashelumukile mema, kwakala miyati yoshe ya tusitu na visi. 
Muna ndonga uje akatengulula mema a mu Lishali lya Kutsa kupwa amavwa, 
kwoshe kuje kuwakai aje mema, akanena mwonyo.  

10Kutunda ku Engendi nakweta ku Enengelaime, kwakala vaka-kuta visi ku 
ngenge ya mema a kalunga, co vakajangumuna manimbwa avo nakuwashanda. 

Kukakala visi va miyati-yati yaingi ngwe vaje vakala mu Lishali lya 
Menditelenyani.  

11Oloni mema a mu vishanja na mashali kuwakapu amavwa embwe. Akewo 
akakala ngacije vene kupwa nsina ya mwongwa.  

12 Ku ngenge na ngenge ya ndonga, ku mutambela na mutambela wa ndonga 
kukamena miti ya miyati-yati ije ikaima vushuka. Maputa ayo kuwakajujwama, 
co lalo kuyikalikele kwima vushuka. Ikaima vushuka vwavuha a ngonde na 
ngonde, omwo ilinakutambula mema ku ndonga ije itunda ku Njuvo ya Shukulu 
Kalunga. Miti yakwo ikaima vushuka vuje vukapwa vyakulya, co maputa ayo 
vakawapangesa mukukangwisa vanu.” 

Vinginga vya lifuti 

13Shukulu Kalunga wa Akamwa ya Vyoshe wendekele ngwendi, “Evi vikevyo 
vinginga vya mu lifuti vije vivakapangezela akati ka miyati likumi na ivali, co 
muyati wa Yosefa vakatambula mitambela ivali umo wa Manase ukwavo wa 
Efalime vana va Yosefa.  

14Yange njalikumiiye cikumiiyo na vakukulwila veni ngeci njikavana lifuti eli 
kupwa lyavo, co ololo lipangezelenilyo akati keni muvavoshe mupwise amo.  

15 “Nginga ya ku kunto ikaya mu ngangela kutunda ku Lishali lya Menditelenyani 
nakweta ku nganda ya Hetelone, kutwala ku Ngila ya Hamate, na ku nganda ya 
Zendande,  

16nakweta ku vinganda vya Mbelota na Simbelaime, (vyakala akati ka nginga ya 
lifuti lya Ndamasiku na nginga ya lifuti lya Hamate), nakweta ku nganda ya 
Tikone, (ije yalyata na nginga ya lifuti lya Haulane).  

17Ngecivene, nginga ya ku kunto yatunda ku Menditelenyani mu ngangela yeta ku 
nganda ya Enone, na ku nginga ya mitambela ya Ndamasiku na Hamate kutwala 
ku kunto yalyo.  

18 “Nginga ya mu ngangela yeta mukati ka Haulane na Ndamasiku, co Ndonga ya 
Yondau yapwa nginga ya mukati ka lifuti lya Isalele mu kangombe ka yambi na 
lifuti lya Ngilyande, mu ngangela na ku Tamale ku Lishali lya Kutsa.  

19 “Co nginga ya mu mbwela ya mu kangombe ka yambi ikatunda ku Tamale 
nakweta ku mema a Melimba mu Kandeshe, asinoni iketa ku kunto ya mu 
kangombe ka yambi ku nginga ya Ingito nakweta ku Lishali lya Menditelenyani.  

20”Co nginga ya mu kangombe ka yambi yapwa Menditelenyani, yeta ku kunto na 
ku shongo ya mu kangombe ka yambi ku Ngila ya Hamate.  

21 “Mukalitavwila lifuti akati ka miyati yeni,  

22co mukalitavwilalyo ngeci likapwe vufuko vweni vwa ku myaka yoshe. Co vaka-
kwija vaje valinakukala akati keni, vaje vali na vana vavo vasemukila muno, na 
vakevo lalo vakatambuleko mutambela wavo omo mukalipangezelalyo. Na 

vakevo vakengeni ngwe vavushoko vweni va Isalele, co vakata n̄ela ngeci 
vakakale na vufuko akati ka Isalele ngwe yeni vene.  

23Muka-kwija woshe uje alimo akatambule mutambela wendi amo na muyati wa 
vanu vaje vaalinakuyoya navo. Munjinendeka yange Kalunga wa Akamwa ya 
Vyoshe.” 

Ezekiyele 48 

Kulipangezela lifuti akati ka miyati 

1Awa akewo mazina a miyati. Kushangumukila ku nginga ya ku kunto, Ndani 
akatambula mutambela umo wa lifuti. Co liketa ku Hetelone ku Ngila ya Hamate 
na ku Hazale Enone kutunda ku tapalo ku nginga ya ku kunto ya Ndamasiku 
kuyehi na Hamate, kutunda ku nginga ya mu ngangela nakweta ku nginga ya mu 
kangombe ka yambi.  

2Ashele akatambula mutambela umo wa lifuti kushangumukila na nginga ya 
Ndani ku mbwela. Co liketa ku Nginga ya mu kangombe ka yambi kutunda ku 
nginga ya ku ngangela.  

3Nafetali akatambula mutambela umo wa lifuti kushungama na nginga ya Ashele. 
Co liketa ku nginga ya mu kangombe ka yambi kutunda ku nginga yangangela.  

4Manase akatambula mutambela umo wa lifuti kushungama na nginga ya Nafetali 
mu mbwela. Co liketa ku nginga ya mu kangombe ka yambi kutunda ku nginga ya 
ku ngangela.  

5Efalime akatambula mutambela umo wa lifuti kushungama na nginga ya Manase 
mu mbwela. Co liketa ku nginga ya mu kangombe ka yambi kutunda ku nginga ya 
ku ngangela.  

6Luvena akatambula mutambela umo wa lifuti kushungama na nginga ya Efalime 
mu mbwela. Co liketa ku nginga ya mu kangombe ka yambi kutunda ku nginga ya 
ku ngangela.  

7Yunda akatambula mutambela umo wa lifuti kushungama na nginga ya Luvena 
mu mbwela. Co liketa ku nginga mu kangombe ka yambi kutunda ku nginga ya ku 
ngangela.  

Mutambela wauvwa wa mukati ka lifuti 

8Mutambela wa lifuti umo vanapande kuwaka kumukulo. Upwe makilomita 
likumi na avali na litambelo mu vwihi kutunda ku kunto nakweta mu mbwela, co 
vulaja vukapwe mumo kutunda mu ngangela nakweta mu kangombe ka yambi, 
kupwa mutambela wakwana ku miyati. Co Njuvo ya Shukulu Kalunga ikakale mu 
mutambela ou.  

9Mukati ka mutambela ou, mutambela wakwangula wa makilomita likumi na 
avali na litambelo mu vulaja, na makilomita likumi mu vwihi vakaukundike kuli 
Shukulu Kalunga. 

10Ou mutambela wakujela ukapwe wa vaka-kukombelela. Kutunda ku 
mutambela wa mu ngangela nakweta mu kangombe ka yambi mutambela wavo 
vaweseke kupwa makilomita likumi na avali na litambelo mu vulaja, co kutunda 
ku mutambela wa ku kunto nakweta ku mutambela wa mu mbwela makilomita 
akupwa atanu mu vwihi. Co Njuvo ya Shukulu Kalunga ikakale mu mutambela wa 
mukati.  

11Ou mutambela wakujela upwe wa vaka-kukombelela vatekulwila va Zandoke. 
Vanjipangelele na kulongwa, co kuvalipandakanene na vakwavo vaIsalele 
mukulinga vuvi, ngwe muvalingile vanu va ku muyati wa Levi. 

12Ngecivene, vakakale na mutambela wakwangula, wakwata ku mutambela uje 
wa vaLevi, co woshe ukapwe wakujela manene.  

13VaLevi lalo vakakale na mutambela wakwangula, mutambela wa mu mbwela ya 
mutambela wa vaka-kukombelela. Na ukewo lalo upwe makilomita likumi na 
avali na litambelo kutunda ku mutambela wa mu ngangela nakweta ku 
mutambela wa mu kangombe ka yambi, na makilomita atanu kutunda ku kunto 
nakweta mu mbwela.  

14Mutambela wakukundika kuli Shukulu Kalunga wapwa mutambela wauvwa 
manene mu lifuti lyoshe, co naumo wai asa kuulandesa nambe kuulandakana 
nambe kuunungulwila kuli munu weka embwe. Wapwa wakujela, co wakundama 
kuli Shukulu Kalunga.  

15Oloni ku mutambela wakwangula uje wasalako, wakupwa makilomita likumi 
na avali na litambelo mu vulaja, na mu vwihi unapu makilomita avali na 
litambelo, kuwapwile wakujela embwe, oloni unapu wakulikwasesa mbunga 
yoshe ya vanu. Vasa kukakala kuje nakupangesa uje mutambela. Co nganda 
ikakale mukati kawo,  

16co upwe mumo nomu-nomu, wakuseteka mamita 2, 250 ku mutambela umo na 
umo.  

17Co kuzengeleka ku nganda yoshe ku mutambela umo na umo kukakale lyasa 
lya mamita 125 mu vulaja.  

18Co livu lije lyasalao omo vanatungu nganda ku mutambela wa mu muyehi mu 
mbwela mutambela wakujela, upwe makilomita atanu, na makilomita avali na 
litambelo mu ngangela, na makilomita atanu, na makilomita avali na litambelo 
mu kangombe ka yambi, vanapande kuupangesa kupwa mutambela wakulima 
mahya a vanu vaje vakakala mu nganda.  

19Munu woshe uje wakala mu nganda, kukwesi mulonga nambe atunda ku 
muyati uka nambe uka, akalime lije livu.  

20Ngecivene, mutambela woshe wa mukati, uje uvatundisileko ukapwe mumo 
kushungama nomu nomu kupwa makilomita likumi na avali na litambelo ku 
mutambela umo na umo, kuwezelelako mutambela wa nganda.  

21Co livu lili ku mutambela wa mu ngangela na mu kangombe ka yambi likapwe 
lya muka-kushwana mu Isalele. Livu lyendi liketa ku ngangela ya Ndonga ya 
Yondau na mu kangombe ka yambi ka Lishali lya Menditelenyani. Akati ka lifuti 
lyendi akakale lifuti lyange lyakujela, na Njuvo ya Shukulu Kalunga,  

22amolika na mutambela wa vaLevi na nganda ya Yelusalema. Ku nginga ya ku 
kunto ya lifuti lya muka-kushwana likapwa lifuti lya Yunda, co lifuti lya ku nginga 
ya mu mbwela likapwe lifuti lya Mbenjemani.  

Lifuti lya miyati ikwavo 

23Evi vikevyo vivakatambula miyati yoshe, Mbenjemani akatambula mutambela 
umo wa lifuti. Liketa ku nginga ya ku kangombe ka yambi kutunda ku nginga ya 
ku ngangela.  

24Simyoni akatambula mutambela umo wa lifuti kushungama na nginga ya 
Mbenjemani liketa ku nginga ya ku kangombe ka yambi kutunda ku nginga ya ku 
ngangela mu mbwela. 

25Isakale akatambula mutambela umo wa lifuti kushungama na nginga ya 
Simyoni mu mbwela. Liketa ku nginga ya ku kangombe ka yambi kutunda ku 
nginga ya ku ngangela. 

26Zembuloni akatambula mutambela umo wa lifuti kushungama na nginga ya 
Isakale mu mbwela. Liketa ku nginga ya ku kangombe ka yambi kutunda ku 
nginga yangangela. 

27Ngande akatambula mutambela umo wa lifuti kushungama na nginga ya 
Zembuloni mu mbwela. Liketa ku nginga ya ku kangombe ka yambi kutunda ku 
nginga ya ku ngangela.  

28Ku mutambela wa mu mbwela ya mu mutambela uje vaanene ku muyati wa 
Ngande, nginga yakengeselele mu mbwela ya kangombe ka yambi kutunda ku 
Tamale nakweta ku mema a Kandeshe, na ku kunto ya kangombe ka yambi lalo 
kushwangesa nginga ya Ingito kweta ku Lishali lya Menditelenyani.  

29Co Shukulu Kalunga wa Akamwa ya Vyoshe wendekele ngwendi, “Omu 
mukemwo mumukapangela lifuti mu mitambela ku miyati ya Isalele kupwa 
vufuko vwavo.” 

Vikolo vya Yelusalema 

30 Evi vikapwa vikolo vya mu nganda. Ku mutambela wa ku kunto ukapwe 
mamita 2, 250, co ukakale na vikolo vitatu ku mutambela umo na umo wa 
civumbe.  

31Vikolo vya nganda vakaviluke mazina a miyati ya Isalele. Co vikolo vitatu vya 
ku mutambela wa ku kunto vikapwe vikolo vya Luvena na Yunda na Levi.  

32Ku mutambela wa mu ngangela ukapwa mamita 2, 250, co vikolo vitatu vya ku 
mutambela wa mu ngangela vikapwe vya Yosefa na Mbenjemani na Ndani.  

33Ku mutambela wa mu mbwela ukapwa mamita 2, 250, co vikolo vitatu vya ku 
mutambela wa mu mbwela vikapwe vya Simyoni na Isakale na Zembuloni.  

34Ku mutambela wa mu kangombe ka yambi ukapwa mamita 2, 250, co vikolo 
vitatu vya ku mutambela wa mu kangombe ka yambi vikapwe vya Ngande na 
Ashele na Nafetali.  

35Co vulaja vwoshe vwa civumbe mu mitambela iwana ya nganda yapwile 
mamita 900. Co lizina lya ije nganda kutunda lelo na kulutwe likapwa “Shukulu 
Kalunga ali Kuno! “ 

Ndanyele 

Ndanyele 1 

VIN̄ANDA VYA NDANYELE NA VASAMBA VENDI (1:1–6:28) 

Vakwenje vali mu mbanja ya Nevukaneza 

1 Mu mwaka wamucitatu omo Yehoyakime wapwile mwene wa mu Yunda, 
Mwene Nevukaneza wa Mbambilone walwisile Yelusalema nakuzengeleka 
nganda.  

2 Shukulu Kalunga watavele Nevukaneza ngeci afungulule Mwene Yehoyakime 
nakwambata vivala vimo vya mu Njuvo ya Shukulu Kalunga. Co omo Nevukaneza 
welukile ku Mbambilone, wakaakele vije vivala vyakafungulwile mu mulili 
wakutulikila wa mu njuvo ya njambi yendi.  

3Co mwene washikile Ashepenaze mwata wa mukulunu, ngeci aangule vamo 
akati ka vinzinda va vaIsalele vakwenje va ku naanga ya vumwene na ku cikota 
ca vakulunu va kasingimiko.  

4Vakevo vanapande kupwa vavavwa akuvakenga, vakunyanyama, vaje 
vavalongesa mwamuvwa, vaka-mana mukulilongesa, vakujeneka kapenga ngeci 
vakapange mu lipela lya mwene. Co Ashepenaze avalongese kulava nakusoneka 
ndaka ya vaMbambilone. 

5Ngecivene, mwene washikile lalo lishiko ngeci a litangwa na litangwa 
vanapande kuvana vyakulya na vinyu vya cifwa cimo ngwe vije vivalinakwana 
mwene na naanga yendi. Co omo myaka itatu inahu, vanapande kuvanena kuli 
mwene nakumupangela.  

6Co akati ka vakwenje vaje vavaangwile akele Ndanyele, na Hananiya, na 
Mishaele, na Azaliya, voshe vapwile va ku muyati wa Yunda.  

7Co uje mwata wa mukulunu wavalukile mazina amaha a vaMbambilone. 
Ndanyele wamulukile Mbeletesezale, Hananiya wamulukile Shandelaki, co 
Mishaele wamulukile Meshake, co Azaliya wamulukile Ambendenengo.  

8Oloni Ndanyele wayongwele mu mbunge yendi ngeci kapandele kulijwalesa 
ikeye vavenya akulya vyakulya nakunwa vinyu vya vumwene, co walombele 
Ashepenaze, mwata wa mukulunu ngeci amukwase,  

9Njambi walingisile Ashepenaze kukala na mema ku mbunge nakutetela 
Ndanyele.  

10Oloni Ashepenaze walekele Ndanyele ngwendi, “Yange njili na lyova kuli 
shukulu yange mwene, ikeye washikile vimunapande kulya nakunwa, co nga 
yove kuukanunu ngwe vakweni vakwenje veka, co yange vakanjitapa mutwe.” 

11Ngecivene, Ndanyele waile kuli muka-kunyunga uje yaakele Ashepenaze ngeci 
anyunge vaje vakwenje vawana.  

12Co wendekele ngwendi, “Tweseke a matangwa likumi. Twane lika visapa-sapa 
tulye na mema tunwe.  

13Asinoni ukatwesekese amo na vakwenje vaje valinakulya vyakulya vya 
vumwene, co mwoshe muukamwena mukemwo muukalinga netu.” 

14Co uje muka-kunyunga watavele Ndanyele na vasamba vendi kuveseka a 
matangwa likumi.  

15Omo matangwa likumi aje vavesekele ahwile, vanunile mwamuvwa, co vakele 
na nzili kutuvakana voshe vaje vakele nakulya vyakulya vije vyavashikile mwene 
ngeci vavilye. 

16Ngecivene, uje muka-kunyunga walikelele kuvana vyakulya vya vumwene, co 
wavanene visapa-sapa.  

17Ngecivene, Njambi waanene vaje vakwenje vawana mana nakuzivisisa na 
vutongwe mu vilongesa vyavo. Co lalo waanene Ndanyele mana akulumbununa 
vimona na vinjozi.  

18Omo myaka itatu ije yemikile mwene yetele, Ashepenaze watwalele vaje 
vakwenje voshe kuli Nevukaneza.  

19Co mwene wendekele navo voshe, kukwakele umo akati ka vakwenje voshe 
vaje uje wakele na mana ngeci mwa Ndanyele, na Hananiya, na Mishaele, na 
Azaliya. Ngecivene, vakwenje vaje vawana vapangelele mwene.  

20Co mu vyuma vyoshe vya mana na vyakuzivisisa vije vyavehwile mwene, 
wavawanene ngeci vaje vakwenje vawana vakele na mana manene visimbu 
likumi kutuvakana vaka-kutaa nambe vaka-manseno va mu lifuti lyendi lyoshe.  

21Co Ndanyele wakele mu mbanja ya vumwene noo Siluse mwene wa Pelesha 
wafungulwile Mbambilone.  

Ndanyele 2 

Njozi ya Nevukaneza 

1Mu mwaka wamucivali omo Nevukaneza wapwile mwene, co walotele njozi. 
Njozi ije yamuyandesele manene ngeci kasele kulala tulo.  

2 Ngecivene, washikile ngeci vakasane vaka-kulukiya, na vaka-manseno, na 
vimbanda, na valozi ngeci vakumulumbunwine njozi yendi. Omo vezile 
nakwimana ku mesho a mwene,  

3co mwene wavalekele ngwendi, “Njaloto njozi ije ilinakunjiyandesa manene. 
Njishaka njizivuke muyinalumbunukila.” 

4Co vakevo vakumbulwile mwene mu ndaka ya ciAlamaike ngwavo, “Yove 
shukulu yoya ku myaka yoshe! Tuleke njozi yove, co tukakulumbunwinayo.” 

5Co mwene wendekele kuli vakevo ngwendi, “Njayongola laja ngwange, nga 
kumunjileke njozi yange na muje muyinalumbunukila, co njikashika ngeci 
vamitetange vipuka-vipuka nakunyongesa vinjuvo vyeni.  

6Oloni nga munjileka eyi njozi na muje muyinalumbunukila, co njikamyana 
vwana vwakukomokesa na kasingimiko kakama. Ngecivene, njilekeni eyi njozi na 
muje muyinalumbunukila.” 

7Co vakevo vakumbulwile mwene lalo ngwavo, “Nga yove shukulu utuleka njozi 
yove, co tukakulumbunwinayo.” 

8Co aje vene mwene watambekele ngwendi, “Ngwe munjayongwele vene! Yeni 
mulinakushaka lika kumbila simbu, omwo munamono ngeci ovu vukevwo 
vutumbe vwange vwakuminyanyamesa yeni voshe 

9nga kumunjileke eyi njozi. Mwalizivasana laja akati keni kunjikwisa noo 
njikatengulula viyongola vyange. Njilekeni njozi, co njikazivuka ngwange kuma 
mwasa kunjileka lalo muyinalumbunukila.” 

10Co vaje vaka-kunangula vendekele ngwavo, “Kukwesi munu umo ano asi uje 
asa kukuleka yove shukulu vije viwushaka kuzivuka. Kukwesi mwene nambe 
muka-vulemu wa nzili yakama walombele cuma cangacije kuli vaka-kutaa vendi, 
na vaka-manseno, na valozi.  

11Vije viwalombo yove shukulu vinapu vyavikalu manene vije naumo wai asa 
kuvilinga kuli yove kuvanga amo vinjambi, oloni vakevo kuvesi kukala akati ka 
vanu vaka-cisemwa ca ano asi.” 

12Vacimanese vene kwendeka majwi awa, co mwene waluvalele manene, 
washikile ngeci vatsiye vaka-kunangula voshe va mu Mbambilone.  

13Ngecivene, vashikile lishiko lyakuvatsiya voshe, amolika na Ndanyele na 
vasamba vendi.  

Njambi asholwela Ndanyele kulumbunuka kwa njozi 

14Asinoni Ndanyele waile kuli Alyoke muka-kushika vaka-kunyunga mwene, uje 
valekele kutsiya vaka-mana voshe va mu Mbambilone, co Ndanyele wendekele 
kuli ikeye na mana nakunyanyama ngwendi,  

15 “Omwo vikajo mwene naaka lishiko lyangacije vwasi-vwasi?” Co Alyoke 
walekele Ndanyele vije vyalingiwile.  

16Co vwasi-vwasi Ndanyele waile nakulomba lisesa kuli mwene ngeci amwaneko 
simbu yaindondo lika amuleke muyinalumbunukila njozi.  

17Omo Ndanyele waile kwimbo, co wakalekeleko vasamba vendi, Hananiya, na 
Mishaele, na Azaliya vije vyalingiwile.  

18Co wavalekele ngeci valombele kuli Njambi wa mwilu ngeci avazivileko mema 
ku mbunge nakumwihula ngeci alumbunune lihungu lya njozi ya mwene kuli 
vakevo ngeci kesi vavatsiye amolika na vaka-mana voshe va mu Mbambilone.  

19Co ku vutsiki vuje vene, lije lihungu lya njozi ya mwene lyajombolokele kuli 
Ndanyele mu cimona, co ikeye walemesele Njambi wa mwilu ngwendi,  

20”Shangazaleni lizina lya Njambi ku myaka yoshe, omwo mana na nzili vyapwa 
vyendi.  

21Akatengulula visimbu na myaka, atumbika vimyene nakutundisa vimyene. 
Akana mana nakuzivisisa.  

22Akasholola vyuma vyakulova nevi vyakushwekesa, azivuka vije vyakuvanda 
mu lisusulungu, ceke camuzengeleka.  

23Njikushangazala nakukusingimika, yove Njambi ya vakukulwila vange. Yove 
unanjana mana na nzili, unakumbulula lilombelo lyange nakutuleka vije 
vitukaleka mwene.” 

Ndanyele aleka mwene njozi nakumulumbunwinayo 

24Ngecivene, Ndanyele waile kuli Alyoke, uje yashikile mwene kutsiya vaka-
mana. Co wendekele kuli ikeye ngwendi, “Kesi uvatsiye embwe. Njitwale kuli 
mwene ngeci njikamuleke njozi yendi na muje muyinalumbunukila.” 

25Aje vene Alyoke watwalele Ndanyele kuli Mwene Nevukaneza, co walekele 
mwene ngwendi, “Njinawana umo cinzinda wa ku Yunda uje asa kulumbununa 
njozi yove shukulu.” 

26Co mwene wendekele kuli Ndanyele (uje lalo ivatumbwile Mbeletesezale) 
ngwendi, “Wasa kunjileka vinjalotele nakunjilumbunwinavyo ndi?” 

27Co Ndanyele wamukumbulwile ngwendi, “Shukulu, kukwesi valozi, nambe 
vaka-manseno, nambe vaka-kulukiya, nambe vaka-kulilongesa vya vingongonosi 
vasa kukuleka vyuma evi. 

28Oloni kwali Njambi lika uje ali mwilu, uje asa kujombolola mahungu. Njozi 
iwalotele yapwile yakukunangula yove shukulu vyuma vije vikalingiwa kulutwe. 
Ngecivene, ololo njikuleka njozi yove, na cimona cije ciwamwene omo walalele.  

29 “Omo yove shukulu walalele, walotele vyuma vya kulutwe, co Njambi uje 
akajombolola mahungu, ikeye nakumwesele vije vikasholoka kulutwe.  

30Ngeci lihungu eli valisholwele kuli yange, kesi omwo yange njakala na mana 
kutuvakana vanu voshe embwe, oloni ngeci yove shukulu ulilongese 
muyinalumbunukila njozi yove, nakuzivisisa viyongola vije vinaija kuli yove.  

31 “Yove shukulu, mu cimona cove wamwene kulutwe lwove kunemana 
kamponya wakama wakuvyazima, co akumukenga azivisa lyova.  

32Mutwe wendi wapwile wa ngolinde yaivwa manene, co nulo yendi na mavoko 
endi vyapwile vya siliva, mbunda yendi na vinyonga vyendi vyapwile vya 
vunengu,  

33mendi endi apwile a vutale, co myanja yendi yapwile yakukumbasana na 
cikuvo na vuma.  

34Co omo wamukengele, limanya lyakama lyatendukile kujeneka umo kulikwata, 
lyawililile ku mendi a cikuvo na vuma vya uje kamponya, co vyavujukile.  

35A simbu imolika cije cikuvo, na vuma, na vunengu, na siliva, na ngolinde, 
vyoshe vyavujukile. Co vyapwile ngwe lijungu lya a lijungwilo lya tiliku a simbu 
yakumanesa kuteja vimbuto. Co lihunzi lyavipekumwine vyoshe, co naa avyakele 
ai. Oloni lije limanya lyapupile kamponya lyapwile munkinda wakama uje 
wafwikile kaye koshe.  

36 “Eyi ikeyo njozi. Co njikuleka muyinalumbunukila.  

37Yove shukulu, yove unapu uwakama ku vimyene voshe. Njambi wa mwilu 
nakupwisa mwene, co nakwana nzili, na kasingimiko. 

38Nakupwisa muka-kushwana vanu voshe va ano asi nakushwana tusitu voshe 
na tuzila. Yove unemanena mutwe wa ngolinde uje uwamwene mu njozi yove.  

39Munima yove lalo kukakala vumwene vweka, oloni kuvukapu lalo vwakama 
ngwe vwove embwe, co lalo munima yovu kukakala vumwene vwamucitatu vwa 
vunengu, vuje vukashwana kaye koshe.  

40Asinoni kukakala vumwene vwamuciwana, vukakala na nzili ngwe vutale vuje 
vukavujula nakutsena vyuma vyoshe. Ngwe vutale muvukavujula nakutsena 
vyuma vyoshe, co vukavujula nakutsena vumwene vwoshe vuje vwalivangele.  

41Co lalo wamwene ngeci mendi na manasha vyapwile mutambela umo wa vuma 
mutambela ukwavo wa vutale. Eci cinalumbunuka ngeci vukevwo vukapwa 
vumwene vwakulyangunuka. Eci cinalumbunuka ngeci mu vumwene ovu 
mukakala nzili ngwe ya vutale, omwo vuje vutale vwalikumbasanene na vuma.  

42Co manasha aje apwile mutambela umo wa vutale mutambela ukwavo wa 
vuma cinalumbunuka ngeci mutambela umo wa vumwene ukapwa wa nzili, co 
mutambela ukwavo ukapwa wakuzeya.  

43Co lalo wamwene ngeci vuje vutale vwalikumbasanene na vuma. Eci 
cinalumbunuka ngeci vaka-kushwana va vumwene vuje vakakolesa vumwene 
vwavo akulyambatela, oloni kuvakasa kupwa vumwene vumolika, omwo vutale 
kuvwasa kulikumbasana amo na vuma.  

44A simbu ya vaka-kushwana vaje, Njambi wa mwilu akaka vumwene vuje 
kuvukahu. Naumo wai akavafungulula, co vukanyongesa vumwene vwoshe, oloni 
vukevwo vukakala myaka yoshe. 

45Co wamwene limanya lije lyatendukile kutunda ku munkinda kujeneka umo 
kulikwata, co likelyo lyavujwile kaje kamponya kakupanga na vutale, na 
vunengu, na vuma, na siliva, na ngolinde. Njambi uje wakama alinakukunangula 
yove shukulu vije vikalingiwa kulutwe. Mwa vushunga njinakulumbunwina 
mwamuvwa njozi yove, co njinakuleke muyinalumbunukila.” 

Mwene ana Ndanyele cikandelela 

46Asinoni Mwene Nevukaneza wakulamene ku mesho a Ndanyele nakumwana 
kasingimiko, co washikile ngeci vakombelele vin̄ombelo kuli Ndanyele.  

47Mwene wendekele ngwendi, “Njambi yove wapwa wakama manene 
kutuvakana vinjambi voshe, ikeye wapwa Shukulu wa akamwa ya vimyene 
voshe, ikeye akajombolola mahungu. Njazivuka cuma eci omwo unasa 
kulumbununa lihungu eli.” 

48Asinoni mwene waakele Ndanyele ku vukama, co wamwanene vwana 
vwavungi vwavuvwa, co wamushwanesele mu lifuti lyoshe lya Mbambilone, 
nakumupwisa mukulunu wa vaka-kunangula voshe va mu Mbambilone.  

49Ndanyele walombele kuli mwene ngeci mwene aane Shandelaki, na Meshake, 
na Ambendenengo moko yakukenga a vyuma vyoshe vya mu lifuti lya 
Mbambilone, co Ndanyele wakele lika mu mbanja ya vumwene.  

Ndanyele 3 

Mwene Nevukaneza ashika vanu voshe valemese kamponya ka ngolinde 

1Mwene Nevukaneza wapangele kamponya ka ngolinde, mu vulaja kapwile 
mamita makumi avali na atanu na avali, mu vwihi kapwile mamita atanu, co 
wakaakele mu cana ca Ndula, mu lifuti lya Mbambilone.  

2Ngecivene, mwene washikile lishiko kuli vamyata vendi voshe vakungulukile 
amo kuli ikeye, na vana va vimyene, na vanguvulu, na vaka-kwimanena mu myela 
ya vanguvulu, na vaka-kushika vakama, na vaka-kutulika vyuma, na maako, na 
vaka-kusompa vakama, vakevo vene vamyata voshe va mu lifuti lya Mbambilone. 
Valikungulwile amo mukukundika kamponya kaje kemikile Mwene Nevukaneza.  

3Ngecivene, vamyata voshe ava vakungulukile nakwimana kulutwe lwa kaje 
kamponya ngeci vakakundike.  

4Co katumwa ka mwene watambekele manene ngwendi, “Yeni vanu munatundu 
ku mafuti oshe, co lalo mukendeka mu vindaka vyakuliseza-seza!  

5Omo mukaziva kwimba kwa malupembo, na vindamba, na visanzi, na misambo, 
na tulyalya, na vyoshe vyakwimbisa vyeka vikaliwana amo nakwimba. Omo vaka-
kwimba vakashangumuka, co yeni voshe mukakulama nakulemesa kamponya 
kaje kanemika Mwene Nevukaneza.  

6Co munu woshe uje kakakulama nakulemesa kamponya, mwa vushunga aje 
vene vakamumbila mu litende lya tuhya.” 

7Ngecivene, a simbu ije vene omo vazivile vyakwimbisa viimba, co vanu va mu 
mafuti oshe na miyati yoshe ya vanu na vanu vaka-kwendeka mu vindaka vyoshe 
vakulamene nakulemesa kamponya ka ngolinde kaje kemikile Mwene 
Nevukaneza.  

Vakwenje vatatu va vaYunda vavaana mulonga wa kujeneka kwononoka 

8Co vamo vaMbambilone vawanene vukovelelo vwakutengulukila vaYunda.  

9Vendekele kuli Mwene Nevukaneza ngwavo, “Yove shukulu yoya ku myaka 
yoshe.  

10Yove shukulu washikile lishiko ngwove omo vashangumuka kwimba, vanu 
voshe vapande kukulama nakulemesa kamponya ka ngolinde,  

11co woshe uje kakulama nakulemesa kamponya, vanapande kumumbila mu 
litende lya tuhya.  

12Oloni kuvali vaYunda vamo vaje vawaanene moko yakushika lifuti lya 
Mbambilone, Shandelaki, na Meshake, na Ambendenengo, vakevo shavo 
kwononoka lishiko lyove shukulu. Kuvesi nakulemesa njambi yove, nambe 
kukulama ku kamponya kaje kaunemika.” 

13A simbu ije vene mwene waluvalele manene, washikile ngeci vaje vanalume 
vatatu vavanene kuli ikeye, co vavanenele.  

14Mwene wendekele kuli vakevo ngwendi, “Shandelaki, na Meshake, na 
Ambendenengo, cinapu ca vushunga ngeci yeni munavyana kulemesa njambi 
yange, co lalo sheni kukulama nakulemesa kamponya ka ngolinde kaje 
kanjinemika ndi? 

15Ngecivene, ololo, omo mukaziva kwimba kwa malupembo, na vindamba, na 
visanzi, na misambo, na tulyalya, na vyoshe vyakwimbisa vyeka, co kulameni 
nakulemesa kamponya. Nga sheni, co vakamyumbila mu litende lya tuhya. Kuma 
yeni munayongola ngweni kuli njambi weka lalo uje asa kumyamena ndi?” 

16Co Shandelaki, na Meshake, na Ambendenengo vakumbulwile mwene ngwavo, 
“Yove shukulu, yetu kutwapandele kulyamena yetu vavenya embwe.  

17Nga Njambi ou itwapangela asa kutwamena mu litende lya tuhya na ku nzili 
yove, co asa vene.  

18Oloni nga ikeye kasa, co yove shukulu zivuka ngwove mwa vushunga yetu 
kutwasa kulemesa njambi yove, co lalo kutwasa kukulama nakulemesa 
kamponya ka ngolinde kaje kaunemika.” 

Vakwenje vatatu vavombila mu litende lya tuhya 

19Co Nevukaneza waluvalele manene, cihanga cendi cafufutukile na vukalu ali 
Shandelaki, na Meshake, na Ambendenengo. Washikile vanu vendi ngeci 
vashambeye manene litende lya tuhya visimbu vitanu na vivali ngeci lishukume 
manene kutuvakana mulikashukuminamo visimbu vyoshe.  

20Mwene washikile vanalume va nzili akati ka mashwalale vendi ngeci vakute 
vaje vakwenje vatatu nakuvombila mu litende lya tuhya.  

21Ngecivene, vavakutile, oku vanazala vuzalo vwavo vwoshe, vikoveyo, na 
vikoveyo vyavilaja mavoko, na tukofwi, co vavombilile mu litende lya tuhya.  

22Omwo lishiko lya mwene lyapwile lyakukola manene, co litende lya tuhya 
lyakele nakwezoka manene milangi, co milangi yenyekele vanalume vaje 
vombilile Shandelaki, na Meshake, na Ambendenengo mu litende lya tuhya.  

23Ngecivene, Shandelaki, na Meshake, na Ambendenengo, vavombilile mukati ka 
litende lya tuhya anga vakukuta.  

24Vwasi-vwasi Nevukaneza wakatukile wemanene nakulikomokela. Co wehwile 
vaka-kunangula vendi ngwendi, “Vanalume vangai twakutile nakuvombila mu 
litende lya tuhya? Kuma kuvapwile vatatu ndi?” Vamukumbulwile ngwavo, “Eyo 
shukulu, vapwile vene vanalume vatatu.” 

25Co wendekele ngwendi, “Omwo vikajo njinamono vanalume vawana 
valinakwendangana mu tuhya? Vakevo lalo kesi vakukuta embwe, co kuvesi 
nakusholoka ngwe valinakwenya embwe, co umo wavo wamuciwana nafu ngwe 
kangelo.” 

Nevukaneza ecela vanalume vatatu nakuvaka ku vukama 

26Ngecivene, Nevukaneza waile ku cikolo ca litende lya tuhya, wasanene 
ngwendi, “Shandelaki! Meshake! Ambendenengo! Vasamba va Njambi wa 
Akamwa ya Akamwa! Tuukenimo! “ Co aje vene vatuukilemo.  

27Co vana va vimyene vyoshe, na vanguvulu, na vaka-kwimanena mu myela ya 
vanguvulu, na vaka-kunangula mwene valikungulwile nakwilula vaje vanalume 
kuvenyele ku tuhya, na vin̄ambu vyavo kuvyavavukile, na vuzalo vwavo 
kuvwenyele, nambe mivila yavo kuyanikile vwisi.  

28Ngecivene, mwene wendekele ngwendi, “Shangazaleni Njambi ya Shandelaki, 
na Meshake, na Ambendenengo! Ikeye natumu kangelo kendi kwamena 
vanalume ava vaka-kumupangela nakumukulaela. Vakevo kuvononokele lishiko 
lyange, co valambwile myonyo yavo ngeci kesi vakulame nakulemesa njambi 
weka kuvanga Njambi yavo lika.  

29 “Ngecivene, njishika lishiko ngwange, munu woshe wa ku lifuti lika, nambe 
muyati uka, nambe endeka ndaka yeka vaje vakashaula Njambi ya Shandelaki, na 
Meshake, na Ambendenengo, vakamutetange vipuka-vipuka, co njuvo yendi 
vakayinyongese. Omwo kukwesi lalo njambi weka asa kwamena ngacije.” 

30Asinoni mwene waakele Shandelaki, na Meshake, na Ambendenengo ku 
vukama mu lifuti lya Mbambilone kutuvakana akulivanga.  

Ndanyele 4 

Njozi yamucivali ya Nevukaneza 

1Mwene Nevukaneza watumine lijwi kuli vanu va ku mafuti oshe na miyati yoshe 
ya vanu na kuli vanu vaka-kwendeka mu vindaka vyoshe mu kaye mwoshe 
ngwendi, “Ciindu ceni muvavoshe.  

2Njilinakumileka vikomokeso na vizivukiso vije vyananjilingila Njambi wa 
Akamwa ya Akamwa.  

3 “Vikomokeso vyakatumwesa Njambi vyapwa vyakama manene! Vizivukiso 
vyendi vyahyana nzili! Njambi wapwa wa ku myaka yoshe, ikeye akashwana 
visimbu vyoshe.  

4 “Yange Nevukaneza, njakele mwamuvwa mu lipela lyange, njajolelele 
nakuvwaelela manene.  

5Oloni njalotele njozi ije yanjizivisile manene lyova, co njamwene vimona a 
simbu ije njalalele tulo.  

6Ngecivene, njashikile vaka-mana voshe va mu Mbambilone ngeci vaije kuli 
yange vakunjileke muyinalumbunukila eyi njozi.  

7Co voshe vaka-kutaa na vaka-manseno na valozi, na vaka-kulukiya vezile, co 
njavalekele njozi yange, oloni kuvasele kunjilumbunwinayo.  

8Asinoni Ndanyele wezile (lizina lyendi likwavo Mbeletesezale, lizina lya njambi 
yange. ) Munzinzime wakujela wa vinjambi wakala muli ikeye, ngeci njamulekele 
njozi yange ngwange,  

9Mbeletesezale, mukulunu wa vaka-mana, njazivuka ngwange, munzinzime 
wakujela wa vinjambi uli muli yove, uzivuka mahungu oshe. Co njileke 
muyinalumbunukila njozi yange eyi.  

10”Omo njalalele, co njamwene cimona cimo ca muti wakama manene wakele 
mukati ka kaye.  

11Co wakolele nakukula noo waketele ku mashelwa, co munu woshe wa ano asi 
wasele kuumona.  

12Maputa awo apwile amavwa, co wemine vushuka vwavungi vuje vwapwilemo 
mukuvulya kuli munu woshe wa ano asi. Tusitu vahwiminine mu munzinze 
wawo, co tuzila vatungilile mashwa avo ku minango yawo, co cuma coshe 
cakuyoya ca ano asi calile ku vushuka vwawo.  

13 “Oku anga vene njalala, co njamwene kangelo muka-kunyunga watundile 
mwilu. 

14Watambekele kuli vakwavo ngwendi, ‘Shinjeni ou muti nakushaja minango 
yawo, co ukaluleni maputa, nakushandola vushuka vwawo. Shekeni tusitu mwisi 
yawo, co katuleni tuzila ku minango yawo.  

15Oloni sezeni nsina yawo yakukuta na lilyenge lya vutale na vunengu mu livu. 
Isezeni mu lihya mu mwila wakutonola. “ ‘Co lime liwile ali munu ou, akakale 
amo na tusitu na vimena vya mu shwata.  

16A myaka itanu na ivali kakakala na mana a vunu, oloni akakala na mana a 
kasitu.  

17Ovu vukevwo vutumbe vwa vaje tungelo vaka-kunyunga. Ngecivene, vanu 
voshe vazivuke ngwavo Njambi wa Akamwa ya Akamwa ali na nzili a vumwene 
vwoshe vwa vanu, co asa kwana vumwene vuje kuli woshe uje yashaka, nambe 
ku munu uje wakujeneka vulemu! ‘ “ 

18Mwene Nevukaneza wendekele ngwendi, “Eyi ikeyo njozi injalotele. Ngecivene, 
ololo Mbeletesezale, njileke muyinalumbunukila. Kukwesi umo muka-mana mu 
vumwene vwange asa kunjilekayo, oloni yove wasa, omwo munzinzime wakujela 
wa vinjambi uli muli yove.” 

Ndanyele alumbununa njozi 

19Ngecivene, Ndanyele, uje vatumbwile lalo Mbeletesezale walikomokelele ngeci 
kasele kwendeka cuma cimo. Co mwene wendekele kuli ikeye ngwendi, 
“Mbeletesezale, kesi utave njozi eyi ikukomokese embwe.” Co Mbeletesezale 
wakumbulwile ngwendi, “Yove shukulu, nga citava njozi eyi na muje 
muyinalumbunukila inapande kukundama kuli vitozi vove kesi kuli yove.  

20Muti wapwile waulaja manene ngeci waketele na ku mashelwa vanu voshe va 
muno mu kaye vaumwene. 

21Maputa awo apwile amavwa, co lalo wakele na vushuka vwavungi vwakulisa 
kaye koshe. Tusitu vahwiminine mwisi yawo, na tuzila vatungilile mashwa avo 
ku minango yawo.  

22 “Ngecivene, yove shukulu, yove unapu muti uje waulaja na nzili. Yove unapu 
uwakama ngeci nzili yove kuyesi naa ayahwila, vukama vwove vunete ano a kaye 
oshe.  

23Omo yove shukulu wakengele, co wamwene kangelo muka-kunyunga 
watundile mwilu wendekele ngwendi, ‘Shinjeni muti ou nakuunyongesa, oloni 
sezeni nsina yawo mu livu. Ikuteni na lilyenge lya vutale na vunengu, co isezeni 
muje vene mu lihya mu mwila. Lime liwile ali munu ou, co akakale kuje vene amo 
na tusitu noo myaka itanu na ivali! ‘ 

24 “Omu mukemwo muyinalumbunukila njozi eyi kuli yove shukulu, co evi 
vikevyo vikalingiwa kuli yove kulutwe vyanakuleke Njambi wa Akamwa ya 
Akamwa.  

25Vakakusheka kukutundisa kuli vanu, co ukakala amo na tusitu. Ukalya mwila 
ngwe ngombe, nakulala anja, co ukajula na lime myaka itanu na ivali. Asinoni 
ukazivuka ngwove Njambi wa Akamwa ya Akamwa ali na nzili a vumwene 
vwoshe vwa vanu, co asa kwana vumwene kuli woshe uje yashaka.  

26Co kangelo washikile ngeci ije nsina vaiseze mu livu. Eci cinalumbunuka ngeci 
ukapwa lalo mwene omo ukatava ngeci Njambi ikeye muka-kushwana kaye 
koshe. 

27Ngecivene, yove shukulu, tava kunangula kwange. Likele kulinga vuvi, co linga 
vije vya vushunga. Zivila mema ku mbunge vaka-kuutwa. Co ukakala mwamuvwa 
simbu yoshe.” 

28Vyuma vyoshe evi vyalingiwile kuli Mwene Nevukaneza.  

29Omo kwetile vingonde likumi na vivali, a simbu wakele nakwendangana 
akamwa ya lipela lyendi mu Mbambilone,  

30co wendekele ngwendi, “Kengeni vukama vwa Mbambilone! Njaitungile kupwa 
nganda yange yakama mukumwesa vukama vwange na nzili yange na vumpau 
vwange na kasingimiko kange.” 

31Simbu kanda acimanese kwendeka majwi awa, lijwi lyatundile mwilu 
lyendekele ngwalyo, “Mwene Nevukaneza, tolilila evi vinjikuleka! Nzili ya 
vumwene vwove ololo njinaitundisa kuli yove.  

32Vakakusheka kuli vanu, co ukakala amo na tusitu, ukalya mwila ngwe ngombe 
myaka itanu na ivali. Asinoni ukazivuka ngwove Njambi wa Akamwa ya Akamwa 
ali na nzili a vumwene vwoshe vwa vanu, co asa kwana vumwene kuli woshe uje 
yashaka.” 

33Co a simbu ije vene majwi aje apwile a vushunga. Nevukaneza vamushekele 
kuli vanu, co wakalile mwila mu shwata ngwe ngombe. Lime lyawililile a muvila 
wendi, co vin̄ambu vyendi vyapwile vyavilaja, na vyala vyendi vyapwile ngwe 
vyala vya ngonga.  

Nevukaneza ashangazala Njambi 

34 “Munima ya myaka itanu na ivali, yange Nevukaneza, njakengele kwilu, co 
mana ange elukile lalo kuli yange vavenya. Njashangazalele Njambi wa Akamwa 
ya Akamwa, njashangazalele nakusingimika uje wakala ku myaka yoshe. “Ikeye 
akashwana ku myaka yoshe, vumwene vwendi vukakala simbu yoshe.  

35Akakenge a vanu va ano asi kupwa vangoco, tungelo va mwilu na vanu va ano 
asi vali mwisi yendi. Naumo wai asa kumuvindika nambe kwihula vije vyalinga.  

36 “Omo mana ange elukile kuli yange vavenya, co kasingimiko kange na vukama 
vwange na vumpau vwange vyelukile kuli yange vavenya lalo. Co vamyata vange 
na vaka-vulemu vange vanjitambwile mwamuvwa, co njelukilile lalo a vumwene 
vwange, na kasingimiko kakama manene kutuvakana akulivanga.  

37 “Ngecivene, ololo, yange Nevukaneza njishangazala nakusingimika nakulemesa 
Njambi ikeye Mwene wa Lilu. Vyuma vyoshe vyakalingi vyapwa vya vushunga, co 
vingila vyendi vyapwa vya kulongwa, co akononwesa uje woshe alyalesa.” 

Ndanyele 5 

Ciwano ca Mbeleshazale 

1A vutsiki vumo Mbeleshazale walanyele vamyata vendi vakupwa 1, 000 ngeci 
vaye ku ciwano cakama cakulya nakunwa vinyu.  

2Omo vakele nakunwa, co Mbeleshazale washikile ngeci vanene vinganja vya 
ngolinde na siliva na malonga aje akambatele ishe Nevukaneza mu Njuvo ya 
Shukulu Kalunga mu Yelusalema. Mwene watumine ngeci vakavishake, anwilemo 
ikeye na vanu vendi va vulemu na mashano vendi na mashano vendi va mbanja.  

3Aje vene vanenele vinganja vya ngolinde na siliva na malonga, co voshe 
vanwilililemo vinyu.  

4Vashangazalele tumponya twavo tuje tuvapangele na ngolinde na siliva na 
vunengu na vutale na viti na mamanya.  

5Vwasi-vwasi livoko lya munu lyasholokele, co lyashangumukile kusoneka a 
civumbe ca lipela cakusalimba, ku mutambela wa civumbe kuje kwakele ceke 
cakama. Omo mwene wamwene livoko lilinakusoneka a civumbe,  

6co cihanga cendi cafufutukile, wazivile lyova manene, co mavuli endi ajajele.  

7Co mwene watambekele na lijwi lyakama ngeci vanene vaka-manseno na valozi 
na vaka-kulukiya. Omo vezile kuli ikeye, co mwene wavalekele ngwendi, “Woshe 
uje alava evi vanasoneka aa nakunjilumbunwinavyo, co vakamuzika cikoveyo ca 
linyu cacilaja ca vumwene, co akazala lalo lilyenge lya ngolinde lya kasingimiko 
mu mukoshi wendi, co akapwa wamucitatu mukushika mu vumwene vwange.” 

8Co voshe vaka-mana va mwene vezile, oloni naumo wai wa ali vakevo wasele 
kulava vije vivasonekele nambe kuleka mwene muje muvyalumbunukilile.  

9Cuma eci cakolesele manene lyova Mwene Mbeleshazale, co cihanga cendi 
cafufutukile manene, vaje vanu vendi va vulemu kuvasele kuwana ngila 
yakumukwasela.  

10Ngecivene, vamwene, vaina ya mwene vazivile muyoyo walingile mwene na 
vanu vendi va vulemu, co wakovelele muje mu njuvo ya ciwano. Wendekele 
ngwendi, “Yove shukulu, yoya ku myaka yoshe! Shukulu, viyongola vyove kesi 
vikupese, na cihanga cove kesi cifufutuke embwe.  

11Kwali munalume umo mu vumwene vwove ali na munzinzime wakujela wa 
vinjambi. Omo isho wapwile mwene, munalume ou washolwele mana amavwa 
nakuzivisisa na mana ngwe mana a vinjambi. Co isho Mwene Nevukaneza 

wamupwisile mukulunu wa vaka-kulukiya, na vaka-manseno, na valozi, na 
vimbanda.  

12Ikeye simbu yoshe wakala na mana, nakunyanyama, na vutongwe 
mukulumbununa vinjozi, nakulumbununa tusau, nakulumbununa mahungu, 
ngecivene, tuma munu akasane ou munalume Ndanyele uje valukile lizina kuli 
mwene lya Mbeletesezale, co akukuleka muvinalumbunukila vije visoneka 
vyasholokele.” 

Ndanyele alumbununa visoneka vya a civumbe 

13Ngecivene, vanenele Ndanyele ku mesho a mwene. Co mwene wendekele kuli 
ikeye ngwendi, “Yove vene Ndanyele, cinzinda wa kaYunda uje yanenele tate 
kuno kutunda ku Yunda ndi?  

14Njazivi ngwavo munzinzime wakujela wa vinjambi uli muli yove, co lalo yove u 
muka-vutongwe na mana nakuzivisisa.  

15Vaka-kunangula, na vaka-manseno vavanenele ngeci vakulave visoneka evi 
nakunjileka muvinalumbunukila, oloni kuvasele kunjilumbunwinavyo. 

16Ngecivene, njazivi ngwavo yove wasa kulumbununa vyakushweka 
nakulumbununa mahungu. Nga wasa kulava visoneka evi 
nakunjilumbunwinavyo, co vakakuzika cikoveyo ca linyu cacilaja ca vumwene, 
nakukuzika lilyenge lya ngolinde lya kasingimiko mu mukoshi wove, co yove 
ukapwa wamucitatu mukushika mu vumwene.” 

17Co Ndanyele wamukumbulwile ngwendi, “Kunjishaka kutambula vwana vwove. 
Nga ushaka, vwane kuli munu weka. Oloni yange njikakulavela yove shukulu vije 
vivanasoneka nakukulumbunwinavyo.  

18 “Njambi wa Akamwa ya Akamwa wapwisile isho Nevukaneza mwene wakama, 
co wamwanene vulemu na vukama.  

19Ikeye wapwile wakama manene ngeci vanu va mafuti oshe na miyati yoshe ya 
vanu na vaka-kwendeka mu vindaka vyeka vamutewele nakumuzivila lyova. Nga 
ashaka kutsiya munu, aje vene asa kumutsiya, nga ashaka kwamena munu, co aje 
vene asa kumwamena. Ikeye wasele kusingimika munu nambe kumupopolola.  

20Oloni omo walyalesele nakukaluwisa mbunge, nakupwa wa muuka, co 
vamutundisile a litanda lyendi lya vumwene na kasingimiko kendi kahwile.  

21Co vamutundisile kuli vanu, mana endi apwile ngwe a kasitu. Wakele amo na 
vingolo, walile mwila ngwe ngombe, co walalele anja yangoco na muvila wendi 
wajulile na lime. Akukotoka walilongesele ngeci kuma kukwesi weka lalo 
kuvanga Njambi wa Akamwa ya Akamwa ikeye uje ashika vumwene vwoshe vwa 
vanu, co asa kuvwana kuli woshe uje yashaka.  

22 “Oloni yove munendi, kuwalikeesele, nameme vene wazivukile vyuma vyoshe 
evi. 

23Walingile mwamuvi ku mesho a Shukulu Kalunga wa mwilu akunena vinganja 
na malonga vya mu Njuvo ya Shukulu Kalunga. Yove, na vanu vove va vulemu, na 
mashano vove, na mashano vove va mbanja mwanwilililemo vinyu 
nakushangazala tumponya vakupanga na ngolinde, na siliva, na vunengu, na 
vutale, na viti, na mamanya, na tumponya vaje kuvesi kumona nambe kuziva, 
nambe kuzivuka cuma cimo. Oloni kuwasingimikile Njambi uje wanyunga 
mwonyo wove na vyuma vyoshe vije viwukalingi.  

24Eci cikeco cinanenesa ngeci Njambi atume livoko nakusoneka majwi.  

25 “Evi vikevyo vivasonekele, ‘Kulava, kulava, kupeselesa, kulyangunuka! ‘ 

26Omu mukemwo muvyalumbunukila. Kulava, kulumbunuka ngeci Njambi nalava 
matangwa a vumwene vwove, co vunahu,  

27kupeselesa, vanakupeselesa a cipeseleso, co vanawana ngeci uwamwehu 
manene,  

28kulyangunuka, vumwene vwove vanavwangununa ngeci vavwane kuli vaMende 
na kuli vaPelesha.” 

29 Aje vene Mbeleshazale washikile ngeci vanenele Ndanyele cikoveyo cacilaja ca 
linyu ca vumwene, na lilyenge lya ngolinde lya kasingimiko ngeci vamuzike mu 
mukoshi wendi. Co wamupwisile wamucitatu mukushika mu vumwene vwendi.  

30Co ku vutsiki vuje vene Mbeleshazale mwene wa Mbambilone, vamutsiile,  

31co Ndalyuse kaMende uje wakele na myaka makumi atanu na limo na myaka 
ivali, watambwile vumwene.  

Ndanyele 6 

Ndanyele vamumbila mu mbulu ya vindumba 

1Ndalyuse wayongwele kwangula vanguvulu vakupwa 120 ngeci vashwane mu 
vumwene vwendi vwoshe.  

2Co lalo waangwile Ndanyele na vakwavo veka vavali kutwamenena vanguvulu 
nakukenga ngeci mwene kesi ajeneke vimo.  

3Ngecivene, Ndanyele wamwesele ngeci ikeye asa kupanga mwamuvwa 
kutuvakana vaje vaka-kutwamenena nambe vanguvulu. Omwo Ndanyele 
wapangele mwamuvwa vipangi vyendi kutuvakana vakwavo voshe, co mwene 
wayongwele kumwaka ku vukama vwakutwamenena mu vumwene vwoshe.  

4Co vakwavo vaka-kutwamenena na vanguvulu vesekele kuwana cuma cimo 
cacivi mu ngila ije Ndanyele watwamenenene nayo vipangi mu vumwene, oloni 
kuvaciwanene, omwo Ndanyele wapwile munu wa kulongwa, co kalingile cuma 
cimo cacivi.  

5Co valyendekesele umo na mukwavo ngwavo, “Kutwasa kuwana cuma cimo 
cakuhisa naco Ndanyele kuvanga cuma cije cakukundama ku vipangi vya Njambi 
yendi.” 

6Ngecivene, valizivasanene kuya kuli mwene mu vushweke, co omo vetele 
vendekele nendi ngwavo, “Mwene Ndalyuse, yove shukulu yoya ku myaka yoshe!  

7Yetu voshe tulinakutwamenena mu vumwene vwove, vaka-kutwamenena, na 
vanguvulu, na vaka-kwimanena mu myela ya vanguvulu, na vamyata veka, 
tunalizivasana ngwetu yove shukulu unapande kwaka lishiko nakulipangesa 
manene na nzili. Shika ngwove a matangwa makumi atatu naumo wai 
akalombela kuli njambi weka, nambe kuli munu weka kuvanga kuli yove shukulu. 
Woshe uje akajomboka lishiko eli vanapande kumumbila mu mbulu ya 
vindumba. 

8Ngecivene, yove shukulu unapande kushika lishiko eli, nakulisoneka, co likakala 
na nzili ngwe lishiko lya vaMende na vaPelesha lije kuvasa kutengulula.” 

9Ngecivene, Mwene Ndalyuse wasonekele lizina lyendi kuje ku lishiko.  

10Omo Ndanyele wanangukile ngeci lije lishiko mwene nalitava nendi 
nasonekako, co waile ku njuvo yendi. Co vinjanena vya ku mulili wendi wa 
akamwa vyakengesele ku Yelusalema. Co watsikamene ku vinjanena 
vyakushokolola nakulombela kuli Njambi yendi ngwe mwakele nakulinga-linga 
matangwa oshe.  

11Omo vitozi va Ndanyele vamwene ngeci alinakulombela kuli Njambi,  

12co voshe vaile amolika kuli mwene nakuvangela Ndanyele. Vendekele ngwavo, 
“Yove shukulu washikile lishiko nakusonekako ngwove a matangwa makumi 
atatu woshe akalombela kuli njambi weka nambe ku munu umo, kutuvakana 
kulombela kuli yove lika, co vakamumbila mu mbulu ya vindumba indi kesi 
mukemwo?” Co mwene wakumbulwile ngwendi, “Eyo, lishiko eli linapu lyakama 
manene, lishiko lya vaMende na vaPelesha, lije kuvasa kutengulula.” 

13Co valekele mwene ngwavo, “Ndanyele vene, uje cinzinda wa ku Yunda, ikeye 
kesi nakukusingimika yove shukulu nambe kwononoka lishiko lije liwashikile. 
Ikeye akalombela visimbu vitatu a litangwa na litangwa.” 

14Omo Mwene wazivile majwi awa, co wakele na citanga cakama, wayongwele 
kuwana ngila imo yakwamena Ndanyele. Wesekele manene noo litangwa 
lyatokele.  

15Ngecivene, vaje vitozi va Ndanyele velukilile lalo kuli mwene nakumwanukisa 
ngwavo, “Yove shukulu uzivuka ngeci ngwe ku mashiko a vaMende na vaPelesha, 
kukwesi lishiko lije lyanashiki mwene lije vasa kutengulula.” 

16Ngecivene, mwene washikile ngeci vakatwale Ndanyele nakumumbila mu 
mbulu ya vindumba. Co wendekele kuli Ndanyele ngwendi, “Njambi yove, uje 
iwapangela simbu yoshe na kulongwa, akwamene.” 

17Vambatele limanya nakushoka ku cikolo ca mbulu. Co mwene waakele cisateso 
cendi ca vumwene na cisateso ca vanu vendi va vulemu a limanya lije, ngeci 
naumo wai ase kwamena Ndanyele.  

18Co mwene welukile ku lipela lyendi walikelele kulya nambe kutolilila ku myaso 
yakumuzivisa kuvwaa ije vembile. Co wakele na cilavu-lavu vutsiki vwoshe.  

19A mungulungengu mwene wendukile, co vwasi-vwasi waile ku mbulu.  

20Omo washwenyele kuyehi, watambekele na lijwi lya vusiwa ngwendi, 
“Ndanyele, ngamba ya Njambi wakuyoya! Njambi uje iwapangela na kulongwa 
manene nakwamena ku tunwa twa vindumba ndi?” 

21Ndanyele wamukumbulwile ngwendi, “Yove shukulu, yoya ku myaka yoshe.  

22Njambi yange ikeye natumine kangelo kendi kushoka tunwa twa vindumba 
ngeci kuvasele kunjivulumuna. Ikeye nalingi eci omwo nazivuka ngeci kunjesi na 
mulonga ku mesho endi, co lalo kunjaviisile cuma cimo kuli yove shukulu.” 

23Mwene wavwaelelele manene, co washikile ngeci vatundise Ndanyele mu 
mbulu. Ngecivene, vamutundisilemo oloni vamwene ngeci vindumba 
kuvamushumine omwo wakulaelele kuli Njambi.  

24Asinoni mwene washikile lishiko ngeci vakwate vaje vanalume voshe vaje 
vavangelele Ndanyele, co vavanenele nakuvombila mu mbulu ya vindumba, 
amolika na vanakazi vavo, na vana vavo. Omo simbu kanda vete asi ya mbulu, 
vindumba vavalile voshe nakumbulukuta vitsiya vyavo.  

25Asinoni Mwene Ndalyuse wasonekelele vanu va ka mafuti oshe na miyati yoshe 
ya vanu na vanu vaka-kwendeka mu vindaka vyoshe va ano asi ngwendi, “Ciindu 
kuli yeni voshe!  

26Yange njilinakushika ngwange mu vumwene vwange vwoshe, munu woshe 
napande kulemesa nakusingimika Njambi ya Ndanyele. “Ikeye Njambi wakuyoya, 
ikeye akashwana ku myaka yoshe. Vumwene vwendi kuvwesi kunyonga, co nzili 
yendi kuyesi kuhwa.  

27Ikeye akamena nakupatula, akalingi vikomokeso na vizivukiso mwilu na ano 
asi. Ikeye wovwele Ndanyele ku tunwa twa vindumba.” 

28Co Ndanyele wavezikile a simbu yashwanene Ndalyuse na a simbu yashwanene 
Siluse kaPelesha.  

Ndanyele 7 

NDANYELE ALUMBUNUNA VIMONA VYENDI (7:1–12:13) 

Cimona ca Ndanyele ca vikashama vawana 

1Mu mwaka wakulivanga omo Mbeleshazale wapwile mwene wa Mbambilone, 
njalotele njozi, co njamwene cimona ku vutsiki vuje. Njasonekele ije njozi, co ovu 
vukevwo vukaleo 

2vwa vije vinjamwene ku vutsiki vuje. Njamwene lihunzi lyakele nakuhuwa 
kutunda ku mitambela yoshe noku-noku, co lyakele nakuhuwa akamwa ya mema 
a kalunga.  

3 Co vikashama vawana vatuukile mu mema a kalunga, cikashama umo na umo 
wafwile mweka.  

4 Cikashama wakulivanga wafwile ngwe ndumba, oloni wakele na mambava 
ngwe a ngonga. Omo njakengeleko, co aje mambava ashutukile. Co uje cikashama 
vamwimikile, co wemanene lwi ngwe munu. Co vamwanene mana a vunu.  

5Co njamwene cikashama mukwavo wamucivali wakulifwa ngwe mbeya 
wemanene a mendi endi. Washumine vimati vitatu mu kanwa kendi, co 
vamulekele ngwavo, “Katuka, lya situ yaingi! “ 

6Omo njakengele, njamwene cikashama mukwavo lalo wafwile ngwe ingwe, oloni 
a mwongo wendi akele mambava awana ngwe a kazila, co lalo wakele na mitwe 
iwana. Co vamwanene moko yakushwana.  

7 Omo njakengele, njamwene lalo cikashama wamuciwana. Ikeye wapwile wa 
nzili nakukomokesa nakujujwisa. Wakele na mayo a vutale akama, co walile 
nakuvatozola nakulyatangela vije vyasaleleo. Ikeye kafwile ngwe vaje vikashama 
vakwavo vatatu embwe, oloni wakele na vimbinga likumi.  

8 Omo njakele nakuyongola vije vimbinga, co njamwene kambinga kakandondo 
katuukile akati kavyo. Co kaje kambinga kavatozwele vije vimbinga vitatu 
vyalivangele. Co kambinga aka kakele na mesho ngwe a munu na kanwa kaje 
kendekele majwi akulishasha.  

Kusompa kwa Njambi 

9 Njakengele omo vaakele matanda mu myela yawo. Umo uje wakala ku myaka 
yoshe watumbamene a litanda limo lya akati ka matanda aje. Vuzalo vwendi 
vwatokele to ngwe memba, vin̄ambu vyendi vyatokele to ngwe kanyange-yange. 
Litanda lyendi valyakele a mavalo a tuhya aje akele nakwezoka milangi ya tuhya,  

10 co tuhya twakele nakutundililako oku twezoka ngwe mema a mu ndonga. Vanu 
vavangi-vangi vamupangelele. Co vanu vakupwa 1, 000, 000 vemanene kulutwe 
lwendi mukumupangela. Vashangumukile kusompa, co vafukwile mavulu.  

11Omo njakele nakukengelela, co njazivile ije mbinga yaindondo yakele 
nakwendeka majwi akulishasha. Omo njakengele, co uje cikashama wamuciwana 
vamutsiile, co muvila wendi vaumbilile mu milangi ya tuhya, co wanyongele.  

12Vaje vikashama vakwavo vavatundisile nzili yavo, oloni vavatavesele ngeci 
vayoye simbu yaindondo.  

13 Mu cimona cange ku simbu ya vutsiki, njamwene umo wakulifwa ngwe munu. 
Ikeye wakele nakushwenya kuli yange, co mashelwa amuzengelekele, co waile 
kuli uje wakala ku myaka yoshe.  

14 Co vamwanene moko na kasingimiko na nzili ya vumwene, ngecivene, vanu va 
ku mafuti oshe na miyati yoshe ya vanu na vanu vaka-kwendeka mu vindaka 
vyeka vamupangele. Moko yendi ikakala ku myaka yoshe, co vumwene vwendi 
kuvukahu embwe.  

Kulumbununa cimona ca vikashama vawana 

15Vimona vije njamwene vyanjishotesele manene mbunge, co njakele mu vukalu 
vwakama. 

16Ngecivene, njaile kuli umo wa vaje vemanene kuje nakumwihula ngeci 
anjilumbunwine vyuma vyoshe. Co wanjilumbunwininevyo.  

17Co wendekele ngwendi, “Vikashama ava vakama vawana vanemanena 
vumwene vuwana vuje vukakala ano asi.  

18 Oloni vanu va Njambi wa Akamwa ya Akamwa vakatambula vumwene 
nakuvunyunga ku myaka yoshe.” 

19Ngecivene, njashakele manene kuzivuka uje cikashama wamuciwana, uje 
kalifwile na vakwavo voshe, oloni wapwile wakukomokesa, wakele na mayo a 
vutale na vyala vya vunengu, co wasanyozwele nakulya nakulyatangela vije 
vyasaleleo.  

20Co njashakele lalo kuzivuka vije vimbinga likumi vije vyakele ku mutwe wendi, 
na ije mbinga yakele na mesho na kanwa, ije yakele nakwendeka majwi 
akulishasha. Cifwa cayo capwile cakukomokesa kutuvakana vimbinga vikwavo.  

21 Omo njakengele, co njamwene ije mbinga yakele nakulwa na vanu va Njambi 
nakuvafungulula.  

22 Asinoni uje wakala ku myaka yoshe wezile, wambulwile kusompa 
kwakushangazala vanu va Njambi wa Akamwa ya Akamwa. Simbu inete ngeci 
vanu va Njambi vatambule nzili yakushwana.  

23Omu mukemwo muvanjilekele muyalumbunukilile ije njozi. “Cikashama 
wamuciwana nemanena vumwene vwamuciwana vuje vukakala ano asi, 
vukevwo vukalyangunuka na vumwene vukwavo vwoshe, vukalyatangela kaye 
koshe nakukatsena.  

24 Vije vimbinga likumi vinemanena vimyene likumi vaje vakashwana mu 
vumwene vuje. Asinoni mwene mukwavo akasholoka, ikeye akalyangunuka na 
vimyene vakulivanga, co ikeye akafungululao vimyene vatatu.  

25 Akalwisa Njambi wa Akamwa ya Akamwa nakuyandesa vanu va Njambi. Ikeye 
akeseka kutengulula mashiko avo akulemesa, na viwano vyavo, co vanu va 
Njambi vakakala mwisi yendi myaka itatu na vingonde vitanu na imo.  

26Asinoni mbanja ya mwilu ikatumbama nakusompa, co vakatundisa nzili yendi 
nakumunyongesa njwa.  

27 Nzili na vukama vwa vumwene vwoshe vwa ano asi vakavwana kuli vanu va 
Njambi wa Akamwa ya Akamwa. Co nzili ya vumwene vwavo kuyikahu, vaka-
kushwana voshe va ano asi vakamwononoka nakumupangela.” 

28Aa akeo anahwila majwi. Yange Ndanyele njakele na lyova manene, cihanga 
cange cafufutukile, co njanyungile majwi oshe awa mu mbunge yange.  

Ndanyele 8 

Cimona ca Ndanyele ca lijamba lya manga na lijamba lya membe 

1Mu mwaka wamucitatu omo Mbeleshazale wapwile mwene, yange Ndanyele, 
njamwene cimona cikwavo lalo camucivali.  

2Mu cimona eci njamwene njili mu nganda ya cimpaka mu Susa, nganda ije 
yakele mu lifuti lya Elame. Njemanene ku ngenge ya Ndonga ya Ulai,  

3co kuje vene ku ngenge ya ndonga njamwene kunemana lijamba lya manga. 
Ikeye wakele na vimbinga vivali vyavilaja, imo yapwile yailaja, co lalo yapwile 
yaiha kutuvakana mbinga ikwavo.  

4Co njamwene uje lijamba apikisa vimbinga vyendi mu kangombe ka yambi na ku 
kunto na mu mbwela. Naumo kasitu wai wasele kumuvindika nambe 
kuputumuka kuli ikeye. Ikeye walingile vyoshe vije vyashakele, co lalo 
walyalesele.  

5Omo njakele nakuyongola muvinalumbunukila vyuma evi, co lijamba lya membe 
wezile lumbisi kutunda mu kangombe ka yambi, washatukile vwasi-vwasi ngeci 
mendi endi asholokele ngwe kuwakele nakulyata asi. Co uje membe wakele na 
mbinga imo akati ka mesho endi avali.  

6Wezile kuli lijamba lya manga uje wakele na vimbinga vivali injamwene nemana 
ku ngenge ya ndonga, co wamushatukilile na vukalu na nzili yendi yoshe. 

7Njamumwene alwisa uje lijamba lya manga. Co wakele na vukalu vwakama 
manene, watsenene nakupokozola vije vimbinga vivali. Co uje lijamba lya manga 
kakele na nzili yakulwa nendi. Wamuwisilile asi nakumulyatangela, co naumo 
wai waamenene uje lijamba lya manga.  

8Co uje lijamba lya membe walyalesele manene, oloni omo wakolele, co ije 
mbinga yendi yakama yapokokele. Co mu mwela wayo mwamenene lalo 
vimbinga vikwavo viwana, co imo na imo yakengesele mu mutambela weka.  

9Akati ka vimbinga evi viwana amenene mbinga imo yaindondo. Yapwile yailaja, 
yetele mu mbwela na mu ngangela na ku Lifuti lya Cikulaeso. 

10 Co yakolele manene na nzili yasele kulwisa mbunga ya nzita ya mwilu, vikevyo 
vingongonosi vene, co yawisilile vimo asi, co yavilyatangelele.  

11Yalyalesele lalo na kuli Ntwama wa nzita ya mwilu, nakuvindika vin̄ombelo vije 
vakele nakukombelela kuli ikeye, co yajwalesele Njuvo ya Shukulu Kalunga 
yakujela.  

12Vanu valingilile vuvi kuje kutuvakana kukombelela vin̄ombelo vyavivwa vya a 
litangwa na litangwa, co vombilile kuti kulemesa kwavo kwa vushunga. Co ije 
mbinga yahyanene mu vyuma vyoshe viyalingile.  

13Asinoni njazivile kangelo umo ehula kangelo mukwavo ngwendi, “Vyuma evi 
vivanamono mu cimona vikahwa simbu ika? Simbu mukajo vukahwa vuvi ovu 
vwakukomokesa vulinakuvindika vin̄ombelo vya a litangwa na litangwa? Simbu 
mukajo vakalyatangela mbunga ya nzita ya mwilu na Njuvo ya Shukulu Kalunga?” 

14Co njazivile kangelo mukwavo wakumbulwile ngwendi, “Kuvanga kuneti 
matangwa akupwa 2, 300 mutondo na cingwezi, co kuvakakombelela vin̄ombelo. 
Asinoni vakajelesa Njuvo ya Shukulu Kalunga.” 

Kangelo Ngambiliyele alumbununa cije cimona 

15Omo yange Ndanyele njamwene cije cimona, co njashakele kuzivuka 
mucalumbunukilile, co kengeni, kulutwe lwange kwemanene munu umo.  

16 Njazivile lijwi lya munu lyatambekele akamwa ya mema ku Ndonga ya Ulai 
ngwalyo, “Ngambiliyele, mulumbunwine cimona cije camwene.” 

17Co Ngambiliyele wezile nakwimana kuyehi nange, co njazivile manene lyova 
ngeci njawililile asi. Co ikeye wendekele kuli yange ngwendi, “Muna munu, 
zivisisa mwamuvwa mucalumbunukila cimona. Cimona eci cimwesa simbu omo 
kaye kakahwa.” 

18Omo wakele nakwendeka, co njatsilemo kavela-vela. Oloni wanjikwatele ku 
livoko, co wanjimikile, 

19wendekele ngwendi, “Njikumwesa muvukafwa vukalu vwa Njambi. Cimona eci 
cimwesa simbu yakukotoka.  

20”Lijamba lya manga uje iwamwene ali na vimbinga vivali nemanena vumwene 
vwa Mende na Pelesha.  

21Uje membe nemanena vumwene vwa Ngelese, co ije mbinga ya akati ka mesho 
endi inemanena mwene wakulivanga.  

22Co vimbinga viwana vije vyengile mu mbinga ije yapokokele vinemanena 
vumwene vuwana vuje vukaangununa muyati uje, oloni kuvukakala na nzili 
ngwe vumwene vwakulivanga embwe.  

23 “Omo vuje vumwene vuwana vukahwa, co vukapwa vwavuvi ngeci 
vavunyanyamese, co kukakala mwene wa mbunge yakukaluwa na muuka na 
makuli.  

24Ikeye akakala na nzili yakama, oloni kesi nzili yendi vavenya embwe. Ikeye 
akaviisa manene vyuma mu ngila yakukomokesa, co akalinga vyuma vyoshe 
vyashaka. Ikeye akaviisa vanu vaka-nzili na vanu va Njambi.  

25Omo akunyanyama kwendi, akavezika mu vilinga vyendi vya makuli. Ikeye 
akalyalesa nakunyongesa vanu vavangi omo vayongola ngwavo valimwamuvwa. 
Akavyana nameme Mwene ya vimyene voshe, oloni vakamunyongesa kujeneka 
kupangesa nzili ya munu. 

26Cimona cakukombelela ca cingwezi na mutondo civanakulumbunwina cikapwa 
ca vushunga. Oloni unapande kucinyunga mu mbunge yove, omo kukaita myaka 
yaingi simbu kanda cipwe ca vushunga.” 

27Co yange Ndanyele, njazeyele manene nakuvinja matangwa amo. Asinoni 
njendukile, co njapangele vipangi vya mwene vije vyanjikundikile, oloni 
njalikomokelele a cimona cije kunjasele kucizivisisa.  

Ndanyele 9 

Ndanyele alombelela vanu vendi 

1Ndalyuse kaMende wapwile muna Sheleshe, co washwanene mu vumwene vwa 
Mbambilone.  

2 Mu mwaka wakulivanga omo wapwile mwene, yange Ndanyele njakele 
nakulilongesa mavulu akujela nakuyongola a myaka makumi atanu na avali ije 
Yelusalema ikapwa ngundu, ngwe lijwi lya Shukulu Kalunga lyalekele Njelemiya 
muka-kwimanena.  

3Co njalombelele manene kuli Shukulu Kalunga Njambi, nakulambelela kuli 
ikeye, nakulikela kulya, co njazalele cikeleya, nakutumbama mu lito.  

4Njalombelele kuli Shukulu Kalunga Njambi yange nakulitavela vuvi vwa vanu 
vange. Njalombelele ngwange, “Shukulu Kalunga Njambi, yove uwakama, co 
twakusingimika. Yove wapwa u wa kulongwa ku cikumiiyo cove nakumwesa 
cizemo cove cije kucesi kutenguluka kuli vaje vakuzema nakunyunga mashiko 
ove.  

5 “Tunalingi vuvi, co tunaviisa, tunalingi vya kupenga-penga. Tunavyana 
viwatushikile ngeci tuvilinge, co tunatundu ku vije viwatumwesele ngeci vinapu 
vya vushunga.  

6Kutwatolililile kuli vangamba vove vaka-kwimanena, vaje vendekele mu lizina 
lyove kuli vimyene vetu na kuli vaka-kushwana vetu na kuli vakukulwila vetu na 
ku muyati wetu woshe.  

7Yove Shukulu Kalunga, simbu yoshe wapwa u muka-vushunga, oloni yetu simbu 
yoshe tu vaka-kulinga vyuma vya shwamwa. Eci cinapu ca vushunga kuli yetu 
voshe tuli mu Yunda na mu Yelusalema, na vaIsalele voshe vaje 
vawashandwelele mu mafuti amuyehi naa a kulyala omo kuvakulaelele kuli yove.  

8Vimyene vetu na vaka-kushwana vetu na vakukulwila vetu vanalingi vyuma vya 
shwamwa nakulinga vuvi ku mesho ove Shukulu Kalunga.  

9Yove wakala na mema ku mbunge, co u muka-kusambesa, nameme yetu tu vaka-
kukutengulukila. 

10Kutwononokele kuli yove Shukulu Kalunga Njambi yetu, omo watulekele 
kuyoya mu mashiko ove aje awatwanene ali vangamba vove vaka-kwimanena.  

11Isalele yoshe vapokwele mashiko ove nakuvyana kutolilila ku vije 
viwavalekele. Twalingile vuvi ku mesho ove, ngeci watusingile na cisingo cije 
civasoneka mu Lishiko lya Mosesa ngamba yove.  

12Yove walingile vije wendekele ngwove ukavilinga kuli yetu na kuli vaka-
kushwana vetu. Wanyanyamesele manene Yelusalema kutuvakana vinganda 
vyoshe vya ano asi,  

13twatambwile cihiso coshe cije ciwatumbwile mu Lishiko lya Mosesa. Oloni 
nameme ololo, yove Shukulu Kalunga Njambi yetu, kutwakuvwaelesele akutunda 
ku vuvi vwetu nambe akukavangeya vushunga vwove. 

14Yove Shukulu Kalunga Njambi yetu, walivwaeselele cimweja kutunyanyamesa, 
co walingilemo vene, omwo simbu yoshe ukalingi vije vinapu vya vushunga, oloni 
yetu kutwakutolililile.  

15 “Yove Shukulu Kalunga Njambi yetu, wamwesele nzili yove akutundisa vanu 
vove mu lifuti lya Ingito, co na ololo tucili nakwanuka nzili yove. Tunalingi vuvi, 
co tunaviisa.  

16Yove watwamenene a simbu ya kunima, ngecivene, kesi uluvale na Yelusalema. 
Ikeyo yapwa nganda yove, lilundu lyove lyakujela. Vanu voshe vaje twalyata navo 
valinakukenga a Yelusalema na ali vanu vove omwo vuvi vwetu na vuvi vuje 
vuvalingile vakukulwila vetu. 

17Yove Njambi, ziva kulomba kwange nakulambelela kwange. Ilwisa Njuvo yove 
ije ivananyongesa, iilwise ngeci munu woshe azivuke ngeci yove wapwa Njambi.  

18Yove Njambi tolilila kuli yetu, kenga ali yetu, mona tuyando twetu na tuyando 
twa nganda yove. Tulinakulombela kuli yove omwo wakala na mema ku mbunge, 
kesi ngwe omo tunalingi vushunga embwe.  

19Shukulu Kalunga, tuzive. Shukulu Kalunga, tusambese. Shukulu Kalunga, 
tutolilile, co panga vipangi vyove! Ngeci munu woshe akazivuke ngwendi yove 
wapwa Njambi, kesi wishwale embwe! Nganda eyi yapwa yove na vanu ava 
vapwa vove.” 

Ngambiliyele alumbununa vuka-kwimanena 

20Njakele nakulombela, nakulitavela vuvi vwange na vuvi vwa vanu vange va 
Isalele, nakulambelela kuli Shukulu Kalunga Njambi yange ngeci elwise Njuvo 
yendi yakujela.  

21 Omo njakele nakulombela, Ngambiliyele uje injamwene mu cimona 
cakulivanga, wapulwile nakwija kuje kunjakele. Yapwile simbu yakukombelela 
vin̄ombelo vya cingwezi.  

22Co wendekele ngwendi, “Ndanyele, yange njinaija kuno mukukukwasa ngeci 
uzivisise ovu vuka-kwimanena.  

23Omo washangumukile kulambelela kuli Njambi, ikeye wakukumbulwile. Ikeye 
wakuzema, ngeci njinaija mukukuleka mucinalumbunukila cihula cove. Ololo 
tolilila mwamuvwa omo njikulumbunwina cimona eci.  

24 “Visimbu vitanu na vivali vya myaka makumi atanu na avali inapu simbu 
yanemika Njambi yakupatula vanu vove na nganda yove yakujela ku vuvi na ku 
kupenga-penga. Ngecivene, vuvi vakavusambesa, co vushunga vukakala ku 
myaka yoshe, co cimona na vuka-kwimanena vikapwa vya vushunga, na Njuvo ya 
Shukulu Kalunga yakujela vakayikundika lalo.  

25Zivuka eci nakucizivisisa. Kutunda a simbu vaanene lishiko lyakutungulula 
Yelusalema, noo ntwama uje wakwangula kuli Njambi naija, kukaita visimbu 
vitanu na vivali vya myaka itanu na ivali. Yelusalema vakaitungulula na vitapalo 
na vimpaka vyakukola, co ikakalako visimbu vitanu na vivali vya myaka makumi 
atanu na limo na myaka ivali, oloni ikapwa simbu ya tuyando.  

26Co akukotoka ntwama uje yaangwile Njambi vakamutsiya kwakujeneka 
mulonga. Nganda na Njuvo ya Shukulu Kalunga vakayinyongesa kuli muka-
kushwana uje akakalako. Kukotoka kukaija ngwe livazi, kunena nzita 
nakunyongesa vije vyanavwaesa Njambi.  

27 Ngecivene, ntwama uje akalizivasana na vanu vavangi a myaka itanu na ivali, 
omo vingonde vitatu na litambelo vya myaka eyi vineti, co akavindika vanu 
kukombelela nakulambula. Co Cimweso ca Vunyengwe cikakala akamwa-kamwa 
ya Njuvo ya Shukulu Kalunga, noo uje wacakeleo vakamunyongesa kuli Njambi.” 

Ndanyele 10 

Cimona ca Ndanyele ku ngenge ya Ndonga ya Tingelise 

1(Mu mwaka wamucitatu omo Siluse wapwile mwene wa Pelesha, co lijwi lyezile 
kuli Ndanyele uje ivatumbwile Mbeletesezale. Lijwi lije lyapwile lya vushunga 
oloni lyapwile lyalikalu kulizivisisa. Ngecivene, valilumbunwine kuli ikeye mu 
cimona. ) 

2A simbu ije vene, yange Ndanyele, njalinyengele na vusiwa visimano vitatu.  

3Kunjalile vyakulya vyavivwa nambe kulya situ, nambe kunwa vinyu, nambe 
kusakula vin̄ambu vyange noo visimano vitatu vyetile.  

4A litangwa lyamumakumi avali na matangwa awana ku ngonde yakulivanga ku 
mwaka, njemanene ku ngenge ya ndonga yakama, Ndonga ya Tingelise.  

5 Njakengele, co njamwene munalume umo wazalele vuzalo vwa linyu na mwiva 
wa ngolinde yaivwa.  

6Muvila wendi wavyazimine ngwe limanya lya seo. Cihanga cendi cavyazimine 
ngwe muhyato, co mesho endi alengenyene ngwe tuhya tushukuma. Mavoko endi 
na mendi endi vyavyazimine ngwe vunengu, co lijwi lyendi lyafwile ngwe 
muyoyo wa mbunga ya vanu vavangi.  

7Yange lika njamwene cimona cije. Vanu vaje njakele navo kuvamwene cuma 
cimo cai, oloni vakele na lyova manene, co vatewele nakukavanda.  

8Njasalele kuje ange lika mukumona cimona eci cakukomokesa. Kunjakele na 
nzili lalo yai, co cihanga cange cemukile mweka ngeci naumo wai wasale 
kunjizivuka.  

9Omo njazivile lijwi lyendi, co njawililile asi njatsilemo kavela-vela, 
njavulumanene nakukengesa cihanga cange asi.  

10Asinoni livoko lyanjikwatele nakunjimika, oloni anga njakele nakujaja vene.  

11Uje kangelo wendekele ngwendi, “Ndanyele, Njambi wakuzema. Katuka 
utolilile mwamuvwa evi vinjendeka kuli yove. Yange vananjitumu kuli yove.” 
Omo wendekele majwi awa, co njakatukile oku njilinakujaja.  

12Asinoni wendekele ngwendi, “Ndanyele, kesi uzive lyova. Njambi nazivi 
malombelo ove kutunda a litangwa lyakulivanga lije wayongwele kulikeesa ngeci 
wase kuzivisisa. Yange njinaija mukukumbulula ku lilombelo lyove.  

13 Kangelo muka-kunyunga vumwene vwa Pelesha wanjivindikile matangwa 
makumi avali na limo. Asinoni Mingeli*, uje mukulunu wa tungelo, wezile 
nakunjikwasa, omo njasalele ange lika muje mu vumwene vwa Pelesha. 

14Yange njinaija ngeci uzivisise vije vikalingiwa kuli vanu vove kulutwe. Eci 
cikeco cimona ca vyuma vya kulutwe.” 

15Omo wakele nakwendeka majwi awa kuli yange, co njakengele asi kunjasele 
kwendeka. 

16Asinoni kangelo uje wafwile ngwe munu, wolwele livoko lyendi nakukwata ku 
kanwa kange. Co njendekele kuli ikeye ngwange, “Shukulu, cimona eci 
cinanjizeyesa manene, kunjasa kusimpa.  

17Yange njinapu ngwe ndungo uje nemana ku mesho a shukulu yendi. Vikajo 
njendeka kuli yove? Yange kunjesi na nzili nambe muku wakwendeka nawo.” 

18Co wanjikwatele lalo, asinoni njakele na nzili.  

19Co wendekele lalo ngwendi, “Njambi wakuzema, ngecivene, cuma cimo kesi 
cikupese nambe kukuzivisa lyova embwe.” Omo wendekele evi, njazivile nzili 
yakama manene, co njendekele ngwange, “Shukulu, njileke viwushaka kwendeka. 
Ololo njili na nzili oni.” 

20Co wendekele kuli yange ngwendi, “Yove uzivuka omwo vikajo njinezila kuli 
yove? Njinaija mukusholola vije vivanasonekele mu Livulu lya Vushunga. Co ololo 
njilinakwiluka nakukalwa nzita na uje kangelo muka-kunyunga Pelesha.  

21Co munima yevi, kangelo muka-kunyunga wa ku Ngelese akasholoka. Co 
kukwesi weka akanjikwasa wai kuvanga Mingeli,  

Ndanyele 11 

1 “Kangelo muka-kunyunga Isalele. Ikeye wemanene kupwa mukwasi wange na 
cimpaka cange.  

2Co evi vinjikuleka yange ololo vinapu vya vushunga.” 

Vumwene vwa Ingito na Silya 

Kangelo wendekele ngwendi, “Vimyene vatatu vakashwana Pelesha, co kukakala 
lalo wamuciwana, ikeye akafuka manene kutuvakana vakwavo voshe. Omo 
nawana nzili a vufuko vwendi, co akafungulula vumwene vwa Ngelese.  

3 “Asinoni mwene wa cingenyenye akasholoka. Ikeye akashwana vumwene 
vwoshe nakulinga cizango cendi.  

4Oloni a simbu yendi yakushwana, co vumwene vwendi vukalyangunuka mu 
mitambela iwana. Co vimyene vaje kesi vatekulwila vendi vakashwana mu lipela 
lyendi, oloni kuvakakala na nzili ngwe ikeye embwe.  

5 “Mwene wa Ingito akakala na nzili. Nameme ngoco umo wa vantwama vendi va 
nzita ikeye akakala na nzili manene, co akashwana vumwene vwakama manene.  

6Omo kuneti myaka imo, co mwene wa Ingito akalikwata vusamba na mwene wa 
ku Silya, co akamwana munendi ngeci amwambate. Oloni vusamba vuje 
kuvukeshwala embwe, co ikeye na munalume wendi na ishe na vangamba vendi 
vaje vaile navo voshe vakavatsiya.  

7Oloni umo wa ku naanga yendi akapwa mwene. Akalwa nzita na mwene wa 
Silya, co akakovela mu vimpaka vyavo nakuvafungulula.  

8Ikeye akelwisa ku Ingito vifwa vya vinjambi vavo na vivala vya ngolinde na siliva 
vije vivakundikile ku vinjambi vaje. Munima ya myaka imo ya kwoloka,  

9co mwene wa Silya akazengeleka lifuti lya Ingito, oloni akeluka ku lifuti lyendi.  

10”Vana va mwene wa Silya vakalivwaesela kulwa nzita, co vakakungulula 
mashwalale vavangi. Umo wavo na mashwalale vendi vakakovela mu lifuti ngwe 
livazi, co vakalwisa cimpaka ca vitozi vavo.  

11Mwene wa ku Ingito akaluvala, co akalwisa mwene wa ku Silya nakufungulula 
mbunga yakama ya mashwalale vendi.  

12Ikeye akalyalesa akuhyana kwendi na a mashwalale vavangi vaje vanatsii, oloni 
kakahyana lalo.  

13 “Mwene wa Silya akeluka nakukungulula mashwalale vavangi kutuvakana vaje 
vakele navo akulivanga. Omo simbu yaivwa iketa, co akeluka na mbunga yakama 
ya mashwalale vaje vanalivwaesela cimweja vyuma vya nzita.  

14Asinoni vanu vavangi vakatengulukila mwene wa Ingito. Co vanu vamo vavangi 
va muuka va ku muyati wove vene Ndanyele, vakatengulukila mwene wa Ingito 
omwo cimona cije civanamono, oloni vakavafungulula.  

15Ngecivene, mwene wa Silya akalundula mukinya ku cimpaka ca nganda 
nakuyifungulula. Mashwalale va Ingito kuvakalu lalo nzita, nameme vene 
mashwalale vaka-kulwa manene kuvakakala na nzili lalo yakulwa nzita.  

16Oloni mwene wa Silya akalinga cizango cendi kuli vakevo, naumo wai 
akamuyeluwisa. Akemana mu Lifuti lya Cikulaeso, co lyoshe likapwa lyendi.  

17 “Mwene wa Silya akayongola kwija na mashwalale vendi voshe. Co 
mukuyongola kunyongesa vumwene vwa citozi cendi, akalikwata nendi 
vusamba, nakumwana munendi ngeci amwambate, oloni viyongola vyendi 
kuvikahyana embwe.  

18Munima yevi akalwisa miyati ije ili ku mema a kalunga, co akafungulula vanu 
vavangi. Oloni ntwama uje muka-kwija akamufungulula nakumanesa 
kapopolwezi kendi. Mwa vushunga kapopolwezi kendi kakamwilukila ikeye 
vavenya.  

19Co mwene akeluka ku vimpaka vya mu lifuti lyendi, oloni vakamufungulula, co 
oku kukapwa mamaneselelo endi.  

20”Co mwene mukwavo akashwana munima yendi, ikeye akatuma ntwama yendi 
wa mukulunu mukuyandesa vanu ngeci vafwete lisimu awezelele ku vufuko vwa 
mu vumwene vwendi. Mu simbu yaindondo lika, uje mwene vakamutsiya, oloni 
kesi citona-mesho nambe kesi mu nzita.” 

Mwene wamuvi wa Silya 

21Co uje kangelo wakele nakulumbununa ngwendi, “Mwene wa Silya mukwavo 
akapwa mwene wamuvi uje kapwilemo mukupwa mwene, oloni akaija 
cishitumukila, co akakala na nzili na linyanyamena.  

22Woshe akamuyeluwisa nameme vene Muka-kukombelela Wakama wa Njambi 
vakamunyongesa.  

23Akulinga lizivasano, akanyanyamena miyati ya vakwavo, co akakala na nzili 
yakama manene, nameme vene akashwana lika muyati waundondo.  

24Ikeye akalwisa nakutambula lifuti lije lili na vufuko kujeneka kunangula vanu 
vamwo, co akalinga vyuma vije kuvalingile vakukulwila vendi. Asinoni 
akapangelako vaka-kumukava vivala na vufuko vije vyafungulwile mu nzita. Co 
akatumba matumbe akulwisa vimpaka, oloni simbu yendi ikahwa.  

25 “Co akashangumuna nzita yakama yakulwisa mwene wa Ingito, co nendi lalo 
akalivwaesela cimweja kulwa nendi nzita yakama na mashwalale vavangi. Oloni 
mwene wa Ingito vakamunyanyamena, co nendi kakasa kulinga vimo.  

26Vaka-kumunangula vendi vakumwata vakevo vakamuviisa. Mashwalale vendi 
vavangi vakavatsiya, co mbunga yendi ya nzita vakayinyongesa.  

27Asinoni vimyene vaje vavali vakatumbama amolika nakulya ku mesa imo, oloni 
viyongola vyavo vikapwa vyavivi, co vakendeka makuli kuli umo na mukwavo. 
Vyoshe vivakayongola kuvikavakwasa embwe, omwo Njambi ikeye naaka simbu 
yakuvanyongesa.  

28Mwene wa ku Silya akeluka ku lifuti lyendi na vufuko vwoshe vuje 
vwanapukula, co akatumba vutumbe vwakumanesa kulemesa kwa vanu va 
Njambi. Ikeye akalinga mwoshe mwashakela, co akeluka ku lifuti lyendi.  

29 “Munima yevi akeluka lalo nakulwisa Ingito, oloni simbu eyi kakahyana ngeci 
mwahyanene akulivanga.  

30Co vaLoma vakaija na mato akama nakumupopolola, co akakala na lyova. 
“Asinoni akeluka na vukalu vwakama, co akatumba vutumbe vwakumanesa 
kulemesa kwa vanu va Njambi. Ikeye akakavangeya kunangula kwa vaje 
vakatunda kukulemesa oku.  

31Mashwalale vendi vamo vakajwalesa Njuvo ya Shukulu Kalunga. Vakavindika 
kukombelela kwa a litangwa na litangwa, co vakemika Cimweso ca Vunyengwe.  

32Mwene akapangesa makuli mukuwana nzili kuli vanu vaje vanaseza kulemesa 
kwavo, oloni vanu vaje vakakavangeya Njambi vakakala na nzili yakumuvyana.  

33Vantwama vaje vali na mana akati ka vanu vakalongesako mana avo vanu 
vavangi. Oloni mu kasimbu lika vamo vakavatsiila mu nzita nambe kuvenyeka, co 
vamo vakavevila nakuvapwisa vinzinda.  

34Simbu vacivatsiya, vanu va Njambi vakevo vakatambula vukwasi vumo, 
nameme vavangi vakalipandakana navo kulingamo omwo cipululu lika.  

35Vantwama vamo va mana vakavatsiya, oloni vutumbe ovu vunapu vwakujelesa 
vanu. Eci cikalingiwa noo akukotoka, simbu ije yanemika Njambi.  

36 ”Mwene wa Silya akalinga cizango cendi. Ikeye akalishasha ngwendi napu 
wakama kutuvakana njambi woshe-iwoshe, co lalo ngwendi ikeye napu wakama 
kutuvakana Njambi wa Akamwa ya Akamwa. Akalinga eci noo simbu iketa ije 
Njambi akamunyanyamesa. Njambi akalinga vije vyanayongola.  

37Mwene akayengula njambi uje ivalemesele vakukulwila vendi, co lalo 
akayengula njambi uje ivazema vanakazi. Mwa vushunga, akayengula njambi 
woshe-iwoshe, omwo akayongola ngwendi ikeye napu wakama kutuvakana 
njambi woshe-iwoshe. 

38Oloni akasingimika lika njambi uje wanyunga vimpaka. Co akalambula ngolinde 
na siliva na mamanya a seo na vufuko vweka vwavuvwa kuli njambi uje 
kuvalemesele vakukulwila vendi. 

39Akapangesa vaka-kwija vaje vakalemesa njambi weka mukunyunga cimpaka 
cendi. Akana kasingimiko kakama kuli vaje vamutava ngeci napu muka-
kushwana lifuti wa vushunga, co akavana myela ya vulemu mu vumwene vwendi, 
akavapangezela lifuti lije lyanafungulula kupwa cikandelela akupwa vaka-
kulongwa kuli ikeye.  

40”Omo simbu ya mamaneselelo ya mwene wa Silya iketa, mwene wa Ingito 
akamulwisa, co mwene wa Silya akamulwisa na nzili yendi yoshe, akapangesa 
matemba na tuvalu, na mato akama amangi. Akafungulula mafuti amangi ngwe 
mema a livazi.  

41Ikeye lalo akakovelela Lifuti lya Cikulaeso nakutsiya vanu vakupwa 100, 000. 
Oloni mafuti a Endome na a Mowavi na vaje vakasalao kuli Amoni vakevo 
vakatewa.  

42Omo akakovela mu mafuti aje oshe, Ingito nayo kuvakaisezeo.  

43Co akambata vufuko vuvashwekele mu Ingito vwa ngolinde na siliva na vufuko 
vweka vwa seo vwa mu Ingito. Akahyana lifuti lya Limbiya na Sundane.  

44Asinoni muzimbu uje ukatunda mu ngangela na ku kunto ukamuzivisa lyova, co 
akalwa manene na nzili yoshe, co akatsiya vanu vavangi.  

45Akashimbika vimbalaka vyendi vyakama vya vumwene mukati ka mema a 
kalunga na a munkinda aje ali Njuvo ya Shukulu Kalunga. Oloni akatsa, co naumo 
wai wakumukwasa akakalako.” 

Ndanyele 12 

Simbu yakukotoka 

1 Kangelo uje wazalele vuzalo vwa linyu wendekele ngwendi, “A simbu ije 
kangelo Mingeli, uje muka-kunyunga vanu vove akasholoka. Asinoni kukakala 
simbu ya tuyando, tuyando twakama manene tuje kutwakeleko tunde aje 
vatangelele kaye. Omo simbu ije iketa, vanu voshe va ku muyati wove vaje 
mazina avo vanawasoneka mu livulu lya Njambi vakovoka.  

2Co vungi vwa vaje vatsile laja vakakala lalo na mwonyo. Vamo akati kavo 
vakakala na mwonyo ku myaka yoshe, co vakwavo vakakala na shwamwa 
yakama ku myaka yoshe.  

3Co vaje vantwama va mana vakavyazima na ceke ca lilu. Co vaje valongesele 
vanu vavangi kulinga vya vushunga vakavyazima ku myaka yoshe ngwe 
vingongonosi.” 

4 Co wendekele kuli yange ngwendi, “Ololo, Ndanyele zenga lipapelo nakwakao 
cisateso noo simbu ya kaye ikahwa. A simbu ije, vanu vavangi vakaya noku-noku 
mukweseka kuzivisisa vije vilinakulingiwa.” 

5Asinoni njamwene vanu vavali vanemana ku ndonga, umo ku ngenge ya ndonga 
sambwa lino, mukwavo ku ngenge ya ndonga sambwa lije.  

6Co umo wendekele kuli uje wazalele vuzalo vwa linyu, uje wakele sambwa lije 
lya ndonga ngwendi, “Kukaita simbu ingaijo ngeci vikomokeso evi vikahwe?” 

7 Co uje munalume wazalele vuzalo vwa linyu wolwele mavoko endi oshe mwilu 
nakulisinga mu lizina lya Njambi wa Myaka Yoshe. Co njamuzivile endeka 
ngwendi, “Kukaita myaka itatu na vingonde vitanu na imo. Omo tuyando twa 
vanu va Njambi tukahwa, co vyuma vyoshe evi vinalingiwa laja.” 

8Njazivile vije vyendekele, oloni kunjavizivisisile. Ngeci njehwile ngwange, 
“Mwane, vatijo vikahwa vyoshe?” 

9Co wanjikumbulwile ngwendi, “Ndanyele, ololo wasa kuya, omwo majwi awa 
unapande kuwanyunga nakuwashweka mu mbunge yove noo akukotoka.  

10 Vanu vavangi vakavajelesa. Oloni vaje vaka-kupenga-penga kuvakazivisisa 
vyuma evi, anga vakalinga vene vuvi, kuvanga lika vaje vali na mana vakevo 
vakazivisisa.  

11 ”Kutunda a simbu ije vakavindika kukombelela kwa a litangwa na litangwa, eci 
cinapu kutunda a simbu ije ya Cimweso ca Vunyengwe, kukaita matangwa 
akupwa 1, 290. 

12Vanavezika vaje vanakulaela noo matangwa akupwa 1, 335 anahu.  

13Co yove Ndanyele, kulaela na kumamaneselelo. Asinoni ukatsa, oloni 
ukasanguka ngeci ukatambule cikandelela cove a simbu yakukotoka kwa kaye.” 

Hoziya 

Hoziya 1 

1 Eli likelyo lijwi lya Shukulu Kalunga lije lyezile kuli Hoziya, muna Mbeli, a simbu 
yakushwana kwa Uziya, na Yotame, na Ahaze, na Hezekiya vimyene va mu Yunda, 
na a simbu yakushwana kwa Yelovowame, muna Yehowashe, mwene wa mu 
Isalele.  

Munakazi wa Hoziya na vana vendi 

2Omo akulivanga Shukulu Kalunga wendekele kuli Isalele ali Hoziya, co 
wendekele kuli Hoziya ngwendi, “Ya ukambate munakazi, munakazi wove 
akapwa wakujeneka kulongwa, na vana vove vakapwa ngwe ikeye. Mu ngila imo 
vene, vanu vange vananjiseza vanapu vakujeneka kulongwa.” 

3Ngecivene, Hoziya wambatele Ngomele, muna Ndivelaime. Co munima 
yakusemuka kwa munavo wa ntwatwa wa munalume,  

4 Shukulu Kalunga wendekele kuli Hoziya ngwendi, “Muluke lizina ngwove 
‘Njezelele, ‘ omwo kumuketi simbu yakama omo njikanyanyamesa mwene wa 
Isalele akutsiya kuje kwalingile kukulwila yendi Yehu ku Njezelele. Co 
njikamanesa vumwene vwa Yehu.  

5Co njikanyongesa nzili ya mashwalale va Isalele mu Cana ca Njezelele.” 

6Ngecivene, Ngomele wakele na mwana wamucivali lalo, a simbu eyi wapwile 
mwana wa munakazi. Co Shukulu Kalunga wendekele kuli Hoziya ngwendi, 
“Muluke lizina ngwove ‘Wakujeneka Kuzema, ‘ omwo kunjikamwesa lalo cizemo 
ku vanu va Isalele nambe kuvasambesa embwe.  

7Oloni njikamwesa cizemo ku vanu va mu Yunda. Yange Kalunga Njambi yavo, 
njikavamena, oloni kunjikavamena nakulwa embwe, nambe na mikwale, nambe 
na mata a lusipa na mikili, nambe na tuvalu na vaka-kulonda a tuvalu.” 

8Omo Ngomele washumwine munendi wa munakazi, co wakele na limo lalo lya 
mwana weka wa munalume.  

9Co Shukulu Kalunga wendekele kuli Hoziya ngwendi, “Muluke lizina ngwove 
‘Kesi Vanu Vange, ‘ omwo vanu va mu Isalele kesi vanu vange, co nange lalo kesi 
nji Njambi yavo.” 

Isalele vakeluka lalo 

10 Vanu va mu Isalele vakapwa ngwe lishen̄avu lya ku mema a kalunga, lije 
kuvasa kulilava nambe kuseteka. Ngecivene, ololo Njambi alinakwendeka kuli 
vakevo ngwendi, “Yeni kesi mu vanu vange,” oloni litangwa lilinakwija omo 
akendeka kuli vakevo ngwendi, “Yeni munapu vana va Njambi wakuyoya! “ 

11Vanu va mu Yunda na vanu va mu Isalele vakalipandakana. Co vakaangula 
ntwama yavo umolika, co lalo vakatuma manene nakuvezika mu lifuti lyavo. Eyo, 
litangwa lya Njezelele likapwa lyakama manene!  

Hoziya 2 

1Ngecivene, sana vakweni vaIsalele ngwove “Vanu va Njambi” na “Vaje Vaazema 
Shukulu Kalunga.” 

Ngomele wakujeneka kulongwa na Isalele lalo wakujeneka kulongwa 

2Vana vange, lambeleleni vanyoko, nameme vene ikeye kapwile munakazi wange, 
co lalo yange kesi nji munalume wendi. Mulambeleleni ngeci alikele vupangala 
vwendi na vukwizi vwendi.  

3Nga shendi kulikela, co njikamushulula nakumupwisa wa mushelengwa ngwe 
muje mwafwile a litangwa lyendi lyakusemuka. Njikamupwisa ngwe lifuti 
lyakuminina cau lya vimena, co akatsa ku lihwila.  

4Kunjikazeme vana vendi, omwo vanapu vana va cikwizi wa shwamwa.  

5Omwo Ngomele wendekele ngwendi, “Njikakava vaka-cizemo cange vakanjana 
vyakulya na mema, na vyakuzala vya maka a vimanga na nanga ya linyu, na mazi 
a olive, na vinyu.” 

6Ngecivene, njikamusitila mu cipatanga ca mishwena, nakutunga civumbe 
cakushoka ngila yendi.  

7Akakava vaka-cizemo cendi, oloni kakavawana. Akavakengezeka, oloni 
kakavawana. Asinoni akendeka ngwendi, “Njiiluka kuli munalume wange 
wakulivanga, kuje njakele mwamuvwa kutuvakana muno munjili kuno ololo.” 

8Kuma kanangukile ngeci yange uje njamwanene vimbuto, na vinyu, na mazi a 
olive, na siliva, na ngolinde yoshe vije vyakele nakupangesa mukulemesa Mbale.  

9Ngecivene, a simbu ya kuteja njikamunyeka vije vimbuto na vinyu 
vinjamwanene, co njikamunyeka lalo vije vuzalo vwa maka a vimanga na vije 
vinanga vya linyu vinjamwanene ngeci azale. 

10Njikamushulula akale mushelengwa ku mesho a vaka-cizemo cendi, co naumo 
wai akasa kumwamena ku nzili yange.  

11Co njikavindika viwano vyendi vyakulisamba vyoshe, viwano vyendi vya a 
mwaka na mwaka, na a ngonde na ngonde na viwano vyendi vyakulisamba a 
Litangwa Lyakuhwima, na vikungulukilo vyendi vyoshe vyakulemesa.  

12Njikanyongesa mikolovozi yendi ya vushuka vwa vinyu na miti yendi ya 
mikuyu, vije vyendekele ngwendi vaka-cizemo cendi vamwanenevyo kupwa 
fweto yendi omo walingile navo vupangala. Co njikatengulula vitungu vyendi vya 
mikolovozi ya vushuka vwa vinyu na vitungu vya miti ya vushuka kupwa mambo, 
co tusitu vakaviviisa.  

13Njikamunyanyamesa a visimbu vije vyananjivalele, omo wenyekelele insense 
kuli Mbale nakuzala vuzalo vwendi vwa senga mukukavangeya munima ya vaka-
cizemo cendi. Mwanendeka Shukulu Kalunga.  

Cizemo ca Shukulu Kalunga ali vanu vendi 

14Ngecivene, njikamutwala lalo mu mambo, co kuje njikamwilwisa lalo kuli yange 
na majwi akumuzembeleka a cizemo.  

15 Co njikamwana lalo vitungu vyendi vya mikolovozi ya vushuka vwa vinyu vije 
vyakele navyo laja, nakutengulula Cana ca Tuyando kupwa cikolo ca cinyangavili. 
Co akanjitava ngwe muje mwalingile omo wapwile wamundondo, omo watundile 
ku Ingito.  

16Asinoni akanjitumbula lalo ngwendi nji munalume wendi, co lalo 
kakanjitumbula ngwendi nji Mbale wendi embwe.  

17Kunjikamutavesa kutumbula lizina lya Mbale lalo embwe.  

18Co a simbu ije njikalikumiiya cikumiiyo na tusitu voshe va mu shwata na tuzila, 
ngeci kesi vakavulumune vanu vange. Njikatundisa lalo vitwa vyoshe vya nzita 
mu lifuti, mikwale yoshe na mata a lusipa oshe, co njikatava vanu vange ngeci 
vayoye mu kwoloka na mukujeneka vushonde.  

19Isalele, njikakupwisa u munakazi wange, njikapwa wa vushunga na kulongwa, 
co njikakumwesa cizemo cije kucesi kutenguluka na mema ku mbunge 
nakukupwisa u wange ku myaka yoshe.  

20Njikanyunga cikulaeso cange nakukupwisa u wange wa cikongo ca mbunge, co 
ukazivuka ngeci yange nji Kalunga.  

21A simbu ije vene njikakumbulula malombelo a vanu vange va Isalele.  

22Njikanyokesa nyonzi mu lifuti, co asi akamenesa vimbuto na mikolovozi ya 
vushuka vwa vinyu na mazi a olive.  

23 Njikatungisa vanu vange mu lifuti nakuvavezikisa. Co njikamwesa cizemo kuli 
vaje vavatumbwile ngwavo, “Vakujeneka Kuzema,” nakwendeka kuli vaje 
vavatumbwile ngwavo “Kesi Vanu Vange,” ngwange, “Mu vanu vange,” co 
vakanjikumbulula ngwavo, “Yove u Njambi yetu.” 

Hoziya 3 

Hoziya na munakazi wakujeneka kulongwa 

1Shukulu Kalunga wendekele kuli yange ngwendi, “Ya lalo ukamwese cizemo 
cove kuli munakazi uje alinakulinga vupangala na muka-cizemo cendi. Unapande 
kumuzema ngwe muje munjicili nakuzema vanu va mu Isalele, nameme vacili 
nakuya ku vinjambi veka nakushaka kukombelela vin̄ombelo vya vushuka 
vwakuma ku tumponya.” 

2Ngecivene, njafwetele mavundungulu likumi na atanu a siliva na makilo 150 a 
mbale ya maumwa ngeci eluke.  

3Asinoni njamulekele ngwange a simbu yakama akanjivandamene, co kesi 
akalinge vukwizi, nambe kesi akakale na munalume weka lalo embwe, co a simbu 
eyi njikamuvandamena.  

4Mu cifwa cimolika vanu va Isalele vakakala simbu yakama kwakujeneka 
vimyene nambe vantwama, kwakujeneka kukombelela nambe kukala na 
vimanda vya mamanya vyakujela, kwakujeneka tumponya nambe vifwa 
vyakupangesa mukutaa.  

5Oloni simbu ikaija omo vanu va mu Isalele vakeluka lalo kuli Shukulu Kalunga 
Njambi yavo, na kuli mutekulwila wa Ndaviti mwene yavo. Co vakakomoka 
Shukulu Kalunga, co vakatambula vivezikiso vyendi vyavivwa.  

Hoziya 4 

Kusompa kwa Shukulu Kalunga ali Isalele 

1Yeni vaIsalele tolilileni ku majwi a Shukulu Kalunga, omwo Shukulu Kalunga 
alinakusompa vanu vaje vali mu lifuti eli. Shukulu Kalunga alinakwendeka 
ngwendi, “Kulongwa na cizemo vyaimo mu lifuti, co vanu kuvesi nakutava ngeci 
yange njapwa Njambi.  

2Valinga vikulaeso, co lalo vavipokola, vendeka makuli, nakutsiya, nakwiva, 
nakulinga vupangala. Muuka unatumu, co lalo kutsiya kwakulikavasana 
kulinakutwalao simbu yoshe.  

3Ngecivene, lifuti likauma cau, co vyuma vyoshe vije vyakalamo vikatsa. Tusitu na 
tuzila voshe nameme visi vakatsa.” 

Kusompa kwa Shukulu Kalunga ali vaka-kukombelela 

4Shukulu Kalunga alinakwendeka ngwendi, “Kesi mutave umo avangele vanu 
nambe kuvendekela, omwo kulinyenga kwange kuli ali yeni vaka-kukombelela.  

5Vutsiki na mutanya mukatanozoka, co lalo na vaka-kwimanena 
valinakutanozoka ngeci mweni. Co njikanyongesa Isalele, vanyoko.  

6Vanu vange vali na luvinda omwo kuvesi nakunjononoka. Yeni vaka-
kukombelela munavyana kunjononoka, co lalo munavyana vilongesa vyange, 
ngecivene, njikamivyana, co kunjikatava vana veni kupwa vaka-kukombelela 
vange.  

7 “Omwo mumunatuminamo yeni vaka-kukombelela, mukemwo lalo mumuli 
nakulinga vuvi vwavungi kuli yange. Co njikatengulula kasingimiko keni kupwa 
shwamwa.  

8Muli na vufuko vwakutunda a vuvi vwa vanu vange, co mushaka lalo ngeci 
vacitwaleo kulinga vuvi manene. 

9Ngecivene, vakaminyanyamesa ngeci mwa vanu voshe! Njikaminyanyamesa 
nakumiilwisila vuvi vuje mulinakulinga.  

10Mukalya litambelo lyeni lya vin̄ombelo, oloni kumukakuta, mukalemesa njambi 
wa lusemo, oloni anga kumukakala na vana, omwo munanjikengesa nima 
nakukava vinjambi veka.” 

Shukulu Kalunga ahisa kulemesa vinjambi vangoco 

11Shukulu Kalunga alinakwendeka ngwendi, “Vinyu vyalaja nevi vyaviha 
vijenekesa vanu vange mana!  

12Vanu vange valomba mana ku tumponya twavo twa viti! Co viti vivaleka vije 
vivashaka kuzivuka! Vananjiseza. Ngeci mwa munakazi uje alipwisa cikwizi, vanu 
vange vanalyana vakevo vavenya ku vinjambi veka.  

13Co aje a mitambela yakujela akamwa ya minkinda akeo valinakukombelela 
vin̄ombelo, co a malundu venyekelao insense mwisi ya miti yailaja, 
yakujanjavala, omwo munzinze unapu wauvwa! “Omwo vyuma evi, vana veni va 
vanakazi vanapu vikwizi, na vanyokomweno valinakulinga vupangala.  

14Oloni kunjikavanyanyamesa a vyuma evi embwe, omwo neni mulinakulinga 
vukwizi na vikwizi va mu njuvo yakulemesela, co mukombelela vin̄ombelo ku 
vinjambi veka amolika navo. Ngwe cisimo ngwaco, ‘Vanu vakujeneka mana 
vakanyonga! ‘ 

15 “Nameme yeni vanu va mu Isalele munapu vakujeneka kulongwa kuli yange, 
ngeci vene Yunda kesi alizive ngwe ali na mulonga wa cuma eci embwe. Kesi 
muye ku Ngilingale nakulemeselako nambe ku Mbetele, nambe kulinga cikulaeso 
mu lizina lya Shukulu Kalunga wakuyoya.  

16Vanu va mu Isalele vanakaluwisa manene vimbunge vyavo ngwe ngombe wa 
lwavo. Vatijo njasa kuvalisa ngwe vimanga mu mwila wauvwa?  

17Vanu va mu Isalele vanaangula kulemesa tumponya. Veceleni vaye mu ngila 
yavo.  

18Omo vananu vinyu vyavingi, co vavwaelela mukulinga vukwizi, vazema vyuma 
vya shwamwa kutuvakana kasingimiko. 

19Vakavapekumwina kulyala ngwe lihunzi mulikapekumuna vishoni, co vakaziva 
shwamwa a vin̄ombelo vyavo vyakukombelela ku tumponya.  

Hoziya 5 

1 “Tolilileni vyuma evi, yeni vaka-kukombelela! Umbeniko mbunge, yeni vanu va 
mu Isalele! Tolilileni, yeni vaka-naanga ya vumwene! Munapandele kusompa mu 
vushunga, ngecivene, cihiso cikaija ali yeni! Yeni munapu ngwe nganjo ku Mizipa, 
munapu ngwe linimbwa lije vajangumwina a Munkinda wa Tambole.  

2Yeni munapu ngwe mbulu ya ku Akasha, co njikaminyanyamesa yeni voshe.  

3Njazivuka muje mwafwa Isalele, kasa kuvanda ku mesho ange embwe. Napu 
muka-kujeneka kulongwa kuli yange, co vanu vendi kuvafwilililemo 
mukunjilemesa.” 

Hoziya alinakunangula a tumponya 

4Vuvi vuje vuvanalingi vanu vunavonwesa kwiluka kuli Njambi yavo. 
Vanakakateya manene tumponya, co kuvesi nakwononoka Shukulu Kalunga.  

5Co kulyalesa kwa vanu va mu Isalele kulinakumwesa mulonga wavo. Vuvi 
vwavo vulinakuvatanukisa nakuwa, co na vanu va mu Yunda valinakuwa amo 
navo.  

6Co vatwala vimanga vavo na vingombe mukukombelela kuli Shukulu Kalunga, 
oloni valinakulipesa ngoco. Kuvasa kumuwana, omwo navaseza.  

7Vanapu vakujeneka kulongwa kuli Shukulu Kalunga, co vana vavo 
kuvakundamene kuli ikeye embwe. Ngecivene, ololo vakevo na lifuti lyavo 
vakavanyongesa.  

Nzita akati ka Yunda na Isalele 

8Imbeni malupembo a nzita mu Ngimbeya! Imbeni mwondo wa nzita mu Lama! 
Tambekeni mutambi wa nzita mu Mbetele! Koveleni mu nzita yeni vanalume va 
Mbenjemani!  

9Isalele akakala mu ngundu a litangwa lije omo kunyanyamesa ciketa. Vanu va 
Isalele, mwa vushunga vene cuma eci cikasholoka!  

10Shukulu Kalunga alinakwendeka ngwendi “Yange njinaluvala omwo vantwama 
va mu Yunda vanakovelela Isalele nakwiva lifuti lyendi. Ngecivene, 
njikamwanyena cihiso ali vakevo ngwe livazi.  

11Isalele valinakumuyandesa. Nazimbalesa lifuti lije lyapwile vufuko vwendi 
vavenya, omwo washakele manene kuya mukuwana vukwasi kuli vaje kuvasa 
kumwanavwo. 

12Ngecivene, njikahisa Isalele, nakunyongesa vanu va mu Yunda.  

13 “Omo Isalele wamwene alinakuvinja, co omo Yunda wamwene vimbandu 
vyendi vavenya, asinoni Isalele waile ku Asilya nakukalomba mwene wakama 
mukumukwasa, oloni kasele kuvasaka nameme kukangwisa vimbandu vyavo.  

14Njikalwisa vanu va mu Isalele na vanu va mu Yunda ngwe ndumba. Co 
njikavasanyozola vipuka-vipuka nakuvaseza. Omo njikavakokangeya 
nakuvatwala, naumo wai akasa kuvamena.  

15 “Co njikakengesa nima vanu vange noo vanapwisamo kuyanda omwo vivi 
vyavo, co vakeluka lalo nakunjishakezeka. Amo omo a tuyando twavo vakeseka 
kunjishakezeka.” 

Hoziya 6 

Kutenguluka kwa vanu kwa makuli 

1Vanu vendeka ngwavo, “Ijeni twiluke kuli Shukulu Kalunga. Nameme 
natusanyozola vipuka-vipuka, oloni akatukangwisa lalo, nameme natutu 
vimbandu, oloni akatuzengao vinanga.  

2Munima ya matangwa avali nambe atatu, akatwindula, ngeci tukayoye ku mesho 
endi.  

3Tulilongeseni kuzivuka Shukulu Kalunga. Mwa vushunga vene akaija kuli yetu 
ngwe kutuuka kwa litangwa, ngwe nyonzi a simbu ya ndombo ije ikajulisa livu.” 

4Oloni Shukulu Kalunga alinakwendeka ngwendi, “Isalele na Yunda, cuma 
mukajo njikalinga kuli yeni? Cizemo ceni kuli yange cilinakuhwa vwasi-vwasi 
ngwe mbundu ku mutondo, cinapu ngwe lime lije likatotomoka ku mutondo-
tondo.  

5Omu mukemwo njatumu vaka-kwimanena vange kuli yeni na majwi a kusompa 
na akunyongesa. Vinjishaka kuli yeni vinapu vyavyasi vinalumbunuka vikevyo 
evi.  

6 Njishaka cizemo ceni cije kucesi kutenguluka, kesi vin̄ombelo vyeni vya tusitu 
embwe. Njishaka ngeci vanu vange vanjizivuke kutuvakana vanjikombelele 
vin̄ombelo vya kwenyeka.  

7 “Oloni vwasi-vwasi omo vakovelele mu lifuti ku Andama, co vapokwele 
cikumiiyo cije njalikumiiye navo.  

8Ngilyande inapu nganda ije inashulu na vanu vaka-vuvi na vaka-kutsiya. 

9Vaka-kukombelela vanapu ngwe munga ya vezi vaje vavandamena munu. 
Nameme mu tapalo yakuya ku mutambela wakujela ku Shekeme anga vene 
vatsiya. Co valinga vyuma evi vyavivi na cizango cavo!  

10Njinamono cuma ca vunyengwe mu Isalele, vanu vange vanalijwalesa vakevo 
vavenya mukulemesa tumponya.  

11 “Co ngeci mweni vanu va mu Yunda, njinemika simbu yakuminyanyamesa neni 
lalo a vije vimulinakulinga.  

Hoziya 7 

1 “Oshe aje anjishakela kukangwisa vanu vange va Isalele ngeci vakale lalo 
mwamuvwa, vyoshe njilinakumona vinapu kupenga-penga kwavo na vuvi vuje 
valinakulinga. Valinakulikwisa umo na mukwavo, vatuva vinjuvo nakwiva, co 
vevila vanu mu vitapalo. 

2Oloni kuvayongola ngeci njikanuka evi vipangi vyavo vyavivi, ololo vivi vyavo 
vinavazengeleka, kuvyasa kuvanda ku mesho ange.” 

Vungungu mu lipela 

3Shukulu Kalunga alinakwendeka ngwendi, “Vanu valinakukwisa mwene na 
vamyata vendi a matumbe avo amavi.  

4Voshe vali na mashungu amavi vakujeneka kulongwa. Cizindo cavo cikakumuka 
ngwe vitale mu liko lya kwocela makende, vije kasa kushambeya muka-kwoca 
makende noo mukasha wa makende unafutunuka ngeci vawoce.  

5A litangwa lya ciwano cakulisamba ca mwene, co vapendesele mwene na 
vamyata vendi na vinyu kuvapwisa vikolokomba.  

6Eyo, vazivile voo ku vimbunge vyavo ngwe liko lyakwocela makende omwo 
vutumbe vwavo. Co vutsiki vwoshe kuluvala kwavo kwakakumukile ngwe vwisi, 
co ku mutondo kuluvala kwavo kwatuukile ngwe milangi.  

7 “Mukushukuma kwa vukalu vwavo vatsiile vantwama vavo. Vimyene vavo 
vavatsiile umo na umo kulikavasana, oloni naumo wai walombelele kuli yange 
ngeci njivakwase.” 

Isalele na miyati yeka 

8Shukulu Kalunga alinakwendeka ngwendi, “Vanu va mu Isalele vanapu ngwe 
mukasha wa likende uje kuwahile kwoca. Valinakuyoyela ali vaka-mafuti vaje 
vanavazengeleka,  

9co kuvanangukile ngeci oku kuyoyela a miyati ya mafuti eka cikeco cinavanyeke 
nzili yavo. Matangwa avo anapu amandondo, oloni kuvazivuka cuma eci.  

10Kulyalesa kwa vanu va mu Isalele kulinakumwesa mulonga wavo. Nameme 
vyoshe vije vyasholokele, vakevo kuvelukile kuli yange Kalunga Njambi yavo.  

11Isalele alinakupulula ngoco ngwe liyembe wakujeneka mana, vanu vendi 
akulivanga valinakusana Ingito mukuvakwasa, co lalo vatewela ku Asilya! 

12Oloni njikata linimbwa nakuvakwata ngwe tuzila omo vaya. 
Njikavanyanyamesa a vuvi vuje vanalingi.  

13 “Vananyongo! Vananjiseza nakunjitengulukila. Vakavanyongesa. Njashakele 
kuvamena, oloni kunjilemesa kwavo kwapwile kwa makuli.  

14Kuvalombelele kuli yange na mbunge ya vushunga, oloni vakele nakulyalanga 
asi nakulila ngwe muvakalingi vaka-kujeneka kukulaela. Omo valombela a 
vimbuto na a vinyu, valinakulitwa vimbandu a mivila yavo ngwe vaka-kujeneka 
kukulaela. Vanapu vaka-kutengulukila!  

15Nameme njakavalelele nakuvapwisa vaka-nzili, oloni vanjitumbilile matumbe 
akunjilwisa.  

16Co vacili nakutwalao kutunda kuli yange nakuya kuli njambi uje wakujeneka 
nzili. Kuvasa kuvakulaela vanapu ngwe vuta vwa lusipa vwa kupenga-penga. 

Omwo vantwama vavo vendeka na kulyalesa, vakatsila mu nzita, co vaka-Ingito 
vakavajola.” 

Hoziya 8 

Shukulu Kalunga ahisa Isalele akulemesa tumponya 

1Shukulu Kalunga alinakwendeka ngwendi, “Imbeni mwondo wa nzita! Vitozi 
valinakucuncumukila mu lifuti lyange ngwe vingonga! Vanu vange vanapokola 
cikumiiyo cije njalikumiiye navo, co vanatengulukila vilongesa vyange 
nakuvilwisa.  

2Nameme vanjitumbula ngwavo nji Njambi yavo nakutumbula ngwavo vapwa 
vanu vange, co lalo ngwavo vanjizivuka,  

3oloni vanavyana vije vinapu vyavivwa. Omwo a vyuma evi, vitozi vavo 
vakavakavangeya.  

4 “Vanu vange vaangwile vimyene, oloni vacilingile mu cizango cavo vavenya. 
Vemikile vantwama, kwakujeneka vukaleo vwange. Co vambatele siliva na 
ngolinde yavo valingile tumponya, kulinyongesa vakevo vavenya.  

5Njazinda ngombe wa nkomba wa ngolinde uje ivakalemesa vanu va mu nganda 
ya Samaliya. Njinaluvala navo manene. Simbu mukajo vakecela kulemesa 
tumponya twavo?  

6Uje kamponya wamupangele mutongwe wa mu Isalele, co uje kamponya kesi 
njambi embwe! Uje ngombe wa nkomba wa ngolinde valemesa vanu va mu 
Samaliya vakamupujula vimbazuvwila-mbazuvwila!  

7Omo vakuna lihunzi, vateja kankumba! Nga vimbuto vyakulinga makende kuvihi 
kuvasa kulinga makende embwe. Oloni nameme vihya, vaka-kwija vakavilya 
vyoshe njwa!  

8Isalele vanemuka ngwe miyati yeka kuvesi na seo ngwe ndeo ya vuma ya kutsa.  

9Vanu va mu Isalele vanakaluwa ngwe vimulu vavukalu, co valinakuya mu ngila 
yavo vavenya. Vanai nakukashakezeka vukwasi ku Asilya, co vanafwete mafuti 
eka ngeci vavanyunge.  

10Oloni ololo njikavakungulula nakuvanyanyamesa. Ololo vakalikotinga 
mukuvinjoka omo mwene wa Asilya akavayandesa.  

11 “Vanu va mu Isalele vanawezelela mitula mukutundisa vuvi, oloni 
valinakutumisa lika mitambela yakulingila vuvi!  

12Njisonekela vanu vilongesa vyavingi, oloni valinakuvivyana ngwavo vinapu 
vyakukomokesa vya vungenzi kuli vakevo.  

13Vakombelela vin̄ombelo kuli yange nakulya situ ya vin̄ombelo. Oloni yange 
Kalunga, kunjesi nakuvwaelela navo embwe, njikanuka vuvi vwavo 
nakuvanyanyamesa, co njikavelwisa lalo ku Ingito!  

14 “Vanu va mu Isalele vanatungu mapela, oloni vanevala Muka-kuvatanga. Co 
vanu va mu Yunda vanatungu vinganda vya vimpaka. Oloni njikatuma tuhya 
mukwenyeka mapela avo na vinganda vyavo.” 

Hoziya 9 

Hoziya ambulula vyakunyanyamesa Isalele 

1Vanu va mu Isalele, likeleni kulinga viwano vyeni vyakulisamba ngwe vaka-
kujeneka kukulaela. Munatengulukila kweka nakutunda kuli Njambi yeni, co 
kumwapwile va kulongwa kuli ikeye. Co mu lifuti mwoshe munalilandesa yeni 
vavenya ngwe vikwizi kuli Mbale nakuzema vimbuto vije mwayongwele ngweni 
ikeye wamifwetelevyo!  

2Oloni ololo kumukakala na vimbuto vyakupwisamo, na mazi a olive, co 
kumukakala na vinyu.  

3Vanu va mu Isalele kuvakasala mu lifuti lya Shukulu Kalunga, oloni vakeluka ku 
Ingito, co vakalya vyakulya vyakujeneka kujela mu lifuti lya Asilya.  

4Co mu mafuti aje a vungenzi kuvakasa kukombelelamo vin̄ombelo vya vinyu kuli 
Shukulu Kalunga, nameme kunena vin̄ombelo vyavo kuli ikeye embwe. Vyakulya 
vyavo vikajwalesa munu woshe uje akavilya, ngwe vyakulya vyakulila mu myala. 
Vakavipangesa lika kushulisa mafu avo, nacimo cai civakatwala ku Njuvo ya 
Shukulu Kalunga kupwa mulambu.  

5Vakalinga vati omo simbu ya matangwa a viwano vivemika vya kusingimika 
Shukulu Kalunga iketa?  

6Omo tuyando twakama tukaija, co vanu voshe vakalishandoka, co vaka-Ingito 
vakavakungulula, vakavakungulula nakuvatsinda ku Mefise! Vufuko vwavo vwa 
ngolinde na mitambela aje vatungilile membo avo vikakupuka mu shaku na mu 
mambimbo.  

7 Simbu yakunyanyamesa inete, simbu ije omo vanu vakatambula vije 
vinavapande. Omo cuma eci cikalingiwa, Isalele vakacizivuka! Mulinakwendeka 
ngweni, “Ou muka-kwimanena napu cikolokomba. Munalume ou wa Njambi 
nazaluka.” Yeni vanu mwanjizinda manene omwo vuvi vweni vunapu vwavungi 
manene.  

8Njambi nanjitumu kupwa muka-kwimanena wakunangula vanu vendi va Isalele. 
Oloni kwoshe kuje kunjiila, mweseka kunjitela nganjo ngwe nji kazila. Nameme 
mu Njuvo ya Shukulu Kalunga vanu vanapu vitozi va muka-kwimanena.  

9 Vanapu vavavi manene mu vije valinakulinga, ngwe muje muvafwile ku 
Ngimbeya. Njambi akanuka vuvi vwavo nakuvanyanyamesa.  

Tuyando tuje twezilile Isalele omwo ya vuvi vwavo 

10 Shukulu Kalunga alinakwendeka ngwendi, “Omo njawanene Isalele akulivanga, 
capwile ngwe munu nawana mikolovozi ya vushuka vwa vinyu vumena mu 
mambo. Omo njamwene vakukulwila veni akulivanga, capwile ngwe kumona 
vushuka vwa mukuyu vwakulivanga kuhya akushangumuka kwa mwaka. Oloni 
omo vezile ku Munkinda wa Peole, co vashangumukile kulemesa Mbale, co 
vapwile va vunyengwe manene ngwe lalo vaje tumponya vavazemene.  

11Vukama vwa Isalele vukapulwila kulyala ngwe kazila, co kukukasemuka lalo 
vana kuli vakevo, kukukakala lalo vanakazi va tufumba-kazi, naumo mwana 
ivakemita wai. 

12Oloni nameme valela vana, anga njikavatambulavo naumo wai njikasezao 
wakuyoya. Omo njikajenjuka vanu ava, co vyuma vyavikalu vikalingiwa kuli 
vakevo.” 

13Shukulu Kalunga, njilinakumona vana vavo valinakuvayomba nakuvatsiya.  

14Vikajo njikulomba ngeci uvilinge kuli vanu ava? Pwisa vanakazi vavo mumba! 
Mavele avo ominine ngeci kesi vajamwese vana vavo!  

Kusompa kwa Shukulu Kalunga ali Isalele 

15Shukulu Kalunga alinakwendeka ngwendi, “Vilinga vyavo vya vuvi vyoshe 
vyashangumukilile mu Ngilingale. Kuje vene kukekwo njashangumukilile 
kuvazinda. Omwo a vuvi vuje vuvanalingi, co njikavasheka mu lifuti lyange. 
Kunjikavazeme lalo nalumo lwai, vantwama vavo voshe vananjitengulukila.  

16Vanu va mu Isalele vanapu ngwe muti uje wakuma mizi, co kuwesi lalo 
nakwima vushuka. Kuvakakala lalo na vana, oloni nameme vakakala navo, co 
njikatsiya vana vavo vaje vavazema manene.” 

Muka-kwimanena endeka ali Isalele 

17Njambi uje njilinakupangela akavyana vanu vendi, omwo vanavyana 
kumutolilila. Vakapwa vaka-kwendangana akati ka miyati ya vanu.  

Hoziya 10 

1Vanu va mu Isalele vapwile ngwe mukolovozi wa vushuka vwa vinyu uje wakele 
na vushuka vwavungi. Omo vakele mwamuvwa manene, co lalo vatungile mitula 
yaingi manene. Omo lifuti lyavo lyakele na vwilo manene, co lalo valingile 
vimanda vyavivwa manene vyakujela vije valinakulemesa.  

2Vanu vaje vimbunge vyavo vinapu vya makuli ololo vanapande kuyanda a vivi 
vyavo. Njambi akasiwula mitula yavo nakupokozola vimanda vyavo vyakujela.  

3Vanu ava ololo vendeka ngwavo, “Kutwesi na mwene omwo kutwakomokele 
Shukulu Kalunga. Oloni cuma mukajo lalo napande kutulingila mwene?” 

4Vendeka majwi angoco nakulikumiiya vikumiiyo vya makuli nakulinga vusamba 
vwa makuli. Co vushunga vunemuka vuvi, vulinakukula ngwe shaku ya vushungu 
mu lihya livanalimi.  

5Vanu vaje vali mu nganda ya Samaliya vakaziva lyova, co vakalila a uje ngombe 
wa ngolinde wa ku Mbetele. Co vakevo na vaka-kukombelela vaje vapangela uje 
kamponya vakakalilila. Vakalila omo vakamona valinakukatundisa vuvwa vwako 
vwa ngolinde.  

6Co kaje kamponya vakakatwala ku Asilya kupwa kalambu kuli mwene wakama 
wakuje. Co Isalele vakamushaula nakumuzivisa shwamwa omwo kunangula kuje 
wakavele.  

7Mwene wa mu Samaliya vakamwambata, ngwe citi cilinakuungumuka na mema.  

8 Mitula ya akamwa ya malundu a Avene kuje vakele nakulemesela vaIsalele 
tumponya vakainyongesa. Co mambimbo na shaku vikamena akamwa ya mitula 
yavo. Co vanu vakatambeka ku minkinda ngwavo, “Tushwekeni! “ Na ku malundu 
lalo ngwavo, “Tuwileni! “ 

Shukulu Kalunga endeka vyakusompa Isalele 

9 Shukulu Kalunga alinakwendeka ngwendi, “Vanu va Isalele kuvalikelele kulinga 
vuvi ku mesho ange tunde a simbu ije valingile vuvi ku Ngimbeya. Ngecivene, 
nzita ikavawana ku Ngimbeya.  

10Njikalwisa vaje vanu vaka-vuvi nakuvanyanyamesa. Co vaka-mafuti 
vakalipandakana amo mukuvalwisa, co vakavanyanyamesa a vuvi vwavo 
vwavungi-vungi.  

11 “Isalele wapwile ngwe ngombe wa lwavo wakulongesa mwamuvwa, uje 
wazema kujungula vimbuto. Oloni njayongwele kumwaka mandauluwa a 
mukoshi wendi wauvwa manene, ngeci apange vipangi vyakukaluwa 
nakumulemuwisa. Njalingisile Yunda kukoka litemo, co Isalele wakavele munima 
nakuvujula masinde.  

12 Njendekele ngwange, ‘Limeni kwoloka, nakukuna vushunga, co mukateja 
vivezikiso vije vikasholoka akulikundika kweni kuli yange. Simbu yeni yakwiluka 
kuli yange Kalunga keni inete, co njikaija nakumivezikisa! ‘ 

13Oloni mwakunine vuvi na kuteja vuvi lalo. Munali ku vushuka vuje vwatundu 
ku makuli eni. “Omo mwakulaelele a matemba eni a nzita, na a vungi vwa 
mashwalale veni,  

14nzita ikaija ali vanu veni, co vimpaka vyeni vyoshe vakavinyongesa. Cikafwa 
ngwe a litangwa lije omo Mwene Shalamane wanyongesele nganda ya 
Mbetelavele mu nzita, co vainavo na vana vavo vavatsiilile mu nzita.  

15Omu mukemwo mucikapwa kuli yeni vanu va ku Mbetele, omwo vuvi vuje 
vwakama vumunalingi. Omo nzita ikashangumuka, co mwene wa Isalele akatsa.” 

Hoziya 11 

Cizemo ca Njambi kuli vanu vendi vaka-kutengulukila 

1 Shukulu Kalunga alinakwendeka ngwendi, “Omo Isalele wapwile mwanike, 
njamuzemene, tunde a simbu ije watundile mu Ingito, co njamutumbwile 
ngwange munange.  

2Nameme yange njamusanene oloni ikeye watundile kuli yange. Vanu vange 
vakombelelele kuli Mbale, co venyekelele insense ku tumponya.  

3Oloni njalongesele Isalele kwenda. Njambatele vanu vange mu mavoko ange, 
oloni kuvasele kunanguka ngeci yange njavalelele embwe.  

4Njavashwenyesele kuli yange na cizemo cange. Njavajundwile nakuvaka a nulo 
yange, njakulamene nakuvalisa.  

5 “Oloni vavyanene kwiluka kuli yange, ngecivene, vanapande kwilukila lalo ku 
Ingito, ngeci vaAsilya vakavashwane.  

6Co nzita ikanyongesa vinganda vyavo nakusiwula vikolo vya nganda. Nzita 
ikanyongesa vanu vange, omwo valinakulinga vije vivayongola vakevo vavenya 
ngwavo vinapu vyavivwa.  

7Valambelela ngeci vatunde kuli yange. Vakalilila kuli yange omwo mandauluwa 
ije ili ali vakevo, oloni naumo wai akavatundisayo.  

8 ”Vatijo njasa kukwecelela, Isalele? Vatijo njasa kukumbila kuti? Kuma njasa 
kuminyongesa ngwe munjanyongesele Andema ndi? Nambe kumipangesa ngwe 
munjapangesele Zemboime ndi? Mbunge yange kuyikanjitavesa kucilinga! 
Cizemo cange kuli yeni cinapu cakama manene.  

9Kunjikaminyanyamesa akuluvala kwange embwe, kunjikasa kunyongesa Isalele 
lalo embwe. Omwo yange Njapwa nji Njambi, kesi ngwe nji munu embwe. Yange, 
Njapwa Wakujela njili amo neni. Co kunjikaija lalo kuli yeni mukuluvala embwe.  

10”Vanu vange vakanjikava omo njikaana ngwe ndumba. Co vakazambula kwija 
kuli yange kutunda ku kangombe ka yambi.  

11Vakaija kutunda ku Ingito ngwe tuzila, vakatunda ku Asilya ngwe mayembe. Co 
njikavanena ku membo avo lalo. Munjinendeka yange Kalunga.” 

Isalele na Yunda vavahisa 

12Shukulu Kalunga alinakwendeka ngwendi, “Vanu va mu Isalele 
vananjizengeleka na makuli nakukwisa, co vanu va mu Yunda 
valinakunjitengulukila yange Njambi wa kulongwa nakujela.  

Hoziya 12 

1 “Vyuma vyoshe vije vivakalingi vanu va mu Isalele kutunda ku mutondo 
nakweta ku vutsiki kuvyesi na seo, co vinapu vyakunyongesa. Makuli na vilinga 

vya muuka vinatumu akati kavo. Co valinakulikumiiya cikumiiyo na vaAsilya, 
nakulinga nganyo na vaka-Ingito.” 

2Shukulu Kalunga nawana mulonga ku vanu va mu Yunda, co lalo 
akanyanyamesa Isalele a vyuma vije vanu vendi valinakulinga. Akavalinga 
shambandinga a vije vivanalingi.  

3Kukulwila yavo Yakomba walwile na munaina simbu vacili mwimo lya vaina, co 
omo Yakomba wakolele, walwile na Njambi.  

4 Walwile na kangelo, co wamuhyanene. Yakomba walilile nakulomba civezikiso. 
Co Njambi wezile kuli kukulwila yetu Yakomba ku Mbetele, co wendekele nendi.  

5Ou ikeye Shukulu Kalunga Njambi Muka-nzili yoshe, Shukulu Kalunga lyapwa 
lizina lije vakamulemesa nalyo.  

6Ngecivene, ololo yeni vatekulwila va Yakomba, kulaeleni kuli Njambi yeni 
nakwiluka kuli ikeye. Pweni vaka-kulongwa nakupwa vanu va vushunga, co 
vandameneni nakusimpa ngeci Njambi yeni apange.  

Majwi akwavo akusompa 

7Shukulu Kalunga alinakwendeka ngwendi, “Vanu va mu Isalele vanapu ngwe 
vaka-Kanana vakujeneka kwononoka, vazema kukwisa vanu vaje vaija 
mukulanda kuli vakevo na vipeseleso vya makuli.  

8Vendeka ngwavo, ‘Tunapu vaka-kufuka. Tunavezika. Co naumo wai akatwana 
mulonga a vufuko ovu vwoshe tunawana mu ngila ya makuli.’  

9 Oloni yange Kalunga Njambi yeni, uje wamitundisile mu Ingito, njikamilingisa 
ngeci mukakale mu vimbalaka lalo, ngwe muje mumwakele omo njezile kuli yeni 
muje mu mambo.  

10”Njendekele kuli vaka-kwimanena, co njavasholwelele vimona vyavingi. Co 
njanangwile vanu vange ali vaka-kwimanena.  

11Oloni tumponya valinakutulemesa mu Ngilyande, co vaje vatulemesa vakatsa. 
Co vingombe va nkomba vavakombelela kupwa vin̄ombelo ku Ngilingale, mitula 
ikapwa ngwe mitumbo ya mamanya akuvujuka.” 

12 Co kukulwila yetu Yakomba watewelele ku lifuti lya Alame, kuje wakanyungile 
vimanga ngeci awane munakazi ambate.  

13 Co Shukulu Kalunga watumine muka-kwimanena mukupatula vanu va mu 
Isalele ku vundungo mu Ingito, nakuvanyunga mwamuvwa.  

14Vanu va mu Isalele vanaluvalesa manene Shukulu Kalunga, co vanapande kutsa 
a milonga yavo. Co Shukulu Kalunga akavanyanyamesa a shwamwa ije 
vamuzivisile.  

Hoziya 13 

Kusompa kwa mamaneselelo kwa Isalele 

1Ku myaka ya kunima, omo muyati wa Efalime vendekele, co miyati ikwavo ya 
Isalele vazivile lyova, co vakengele lika kuli Efalime. Oloni vanu va Efalime 
valingile vuvi akulemesa Mbale, a vyuma evi, co vakatsa.  

2Oloni vacili nakutwalao kulinga vuvi, akulinga vifwa vya vutale nakuvilemesa, 
tumponya otu twa siliva vanatulingi na mana a vanu, na mavoko a vanu. Asinoni 
vendeka ngwavo, “Tukombeleleni n̄ombelo kuli vakevo! “ Vatijo vanu vasa 
kukandelela kamponya, kamponya uje wa cifwa ca ngombe!  

3Ngecivene, vanu ava vakahwa vwasi ngwe mbundu ya mutondo, ngwe lime lije 
lipapumuka omo litangwa likya. Vakapwa ngwe lijungu lije lipekumuka na 
lihunzi kutunda ku lijungwilo, ngwe vwisi vutundilila mu mbengwa.  

4Shukulu Kalunga alinakwendeka ngwendi, “Yange Kalunga Njambi yeni, uje 
wamitundisile mu Ingito. Kesi mukakale lalo na Njambi weka kuvanga ange lika. 
Yange lika njapwa muyoyesi weni.  

5 Njaminyungile mu mambo, muje mu lifuti lyakuma.  

6Oloni omo mwakovelele mu lifuti lyalivwa, mwalile nakukuta, co mwalyalesele 
nakunjivala.  

7Ngecivene, njikamilwisa ngwe ndumba. Njikamivandamena mu vingila vyeni 
ngwe ingwe.  

8Njikamilwisa ngwe mbeya uje nazimbalesa vana vendi, co njikamisanyozola. 
Njikamilwisa ngwe ndumba, nakumisanyozola vipuka-vipuka ngwe cikashama.  

9 “Njikaminyongesa, yeni vanu va mu Isalele! Co iyajo akamikwasa?  

10 Mwalombele mwene na vantwama, oloni vatijo vasa kwamena lifuti?  

11 Mukuluvala kwange njamyanene vimyene, co omo lalo njaluvalele manene 
njavatundisileko.  

12 “Vuvi vwa Isalele na mulonga wendi vili mu mukanda, co mukanda ou 
vanautulika mwamuvwa.  

13Co Isalele ali na simbu yakuyoya, oloni akuyimona cinapu ca vulema manene, 
cinapu ngwe mbututu uje ali muyehi nakusemuka, oloni kashaka kutunda 
mwimo!  

14Kunjikasa kwamena vanu ava kutunda ku vukalo vwa vatsi, nameme kuvovola 
ku nzili ya kutsa. Yove kutsa, nena mishongo yove, yove vukalo vwa vatsi, nena 
kunyongesa kwove. Kunjikazivila vanu ava mema ku mbunge.  

15Nameme Isalele alinakukula mwamuvwa ngwe shaku, njikatuma lihunzi lya 
ntwima lyakutunda mu mambo mu ngangela, co likomisa masima avo cau na 
tuvwelu-vwelu twavo. Likapekumuna vyuma vyoshe vya seo.  

16Samaliya vanapande kuyinyanyamesa akunjitengulukila. Vanu vendi vakatsila 
mu nzita, co vimbututu vakavamwashwila asi, co tufumba-kazi vakavatavula 
memo.” 

Hoziya 14 

Hoziya emanena Isalele 

1Yeni vanu va mu Isalele, ilukeni kuli Shukulu Kalunga Njambi yeni. Vuvi vweni 
vunamitanukisa nakumiwisa.  

2Ilukeni kuli Shukulu Kalunga, co taveni lilombelo eli kupwa n̄ombelo yeni kuli 
ikeye, “Tusambese ku vuvi vwetu vwoshe, nakutambula lilombelo lyetu, co yetu 
tukakushangazala ngwe muje twakukulaesele.  

3Vaka-Asilya kuvasa kutwamena, nameme tuvalu twa nzita kuvasa 
kutwamenena. Kutukendeka lalo ku tumponya twetu ngwetu, ‘Yeni munapu 
Njambi yetu’ embwe. Yove Shukulu Kalunga, ukazivila mema ku mbunge vaje 
kuvesi noku kweka vasa kuya.” 

Shukulu Kalunga akulaesa mwonyo wauha kuli Isalele 

4Shukulu Kalunga alinakwendeka ngwendi, “Njikelwisa lalo vanu vange kuli 
yange vavenya. Njikavazema na mbunge yange yoshe, vukalu vwange ali vakevo 
vunahu.  

5Njikakala amo na vanu va mu Isalele ngwe nyonzi mu lifuti lyakuma. 
Vakashamuna ngwe vishani, co vakakola mbe ngwe mizi ya miti ya ku 
Lembanone.  

6Vakapwa ngwe kukola kwa minango, vakapwa vavavwa ngwe miti ya olive. Co 
vakanika lwengo lwaluvwa ngwe miti ya kendale ya ku Lembanone.  

7Vakakala kuli yange mu kwoloka. Co vakakola ngwe vimbuto, nakutuma manene 
ngwe mukolovozi wa vushuka vwa vinyu. Co vakapwa vaka-lutsimo ngwe vinyu 
vya ku Lembanone.  

8Vanu va mu Isalele kuvakalemesa lalo tumponya embwe. Njikakumbulula 
malombelo avo nakuvanyunga mwamuvwa. Njikavana munzinze, ngwe muti uje 
kuwesi kutotomoka maputa awo, yange njapwa nji nsina ya vivezikiso vyavo 
vyoshe.” 

Mamaneselelo a visoneka 

9Voshe vaje vaka-kunyanyama vazivuke vije vivanasoneka muno, nakuvinyunga 
mu mbunge. Vingila vya Shukulu Kalunga vyapwa vya vushunga, vaka-vushunga 
vayoya mu vikevyo, oloni vaka-vuvi vatanuka nakuwa omwo vavivyana.  

Njwele 

Njwele 1 

1Awa akewo majwi a Shukulu Kalunga kuli Njwele muna Petwele.  

Vanu valinyenga akuviya kwa vimbuto 

2Tolilileni, yeni vakulunu, munu woshe ali mu Yunda, atolilile. Kuma cuma cimo 
cakufwa ngwe eci calingiwile a simbu yeni nambe a simbu ya vakukulwila veni 
ndi?  

3Lekeniko vana veni cuma eci, na vakevo vakalekeko lalo vana vavo, co vana vavo 
lalo vakalekeko cisemwa cije cikaija kulutwe.  

4Vinjame na vinjame vya vimbimba vyalile vimbuto, co vimbuto vije viyasezele 
njame imo, njame ikwavo yavinyongesele.  

5Indukeni mulile, yeni vaka-kupenda, lileni, yeni vaka-kunwa vinyu, mikolovozi 
ya vushuka vwa vinyu vuje mukalingi vinyu vyaviha vanainyongesa.  

6 Vungi vwa vimbimba mikumbi vanaviisa lifuti lyetu, vapwile vaka-nzili manene, 
co lalo vapwile vavangi, vaje naumo wai wasele kuvalava, mayo avo apwile 
akuvambuka ngwe a ndumba.  

7Vananyongesa mikolovozi yetu ya vushuka vwa vinyu, nakulenda miti yetu ya 
mikuyu yoshe njwa. Yoshe vanaikovonona vyula, nakuseza minango mwangoco 
too.  

8Lileni, yeni vanu, ngwe mumbanda alila kutsa kwa munalume uje nashakele 
kumwambata.  

9Kukwesi vimbuto nambe vinyu vyakulambula mu Njuvo ya Shukulu Kalunga, 
vaka-kukombelela valinakulila omwo kukwesi vin̄ombelo vyakukombelela kuli 
Shukulu Kalunga.  

10Mahya anaviya, lifuti lilinyenga, omwo vimbuto vinanyongo, na mikolovozi ya 
vushuka vwa vinyu inomu yoshe cau, na miti ya olive yajujwama.  

11Linyengeni, yeni vandimi, lileni mbimbi-mitwe, yeni vaka-kunyunga vitungu 
vya mikolovozi ya vushuka vwa vinyu, omwo tiliku na mbale ya maumwa na 
vimbuto vyoshe vinanyongo.  

12Mikolovozi ya vushuka vwa vinyu na miti ya mikuyu yajujwama, miti yoshe ya 
vushuka yajujwama, co inatsi. Kujolela kunahu muli vanu.  

13Yeni vaka-kukombelela mukapanga ku mutula, zaleni vikeleya, linyengeni 
nakulila mbimbi-mitwe! Yeni mu Njuvo ya Shukulu Kalunga nakulila vutsiki 
vwoshe, omwo kukwesi vimbuto nambe vinyu vyakukombelela kuli Njambi yeni.  

14Shikeni lishiko lyakulikela kulya, co saneni mbunga yoshe ya vanu! 
Kungulwileni vantwama na vanu voshe va mu Yunda mu Njuvo ya Shukulu 
Kalunga Njambi yeni nakulilila kuli ikeye!  

15 Litangwa lya Shukulu Kalunga lili muyehi, litangwa lije omo Muka-nzili yoshe 
akanena kunyonga. Litangwa lije likapwa lyakujujwisa!  

16Tulinakukengelela kwakujeneka cinyangavili omwo vimbuto vyetu 
vilinakunyonga. Kukwesi lalo kujolela mu Njuvo ya Shukulu Kalunga Njambi 
yetu.  

17Vimbuto vyoshe vinatsila mu livu lyakuma. Kukwesi vimbuto vyakutulika vyai, 
ngecivene, vishete vinapu vyamupulungwa.  

18Vingombe vakumbuka manene omwo kukwesi noku kuvalila mwila wauvwa, 
co lalo matanga a vimanga alinakuyanda.  

19Njitambeka kuli yove Shukulu Kalunga, omwo mwila na miti yoshe vinomu cau, 
ngwe vije vivanenyeka na tuhya.  

20Nameme tusitu valinakutambeka kuli yove, omwo vindonga vyoshe vinomu 
cau.  

Njwele 2 

Vimbimba vapwile kunangula a litangwa lya Shukulu Kalunga 

1Imbeni lupembo, co imbeni mwondo a Siyone, lilundu lya Njambi lyakujela. 
Jajeni, yeni vanu va mu Yunda! Litangwa lya Shukulu Kalunga lili muyehi.  

2Likelyo likapwa litangwa lya lisusulungu, litangwa lya mashelwa akuzivala vwii. 
Vinjame vyakama vya vimbimba mikumbi vikafwika akamwa ya minkinda ngwe 
lisusulungu. Kukwakele cuma cimo cakufwa ngwe eci, co kukukakala lalo cuma 
cakufwa ngwe eci.  

3Vakevo vakalya vimena ngwe likuna. Lifuti eli lyapwile ngwe Lihya lya Endeni 
simbu te kanda vaciije, oloni omo vanalifungulula linapu oni ngwe mambo 
yangoco, nacimo cai civasezeleo.  

4 Vakevo vanalifu ngwe tuvalu, vashatuka ngwe tuvalu va nzita.  

5Omo vajombozoka akamwa ya minkinda, misindo yavo yoya ngwe matemba, 
cililimo cavo cinapu ngwe musindo wa tuhya twa likuna tuje twenyeka mwila 
wakuma. Venda mu mikana ngwe vaka-nzita vaje vanalivwaesela kulwa.  

6Omo vashwenya ku vanu, co munu na munu alijajela, co cihanga ca munu na 
munu cifufutuka.  

7Vakevo valwa nzita ngwe vingenyenye, valonda a vivumbe ngwe mashwalale. Co 
voshe venda kushungama mu ngila, kujeneka kutenguluka,  

8nambe umo kuya mu ngila ya mukwavo embwe. Vakajama vinjame vyavo a 
vimpaka, co nacimo cai cikavavindika.  

9Vakashandokela mu nganda, co vakalonda a vivumbe, vakakovela mu vinjuvo, 
vakakovelela mu vinjanena ngwe vezi.  

10 Asi oshe aninganga omo valinakwija, co lilu lijaja. Litangwa na ngonde vizivala 
vwii, na vingongonosi kuvitu ceke.  

11 Shukulu Kalunga ashika mashwalale vendi na lijwi lyakama ngwe cililimo. 
Mashwalale vaje vamwononoka vapwa vavangi, co lalo vakala na nzili. Litangwa 
lya Shukulu Kalunga likapwa lya vukalu manene! Naumo wai akasa kuputumuka.  

Mutambi wakutenguluka 

12Shukulu Kalunga alinakwendeka ngwendi, “Nameme ololo, tengulukeni na 
vimbunge vyeni vyoshe ngeci mwiluke kuli yange nakulikela kulya nakulila 
nakulinyenga.  

13Vimbunge vyeni vyakupokoka vimwese vusiwa vweni, kutavozola vuzalo 
vweni kesi cikeco cuma lika munapande kulinga.” Ilukeni lalo kuli Shukulu 
Kalunga Njambi yeni. Ikeye muka-ngozi, washula na mema ku mbunge, ikeye 
muka-kusimpa, muka-kunyunga cikulaeso cendi, ikeye walivwaesela cimweja 
kusambesa, kesi kuhisa embwe.  

14Amo Shukulu Kalunga Njambi yeni akatengululako viyongola vyendi 
nakumivezikisa na vimbuto vyavingi manene. Asinoni mukalambula kuli ikeye 
vimbuto na vinyu.  

15Imbeni lupembo a Munkinda wa Siyone, shikeni lishiko lyakulikela kulya, co 
saneni mbunga!  

16Kungulwileni vanu amolika, vakungulwileni ku cikungulukilo cakujela, neneni 
tukulukazi, kungululeni vanike na vimbututu lalo. Nameme vaje vanashomboka 
ololo vaseze vinjuvo vyavo vaije.  

17Vaka-kukombelela, vaje vakapangela Shukulu Kalunga akati ka mutula na ku 
cikolo ca Njuvo ya Shukulu Kalunga, vanapande kulila nakulombela ngwavo, 
“Shukulu Kalunga, zivilako ngozi vanu vove. Kesi utave miyati ya vanu veka 
vatuyeluwise nakutushendumuna nakwendeka ngwavo, ‘Njambi yeni ali kulijo? ‘ 
“ 

Njambi elwisila vwilo mu lifuti 

18Asinoni Shukulu Kalunga wazivilile ngozi lifuti lyendi, co wazivile mema ku 
mbunge ali vanu vendi.  

19Co wavakumbulwile ngwendi, “Ololo njikamyana vimbuto na vinyu na mazi a 
olive, co mukapwisamo oni. Miyati yeka kuvakamiyeluwisa lalo.  

20Yange njikatundisa vinjame vya vimbimba vaje vatundile ku kunto, 
njikashekela vamo mu mambo. Co njame yavo ya kulutwe njikaishekela ku 
Lishali lya Kutsa, co njame yavo ya munima njikaishekela ku Lishali lya 
Menditelenyani. Mivila yavo ya kutsa ikanika, njikavanyongesa omwo vyoshe vije 
vivalingile kuli yeni.  

21 “Eni mahya, kesi muzive lyova embwe, oloni joleleni nakuvwaelela omwo 
vyoshe vije vyanamilingila Shukulu Kalunga.  

22Eni tusitu, kesi muzive lyova. Mwila ulinakujovelela, miti ilinakwima vushuka 
vwayo, co mikuyu yaingi manene na mikolovozi ya vushuka vwa vinyu inapu 
yaingi.  

23 “Vwaeleleni, yeni vanu va mu Siyone, joleleni a vije vyanamilingila Shukulu 
Kalunga Njambi yeni. Omwo ikeye namyana nyonzi a simbu yaivwa, co ikeye lalo 
naminyokesela nyonzi ya likuvula-shoke, co lalo naminyokesela nyonzi ya mu 
Lipepo ya musanda.  

24Majungwilo eni akashula na vimbuto, co viteke vije vili kumikulo ya vikamwino 
vya vinyu vikashumuka na vinyu na mazi a olive.  

25Njikamiilwisila vije mwazimbalesele mu myaka ije omwo vinjame vya 
vimbimba mikumbi vyalile vimbuto vyeni. Yange uje njatumine vinjame vya 
vimbimba mikumbi ali yeni.  

26Ololo mukakala oni na vyakulya vyavingi vimukalya, co mukakuta. Neni 
mukashangazala Shukulu Kalunga Njambi yeni, uje namilingila vyuma 
vyakukomokesa. Co naumo wai akashaula vanu vange lalo.  

27Asinoni, Isalele, mukazivuka ngeci yange njili akati keni, ngeci yange Kalunga, 
njapwa Njambi yeni, co kukwesi weka lalo. Naumo wai akayeluwisa vanu vange 
lalo.  

Litangwa lya Shukulu Kalunga 

28 ”Munima yevi njiketila munzinzime wange ali munu na munu. Vana veni va 
vanalume na ava va vanakazi vakambulula vuka-kwimanena, co tukulukazi veni 
vakalota vinjozi, vakwenje veni vakamona vimona.  

29A matangwa aje, njiketila munzinzime wange nameme ali vangamba va 
vanalume, na ava va vanakazi.  

30”Njikalinga vikomokeso mwilu na ano asi, kukakala kwitila maninga, tuhya, na 
mashelwa a vwisi.  

31 Litangwa likazivala, na ngonde ikavenga ngengu ngwe maninga, omo litangwa 
lyakama lyakukomokesa lya Shukulu Kalunga kanda lyete.  

32 Co cikapwa ngeci woshe akatambakana lizina lya Shukulu Kalunga akovoka. 
Ngeci mwendekele Shukulu Kalunga ngwendi, ‘Kukakala vamo vakaputumuka 
mu Yelusalema, vaje vanjaangwile vakovoka.’” 

Njwele 3 

Njambi akasompa miyati 

1Shukulu Kalunga alinakwendeka ngwendi, “A simbu ije njikelwisa vivezikiso vya 
Yunda na Yelusalema.  

2Njikakungulula miyati yoshe nakuvanena mu Cana Cakusompela. 
Njikavasompesa a vyoshe vije vivalingile kuli vanu vange. Vanashandwela 
vaIsalele mu mafuti a vungenzi, co vanalipangezela Isalele lifuti lyange.  

3Vakevo vatele n̄ela mukuyongola iyajo umo akambata vaje vinzinda. 
Valandesele vakwenje na vambanda mu vunzinda, mukufweta ku vukwizi na 
vinyu.  

4 ”Vikajo mushaka kulinga kuli yange, yeni vaka-Tile na Sindone na mafuti oshe a 
Filisitiya? Yeni mushaka kunjiilwisila cuma cimo ndi? Nga mukemwo, co nange 
vwasi-vwasi njikamifweta!  

5Munambata siliva yange na ngolinde, co munatwala vufuko vwange mu vinjuvo 
vya vinjambi veni.  

6Munambata vanu va mu Yunda na vanu va mu Yelusalema nakuvatwala kulyala 
kuvatundisa ku lifuti lyavo nakuvalandesa kuli vaNgelengu.  

7Ngeconi njilinakuvelwisa kuvatundisa ku mitambela kuje kumwavalandeselele. 
Co njikalinga kuli yeni ngwe mumwalingile kuli vakevo.  

8Co njikakundika vana veni va vanalume na ava va vanakazi ku mavoko a vanu va 
mu Yunda, co vakevo vakavalandesela kulyala kuli vaSavene. Yange Kalunga, 
njinendekamo.  

9 “Ambululeni akati ka mafuti ngweni, ‘Livwaeseleni cimweja kulwa nzita, saneni 
vaka-kulwa, kungululeni mashwalale voshe ngeci vaye!  

10 Fuleni matemo eni kuwapwisa mikwale, co vimoko vyeni vyakunongesa 
minango vifuleni makunga. Nameme munu wakuzeya napande kulwa.  

11Yeni miyati yoshe mwazengeleka kuno, ijeni vwasi-vwasi mukungulukile mu 
cana.’” Yove Shukulu Kalunga, tumako mashwalale vove ngeci vakavalwise.  

12 “Miyati yoshe valivwaesele cimweja kwija ku Cana Cakusompela. Kuje yange 
Kalunga, njikatumbama nakusompa miyati ije yazengelekako.  

13 Vuvi vwavo vunatumu manene, vavatuleni ngwe vimbuto a simbu yakuviteja, 
vatseneni ngwe muvakatsene mikolovozi ya vushuka vwa vinyu mu likamwino 
lya vinyu noo vinyu vishumuka.” 

14Vanu vavangi-vangi vali mu Cana Cakusompela, omwo litangwa lya Shukulu 
Kalunga lili muyehi.  

15Litangwa na ngonde vikazivala, co vingongonosi kuvikatu ceke lalo.  

Njambi akavezikisa vanu vendi 

16Shukulu Kalunga alinakwaana ngwe ndumba ku Munkinda wa Siyone, lijwi 
lyendi lilinakuluma ku Yelusalema, asi na lilu vilinakujaja. Oloni akaamena vanu 
vendi.  

17 ”Asinoni, Isalele mukazivuka ngeci yange njapwa Kalunga Njambi yeni. Yange 
njakala a Siyone, lilundu lyange lyakujela. Yelusalema ikapwa nganda yakujela, 
vaka-kwija kuvakaifungulula lalo.  

18 “A simbu ije mikolovozi ya vushuka vwa vinyu ikafwika a minkinda, vingombe 
vakakala a malundu oshe, kukakala mema amangi ku vana va vindonga voshe va 
mu Yunda. Muna ndonga akaita kutunda ku Njuvo ya Shukulu Kalunga, 
nakutukumwina Cana ca Mingongo.  

19 “Ingito ikapwa mambo, co Endome ikapwa ngundu, omwo valwisile lifuti lya 
Yunda nakutsiya vanu vamwo vakujeneka mulonga.  

20Yunda na Yelusalema vikakala na vanu simbu yoshe.  

21Njikalingilako sambandinga vaje vavatsiile, nakuhisa vaka-vuvi. Yange Kalunga, 
njikakala a Munkinda wa Siyone.” 

Amose 

Amose 1 

Mukanda wa Amose 

1 Awa akewo majwi a Amose, kanyungi ku limbo lya Tekowa. Njambi washolwele 
vyuma vyoshe evi kuli Amose ali Isalele a myaka ivali simbu kanda lifuti lijaje, 
omo Uziya wapwile mwene wa mu Yunda, co Yelovowame muna Yehowashe 
wapwile mwene wa mu Isalele.  

2 Amose wendekele ngwendi, “Shukulu Kalunga alinakwaana ngwe ndumba ku 
Siyone, lijwi lyendi lilinakuluma ku Yelusalema. Vulilo vunominina cau, na mwila 
wa a Munkinda wa Kalemele unavenguluka ngengu! “ 

Kusompa kwa Njambi a vandambo va Isalele 
Silya 

3 Shukulu Kalunga alinakwendeka ngwendi, “Vanu va ku Ndamasiku vanalingi 
vuvi kushwakumo, omwo eci mwa vushunga njikavanyanyamesa. Omwo vakele 
na muuka kuli vanu va ku Ngilyande.  

4Ngecivene, njikenyeka lipela lya Mwene Hazayele, co njikenyeka vimpaka vya 
Mwene Mbenehandande.  

5Njikavatozola vikolo vya nganda ya Ndamasiku nakutundisa vanu vakala mu 
cimbongo ca Avene na muka-kushwana wa ku Mbetendene. Co vanu va ku Silya 
vakavatwala mu vunzinda ku lifuti lya Kile.” 

Filisitiya 

6 Shukulu Kalunga alinakwendeka ngwendi, “Vanu va ku Ngaza vanalingi vuvi 
kushwakumo, omwo cuma eci mwa vushunga njikavanyanyamesa. Vatwalele 
muyati woshe nakuvalandesa kupwa vinzinda kuli vanu va ku Endome.  

7Ngecivene, njikenyeka vivumbe vya nganda ya Ngaza nakwenyeka vimpaka 
vyayo njwa.  

8Njikatundisa vaka-kushwana va mu vinganda vya Ashendonde, na Ashekelone. 
Njikanyanyamesa nganda ya Ekelone, co vaFilisitiya voshe vaje vanasalao 
vakatsa.” 

Tile 

9 Shukulu Kalunga alinakwendeka ngwendi, “Vanu va ku Tile vanalingi vuvi 
kushwakumo, omwo cuma eci mwa vushunga njikavanyanyamesa. Vatwalele 
muyati woshe mu vunzinda mu lifuti lya Endome, co kuvanyungile lizivasano lya 
vusamba vuvalingile.  

10Ngecivene, njikenyeka vivumbe vya nganda ya Tile nakwenyeka vimpaka 
vyayo.” 

Endome 

11 Shukulu Kalunga alinakwendeka ngwendi, “Vanu va ku Endome vanalingi vuvi 
kushwakumo, omwo cuma eci mwa vushunga njikavanyanyamesa. Omwo vakevo 
vatsiile vandolome vavo vaIsalele, co kuvavamwesele mema ku mbunge. Vukalu 
vwavo kuvwahwile, kuvavututumwisile.  

12Ngecivene, njikenyeka nganda ya Temane nakwenyeka vimpaka vya Mbozile.” 

Amoni 

13 Shukulu Kalunga alinakwendeka ngwendi, “Vanu va ku Amoni vanalingi vuvi 
kushwakumo, omwo cuma eci mwa vushunga njikavanyanyamesa. Mu vinzita 
vyavo vyakulwisa mafuti amangi, vakevo vatavwile vanakazi va ku Ngilyande 
vaje vakele na memo. 

14Ngecivene, njikenyeka vivumbe vya nganda ya Lamba nakwenyeka vimpaka 
vyayo. Cooni kukakala miteto a litangwa lya nzita, co nzita ikakatuka manene 
ngwe lihunzi lyakama.  

15Co mwene yavo na vamyata vendi vakaya ku vunzinda.” 

Amose 2 

Mowavi 

1 Shukulu Kalunga alinakwendeka ngwendi, “Vanu va ku Mowavi vanalingi vuvi 
kushwakumo, omwo cuma eci mwa vushunga njikavanyanyamesa. 
Kuvasingimikile vitsiya vya mwene wa ku Endome oloni vavyenyekele vyoshe 
too ngwe lito.  

2Ngecivene, njikatuma tuhya a lifuti lya Mowavi nakwenyeka vimpaka vya 
Kilyote. Vanu va ku Mowavi vakatsa ku muyoyo wa nzita, omwo mashwalale 
vatambeka, co malupembo aimba.  

3Njikatsiya muka-kushwana wa Mowavi na vantwama voshe va lifuti.” 

Yunda 

4Shukulu Kalunga alinakwendeka ngwendi, “Vanu va ku Yunda vanalingi vuvi 
kushwakumo, omwo cuma eci mwa vushunga njikavanyanyamesa. Vanayeluwisa 
vilongesa vyange, co kuvanyungile mashiko ange. Vanongumuka na vinjambi va 
makuli vaje vavalemesele vakukulwila vavo.  

5Ngecivene, njikatuma tuhya a Yunda nakwenyeka vimpaka vya Yelusalema.” 

Kusompa kwa Njambi ali Isalele 

6Shukulu Kalunga alinakwendeka ngwendi, “Vanu va Isalele vanalingi vuvi 
kushwakumo, omwo cuma eci mwa vushunga njikavanyanyamesa. Vakalandesa 
vanu va kulongwa ku vundungo vaje kuvasa kufweta makongo avo, vanu 
vakuutwa vaje kuvasa kufweta ndando ya vin̄aku.  

7Co vakalyatangela vaka-kuzeya na vaje valinakuyanda nakunakozola tuutu 
kuvatundisa mu ngila. Munalume na ishe vakai ku munakazi umolika wa ndungo, 
co vashawisa lizina lyange lyakujela.  

8A mutambela na mutambela woshe wakulemesela vanu valinakulala a vinanga 
vije vanambata ku tuutu kupwa cishimbikiya. Mu njuvo ya njambi yavo 
vanwilamo vinyu vivanambata kuli vaje vavakumwisile vimbongo.  

9 ”Nameme ngoco, vanu vange, omwo yeni ngeci njanyongesele vaAmoli, vaje 
vapwile vanu vavalaja ngwe miti ya kendale, co vakele na nzili ngwe miti ya Oke.  

10Yange njamitundisile mu Ingito, nakumitwamenena mu mambo myaka makumi 
awana, co njamyanene lifuti lya vaAmoli kupwa lyeni.  

11 Njaangwile vamo va vana veni kupwa vaka-kwimanena, co na vakwenje veni 
vamo kupwa vaNazalite. Kuma eci kucapwile ca vushunga, eni vanu vaIsalele 
ndi? Yange Kalunga, njinendekamo.  

12Oloni mwanwisile vaNazalite vinyu, co mwashikile vaka-kwimanena ngweni 
kesi vambulule majwi ange.  

13Ngecivene, ololo njikamitsenena mu livu, co mukakemanga ngwe litemba 
linalongo manene vimbuto.  

14Kukwesi muka-kushatuka manene akaputumuka wai, co vanu vaka-nzili 
kuvakakala na nzili lalo, na mashwalale lalo kuvakasa kwamena myonyo yavo.  

15Co vanu vaka-kwasha mata a lusipa kuvakasa kwimana embwe, vaje vaka-
kushatuka manene kuvakasa kutewa, na vanu vaka-kwendela a tuvalu kuvakasa 
kwamena myonyo yavo embwe.  

16A litangwa lije nameme mashwalale vaka-kusimpa vakombila kuti vitwa vyavo 
nakutewa.” Mukemwo mwanendeka Shukulu Kalunga.  

Amose 3 

1Yeni vanu va Isalele, tolilileni majwi awa anendeka Shukulu Kalunga kuli yeni, 
muyati woshe vaje vaatundisile ku Ingito,  

2 “Ku miyati yoshe ya ano asi yeni lika vanjangwile nakuminyunga mwamuvwa. 
Evi vikevyo vyanenesa vivi vyeni kupwa vyakukomokesa, ngecivene, 
njikaminyanyamesa omwo vuvi vweni.” 

Vipangi vya muka-kwimanena 

3Kuma vanu vavali venda amolika kujeneka kulizivasana kwenda amo ndi?  

4Kuma ndumba asa kwaana ngoco mu shwata nga kawanene vyakwata ndi? 
Kuma muna ndumba asa kwaana ngoco mu mwela wendi wanavanda nga nevi 
vyalya vyai ndi?  

5Kuma kazila asa kutsa mu mweto nga mweto kuvautele ndi? Kuma mweto wasa 
kupiluka ngoco nga kumwatsile cuma cimo ndi?  

6Kuma lupembo lwa nzita lwasa kwimba ngoco mu nganda kujeneka vanu kuziva 
lyova ndi? Kuma vukalu vwasa kwija ngoco mu nganda nga Shukulu Kalunga 
kavutumine ndi?  

7Mwa vushunga vene Shukulu Kalunga wa Akamwa ya Vyoshe kasa kulinga cuma 
cimo kujeneka kusholola vutumbe vwendi kuli vangamba vendi, vaka-
kwimanena.  

8Omo ndumba aana, iyajo kazivi lyova? Omo Shukulu Kalunga wa Akamwa ya 
Vyoshe endeka, iyajo alikela kwambulula majwi endi?  

Kuvindama kwa Samaliya 

9Ambululeni kuli vaje vakala mu mapela a mu Ingito na a Ashendonde ngweni, 
“Kungulukileni a malundu a Samaliya ngeci mumone kuviya kwakama kulimo, na 
milonga ivalinakulinga muje.” 

10Shukulu Kalunga alinakwendeka ngwendi, “Vanu ava vanashulisa vinjuvo 
vyavo na vyuma vanawana mu vingila vya muuka na vwizi. Vakevo kuvazivuka 
kulinga vushunga. 

11Ngecivene, vitozi vakazengeleka lifuti lyavo, nakusiwula vimpaka vyavo, 
nakupukula vufuko vwavo.” 

12Shukulu Kalunga alinakwendeka ngwendi, “Ngwe kanyungi acakununa mendi 
avali nambe litwi limo lya manga ku kanwa ka ndumba, mukemwo mwakamena 
Shukulu Kalunga vanu va Isalele vaje vali mu Samaliya, vaje vanatumbama a 
myela yaivwa, na a vitumbamo vyavivwa. 

13Tolilileni, co nanguleni vatekulwila va Yakomba,” mwanendeka Shukulu 
Kalunga wa Akamwa ya Vyoshe Muka-nzili yoshe.  

14 ”A litangwa lije omo njikanyanyamesa vanu va Isalele omwo vuvi vwavo, co 
njikanyongesa mitula ya Mbetele. Vimbango vya mutula na mutula woshe 
vikapokozoka nakuwila asi.  

15Njikanyongesa vinjuvo vya cisika na vinjuvo vya ndombo. Njikawisa vinjuvo 
vyakucakeya na vimbinga vya vinjamba, co njikanyongesa njuvo yoshe yakama.” 

Amose 4 

1Tolilileni majwi awa yeni vanakazi va ku Samaliya, vanakazi vakununa manene 
ngwe vingombe va lwavo va ku Mbashane vakulisa mwamuvwa, 
mulinakupangesa mwamuvi vaka-kuzeya, mulinakuyandesa vaka-kuutwa, co 
mulinakushika vanalume veni ngeci vaminenele-nenele vyakunwa 
vyakupendesa!  

2Shukulu Kalunga wa Akamwa ya Vyoshe nalisingi a lizina lyendi lyakujela 
ngwendi, “Litangwa likaija omo vakamikokangeya na tulovo, munu na munu 
akapwa ngwe isi ali ku kalovo.  

3Co vakamikokangeyela ku civumbe cakuvujuka ngeci vakamyumbile anja.” 

VaIsalele vonwa kulilongesa 

4Shukulu Kalunga wa Akamwa ya Vyoshe alinakwendeka ngwendi, “Yeni vanu va 
Isalele, nga mushaka yeni ku mwela wakujela ku Mbetele mukalingileko vuvi! 
Nga mwasa yeni ku Ngilingale mukalingileko vuvi! Co neneni vin̄ombelo vyeni 
mutondo na mutondo, neneni cavulikumi ceni a litangwa lyoshe lyamucitatu.  

5Neneni makende kupwa mulambu wa cikandelela kuli Njambi, co lyaleseni a 
milambu ikwavo imunena! Omu mukemwo mumwashaka kulinga.  

6 “Yange njanenele njala ya lyangengela mu vinganda vyeni vyoshe, oloni 
kumwelukile kuli yange.  

7Yange kunjanyokesele nyonzi omo vimbuto vyeni vyashakele nyonzi. Co 
njanyokesele nyonzi ku nganda imo, oloni kunjainyokesele ku nganda ikwavo. Ku 
lihya limo kwanyokele nyonzi, oloni ku lihya likwavo kwomine cau.  

8Vanu vazeyele na lihwila, co vatundile mu vinganda vimo vaile ku nganda ije 
ivayongwele ngeci vakawanako mema, oloni kukwakele mema akupwisamo 
kunwa. Oloni nameme ngoco kumwelukile kuli yange.  

9 “Njatumine lihunzi lya ntwima nakumisa vimbuto vyeni cau. Co vimbimba 
mikumbi valile myaaka yeni yoshe njwa, na vitungu vyeni vya mikolovozi ya 
vushuka vwa vinyu na miti yeni ya mikuyu na miti ya olive. Oloni nameme ngoco 
kumwelukile kuli yange.  

10”Njatumine mushongo wakulitambwisa ali yeni ngwe uje lalo njatumine a 
Ingito. Njatsiile vakwenje veni mu nzita, njambatele tuvalu tweni. Co 
njamizivisile kunika kwa mivila ya vanu vaje vatsililile mu vilombo vyeni. Oloni 
nameme ngoco kumwelukile kuli yange.  

11 ”Njanyongesele vamo veni ngwe munjanyongesele Sondoma na Ngomola. Co 
vamo veni vaje vaputumukileo vapwile ngwe cimbundi cakwenya cije 
civanatundisa mu liko. Nameme ngoco kumwelukile kuli yange.” Mwanendeka 
Shukulu Kalunga.  

12 “Ngecivene, yeni vanu va Isalele, njikaminyanyamesa. Omwo njinayongola 
kulinga cuma eci kuli yeni, co livwaeseleni cimweja kusompa cange! “ 

13Njambi ikeye watangele minkinda, co watangele lihunzi. Ikeye asholola 
viyongola vyendi ku munu ngeci munu avizivuke, ikeye atengulula mutanya 
kuupwisa vutsiki. Ikeye muka-kushwana ano asi oshe. Lizina lyendi ikeye, 
Shukulu Kalunga Njambi Muka-nzili yoshe!  

Amose 5 

Mutambi wakutenguluka 

1Tolilileni, yeni vanu va Isalele, ku mwaso wa vusiwa ou njimimbila.  

2Mumbanda wa Isalele nau, kakendukamo lalo. Nasala nalala mu livu, naumo wai 
amukwasa ngeci endukemo.  

3Shukulu Kalunga wa Akamwa ya Vyoshe alinakwendeka ngwendi, “Nganda imo 
ya Isalele ituma mashwalale vakupwa 1, 000, oloni kukeluka lika vakupwa 100, co 
nganda ikwavo ituma mashwalale vakupwa 100, oloni kukeluka lika likumi.” 

4Shukulu Kalunga alinakwendeka kuli vanu va Isalele ngwendi, “Ilukeni kuli 
yange, co mukayoya.  

5Kesi muye ku Mbeleshemba nakukalemeselako. Kesi mukanjitondele ku 
Mbetele, omwo Mbetele ikapwa cuma cangoco. Kesi mukaye ku Ngilingale omwo 
vanu vendi vakaya ku vunzinda.” 

6Ilukeni kuli Shukulu Kalunga ngeci muyoye. Nga kumumushakezeka, co akaija 
ngwe tuhya ali vanu va Isalele. Tuhya tukenyeka vanu va ku Mbetele, co naumo 
wai akasa kutuzima. 

7Munanyongo, yeni vaka-kutengulula vushunga nakuvupwisa makuli, co 
mulyatangela vushunga!  

8 Shukulu Kalunga ikeye watangele vingongonosi, Lishano Mutumbu na Muta-
mbambi. Ikeye akatengulula vutsiki kuvupwisa mutanya, co mutanya aupwisa 
vutsiki. Ikeye akasana mena mu mema a kalunga nakuwanyokesela ano asi. 
Lizina lyendi ikeye Shukulu Kalunga.  

9Ikeye anyongesa mashwalale vaka-nzili nakusiwula vimpaka vyavo vyakukola.  

10Yeni vanu mwazinda munu woshe uje alwisa makuli nakwendeka vushunga mu 
mbanja. 

11Yeni munayandesa tuutu nakuvevila vimbuto vyavo. Co kumukakala mu 
vinjuvo vya mamanya vije vimunatungu, nambe kunwa vinyu vya ku vitungu 
vyavivwa vije mwakunine. 

12Njazivuka kutuma kwa milonga yeni na vuvi vweni vuje munalingi. Yeni 
mulinakupesa vanu va kulongwa, nakutambula lizika-kanwa, co muvindika tuutu 
ngeci kesi vawane vushunga mu vimbanja.  

13Ngecivene, uje ali na mana akoloke kuluu a simbu eyi yaivi ngacije!  

14Ngecivene, shakezekeni vije vya vushunga, kesi vije vyavivi, ngeci muyoye. 
Asinoni Shukulu Kalunga Njambi Muka-nzili yoshe akakala amo neni, ngwe 
mumukendeka.  

15Zindeni vije vyavivi, co zemeni vije vyavivwa, vushunga vusholoke mu mbanja. 
Amo Shukulu Kalunga akazivilako mema ku mbunge vanu va lifuti eli vaje vacili 
nakuyoya.  

16Ngecivene, Shukulu Kalunga wa Akamwa ya Vyoshe Muka-nzili yoshe 
alinakwendeka ngwendi, “Kukakala kulila mbimbi-mitwe mu vitapalo vya mu 
nganda. Na vandimi navo vakavaleka ngeci valile na vaje voshe vavakafwete 
vimbongo ngeci valile.  

17Ku mahya a mikolovozi ya vushuka vwa vinyu kukakala kulila. Evi vyoshe 
vikalingiwa omwo njikaija nakuminyanyamesa.” Mukemwo mwanendeka 
Shukulu Kalunga.  

18Luvinda lweni yeni mwavandamena litangwa lya Shukulu Kalunga! Vuvwa 
mukajo vukalingiwa ali yeni a litangwa lije? Kuli yeni likapwa litangwa lya 
lisusulungu, kesi litangwa lya ceke embwe.  

19Likapwa ngwe munu atewa ndumba, co aliwana lalo na mbeya! Nambe ngwe 
munu aija ku njuvo yendi, co aaka livoko lyendi a civumbe, co aje vene ashumiwa 
ku linyoka!  

20Litangwa lya Shukulu Kalunga likanena lisusulungu, kesi ceke embwe, likapwa 
litangwa lya lisusulungu vwii, kulikatu ceke.  

21Shukulu Kalunga alinakwendeka ngwendi, “Yange njazinda nakuyengula 
viwano vyeni vyakulemesa, kunjivwaelela navyo!  

22Nameme munjikombelela vin̄ombelo vyeni vya kwenyeka, na milambu ya 
vimbuto vya vinona, kunjikavitambula, nambe mukombelela vin̄ombelo vya 
kulitombola vya vimuna veni vakununa, kunjikavitambula.  

23Likeleni muyoyo wa myaso yeni, kunjishaka kutolilila ku tulyalya tweni.  

24Oloni vushunga vwite ngwe mema a mu ndonga, na vuvwa ngwe ndonga ije 
kuyesi kuma cau.  

25 “Yeni vanu va Isalele, yange kunjashakele vin̄ombelo nambe mulambu a myaka 
makumi awana ije njamitwamenenene mu mambo.  

26Oloni omwo munalemesa vifwa vya njambi yeni Sakute uje mukatumbula 
ngweni mwene, na Kaiwane, njambi yeni wa vingongonosi, munapande 
kwambata vifwa evi 

27omo njimitwala mu vunzinda musambwa ya lifuti lya Ndamasiku.” 
Mwalinakwendeka Shukulu Kalunga, lizina lyendi ikeye Njambi Muka-nzili yoshe.  

Amose 6 

Kunyonga kwa Isalele 

1Ngongo yeni mulinakukala mwamuvwa mu Siyone, neni munatumbama kuluu 
mu Samaliya, yeni vanu va vulemu vaka-muyati ou vene wakama wa Isalele, kuje 
vanu vakaija-ija ngeci vawane vukwasi kuli yeni!  

2Yeni mukakenge ku nganda ya Kalene. Asinoni yeni lalo ku nganda yakama ya 
Hamate, co shelumukeni lalo ku nganda ya vaFilisitiya ku Ngate. Kuma vakevo 
vapwile va seo kutuvakana vumwene vwa Yunda na Isalele ndi? Kuma lifuti lyavo 
lyapwile lyakama kutuvakana lyeni ndi?  

3Yeni mulinakuvyana ngweni litangwa lya tuyando kulikaija embwe, oloni vyuma 
mulinakulinga vilinakushwenyesa muyehi litangwa eli lya tuyando.  

4Tuyando tweni yeni mulinakulala a malili akucakeya na mayo a vinjamba, co 
mulyolola a vulili vweni, mukali situ ya vana va vimanga vavavwa na situ 
yakununa ya vana va vingombe!  

5Yeni mwashaka kutunga myaso, ngwe mwalingile Ndaviti, nakuyimba a tulyalya.  

6Mukanwila vinyu mu vinganja vyakama, co mukavwava mazi akunika lwengo, 
oloni kumwesi kulinyenga akunyonga kwa Isalele.  

7Ngecivene, mukapwa yeni vakulivanga kuya ku vunzinda. Co viwano vyeni na 
vyakulya vyeni vyavivwa vikahwa njwa.  

8Shukulu Kalunga wa Akamwa ya Vyoshe Muka-nzili yoshe alinakunangula 
ngwendi, “Yange njazinda kulyalesa kwa vanu va Isalele, njiyengula vinjuvo 
vyavo vyakama. Co njikana nganda yavo yakama na vyuma vyoshe vilimo kuli 
vitozi vavo.” 

9Nga ku naanga imo kukasala vanalume likumi, co voshe vakatsa.  

10Asinoni kavushoko ka munu uje natsi akatuwisa civimbi ca mutsi mu njuvo, co 
akasana woshe uje nasala muje mu njuvo ngwendi, “Muli weka lalo omo mu 
njuvo ndi?” Co akamukumbulula ngwendi, “Waimo! “ Ngecivene, uje kavushoko 
akendeka ngwendi, “Oloka kuluu! Tunapande kunyanyama kesi tutumbule lizina 
lya Shukulu Kalunga.” 

11Omo Shukulu Kalunga akashika lishiko, co vinjuvo vyakama na vije 
vyavindondo vakavisiwula.  

12Kuma tuvalu vakashatuka a mamanya ndi? Kuma vanu vakalimi a mema a 
kalunga na vingombe ndi? Ololo yeni munatengulula vushunga kuvupwisa 
vushungu, co munalingisa vuvwa kupwa kupenga-penga.  

13Yeni mulinakulishasha akufunguluka kwa nganda ya Londembale. Mulishasha 
ngweni, “Twapwile tu vaka-nzili ngeci twafungulwile Kalenaime.” 

14Shukulu Kalunga Njambi Muka-nzili yoshe ikeye vavenya alinakwendeka 
ngwendi, “Yeni vanu va mu Isalele, njikamitumina muyati ngeci vakukale mu 

lifuti lyeni. Vakamiyandesa kutunda ku Ngila ya Hamate ku kunto nakweta ku 
muna ndonga Alamba mu mbwela.” 

Amose 7 

Cimona ca vimbimba mikumbi 

1Njamwene cimona cakutunda kuli Shukulu Kalunga wa Akamwa ya Vyoshe. Co 
mu cimona cije njamwene Shukulu Kalunga atanga njame ya vimbimba mikumbi 
te vanateje laja vimbuto vya mwene, co vimbuto vikwavo vyashangumukile 
kujovelela lalo.  

2Mu cimona cange njamwene vimbimba valya vimena vyoshe mu lifuti, co 
njendekele ngwange, “Shukulu Kalunga wa Akamwa ya Vyoshe sambesa vanu 
vove! Vatijo vayoya? Omwo vakevo vapwa vavandondo, vakuzeya! “ 

3Co Shukulu Kalunga watengulwile viyongola vyendi, co wendekele ngwendi, 
“Evi viwunamono kuvikalingiwa.” 

Cimona ca tuhya 

4Njamwene cimona cikwavo lalo cakutunda kuli Shukulu Kalunga wa Akamwa ya 
Vyoshe. Mu cimona cije njamumwene alivwaesela kunyanyamesa vanu vendi na 
cihiso ca tuhya. Co tuhya twenyekele nzinga yakama ya mema a kalunga, co 
twashangumukile kwenyeka lifuti. 

5Asinoni njendekele ngwange, “Likele, Shukulu Kalunga wa Akamwa ya Vyoshe! 
Vatijo vanu vove vasa kuyoya? Omwo vakevo vapwa vavandondo, vakuzeya! “ 

6Co Shukulu Kalunga watengulwile viyongola vyendi, co wendekele ngwendi, 
“Evi kuvikalingiwa lalo embwe.” 

Cimona ca mukole wakusetekesa vinjuvo 

7Njamwene cimona cikwavo lalo cakutunda kuli Shukulu Kalunga. Co mu cimona 
cije njamwene Shukulu Kalunga nemana kumukulo wa civumbe cije vatungisile 
na mukole wakusetekesa, co mu livoko lyendi mwakele mukole wakusetekesa 
vinjuvo.  

8Co wanjihwile ngwendi, “Amose, vika unamono?” Co njamukumbulwile 
ngwange, “Njamono mukole wakusetekesa. Asinoni wendekele kuli yange 
ngwendi, ‘Njilinakupangesa mukole ou mukukumwesa ngeci vanu vange vanapu 
ngwe civumbe cakwongomokela anja ya mukole. Co kunjikatengulula lalo 
viyongola vyange vyakuvanyanyamesa.  

9Ku mitambela kuje kuvakalemesela vatekulwila va Isake vakainyongesa. Co 
myela yakujela ya Isalele ikasiwuka. Njikatsiya naanga ya Yelovowame na 
mukwale.’” 

Amose na Amaziya 

10Asinoni Amaziya, muka-kukombelela wa ku Mbetele, watumine majwi kuli 
Mwene Yelovowame wa mu Isalele ngwendi, “Amose nakulingila munga 
yakukulwisa akati ka vanu va Isalele. Co majwi endi asa kuviisa lifuti lyoshe.  

11Amose alinakwendeka ngwendi, ‘Yelovowame akatsila mu nzita, co vanu va 
Isalele vakavatundisa mu lifuti lyavo nakuvatwala ku vunzinda.’” 

12Asinoni Amaziya wendekele kuli Amose ngwendi, “Muka-kwimanena 
unapwisamo oni! Iluka ku Yunda ukapangeleko vipangi vyakwambulula. 
Vanapande kukufweta a vipangi evi. 

13Kesi wambulwile lalo vuka-kwimanena kuno ku Mbetele embwe. Ou unapu 
mwela wa mwene wakulemesela, njuvo ya njambi yendi yakulemesela vanu 
voshe va mu lifuti.” 

14Co Amose wakumbulwile ngwendi, “Yange kesi nji muka-kwimanena 
wakwambulwila fweto embwe. Yange nji kanyungi, nji muka-kunyunga miti ya 
mikuyu.  

15Oloni Shukulu Kalunga ikeye wanjitundisile ku vipangi vyange vyakunyunga, co 
wanjishikile ngeci njambulule vuka-kwimanena kuli vanu vendi va mu Isalele.  

16Ngecivene, ololo tolilila ku majwi a Shukulu Kalunga. Yove ngwove kesi 
njambulwile Isalele vuka-kwimanena, co lalo ngwove kesi njambulwile lijwi 
njuvo ya Isake.  

17Ngecivene, yove Amaziya, Shukulu Kalunga nendeka kuli yove ngwendi, 
‘Munakazi wove akapwa cikwizi wa mu vitapalo, co vana vove vakavatsiila mu 
nzita. Lifuti lyove vakalitepesa nakulyana kuli vanu veka, co yove ni ukatsila mu 
lifuti lya vaka-kujeneka kukulaela. Co vanu va mu Isalele vakavatundisa mu lifuti 
lyavo nakuvatwala ku vunzinda.’” 

Amose 8 

Cimona ca mutonga wa vushuka 

1Njamwene cimona cikwavo lalo cakutunda kuli Shukulu Kalunga wa Akamwa ya 
Vyoshe. Co mu cimona cije njamwene mutonga wa vushuka.  

2Shukulu Kalunga wanjihwile ngwendi, “Amose, vika unamono?” Co 
njamukumbulwile ngwange, “Njamono mutonga wa vushuka.” Co Shukulu 
Kalunga wendekele kuli yange ngwendi, “Kukotoka kwa vanu vange va Isalele 
kunete. Kunjikatengulula lalo viyongola vyange vyakuvanyanyamesa.  

3A litangwa lije myaso ya mu lipela ikapwa mitambi yakulila. Vivimbi vakapwa 
vavangi vakalala kwoshe-ikwoshe. Vakavombila anja kujeneka kulinga muyoyo.” 

Kuvindama kwa Isalele 

4Tolilileni kuli evi, yeni vaka-kulyatangela vaka-kujeneka, nakunyongesa tuutu 
mu lifuti. 

5Co mulinakwendeka ngweni, “Matangwa akujela ahwe vwasi ngeci tulandese 
vimbuto vyetu. Litangwa Lyakuhwima lihwa simbu ikajo ngeci tulandese lalo 
vimbuto? Asinoni tukawezelele ku vindando vyetu, nakupangesa viseteko vya 
makuli, nakupangesa vipeseleso vyakunyanyamena vaka-kwija mukulanda kuli 
yetu.  

6Tukalandesa ndando yakama tiliku ije kuyesi na seo. Co tukawana kautu umo 
uje kasa kufweta likongo lyendi, nameme kufweta ndando ya vin̄aku, co 
tukamulanda akapwe ndungo.” 

7Shukulu Kalunga Njambi ya Isalele, nalisingi ngwendi, “Kunjikevala vilinga 
vyavo vya vuvi. 

8Ngecivene, asi akajaja, co munu woshe ali mu lifuti akalinyenga. Lifuti lyoshe 
likajaja, likakatuka nakunyekumuka ngwe muyikalingi Ndonga ya Nailo.  

9Simbu ikaija omo litangwa likazivala akati ka mutwe, co njikatengulula mutanya 
kuupwisa lisusulungu. Yange Kalunga wa Akamwa ya Vyoshe, njinendekamo.  

10Njikatengulula viwano vyeni kuvipwisa vusiwa, na myaso yeni yakujolela 
kuyipwisa mitambi yakulila. Mukateula mitwe yeni, co mukazala vikeleya. 
Mukapwa ngwe visemi vaje valila munavo umolika wa munalume. Litangwa lije 
likapwa lyalikalu akukotoka kwalyo.  

11 “Simbu ikaija omo njikatuma njala ya lyangengela mu lifuti. Vanu vakakala na 
njala, oloni kesi njala ya vyakulya, vakaziva lihwila, oloni kesi lihwila lya mema. 
Vakakala na njala na lihwila vya lijwi lya Shukulu Kalunga. Yange Kalunga wa 
Akamwa ya Vyoshe, njinendekamo. 

12Vanu vakendangana kutunda ku Lishali lya Mwongwa nakweta ku Lishali lya 
Menditelenyani, asinoni vakatunda ku kunto nakweta mu ngangela. 
Vakashakezeka lijwi lya Shukulu Kalunga noku-noku, oloni kuvakaliwana.  

13A litangwa lije nameme vambanda vavavwa na vakwenje va nzili vakalezumuka 
omwo lihwila.  

14Co vaje vakalisingi na tumponya twa ku Samaliya, vaje vakendeka ngwavo, ‘Ali 
njambi wa ku Ndani, ‘ nambe ngwavo, ‘Ali njambi wa ku Mbeleshemba, ‘ co vanu 
va cifwa eci vakawa, kuvakenduka lalo.” 

Amose 9 

Kusompa kwa Shukulu Kalunga 

1Njamwene Shukulu Kalunga nemana kumukulo wa mutula. Co washikile lishiko 
ngwendi, “Pupeni manene mitwe ya vimanda vya Njuvo yange ngeci vipamba 
vijaje. Vipokozoleni ngeci viwile a mitwe ya vanu. Co njikatsiila mu nzita vanu 
vaje vakasalao. Naumo wai akasalao, naumo wai akaputumuka.  

2Nameme nga vakainda vingila vyavo kwisi ya livu mu vukalo vwa vatsi, anga 
njikavawana. Nameme nga vakalonda mwilu, anga njikavashulwisamo 
nakuvanena ano asi.  

3Nga vakavanda akamwa ya Munkinda wa Kalemele, njikavashakezeka 
nakuvatundisao. Nambe nga vanjivandela kwisi ya mema a kalunga, co njikashika 
cikashama wa mu mema a kalunga ngeci avashume.  

4Nambe nga vitozi vavo vakavatwala ku vunzinda, co njikavashika ngeci 
vakavatsiye. Njinayongola kuvanyongesa, kesi kuvakwasa embwe.” 

5Shukulu Kalunga wa Akamwa ya Vyoshe ikeye akwata asi oshe, co asi ajaja, co 
voshe valiho valinyenga na vusiwa. Kaye koshe kakajalela nakunyekumuka ngwe 
Ndonga ya Nailo.  

6Shukulu Kalunga natungu limbo lyendi mwilu ya melu, co najala luvula lwendi 
ano asi. Ikeye akasana mema a kalunga nakuwetila ano asi. Lizina lyendi ikeye 
Shukulu Kalunga!  

7Shukulu Kalunga alinakwendeka ngwendi, “Yeni vanu va mu Isalele, 
njikamisinganyeka ngeci munjikasinganyeka vanu va ku Sundane. Njatundisile 
vaFilisitiya ku Kelete, na vaSilya njavatundisile ku Kile, ngwe munjamitundisile 
ku Ingito.  

8Yange Kalunga wa Akamwa ya Vyoshe, njilinakukenga a vumwene vwa Isalele 
ovu vwavuvi, co njikavunyongesa kuvutundisa ano asi. Oloni kunjikanyongesa 
vatekulwila voshe va Yakomba.  

9 “Njikashika lishiko, co vanu va mu Isalele vakavasala ngwe munu asala vimbuto 
mu musalo. Njikavasala akati ka miyati nakutundisa vaje voshe vangoco.  

10Vaka-vuvi vaje vali akati ka vanu vange vakavatsiila mu nzita, voshe vaje 
vendeka ngwavo, ‘Njambi kakatava vuvi ngeci vwete kuli yetu.’” 

Kwiluka kwa Isalele kwa kulutwe 

11 Shukulu Kalunga alinakwendeka ngwendi, “Litangwa likaija omo njikelwisa 
vumwene vwa Ndaviti vuje vunapu ngwe njuvo yakusiwuka. Co njikavwaesa 
vivumbe vyayo, nakuyiindula. Njikaitungulula nakuyipwisa ngwe muyafwile laja.  

12Co vanu va mu Isalele vakafungulula vije vyasalele mu lifuti lya Endome na 
miyati yoshe vaje vapwile vange laja.” Mukemwo mwalinakwendeka Shukulu 
Kalunga, uje akatava evi ngeci vilingiwe.  

13Shukulu Kalunga alinakwendeka ngwendi, “Matangwa akaija, omo vimbuto 
vikamena vwasi-vwasi ngeci simbu yakuviteja ikapwa yaindondo, na mikolovozi 
ya vushuka vwa vinyu, ikasalao kutunda ku mwaka umo nakweta ku mwaka 
ukwavo. Mikolovozi ya vushuka vwa vinyu ikafwika a minkinda, na a malundu 
akakala lalo mikolovozi ya vushuka vwa vinyu.  

14Njikelwisa vanu vange ku lifuti lyavo. Vakatungulula vinganda vyavo vije 
vyasiwukile, co vakakalamo, vakakuna vitungu vya mikolovozi ya vushuka vwa 
vinyu, nakunwa vinyu, vakalima vitungu nakulya vije vanalimimo.  

15Njikaka vanu vange mu lifuti lije linjavanene, co naumo wai akavatundisamo 
lalo.” Shukulu Kalunga Njambi yeni ikeye nendekamo.  

Ovandiya 

Ovandiya 1 

Shukulu Kalunga akahisa Endome 

1Eci cikeco cimona ca Ovandiya. Omu mukemwo mwendekele Shukulu Kalunga 
wa Akamwa ya Vyoshe a muyati wa Endome. Tunazivi lijwi linatundu kuli 
Shukulu Kalunga. Watumine muluwa ngeci aye akaleke miyati ngwendi, 
“Livwaeseni tukalwise muyati wa Endome.” 

2Shukulu Kalunga alinakwendeka ku muyati wa Endome ngwendi, 
“Mwavushunga njikakupwisa uwamundondo akati ka miyati, co voshe 
vakakuyeluwisa.  

3Mbunge yove ya kulyalesa inakukwisa, yove wakala mu cimpaka ca mamanya, 
nakutungila limbo lyove akamwa ya minkinda, co ulyendekesa mu mbunge yove 
ngwove, ‘Iyajo asa kunjiwisila asi? ‘ 

4Nameme upulwila mwilu ngwe ngonga, nakutungila njuvo yove akati ka 
vingongonosi, oloni nambe ngoco njikakuwisila asi.  

5 “Omo vezi vaija vutsiki, vaiva lika vije vivashaka. Omo vanu vakungulula 
vushuka vwa mikolovozi ya vinyu, co vakasezao lika vwavundondo. Oloni vitozi 
veni vanamimanesa muvavoshe njwa.  

6Yeni vatekulwila va Isau, vufuko vweni vanavupukula.  

7Vanu vaje mwalizivasanene navo, vanamisheke mu lifuti lyeni. Vanu vaje vakele 
mu kwoloka neni, ololo vanamifungulula. Vasamba veni va a mbunge vanamitela 
mweto, co vendeka ali yeni ngwavo, ‘Kuje kunyanyama kwavo vakelenakwo kuli 
kulijo? ‘ 

8 “A litangwa lije omo njikahisa Endome, njikanyongesa vanu vamwo 
vakunyanyama, nakumanesa mana avo oshe.  

9Vanalume vaka-kulwa va ku Temane vakalijujukila, co lishwalale woshe wa mu 
Endome vakamutsiya.  

10”Omwo mwevile nakutsiya vandolome veni, vatekulwila va Yakomba, co 
mukaziva shwamwa nakumiyengula ku myaka yoshe.  

11Mwemanene kumukulo a litangwa lije, omo vitozi vasiwilile asi vikolo vyavo. 
Mwapwile muvavavi ngwe vaka-kwija vaje vambatele vufuko vwa mu 
Yelusalema, nakulipangezelavwo akati kavo.  

12Yeni kumwapandele kulyalesa, a tuyando twa vandolome veni vali mu Yunda. 
Kumwapandele kuvwaelela, a litangwa lyakuvanyongesa. Kumwapandele 
kuvajola a tuyando twavo.  

13Kumwapandele kukovela mu nganda ya vanu vange, nakwambata vufuko 
vwavo, a litangwa lya tuyando twavo.  

14 Kumwapandele kwimana a masambwa-ngila, nakukwata vaje vavomboloka, 
kumwapandele kuvana mu mavoko a vitozi, a litangwa lya tuyando twavo.  

Njambi akasompa miyati yoshe 

15 “Litangwa lili muyehi omo yange Kalunga, njikasompa miyati yoshe. Muje 
muunalingi yove Endome, mukemwo lalo muvakakulinga nove. Vilinga vyove 
vikakwilukila yove vavenya.  

16Vanu vange vananwila nganja ya cihiso yakulula a lilundu lyange lyakujela. 
Oloni miyati yoshe vaje vanamizengeleka, anga vakanwa nganja ya cihiso ikwavo 
yakulula. Vakainwa yoshe njwa, co vakanyonga.  

Kuhyana kwa Isalele 

17 “Oloni a Munkinda wa Siyone, vamo vakavomboloka, co ukapwa mutambela 
wakujela. Vanu va Yakomba, vakashwana lifuti lyavushwana vwavo.  

18Vanu va Yakomba na vanu va Yosefa, vakapwa ngwe tuhya, vakanyongesa vanu 
va Isau, ngwe tuhya twenyeka vishati. Naumo wai mutekulwila wa Isau akayoya. 
Yange Kalunga, njinendekamo.  

19 “Vanu va ku Nengeve, vakatambula Lilundu lya Isau, vanu va ku Shefela, 
vakatambula lifuti lya Filisitiya, vakakala mu lifuti lya Efalime, na mu lifuti lya 
Samaliya, vaMbenjemani vakatambula lifuti lya Ngilyande.  

20Mashwalale va vinzinda va ku Hala, vakeluka nakutambula lifuti lya Fonisha, 
kweta na ku kunto ya Zelefate. Vinzinda va mu Yelusalema vaje vali mu 
Shefelande, vakatambula vinganda vya Nengeve.  

21Vanalume vaka-kuhyana va mu Yelusalema, vakashwana Endome. Shukulu 
Kalunga vavenya akapwa Mwene.” 

Yona 

Yona 1 

Yona avyana kwononoka Shukulu Kalunga 

1 Lijwi lya Shukulu Kalunga lyezile kuli Yona muna Amitai ngwalyo,  

2 “Ya ku Nenevayi, nganda ije yakama, ukavambulwile, omwo njinamono vuvi 
vwa vanu vamwo.” 

3Oloni Yona watewelele ku Tashishi kutunda kuli Shukulu Kalunga. Co waile ku 
Yopa, kuje wakawaneneko vwato vwakama vuje vwakele nakuya ku Tashishi. Co 
wafwetele mwombo wa vungenzi vwendi, wakovelele mu vwato amo na vaka-
kujavula ngeci aye ku Tashishi, akakale kulyala na Shukulu Kalunga.  

4Oloni Shukulu Kalunga watumine lihunzi lyakama manene a mema a kalunga, co 
mankimba angwanjangele manene ngecivene, vuje vwato vwashakele kutavuka.  

5Co vaka-kujavula voshe vazivile lyova manene, ngeci munu na munu 
watambekele kuli njambi yendi. Co vombangelele vivala mu ndonga ngeci vwato 
vwehuke. Oloni a simbu ije, Yona nakovela laja mukati-kati ka vwato nalala 
mbolila.  

6Mukulunu wa vaka-kujavula vwato wamuwanenemo, co wamwihwile ngwendi, 
“Omwo vikajo unalalela tulo twangacije? Induka ulombele kuli njambi yove ngeci 
atukwase. Acimo atuzivilako mema ku mbunge, ngeci kesi tunyonge.” 

7Asinoni vaje vaka-kujavula valyendekesele umo na mukwavo ngwavo, “Ijeni 
tutae ngeci tuwane iyajo umo nanena vukalu ovu akati ketu.” Vataele, co ngombo 
yashumine Yona. 

8Ngecivene, vamwihwile ngwavo, “Iyajo nanena vukalu vwoshe ovu ali yetu? 
Vipangi vyove vika? Utunda kuli? Kwimbo lyeni kuli? U muyati muka?” 

9Yona wavakumbulwile ngwendi, “Yange nji kaHevelu. Njikalemesa Shukulu 
Kalunga, Njambi wa mwilu, uje watangele mema a kalunga na kaye.” 

10Yona wavalekele muje mwatewele kuli Shukulu Kalunga. Vaka-kujavula 
vazivile manene lyova, co vamwihwile ngwavo, “Vikajo unalingilamo?” 
(Vazivukile ngeci natewa kuli Njambi, omwo navalekele laja. ) 

11Co vamwihwile ngwavo, “Cuma mukajo citulinga kuli yove ngeci lihunzi eli 
lilendemane?” Omwo mankimba acitwaleleo kungwanjanga.  

12Yona wavakumbulwile ngwendi, “Njikakuleni munjumbile mu mema a kalunga 
ngeci kulendemane. Njazivuka ngeci omwo mulonga wange mukemwo lihunzi 
lyakama linaija ali yeni.” 

13Nameme ngoco vaka-kujavula vesekele manene kwilwisa vwato ku nunda oloni 
kuvasele, omwo mankimba atwaleleo kungwanjanga manene.  

14Ngecivene, vatambekele kuli Shukulu Kalunga ngwavo, “Yove Shukulu Kalunga, 
tulomba kuli yove ngeci kesi utunyanyamese a mwonyo wa munu ou. Co kesi 
utuhise akutsiya munu wakujeneka mulomga omwo yove Shukulu Kalunga 
unalingi ngwe muunashaka.” 

15Asinoni vakakwile Yona nakumumbila mu mema a kalunga. Co mema a kalunga 
alikelele kungwanjanga.  

16Asinoni vaje vaka-kujavula vazivilile Shukulu Kalunga lyova, co vakombelelele 
n̄ombelo kuli Shukulu Kalunga nakulikumiiya nendi.  

17 Oloni Shukulu Kalunga watumine liisi lyakama manene kuleula Yona, co Yona 
wakele mwimo lya isi matangwa atatu mutanya na vutsiki.  

Yona 2 

Lilombelo lya Yona 

1Omo Yona wakele mwimo lya isi, walombelele kuli Shukulu Kalunga Njambi 
yendi ngwendi,  

2 “Mu tuyando twange, njatambekele kuli yove Shukulu Kalunga, co 
wanjikumbulwile. Mwisi mu lifuti lya vatsi, njatambekele ngeci unjikwase, co 
wazivile lijwi lyange.  

3Wanjumbilile a nzinga, akati-kati ka mema a kalunga, kuje mema 
anjizengelekele, na mankimba ove oshe akama nakukuma kwawo anjikupwile.  

4Njayongwele ngwange unanjumbila kuti, kutunda kuli yove, co kunjikamono 
lalo Njuvo yove yakujela.  

5Co mema anjizuvikile mbwita, nakunjifwika zimungulu, co vikele-kele 
vyalizengelele ku mutwe wange.  

6Njashelumukile kwisi-kwisi manene, ku vushangumukilo vwa minkinda, mu 
lifuti muje vikolo vyamwo vyakupatelela myaka yoshe. Oloni yove Shukulu 
Kalunga Njambi yange, wanjitundisile na mwonyo wange mu lifuti lya vatsi.  

7Omo njalezumukile, asinoni njalombelele kuli yove Shukulu Kalunga, na 
lilombelo lyange lyetele kuli yove, co mu Njuvo yove yakujela wanjizivile.  

8Voshe vaje vaka-kulemesa tumponya twangoco vanakukengesa nima yove 
Muka-kutetela.  

9Oloni yange njikaimba nakukwalesa, nakukombelela n̄ombelo kuli yove, 
nakulinga vije njalikumiiye. Kwamena kwatunda kuli Shukulu Kalunga! “ 

10Asinoni Shukulu Kalunga washikile isi ngeci ashanjele Yona a nunda.  

Yona 3 

Yona ononoka Shukulu Kalunga 

1Lijwi lya Shukulu Kalunga lyezile lalo kuli Yona ngwalyo,  

2 “Ya ku Nenevayi, nganda ije yakama, ukambulule kuli vanu lijwi eli linjikuleka.” 

3Ngecivene, Yona wononokele lijwi lya Shukulu Kalunga, co wakatukile waile ku 
Nenevayi. Nenevayi yapwile nganda yakama manene, kuvanga kuyenda 
matangwa atatu kutunda ku shongo imo nakweta ku shongo ikwavo asinoni 
uyimanese.  

4 Ngecivene, Yona washangumukile kwita mu nganda, co omo wendele litangwa 
lyoshe, waile nakwimana-imana nakwambulula ngwendi, “Kunasala matangwa 
makumi awana lika Nenevayi vakayinyongesa! “ 

5Co vanu vaka-Nenevayi vakulaelele lijwi lya Njambi, co vayongwele ngeci munu 
na munu napande kulikela kulya. Ngecivene, vanu voshe kushangumukila ku 
wakama nakweta ku wamundondo, vazalele vikeleya mukumwesa ngeci kuma 
vanatenguluka.  

6Omo mwene wa Nenevayi wazivile muzimbu ou, wakatukile a litanda lyendi, 
washulwile vuzalo vwendi vwa vumwene, wazalele cikeleya, co watumbamene 
mu lito.  

7Asinoni wambulwile kuli vanu voshe va mu Nenevayi ngwendi, “Eli likelyo 
lishiko linatundu kuli mwene na vamyata vendi ngwavo, ‘Naumo wai alya cuma. 
Vanu voshe na vingombe na vimanga, vavavindike kulya nameme kunwa.  

8Vanu voshe vanapande kuzala vikeleya, co vimuna navo lalo vavafwike vikeleya. 
Munu woshe napande kulombela na kulongwa kuli Njambi, nakwecela vingila 
vyendi vyavivi na kupenga-penga kwendi.  

9Amo Njambi akatengululako viyongola vyendi, amo ikeye akalikela kuluvala, 
cooni kutukanyongo! ‘ “ 

10Omo Njambi wamwene vije vivalingile vaka-Nenevayi, na muje lalo muvecelele 
vingila vyavo vyavivi, co wavazivilile mema ku mbunge, co kavanyanyamesele 
ngwe muje mwashakele kulinga.  

Yona 4 

Kuluvala kwa Yona na mema ku mbunge a Njambi 

1Oloni cuma eci kucavwaelelesele Yona, co waluvalele.  

2Co walombelele kuli Shukulu Kalunga ngwendi, “Yove Shukulu Kalunga, kuma 
omu kesi mukemwo munjendekele omo njakele kwimbo lyetu? Evi vikevyo 
vinjatewelele vwasi-vwasi ku Tashishi! Omwo njazivukile ngeci yove wapwa u 
Njambi wa ngozi na mema ku mbunge, kuwesi kuluvala vwasi, visimbu vyoshe u 
muka-kutetela na cizemo cije kucesi kutenguluka, simbu yoshe watava 
kutengulula viyongola vyove kujeneka kunyanyamesa.  



1623 

©The Bible Society of Zambia, 2006. 

 

3Ngecivene, ololo, Shukulu Kalunga, tambula mwonyo wange. Mwamuvwa kuli 
yange kutsa kutuvakana kuyoya.” 

4 Co Shukulu Kalunga wamukumbulwile ngwendi, “Kuma cinakupande kuluvala 
ndi?” 

5Co Yona watuukile anja ya nganda watumbamene asi ku mutambela wa mu 
ngangela. Co watungile lipapela lyendi nakutumbama mwisi ya munzinze walyo, 
mukuvandamena vika vikalingiwa mu Nenevayi. 

6Asinoni Shukulu Kalunga Njambi wamenesele mono ngeci Yona akale mu 
munzinze avwaelele. Co Yona wavwaelelele manene na ije mono.  

7Oloni alikaki a mungulungengu, Njambi washikile likoloto kulenda ije mono, co 
yajujwamene.  

8Co omo litangwa lyatuukile, Njambi watumine lihunzi lya mu ngangela 
lyakushaluka. Ngecivene, Yona washakele kulezumuka ku ntwima ya litanya lije 
lyamutwililile mu mutwe wendi. Co walombelele ngeci atse kutuvakana kuyoya.  

9Oloni Njambi wendekele kuli Yona ngwendi, “Kuma cinakupande kuluvala a 
mono eyi ndi?” Co Yona wamukumbulwile ngwendi, “Mwamuvwa kuli yange 
kuluvala nameme vene kutsa.” 

10Shukulu Kalunga wendekele kuli Yona ngwendi, “Eyi mono yakolele a vutsiki 
vumolika, co alikaki yomine, nacimo cai walingile a ikeyo. Co yove lalo 
kuwayimenesele nambe kuyongozola, oloni yove unayizivila ku mbunge 
kuvavala.  

11Kuma yange kunjasa kuzivila mema ku mbunge Nenevayi, nganda ije yakama, 
muje muli vanu vanatuvakana 120, 000 vaje kuvazivuka vuvwa na vuvi, amo na 
vimuna vavangi ndi?” 

Mika 

Mika 1 

1 A matangwa akushwana kwa Yotame, na Ahaze, na Hezekiya vimyene va mu 
Yunda, Shukulu Kalunga wendekele kuli Mika, uje watundile ku nganda ya 
Moleshete. Shukulu Kalunga washolwele vyuma vyoshe evi kuli Mika, vyuma 
vyoshe vije vikalingiwa a Samaliya na Yelusalema.  

Cihiso a Samaliya na a Yelusalema 

2Tolilileni yeni miyati yoshe ya vanu, zivisiseni yeni voshe mwakala ano asi! 
Shukulu Kalunga wa Akamwa ya Vyoshe akambulula vukaleo ali yeni. Tolilileni! 
Alinakwendeka kutundilila mu Njuvo yendi ya mwilu.  

3Shukulu Kalunga akaija kutundilila mu mutambela wendi wakujela, akashuluka 
asi nakwendangana akamwa ya minkinda.  

4Asinoni minkinda ikasangunuka mwisi yendi ngwe vulongo vuli mu liko, 
iketikila mu vimbongo ngwe mema alinakwitikila asi kutunda ku lilundu.  

5Evi vyoshe vikalingiwa omwo vanu va mu Isalele vanalingi vuvi na 
kutengulukila Njambi. Iyajo ivavayesa akutengulukila kwa Isalele? Kuma kesi 
Samaliya ndi? Iyajo uje ali na mulonga wa vukwizi mu Yunda? Kuma kesi 
Yelusalema ndi?  

6Ngecivene, Shukulu Kalunga alinakwendeka ngwendi, “Samaliya njikaipwisa 
mambo ya mamanya, mutambela wakukuna mikolovozi ya vushuka vwa vinyu. 
Njiketila mamanya akutungisa nganda mu cimbongo, nakuseza luvula lwa 
nganda lwangoco.  

7Vinjambi vavo va seo vakavasanyozola vimbazuvwila-mbazuvwila. Fweto yayo 
yoshe akupwa cikwizi vakayenyeka, na tumponya twayo twoshe tukemuka 
numbo ya mamanya, co vaka-Samaliya vakakungulula fweto yavo akupwa 
cikwizi. Co vije vimbongo lalo vakavifweta vikwizi kweka.” 

8Asinoni Mika wendekele ngwendi, “Omo a evi, njikalila nakulinyenga. 
Mukumwesa vusiwa vwange, co njikenda mendi-mendi na mutotototo. Njikalila 
ngwe mbanje, co njikasikoka ngwe nkumbwa.  

9Vimbandu vya vaka-Samaliya kuvasa kuvisaka. Yunda na ikeye ashaka kuvinja 
vimbandu vyakulifwa, tuyando tunete laja mu vikolo vya Yelusalema, kuje 
kuvakala vanu vange.” 

Citozi ashwenya ku Yelusalema 

10Kesi muleke vitozi vetu mu Ngate akuhyana kwetu, kesi muvatavese kumimona 
mumulila kutendeka. Vanu va Mbete Leyafela mweseni kukulaela akulyalanga 
mu likungu.  

11Yeni vanu va Shafi, yeni mu vunzinda mutotototo na shwamwa. Vaje vakala mu 
Zanane kesi vatunde mu nganda yavo. Omo muziva vanu va Mbetezele valila, 
mukazivuka ngeci kukwesi muka-kwija kuje wai.  

12Vandameneni vuvwa yeni vanu va Malote, omwo tuyando twakama tunatundu 
kuli Shukulu Kalunga, tunete na ku cikolo ca Yelusalema.  

13Yeni mwakala mu Lakishe, kutileni vimulu vyeni ku matemba. 
Mwatembunwinine vuvi vwa Isalele, co ngeci mwakokelele Yelusalema mu vuvi.  

14Co ololo, vanu va mu Yunda, vasalesa ngwavo saleniho vaka-nganda ya 
Moleshete Ngate. Vimyene va mu Isalele kuvakatambula vukwasi kuli vaka-
nganda ya Akizimbu.  

15Vanu va Malesha, Shukulu Kalunga akamyana ku mavoko a citozi, uje 
akafungulula nganda yeni. Vantwama va Isalele vakaya nakulishweka mu 
linzenzengoma ku Andulame. 

16Vanu va ku Yunda, teuleni vin̄ambu vyeni a simbu ya vusiwa a vanike 
vamwazema. Liteuleni mandya ngwe makuvi, omwo vana veni vakavatundisa 
kuli yeni nakuvatwala mu vunzinda.  

Mika 2 

Vwana vwa vaje vaka-kuyandesa tuutu 

1Cikapwa cacikalu manene kuli vaje vatumba matumbe amavi oku vanalala. Omo 
kukya mutondo, vwasi-vwasi omo vanawana simbu, co valinga vuvi vuje 
vuvanayongola.  

2Omo vashaka mahya, co vawambata, omo vashaka vinjuvo, co vavitunga. Naimo 
naanga ya munu nambe cuma cili mwamuvwa cai.  

3Ngecivene, Shukulu Kalunga alinakwendeka ngwendi, “Njilinakuyongola kunena 
tuyando twakama ali yeni, co kumukasa kuvanda embwe. Mukakala mu vukalu, 
co kumukende na kulyalesa lalo.  

4Omo ije simbu iketa, vanu vakendeka majwi amavi ali yeni kupwa cimweso ca 
tuyando twakama, co vakaimba mwaso uje wa vusiwa ali yeni ngwavo, 
‘Tunanyongo njwa! Shukulu Kalunga natutambula lifuti lyetu nakulyana kuli vaje 
vatukwatele vunzinda.’” 

5Ngecivene, omo simbu ikaija yakwilwisila vanu va Shukulu Kalunga lifuti lyavo, 
co kukukakala mutambela weni.  

6Vanu vakanjambulwila nakwendeka ngwavo, “Kesi utwambulwile. Kesi 
utwambulwile ovyo vyoshe. Njambi kakatuzivisa shwamwa embwe.  

7Kuma mwayongola ngeci vanu va mu Isalele vali mu cisingo ndi? Kuma Shukulu 
Kalunga kasa kuvandamena ndi? Kuma asa kulinga vyuma vyangacije ndi? Kuma 
kesi kwendeka mwamuvwa kuli vaje vaka-kulongwa ndi?” 

8Co Shukulu Kalunga wakumbulwile ngwendi, “Munalwisa vanu vange ngwe 
vitozi. Mwambata tupote kujeneka mema ku mbunge kuli vaje vaita omo veluka 
ku nzita.  

9Musheka vanakazi va vanu vange a membo avazema, co munevi vana vavo 
vavivezikiso vyange ku myaka yoshe.  

10Katukeni muye, kukwesi mwamuvwa lalo kuno embwe. Vuvi vweni vunaviisa 
uno mutambela nakuunyongesa woshe njwa.  

11 “Ava vanu vashaka muka-kwimanena uje wa vishaki na makuli, nakwendeka 
ngwendi, ‘Njambulula ngeci vinyu na vwala vikamitumina! ‘ 

12 “Oloni njikamikungulwila amolika, yeni vanu voshe va mu Isalele vaje 
vanasalao. Njikamikungulwila amolika ngwe vimanga veluka ku vutanga. Ngwe 
vulilo vunashulu na vimanga, lifuti lyeni likakala na vanu vavangi.” 

13Njambi akavashokolwela ngila, nakuvatwamenena kutunda mu vunzinda. Co 
vakatavozola vikolo vya nganda nakuliila ngoco. Mwene wavo, Shukulu Kalunga 
akavatundisamo.  

Mika 3 

Mika avayesa vantwama va vaIsalele 

1Tolilileni yeni vaka-kushwana va Isalele! Munapande kuzivuka vushunga,  

2oloni mwazinda vije vyavivwa nakuzema vije vyavivi. Mujuva vanu vange oku 
vaciyoya nakuvajamozola mishuni a vitsiya vyavo.  

3Mulya situ ya vanu vange. Mujuva cikonde cavo, mupokozola vitsiya vyavo 
vipazu-vipazu, nakuviteleka ngwe situ ya mu ndeo.  

4Simbu ilinakwija omo mukalilila kuli Shukulu Kalunga, oloni kakamikumbulula, 
kakatolilila ku malombelo eni, omwo munalingi vuvi.  

5Vanu vange vanavakwisa kuli vaka-kwimanena vaje vakulaesa kwoloka kuli vaje 
vavafweta, oloni vambulula muzimbu wa nzita yakujujwisa kuli vaje vajeneka 
kuvafweta. Shukulu Kalunga alinakwendeka kuli ava vaka-kwimanena ngwendi,  

6Vaka-kwimanena, litangwa lyeni ololo lihwa, litangwa lilinakumitokela. Omwo 
mulinakutanganesa vanu vange, co kumukakala na vimona vya vuka-kwimanena, 
co kumukasa kuumikiya cuma cai.  

7Vaje vakomikiya vya kulutwe vakashauka akwonwa kumona vivomikiiye. Voshe 
vakavaya omwo Njambi kakavakumbulula.  

8Oloni ngeci mwange, Shukulu Kalunga nanjishulisa na munzinzime wendi na 
nzili yendi, nakunjana mana a vushunga nakusimpa mukuleka vanu va mu Isalele 
vuvi vwavo muvwafwa. 

9Njitolilileni, yeni vaka-kushwana va Isalele, yeni vaje vazinda vushunga 
nakutengulukila ku vuvi.  

10Mulinakutunga nganda ya Njambi, Yelusalema a luvula lwakulitsiya vushunga. 

11Vaka-kushwana nganda vashika na mazika-kanwa, vaka-kukombelela 
vanungulula Mashiko na fweto, co vaka-kwimanena vambulula vya vuka-
kwimanena na vimbongo. Oloni vanajendamena ali Shukulu Kalunga omo 
vendeka ngwavo, “Shukulu Kalunga ali netu. Nacimo cuma cacivi cai ciija kuli 
yetu.” 

12 Ngecivene, omwo yeni, Siyone vakailima ngwe lihya, co Yelusalema ikemuka 
numbo ya vivumbe, na lilundu lya Njuvo ya Shukulu Kalunga likemuka shwata.  

Mika 4 

Kushwana kwa kwoloka kwa Shukulu Kalunga 
(Isa 2:1-4) 

1Mu matangwa a kulutwe munkinda aje ali Njuvo ya Shukulu Kalunga, ukapwa 
waulaja manene kutuvakana malundu oshe, miyati ya vanu vavangi vakaija 
kuukewo,  

2co vanu vawo vakendeka ngwavo, “Tulamateni a lilundu lya Shukulu Kalunga, 
ku Njuvo ya Shukulu Kalunga Njambi ya Isalele. Omwo akatulongesa vije 
vyashaka ngeci tuvilinge, tukenda mu vitapalo vyanaangula. Omwo vilongesa vya 
Shukulu Kalunga vitundilila mu Yelusalema, akendeka ku vanu vendi kutundilila 
mu Siyone.” 

3 Asinoni akasompa vin̄anda akati ka miyati ya vanu, nakupwa muka-kusompa 
wa miyati yakama ya vanu kuyehi na kulyala. Vakafula mikwale yavo kupwa 
matemo, na makunga kupwa vimoko vyakunongesa miti. Miyati ya vanu 
kuvakalilwisa umo na mukwavo, co kuvakalilongesa kulwa nzita lalo embwe.  

4 Vakakala mu kwoloka akati ka mikolovozi ya vushuka vwa vinyu yavo na miti 
ya mikuyu yavo, co naumo wai akavazivisa lyova. Shukulu Kalunga muka-nzili 
yoshe nakulaesa eci.  

5Muyati woshe wa vanu valemesa nakwononoka njambi yavo wa kamponya, 
oloni yetu tukalemesa nakwononoka Shukulu Kalunga Njambi yetu ku myaka 
yoshe.  

VaIsalele veluka kutunda mu vunzinda 

6Shukulu Kalunga alinakwendeka ngwendi, “Simbu ilinakwija, omo 
njikakungulula vanu vaje vanjanyanyamesele, vaje vayandelele mu vunzinda.  

7Njikatengulula vaje vilema kupwa vanu vakukulaela. Oloni njikashangumuka 
mwamuha na vaje vanasalao, co vakapwa muyati wakama. Co njikavashika a 
Munkinda wa Siyone tunde aje na ku myaka yoshe.” 

8Ngwe ali yove Yelusalema, muje mwalinakunyungila Njambi vanu vendi, ngwe 
kanyungi ali a kaposhi kendi mukunyunga vanu vendi, ukapwa nganda yakama 
ya vumwene vuje vwapwile vwove akulivanga.  

9Omwo vikajo ulinakulilila nakutendeka? Omwo vikajo ulinakuyandela ngwe 
munakazi ali a funga? Omwo kuwesi na mwene, co lalo na vaka-kunangula vove 
vanatsi ndi?  

10Yeni vanu va mu Yelusalema ziveni mushongo nakulinyenga ngwe munakazi ali 
a funga, co ololo mukaseza nganda nakukakala mushandangala yangoco. Mukaya 
ku Mbambilone, oloni kuje Shukulu Kalunga akamyamena ku vitozi veni.  

11Miyati ya vanu vavangi vanalikungulula nakumilwisa. Vendeka ngwavo, 
“Yelusalema vanapande kuyinyongesa! Tukamona ije nganda inanyongo! “ 

12Oloni miyati ije, kuvazivuka viyongola vya Shukulu Kalunga. Kuvanangukile 
ngeci vanalikungulula amolika mukuvanyanyamesa mu cifwa cimolika muje 
muvakanena tiliku kukujungula.  

13Shukulu Kalunga alinakwendeka ngwendi, “Vanu va mu Yelusalema, yeni 
nakunyanyamesa vitozi veni! Njikamitakamesa ngwe ngombe wa nkomba wa 
vimbinga vya vutale na vimbemba vya vunengu. Mukatsena miyati yaingi ya vanu 
na vufuko vwavo na nzita, co mukavwana kuli yange Kalunga wa kaye koshe.” 

Mika 5 

1Vanu va mu Yelusalema, kungululeni mashwalale veni! Vanatuzengeleka! 
Valwisa ntwama wa Isalele!  

Njambi akulaesa muka-kushwana kutunda ku Mbetelehema 

2 Shukulu Kalunga alinakwendeka ngwendi, “Yove Mbetelehema Efaleta yove 
wapwa uwamundondo akati ka vinganda vya mu Yunda, oloni kuli yove 
kukatunda muka-kushwana Isalele, uje naanga yendi yakeleko tunde ku san̄ulu.” 

3Ngecivene, Shukulu Kalunga akana vanu vendi mu mavoko a vitozi vavo noo 
munakazi uje nakiti munendi wa munalume. Asinoni vavushoko vwendi vaje 
vasalele mu vunzinda vakeluka nakulipandakana na vaIsalele.  

4Omo akaija, akashwana vanu vendi na nzili yakutunda kuli Shukulu Kalunga na 
vukama vwavavenya Shukulu Kalunga Njambi. Vanu vendi vakakala mu kwoloka 
omwo vanu va mu kaye mwoshe vakamona vukama vwendi,  

5co ikeye akanena kwoloka.  

Kwamena na cihiso 

Omo vaAsilya vakazengeleka lifuti lyetu nakuvujula vivumbe vyetu, co tukalanya 
vantwama vetu va nzili ngeci vakuvalwise.  

6 A nzili ya vitwa vakafungulula Asilya, na lifuti lya Nimelonde, co vakatwamena 
kuli vaAsilya omo vakovela mu lifuti lyetu.  

7Vanu va Isalele vaje vasaleleo vakapwa ngwe lime lyakutunda kuli Shukulu 
Kalunga lya a miyati yoshe ya vanu, ngwe nyonzi ya vusuku-mbundu ya a 
vimena. Vakakenga lika kuli Njambi, kesi kuli munu.  

8Co vaje vasaleleo vakapwa akati ka miyati ya vanu ngwe ndumba ashakezeka 
tusitu mu shwata nambe ngwe ndumba ali akati ka vimanga, avakwata, co 
avasanyozola vimbazuvwila-vimbazuvwila, co kukwesi umo akavamena.  

9Isalele akafungulula vitozi vendi nakuvanyongesa voshe njwa.  

10Shukulu Kalunga alinakwendeka ngwendi, “A litangwa lije njikambata tuvalu 
tweni nakunyongesa matemba eni.  

11Njikanyongesa vinganda vya mu lifuti lyeni nakusiwula vimpaka vyeni vyoshe.  

12Njikanyongesa vyemba vyeni, co kumukakala lalo na vimbanda. 

13Njikanyongesa tumponya tweni na vimanda vyeni vya mamanya vyakujela, co 
kumukalemesa lalo vyuma vije vimukapanga.  

14Njikasiwula vimweso vya Ashela njambi wa munakazi mu lifuti lyeni 
nakunyongesa vinganda vyeni.  

15Co mu vukalu vwange vwakama njikalinga shambandinga miyati yoshe ya vanu 
vaje kuvanjononokele.” 

Mika 6 

N̄anda ya Shukulu Kalunga na Isalele 

1Tolilileni ku vije vyendeka Shukulu Kalunga ngwendi, “Katuka, endeka n̄anda 
yove ku munkinda, co malundu azive vije viwendeka. Tavesa minkinda na 
malundu vazive vije viwendeka.  

2 “Yeni minkinda, yeni luvula lwa ku myaka yoshe lwa asi, tolilileni ku n̄anda ya 
Shukulu Kalunga! Shukulu Kalunga ali na n̄anda na vanu vendi. Akasompesa 
Isalele.” 

3Co Shukulu Kalunga wehwile ngwendi, “Vanu vange, vikajo njinalingi kuli yeni? 
Mu cifwa mukajo njinapu citele kuli yeni? Njikumbululeni.  

4 Njamitundisile mu Ingito, nakumipatula mu vundungo. Njatumine Mosesa, na 
Alone, na Milyamu mukumitwamenena.  

5 Vanu vange, anukeni vije vyayongwele kulinga Mwene Mbalake wa Mowavi kuli 
yeni, na muje mwamukumbulwile Mbalame muna Mbeole. Anukeni vyuma vije 
vyalingiwile a ngila mukutunda ku cilombo ca Shitime nakweta ku Ngilingale. 
Anukeni vyuma vije, co mukananguka vije vinjalingile mukumyamena.” 

Vije vyashaka Shukulu Kalunga 

6Vikajo vinjikatwala kuli Shukulu Kalunga Njambi wa mwilu, omo njiya 
nakumulemesa? Kuma njasa kutwala vana va vingombe vavavwa manene 
mukwenyeka kupwa vin̄ombelo kuli ikeye ndi?  

7Kuma Shukulu Kalunga akavwaelela nga njimutwalela vimanga vavangi-vangi 
nameme mazi amangi a olive a kuhwa? Kuma njasa kumwana munange wa 
ntwatwa kupwa n̄ombelo yakufweta vuvi vwange ndi?  

8Embwe, Shukulu Kalunga natuleke vije vyavivwa vyashaka kuli yeni vikevyo evi, 
kulinga vije vya vushunga nakumwesa cizemo cije kucesi kutenguluka nakuyoya 
mu kulitombola na kulikeesa kuli Njambi yeni.  

9Cinapu cuma ca mangana kukomoka Shukulu Kalunga. Alinakutambeka ku 
nganda ngwendi, “Tolilileni yeni vanu vaje vanalikungulwila mu nganda!  

10Mu vinjuvo vya vaka-vuvi muli vufuko vuje vawanene akujeneka kulongwa. 
Veseka seteko ya makuli, cuma cije cinjazinda.  

11Vatijo njasa kusambesa vanu vaje vapeselesa vipeseleso vya makuli na vulemu 
vwa makuli?  

12Vaka-kufuka veni va mu nganda valinakukwisa tuutu, co muvavoshe munapu 
vaka-makuli.  

13Ngecivene, njinashangumuka kumilwisa na vin̄ome nakuminyongesa omwo ya 
vuvi vweni.  

14Mukalya, oloni kumukakuta. Co simbu yoshe mukakala na njala. Mukatulika 
vyuma, oloni kumukasa kuvinyunga, coshe cimukatulika njikacinyongesa mu 
nzita. 

15Mukakuna vimbuto, oloni kumukaviteje. Mukakamuna mazi ku olive, oloni 
kumukaavwava. Mukalinga vinyu, oloni kumukavinu.  

16 Eci cikalingiwa omwo munakavangeya vilinga vyavivi vya Mwene Omeli, na 
munendi Mwene Ahave. Munakavangeya mashiko avo, ngecivene, 
njikaminyongesa. Co vanu voshe vakamishaula. Vanu vange vakamishaula 
kwoshe-ikwoshe.” 

Mika 7 

Isalele inaviya 

1Kukwesi cinyangavili! Njinapu ngwe uje ali na sholovya ya mukolovozi wa 
vushuka vwa vinyu nambe vushuka vwa miti ya mukuyu, oloni kasa kuvuwana 
ku miti.  

2Kukwesi munu wa kulongwa nasala mu lifuti, naumo wai wa kulongwa kuli 
Njambi. Vanu voshe vanavandamena simbu yakutsiya. Vanu voshe 
valinakuyomba vandolome vavo ngeci vavatsiye.  

3Voshe vazivuka manene kulinga vuvi. Vantwama vashaka vwana, co vaka-
kusompa vatambula mazika-kanwa. Muka-kutsimana avaleka vije vyashaka, 
ngecivene, voshe vatumba matumbe amavi.  

4Nameme vana vavavwa vakwononoka manene, oloni vanapu ngwe shaku 
yangoco. Litangwa likaija omo Njambi akanyanyamesa vanu, ngwe muje 
mwavanangwile ali vaka-kunyunga vavo vaka-kwimanena. Co ololo vali mu 
citanga.  

5Kesi utave mundambo wove nameme kukulaela musamba wove. Nyanyama 
nameme vije wendeka na munakazi wove.  

6 A visimbu evi vana kuvakononoka vaishavo, co vana va vanakazi vakalwisa 
vainavo, na vambanda vakalwisa vainamweno, co vitozi va munu vakapwa vanu 
vaje va mu naanga yendi vavenya.  

7Oloni yange njikakengelela kuli Shukulu Kalunga, njikavandamena nakukulaela 
kuli Njambi uje akanjamena. Njambi yange akanjiziva.  

Shukulu Kalunga amena vanu 

8Vitozi vetu, kesi muvwaelele omwo tuyando twetu! Twasa kuwa, oloni 
tukenduka lalo, twasa kutumbama mu lisusulungu, oloni Shukulu Kalunga 
atwana ceke.  

9Tunavulumwina Shukulu Kalunga. Ngecivene, tunapande kuyanda omwo 
kuluvala kwendi noo atwamena. 

10Asinoni vitozi vetu vakacimona, co vakashaula vitozi vaje vene vatuyandesele 
kutwihula ngwavo, “ali kulijo Shukulu Kalunga Njambi yeni?” Tukavamona 
vavafungulula nakuvalyatangela asi ngwe vutome mu vitapalo.  

11Vanu va mu Yelusalema, simbu yakutungulula vivumbe vya nganda ilinakwija. 
A simbu ije vene lifuti lyeni likapwa lyakama. 

12Vanu vove vakeluka kuli yove kutunda ku mitambela yoshe, ku Asilya mu 
ngangela, na ku Ingito mu mbwela, na mu lifuti lya Yufuleti, na kulyala ku mema a 
kalunga na ku minkinda. 

13Oloni lifuti likapwa ngundu omwo ya vuvi vwa vaje valimo.  

Mema ku mbunge a Njambi ali Isalele 

14Shukulu Kalunga pwa kanyungi ka vanu vove, vanu vaje vaunaangula. Nameme 
vakala mwavo lika valyangunukila mu mambo, oloni kuli livu lya vwilo kuje 
kuvanalizengeleka. Vatave ngeci vakale mu lifuti lya mwila wauvwa lya 
Mbashane na Ngilyande ngwe muje muvayongwele laja.  

15Shukulu Kalunga, panga vikomokeso kuli yetu ngwe muje muwalingile a 
matangwa aje omo watutundisile mu Ingito.  

16Akumona cuma eci, co miyati ya vanu vakonwa kulingao cuma cimo, nameme 
vaje vali na nzili manene kuvakendeka cuma cimo nameme kutolilila embwe.  

17Vakalikoka asi mu likungu ngwe manyoka, vakatunda mu vimpaka vyavo oku 
vajaja nakulijujukila. Vakeluka kuli Shukulu Kalunga Njambi yetu na lyova.  

18Yove Shukulu Kalunga, kukwesi njambi weka wakulifwa nove, u muka-
kusambesa vuvi vwa vanu vove vaje vaputumukileo. Kuwesi kuluvala ku myaka 
yoshe embwe, oloni ukavwaelela mukutumwesa cizemo cove cije kucesi 
kutenguluka.  

19Ukatuzivila mema ku mbunge lalo. Ukalyatangela vuvi vwetu nakuvushekela a 
masima kwisi ya mema a kalunga. 

20Ukamwesa kulongwa kwove na cizemo cove cije kucesi kutengulula ku vanu 
vove, vatekulwila va Avilahama, na Yakomba, ngwe muwakulaesele vakukulwila 
vetu ku san̄ulu.  

Nahumi 

Nahumi 1 

Vukalu vwa Shukulu Kalunga a Nenevayi 

1 Eli likelyo lijwi lya Shukulu Kalunga a nganda ya Nenevayi. Nahumi uje 
watundile ku nganda ya Elekoshe, wasonekele vyuma vije Njambi 
wamumweselevyo mu cimona.  

2Shukulu Kalunga Njambi kesi kutavesa vanu vaje valemesa tumponya, 
akanyanyamesa vaje vamuzinda. Omo vakevo vamuluvalesa, co avalinga 
shambandinga.  

3Shukulu Kalunga kesi kuluvala vwasi embwe, oloni wakala na nzili, co simbu 
yoshe akanyanyamesa vanu vaje valinga vyuma vyavivi. Kuje kwoshe kwali 
nakwendela Shukulu Kalunga, co kukatuka kankumba kakama, mashelwa akewo 
likungu lije litunda ku mendi endi!  

4Ashika mema a kalunga, co auma cau! Alingisa vindonga ngeci viwume cau. Na 
vulilo vwa Mbashane vuuma cau, Munkinda wa Kalemele uvenguluka, na vishani 
vya Munkinda wa Lembanone vijujwama.  

5Minkinda ininganga ku mesho a Shukulu Kalunga, malundu asangunuka kulutwe 
lwendi. Asi aninganga omo Shukulu Kalunga asholoka, Kaye na vanu vamwo 
voshe valijajela.  

6Omo naluvala, iyajo asa kuyoya? Iyajo asa kuyoya ku vukalu vwendi vwakama? 
Etila vukalu vwendi ngwe milangi ya tuhya, mamanya atavozoka apwa likungu 
ku mesho endi.  

7Shukulu Kalunga wapwa wamuvwa, Akamena vanu vendi mu simbu ya tuyando, 
akanyungu vaje vatengulukila kuli ikeye.  

8Akanyongesa vitozi vendi njwa ngwe mulikajalela livazi, atwala ku kutsa vaje 
vamuyeluwisa.  

9Vika mulinakutumba matumbe amavi ali Shukulu Kalunga? Akaminyongesa 
yeni. Vasa kumuyeluwisa lumolika oloni kesi luvali embwe.  

10Yeni vaka-kupenda vakamyenyeka ngwe mambimbo akulizenga-zenga na 
vishati vyakuma!  

11Kuli yove Nenevayi kwatundile munu umo washulile na matumbe amavi, uje 
watumbile vutumbe vwakulwisa Shukulu Kalunga.  

12Evi vikevyo vyalinakwendeka Shukulu Kalunga kuli vanu vendi va Isalele 
ngwendi, “Nameme vaAsilya vatumu manene, nambe vali na nzili, vakanyonga, co 
vakaziluka. Vanu vange, njamiyandesele, oloni kunjikacilingi lalo embwe.  

13Co ololo njikamanesa nzili ya Asilya ali yeni nakuvatula malyenge aje 
avanamikutu.” 

14Evi vikevyo vyanashiki Shukulu Kalunga ali vaAsilya ngwendi, “Kuvakakala na 
vatekulwila vakutwala kulutwe lizina lyavo. Co njikanyongesa tumponya tuje tuli 
mu vinjuvo vya vinjambi vavo. Njilinakuvwaesa mbumbo ya vaAsilya, 
kuvapandele kuyoya! “ 

15 Kengeni, muluwa alinakwija akamwa ya minkinda mukutunenela muzimbu 
wauvwa! Alinakwija mukwambulula vyakufungulula Asilya! Ngecivene, vanu va 
mu Yunda, lisambeni a viwano vyeni, co aneni kuli Njambi vije mwalisingile 
kumwana. Co vaAsilya vaje vaka-vuvi kuvakalwisa lalo lifuti lyeni. 
Vanavanyongesa voshe njwa!  

Nahumi 2 

Kuwa kwa Nenevayi 

1Vaka-Nenevayi, valinakumilwisa! Muka-kumilwisa uje ali na nzili 
yakuminyongesa naija mukumilwisa! Nyungeni civumbe ca nganda! Nyungeni 
tapalo! Livwaeseleni cimweja nzita!  

2(Shukulu Kalunga ashaka kwilwisa lalo vumpau vwa Isalele, ngwe muje 
muvwakeleko laja simbu kanda vitozi vendi vamupukule. ) 

3Vintelo vya mashwalale va vitozi vavikwiti mufwitilo wakuvenga, co vanazala 
vikoveyo vyakuvenga. Vanalivwaesela kulwa! Co matemba avo avyazima ngwe 
tuhya, na tuvalu twavo vanalivwaesela cimweja.  

4Matemba a tuvalu alinakushatozoka ngwe akuzaluka mu vitapalo, 
alinakushatozoka noku-noku mu vipango vya nganda. Avyazima ngwe mitetango 
ya tuhya, nakutumbuka vwasi ngwe muhyato.  

5Vamyata valinakuvasana, valinakutanozoka omo vashwenya kulutwe. Vaka-
kulwisa vazambwila vwasi ku civumbe nakwaka vintelo vya vyuma vimo 
vyakulikwasesa kuwisa civumbe.  

6Vikolo vili ku ndonga vyashokoloka, mu lipela mwoshe munashulu lyova.  

7Vamwene valinakumutwala ku vunzinda, vangamba vendi valinakulinyenga 
ngwe tumbovo nakulipika ku mitwe kumwesa vusiwa vwavo.  

8Vanu vatunda vwasi mu nganda ya Nenevayi ngwe mema atunda mu lishali 
lyakusita omo linatuvika! Co mutambi ngwawo, “Imaneni! Imaneni! “ Oloni 
naumo wai atenguluka.  

9Pukuleni siliva! Pukuleni ngolinde! Nganda inashulu na vufuko!  

10Nenevayi vanainyongesa, inapu ngundu, ili mupulungwa! Vimbunge vinazeye 
na lyova, mavuli alinakujaja, nzili inahu, na vihanga vinafufutuka.  

11Ilikulijo ololo nganda ije yapwile ngwe mbulu ya vindumba, mutambela uje 
vakelenakulila vindumba? Kuje ndumba wa nkomba na ndumba wa lwavo vakele 
nakuya, co vana vavo vakala kuje kujeneka vushonde?  

12Ndumba wa nkomba watsiile kasitu, co wamusanyozwelele lwavo lwendi na 
vana vendi vipuka-vipuka, washulisile mbulu yendi na situ yakusanyozola.  

13Shukulu Kalunga Muka-nzili yoshe alinakwendeka ngwendi, “Yange nji citozi 
ceni! Njikenyeka matemba eni. Mashwalale veni vakavatsiila mu nzita, co 
njikambata vyuma vyoshe vije vimwambatele kuli vakweni. Co majwi a miluwa 
veni kuvakawazivi lalo.  

Nahumi 3 

1Kuvindama kwakama mu nganda muje muli makuli nakulitsiya, nganda ije 
inashulu na vufuko vuje vuvasa kupukula nakwiva!  

2Tolilileni! Ncumo ya likote, nakwoya kwa mavalo a matemba, musindo wa 
tuvalu, nakujombozoka kwa matemba!  

3Vanalume vaka-kwendela a tuvalu vaya kulutwe mukulwa, mikwale ivyakuma, 
na makunga avyakuma! Vivimbi vanalundama mutumbo, ije naumo wai asa 
kuvalava, vanalume valinakutanozokao!  

4Cikwizi Nenevayi valinakumunyanyamesa. Wapwile wamuvwa akumukenga, 
wakele na vyemba vyavushungu wakokweyeye miyati nakuvapwisa vindungo.  

5Shukulu Kalunga Muka-nzili yoshe alinakwendeka ngwendi, 
“Njikakunyanyamesa yove Nenevayi! Njikakushulula wende mutotototo 
nakutava miyati ya vanu ngeci vakumone, vamone shwamwa yove yoshe.  

6Njikakukwita mazilo, co njikakupwisa muka-vunyengwe. Co vanu vakakukenga 
na vunyengwe.  

7Voshe vaje vakakumona vakakutewa na vunyengwe. Vakendeka ngwavo, 
‘Nganda ya Nenevayi vanainyongesa! Iyajo amuzivilako mema ku mbunge? Iyajo 
atava kumuzembeleka? ‘ “ 

8Nenevayi, kuma yove unatuvakana Tevese nganda yakama ya Ingito? Na ikeye 
lalo wakele na ndonga mukuyinyunga ngwe civumbe, Ndonga ya Nailo yapwile 
cimpaka cendi. 

9Washwanene lifuti lya Sundane na Ingito, kukwesi na aje ahwililile nzili yendi, 
Limbiya wapwile muka-kumukwasa.  

10Oloni vanu va ku Tevese vavatwalele mu vunzinda. Vana vavo vavapupile 
nakuvatsiila a masambwa-ngila. Vanalume vavo va kasingimiko vavakutile 
malyenge nakuvatwala nakulipangezelavo akati ka vaje vavakwatele.  

11Nenevayi, nove lalo ukapwa mukupenda! Nove lalo ukavomboloka ku vitozi 
vove.  

12Co vimpaka vyove vyoshe vikapwa ngwe miti ya mikuyu ili na vushuka 
vwakulivanga kuhya, nga uningangesa muti, co vushuka vuwila mu kanwa kove!  

13Mashwalale vove vanapu ngwe vanakazi, co lifuti lyove kulyesi na cimpaka 
cakulinyunga ku vitozi vove. Tuhya tukanyongesa mikambo inakikasana ku 
vikolo vyeni.  

14Tekwila mema cimweja simbu kanda nganda vaizengeleke, co kolesa vimpaka 
vyove! Shinga livu ngeci upange ndopi, co vwaesela cimweja mwakutikila ndopi!  

15Nameme ulinga cuma cika, anga vene vakakwenyeka nambe vakakutsiila mu 
nzita. Vakakunyongesa ngwe vimbuto vije vivanali vimbimba. Mwatumine 
manene ngwe vimbimba!  

16Watumisile manene vaka-kulandulula kutuvakana vingongonosi vya mwilu! 
Oloni ololo voshe vanai, ngwe vimbimba vaje vajangumuna mambava avo, co 
vapulula vaya.  

17Vamyata vove vanafu ngwe njame ya vimbimba vaje vakala a vivumbe omo 
kunatonola. Oloni omo litangwa lituuka, co vapulula vaya, co naumo wai azivuka 
kuje kuvanaila!  

18Mwene wa Asilya, vanguvulu vove na vanu vove va kasingimiko vanatsi! Vanu 
vove vanashandokela a munkinda, co naumo wai avelwisa lalo kwimbo.  

19Kukwesi cemba cakukwita a vimbandu vyove caiko, co lalo naumo wai asa 
kusaka vimbandu vyove. Vaje voshe vaziva muzimbu wakunyonga kwove 
vajolela nakutwa tuwelele. Naumo wai waputumukile ku muuka wove.  

Hambakuke 

Hambakuke 1 

1Awa akewo majwi aje asholwele Shukulu Kalunga kuli Hambakuke muka-
kwimanena.  

Hambakuke alinyenga a vaka-kujeneka vushunga 

2Shukulu Kalunga, visimbu vyavingi njinakala nakutambeka kuli yove ngeci 
unjikwase. Simbu mukajo ukanjitolilila? Simbu mukajo ukatwamena ku vanu vaje 
vashaka kulinga vyuma vya muuka kuli yetu?  

3Omwo vikajo njimwena tuyando twangacije? Omwo vikajo utavesela vanu ngeci 
valinge vuvi vwangacije? Kulijokota na lwozi vyoshe vinanjizengeleka. Co 
kwoshe-ikwoshe kuli kulilwisa nakulizunga.  

4Mashiko anapu akuzeya, co maako kuvesi kwakula vin̄anda mu ngila ya 
vushunga. Vaka-vuvi vanahyana vaka-vushunga mu vimbanja, co vushunga 
kuvwesi nakulingiwa.  

Kukumbulula kwa Shukulu Kalunga 

5 Asinoni Shukulu Kalunga wendekele kuli vanu vendi ngwendi, “Kengeni akati ka 
miyati ya vanu ava vanamizengeleka, co mukalikomokela a vyuma vimukamona. 
Njikalinga cuma cimo cije kumukakulaela nameme mukaciziva.  

6 Njikalingisa vaMbambilone kupwa muyati wa vanu va nzili, na muuka, 
kulisingimika. Mashwalale vavo valinakuya kwoshe-ikwoshe mu lifuti mwoshe 
nakufungulula mafuti a vakwavo.  

7Vakevo valingisa vanu kwoshe-ikwoshe kujaja na lyova, co valyalesa nakuliziva 
ngeci vyoshe vali na kulinga vinapu vya vushunga, co lalo valinakukava lishiko.  

8 “Tuvalu twavo valinalumbisi kutuvakana shonge, co vakevo vatewesa manene 
na vukalu kutuvakana tungunga. Vaka-kulonda a tuvalu vakatundu ku mafuti a 
kulyala, co tuvalu twavo vakalingi musindo asi na vimbemba vyavo. Vaka-
kulonda a tuvalu twavo vakalu nzita vwasi-vwasi nakucuncumukila a vitozi vavo 
ngwe vingonga.  

9 “Omo mbunga ya mashwalale va vaMbambilone vaya kulutwe mukulwa, co 
vapangesa nzili na muuka mukufungulula munu woshe. Omo vashwenya kuyehi, 
munu woshe-iwoshe alijajela na lyova. Co vambata vinzinda vavangi manene vaje 
naumo wai asa kuvalava.  

10Vakevo vayengula vimyene, nakujola vamyata vakama. Nganda ya cimpaka 
naimo yahi kuvasa kukovela. Valundika livu ku vivumbe vya cimpaka, co 
vafungulula nganda.  

11Asinoni vaita ngwe lihunzi, co vanai, vanu ava vakalemesa nzili yavo kuyipwisa 
ngwe njambi yavo.” 

Hambakuke alinakulambelela lalo kuli Shukulu Kalunga 

12Shukulu Kalunga, kutunda kukushangumuka yove wapwa u Njambi vene. Yove 
wapwa u Njambi yange wakujela, co wakala myaka yoshe. Shukulu Kalunga, 
Njambi yange muka-kunjinyunga, yove unaangula vaMbambilone, co unavana 
nzili ngeci vatuhise.  

13Omo vikajo utavela vanu ava vaka-vuvi kulinga vuvi? Mesho ove apwa akujela 
kuwesi kukenga a vuvi, nambe kukenga vaka-vuvi ngeci valinge vyuma vyavivi. 
Ngecivene, omwo vikajo unolokela kuluu omo vaka-vuvi vanyongesa vanu vaka-
vushunga kutuvakana vakevo?  

14Vatijo upwisa vanu ngwe visi, nambe ngwe njame ya tulongolo vaje kuvesi na 
ntwama wakuvatwamenena?  

15VaMbambilone vakakwata vanu na tulovo ngwe vakwata visi. Vavakokangeya 
ngwe visi vali mu manimbwa, co valisamba a vije vanakwata!  

16Vakalemesa manimbwa avo nakuwakombelela vin̄ombelo ngwe vinjambi, 
omwo manimbwa avo akavapangela cipangi cacivwa.  

17Kuma anga vakapangesa mikwale yavo ku myaka yoshe, nakunyongesa miyati 
ya vanu kwonwa kuvazivilako mema ku mbunge ndi?  

Hambakuke 2 

Shukulu Kalunga akumbulula Hambakuke 

1Njikalonda a kaposhi kange nakuvandamena njimone vije vyanjileka Shukulu 
Kalunga ngeci njivyendeke, nakukumbulula kwendi akulinyenga kwange kuli 
ikeye.  

2Co Shukulu Kalunga wanjikumbulwile ngwendi, “Soneka mwamuvwa cimona eci 
a vitale vya vuma, ngecivene, cikapwe cacasi kuli uje acilava.  

3 Cisoneke, omwo simbu kanda yete ngeci vyuma evi vikalingiwe. Oloni simbu 
ilinakwija vwasi omo vyuma evi njilinakukumwesa vikalingiwa. Nameme vene 
vikevyo vinambata simbu ngeci vilingiwe, vandamena lika, vikevyo vikalingiwa a 
simbu injemika, kuvikeshwala embwe.  

4 Co awa akewo majwi, ‘Vaka-vuvi vakatsa, oloni vaka-vushunga vakayoya omwo 
vakonononoka kuli Njambi! ‘ “ 

Luvinda ali vaka-kujeneka vushunga 

5Vufuko vukakwisa. Vanu vaka-linyanyamena vapwa vaka-kulyalesa, co kuvesi 
kujuka, ngwe kutsa nakwo kukwesi kujuka. Omu mukemwo vakafungulula 
muyati na muyati wa vanu. 

6Vanu vaje lifuti lyavo vaMbambilone vanalitambula na nzili vakayeluwisa 
nakushendumuna vaMbambilone ngwavo, “Yeni mukambata vije kuvyapwile 

vyeni, oloni Njambi akaminyanyamesa! Mukafuka visimbu vingaijo akusindiya 
vanu vaje mwakumwisile vimbongo ngeci vamifwete?” 

7Oloni simbu kanda mucizivuke cuma eci, yeni mwafungulwile vakweni 
mukakala na likongo yeni vavenya, co vakamisindiya ngeci mufwete 
kakondweso. Vitozi vakaija nakumizivisa lyova. Vakamipukula!  

8Yeni mwapukwile vanu va miyati yaingi, oloni ololo vaje vasaleleo vakevo 
vakamipukula. Eci cikalingiwa omwo mwatsiile vanu vavangi, co lalo mwalingile 
muuka ku vanu va lifuti na vinganda vyalyo.  

9Munavindama! Munafukisa naanga yeni na vije mwambatele akupanga muuka, 
co munatungu membo amavwa muje muli kwoloka ngeci naanga yeni kesi vakale 
mu vushonde! 

10Oloni matumbe eni ananena shwamwa a naanga yeni, mwalikokela n̄ole yeni 
vavenya akunyongesa miyati ya vanu vavangi.  

11Nameme livu lya a vivumbe lilinakumililila, na mashoko alinakutava miteto eyi.  

12Munavindama! Yeni mwajalele luvula lwa nganda na vilinga vya muuka, 
nakuyitunga na vilinga vyakutsiya vanu.  

13Miyati ya vanu vaje mwafungulwile valipakesele ngoco vipangi vyakujeneka 
seo, co vyoshe vije vivatungile vinenye na tuhya. Shukulu Kalunga Muka-nzili 
yoshe ikeye walingile vyuma evi.  

14 Oloni kaye kakashula na mana a vumpau vwa Shukulu Kalunga ngwe mema a 
kalunga mwakajalela.  

15Munavindama! Mu vukalu vweni mwapwisile vakweni ngwe vangoco na 
kuvazivisa shwamwa, mwavapelyangesele ngwe vaka-kupenda.  

16Neni lalo mukaziva shwamwa nakujeneka kasingimiko. Neni vene mukanwa 
nakupelyangela. Shukulu Kalunga akaminwisa mu nganja yeni ya cihiso, co 
kasingimiko keni kakapwa shwamwa.  

17Munashinji vishwata vya Lembanone, co neni lalo vakamishinja. Mwatsiile 
tusitu vamwo, co ololo tusitu vamwo vakamitewesa. Eci cikalingiwa omwo 
mwatsiile vanu vavangi, co lalo mwalingile muuka ku vanu va lifuti na vinganda 
vyalyo.  

18Seo mukajo ili a kamponya? Capwa lika cuma cakupanga ku munu, kakendeka 
lika vyuma vya makuli. Vuvwa mukajo kakalingi kuli uje wakapangele ngeci 
akakulaele, njambi uje wakwonwa kwendeka?  

19Munavindama! Yeni mukendeka ku citi nambe ku limanya ngweni, “Induka! “ 
Kuma kamponya kasa kumisholwela cuma cimo ndi? Nameme vanu vanakafwiki 
siliva na ngolinde, oloni kukesi na mwonyo.  

20Shukulu Kalunga ali mu Njuvo yendi yakujela, ngecivene, munu woshe ali ano 
asi oloke kuluu ku mesho endi.  

Hambakuke 3 

Lilombelo lya Hambakuke 

1Eli likelyo lilombelo lya Hambakuke muka-kwimanena.  

2Yove Shukulu Kalunga, njazivi lutsimo lwavije walingile, co njinazivi lyova. Linga 
lalo vyuma vije vyakama viwalingile. Kala na mema ku mbunge nameme uluvala.  

3Njambi alinakwija kutunda ku Endome, Njambi wakujela alinakwija kutunda ku 
malundu a Palane. Vumpau vwendi vwafwiki melu, co asi oshe anashulu 
nakumushangazala.  

4Alinakwija nakuvyazima kwa muhyato, ceke cilinakuvyazima mu livoko lyendi, 
mukemwo mwavanda nzili yendi.  

5Ikeye atuma mishongo kulutwe lwendi, co ashika kutsa ngeci kumukave.  

6Omo alikela, co kaye kajaja, omo akenga, co vanu voshe a kaye valijajela. Alingisa 
minkinda yalaja ngeci isanyozoke sanyu-sanyu, na malundu kumbwitama kwisi, 
malundu aje ikeye wendeleo ku san̄ulu.  

7Njamwene vanu va ku Kushani vali na lyova, na vanu va ku Mindyani valijajela.  

8Yove Shukulu Kalunga, kuma vindonga vikevyo vyakuluvalesele ndi? Indi mema 
a kalunga akewo akuzivisile litoto? Yove wendelele a mashelwa, co linkimba lya 
lishelwa likelyo lyapwile litemba lyove, omo walingisile vanu vove ngeci 
vafungulule vitozi vavo.  

9Yove walivwaeselele kupangesa vuta vwove vwa lusipa ngeci washe mikili yove. 
Muhyato wove watavwile asi.  

10Omo minkinda yakumwene, co yaningangele, mema etikile kutunda mu 
mashelwa. Mema a mwisi ya asi akumine, co mankimba awo akatukile kuya 
kwilu manene.  

11Omo ceke ca mikili yove ije yetile vwasi, na omo kuvyakula kwa likunga lyove, 
co litangwa na ngonde vyemanene.  

12Wendele ano asi nakuluvala, co na litoto lyove walyatangelele miyati ya vanu.  

13Waile mukwamena vanu vove, mukwamena mwene uje iwangwile, wawisile 
ntwama ya vaka-vuvi, co wanyongesele vaka-kumukava vendi voshe njwa.  

14Mikili yove yativile muka-kushika mbunga ya mashwalale vendi, omo vezile 
ngwe lihunzi mukutushandola, valisambele ngwe muvakalisamba vaje 
vakayandesa tuutu mu vushweke.  

15Walyatangelele mema a kalunga na tuvalu twove, co mema a kalunga asetele.  

16Njazivi vyoshe evi, co njijaja, mbunge yange itumbuka omwo lyova. Muvila 
wange ushinuka, co mendi ange ajaja mu mavuli. Njikasimpa nakuvandamena 
simbu ngeci yete, omo Njambi akanyanyamesa vaje vakatulwisa.  

17Nameme miti ya mikuyu kuyemine vushuka, co kukwesi vushuka vwima a 
mikolovozi ya vushuka vwa vinyu, nameme vimbuto vya olive vyai, na vimbuto 
kuvikemi mu mahya, nameme vimanga voshe vakatsa, co mu macakana a 
vingombe mwoshe mwangoco,  

18anga vene njikajolela nakuvwaelela muli Shukulu Kalunga, omwo Shukulu 
Kalunga Njambi, ikeye wapwa muka-kunjinyunga.  

19 Shukulu Kalunga wa Akamwa ya Vyoshe ikeye muka-kunjana nzili. Ikeye 
muka-kuzambwisa mendi ange ngwe shonge, nakunjikwasa ngeci njishatuke a 
minkinda.  

Zefaniya 

Zefaniya 1 

1 Eli likelyo lijwi lije lyendekele Shukulu Kalunga kuli Zefaniya simbu ije Yosiya 
muna Amoni wapwile mwene wa mu Yunda. (Zefaniya wapwile wa ku cikota ca 
Mwene Hezekiya, na Amaliya, na Ngendaliya, na Kushi. ) 

Litangwa lya Shukulu Kalunga lyakusompa 

2Shukulu Kalunga wendekele ngwendi, “Njikanyongesa vyuma vyoshe vya ano 
asi,  

3vanu voshe na tusitu, tuzila na visi. Njikatundisa vaka-vuvi voshe, njikanyongesa 
vanu voshe, co naumo wai akasalao. Yange Kalunga, njinendekamo.  

4 “Njikanyanyamesa vanu voshe va mu Yelusalema na mu Yunda. Njikanyongesa 
munu woshe muka-kulemesa Mbale, co naumo wai lalo akanuka vaka-
kukombelela va vaka-kujeneka kukulaela vaje vamupangelele.  

5Njikanyongesa vanu voshe vaje vakalondo akamwa ya njuvo nakulemesa 
litangwa, na ngonde, na vingongonosi. Co lalo njikanyongesa vaje vakulaesa 
ngwavo vakanjipangela mu kulongwa, oloni valisinga lalo mu lizina lya njambi 
Moleki. 

6Njikanyongesa lalo vaje vanalikela kunjipangela, vaje kuvesi kwija kuli yange 
nambe kunjilomba ngeci njivatwamenene.” 

7Litangwa lili muyehi omo Shukulu Kalunga akatumbama nakusompa vanu 
ngecivene, olokeni kuluu ku mesho endi. Shukulu Kalunga nalivwaesela cimweja 
kukombelela vanu vendi, nalanya vitozi mukupukula Yunda.  

8Shukulu Kalunga alinakwendeka ngwendi, “A litangwa lije omo njikalingisa 
vitozi kutsiya vanu vange, njikanyanyamesa, vamyata, na naanga ya mwene, na 
vaje voshe valinakulemesa vinjambi veka.  

9Njikanyanyamesa lalo voshe vaje valinakukavangeya futisi ya vaje vaka-
kujeneka kunjilemesa yange Kalunga, vaje valinakwiva nakutsiya ngeci vashulise 
vinjuvo vyakulemesela vinjambi vavo na vyuma vyakupukula.  

10”A litangwa lije mukaziva muyoyo wakulila ku Cikolo ca Visi ca Yelusalema. 
Mukaziva kutendeka kwakama mu mutambela wamucivali wa mu nganda na 
muyoyo wa vinjuvo vilundumuka akamwa ya malundu a Yelusalema.  

11Lileni nakutendeka omo muziva vyuma evi, yeni muli na kukala mu mitambela 
ya kwisi ya nganda, omwo vaka-kulandesa voshe vakavanyongesa!  

12 “A simbu ije njikambata ndeya nakushakezeka mu Yelusalema. 
Njikanyanyamesa vanu vaje valinakulivwaelelesa nakulikulaesa vakevo vavenya, 
vaje vendeka ngwavo, ‘Shukulu Kalunga kakalingi cuma cimo kuli yetu.’  

13Vufuko vwavo vakavupukula, co vinjuvo vyavo vakavinyongesa. Vakatunga 
vinjuvo, oloni kuvakakalamo nambe kunwa vinyu vya mu vitungu vya mikolovozi 
ya vushuka vwa vinyu vije vakatombeka.” 

14Litangwa lije omo Shukulu Kalunga akasompa vanu lili muyehi-yehi, lilinakwija 
vwasi-vwasi! Litangwa lije likapwa lya vusiwa manene, nameme mashwalale 
vakusimpa vakalila nakutendeka cinyangavili cakutambula vukwasi!  

15Likapwa litangwa lya vukalu vwakama, litangwa lya tuyando twakama na 
vusiwa, litangwa lyakuviisa nakunyongesa, litangwa lya lisusulungu lyakama-
kama vwii, na mashelwa amangi,  

16litangwa lya muyoyo wa malupembo a nzita na mutambi wa mashwalale vaje 
valwisa vimpaka vya vinganda na tuposhi twatulaja.  

17Shukulu Kalunga alinakwendeka ngwendi, “Njikanena tuyando twakama ngeci 
vanu voshe vakapuputiya ngwe tupuputwa. Vanalingi vuvi ku mesho ange, co 
ololo maninga avo vakawetila ngwe muvaketila mema, co mivila yavo ikalala asi 
nakuvolelao.” 

18A litangwa lije omo Shukulu Kalunga aketila vukalu vwendi vwakama, nameme 
siliva yavo nambe ngolinde yavo kuvikasa kuvamena. Kaye koshe kakanyonga na 
tuhya twa vukalu vwendi. Co vwasi-vwasi akanyongesa vanu voshe vaje vakala 
ano asi.  

Zefaniya 2 

Muka-kwimanena asana vanu ngeci vatenguluke 

1Yeni muyati wa vanu vakujeneka shwamwa, yongoleni a vuvi vweni, co 
tengulukeni 

2simbu kanda vacimitwale kulyala ngwe lijungu lipekumuka na lihunzi, simbu 
kanda litangwa liije omo Shukulu Kalunga akasholola vukalu vwendi 
nakuminyanyamesa ngwe tuhya mutukenyeka vyuma.  

3Ilukeni kuli Shukulu Kalunga yeni voshe vaka-kulilumbilisa va mu lifuti, vaje 
valinakwononoka mashiko endi. Lingeni vije vya vushunga, co lilumbiliseni ku 
mesho a Shukulu Kalunga. Amo mukaputumuka ku cihiso a litangwa lije omo 
Shukulu Kalunga akasholola vukalu vwendi.  

Kunyonga kwa miyati ya vanu vaje valyatele na Isalele 

4 Naumo wai akasala mu nganda ya Ngaza. Ashekelone ikapwa ngundu. Co vanu 
va mu Ashendonde vakavasheka a simbu ya mutanya, na vanu va mu Ekelone 
vakavandandumuna nakuvatundisa mu nganda yavo.  

5Yeni vaFilisitiya munanyongo, yeni vanu mwakala ku ngenge ya mema a 
kalunga. Shukulu Kalunga namisompo laja. Akaminyongesa, co naumo wai 
akasalao ali yeni.  

6Co lifuti lyeni lya ku ngenge ya mema a kalunga likemuka mutambela wakulila 
vimanga.  

7Vanu va mu Yunda vaje vasalao vakatambula lifuti lyeni. Vakalisila matanga avo 
a vimanga kuje, co vakakala mu vinjuvo vya vaka-Ashekelone. Co Shukulu 
Kalunga Njambi yavo akakala amo navo, co akavavezikisa lalo.  

8 Shukulu Kalunga Muka-nzili yoshe alinakwendeka ngwendi, “Njazivi vanu va 
Mowavi na Amoni vatuka nakutomba vanu vange, co vali na kulyalesa ngwavo 
vasa kutambula lifuti lyavo.  

9 Mwa vushunga vene yange Kalunga Njambi wa Isalele uje wayoya, 
njilinakulisinga ngeci Mowavi na Amoni vakanyonga ngwe Sondoma na Ngomola. 
Mafuti avo akemuka mitambela ya vimbulu vya mwongwa muje kuvakasa kulima 
vimbuto, co mukamena shaku lika. Co vanu vange vaje vakasalao vakapukula 
nakwambata lifuti lya Mowavi na Amoni.” 

10Omu mukemwo mumukanyanyamesa vanu va Mowavi na Amoni a kulyalesa 
kwavo nakulishasha kwavo akutuka vanu va Shukulu Kalunga Muka-nzili yoshe.  

11Shukulu Kalunga akavajujwisa. Akatengulula vinjambi va ano asi nakuvapwisa 
vangoco, asinoni muyati na muyati wa vanu mu lifuti lyawo vakalemesa Shukulu 
Kalunga.  

12 Co Shukulu Kalunga lalo akatsiya vaka-Sundane.  

13 Shukulu Kalunga akapangesa nzili yendi mukunyongesa Asilya. Co 
akanyongesa nganda ya Nenevayi nakuyipwisa ngundu, mambo yakujeka mema.  

14Nganda ya Nenevayi ikapwa mutambela wakulila matanga a vimanga, na tusitu 
va miyati-yati vakavutamamo. Co vinkungulu vakakala mukati kavije vingundu 
na mitambi yakwoya kwavyo ikatuukila mu vinjanena. Co na makololo 
vakendekela a vipamba vya vikolo, vanu vakavujula mavaya a kendale a kulyala 
aje avatungisile vinjuvo vyendi.  

15Evi vikevyo vivakalinga ku nganda ije ya vaka-kulyalesa a nzili yavo vavenya 
nakuyongola ngeci valimwamuvwa. Vanu vamwo vayongola ngwavo nganda 
yavo yapwa yakama manene muno mu kaye koshe, oloni ikemuka ngundu, 
mutambela uje vakakala tusitu! Co vanu voshe vaje vakaitilamo vakalipika ku 
mitwe yavo mukumwesa kayengu kavo na vunyengwe vwavo a nganda ije.  

Zefaniya 3 

Vuvi vwa Yelusalema nakupatuka 

1Yelusalema inanyongo, nganda ya vanu vaka-kutengulukila, na vaka-vuvi, 
vantwama vayo vakayandesa vanu vavo.  

2Kuyatolililile kuli Shukulu Kalunga nambe kutava kunangula kwendi. 
Kuyakulaelele kuli Shukulu Kalunga nambe kulomba vukwasi vwendi.  

3Vamyata vayo valinakwaana ngwe vindumba, co maako vayo vanapu ngwe 
tungunga va njala na mutupu, vaje valya citsiya palanga noo ku mutondo.  

4Vaka-kwimanena vapwa vaka-kulyalesa na vaka-muuka, co vaka-kukombelela 
vakajwalesa vije vinajele, co vatengulula lishiko lya Njambi ngeci vafuke mu ngila 
kesi ikeyo.  

5Oloni Shukulu Kalunga anga acili mu nganda, co akalingi vije vya vushunga, co 
kesi kulinga vije vyavivi embwe. A mutondo na mutondo kesi kwonwa mukunena 
vushunga kuli vanu vendi. Oloni vaka- vushunga anga vacili nakulinga vuvi 
kuvesi na shwamwa.  

6Shukulu Kalunga alinakwendeka ngwendi, “Njamanesele miyati yoshe ya vanu 
njwa, njanyongesa vinganda vyavo, nakuseza vivumbe vyavo na tuposhi twavo 
mitumbo. Co vinganda vinapu vingundu vyangoco, naumo wai alinakwenda mu 
vitapalo, vanu voshe vanai. 

7Co njayongwele ngwange amo vanu vange vakasa kunjikomoka nakutava 
kunangula kwange, ngeci kesi vakevale vilongesa vije vinjavalongesele. Oloni 
vwasi-vwasi vonwele kulisingimika, co valingile vyuma vyavivi manene 
kutuvakana muje mwalaja.” 

8Shukulu Kalunga alinakwendeka ngwendi, “Vandameneni litangwa lije omo 
njikakatuka mukusompa miyati ya vanu. Njinayongola kukungulula miyati ya 
vanu na vumwene amolika ngeci vamone nzili ya vukalu vwange. Co ano asi oshe 
akanyonga na tuhya twa vukalu vwange vwakama-kama.  

9 “Asinoni njikatengulula vimbunge vya vanu, co vakalombela lika kuli yange, kesi 
ku vinjambi veka lalo embwe. Co voshe vakanjononoka.  

10Nameme vaje vakala kulyala ku Sundane, vanu vange vaje vashandokele, 
vakanena vin̄ombelo kuli yange.  

11A simbu ije, yeni vanu vange kumukazivi lalo shwamwa a kwononoka mashiko 
ange embwe. Co njikatundisa vanu voshe vaje vaka-kulyalesa nakulishasha, co 
kumukanjitengulukila lalo a lilundu lyange lyakujela embwe.  

12Mu Yelusalema njikasezamo lika vanu vaka-kulilumbilisa na vaka-kulikeesa, 
vaje vakaija kuli yange mukuvakwasa.  

13 Vanu va mu Isalele vaje vanasalao kuvakalingi lalo vuvi ku munu umo embwe, 
co kuvakendeka makuli, nambe kweseka kukwisa vakwavo. Co vakavezika 
nakukala mu kwoloka, co naumo wai akavazivisa lyova.” 

Mwaso wakujolela 

14Imbeni nakutambeka nakujolela yeni vanu va mu Isalele! Joleleni na vimbunge 
vyeni vyoshe yeni vanu va mu Yelusalema!  

15Shukulu Kalunga namanesa cihiso ceni, natundisa vitozi veni voshe. Shukulu 
Kalunga mwene wa Isalele ali amo neni, kukwesi cuma ceka lalo cakumizivisa 
lyova cai.  

16Simbu ikaija omo vakendeka kuli vanu va mu Yelusalema ngwavo, “Yeni vanu 
va mu Siyone kesi muzive lyova! Kesi mutave mavoko eni azeye embwe!  

17Shukulu Kalunga Njambi yeni ali amo neni, nzili yendi ikamihyanesa. Shukulu 
Kalunga akavwaelela neni, co akamyana mwonyo wauha omwo ikeye wamizema! 
Akaimba nakujolela ali yeni,  

18ngwe kujolela kwa vanu vali ku ciwano.” Shukulu Kalunga alinakwendeka 
ngwendi, “Kunjikatava ngeci muvulumuke lalo, co lalo kunjikatava ngeci muzive 
shwamwa!  

19Simbu ilinakwija! Njikanyanyamesa vaka-kumiyandesa, co njikapatula vilema 
voshe nakwilwisa vinzinda voshe kwimbo, co njikatengulula shwamwa yavo 
kupwa kasingimiko, na vaka-kaye voshe vakavashangazala.  

20Simbu ilinakwija! Njikelwisila vanu veni kwimbo vaje valishandokele, co 
njikamitsimanesa mu kaye mwoshe, co mukakala mwamuvwa lalo ngwe laja.” 
Mukemwo mwanendeka Shukulu Kalunga.  

Hangai 

Hangai 1 

Shukulu Kalunga ashika ngeci vatungulule Njuvo yendi 

1 Mu mwaka wamucivali omo Ndalyuse wapwile mwene wa Pelesha, a litangwa 
lyakulivanga ku ngonde yamucitanu na imo, Shukulu Kalunga walekele Hangai 
muka-kwimanena ngeci endeke majwi awa kuli Zelumbambele nguvulu wa mu 
Yunda, muna Sheyaletiyele, na kuli Yoshwa Muka-kukombelela Wakama, muna 
Yehozandake.  

2Shukulu Kalunga Muka-nzili yoshe wendekele kuli Hangai ngwendi, “Vanu ava 
vendeka ngwavo eyi kesi ikeyo simbu yaivwa yakutungulula Njuvo ya Shukulu 
Kalunga.” 

3Shukulu Kalunga waanene majwi awa kuli Hangai muka-kwimanena ngeci aleke 
vanu ngwendi, 

4 “Vanu vange, omwo vikajo mulinakukala mu vinjuvo vyakutunga mwamuvwa, 
oku Njuvo yange inaviya?  

5Kumwesi nakumona vije vilinakulingiwa ali yeni?  

6Yeni mwalimine vimbuto vyavingi manene, oloni mwatejele vyavindondo lika. 
Muli na vyakulya ngeci mulye, oloni kumwapwisilemo ngeci mukute. Muli na 
vinyu ngeci munwe, oloni kumwapwisilemo ngeci mupende! Mulinakuzala, oloni 
kumwesi nakuziva ntwima embwe. Co lalo muka-kupanga kesi nakuwana cuma 
cakumuyoyesa.  

7Kuma yeni kumwesi nakumona ngeci omwo vikajo vyuma evi vilinakulingiwa?  

8Ololo lamateni ku malundu mukashakeko mavaya, ngeci mwakutungulule Njuvo 
yange, asinoni cikanjivwasa, co mukanjilemesa ngwe mucanjipande.  

9 “Mwashakele kuteja vimbuto vyavingi manene, oloni vyapwile vyavindondo. 
Omo mwanenele vije vimwatejele kwimbo, co njavipekumwine. Omwo vikajo 
njalingile ngacije? Omwo Njuvo yange yasiwukile, munu na munu naungama na 
vipangi vyakutunga njuvo yendi.  

10Omu mukemwo mwamono kukwesi nyonzi, co nacimo cai casa kumena.  

11Njinanene lilanga mu lifuti na a malundu, na mu mahya a vimbuto, na mu 
vitungu vya mikolovozi ya vushuka vwa vinyu, na mu mahya a miti ya olive, na a 
vimbuto vyoshe vije vikamene asi, na a vanu na a tusitu, na a vyuma vyoshe 
vimukuna.” 

Vanu vononoka lishiko lya Shukulu Kalunga 

12Asinoni Zelumbambele na Yoshwa, na vanu voshe vaje velukile kutunda ku 
vunzinda ku Mbambilone, vononokele majwi a Shukulu Kalunga Njambi yavo. 

Vakele na lyova, co vononokele Hangai muka-kwimanena, muluwa wa Shukulu 
Kalunga.  

13Asinoni Hangai walekele vanu majwi a Shukulu Kalunga ngwendi, “Njikakala 
amo neni, eci cikeco cikulaeso cange.” 

14Shukulu Kalunga watakamesele munu na munu kupanga vipangi vya ku Njuvo 
ya Shukulu Kalunga, Zelumbambele, nguvulu wa mu Yunda, na Yoshwa, Muka-
kukombelela Wakama, na vanu voshe vaje vatundile ku vunzinda. 
Vashangumukile kupanga ku Njuvo ya Shukulu Kalunga Muka-nzili yoshe, 
Njambi yavo.  

15Co vipangi vyashangumukile a litangwa lyamumakumi avali na awana ku 
ngonde yamucitanu na imo ku mwaka wamucivali omo Ndalyuse wapwile 
mwene.  

Hangai 2 

Vuvwa vwa Njuvo ya Shukulu Kalunga yaiha 

1A litangwa lyamumakumi avali na limo ku ngonde yamucitanu na vivali mu 
mwaka uje vene, Shukulu Kalunga wendekele lalo kuli Hangai muka-kwimanena.  

2Shukulu Kalunga walekele Hangai kwendeka kuli Zelumbambele, nguvulu wa 
mu Yunda, na kuli Yoshwa Muka-kukombelela Wakama, na kuli vanu, ngwendi,  

3 ”Kwali umo akati keni uje acili nakwanuka vuvwa vwa Njuvo yange yalaja ndi? 
Vatijo munaimono muyinafu ololo? Inapu vene ngwe vyangoco.  

4Oloni ololo kesi muzeye yeni voshe, pangeni vipangi, yange njili amo neni.  

5 Omo mwatundile mu Ingito, njamikulaesele ngwange njikakala amo neni simbu 
yoshe. Co anga vene njili amo neni, ngecivene, kesi muzive lyova embwe.  

6 ”Mu kasimbu lika kakandondo njikajajesa lilu na asi, na lifuti, na mema a 
kalunga.  

7Co njikatundisa miyati yoshe ya vanu, na vyuma vyavo vyoshe vya seo vikaija 
kuno, co Njuvo yange ikashula na vufuko.  

8Siliva yoshe na ngolinde yoshe ya mu lifuti vyapwa vyange. 

9Njuvo yange yaiha ikapwa yaivwa manene kutuvakana ije yakulivanga. Co 
njikana vanu vange vuvwa na kwoloka.” Mwanendeka Shukulu Kalunga, Muka-
nzili yoshe.  

Muka-kwimanena ehula vaka-kukombelela 

10A litangwa lyamumakumi avali na awana ku ngonde yamucitanu na viwana mu 
mwaka wamucivali omo Ndalyuse wapwile mwene, co Shukulu Kalunga 
wendekele lalo kuli Hangai muka-kwimanena ngwendi,  

11 “Ihula vaka-kukombelela cihula eci ngwove,  

12’ Nga munu umo ambata cipuka ca situ yakujela a cikoveyo cendi, co omo enda 
cikoveyo cendi cimbola ku likende, nambe kuvyakulya vya kuteleka, nambe ku 
vinyu, nambe ku mazi a olive, nambe ku vyakulya vya muyati weka, co vyakulya 
vije vikajela ndi? ‘ “ Omo vaka-kukombelela vavehwile, co vakumbulwile ngwavo, 
“Embwe.” 

13 Asinoni Hangai wehwile ngwendi, “Nga munu umo nalijwalesa omo nakwatele 
a civimbi. Co nga akwata lalo a vyakulya, co vije vyakulya vikajwala ndi?” Co 
vaka-kukombelela vakumbulwile ngwavo, “Eyo.” 

14Asinoni Hangai wendekele ngwendi, Shukulu Kalunga alinakwendeka ngwendi, 
“Cuma eci vene cinalifu na vanu va muyati ou, na vyuma vyoshe vivalinga, 
ngecivene, vyuma vyoshe vivakombelela a mutula vinapu vyakujwala.” 

Shukulu Kalunga akulaesa vivezikiso vyendi 

15Shukulu Kalunga alinakwendeka ngwendi, “Kumwamwene vije vinalingiwa kuli 
yeni? Simbu kanda mushangumuke kutungulula Njuvo yange,  

16mwaile ku mutumbo wa vimbuto ngeci mukashakeko makilo 200, oloni 
mwakawaneneko lika makilo 100. Mwaile mukutekula malita 100 a vinyu 
vyakutunda mu shuwa yakama, oloni mwawanene lika malita makumi awana.  

17Njatumine litanya na nyonzi ya mamanya mukuviisa vyuma vyoshe vije 
mwakunine, oloni nameme ngoco kumwatengulukile.  

18Lelo linapu litangwa lyamumakumi avali na awana ku ngonde yamucitanu na 
viwana, likelyo litangwa munamanesa luvula lwa Njuvo yange. Kengeni vije 
vikalingiwa lelo nakuya kulutwe.  

19Nameme kukwesi vimbuto vyasalao, na mikolovozi ya vushuka vwa vinyu, na 
miti ya mikuyu, na mapomingilanete, na miti ya olive kanda iciime, oloni kutunda 
ku lelo na kulutwe njikamivezikisa.” 

Cikulaeso ca Shukulu Kalunga kuli Zelumbambele 

20A litangwa lije vene, litangwa lyamumakumi avali na awana ku ngonde ije vene, 
Shukulu Kalunga wendekele kuli Hangai simbu yamucivali ngwendi,  

21 “Leka Zelumbambele, nguvulu wa mu Yunda ngwove, njikajajesa lilu na asi,  

22nakutundisa vumwene nakushika kwavwo. Njikafulumika matemba na vaka-
kuwendesa, tuvalu vakatsa, co vaka-kulondao vakalitsiya umo na mukwavo.  

23A litangwa lije vene njikakwambata yove Zelumbambele ngamba yange, co 
ukashwana mu lizina lyange. Yove vene injinaangula.” Mukemwo mwanendeka 
Shukulu Kalunga, Muka-nzili yoshe.  

Zakaliya 

Zakaliya 1 

Shukulu Kalunga asana vanu vendi veluke kuli ikeye 

1 Ku ngonde yamucitanu na vitatu mu mwaka wamucivali omo Ndalyuse wapwile 
mwene wa mu Pelesha, Shukulu Kalunga wendekele majwi awa kuli muna 
Mbelekiya, Zakaliya muka-kwimanena, mutekulu wa Indo.  

2Co Shukulu Kalunga Muka-nzili yoshe walekele Zakaliya kwendeka kuli vanu 
ngwendi, “Yange Kalunga, njaluvalele manene na vakukulwila veni, 

3oloni njendeka kuli yeni ngwange, ‘Ilukeni kuli yange, co nange lalo njikeluka 
kuli yeni. 

4Kesi mufwe ngwe vakukulwila veni. Ku san̄ulu vaka-kwimanena vavalekele 
majwi ange, nakuvanangula ngeci kesi vayoye mu vuvi, na mu vingila vyavivi. 
Oloni kuvanjitolililile nambe kunjononoka.  

5Co vakukulwila veni na vaje vaka-kwimanena kuvesi nakuyoya ololo. 

6Ali vangamba vange vaka-kwimanena njanene vakukulwila veni mashiko 
nakunangula, oloni vawayengwile, co vakele mu luvinda omwo kujeneka 
kwononoka kwavo. Asinoni vatengulukile nakuzivuka ngwavo yange, Kalunga 
Muka-nzili yoshe, njavanyanyamesele ngwe mucavapandele kwesekesa na muje 
munjayongwele ngwange njikalingamo.’” 

Muka-kwimanena amona cimona ca tuvalu 

7Mu mwaka wamucivali omo Ndalyuse wapwile mwene, a litangwa 
lyamumakumi avali na awana ku ngonde yamulikumi na imo (ngonde ya 
Shemba), Shukulu Kalunga wendekele kuli yange mu cimona ku vutsiki.  

8 Njamwene kangelo ka Shukulu Kalunga walondele a kavalu wakuvenga. Co 
wemanene mu cana akati ka miti ya mikuve, munima yendi mwakele lalo tuvalu 
vakwavo vakuvenga, na ava vakuvenguluka, na ava vakutoka.  

9Co njamwihwile ngwange, “Mwane, ava tuvalu vanalumbunuka cuma mukajo?” 
Co wanjikumbulwile ngwendi, “Njikuleka muvanalumbunukila.  

10Shukulu Kalunga ikeye wavatumine kwilula ano asi.” 

11Co vambulwile vukaleo kuli kangelo ngwavo, “Yetu tunendangana a kaye koshe, 
co twawana ngeci kaye koshe kali mu kwoloka kuluu.” 

12Asinoni uje kangelo wendekele ngwendi, “Shukulu Kalunga Muka-nzili yoshe, 
yove unaluvala na Yelusalema na vinganda vya Yunda a myaka makumi atanu na 
avali. Simbu ikoni ukavazivila mema ku mbunge?” 

13Co Shukulu Kalunga wakumbulwile uje kangelo na majwi akuzembeleka,  

14co kangelo wanjilekele ngeci njambulule vije vyendekele Shukulu Kalunga 
Muka-nzili yoshe ngwange Shukulu Kalunga nendeka ngwendi, “Njili na cizemo 
cakama manene a Yelusalema, nganda yange yakujela 

15co njinaluvala manene na miyati ya vanu vaje valinakuyoya mu kwoloka. 
Kamandondo lika njaluvalele na vanu vange, oloni miyati ya vanu vaje 
vayandesele manene vanu vange.  

16Ngecivene, njineluka lalo ku Yelusalema mukuzivila mema ku mbunge nganda 
eyi. Co vakatungulula Njuvo yange, nakutungulula lalo nganda.” 

17Co kangelo wanjilekele lalo kwambulula ngwange, “Shukulu Kalunga Muka-
nzili yoshe nendeka ngwendi vinganda vyendi vikashula na vivezikiso lalo, co 
akakwasa Siyone nakupwisa Yelusalema nganda yendi vavenya.” 

Cimona ca vimbinga 

18Mu cimona cikwavo njamwene vimbinga viwana vya vingombe vakulimisa.  

19Co njehwile uje kangelo wakele nakwendeka kuli yange ngwange, “Evi 
vimbinga vinalumbunuka cuma mukajo?” Co wanjikumbulwile ngwendi, 
“Vikevyo vinemanena nzili ya vanu va mu kaye vaje vashandwele vanu va mu 
Yunda, na vanu va mu Isalele, na ava va mu Yelusalema.” 

20Co Shukulu Kalunga wanjimwesele vanu vaka-vipangi vawana vaje vakele 
nakupanga na miveto.  

21Co njamwihwile ngwange, “Ava vanu vanaija nakulinga vika?” Co 
wanjikumbulwile ngwendi, “Vanaija nakujujwisa nakutsena miyati ya vanu vaje 
yanyongesele lifuti lya Yunda nakushandola vanu vamwo.” 

Zakaliya 2 

Cimona ca mukole wakusetekesa 

1Mu cimona cikwavo njamwene munalume wakwatele mukole wakusetekesa mu 
livoko lyendi.  

2Co njamwihwile ngwange, “Uya kulijo?” Ikeye wanjikumbulwile ngwendi, “Njiya 
nakuseteka vulaja na vwihi vwa Yelusalema.” 

3Asinoni njamwene kangelo uje wakele nakwendeka nange ashwenya kulutwe, 
co kangelo mukwavo wezile nakuliwana nendi.  

4Co uje kangelo wakulivanga wendekele kuli uje mukwavo ngwendi, “Shatuka 
ukaleke uje mukwenje nakwata mukole wakusetekesa ngwove mu Yelusalema 
mukakala vanu vavangi na vimuna vavangi, co kuyikakala na vivumbe 
vyakuyizengeleka.  



1652 

©The Bible Society of Zambia, 2006. 

 

5Shukulu Kalunga nakulaesa ngwendi ikeye vavenya vene akapwa civumbe ca 
tuhya cakuzengeleka nganda mukuyinyunga, co ikeye vene akakala muje mu 
nganda mu vumpau vwendi vwoshe.” 

Vinzinda vavasana veluke kwimbo 

6Shukulu Kalunga wendekele kuli vanu vendi ngwendi, “Njamishandwelele mu 
mitambela yoshe.  

7Oloni ololo, yeni vinzinda pitukeni mutunde ku Mbambilone ngeci mwiluke ku 
Yelusalema.  

8Woshe akamipupa akapupa cuma ca seo yakama manene kuli yange.” 
Ngecivene, Shukulu Kalunga Muka-nzili yoshe wanjitumine na majwi awa ku 
miyati ya vanu vaje vapukwilile vanu vendi,  

9 “Shukulu Kalunga ikeye vavenya akamilwisa, co vakamipukula kuli vanu vaje 
vapwile vangamba veni.” Omo eci cikalingiwa, co munu woshe akazivuka 
ngwendi Shukulu Kalunga Muka-nzili yoshe ikeye wanjitumine.  

10Shukulu Kalunga wendekele ngwendi, “Imbeni nakujolela, yeni vanu va mu 
Yelusalema! Njikaija nakukala akati keni! “ 

11A simbu ije miyati ya vanu vavangi vakaija kuli Shukulu Kalunga, co vakapwa 
vanu vendi. Co akakala akati keni, co mukazivuka ngeci kuma ikeye nanjitumu 
kuli yeni.  

12Co Yunda lalo ikapwa vufuko vwa Shukulu Kalunga vwa seo yakama mu lifuti 
lyendi lyakujela, co Yelusalema ikapwa nganda ije yaazema manene kutuvakana 
vinganda vyoshe.  

13Munu na munu oloke kuluu ku mesho a Shukulu Kalunga, omwo ikeye 
alinakwija kutunda ku mutambela wendi wakujela kuje kwakala.  

Zakaliya 3 

Muka-kwimanena amona cimona ca Muka-kukombelela Wakama 

1 Mu cimona cikwavo Shukulu Kalunga wanjimwesele Yoshwa Muka-
kukombelela Wakama nemana ku mesho a kangelo ka Shukulu Kalunga. Co 
kumukulo wa Yoshwa kwemanene lalo Satana, ngeci amuvangeye.  

2 Kangelo ka Shukulu Kalunga wendekele kuli Satana ngwendi, “Shukulu Kalunga 
akuhise, Satana! Shukulu Kalunga uje wazema Yelusalema akuhise. Munalume ou 
napu ngwe cimbundi cakushitula mu tuhya.” 

3Co Yoshwa wemanene kuje, oku nazala vuzalo vwa mazilo.  

4Co kangelo wendekele ku mbunga ya vaka-mwilu vaje vemanene nendi 
ngwendi, “Shululeni vuzalo vwa mazilo ovu vwanazala ou munalume.” Asinoni 

wendekele kuli Yoshwa ngwendi, “Njinatundisa vuvi vwove, co njikwana vuzalo 
vwavuha ngeci uzale.” 

5Co washikile vaje vemanene nendi ngeci vazike Yoshwa kalupusa kakujela ku 
mutwe wendi. Co valingile ngacije, asinoni vamuzikile vuzalo vwavuha oku 
kangelo ka Shukulu Kalunga nemana kuje.  

6Asinoni kangelo walekele Yoshwa ngwendi,  

7 “Shukulu Kalunga Muka-nzili yoshe nendeka ngwendi, ‘Nga wenda mwamuvwa 
mu vingila vyange nakunyunga mashiko ange, co ukapwa mukulunu wa Njuvo 
yange na vimbanja vyayo, co njikaziva malombelo ove, ngwe munjikazivi 
malombelo a tungelo vaje vali ku mesho ange.  

8 Tolilila, Yoshwa akupwa yove Muka-kukombelela Wakama, cooni tolilileni, yeni 
vakwavo vaka-kukombelela, yeni munapu cimweso cacivwa ca kulutwe. 
Njikasholola ngamba yange, uje ivatumbula ngwavo Munango! 

9Njaka limanya limo kulutwe lwa Yoshwa lije likakala na mitambela itanu na 
ivali. Njikolao masona a cimweso, co mu litangwa limolika njikatundisa vuvi vwa 
lifuti eli.  

10 Omo litangwa lije likaija, umo na umo akalanya mukwavo kwija 
mukulivwaelelesa nakukala mu kwoloka nakulinyunga, vitungu vya mikolovozi 
ya vushuka vwa vinyu, na miti ya mikuyu ikamizengeleka.’” 

Zakaliya 4 

Cimona ca citumbikilo ca ndeya 

1Co kangelo uje wendekele nange wezile lalo, co wanjindwile ngwe muvakendula 
munu mu tulo.  

2Wanjihwile ngwendi, “Vikajo wamono?” Co njamukumbulwile ngwange, 
“Njamono citumbikilo ca ndeya ca ngolinde. Co akamwa ali lilonga lya mazi. Co a 
citumbikilo ca ndeya ali vindeya vitanu na vivali, co ndeya imo na imo ili na 
mitetango itanu na ivali.  

3 Kuli miti ivali ya olive kumukulo wa citumbikilo ca ndeya, ku mutambela umo 
na umo kuli muti umo.” 

4Cooni njehwile uje kangelo ngwange, “Mwane, evi vinemanena vyuma mukajo?” 

5Co wanjihwile ngwendi, “Kuma yove kuuzivuka ndi?” Co njamukumbulwile 
ngwange, “Embwe mwane, kunjizivuka.” 

Cikulaeso ca Njambi kuli Zelumbambele 

6 Co kangelo wanjilekele kwambulula majwi awa kuli Zelumbambele akutunda 
kuli Shukulu Kalunga ngwange Shukulu Kalunga nendeka ngwendi, “Yove 
ukahyana, kesi na nzili ya vushwalale nambe na nzili yove vavenya embwe, oloni 
na Munzinzime wange.  

7Minkinda yakama kuyikasa kwimana ku mesho ove. Ukatungulula Njuvo yange, 
co omo ukaka limanya lyakumanesela mu mutambela walyo, co vanu 
vakatambeke ngwavo, ‘Kuvwaha, kuvwaha! ‘ “ 

8Co majwi akwavo ezile kuli yange akutunda kuli Shukulu Kalunga.  

9Wendekele ngwendi, “Zelumbambele najala luvula lwa Njuvo yange, co ikeye 
lalo akaimanesa kuyitunga. Omo eci cikalingiwa, vanu vange vakazivuka ngeci 
yange njakutumine kuli vakevo.  

10Vakevo vanazivi shwamwa omwo vyuma vyavindondo lika vilinakulingiwa. 
Oloni vakamona Zelumbambele atwalao kutunga Njuvo yange, co vakajolela.” Co 
kangelo wanjilekele ngwendi, “Evi vindeya vitanu na vivali vinapu mesho a 
Shukulu Kalunga atanu na avali, aje alinakumona ano asi oshe.” 

11Co njehwile uje Kangelo ngwange, “Indi ije miti ivali ya olive ili ku mitambela 
ivali ya citumbikilo ca ndeya ilumbunuka cuma mukajo?  

12Indi ije minango ivali ya olive ili kumukulo wa miyengo ivali ya ngolinde kuje 
kulinakutuukila mazi a olive ilumbunuka cuma mukajo?” 

13Wanjihwile ngwendi, “Kuma yove kuuzivuka ndi?” Co njamukumbulwile 
ngwange, “Embwe mwane, kunjizivuka.” 

14Co wanjilekele ngwendi, “Ava vakevo vanalume vavali vaje vanaangula Njambi 
nakuvavwavesa ngeci vamupangele, ikeye Shukulu Kalunga wa ano asi oshe.” 

Zakaliya 5 

Cimona ca livulu lyakuzenga lyakupulula 

1Njakengele lalo, a simbu eyi vene, njamwene livulu lyakuzenga lipulula mu 
lihunzi.  

2Co kangelo wanjihwile ngwendi, “Vikajo wamono?” Njamukumbulwile ngwange, 
“Njamono livulu lyakuzenga lipulula lyakupwa mamita atanu na awana mu vulaja 
na mamita awana na litambelo mu vwihi.” 

3Co wendekele kuli yange ngwendi, “Mu livulu eli vanasonekao cisingo cije cikaya 
ano a kaye koshe. Mu mutambela umo wa livulu eli vanasonekamo ngwavo 
mwizi woshe vakamutundisa muno mu lifuti, co ku mutambela ukwavo 
vasonekao ngwavo woshe uje endeka makuli nakulisinga na ikeye lalo 
vakamutundisa mu lifuti.  

4Shukulu Kalunga Muka-nzili yoshe alinakwendeka ngwendi akasholola cisingo 
eci, co cikakovela mu njuvo ya mwizi woshe na mu njuvo ya munu woshe uje 
endeka makuli nakulisinga. Cisingo eci cikakala mu vinjuvo vyavo 
nakuvinyongesa vyoshe njwa.” 

Cimona ca munakazi wa mu mutonga 

5Co kangelo washolokele lalo wendekele kuli yange ngwendi, “Kenga, cuma ceka 
lalo cilinakwija! “ 

6Co njamwihwile ngwange, “Cuma mukajo?” Wanjikumbulwile ngwendi, 
“Mutonga, unemanena vuvi vwa lifuti lyoshe.” 

7Co uje mutonga wakele na cifwiko cakulinga na shumbu. Co omo njakengele, 
cifwiko cafukukile, mu mutonga mwatumbamene munakazi!  

8Co uje kangelo wendekele ngwendi, “Ou munakazi nemanena vuvi.” Asinoni 
wasindikilile uje munakazi mu mutonga, co wafwikileko lalo cifwiko.  

9Njandwile mesho ange, co njamwene vanakazi vavali vapuluwile kuli yange na 
mambava a nzili ngwe a kanyange-nyange. Co vakakwile uje mutonga nakupulula 
nawo.  

10Njehwile uje kangelo ngwange, “Kulijo vatwala uje mutonga?” 

11Co wanjikumbulwile ngwendi, “Vautwala ku Mbambilone, kukekwo 
kuvakautungila njuvo yakulemesela. Omo ije njuvo inahu kutunga, co uje 
mutonga vakawaka muje ngeci vaulemese.” 

Zakaliya 6 

Cimona ca matemba awana 

1Njamwene cimona cikwavo. A simbu eyi njamwene matemba awana atundile 
mukati ka minkinda ivali ya vunengu.  

2 Litemba lyakulivanga valikokele tuvalu vakuvenga, co lyamucivali valikokele 
tuvalu vakuzivala,  

3 lyamucitatu valikokele tuvalu vakutoka, co lyamuciwana valikokele tuvalu 
vakuvenguluka.  

4Co njehwile uje kangelo ngwange, “Mwane, awa matemba alumbunuka cuma 
mukajo?” 

5 Wanjikumbulwile ngwendi, “Awa anapu mahunzi awana, anatundu ku mesho a 
Shukulu Kalunga wa ano asi oshe.” 

6Co litemba lije livakokele tuvalu vakuzivala lyaile ku kunto ku Mbambilone, co 
tuvalu vakutoka vakengeselele mu kangombe ka yambi, co tuvalu vakuvenguluka 
vaile ku lifuti lya ku mbwela.  

7Omo tuvalu vakuvenguluka vatuukile, vakele na cizango cakama cakuya 
nakwilula ano asi. Co kangelo wendekele ngwendi, “Yeni mukelule asi! “ Co vaile 
vene.  

8Co uje kangelo watambekele kuli yange ngwendi, “Tuvalu vaje vaile ku kunto ku 
Mbambilone vanolwesa vukalu vwa Shukulu Kalunga.” 

Lishiko lyakuzika Yoshwa cilongo 

9Shukulu Kalunga wanjilekele majwi awa ngwendi,  

10”Ambata vwana ovu vunatundu kuli vaje vinzinda Helendayi, na Toviya, na 
Yendaya, ya lelo vene ku njuvo ya Yosiya muna Zefaniya. Vanalume voshe ava 
vanatundu ku vunzinda ku Mbambilone.  

11Tambula siliva na ngolinde vije vivanaana upange cilongo, ukacizike ku mutwe 
wa Yoshwa Muka-kukombelela Wakama, muna Yehozandake.  

12 Co muleke ngwove Shukulu Kalunga Muka-nzili yoshe alinakwendeka 
ngwendi, ‘Munalume uje ivanatumbula ngwavo Munango akakula kwoshe kuje 
kwali, co akatungulula Njuvo yange.  

13Ikeye akaitunga, co akatambula kasingimiko kanapande mwene, co ikeye 
akashwana vanu vendi. Co muka-kukombelela akemana ku litanda lyendi, Co 
vakapanga amolika mu kwoloka na mukulizivasana.’  

14Cilongo cikapwa canukiso ca mu Njuvo yange mukusingimika Helendayi, na 
Toviya, na Yendaya, na Yosiya.” 

15Vanalume vakatunda kulyala vakaija nakukwasa kutungulula Njuvo ya Shukulu 
Kalunga. Omo vanayitungulula, cooni mukazivuka ngeci Shukulu Kalunga Muka-
nzili yoshe ikeye wanjitumine kuli yeni. Vyoshe evi vikalingiwa nga mwononoka 
mwamuvwa mashiko a Shukulu Kalunga Njambi yeni.  

Zakaliya 7 

Shukulu Kalunga ahisa kulikela kulya kwa civembulu 

1Mu mwaka wamuciwana omo Ndalyuse wapwile mwene, a litangwa 
lyamuciwana ku ngonde yamucitanu na viwana (ngonde ya Kiseleve), Shukulu 
Kalunga wendekele kuli yange.  

2Vanu va ku Mbetele vanatumu Shalezele na Lengemeleki na vanu vendi kuya ku 
Njuvo ya Shukulu Kalunga Muka-nzili yoshe mukulomba vivezikiso vyendi,  

3nakwihula cihula eci kuli vaka-kukombelela na kuli vaka-kwimanena ngwavo, 
“Kuma tunapande kutwalao kulila nakulikela kulya ku ngonde yamucitanu ngwe 
mutwakele nakulinga myaka yaingi omwo Njuvo ya Shukulu Kalunga inanyongo 
ndi?” 

4Awa akewo majwi a Shukulu Kalunga aje ezile kuli yange.  

5Shukulu Kalunga wendekele kuli yange ngwendi, “Leka vanu voshe va mu lifuti 
na vaka-kukombelela ngwove omo mwalikelele kulya nakulila ku ngonde 
yamucitanu na ku ngonde yamucitanu na vivali mu myaka eyi makumi atanu na 
avali, kumwanjisingimikile embwe.  

6Oloni valile nakunwa, capwile cizango cavo vavenya cakulivwaelelesa.” 

7Evi vikevyo vyendekele Shukulu Kalunga ali vaka-kwimanena vakulivanga a 
simbu ije omo Yelusalema yakele mwamuvwa nakushula na vanu, co lalo omo 
vanu vavangi kuvakele lika mu vinganda vije vyazengelekele Yelusalema, oloni 
vakele lalo mu lifuti lya ku mbwela, na mu lifuti lya ku vushelumukilo vwa 
malundu lya mu kangombe ka yambi.  

Kujeneka kwononoka kukekwo kwanenesele vunzinda 

8Shukulu Kalunga walekele majwi awa kuli Zakaliya ngwendi,  

9 “Ku san̄ulu njashikile mashiko awa kuli vanu vange ngwange, ‘Moneni ngeci 
vushunga vulinakulingiwa, mweseni ngozi na mema ku mbunge kuli umo na 
mukwavo.  

10Kesi muyandese vifwile, nambe visiwa, nambe vaka-kwija vaje vali akati keni, 
nambe munu woshe uje najeneka. Co kesi mweseke kutumba matumbe 
akuvulumuna vakweni embwe! ‘ 

11 “Oloni vanu vange vakaluwisile vimbunge vyavo manene, co vavyanene 
kunjitolilila. Vashokele mana avo,  

12nakukaluwisa manene vimbunge vyavo ngwe limanya. Omwo kuvatolililile ku 
vilongesa vije njavatuminine kwitilila muli vaka-kwimanena vaje vakeleko ku 
san̄ulu, co njaluvalele manene.  

13Omwo kuvatolililile omo njendekele, co kunjavakumbulwile omo valombelele.  

14Co njavapekumwine ngwe lihunzi nakuvatwala ku mafuti eka ngeci 
vakayoyeleko. Lifuti eli lyalivwa lyasalele mu ngundu yangoco, naumo wai 
wayoyelelemo.” 

Zakaliya 8 

Shukulu Kalunga akulaesa kwindula Yelusalema 

1Shukulu Kalunga Muka-nzili yoshe wendekele kuli Zakaliya ngwendi,  

2 “Njishungwiya kukwasa Yelusalema omwo cizemo cange cakama manene ali 
vanu vaje valimo, cizemo cije canjiluvalesele na vitozi vendi.  

3Njikeluka ku Yelusalema, nganda yange yakujela, co njikakala muje. 
Vakaitumbula nganda ya kulongwa, co lilundu lya Shukulu Kalunga Muka-nzili 
yoshe vakalitumbula ngwavo lilundu lyakujela.  

4Co a simbu ije vene tukulukazi va vanalume na ava va vanakazi, vaje 
vanakuluvala manene vendela a mikombo, vakatumbama mushandangala ya mu 
nganda.  

5Co vakwenje na vambanda vakakala mu vitapalo nakweelamo.  

6 “Eci cikapwa ngwe cuma cacikalu ku miyati ya vanu vange vaje vasaleleo, oloni 
kucikapu cacikalu kuli yange embwe.  



1658 

©The Bible Society of Zambia, 2006. 

 

7Njikapatula vanu vange ku mafuti kuje kuvavatwalele, 

8njikavatundisa mu ngangela na mu kangombe ka yambi ngeci vakukale mu 
Yelusalema. Vakevo vakapwa vanu vange, nange lalo njikapwa Njambi yavo, 
njikavashwana na kulongwa na vushunga.  

9 “Simpeni! Ololo mulinakuziva majwi a cifwa cimo ngwe aje vendekele vaka-
kwimanena a simbu ije vajalele luvula lwakutungulula Njuvo yange.  

10Te simbu ije kanda icete, naumo wai wakumwine vanu nambe tusitu, co naumo 
wai wakele mu kwoloka ku vitozi vendi. Cooni njatavele munu woshe kulilwisa 
umo na mukwavo.  

11Oloni ololo kunjesi nakunyanyamesa vanu vaje vanasalao va ku muyati ou.  

12Vakakuna vimbuto vyavo mu kwoloka. Co miti yavo ya mikolovozi ya vushuka 
vwa vinyu ikaima vushuka, livu likakala na vwilo mukutuwisa vimbuto, co 
kukakala nyonzi yaingi. Vivezikiso vyoshe evi njikavyana kuli vanu va ku muyati 
wange vaje vanasalao.  

13Vanu va mu Yunda na vanu va mu Isalele! Ku san̄ulu vaka-kwija valisingile umo 
na mukwavo nakwendeka ngwavo, ‘N̄avava ije vene yawililile a Yunda na a 
Isalele iwile ali yeni.’ Oloni njikamyamena, co vaka-kwija vaje vakendeka kuli 
umo na mukwavo ngwavo, ‘Tambuleni vivezikiso vya cifwa cimo vije vyakele a 
Yunda na a Isalele! ‘ Ngecivene, simpeni kesi muzive lyova.” 

14Shukulu Kalunga Muka-nzili yoshe alinakwendeka ngwendi, “Omo vakukulwila 
veni vanjiluvalesele, co njayongwele kuvalinga mwamuvi, co kunjatengulwile 
viyongola vyange embwe, oloni njalingile ngwe vene muje njayongwele.  

15Oloni ololo njayongola kuvezikisa vanu va mu Yelusalema na mu Yunda. 
Ngecivene, kesi muzive lyova.  

16 Evi vikevyo vyuma vimunapande kulinga, endekeni lika vushunga kuli umo na 
mukwavo. Mu vimbanja sompeni mu vushunga vuje vunena kwoloka.  

17Kesi mulitumbile matumbe akulivulumuna umo na mukwavo. Kesi mulisinge 
omo mwendeka makuli. Njazinda makuli kujeneka vushunga na muuka.” 

18Shukulu Kalunga Muka-nzili yoshe walekele Zakaliya majwi awa ngwendi,  

19 “Kulikela kulya kuje kukakalako ku ngonde yamuciwana, na yamucitanu, na 
yamucitanu na vivali, na ku ngonde yamulikumi vikapwa viwano vyakujolela 
nakuvwaelela vya vanu va mu Yunda. Munapande kuzema vushunga na 
kwoloka.” 

20Shukulu Kalunga Muka-nzili yoshe alinakwendeka ngwendi, “Simbu ikaija omo 
vanu vakatunda ku vinganda vyakama vakaija ku Yelusalema.  

21Co vaje vakatunda ku nganda imo vakendeka kuli vaje vakatundu ku nganda 
ikwavo ngwavo, ‘Yetu tulinakuya nakulemesa Shukulu Kalunga Muka-nzili yoshe 
nakulombela vivezikiso vyendi. Ijeni tuye amolika netu! ‘ 

22Vanu vavangi na miyati ya vanu va nzili vakaija ku Yelusalema nakulemesa 
Shukulu Kalunga Muka-nzili yoshe nakulombela vivezikiso vyendi.  

23A matangwa aje vaka-kwija likumi vakaija kuli kaYunda umo nakwendeka 
ngwavo, ‘Tuya amolika nove, omwo tunazivi ngeci Njambi ali amo nove.’” 

Zakaliya 9 

Vitozi va Isalele vakavanyanyamesa 

1 Awa akewo majwi a Shukulu Kalunga. Nashiki ngeci akanyanyamesa lifuti lya 
Handelake na nganda ya Ndamasiku. Kesi lika miyati ya Isalele, oloni na nganda 
yakama ya Silya yapwa ya Shukulu Kalunga.  

2Hamate, yalinga nginga na Handelake, yapwa lalo yendi, na vinganda lalo vya 
Tile, na Sindone, na vanu vavyo va mana.  

3Tile yalitungila vimpaka vyayo, co yalilundikila siliva yaingi-yingi manene na 
ngolinde ngwe vishwashwa vya mu ngila!  

4Oloni Shukulu Kalunga akamutambula vyoshe vyalinavyo. Co akombila vufuko 
vwendi vwoshe mu mema a kalunga, co nganda vakayenyeka njwa.  

5 Nganda ya Ashekelone vakamona vyuma evi, co vakaziva lyova. Nganda ya 
Ngaza vakamona vyuma evi, co vakaziva lyova manene. Na Ekelone lalo vakakala 
mu vukalu, cinyangavili cavo cikahwa. Nganda ya Ngaza vakajeneka mwene yavo, 
co Ashekelone vakaiseza ngundu yangoco.  

6Vanu va miyati yeka na yeka vakakala mu Ashendonde. Shukulu Kalunga 
alinakwendeka ngwendi, “Njikononwesa vaFilisitiya voshe va kulyalesa.  

7Kuvakali lalo situ na maninga ayo, nambe vyakulya vyeka vya cizila. Vanu voshe 
vaje vasaleleo vakapwa vanu vange, co vakapwa naanga mu muyati wa Yunda. 
Ekelone vakapwa vanu vange, ngwe muvalingile vaNjevushi.  

8Njikanyunga lifuti lyange, co njikavindika mashwalale kwitamo. Kunjikatavesa 
lalo vaka-muuka kuyandesa vanu vange, njamono muvanayandelamo vanu 
vange.” 

Mwene uje akashwana 

9 Joleleni, joleleni, yeni vanu va mu Siyone! Tambekeni nakujolela, yeni vanu va 
mu Yelusalema! Kengeni, mwene yeni alinakwija kuli yeni! Aija mu vumpau 
nakuhyana, oloni wa kulikeesa nalondo a cimulu, a muna cimulu, wamundondo.  

10 Shukulu Kalunga alinakwendeka ngwendi, “Njikatundisa matemba a nzita mu 
Isalele, nakutundisa tuvalu mu Yelusalema, mata a lusipa aje vapangesele mu 

nzita njikaanyongesa. Mwene yeni akanena kwoloka akati ka miyati ya vanu, 
ikeye akashwana kutunda ku mema a kalunga amo nakweta ku mema a kalunga 
akwavo, kutunda ku Ndonga ya Yufuleti nakweta ku shongo ya ano asi oshe.” 

Kwiluka kwa vanu va Njambi 

11 Shukulu Kalunga alinakwendeka ngwendi, “Omo cikumiiyo cange neni cije 
civasatesele na maninga a vin̄ombelo, njikapatula vanu vove, njikavapatula ku 
mbulu ya vunzinda ije kuyesi na mema.  

12Ilukeni, yeni vinzinda ololo muli na cinyangavili, ilukeni ku mwela weni 
wauvwa. Ololo njimileka ngwange njikamivezikisa luvali ku tuyando tweni 
twoshe tuje mwayandele.  

13Njikapangesa Yunda kupwa vuta vwange vwa lusipa, co Isalele njikavapwisa 
mikili yange. Njikapangesa vanalume va ku Siyone kupwa mukwale, mukulwisa 
vanalume va ku Ngelese.” 

14Shukulu Kalunga akashuluka akamwa ya vanu vendi ngwe lishelwa, akasha 
mikili yendi ngwe muhyato. Shukulu Kalunga wa Akamwa ya Vyoshe akaimba 
lupembo, akalwila mu lihunzi kutunda ku mbwela.  

15Shukulu Kalunga Muka-nzili yoshe akanyunga vanu vendi, co vakanyongesa 
vitozi vavo. Vakatambeka mu nzita ngwe vaka-kupenda, co vaketila maninga a 
vitozi vavo, maninga a vitozi vavo akasindumuka ngwe maninga a vin̄ombelo aje 
vaketila a mutula kutunda a lilonga!  

16Omo litangwa lije likaija, Shukulu Kalunga akanyunga vanu vendi ngwe 
kanyungi amena vutanga vwendi ku vushonde. Vakavyazima mu lifuti lyendi 
ngwe mamanya a seo a cilongo.  

17Lifuti lije likapwa lyakuvwaa manene! Vanike vakakola na nzili omwo vimbuto 
vyamwo na vinyu vyamwo.  

Zakaliya 10 

Shukulu Kalunga akulaesa kwamena 

1Lombeni nyonzi kuli Shukulu Kalunga a simbu ya nyangao. Ikeye Shukulu 
Kalunga muka-kutuma mashelwa a nyonzi ya vusuku-mbundu, mukuzivalesa 
vimbuto vya mu mahya a munu na munu.  

2Vanu vakai nakwihula ku tumponya na kuli vaka-kulukiya, oloni kukumbulula 
kwavo kwapwa kwangoco na makuli. Vamo vakalumbununa vinjozi, oloni 
vamitanganesa lika, kuzembeleka kuje vakamwesa kwapwa kwangoco. 
Ngecivene, vanu vakalyendanganena ngoco ngwe vimanga kuvesi na kanyungi. 
Vali mu vushonde omwo kuvesi na ntwama.  

3Shukulu Kalunga alinakwendeka ngwendi, “Njinaluvala na vaka-kwija vaje 
valinakushwana vanu vange, co njikavanyanyamesa. Vanu va mu Yunda vanapu 

vange, co yange Kalunga Muka-nzili yoshe, njikavanyunga. Vakapwa ngwe tuvalu 
vange va nzili va nzita.  

4Akati kavo akatunda vaka-kushwana, na vantwama, na vaka-kushika 
mukushwana vanu vange.  

5Vanu va mu Yunda vakahyana ngwe mashwalale valyatangela vitozi vavo ngwe 
lindova lya mu vitapalo. Vakalwa omwo Shukulu Kalunga akakala amo navo, co 
vakafungulula nameme vitozi vavo vaka-kwendela a tuvalu.  

6 “Vanu va mu Yunda njikavapwisa vaka-nzili, njikapatula vanu va mu Isalele. 
Njikavazivila ngozi, co voshe njikavelwisa kwimbo. Vakapwa ngwe vaje 
kunjavyanene. Yange njapwa Kalunga Njambi yavo, njikakumbulula malombelo 
avo.  

7Vanu va mu Isalele vakapwa vaka-nzili ngwe mashwalale, vakavwaelela ngwe 
vanu vananu vinyu. Vatekulwila vavo vakanuka kuhyana oku, co vakavwaelela 
omwo a vije vyanalingi Shukulu Kalunga.  

8 “Njikasana vanu vange nakuvakungulwila amolika. Njikavapatula, co 
njikavapwisa vavangi ngwe muvapwile laja.  

9Nameme njavashandwela akati ka miyati ya vanu, oloni ku mitambela yakulyala 
kuje vali vakanjanuka. Vakevo na vana vavo vakayoya, co vakeluka mumolika 
kwimbo.  

10Njikavatundisa ku Ingito na ku Asilya nakuvelwisa kwimbo, co vakatunga mu 
lifuti lyavo. Vakakala lalo mu Ngilyande na mu Lembanone, lifuti lyoshe likashula 
na vanu.  

11Omo vakaita mu mema a kalunga a tuyando, yange Kalunga njikolwesa 
mankimba, co Ndonga ya Nailo ikauma cau. VaAsilya vaka-kulyalesa vakalikeesa, 
co nzili ya Ingito ikahwa.  

12Vanu vange vakapwa vaka-nzili, vakanjilemesa nakunjononoka.” Mwanendeka 
Shukulu Kalunga.  

Zakaliya 11 

Kunyonga kwa vitozi va Isalele 

1Yove Lembanone shokolola vikolo vyove, ngeci tuhya twenyeke miti yove ya 
kendale!  

2Miti ya sipelese, lileni nakutambeka, miti ya kendale inau, miti ije ya vumpau 
vanainyongesa! Miti ya oke ya ku Mbashane, lileni nakutambeka, shwata 
yakuzika vanaishinji!  

3Vaka-kushwana valinyenga na vusiwa, omwo vumpau vwavo vunahu njwa! 
Tolilileni kwaana kwa vindumba, omwo shwata ije yapwa limbo lyavo lya ku 
ngenge ya Yondau inanyongo!  

Tunyungi vavali 

4Shukulu Kalunga Njambi yange wendekele kuli yange ngwendi, “Pwa kanyungi 
ka vimanga vaje vavatwala mukuvatsiya.  

5Vavenyavo vakavatsii, oloni kuvesi kuvanyanyamesa. Vakalandesa situ 
nakwendeka ngwavo, ‘Shangazaleni Shukulu Kalunga! Tunafuku oni! ‘ Nameme 
tunyungi twa vaje vimanga kuvesi kuvatetela embwe.” 

6(Shukulu Kalunga wendekele ngwendi, “Kunjikatetela lalo munu ano asi naumo 
wai. Oloni njikaka vanu voshe mu mavoko a vaka-kushwana. Co vaka-kushwana 
vaje vakaviisa asi, co kunjikaamena ku mavoko avo.”) 

7Vaje valandele nakulandesa vaje vimanga vanjikumwine, co njapwile kanyungi 
ka vimanga vaje vavatwalele mukuvatsiya. Co njanonele milamu ivali, umo 
njaulukile “Ngozi,” co ukwavo njaulukile “Vumo.” Co njanyungile vutanga.  

8Kunjasimpile na vamo tunyungi vakwavo vatatu, vaje vanjizindile, co voshe 
njavatundisile mu ngonde imolika.  

9Asinoni njendekele ku vutanga ngwange, “Kunjikapu lalo kanyungi keni. Co vaje 
vatsa vatse ngano. Na vaje vanyonga vanyonge ngano. Co vaje vakasalao 
vakalinyongesa umo na mukwavo.” 

10Asinoni njanonele mulamu uje njatumbwile ngwange, “Ngozi,” co njaupokwele, 
mukuzimangana cikumiiyo cije calikumiiye Shukulu Kalunga na miyati yoshe.  

11Ngecivene, cikumiiyo eci cazimanganene a litangwa lije. Vaje valandele 
nakulandesa vimanga vanjimwene, co vazivukile ngwavo Shukulu Kalunga ikeye 
wendekele mu vije vinjalingile.  

12 Njendekele kuli vakevo ngwange, “Nga mushaka, njaneni fweto yange. Oloni 
nga sheni, likeleni ngano.” Ngecivene, vanjifwetele mavundungulu a siliva 
makumi atatu.  

13Shukulu Kalunga wendekele kuli yange ngwendi, “Vyake mu mbango ya mu 
Njuvo yange.” Ngecivene, njambatele mavundungulu a siliva makumi atatu 
ndando ije ivayongwele ngwavo, ikeyo yanjipande, co njaakele mu mbango ya 
mu Njuvo ya Shukulu Kalunga.  

14Asinoni njapokwele mulamu wamucivali, unjatumbwile ngwange, “Vumo,” co 
vumo vwa Yunda na Isalele vwahwile.  

15Asinoni Shukulu Kalunga wendekele kuli yange ngwendi, “Ilukila lalo a vipangi 
vya vunyungi, a simbu eyi ukapwa oni wakujeneka seo.  

16Njinemika kanyungi mukunyunga vutanga vwange, oloni ikeye kakanyungu 
mwamuvwa vimanga vaje vashaka kutsa, nambe kushakezeka vaje vanazimbala, 
nambe kusaka vaje vanavulumuka, nambe kulisa vaje vanasalao. Oloni ikeye 
akali lika situ ya vaje vimanga vakununa nakuvatavozola lika vimbemba vyavo.  

17Kanyungi uje wakujeneka seo navindama! Naseze vutanga vwendi. Mwa 
vushunga nzita ikamanesa nzili yendi. Livoko lyendi likasekwa, co lisho lyendi 
lya ku cilyo likatsa.” 

Zakaliya 12 

Kupatuka kwa Yelusalema kwa kulutwe 

1Awa akewo majwi a Shukulu Kalunga kuli Isalele, Shukulu Kalunga uje 
wajangumwine melu, uje watangele asi, nakwana mwonyo kuli munu. Ikeye 
alinakwendeka ngwendi, 

2 “Njikapwisa Yelusalema ngwe nganja ya vinyu, miyati ya vanu vaje 
vanazengelekako vakanwako, co vakapelyangela ngwe vaka-kupenda. Co omo 
vakavandamena Yelusalema mukuyilwisa, co na vinganda vikwavo vya mu 
Yunda vakavivandamena mukuvilwisa lalo. 

3Oloni omo simbu ije iketa, Yelusalema njikaipwisa ngwe limanya lyakulema, 
muyati woshe wa vanu vaje vakeseka kulijundula vakavulumuka. Co miyati 
yoshe ya vanu va mu kaye vakalipandakana amo nakuyilwisa.  

4A simbu ije njikayiya-yiisa tuvalu twavo twoshe, co vaka-kulondao voshe 
vakapwa viyambangani. Njikanyunga vanu va mu Yunda, oloni njikatsitsivalesa 
mesho a tuvalu twa vitozi vavo.  

5Asinoni vikota vya Yunda vakalyendekesa vakevo vavenya ngwavo, ‘Shukulu 
Kalunga Njambi Muka-nzili yoshe akana nzili kuli vanu vendi vaje vakala mu 
Yelusalema! ‘ 

6 “A simbu ije vikota vya Yunda njikavapwisa ngwe tuhya twa mu shwata nambe 
ngwe tuhya twa mu lihya lya vimbuto vyakuhya, vakanyongesa miyati yoshe ya 
vanu vaje vanalyata navo. Co vanu va mu Yelusalema vakakala mu kwoloka mu 
nganda.  

7 “Yange Kalunga, njikahyanesa mbunga ya mashwalale va mu Yunda akulivanga, 
ngeci kasingimiko ka vatekulwila va Ndaviti na kasingimiko ka vanu va mu 
Yelusalema kesi kakatuvakane ka vanu va mu Yunda.  

8A simbu ije Shukulu Kalunga akanyunga vaje vakala mu Yelusalema, nameme 
vaje vakuzeya manene akati kavo vakakala na nzili ngwe yakele nayo Ndaviti. 
Vatekulwila va Ndaviti vakashwana ngwe kangelo ka Shukulu Kalunga, ngwe 
Njambi vene vavenya.  

9Co a simbu ije njikanyongesa muyati woshe wa vanu vaje vakeseka kulwisa 
Yelusalema.  

10 ”Njikashulisa vatekulwila va Ndaviti na vanu veka va mu Yelusalema na 
munzinzime wa mema ku mbunge na munzinzime wakulombela. Vakakenga kuli 
uje ivativile likunga nakumutsiya, co vakamulila ngwe vaje vanatsisa munavo 

umolika. Vakalila manene, ngwe vaje vanatsisa munavo wa ntwatwa umolika wa 
munalume.  

11A litangwa lije kukakala kulila kwakama mu Yelusalema ngwe kulila 
kwakulilila Handandelimone mu cana ca Mengindo. 

12Lifuti likalila, naanga na naanga vakalilila kwavo lika, vatekulwila va ku naanga 
ya Ndaviti, na vatekulwila va ku naanga ya Natane,  

13na vatekulwila va ku naanga ya Levi, na vatekulwila va ku naanga ya Shimei, na 
vinaanga vikwavo vyoshe.” 

14Naanga na naanga vakalilila kwavo lika, vanalume va ku naanga na naanga 
vakalilila kwavo lika kulyangunuka na vanakazi.  

Zakaliya 13 

1Shukulu Kalunga Muka-nzili yoshe alinakwendeka ngwendi, “A litangwa lije, 
lisima lya kavwelu-vwelu likashokoloka mukujelesa vatekulwila va Ndaviti na 
vanu va mu Yelusalema ku vuvi vwavo na ku tumponya.  

2A litangwa lije njikatundisa mazina a tumponya mu lifuti, co naumo wai lalo 
akavanuka. Njikatundisa woshe uje akalitumbula muka-kwimanena, co 
njikatundisa cizango cakulemesa tumponya.  

3Asinoni nga munu umo anga akashaka kwambulula vuka-kwimanena, co vaishe 
na vaina vakamunangula ngwavo yove unapande kutsa vene, omwo 
ulinakwendeka makuli mu lizina lya Shukulu Kalunga. Nga anga akatwalao 
kwambulula vuka-kwimanena, co vaishe na vaina vakamutsiya na mukwale.  

4A litangwa lije, naumo wai muka-kwimanena akalyalesa na vimona vyendi, 
nambe kupwa ngwe muka-kwimanena, nambe kuzala vuzalo vwa muka-
kwimanena vwa vulaja ngeci akwise vanu. 

5Oloni ikeye akendeka ngwendi, ‘Yange kesi nji muka-kwimanena embwe. Yange 
njapwa ndimi njapwa muka-kulima simbu yoshe yakuyoya kwange.’  

6Oloni nga munu umo akamwihula ngwendi, ‘Indi vimbandu vyavika ovyo vili a 
nulo yove? ‘ Co akakumbulula ngwendi, ‘Njavivetwele ku njuvo ya musamba 
wange! ‘ “ 

Lishiko lyakutsiya kanyungi ka Njambi 

7 Shukulu Kalunga Muka-nzili yoshe alinakwendeka ngwendi, “Induka mukwale, 
ngeci ulwe na kanyungi kange uje muka-kunjipangela! Mutsiye, co vimanga 
vakalishandoka. Yange njikalwisa vanu vange,  

8co mu lifuti mwoshe matambelo avali ku matambelo atatu a vanu vakatsa.  

9Co njikelula litambelo lyamucitatu vaje vakasalao nakulijelesa ngwe 
muvakajelesa siliva na tuhya. Co njikavelula ngwe muvakelula ngolinde. Asinoni 

vakalombela kuli yange, co njikavakumbulula. Njikavaleka ngwange vanapu vanu 
vange, co vakalitavela ngeci yange njinapu Njambi yavo.” 

Zakaliya 14 

Yelusalema na miyati yeka ya vanu 

1Kengeni, litangwa lya Shukulu Kalunga lyakusompa lili muyehi. Co Yelusalema 
vakaipukula, co vije vyakupukula vakavipangela akati keni.  

2Shukulu Kalunga akakungulula miyati yoshe ya vanu nakulwisa Yelusalema. 
Nganda vakayambata, co vakapukula vyuma vya mu vinjuvo, vanakazi 
vakavazivisa shwamwa. Co litambelo lya vanu vakaya ku vunzinda, oloni vaje 
vakasalao kuvakavatundisa mu nganda.  

3Asinoni Shukulu Kalunga akaya nakulwa na miyati ya vanu vaje, ngwe mwalwile 
mu visimbu vya kunima.  

4A litangwa lije akemana a Munkinda wa Oliveta, mu ngangela ya Yelusalema. 
Asinoni Munkinda wa Oliveta ukatavuka akati kushangumuka mu ngangela 
kweta na mu kangombe ka yambi, co cimbongo cakama manene cikakala mukati. 
Co litambelo limo lya munkinda likashwenya ku kunto likwavo mu mbwela.  

5Co yeni mukatewela mu cimbongo eci caangununa munkinda mu mitambela 
ivali. Mukatewa ngwe muvatewele vakukulwila veni omo lifuti lyajajele a simbu 
ya Mwene Uziya wa mu Yunda. Shukulu Kalunga Njambi yange akaija, akaija amo 
na tungelo twendi vakujela.  

6A litangwa lije, kukukakala lisika nambe mema akukonda,  

7nambe lisusulungu, likapwa litangwa lya ceke nameme ku simbu ya vutsiki. 
Vavenya Shukulu Kalunga ikeye lika azivuka litangwa eli.  

8 Omo litangwa lije likaija, mema akutonola njenje akatuuka kutunda mu 
Yelusalema, co litambelo lyawo limo likaya ku Lishali lya Kutsa, co litambelo 
likwavo lalo likaya ku Lishali lya Menditelenyani. Co akaita myaka yoshe, cisika 
na ndombo akakalako simbu yoshe. 

9Asinoni Shukulu Kalunga akapwa mwene wa ano asi oshe, co munu woshe 
akalemesa kupwa Njambi nakumuzivuka a lizina lyendi.  

10Lifuti lyoshe, kutunda ku Ngemba ku kunto nakweta ku Limone mu mbwela, 
likanyekumuka. Yelusalema ikakala a mwela wayo akulunduka, co nganda 
ikatunda ku Cikolo ca Mbenjemani nakweta ku Cikolo ca mu Mbango, kuje 
kwakele cikolo calaja, kutunda ku Kaposhi ka Hananele, nakweta ku cikamwino 
ca vinyu.  

11 Vanu vakakala kuje mu kwoloka, co kukukakala lalo lyova lyakunyonga.  

12Shukulu Kalunga akanena mushongo wakukomokesa a miyati ya vanu voshe 
vaje valwisa Yelusalema. Situ yavo ikavola oku vakevo vacili nakuyoya, mesho 
avo na vindaka vyavo vikavola.  

13A simbu ije Shukulu Kalunga akavaiya-yiisa na lyova ngeci munu na munu 
akakwata munu uje yakalyata nendi nakumulwisa.  

14Vanu va mu Yunda vakalwa mukuvingilikiya Yelusalema. Co vakambata vufuko 
vwakupukula vwavungi vwa miyati ya vanu voshe, ngolinde na siliva na vuzalo.  

15Co mushongo wakukomokesa lalo ukakala a tuvalu, na a vamula, na a tumelo, 
na a vimulu, na a tusitu voshe vaje vakakala mu vilombo vya vitozi.  

16 Asinoni vaje vasaleleo ku miyati yoshe ya vanu vaje valwisile Yelusalema 
vakaya ku Yelusalema a mwaka na mwaka mukulemesa Shukulu Kalunga Muka-
nzili yoshe ngwe mwene, co vakalisamba a Ciwano ca Mapapela.  

17Nga muyati umo wa vanu vakavyana kuya nakulemesa Shukulu Kalunga Muka-
nzili yoshe, co nyonzi kuyikanyokela mu lifuti lyavo. 

18Nga vaka-Ingito vakavyana kulisamba a Ciwano ca Mapapela, co navo vakavinja 
mushongo wa cifwa cimo uje wakatuma Shukulu Kalunga ku muyati woshe wa 
vanu vaje vakavyana kuyako.  

19Eci cikapwa cihiso ca a Ingito na a miyati ya vanu voshe nga kuvakalisamba 
Ciwano ca Mapapela.  

20A litangwa lije vakasoneka a vingenjo vya tuvalu ngwavo, “Vyakukundika kuli 
Shukulu Kalunga.” Vindeo vya mu Njuvo ya Shukulu Kalunga vikapwa vyakujela 
ngwe malonga a ku mutula.  

21Vindeo vyoshe vya mu Yelusalema na mu Yunda mwoshe vakavyangunwina 
kwavyo lika nakuvipangesa mukulemesa Shukulu Kalunga Muka-nzili yoshe. Co 
vanu vaje vakombelela vin̄ombelo vakavipangesa akutelekamo situ 
yakukombelela. Omo simbu ije iketa, kukukakala muka-kulandesa mu Njuvo ya 
Shukulu Kalunga Muka-nzili yoshe.  

Malakiya 

Malakiya 1 

Cizemo ca Shukulu Kalunga a Isalele 

1Ovu vukevwo vuka-kwimanena vwa lijwi lya Shukulu Kalunga kuli Isalele ali 
Malakiya.  

2 Shukulu Kalunga alinakwendeka ku vanu vendi ngwendi, “Njamizema simbu 
yoshe.” Oloni vakumbulula ngwavo, “Watuzema vatijo?” Shukulu Kalunga 
akumbulula ngwendi, “Isau na Yakomba vapwile mu vundolome vwavo, oloni 
yange njinazeme Yakomba na vatekulwila vendi,  

3co njamuzinda Isau na vatekulwila vendi. Njinatengulula lifuti lya malundu lya 
Isau kupwa mu ngundu nakuseza vushwana vwendi ku vimbanje va mu mambo.” 

4Nga vatekulwila va Isau vaEndome vendeka ngwavo, “Vinganda vyetu vinapu 
vingundu, oloni tukavitungulula.” Co Shukulu Kalunga akakumbulula ngwendi, 
“Vasa kutungulula, oloni njikavisiwula lalo. Co vakavatumbula ngwavo, ‘Lifuti lya 
vaka-vuvi, ‘ na ‘Muyati wa vanu vaaluvalela Shukulu Kalunga ku myaka yoshe.’” 

5Mukacimona na mesho eni, co mukendeka ngweni, “Vukama vwa Shukulu 
Kalunga vunatuvakana nameme vinginga vya Isalele! “ 

Shukulu Kalunga endekela vaka-kukombelela 

6Shukulu Kalunga Muka-nzili yoshe alinakwendeka kuli vaka-kukombelela 
ngwendi, “Mwana asingimika ishe, na ngamba asingimika shukwa-ina. Nga yange 
njapwa nji ishweni, omwo vikajo kumunjisingimikila? Nga njapwa nji shukwa-
nyokweni, omwo vikajo kumunjisingimikila? Yeni mulinakunjiyeluwisa, co 
munjihula ngweni, ‘Tunakuyeluwisa vatijo? ‘ 

7Mulambula vyakulya vyavivi a mutula wange. Oloni yeni mwihula ngweni, 
‘Twauviisa vatijo? ‘ Omwo mulinakwendeka ngweni, ‘Mutula wa Shukulu Kalunga 
wangoco.’  

8Omo munena cimuna wa kutsa mesho, nambe wakuvinja, nambe cilema, 
mukukombelela kuli yange, kuma muyongola ngeci munalingi mwamuvwa ndi? 
Nga ngoco acesekeni kwana cimuna wa cifwa cangacije kuli nguvulu! Kuma 
akavwaelela neni nambe kumishangazala ndi?” 

9Co ololo, yeni vaka-kukombelela, lambeleleni Njambi ngeci atuzivileko mema ku 
mbunge. Na vin̄ombelo vyangacije vyakutunda kuli yeni vakamitambula ndi?  

10Shukulu Kalunga Muka-nzili yoshe nendeka ngwendi, “Nga umo weni ashoke 
mapito a ku Njuvo yange ngeci kesi mushwameke tuhya twakujeneka seo a 
mutula wange. Kunjavwaelelele neni, co kunjikatambula milambu ije imunena 
kuli yange.  

11Kutunda ku shongo ya kaye nakweta ku shongo ya kaye vanu vakanjisingimika. 
Co kwoshe-ikwoshe vakenyeka insense nakunjikombelela vin̄ombelo vyavivwa. 
Omwo lizina lyange likapwa lyakama akati ka miyati ya vanu!  

12Oloni kumwesi nakunjisingimika omo mwendeka ngeci mutula wange unapu 
wangoco, nomo mukakombelelao vyakulya vije vimunayengula.  

13Mwendeka ngweni, ‘Tunajuka! ‘ Co munjishendumuna. Ngwe omo yeni 
mulinakukombelela kuli yange omo mukombelela kuli yange vimuna vakwiva 
nambe uje wakutenguka nambe uje wakuvinja. Kuma mwayongola ngeci 
njikatambula vin̄ombelo vyeni vyangacije ndi?  

14Cisingo cikale ali muka-makuli uje akombelela cimuna uje kesi na seo kuli 
yange, omo ali na cimuna wamuvwa mu vutanga vwendi uje yanalisingile 
kunjanaye! Omwo yange njapwa nji mwene wakama, co vanu vaka-mafuti oshe 
vanjikomoka.” 

Malakiya 2 

1Shukulu Kalunga Muka-nzili yoshe alinakwendeka kuli vaka-kukombelela 
ngwendi, “Lishiko eli linapu lyeni.  

2Munapande kunjisingimika a vije mulinga. Nga kumutolilila ku vije vinjendeka, 
co njikamisinga. Co njikasinga vyuma vije vyakumikwasa vivakamyana. Mwa 
vushunga njinavisingi laja, omwo kumwesi kumbako mbunge ku mashiko ange.  

3Njikahisa vatekulwila veni nakukwita a vihanga vyeni vufwati vwa vimuna vaje 
mukakombelela ku viwano vyeni, co mukanyonga navwo.  

4 Asinoni mukazivuka ngeci njinamyana lishiko eli, ngeci cikumiiyo cange na 
vaka-kukombelela vatekulwila va Levi, kesi cikapokoke.  

5 ”Cikumiiyo cange na Levi, cije capwile ca mwonyo na kwoloka njamwanenevyo, 
ngeci anjikomoka. Co wanjikomokele nakukomoka lizina lyange.  

6Walongesele vya vushunga, co kendekele makuli. Co wendele nange mu 
kwoloka na mu vushunga, co watengulwile vavangi kutunda ku vuvi.  

7Cinapu cipangi ca vaka-kukombelela kulongesa mana a Njambi. Ngeci vanu 
vanapande kuya kuli vakevo mukulilongesa cizango cange, omwo vakevo vapwa 
miluwa va Shukulu Kalunga Muka-nzili yoshe.  

8 “Oloni yeni vaka-kukombelela munatundu mu ngila ya vushunga. Vilongesa 
vyeni vinatanukisa vavangi. Munapokola cikumiiyo cije njalikumiiye neni.  

9Ngecivene, nange lalo njikamishawisa kuli vanu va mu Isalele omwo 
kumwononokele cizango cange, omo mulongesa vanu vange, kumwesi 
kuvapwisa mumo embwe.” 

Vanu vakujeneka kulongwa kuli Njambi 

10Kuma yetu voshe tatetu kesi umolika ndi? Kuma kesi Njambi umolika 
watutangele ndi? Omwo vikajo tulitengulukila yetu vavenya, nakushawisa 
cikumiiyo ca vakukulwila vetu? 

11Vanu va mu Yunda vanapokola cikulaeso cavo kuli Njambi, co vanalingi cuma 
cacivi mu Yelusalema na mu lifuti mwoshe. Co vanajwalesa Njuvo ya Shukulu 
Kalunga ije yaazema. Vanalume vanambata vanakazi va miyati ya vanu veka vaje 
valemesa vinjambi veka. 

12Shukulu Kalunga atundise voshe vaka-kulinga ngacije mu munga ya Isalele, co 
kesi avatavese lalo kupangela amo mu vin̄ombelo vije vivanena vanu kuli 
Shukulu Kalunga Muka-nzili yoshe.  

13Cuma cikwavo lalo cimukalingi eci. Mujulisa mutula wa Shukulu Kalunga na 
misozi, kulila nakumbolozoka omwo kesi nakutambula vin̄ombelo vije 
mulinakumunenela.  

14Mwihula ngweni, “Omwo vikajo?” Omwo Shukulu Kalunga ikeye napu ntwama 
akati kove na munakazi wa vukwenje vwove. Omwo unapokola cikulaeso cove 
nendi, nameme ikeye wapwa musamba wove, munakazi wa cikumiiyo ca a vulo 
vwove ku mesho a Njambi.  

15Kuma kesi Njambi watangele yove na munakazi wove kupwa muvila umolika 
ndi? Mu situ na mu munzinzime munapu vendi. Omwo vikajo mwapwa umo? 
Ngeci mukale na vana vaje vanapu vanu va Njambi mwa vushunga. Ngecivene, 
moneni ngeci naumo wai wa ali yeni apokole cikulaeso na munakazi wa 
vukwenje vwendi.  

16Shukulu Kalunga Njambi ya Isalele nendeka ngwendi, “Njazinda kukondola. 
Njazinda cuma cangacije omo umo weni akalukila munakazi wendi. Moneni ngeci 
kesi mupokole cikulaeso cove ca kulongwa kuli munakazi wove.” 

Litangwa lyakusompa lili muyehi 

17Yeni vanu munajukisa Shukulu Kalunga navyendeka vyeni. Oloni mwihula 
ngweni, “Tunamujukisa vatijo?” Akwendeka ngweni, “Shukulu Kalunga Muka-
nzili yoshe nayongola ngeci voshe vaka-kulinga vuvi vanapu vavavwa ku mesho 
endi, co navwaelela navo.” Nambe akwihula ngweni, “ali kulijo Njambi uje 
napande kupwa wa vushunga?” 

Malakiya 3 

1 Shukulu Kalunga Muka-nzili yoshe nendeka ngwendi, “Kengeni njikatuma 
muluwa wange uje akavwaesa ngila kulutwe lwange. Asinoni Shukulu Kalunga 
uje imulinakukengelela akaija vwasi-vwasi ku Njuvo yendi. Muluwa uje 
imukakengelela akaija nakwambulula cikumiiyo cange.” 

2 Oloni iyajo akasa kwimana a litangwa lyakwija kwendi? Iyajo akovoka omo 
akasholoka? Omwo akapwa ngwe tuhya twa n̄ulungu muka-kufula vikuvo nambe 
njapau ya muka-kukusha vinanga.  

3Akaija nakusompa ngwe n̄ulungu muka-kufula vikuvo nakujelesa siliva. 
Akajelesa vaLevi ngwe muka-kufula vikuvo mwakajelesa siliva na ngolinde, ngeci 
vakanene vin̄ombelo vya vushunga kuli Shukulu Kalunga.  

4Co Shukulu Kalunga akatambula vin̄ombelo vya vanu va mu Yunda na ava va mu 
Yelusalema ngwe muvalingile kulaja.  

5Shukulu Kalunga Muka-nzili yoshe nendeka ngwendi, “Njikasholoka akati keni 
nakumisompesa, co vwasi-vwasi njikapwa mukaleo ali vaka-maesi na ali vaka- 
vupangala, na ali vakaleo va makuli voshe, na ali vaje vaka-kunyanyamena vaka-
kuvapangela vifweto vyavo, na a vifwile, na ali visiwa, na ali vaka-kwija, na ali 
vaje voshe kuvesi nakunjisingimika.  

Kwana cavulikumi 

6 “Yange Kalunga munjapwa-munjapwa kunjesi kutenguluka. Co neni lalo 
vatekulwila va Yakomba, kumwanyongele.  

7Kutunda ku simbu ya vakukulwila veni nakweta ku lelo lino munalimbulula 
mashiko ange, co kumwavilingile. Ilukeni kuli yange, co yange njikamitambula, co 
mwihula ngweni, ‘Vatijo twasa kwiluka kuli yove? ‘ 

8Kuma munu asa kwivila Njambi ndi? Oloni mulinakunjivila. Co mwihula ngweni, 
‘Tulinakukwivila vatijo? ‘ Akunjana cavulikumi na vin̄ombelo.  

9Muyati weni woshe unasingiwa omwo mulinakunjivila. 

10 Neneni vyoshe vyavulikumi ku cishete, ngeci mu Njuvo yange mukale vyakulya 
vyavingi. Kacinjesekeni tayi nga kunjikamishokolwela vinjanena vya mwilu 
nakumyana vyuma vyavingi vije mukajeneka kwakuvitulikila.  

11Njikavindika vimbimba kulya vimbuto vyeni, co mikolovozi yeni ya vushuka 
vwa vinyu ikaima vushuka vwavungi.  

12Miyati yoshe ya vanu vakamitumbula vaka-kuvezika, omwo lifuti lyeni likapwa 
lyalivwa kukalamo.” 

Cikulaeso ca Njambi ca mema ku mbunge 

13Shukulu Kalunga nendeka ngwendi, “Munanjendeka majwi amakalu, oloni yeni 
munjihula ngweni, ‘Majwi amakalu akajo tunendeka ali yove? ‘ 

14Munendeka ngweni, ‘Cinapu cuma cangoco kupangela Njambi. Seo mukajo iliho 
yakulinga vije vyanendeka nambe kumwesa Shukulu Kalunga Muka-nzili yoshe 
ngeci tuli na shwamwa a vije vitunalingi?  

15Oloni ololo tumona vaka-kulyalesa ngwe vanavezika. Mwa vushunga, vaje vaka-
kulinga vyavivi vakala mwamuvwa, nameme vakevo veseka Njambi oloni 
vovoka.’” 

16Asinoni vanu vaje vakomokele Shukulu Kalunga valyendekesele umo na 
mukwavo, co Shukulu Kalunga wavatolililile nakuziva vije vivendekele. Co 
vasonekele vaje vakomokele Shukulu Kalunga nakumusingimika mu livulu lya 
canukiso ku mesho endi.  

17Shukulu Kalunga Muka-nzili yoshe nendeka ngwendi, “Vakapwa vanu vange. A 
litangwa lije omo njikalinga, vakevo vakapwa vanu vange. Njikavazivila mema ku 
mbunge ngwe cisemi azivila mema ku mbunge munendi uje amupangela.  

18Asinoni mukamona kwangunuka akati ka vaka-vushunga na vaka-vuvi, na akati 
ka vaje vaka-kupangela Njambi na vaje kuvesi kumupangela.” 

Malakiya 4 

Litangwa lya Shukulu Kalunga lilinakwija 

1Shukulu Kalunga Muka-nzili yoshe alinakwendeka ngwendi, “Litangwa 
lilinakwija omo voshe vaka-kulyalesa na vaka-vuvi vakavenyeka ngwe vishati. A 
litangwa lije voshe vakenya njwa, co nacimo cai cuma cavo cikasalao.  

2Oloni kuli yeni munjononoka, nzili yakwamena kwange ikakala ali yeni ngwe 
litangwa, co ikanena vukangwisi ngwe misha ya litangwa. Co mukapwa vaka-
kupatuka nakuvwaelela ngwe vana va vingombe vatuuka mu licakana.  

3A litangwa lije omo njikalinga, mukafungulula vaka-vuvi, co vakapwa ngwe 
likungu mwisi ya myanja yeni.  

4 “Anukeni vilongesa vya ngamba yange Mosesa, na mashiko aje anjamwanene a 
Munkinda wa Sinai kuli vanu voshe va Isalele ngeci vawononoke.  

5 ”Kengeni, njikamitumina Elinja muka-kwimanena simbu kanda litangwa 
lyakama lya Shukulu Kalunga lya vukalu lyete.  

6Co akatengulwila vimbunge vya vaishe kuli vana, nakutengulwila vimbunge vya 
vana kuli vaishavo, nga ngoconi, njikaija nakunyongesa lifuti na cisingo.” 

Mbunda - All Bible 

 

Mateo 

Mateo 1 

Vakukulwila va Yesu Kilistu 
(Luka 3:23-38) 

1Ou ukewo mukana wa vikota vya vakukulwila va Yesu Kilistu, wa ku cikota ca 
Ndaviti, na ku cikota ca Avilahama.  

2Avilahama wakitile Isake, Isake wakitile Yakomba, Yakomba wakitile Yunda na 
vandolome vendi,  

3Yunda wakitile Peleze na Zela kuli Tamale, Peleze wakitile Hezelone, Hezelone 
wakitile Lama,  

4Lama wakitile Aminandave, Aminandave wakitile Naheshone, Naheshoni 
wakitile Salemone,  

5Salemone wakitile Mbowasi kuli Lahave, Mbowasi wakitile Ovende kuli Lute, 
Ovende wakitile Njesi,  

6Njesi wakitile Mwene Ndaviti. Mwene Ndaviti wakitile Solomoni kuli uje 
wapwile munakazi wa Uliya,  

7Solomoni wakitile Lehovowame, Lehovowame wakitile Aviya, Aviya wakitile 
Asa,  

8Asa wakitile Njosefati, Njosefati wakitile Njeholame, Njeholame wakitile Uziya,  

9Uziya wakitile Yotame, Yotame wakitile Ahaze, Ahaze wakitile Hezekiya,  

10Hezekiya wakitile Manase, Manase wakitile Amoni, Amoni wakitile Yosiya,  

11 Yosiya wakitile Yehoyakine na vandolome vendi, a simbu ije vavatwalele ku 
vunzinda ku lifuti lya Mbambilone*.  

12Kutunda a simbu ije omo vanavatwala laja ku vunzinda ku Mbambilone, 
Yehoyakine wakitile Sheyaletiyele, Sheyaletiyele wakitile Zelumbambele,  

13Zelumbambele wakitile Aviyunde, Aviyunde wakitile Elyakime, Elyakime 
wakitile Azole,  

14Azole wakitile Zandoke, Zandoke wakitile Akime, Akime wakitile Elyunde,  

15Elyunde wakitile Elyazale, Elyazale wakitile Matane, Matane wakitile Yakomba,  

16Yakomba wakitile Yosefa* uje wambatele Maliya* vaina ya Yesu, uje 
vatumbwile ngwavo Wakuvwavesa*.  

17Ngecivene, kushangumuka kuli Avilahama nakweta kuli Ndaviti vikota vyoshe 
vyapwile likumi na viwana, kutunda kuli Ndaviti nakweta ku mwaka 
uvavatwalele ku vunzinda ku Mbambilone vyapwile vikota likumi na viwana, co 
lalo kutunda ku mwaka uvavatwalele ku vunzinda ku Mbambilone nakweta 
kukusemuka kwa Wakuvwavesa vyapwile vikota likumi na viwana.  

Kusemuka kwa Yesu Kilistu 
(Luka 2:1-7) 

18 Oku kukekwo kusemuka kwa Yesu Kilistu*. Omo vaina Maliya vamuulilile kuli 
Yosefa, oloni simbu kanda vacimwambate, vamumwene ali na kafumba ka ku 
Munzinzime Wakujela. 

19Yosefa simbu yoshe wapwile muka-kulinga vushunga, kujeneka kuzivisa Maliya 
shwamwa ku mesho a vanu, co wayongwele kuvyana vulo mu vushweke.  

20Oloni simbu wacikele nakuyongola ngeci, kangelo ka Mwene washolokele kuli 
ikeye mu njozi ngwendi, “Ove Yosefa, wa ku naanga ya Ndaviti, kesi uzive lyova 
lyakwambata munakazi wove Maliya, omwo kafumba aka kalinako kanatundu ku 
Munzinzime Wakujela.  

21 Ikeye akakita mwana wa munalume, co ukamuluka lizina lyendi Yesu, omwo 
ikeye akaamena vanu vendi ku vuvi vwavo.” 

22Vyuma vyoshe evi vyasholokele ngeci vipwe ngwe vije vyendekele Mwene ali 
muka-kwimanena * ngwendi,  

23 ”Kengeni, mumbanda uje kanda alimone na munalume akakala na kafumba, co 
akakita mwana wa munalume, vakamutumbula Manuwele” (kulumbununa 
ngwavo, “Njambi ali netu”).  

24Ngecivene, omo Yosefa wendukile mu tulo, wambatele munakazi wendi Maliya, 
ngwe muje mwamulekele kangelo ka Mwene.  

25 Oloni kakele amo nendi noo wakitile munendi wa munalume, co wamulukile 
lizina lya Yesu.  

Mateo 2 

Kwija kwa vaka-mana 

1Omo Yesu wasemukile mu Mbetelehema, mu lifuti lya Yunda, a simbu ya Mwene 
Helonde*, vaka-mana vatundile mu ngangela, vakevo valilongesele vya 
vingongonosi, vezile ku Yelusalema 

2vehwile ngwavo, “Ulijo mwanike ou nasemuka uje akapwa mwene wa vaYunda? 
Omwo twamwene ngongonosi yendi ilinakutuuka mu ngangela, ngecivene, 
tunaija mukumulemesa.” 

3Omo Mwene Helonde wazivile vyuma evi, co walijujukilile manene, amo na 
voshe vaje vakele mu Yelusalema.  

4Co wasanene voshe vakulunu va vaka-kukombelela, na valongisi va majwi a 
Lishiko wavehwile ngwendi, “Kulijo akasemukila Wakuvwavesa?” 

5Vamulekele ngwavo, “Mu Mbetelehema mu Yunda. Omwo vanasoneka ali muka-
kwimanena ngwendi,  

6 ’ Nove Mbetelehema mu lifuti lya Yunda, kesi uwamundondo akati ka vinganda 
vyakama vya mu Yunda, omwo kuli yove kukatunda muka-kushwana, ikeye 
akatwamenena vanu vange va Isalele*.’” 

7Ngecivene, Helonde wasanene vaka-mana mu vushweke, co wavakon̄ole simbu 
ikajo ije ngongonosi yasholokele.  

8Co wavatumine ku Mbetelehema wavalekele ngwendi, “Yeni mukehule 
mwamuvwa ali mwanike ou, omo munamuwana, co mwakunjilekeko, ngeci 
nange lalo njakuyeko nakumulemesa.” 

9Omo vazivile majwi a mwene, vakatukile, vaile, co ije ngongonosi ivamwene mu 
ngangela yavatwamenenene noo yemanene akamwa ku mutambela kuje kwakele 
mwanike.  

10Omo vamwene ngongonosi, co vajolelele manene.  

11Co vakovelele mu njuvo, vamwene mwanike na vaina Maliya, co vatsikamene 
nakumulemesa. Asinoni vafukwile mu vinjeke vyavo, co vamwanene vwana vwa 
ngolinde na fulankininsense na miila.  

12Asinoni velukile ku lifuti lyavo mu ngila yeka, omwo Njambi wavanangwile mu 
njozi ngeci kesi veluke lalo kuli Helonde.  

Vatewesela Yesu ku Ingito 

13Omo vanai laja, kangelo ka Mwene washolokele kuli Yosefa mu njozi ngwendi, 
“Helonde ashakezeka mwanike ngeci amutsiye. Ngecivene, induka, ambata 
mwanike amo na vaina mutewele ku Ingito, mukakaleko noo njikakuleka ngeci 
mwiluke.” 

14Ku vutsiki vuje Yosefa wendukile, wambatele mwanike amo na vaina, co vaile 
ku Ingito, 

15 kuje vakakele noo Helonde watsile. Eci calingiwile ngeci vipwe vya vushunga 
vije vyendekele Mwene muli muka-kwimanena ngwendi, “Munange 
njamusanene ku Ingito.” 

Vatsiya vanike 

16Omo Helonde wamwene ngeci vaka-mana vaje vatundile mu ngangela 
vanamukwisa, waluvalele manene. Watumine mashwalale vendi ngeci vatsiye 
vanike voshe va vanalume vaje vakele mu Mbetelehema na mu membo 
akwatako, washikile ngeci vatsiye vanike vaje vakele na myaka ivali na vaje 

vavandondo, ngwe muje mwakon̄ele vaka-mana a simbu ije omo ngongonosi 
yasholokele.  

17Mu ngila eyi ngeci vyalingiwile vije vyendekele Njelemiya muka-kwimanena 
ngwendi,  

18 ”Vazivile lijwi ku Lama, lijwi lyakulila nakusikoka manene. Lakele alilila vana 
vendi, katava kumuzembeleka, omwo voshe vanatsi.” 

Vatunda ku Ingito 

19Oloni omo Helonde watsile, kangelo ka Mwene washolokele kuli Yosefa mu 
njozi ku Ingito, wendekele ngwendi,  

20”Induka, ambata mwanike amo na vaina, muye ku lifuti lya Isalele, omwo vaje 
vashakele kutsiya mwanike vanatsi.” 

21Co Yosefa wendukile, wambatele mwanike amo na vaina, vezile ku lifuti lya 
Isalele.  

22Omo Yosefa wazivile ngeci Alekelau* nashwana a litanda lya ishe Helonde 
kupwa mwene mu Yundeya*, co wazivile lyova lyakuya kuje. Ngecivene, Njambi 
wamunangwile mu njozi, co watundile kuje waile ku lifuti lya Ngalileya.  

23 Co wakele mu limbo livatumbwile ngwavo Nazaleta, ngeci vilingiwe vije 
vyendekele muka-kwimanena ngwendi, “Vakamutumbula muka-Nazaleta.” 

Mateo 3 

Kwambulula kwa Yowano Muka-kumbwitika 
(Mako 1:1-8; Luka 3:1-18; Yowano 1:19-28) 

1A matangwa aje kwezile Yowano Muka-kumbwitika, wambulwile mu mambo ya 
Yundeya ngwendi,  

2 ”Tengulukeni ku vivi vyeni, omwo Vumwene vwa mwilu vuli muyehi! “ 

3 Omo ou ikeye Yowano uje yatumbwile Isaya* muka-kwimanena ngwendi, “Lijwi 
lya umo atambeka mu mambo ngwendi, ‘Vwaeseni tapalo ya Shukulu Kalunga, 
sheveni mu ngila yendi ngeci akwitilemo! ‘ “ 

4Yowano wazalele vuzalo vwa maka a kamelo, na mwiva wa cipapa mu mbunda 
yendi, co vyakulya vyendi vyapwile vimbimba mikumbi na vuki.  

5Vanu vakutunda ku Yelusalema na ku Yundeya yoshe na ku lifuti lyoshe lije lya 
kulyata na Yondau vezile kuli ikeye,  

6vakevo valitavelele ku vivi vyavo, co wavambwitikile mu Ndonga ya Yondau.  

7Oloni omo Yowano wamwene vaFaliseo* na vaSanduki* vavangi vakele nakwija 
kuli ikeye ngeci avambwitike, co wendekele kuli vakevo ngwendi, “Eni manyoka! 
Iyajo naminangula ngeci mutewe vukalu vwa Njambi vuje vulinakwija?  

8Lingeni vyuma vije vimwesa ngeci munatenguluka ku vivi vyeni.  

9Kesi mulyendekese mu vimbunge vyeni ngweni muli na kukulwila yeni 
Avilahama. Mwa vushunga njimileka ngwange Njambi asa kutengulula mamanya 
awa nakuwapwisa vatekulwila va Avilahama!  

10 Njaviti vanayaka laja ku mizi ya miti, muti woshe kuwimi vushuka vwavuvwa 
vakaushinja nakuumbila mu tuhya. 

11Njimimbwitika mu mema mukumwesa kutenguluka kwa vimbunge vyeni, oloni 
owo akaija munima yange akamimbwitika na Munzinzime Wakujela na mu 
tuhya. Ikeye wakama kutuvakana yange, nameme vin̄aku vyendi kunjivyasa 
kuvyambata.  

12Shewa ili mu livoko lyendi, ikeye akapepa nakujelesa mwamuvwa vinona 
vyoshe ku lijungwilo lyendi, co tiliku akaitulikila mu cishete cendi, oloni lijungu 
lyoshe akalyenyeka na tuhya kutwesi kuzima.” 

Yesu vamumbwitika 
(Mako 1:9-11; Luka 3:21-22) 

13A simbu ije Yesu watundile ku Ngalileya wezile kuli Yowano ku Yondau ngeci 
amumbwitike.  

14Oloni Yowano washakele kumuvyana ngwendi, “Yange njapandele kwija kuli 
yove ngeci unjimbwitike, kesi yove wije kuli yange ngeci njikumbwitike! “ 

15Oloni Yesu wamukumbulwile ngwendi, “Njitave ololo vene omwo catupande 
kupwisamo vushunga vwoshe.” Co Yowano wamutavele.  

16Omwo Yesu vamumbwitikile, vwasi-vwasi omo watumukile mu mema, co 
mwilu mwashokolokele, co wamwene Munzinzime wa Njambi watongamene ali 
ikeye ngwe katela. 

17 Co mwilu mwatundile lijwi ngwalyo, “Ou ikeye Munange injazema, 
njilinakuvwaelela ali ikeye.” 

Mateo 4 

Yesu vamweseka 
(Mako 1:12-13; Luka 4:1-13) 

1 Asinoni Munzinzime watwalele Yesu mu mambo ngeci Liyavola akamweseke.  

2Omo Yesu walikelele kulya matangwa makumi awana mutanya na vutsiki, co 
wazivile njala.  

3Co Liyavola wezile kuli ikeye wendekele ngwendi, “Nga u Muna Njambi, shika 
mamanya awa ngeci alimuke makende.” 

4 Oloni Yesu wamukumbulwile ngwendi, “Visoneka vyendeka ngwavyo, ‘Munu 
kasa kuyoya na makende lika embwe, oloni kuvanga na majwi oshe a Njambi.’” 

5Co Liyavola watwalele Yesu ku Yelusalema, Nganda Yakujela, wamwimikile a 
kashongwa ka Njuvo ya Shukulu Kalunga*,  

6 co wendekele kuli ikeye ngwendi, “Nga u Muna Njambi, lyumbile asi, omwo 
visoneka vyendeka ngwavyo, ‘Njambi akashika tungelo twendi ali yove, co 
vakakukavwila na mavoko avo, ngeci myanja yove kesi ikatanuke ku limanya.’” 

7 Yesu wamukumbulwile ngwendi, “Oloni visoneka vyendeka ngwavyo, ‘Kesi 
weseke Shukulu Kalunga Njambi yove.’” 

8Co Liyavola watwalele lalo Yesu a munkinda waulaja manene, wamumwesele 
mafuti oshe a ano a kaye na vumpau vwao vwoshe.  

9Co Liyavola wendekele kuli ikeye ngwendi, “Nga utsikama a mavuli 
nakunjilemesa, co vyoshe evi vikapwa vyove.” 

10 Yesu wamukumbulwile ngwendi, “Tunda kuli yange, Satana! Omwo visoneka 
vinendeka ngwavyo, ‘Ukalemesa Shukulu Kalunga Njambi yove nakumupangela 
ikeye lika.’” 

11Asinoni Liyavola wasezele Yesu, co tungelo vezile nakumukwasa.  

Yesu ashangumuka vipangi vyendi mu Ngalileya 
(Mako 1:14-15; Luka 4:14-15) 

12 Omo Yesu wazivile ngwavo Yowano vanamukwata nakumwaka mu kamenga, 
co ikeye waile ku Ngalileya.  

13 Katumbamene kuje ku Nazaleta embwe, oloni waile ku Kapenauma, limbo lije 
lyakele kuyehi na Lishali lya Ngalileya, mu lifuti lya Zembuloni na lifuti lya 
Nafetali.  

14Ngecivene, vije vyendekele Isaya muka-kwimanena vipwe vya vushunga 
ngwendi,  

15 ”Lifuti lya Zembuloni, na lifuti lya Nafetali, mu ngila yakuya ku mema a 
kalunga, ku mutambela ukwavo wa Ndonga ya Yondau, Ngalileya lifuti lya vanu 
vaje kesi vaYunda.  

16Vanu vaje vakele mu lisusulungu vanamono ceke. Vaje vakele mu lifuti lya 
lisusulungu lya kutsa, ceke cinavatwila.” 

17 Kutunda a simbu ije Yesu washangumukile kwambulula ngwendi, 
“Tengulukeni mu vimbunge vyeni ngeci mutunde ku vuvi, omwo Vumwene vwa 
mwilu vuli muyehi.” 

Yesu asana vaka-kujevela visi vawana 
(Mako 1:16-20; Luka 5:1-11) 

18Omo Yesu wakele nakushwangesa Lishali lya Ngalileya, wamwene vandolome 
vavali vaka-kujevela visi, Simoni (uje vatumbula Petulu) na ndolome yendi 
Anduleo, vakele nakutsiya visi mu lishali a linimbwa.  

19Yesu wendekele kuli vakevo ngwendi, “Njikaveni, co njikamipwisa vaka-
kujevela vanu.” 

20Co vwasi-vwasi vasezele manimbwa avo vakavele Yesu.  

21Omo washwenyeseleko wamwene lalo vandolome vavali, Yakomba na Yowano 
vana va Zembendeo, vakele mu vwato amo na ishavo Zembendeo, vakele 
nakutungulula manimbwa avo, co Yesu wavasanene, co 

22vwasi-vwasi vasezele vwato na ishavo, co vakavele Yesu.  

Yesu alongesa nakwambulula nakukangwisa 
(Luka 6:17-19) 

23 Yesu wendanganene mu Ngalileya mwoshe, nakulongesa mu masinangonge 
avo, nakwambulula Vin̄anda Vyavivwa vya Vumwene nakukangwisa vanu voshe 
vaka-mishongo yoshe na vaka-kuvinja vakuliseza-seza.  

24Lutsimo lwendi lwetele na ku lifuti lyoshe lya Silya, co vamunenelele vaje voshe 
vakele nakuvinja, vakele na mishongo yakuliseza-seza yoshe na mishongo yeka, 
na vaje vayandele manene na minzinzime yakujwala, na vaka-kushinya, na vaka-
kayekele, co Yesu wavakangwisile voshe.  

25Mbunga yamukavele vaje vatundile ku Ngalileya, na ku Vinganda Likumi, na ku 
Yelusalema, na ku Yundeya, na ku lifuti lya musambwa ya Ndonga ya Yondau.  

Mateo 5 

Yesu alongesa a munkinda 

1Yesu wamwene mbunga ya vanu, co walamatele a munkinda aje 
wakatumbamene asi. Vandongisi vendi vezile kuli ikeye,  

2co washangumukile kuvalongesa.  

Vivezikiso vya vushunga 
(Luka 6:20-23) 

3 “Vanavezika vaka-kuutwa mu munzinzime, omwo Vumwene vwa mwilu vunapu 
vwavo!  

4 ”Vanavezika vaje valinakulila, omwo Njambi akavazembeleka!  

5 ”Vanavezika vaje vaka-kukongomeka, omwo vakashwana ano asi!  

6 ”Vanavezika vaje vaka-kuziva njala na lihwila vya vushunga, omwo Njambi 
akavakutisa!  

7 “Vanavezika vaje vaka-kuzivila vakwavo mema ku mbunge, omwo na vakevo 
Njambi akavazivila mema ku mbunge!  

8 ”Vanavezika vaje vaka-kujela mu vimbunge, omwo vakamona Njambi!  

9 “Vanavezika vaje vaka-kwolwesa n̄ole, omwo vakavatumbula vana va Njambi!  

10 ”Vanavezika vaje vayandela vushunga, omwo Vumwene vwa mwilu vunapu 
vwavo!  

11 ”Munavezika omo vamishaula nakumiyandesa nakumivangela vya makuli 
vyeka na vyeka omwo yange.  

12 Vwaeleleni nakujolela manene, omwo vanamitulikila cikandelela ceni cakama 
mwilu. Omwo omu mukemwo muvayandeselele vaka-kwimanena vaje 
valivangele kulutwe lweni.  

Mwongwa na ceke 
(Mako 9:50; Luka 14:34-35) 

13 “Yeni munapu ngwe mwongwa wa ano asi, oloni nga mwongwa ushamuka, 
utovala vatijo? Kuutovala embwe, oloni vaumbila kuti, co vanu vakaulyatangela.  

14 ”Yeni munapu ngwe ceke ca vaka-kaye. Nganda yakutungila a munkinda 
kuyasa kuvanda embwe.  

15 Naumo wai ashwameka ndeya, co ayaka mwisi ya lyendeko, oloni ayaka a mesa 
ngeci itwile ceke voshe vaje vali mu njuvo.  

16 Ngecivene, ceke ceni citwile ku vanu, ngeci vamone vilinga vyeni vyavivwa, co 
vakashangazala Ishweni ali mwilu.  

Vilongesa vya a Mashiko 

17 “Kesi muyongole ngweni njinaija nakuzimangana Lishiko lya Mosesa * nambe 
vilongesa vya vaka-kwimanena embwe, kunjezile nakuvizimangana, oloni 
njinaija nakuvishulisa.  

18Mwa vushunga njimileka ngwange, kuvanga lilu na asi vineti, oloni ku majwi a 
Lishiko kukukatundu kalilaka kamo, nambe kakandondo, kuvanga vyoshe 
vanavishulisa.  

19Ngecivene, woshe apokola lishiko limo lya ku majwi a Lishiko, co alongesa vanu 
ngeci valingemo, akapwa wamundondo mu Vumwene vwa mwilu, oloni woshe 
akawononoka nakuwalongesa vakwavo, akapwa wakama mu Vumwene vwa 
mwilu.  

20Omwo njimileka ngwange, nga mushaka kukovela mu Vumwene vwa mwilu, 
kuvanga mupwe va kulongwa manene kutuvakana valongisi va majwi a Lishiko 
na vaFaliseo, nga ngoconi, co kumukakovela mu Vumwene vwa mwilu.  

Vilongesa vya a kuluvala 

21 ”Mwaziva laja muvalekele vakukulwila vetu ku san̄ulu ngwavo, ‘Kesi 
mukatsiye, co woshe atsiya mukwavo vakamusompesa.’  

22Oloni yange njimileka ngwange, woshe aluvala na mukwavo vakamusompesa, 
co woshe uje atumbula mukwavo ngwendi, ‘Yove u cikolokomba, ‘ vakamutwala 

ku munga ya vakulunu mukumusompesa, co woshe atumbula lalo mukwavo 
ngwendi, ‘Yove u cilema, ‘ ali mu vushonde vwakuya ku mbulu ya tuhya.  

23Ngecivene, nga ukombelela n̄ombelo ku mutula, co kuje vene wanuka mulonga 
uwavulumwine kuli mukweni, 

24seza n̄ombelo yove ku mutula, akulivanga ya ukalisambese na mukweni, 
asinoni wiluka nakukombelela n̄ombelo yove.  

25 “Lisambese vwasi na muka-n̄ole yove uje mumunalivulumwina omo muya 
mumo mu ngila kukusompa, kutewa akakutwala kuli lyaako, co lyaako akakwana 
kuli lishwalale, co lishwalale akakwaka mu kamenga.  

26Mwa vushunga njikuleka ngwange, kuukatundumo kuvanga unafwete 
vimbongo kumanesa mulonga wove.  

Vilongesa vya a vupangala 

27 ”Mwaziva laja muje vendekele ngwavo, ‘Kesi mulinge vupangala.’  

28Oloni yange njimileka ngwange, woshe akenga shwii munakazi na lishungu 
nalingi laja nendi vupangala mu mbunge yendi.  

29 Nga lisho lyove lya cilyo likutanukisa kulinga vuvi, licakuvulemo ulyumbile 
kuti! Mwamuvwa kuli yove cilyo cove cimo kunyonga kutuvakana vombile 
muvila wove woshe mu mbulu ya tuhya.  

30 Co nga livoko lyove lya cilyo likutanukisa kulinga vuvi, livatule, co lyumbile 
kuti! Omwo mwamuvwa kuli yove cilyo cove cimo cinyonge kutuvakana kumbila 
muvila wove woshe mu mbulu ya tuhya.  

Vilongesa vya a kukondola munakazi 
(Mateo 19:9; Mako 10:11-12; Luka 16:18) 

31 ”Co lalo vendekele laja ngwavo, ‘Woshe akondola munakazi wendi, napande 
kumwana mukanda wakutsiya vulo.’  

32 Oloni yange njimileka ngwange, woshe akondola munakazi wendi kuvanga a 
mulonga wa vupangala, amupwisa muka-vupangala nga akashomboka lalo, co 
woshe ambata uje munakazi ivanakondola alinga nendi vupangala.  

Vilongesa vya a kulisinga 

33 ”Mwaziva lalo muje valekele vakukulwila vetu ku san̄ulu ngwavo, ‘Kesi upokole 
cikulaeso cove, oloni linga vije viwalisingile ku mesho a Shukulu Kalunga.’  

34 Oloni yange njimileka ngwange, kesi mukalisinge omo mulinga lizivasano. Kesi 
mukalisinge na lilu, omwo likelyo lyapwa litanda lya Njambi,  

35 nambe kulisinga na asi, omwo apwa avulyatelo vwendi, nambe na Yelusalema, 
omwo ikeyo yapwa nganda ya Mwene wakama.  

36Co lalo kesi ukalisinge na mutwe wove, omwo kuwasa kutokesa nambe 
kuzivalesa cin̄ambu cove cimo.  

37Kwendeka kweni kupwe ‘Eyo’ nambe ‘Embwe’ omwo vyoshe vyeka 
muwezelelako vitunda kuli Liyavola.  

Vilongesa vya a shambandinga 
(Luka 6:29-30) 

38 ”Mwaziva laja muje vendekele ngwavo, ‘Lisho na lisho, co liyo na liyo.’  

39Oloni yange njimileka ngwange, kesi ulinge shambandinga kuli munu uje 
akulinga mwamuvi. Oloni nga munu akupupa ku nana yove ya ku cilyo, 
mutengulwile lalo ku nana ya ku cimoshwe.  

40Co nga munu ashaka kukusompesa ngeci akunyeke cikoveyo cove, mwane lalo 
na kazaku kove. 

41Co nga munu akusindiya ngeci umusindikiye vungenzi vwa nunda imo, 
musindikiye vungenzi vwa vinunda vivali.  

42Woshe akulomba mwane kesi umumine, co nga munu ashaka kukumuna cuma 
kuli yove, mwaneco kesi umumine embwe.  

Kuzema vitozi 
(Luka 6:27-28, 32-36) 

43 ”Mwaziva laja muje vendekele ngwavo, ‘Zema mundambo wove, co zinda citozi 
cove.’ 

44Oloni yange njimileka ngwange, zemeni vitozi veni, co lombeleleni vaje 
valinakumiyandesa, 

45ngeci mupwe vana va Ishweni ali mwilu. Omwo ikeye akatuwisila litangwa 
lyendi a vanu vavavi na ali vanu vavavwa, co akanyokesa nyonzi ali vaka-
vushunga na ali vaka-vuvi. 

46Omwo nga muzema vaje vamizema, cikandelela mukajo mukatambula kuli 
Njambi? Kuma nameme vaka-kutambula lisimu kesi mukemwo muvakalingi ndi?  

47Co nga mukendwisa lika vasamba veni, kumwalingile cuma cacivwa 
kutuvakana vakweni voshe. Kuma nameme vaka-kujeneka kukulaela kuvesi 
kulinga ngoco ndi?  

48 Ngecivene, munapande kupwa vakujela ngwe Ishweni ali mwilu wapwa 
wakujela.  

Mateo 6 

Vilongesa vya a kukwasa vaka-kujeneka 

1 ”Nyanyameni kutewa mulingila vushunga vweni ku mesho a vanu ngeci vanu 
vamone vije vimulinakulinga. Nga mulinga vyuma vije ku mesho a vanu, 
kumukatambula cikandelela kuli Ishweni uje ali mwilu.  

2 “Ngecivene, omo mwana cuma kuli muka-kujeneka, kesi mulimwese embwe, 
ngwe muvakalingi vaka-civembulu mu masinangonge na mu vingila, ngeci vanu 
vavashangazale. Mwa vushunga njimileka ngwange, vanatambula laja cikandelela 
cavo.  

3Oloni omo mwana cuma kuli muka-kujeneka, cilingeni mu vushweke ngeci 
nameme musamba weni kesi acizivuke,  

4ngecivene, eyi inapu n̄anda ya mu vushweke. Co Ishweni uje ali mwilu muka-
kumona vije mukalingi mu vushweke, akamyana cikandelela ceni.  

Vilongesa vya a malombelo 
(Luka 11:2-4) 

5 ”Co omo mulombela, kesi mulombele ngwe vaka-civembulu, omwo vakevo 
vazema kwimana nakulombela mu masinangonge na masambwa-ngila, ngeci 
vanu voshe vavamone. Mwa vushunga njimileka ngwange, vanatambula laja 
cikandelela cavo.  

6Oloni yove omo ulombela, ya ku mulili wove, nakushoka ku cikolo, co lombela 
kuli Isho, uje kuwasa kumona. Co Isho uje muka-kumona vije ukalingi mu 
vushweke, akakwana cikandelela cove.  

7 “Co mukulomba kweni, kesi mutumise manene majwi amangi akujeneka seo, 
ngwe muvakalingi vaka-kujeneka kukulaela, omwo vayongola ngwavo vinjambi 
vavo vakavaziva omwo a majwi avo amangi-mangi.  

8Kesi mupwe ngwe vakevo, omwo Ishweni nazivuka laja vije vimunajeneka omo 
kanda mulombe.  

9Omu mukemwo mumunapande kulomba, ngweni, ‘Tatetu uli mwilu, valemese 
lizina lyove,  

10Vumwene vwove vwije, cizango cove vacilinge ano asi, ngwe omwo vakacilingi 
mwilu.  

11Twane kulya kwetu kwa litangwa lyangongo,  

12tusambese ku milonga yetu, ngwe yetu lalo mutukasambesa vaka-
kutuvulumwina.  

13Kesi ututwamenene ku vyeseko, oloni twamene ku vuvi! Omwo vumwene 
vunapu vwove, na nzili na vumpau, ku myaka yoshe. Ewa*.’  

14 ”Omwo nga musambesa vakweni ku milonga yavo, Ishweni ali mwilu 
akamisambesa yeni lalo.  

15Oloni nga kumusambesa vakweni ku milonga yavo, co Ishweni lalo 
kakamisambesa ku milonga yeni.  

Vilongesa vya a kulikela kulya* 

16 “Co omo mulikela kulya, kesi mwombwe ngwe muvakalingi vaka-civembulu. 
Omwo vakevo vakaviisa vihanga vyavo, ngeci vanu vavamone ngwavo vanalikela 
kulya. Mwa vushunga njimileka ngwange, vanatambula laja cikandelela cavo.  

17Oloni omo mulikela-kela kulya, jweleni ku mesho nakusakula vin̄ambu vyeni,  

18ngeci vanu kesi vamimone ngwavo munalikela kulya, kuvanga Ishweni lika uje 
kumwasa kumona ikeye azivuka. Co Ishweni, muka-kumona vije vimulinakulinga 
mu vushweke, akamyana cikandelela ceni.  

Vufuko vwa mwilu 
(Luka 12:33-34) 

19 ”Kesi mulitulikile vufuko vwa ano asi, aje ali tunembulu na n̄alawe 
vikakuvuviisa, co ali na vezi lalo vatuva nakuvwiva.  

20Oloni litulikileni vufuko vwa mwilu, muje tunembulu nameme n̄alawe kuvyasa 
kuvuviisa, nambe vezi kuvasa kuvutuva nakuvwiva.  

21Omwo mbunge yove simbu yoshe yakala kuje kuvwakala vufuko vwove.  

Ceke ca muvila 
(Luka 11:34-36) 

22 “Omwo mesho ove akewo anapu ngwe ndeya ya muvila wove. Ngecivene, nga 
mesho ove anapu amavwa, muvila wove woshe ukala na ceke.  

23Oloni nga mesho ove anapu akutsitsivala, muvila wove woshe uli mu 
lisusulungu. Ngecivene, nga ceke cili muli yove citenguluka kupwa lisusulungu, 
co lisusulungu muli yove likapwa lyakukomokesa manene.  

Njambi na vufuko 
(Luka 16:13; 12:22-31) 

24 “Munu naumo wai asa kupangela vashukulu vavali, kuvanga azindeo umo 
nakuzemao mukwavo, nambe apwa wa kulongwa ku umo nakushaula mukwavo. 
Co kuwasa kupangela Njambi nakupangela lalo vimbongo.  

25 “Ngecivene, njimileka ngwange, kesi mulishoshomwene akuyoya kweni, 
ngweni tukalya vika, nambe ngweni tukanwa vika, nambe vya mivila yeni 
ngweni, tukazala vika. Omwo myonyo yeni ili na seo kutuvakana vyakulya. Co 
mivila yeni lalo ili na seo kutuvakana vyakuzala.  

26Kengeni tuzila, kuvesi kukuva nameme kuteja nambe kutulika mu vishete, oloni 
Ishweni ali mwilu alinakuvalisa. Yeni muli na seo yakama kutuvakana tuzila.  

27Co iyajo akati keni nga alishoshomwena ase kuwezelela ku matangwa a ku 
mwonyo wendi?  

28 “Co omwo vikoni mukalishoshomwena a vuzalo? Kengeni vishani muje 
muvikakolo, vikevyo kuvyesi kupanga nambe kulipangela vuzalo vikevyo 
vavenya.  

29 Oloni njimileka ngwange, nameme Mwene Solomoni mu vufuko vwendi 
vwoshe kazalele vuzalo vwavuvwa ngwe vwa vishani evi.  

30Oloni nga Njambi azika mwila wa mu shwata uje ukalako lelo lika, oloni imene 
waiko, vaumbila mu liko nakuwenyeka, kuma kasa kumizika ndi? Yeni vaka-
kukulaela kwakundondo!  

31 “Ngecivene, kesi mulishoshomwene ngweni, ‘Tukalya vika? ‘ Nambe ‘Tukanwa 
vika? ‘ Nambe ‘Tukazala vika? ‘ 

32(Omwo vyuma vyoshe evi vikevyo vivakashakezeka vanu vaje vaka-kujeneka 
kukulaela. ) Co Ishweni ali mwilu azivuka ngwendi munajeneka vyuma vyoshe 
evi. 

33Oloni akulivanga shakezekeni Vumwene vwendi, na vushunga vwendi, co 
vyoshe evi akamiwezelelavyo.  

34Ngecivene, kesi mulishoshomwene ku litangwa lya imene, omwo litangwa lya 
imene likalimwena likelyo vavenya. Kucitava kuwezelelako ku tuyando tuje 
tulinakwija a litangwa na litangwa.  

Mateo 7 

Kuhisa vakweni 
(Luka 6:37-38, 41-42) 

1 “Kesi muhise vakweni, kutewa neni Njambi akamihisa.  

2 Omwo na cihiso cije vene muhisa naco vakweni, cikeco lalo akamihisa naco 
Njambi, co seteko ije museteka nayo vakweni, ikeyo lalo yakamiseteka nayo 
Njambi.  

3Omwo vikajo umona kacishoni kali a lisho lya mukweni, oloni kuuyongola 
mukambo uli mu lisho lyove?  

4Nambe vatijo wendeka na mukweni ngwove, ‘Tewa njikutundise kacishoni kali a 
lisho lyove, ‘ omo yove uli na mukambo mu lisho lyove? 

5Ove muka-civembulu! Akulivanga tundisa mukambo uli mu lisho lyove, asinoni 
umone mwamuvwa akutundisa kacishoni kali a lisho lya mukweni.  

6 “Kesi mwane tutali vije vyakujela, co vakamitengulukila nakumilwisa, kesi 
mumbile makwalale ku vingulu, co vakaalyatangela na vimbemba vyavo.  

Kulomba nakusetela nakutota 
(Luka 11:9-13) 

7 ”Lombeni, co mukatambula, seteleni, co mukawana, toteni, co 
vakamishokolwela.  

8Omwo woshe alomba atambula, co woshe asetela awana, co woshe atota 
vakamushokolwela.  

9Cisemi mukajo akati keni nga munendi amulomba likende, co ikeye amwana 
limanya?  

10Nambe nga munendi amulomba isi, co ikeye amwana linyoka?  

11Inonwa yeni vaka-vuvi, muzivuka kwana vyuma vyavivwa kuli vana veni, kuma 
Ishweni wa mwilu kakatuvakana manene kwana vyuma vyavivwa kuli vaje 
vamulomba ndi?  

12 ”Ngecivene, vyuma vyoshe vimushaka ngeci vakweni vamilingilevyo, 
mukemwo vene, neni lalo valingilenivyo, omwo awa akewo majwi a Lishiko lya 
Mosesa na vilongesa vya vaka-kwimanena.  

Cikolo cacindondo 
(Luka 13:24) 

13 “Koveleni mu cikolo cacindondo, omwo cikolo cakama na ngila yakujanjavala 
viya kukunyongesa, co vavangi valinakuyamo.  

14Omwo cikolo cacindondo na ngila yakulishwata viya ku mwonyo, co vaje 
vaiwana vanapu vavandondo.  

Muti na vushuka vwawo 
(Luka 6:43-44) 

15 “Nyanyameni na vaka-kwimanena va makuli, vaje vaija kuli yeni 
vanalikongomeka ngwe vimanga, oloni mu vimbunge vyavo vanapu ngwe 
tungunga vavukalu.  

16Mukavazivukila ku vilinga vyavo. Miti ya mambimbo kuyasa kwima mikolovozi 
ya vushuka vwa vinyu, nambe mimpundukaina kuyasa kwima mikuyu.  

17Ngecivene, muti woshe wauvwa ukaimi vushuka vwavuvwa, oloni muti wauvi 
ukaimi vushuka vwavuvi.  

18Muti wauvwa kuwasa kwima vushuka vwavuvi, nameme lalo muti wauvi 
kuwasa kwima vushuka vwavuvwa.  

19 Muti woshe uje kuwimi vushuka vwavuvwa vakaushinja, co vakaumbila mu 
tuhya.  

20 Ngecivene, vaka-kwimanena va makuli mukavazivukila ku vilinga vyavo.  

Kunjimizivuka 
(Luka 13:25-27) 

21 “Kesi munu woshe anjitumbula ngwendi, ‘Mwene, Mwene’ akakovela mu 
Vumwene vwa mwilu embwe, oloni kuvanga vaje vakalingi cizango ca Tate wa 
mwilu.  

22A Litangwa Lyakusompa, vavangi vakendeka kuli yange ngwavo, ‘Mwene, 
Mwene! Mu lizina lyove twambulwile muzimbu wa Njambi, co lalo mu lizina 
lyove twatundisile minzinzime yakujwala, co lalo mu lizina lyove twalingile 
vizivukiso vyavingi! ‘ 

23 Asinoni njikavakumbulula ngwange, ‘Kunjimizivuka. Tundeni kuli yange, yeni 
vaka-kulinga vyavivi! ‘ 

Vaka-kutunga vinjuvo vavali 
(Luka 6:47-49) 

24 “Ngecivene, woshe aziva majwi ange awa nakuwononoka, napu ngwe 
munalume uje wakunyanyama watungilile njuvo yendi a limanya.  

25Nyonzi yanyokele, livazi lyezile, co lihunzi lyakama lyahuwile nakuningangesa 
ije njuvo. Oloni kuyawile, omwo vaitungilile a limanya.  

26 “Oloni woshe aziva majwi ange awa, co kawononoka, co napu ngwe munalume 
uje wakweva watungilile njuvo yendi a lishen̄avu.  

27Co omo nyonzi yanyokele, na livazi lyezile, co lihunzi lyakama lyahuwile 
nakuningangesa ije njuvo, co yawile, co kuwa kwayo kwapwile kwakuvi manene! 
“ 

Moko ya Yesu akulongesa 

28 Co omo Yesu wamanese kwendeka vyuma evi, mbunga ije valikomokelele 
akulongesa kwendi,  

29omwo ikeye kapwile ngwe valongisi vavo va majwi a Lishiko embwe, co 
wavalongesele na moko.  

Mateo 8 

Yesu akangwisa muka-mbumba 
(Mako 1:40-45; Luka 5:12-16) 

1Omo Yesu washelumukilile ku munkinda, mbunga yakama vamukavele.  

2Asinoni munu umo wakele nakuyanda na mushongo wa mbumba wezile 
watsikamene ku mesho endi, wendekele ngwendi, “Shukulu, nga mushaka, 
mwasa kunjijelesa.” 

3Co Yesu wolwele livoko lyendi wamukwatele, wendekele ngwendi, “Njishaka, 
jela.” Co aje vene wajelele ku mushongo wendi wa mbumba.  

4 Co Yesu wamulekele ngwendi, “Tolilila! Kesi ulekeko munu umo cuma eci 
embwe, oloni ya ukalisholole kuli muka-kukombelela ngeci akakwilule, asinoni 
ukakombelele n̄ombelo ije yashikile Mosesa, ngeci voshe vakazivuke ngwavo 
vanakukangwisa.” 

Yesu akangwisa ngamba ya mukulunu wa mashwalale va Loma 
(Luka 7:1-10) 

5Omo Yesu wakovelele mu Kapenauma, mukulunu wa mashwalale va Loma 
wezile kuli ikeye, wamulombele ngwendi,  

6 “Shukulu, ngamba yange nalala mu njuvo alinakuvinja mushongo wa kayekele, 
co alinakuyanda manene.” 

7Yesu wamukumbulwile ngwendi, “Njiija nakumukangwisa.” 

8Oloni uje mukulunu wa mashwalale wamukumbulwile ngwendi, “Shukulu, 
kucapandele yove kukovela mu njuvo yange, oloni endeka lika na lijwi, co 
ngamba yange akakanguka. 

9Omwo nange njili mwisi ya moko ya vamyata vange, co njili na mashwalale 
vakanjononoka. Njishika umo ngwange, ‘Ya! ‘ Co aya, co njishika mukwavo lalo 
ngwange, ‘Ija! ‘ Co aija, co lalo njikashiki ndungo yange ngwange, ‘Linga eci! ‘ Co 
acilinga.” 

10Omo wazivile evi, Yesu walikomokelele, co wendekele kuli vanu vaje 
vamukavele ngwendi, “Mwa vushunga njimileka ngwange, nameme mu lifuti lya 
Isalele, kumwesi muka-kukulaela wangacije.  

11 Njimileka ngwange vavangi vakaija, vakatunda mu ngangela na mu kangombe 
ka yambi, co vakatumbama ku mesa amo na Avilahama, na Isake, na Yakomba, 
mu Vumwene vwa mwilu.  

12 Oloni vaje vanapandele ngeci vakatumbame mu Vumwene vuje vakavombila 
anja mu lisusulungu kuje kukakala kulila nakulingenjenga ku mayo.” 

13Co Yesu wendekele kuli uje mukulunu wa mashwalale ngwendi, “Ya kwimbo, 
cifwe ngoco kuli yove ngwe kukulaela kwove.” Co ngamba yendi wakangukile a 
simbu ije vene.  

Yesu akangwisa vanu vavangi 
(Mako 1:29-34; Luka 4:38-41) 

14Co omo Yesu wakovelele mu njuvo ya Petulu, muje wamwene vainamweno ya 
Petulu vanalala a vulili nakuvinja lisika-sika.  

15Yesu wamukwatele ku livoko, co lisika-sika lyamutundile, wendukile 
nakushangumuka kuvapangela.  

16Omo vetele ku cingwezi, vanu vanenele vanu vavangi vaka-minzinzime 
yakujwala kuli Yesu, co Yesu wavatundisile minzinzime yakujwala na lijwi, co 
wakangwisile voshe vaje vavinjile.  

17 Ikeye walingile evi ngwe muje mwendekele Isaya muka-kwimanena ngwendi, 
“Ikeye vavenya watundisile kuvinja kwetu, co wambatele mishongo yetu.” 

Vaje vashaka kukavangeya Yesu 
(Luka 9:57-62) 

18Omo Yesu wamwene vimbunga vyakama vanamuzengeleka, walekele 
vandongisi vendi ngeci vaye musambwa ya lishali.  

19Co mulongisi wa majwi a Lishiko wezile kuli ikeye nakwendeka nendi ngwendi, 
“Mulongisi, njikakukava kwoshe kuuya.” 

20Yesu wamukumbulwile ngwendi, “Vimbanje vali na mena, co lalo tuzila vali na 
mashwa, oloni Muna Munu* kesi naa akusatela mutwe wendi.” 

21Munu mukwavo uje wapwile ndongisi yendi, wendekele kuli ikeye ngwendi, 
“Mwene, njitave akulivanga njiiluke njikatsinde tai tate.” 

22Oloni Yesu wamukumbulwile ngwendi, “Njikave, co seza vatsi valitsinde vakevo 
vavenya.” 

Yesu olwesa lihunzi lyakama 
(Mako 4:35-41; Luka 8:22-25) 

23Co omo Yesu wakovelele mu vwato, vandongisi vendi vamukavele.  

24Co vwasi-vwasi lihunzi lyakama lyakatukile a lishali, ngecivene, vwato 
vwashakele kuvombela. Oloni Yesu walalele.  

25Vandongisi vendi vaile kuli ikeye nakumwindula ngwavo, “Twovole Mwene. 
Tushaka kutsa.” 

26Co Yesu wavakumbulwile ngwendi, “Omwo vikajo muli na lyova lyangacije, 
yeni vaka-kukulaela kwakundondo?” Asinoni wakatukile wolwesele lihunzi na 
mankimba, co kwalendamene kuluu.  

27Co voshe valikomokelele, vendekele ngwavo, “Munu wakufwa vatijo ou? Uje 
nameme lihunzi na mankimba vimwononoka! “ 

Yesu akangwisa vanu vavali vaka-minzinzime yakujwala 
(Mako 5:1-20; Luka 8:26-39) 

28Omo Yesu wetele mu lifuti lya Ngandalene, ku mutambela ukwavo wa lishali, 
waliwanene na vanalume vavali vatundile ku viilo. Vanalume ava vakele na 
minzinzime yakujwala yakukomokesa manene, ngecivene, naumo wai wasele 
kwitila mu ngila ije.  

29Co vwasi-vwasi vatambekele ngwavo, “Ushaka kulinga vika netu ove Muna 
Njambi? Unaija nakutunyanyamesa omo simbu yetu kanda icete ndi?” 

30Kuyehi navo kwakele vutanga vwakama vwa vingulu vwakele nakulila kuje,  

31co ije minzinzime yakujwala yalombele Yesu ngwayo, “Nga ututundisa muli 
vano vanu, tutume mu vutanga vwa vingulu vaje.” 

32Co Yesu wailekele ngwendi, “Yeni,” ngecivene, yatundile muli vaje vanu, co 
yakakovelele mu vutanga vwa vingulu. Vutanga vwoshe vwashatukilile mu 
lishali, co vwakanyongelelemo.  

33Vaje vanu vaka-kunyunga vingulu vashatukilile ku nganda, co vakambulwile 
vin̄anda vyoshe kuje, co nevi vyalingiwile ali vaje vanu vaka-minzinzime 
yakujwala.  

34Ngecivene, vanu voshe vatundile ku nganda ije vezile nakuliwana na Yesu, co 
omo vamuwanene, vamulombele ngeci atunde mu lifuti lyavo.  

Mateo 9 

Yesu akangwisa muka-kayekele 
(Mako 2:1-12; Luka 5:17-26) 

1Yesu wakovelele mu vwato, wajavukile musambwa ya lishali, co wezile kwimbo 
lyendi. 

2Co vanu vamunenelele munalume umo muka-kayekele walalele a linala. Co omo 
Yesu wamwene kukulaela kwavo, wendekele kuli uje muka-kayekele ngwendi, 
“Simpa, munange, vivi vyove vanavisambesa.” 

3Co vamo valongisi va majwi a Lishiko vendekele akati kavo ngwavo, “Munalume 
ou alinakushaula Njambi! “ 

4Oloni Yesu wazivukile viyongola vyavo, co wavehwile ngwendi, “Vikajo 
mulinakuyongwela vyuma vyavivi mu vimbunge vyeni?  

5Kuma cacasi kwendeka ngwange, ‘Vivi vyove vanavisambesa, ‘ nambe kwendeka 
ngwange, ‘Katuka wende’ ?  

6Njikamimwesa ngeci muzivuke ngweni kuma Muna Munu ali na moko ano asi 
yakusambesa vuvi.” Ngecivene, wendekele kuli uje muka-kayekele ngwendi, 
“Katuka, ambata linala lyove, co uye kwimbo lyove! “ 

7Co uje munalume wakatukile, waile kwimbo lyendi.  

8Omo vanu vacimwene, vakele na lyova, co vashangazalele Njambi uje waanene 
vanu moko yakufwa ngacije.  

Yesu asana Mateo 
(Mako 2:13-17; Luka 5:27-32) 

9Omo Yesu watundile ku mutambela uje, wamwene munu lizina lyendi Mateo, 
natumbama ku njuvo yakutambwila lisimu. Co Yesu wendekele kuli ikeye 
ngwendi, “Njikave.” Co Mateo wakatukile wamukavele.  

10 Omo Yesu wakele nakulya ku mesa mu njuvo ya Mateo, vavangi vaka-
kutambula lisimu na vaka-vuvi vezile vatumbamene amo na Yesu na vandongisi 
vendi ku mesa.  

11Co omo vaFaliseo vacimwene, vehwile vandongisi vendi ngwavo, “Omwo vikajo 
mulongisi weni alinakulya na vaka-kutambula lisimu na vaje vaka-vuvi?” 

12Oloni omo Yesu wazivileko, co wendekele navo ngwendi, “Vakangule kuvesi 
kusetela cimbanda embwe, oloni kuvanga vaka-kuvinja lika.  

13 Yeni mukalilongese mwaya majwi a visoneka vati endeka, ngwawo, ‘Yange 
njishaka kutetela, kunjishaka n̄ombelo ya tusitu, ‘ omwo yange kunjezile 
mukusana vanu vaje vanalimono vakevo vavenya ngwavo vaka-vushunga, oloni 
vanu vaje vaka-vuvi.” 

Cihula ca a kulikela kulya 
(Mako 2:18-22; Luka 5:33-39) 

14Asinoni vandongisi va Yowano Muka-kumbwitika vezile kuli Yesu 
nakumwihula ngwavo, “Omwo vikajo yetu na vaFaliseo tukalikela kulya visimbu 
vyavingi, oloni vandongisi vove kuvesi kulikela kulya?” 

15Yesu wavakumbulwile ngwendi, “Kuma yeni mukengelela vangenzi ku ciwano 
ca vulo ngeci vaye na njala ndi? Mwa vushunga vene embwe! Omo vavenya vulo 
acili navo kuvapandele kulinga ngacije. Oloni litangwa likaija omo vakatundisa 
vavenya vulo akati kavo, asinoni vakalikela kulya.  

16 “Naumo wai atongela citopeko ca nanga yaiha a kazaku kalaja, omwo cije 
citopeko caciha citavula nanga yalaja, co cikaseza mbengwa yakama.  

17Nameme ngoco kuvesi kulongela vinyu vyaviha mu vinjeke vya vilambu vyalaja 
embwe, nga valingamo, vije vinjeke vya vilambu vitavuka, co vinyu viitikila 
mwangoco. Oloni vinyu vyaviha vavilongela mu vinjeke vya vilambu vyaviha, co 
vyoshe vivali vavinyunga mwamuvwa.” 

Muna Njailosi wa mumbanda na munakazi uje wakwatele ku cikoveyo ca Yesu 
(Mako 5:21-43; Luka 8:40-56) 

18Omo Yesu acili nakwendeka navo vyuma evi, kengeni, mukulunu umo wa 
vaYunda wezile kuli ikeye, co watsikamene a mavuli endi ku mesho a Yesu 
wendekele ngwendi, “Munange wa munakazi natsi simbu ino vene, oloni tuye 
ukamukambeke mavoko, co akayoya.” 

19Ngecivene, Yesu wakatukile wamukavele, co vandongisi vendi vaile amo nendi.  

20Munakazi umo wakele na mushongo wakwita maninga myaka likumi na ivali 
wezile munima ya Yesu wamukwatele ku mukundwilo wa cikoveyo cendi.  

21Omwo wayongwele mu mbunge yendi ngwendi, “Nga njikwata lika ku 
mukundwilo wa cikoveyo cendi, njikanguka.” 

22Yesu watengulukile wamumwene, co wendekele ngwendi, “Simpa, munange, 
kukulaela kwove kunakukangwisa.” Co uje munakazi kutunda simbu ije vene 
wakangukile.  

23Co omo Yesu wezile ku njuvo ya uje mukulunu, co wamwene vanu vakele 
nakulila, co vanu vavangi vakele nakulinyenga,  

24wendekele ngwendi, “Tuukeni, muvavoshe! Ou mwanike katsile embwe, oloni 
nalala lika tulo.” Co voshe vamujolele, nakumushendumuna. 

25Oloni omo vanu voshe vatuukile, Yesu wakovelele ku mulili wa uje mumbanda, 
co wamukwatele ku livoko, co uje mumbanda wendukile.  

26Co lutsimo olu lwashandokelele mu mitambela ya lifuti lyoshe.  

Yesu atonesa tupuputwa va vanalume vavali 

27Co omo Yesu watundile kuje, tupuputwa vavali vakele kuje vamukavele, 
vatambekele ngwavo, “Ove muna Ndaviti*, tuzivileko mema ku mbunge! “ 

28Omo Yesu wakovelele mu njuvo, vaje tupuputwa vavali vezile kuli Yesu, co 
Yesu wavehwile ngwendi, “Kuma yeni mwakulaela ngweni yange njasa 
kumikangwisa ndi?” Vakevo vamukumbulwile ngwavo, “Eyo shukulu.” 

29Asinoni Yesu wakwatele a mesho avo wendekele ngwendi, “Cilingiwe kuli yeni 
ngwe kukulaela kweni.” 

30Co mesho avo atonene. Co Yesu wavasin̄ikile ngwendi, “Kesi mulekeko munu 
umo embwe.” 

31Oloni omo vaile vashandwele vije vyavasin̄ikile Yesu mu mutambela woshe wa 
lifuti lije.  

Kaveveve endeka 

32Omo vatundileko, vanu vamo vanenele kaveveve kuli Yesu, omwo wakele na 
munzinzime wakujwala.  

33Oloni omo Yesu watundisile uje munzinzime wakujwala, uje munalume 
wendekele, co vanu voshe vakomokele vendekele ngwavo, “Yetu kanda tumone 
cuma cakufwa ngacije mu Isalele! “ 

34 Oloni vaFaliseo vendekele ngwavo, “Mwene wa minzinzime yakujwala ikeye 
alinakumwana nzili yakutundisa minzinzime yakujwala! “ 

Yesu azivila vanu mema ku mbunge 

35 Co Yesu waitanganene mwaya membo akama na mu tumembo twatundondo. 
Walongesele mu masinangonge avo, wambulwile Vin̄anda Vyavivwa vya 
Vumwene vwa Njambi, co nakukangwisa vaka-mishongo na vaka-kuvinja 
vakuliseza-seza.  

36 Omo wamwene vimbunga vya vanu, wavazivilile mema ku mbunge, omwo 
vakele nakuyandangela nakujuka, ngwe vimanga kuvesi na kanyungi.  

37 Ngecivene, wendekele kuli vandongisi vendi ngwendi, “Mwa vushunga vene 
vimbuto vinatumu, oloni vaka-kuteja vavandondo.  

38Ngecivene, lombeleni kuli vavenya vimbuto ngeci atume vaka-kuteja vimbuto 
vyendi.” 

Mateo 10 

Mazina a miluwa* va Mwene Yesu likumi na vavali 
(Mako 3:13-19; Luka 6:12-16) 

1Co Yesu wasanene vandongisi vendi likumi na vavali, vaije kuli ikeye, co 
wavanene moko yakutundisa minzinzime yakujwala, nakukangwisa mishongo 
yoshe nakuvinja kwoshe.  

2Awa akewo mazina a vaje miluwa likumi na vavali. Wakulivanga, Simoni (uje 
vatumbula Petulu) na ndolome yendi Anduleo, Yakomba na ndolome yendi 
Yowano vana va Zembendeo.  

3Filipu na Mbatolomeo, Tomasi na Mateo muka-kutambula lisimu, Yakomba 
muna Alufeya, na Tandeo,  

4Simoni Zelote *, na Yundasa Isikalyote uje wendele Yesu vungungu.  

Yesu atuma vandongisi likumi na vavali 
(Mako 6:7-13; Luka 9:1-6) 

5Yesu watumine ava miluwa likumi na vavali, wavashikile ngwendi, “Kesi muye 
mu mafuti a vanu vaje kesi vaYunda embwe, nambe mu limbo limo lya vaka-
Samaliya* embwe.  

6Oloni mwapande kuya ku vimanga vakuzimbala va muyati wa Isalele.  

7 Co yeni mukambulule ngweni, ‘Vumwene vwa mwilu vuli muyehi! ‘ 

8Kangwiseni vaka-kuvinja, sanguleni vatsi, jeleseni vaka-mbumba, co 
nakutundisa minzinzime yakujwala. Yeni munavitambula vyangoco kujeneka 
kufweta, ngecivene, neni lalo aneni ngoco kujeneka kutambulao cimo.  

9Kesi mwambate vimbongo vya ngolinde, nambe vya siliva, nambe vimbongo vya 
vunengu mu vinkombe vyeni.  

10 Kesi mwambate lipakumuna mu vungenzi vweni, nambe vikoveyo vivali, 
nambe vin̄aku, nambe mulamu. Omwo muka-kupanga napande kutambula fweto 
yendi.  

11 “Omo mweta mu nganda nambe mwimbo, kovelenimo, co seteleni munu iya 
uje napande kumitambula mwamuvwa, co tumbameni nendi noo mukatundako.  

12Omo mukakovela mu njuvo, endekeni ngwendi, ‘Kwoloka kukale neni.’  

13Co nga vanu va mu njuvo ije vamitambula mwamuvwa, taveni kwoloka kweni 
kukalemo, oloni nga kuvakamitambula mwamuvwa, kwoloka kweni kwiluke kuli 
yeni vavenya.  

14 Co nga naumo wai amitambula nambe kutolilila ku vije vimwendeka, asinoni 
tundeni mu njuvo ije nambe mu nganda ije, totomoneni likungu ku myanja yeni.  

15 Mwa vushunga njimileka ngwange, a Litangwa Lyakusompa Njambi akamwesa 
vaka-Sondoma * na vaka-Ngomola * mema ku mbunge kutuvakana nganda ije!  

Mapakeso aje alinakwija 
(Mako 13:9-13; Luka 21:12-17) 

16 ”Kengeni, njilinakumituma ngwe vimanga akati ka tungunga. Ngecivene, 
nyanyameni ngwe manyoka, co likongomekeni ngwe mayembe.  

17 Toneni, omwo kukakala vanu vaje vakamikuta nakumitwala ku vimbanja 
mukumisompa, co vakamipupa makote mu masinangonge avo.  

18Co vakamitwala ku mesho a vaka-kushwana, na ku mesho a vimyene, omwo 
lizina lyange, ngeci mukambulule Vin̄anda Vyavivwa kuli vakevo na kuli vanu 
vaje kesi vaYunda.  

19Omo vakamitwala mukumisompa, kesi mushote vimbunge vyeni ngweni vikajo 
tukendeka nambe vatijo tukendeka, omwo a simbu ije vene vakamileka vati 
munapande kwendeka.  

20Omwo majwi amukendeka kesi eni embwe, oloni akatunda kuli Munzinzime wa 
Ishweni ikeye akendeka muli yeni.  

21 ”Vanu vakatwala vasamba vavo ku kutsa, co vaishavo vakalinga kuli vana vavo 
cifwa eci lalo, co vana vakatengulukila visemi vavo nakuvatwala ku kutsa.  

22 Co vanu voshe vakamizinda omwo lizina lyange. Oloni uje akakateya nakweta 
ku shongo akovoka.  

23Omo vakamiyandesa mu limbo limo, teweleni ku limbo likwavo. Omwo mwa 
vushunga njimileka ngwange, kumukamanesa vipangi vyeni vyoshe mu membo a 
Isalele simbu kanda Muna Munu aije.  

24 ”Kukwesi ndongisi atuvakana mulongisi wendi, nambe ndungo naumo wai 
natuvakana shukulu yendi.  

25 Ngecivene, ndongisi napande kulilongesa ngeci apwe amo na mulongisi wendi, 
co ndungo lalo napande kupanga ngeci apwe amo na shukulu yendi. Nga vavenya 
njuvo vamutumbula ngwavo Mbelezembulu *, cooni naanga ya mu njuvo ije 
vakavatumbula mazina amavi manene!  

Uje itunapande kukomoka 
(Luka 12:2-7) 

26 ”Ngecivene, kesi muzivile vanu lyova. Omwo kukwesi cuma cakufwika 
civakonwa kufukula, nambe cuma cakwendekela mu vushweke kuvanga 
cikajomboloke.  

27Evi vinjilinakumileka mu vushweke, mukavyendeka mu mbunga, co nevi 
mulinakuziva vyakuyeveta, vyambululeni ku lifuti lyoshe.  

28Kesi muzivile lyova vaje vatsiya muvila oloni kuvasa kutsiya mwonyo, oloni 
zivileni lyova Njambi, uje asa kunyongesa vyoshe mwonyo na muvila muje mu 
mbulu ya tuhya.  

29Kuma kuvesi kulanda tunzilili vavali na mbongo imo indi? Co kanzilili naumo 
wai akatsi kujeneka cizango ca Ishweni.  

30Oloni Ishweni walava vin̄ambu vyoshe vya ku mitwe yeni.  

31Ngecivene, kesi muzive lyova, yeni muli na seo yakama kutuvakana tunzilili 
vavangi!  

Kutava Yesu nambe kumuvyana ku mesho a vanu 
(Luka 12:8-9) 

32 “Ngecivene, woshe akanjitava ku mesho a vanu, nange lalo njikamutava ku 
mesho a Tate ali mwilu.  

33 Oloni woshe akanjivyana ku mesho a vanu, nange lalo njikamuvyana ku mesho 
a Tate ali mwilu.  

Yesu kanenele kwoloka oloni nzita 
(Luka 12:51-53; Yowano 14:26-27) 

34 “Kesi muyongole ngweni njinaija nakunena kwoloka ano a kaye embwe. 
Kunjezile nakunena kwoloka embwe, oloni moko ya mukwale.  

35 Omwo yange njinaija nakunena kwangunuka kwa vana va vanalume kuli 
vaishavo, nakwangunuka kwa vana va vanakazi kuli vainavo, na vainamweno 
kulyangunuka lalo kuli vainamweno,  

36co vitozi vakama va munu vapwa vavushoko va mu njuvo yendi vavenya.  

37 “Woshe uje azema ishe nambe vaina kutuvakana yange kapandele kupwa 
ndongisi yange, co woshe uje azema munendi wa munalume nambe wa 
munakazi kutuvakana yange kapandele kupwa ndongisi yange.  

38 Woshe uje kambata cilindakano cendi nakukavangeya mu myanja yange 
kapandele kupwa ndongisi yange.  

39 Woshe uje ashaka kunyunga mwonyo wendi vavenya auzimbalesa, oloni 
woshe uje azimbalesa mwonyo wendi omwo lizina lyange akauwana.  

Cikandelela 
(Mako 9:41) 

40 ”Woshe uje amitambula, natambula yange, co woshe uje natambula yange, 
natambula uje wanjitumine.  

41Woshe uje atambula muluwa * wa Njambi, omwo wapwa muluwa wa Njambi 
akatambula cikandelela ca muluwa. Co woshe uje atambula muka-vushunga, 
omwo ikeye napu muka-vushunga akatambula cikandelela ca muka-vushunga.  

42Co woshe uje aana nganja ya mema akutonola kuli umo wa ava vavandondo 
omwo napu muka-kunjikava, mwa vushunga njimileka ngwange, akatambula 
cikandelela.” 

Mateo 11 

Yowano Muka-kumbwitika atuma miluwa 
(Luka 7:18-35) 

1Co omo Yesu wamanesele kushika vandongisi vendi likumi na vavali, watundile 
ku mutambela kuje kwakele waile nakulongesa nakwambulula mu membo aje 
akele kuje.  

2Omo Yowano Muka-kumbwitika wakele mu kamenga wazivile a vipangi vya 
Kilistu, watumine vandongisi vendi vamo kuli ikeye,  

3nakumwihula ngwavo, “Tuleke, yove vene uje yatumbwile Yowano ngwendi 
akaija, nambe tucivandamene weka lalo?” 

4Co Yesu wavakumbulwile ngwendi, “Yeni mukaleke Yowano vyuma evi 
vimunazivi nevi vimunamono,  

5 tupuputwa vatona, vilema venda, vaka-mbumba vajela, tusinda-matwi vaziva, 
vatsi vasanguka, tuutu vavambulwila Vin̄anda Vyavivwa.  

6Co vanavezika vaje kuvesi na vimata ali yange! “ 

7Omo vandongisi va Yowano vatundile kuli ikeye, Yesu walekele ije mbunga ali 
Yowano ngwendi, “Omo mwaile kuli Yowano mu mambo, mwakamwene cuma 
mukajo? Cishoni citepozoka na lihunzi ndi?  

8Mwaile nakumona vikajo? Munu nazala vuzalo vwasenga ndi? Vanu vakuzala 
ngacije vakala mu mapela!  

9Njilekeni, mwaile nakumona vikajo? Muka-kwimanena ndi? Eyo, oloni 
mwakamwene uje natuvakana muka-kwimanena.  

10 Omwo Yowano ikeye uje ivasonekele mu visoneka ngwavyo, ‘Njambi 
wendekele ngwendi, kenga, njikatuma muluwa wange kulutwe lwove, ikeye 
akavwaesa ngila yove.’  

11Mwa vushunga njimileka ngwange, akati ka vanu voshe vaje vanakalako, 
kukwesi umo natuvakana Yowano Muka-kumbwitika. Oloni uje wamundondo 
mu Vumwene vwa mwilu ikeye natuvakana Yowano.  

12 Kutunda ku matangwa a Yowano Muka-kumbwitika kweta na ku lelo, 
Vumwene vwa mwilu vanakala nakuvulwisa, co vaka-muuka vavutambula na 
nzili.  

13Omwo vaka-kwimanena voshe na majwi a Lishiko a Mosesa, vambulwile vya 
Vumwene noo a simbu ya Yowano.  

14 Co nga muli na cizango cakukulaela muzimbu wavo, Yowano ikeye vene 
Elinja *uje ivatumbwile ngwavo akaija.  

15Uje woshe ali na matwi, azive!  



1696 

©The Bible Society of Zambia, 2006. 

 

16 “Yanini vanu va matangwa ano njasa kuvesekesa na vikajo? Vakevo vanafu 
ngwe vanike vaje vanatumbama ku mutambela wakulandesela vyuma, co 
vatambekela ku vakwavo ngwavo,  

17’ Twamimbilile myaso ya vushombolwa, oloni kumwakinine! Twamimbilile 
myaso ya vusiwa, oloni kumwalilile! ‘ 

18Omwo Yowano wezile, kalile vyakulya nambe kunwa vinyu, co vendekele 
ngwavo, ‘Ali na munzinzime wakujwala! ‘ 

19Omo Muna Munu wezile, ikeye walile nakunwa, co vanu vendekele ngwavo, 
‘Kengeni ou munalume! Watsa akulya na akunwa vinyu, musamba wa vaka-
kutambula lisimu na vaka-vuvi! ‘ Oloni mana a Njambi anasholoka kupwa a 
vushunga a vilinga vyawo.” 

Vinganda vya vaka-kujeneka kukulaela 
(Luka 10:13-15) 

20Asinoni Yesu washangumukile kwendeka a vinganda vije kuje kwalingilile 
vizivukiso vyendi, omwo vanu kuvatengulukile mu vimbunge vyavo, co 
wendekele ngwendi,  

21 ”Ngongo yove Kolazine! Ngongo yove Mbetesainda! Omwo vizivukiso evi 
vanalingi kuli yeni, nga vavilingilile mu Tile na mu Sindone, nga vanu vamwo 
vazalele vikeleya nakulikwita lito kumwesa ngeci vanatenguluka ku vivi vyavo!  

22Oloni njimileka ngwange, a Litangwa Lyakusompa Njambi akatetela manene 
vanu va ku Tile na Sindone kutuvakana yeni!  

23 Co nove lalo Kapenauma! Washakele kulijundwila yove vavenya mwilu ndi? 
Ukashelumuka ku vukalo vwa vatsi! Omwo vizivukiso vije vyalingiwile muli yove, 
nga vyalingiwile mu Sondoma, nga nganda ije anga kuyicili nakweta kulelo lino.  

24 Oloni njimileka ngwange, a Litangwa Lyakusompa Njambi akatetela manene 
vanu va ku Sondoma kutuvakana yeni.” 

Ijeni kuli yange muhwime 
(Luka 10:21-22) 

25A simbu ije vene Yesu wendekele ngwendi, “Njikukandelela yove Tate, Mwene 
wa lilu na ano asi! Omwo vyuma evi wavishwekele kuli vaka-mana na kuli vaka-
kulilongesa, co unavisholola kuli vaka-kujeneka mana.  

26Mukemwo vene Tate, mucavwaela ku mesho ove.  

27 ”Vyuma vyoshe Tate nanjanavyo. Co lalo naumo wai azivuka Mwana kuvanga 
Ishe, co lalo naumo wai azivuka Ishe kuvanga Mwana, na vaje voshe vashaka 
Mwana kuvasholwelaye.  

28 “Ijeni kuli yange, yeni voshe munajuka nakwambata vyakulema, co 
njikamihwimisa.  

29Lilemekeni mandauluwa yange, co lilongeseni kuli yange, omwo yange 
njimukalyovwa-ovwa na kulikeesa mu mbunge, co mukawana kuhwima ku 
myonyo yeni.  

30Omwo mandauluwa yange yayasi, na citele cange cacehu.” 

Mateo 12 

Cihula ca a Litangwa Lyakuhwima* 
(Mako 2:23-28; Luka 6:1-5) 

1 A simbu ije vene, Yesu wetile mu mahya a tiliku a Litangwa Lyakuhwima. 
Vandongisi vendi vazivile njala, co vashangumukile kushutozola mitwe ya tiliku 
nakulya vinona.  

2Oloni omo vaFaliseo vamwene ngacije, vamwihwile ngwavo, “Kenga, vandongisi 
vove valinakulinga evi lishiko kulitavesa kuvilinga a Litangwa Lyakuhwima! “ 

3 Yesu wavakumbulwile ngwendi, “Kuma kanda mulave vije vyalingile Ndaviti na 
vaje vakele amo nendi omo vazivile njala ndi?  

4 Wakovelele mu Njuvo ya Shukulu Kalunga, co ikeye na vanu vendi valile aje 
makende avakombelelele kuli Njambi, nameme kuwapandele kuwalya kuvanga 
vaka-kukombelela lika.  

5 Nambe kanda mulave majwi a Lishiko a Mosesa ngwavo vaka-kukombelela 
vakazilula lishiko lya a Litangwa Lyakuhwima mu Njuvo ya Shukulu Kalunga, 
oloni kuvesi na mulonga?  

6Njimileka ngwange, kucili cije cinatuvakana Njuvo ya Shukulu Kalunga.  

7 Visoneka vyendeka ngwavyo, ‘Yange njishaka kutetela, kunjishaka n̄ombelo ya 
tusitu.’ Nga mwazivukile mwamuvwa muwalumbunukila majwi awa, nga 
kumuhisa vaje kuvesi na mulonga.  

8Omwo Muna Munu ikeye Mwene wa Litangwa Lyakuhwima.” 

Munalume wakusekwa livoko 
(Mako 3:1-6; Luka 6:6-11) 

9Yesu watundile ku mutambela uje, co waile ku sinangonge yavo,  

10co kuje kwakele munalume umo wakusekwa livoko. Co vamwihwile ngwavo, 
“Kuma mwamuvwa kukangwisa munu a Litangwa Lyakuhwima ndi?” Ngeci 
vamuwanene mulonga.  

11 Yesu wavakumbulwile ngwendi, “Vatijo nga umo akati keni nga ali na manga 
yendi umo, co uje manga awila mu mbulu a Litangwa Lyakuhwima? Kuma 
kamukwata amutundisemo ndi?  

12Co munu ali na seo kutuvakana manga! Ngecivene, Lishiko lyetu litutavesa 
kukwasa munu a Litangwa Lyakuhwima.” 



1698 

©The Bible Society of Zambia, 2006. 

 

13Asinoni Yesu wendekele kuli uje munu ngwendi, “Olola livoko lyove.” Co 
wolwele livoko lyendi, co lyakangukile nakupwa amo nalikwavo.  

14Oloni vaFaliseo vatuukilemo, co vatumbile vutumbe vwakutsiya Yesu.  

Ngamba ivanaangula kuli Njambi 

15Omo Yesu wazivukile vya vutumbe vwakumutsiya, watundile kuje, co vanu 
vavangi vamukavele. Co wakangwisile vaka-kuvinja vavavangi,  

16co wavashikile ngwendi kesi vamutsimanese.  

17Eci cinapu kushulisa vije vyendekele Isaya muka-kwimanena ngwendi,  

18 ”Kengeni, ngamba yange injinaangula ou ikeye injazema, ikeye muka-
kunjivwaelelesa. Njikaka Munzinzime wange ali ikeye, co akambulula vushunga 
ku vaje kesi vaYunda.  

19Kakakala na vimata, nambe kutambeka, nambe kutendeka lijwi lyendi mu 
vitapalo embwe.  

20Kakapokola lihongo lyakutepama, nambe kuzima mulangi wakutsitsivala mu 
ndeya. Akamona ngeci vushunga vunahyana vuvi.  

21Co muli ikeye vanu voshe vaje kesi vaYunda vakaka cinyangavili cavo muli 
ikeye.” 

Yesu na Mbelezembulu mwene ya minzinzime yakujwala 
(Mako 3:20-30; Luka 11:14-23) 

22Asinoni vamunenelele munalume umo wa kapuputwa na vuveveve omwo 
wakele na munzinzime wakujwa. Yesu wamukangwisile, ngecivene, uje 
munalume wasele kumona nakwendeka.  

23Co vimbunga vya vanu voshe valikomokelele a vije vyalingile Yesu, co 
vendekele ngwavo, “Kuma ou ikeye Muna Ndaviti ndi?” 

24 Oloni omo vaFaliseo vavazivile, vendekele ngwavo, “Munalume ou 
alinakutundisa minzinzime yakujwala omwo ali na nzili yanamwana 
Mbelezembulu mwene ya minzinzime yakujwala.” 

25Yesu wazivukile viyongola vyavo, ngecivene, wendekele kuli vakevo ngwendi, 
“Vumwene vwoshe vuje vulyangunuka mu vimunga nakulilwisa akati kavwo 
vukanyonga, co nganda nambe naanga yoshe ilyangunuka mu vimunga 
nakulilwisa akati kayo ikanyonga.  

26Co nga Satana atundisa Satana, ikeye nalyangununa ikeye vavenya, vumwene 
vwendi vukakola vatijo?  

27Yeni mwendeka ngweni yange njikatundisa minzinzime yakujwala omwo 
Mbelezembulu ikeye akanjana nzili yakulinga ngacije. Mukemwo vene njimihula 
ngwange iyajo alinakwana vanu veni nzili yakutundisa minzinzime yakujwala? 
Vije valinakulinga vanu veni vinapu vukaleo vwakumihisa!  

28Kesi Mbelezembulu ikeye akanjana nzili yakutundisa minzinzime yakujwala 
embwe, oloni Munzinzime wa Njambi ikeye njikatundisa nendi minzinzime 
yakujwala, muzivuke ngeci Vumwene vwa Njambi vunete kuli yeni vene.  

29 “Naumo wai munu asa kukovela mu njuvo ya muka-nzili nakupukula vufuko 
vwendi, kuvanga alivange kukuta uje muka-nzili, asinoni akapukula vya mu 
njuvo yendi.  

30 ”Woshe uje kesi amo nange, mwa vushunga vene ikeye muka-n̄ole yange, 
woshe uje kakungulula amo nange, mwa vushunga vene ikeye ashandola.  

31Ngeciene njimileka ngwange, vivi vyoshe na kushaula kwoshe vakavisambesa, 
oloni uje ashaula Munzinzime Wakujela kuvakamusambesa nalumo lwai.  

32 Co woshe uje endeka lijwi limo lyakushaula Muna Munu vakamusambesa, 
oloni uje ashaula Munzinzime Wakujela kuvakamusambesa, nambe simbu ino, 
nambe simbu ya kulutwe.  

Muti na vushuka vwawo 
(Luka 6:43-45) 

33 ”Kukala na muti wauvwa, co na vushuka vwawo vwavuvwa, nga muti 
vautumbula wauvi, na vushuka vwawo vwavuvi. Muti vauzivukila ku vushuka 
vwawo.  

34 Yeni muyati wa mambwambwa, vatijo mwasa kwendeka vyuma vyavivwa 
kuma yeni mwapwa mu vaka-vivi? Omwo kanwa kakendeka vije vyashula mu 
mbunge.  

35Munu wamuvwa ikeye muka-kusholola vyuma vyavivwa ku vufuko vwendi 
vwavuvwa vwa mu mbunge, co munu wamuvi akasholola vyuma vyavivi ku 
vufuko vwendi vwavuvi vwa mu mbunge.  

36 “Yange njimileka a cuma eci ngwange, a Litangwa Lyakusompa munu woshe 
akalangulula majwi oshe angoco aje endekele.  

37Omwo a majwi eni akewo vakamisompa nawo, nambe kumisambesa nambe 
kumihisa.” 

Cihula ca cizivukiso 
(Mako 8:11-12; Luka 11:29-32) 

38 Asinoni vamo valongisi va majwi a Lishiko na vaFaliseo vendekele nendi 
ngwavo, “Mulongisi, tushaka tukumone ulinga cizivukiso.” 

39 Oloni wavakumbulwile ngwendi, “Vanu vavavi va matangwa ano vakujeneka 
kukulaela vashaka lika cizivukiso, oloni cizivukiso nacimo cai mukamona 
kuvanga lika cizivukiso ca Yona muka-kwimanena.  

40 Omwo ngwe Yona wakele matangwa atatu mutanya na vutsiki mwimo lya liisi 
lyakama, ngecivene, na Muna Munu lalo akakala matangwa atatu mutanya na 
vutsiki mwisi ya livu.  

41 A Litangwa Lyakusompa vanu vaka-Nenevayi * vakakatuka nakumihisa, omwo 
vakevo vatengulukile ku vingila vyavo vyavivi omo vazivile kwambulula kwa 
Yona, co njimileka ngwange, kuli cuma cimo kuno cakama cinatuvakana Yona!  

42 A Litangwa Lyakusompa Vamwene wa ku Shemba akakatuka nakumihisa, 
omwo ikeye watundile ku lifuti lyendi waile kuli Solomoni mukukatolilila 
vilongesa vyendi vya mana, co njimileka ngwange, kuli cuma cimo kuno cakama 
cinatuvakana Solomoni!  

Kwiluka kwa munzinzime wakujwala 
(Luka 11:24-26) 

43 “Omo munzinzime wakujwala utunda muli munu, co wita ku lifuti kukwesi 
mema nakukengezekako mutambela wakuhwimina. Nga kuwasa kuwanako 
mwela kuje,  

44asinoni ulyendekesa ukewo vavenya ngwawo, ‘Njiiluka ku njuvo yange kuje 
kunjatundile, ‘ co omo uneluka uwana muje mu njuvo mwangoco, mwakukomba, 
co mwakujela.  

45Asinoni uya nakunenelamo minzinzime yeka itanu na ivali yakujwala manene 
kutuvakana ukewo, ikovelamo nakutumbamamo. Co kuviya kwa munu uje 
kwakukotokela kukatuvakana kwakulivanga. Ngecivene, mucikapwa ku muyati 
ou wauvi wa vanu ava valelo.” 

Vaina ya Yesu na vandolome vendi 
(Mako 3:31-35; Luka 8:19-21) 

46Omo wacikele nakwendeka na vimbunga vya vanu, kengeni vaina na 
vandolome vendi vemanene anja, vehwile ngwavo vendeke nendi.  

47Ngecivene, munu umo wakele kuje wamulekele ngwendi, “Kenga, vanyoko na 
vandolome vove vanemana anja, co vashaka kwendeka nove.” 

48Oloni wakumbulwile uje munu ngwendi, “Vanana veyajo? Na vandolome vange 
veyajo?” 

49Co wenikile vandongisi vendi wendekele ngwendi, “Kenga! Ava vakevo vanana 
na vandolome vange!  

50Woshe uje alinga cizango ca Tate ali mwilu, ikeye vene napu ndolome yange, na 
ndokazi yange, na vanana.” 

Mateo 13 

Cisimo ca muka-kukuva 
(Mako 4:1-9; Luka 8:4-8) 

1A litangwa lije vene, Yesu watuukile mu njuvo, co wakatumbamene ku kenge ya 
lishali nakulongesa.  

2 Co mbunga yakama vakungulukile kuli ikeye nakumuzengeleka, ngecivene, 
wakovelele mu vwato nakutumbamamo, co vimbunga vyoshe vemanene a nunda.  

3Co wavalongesele vyuma vyavingi na visimo ngwendi, “Kwakele munalume umo 
waile nakukuva vimbuto.  

4Co omo wakele nakukuva vimbuto mu lihya, vimo vyawililile kumukulo wa 
ngila, co tuzila vezile nakuvilya.  

5Vimbuto vikwavo vyawililile a mamanya aje kwaakele livu lyalingi. Co vwasi-
vwasi vije vimbuto vyashangumukile kumena, omwo kwaakele livu lyalingi.  

6Oloni omo litangwa lyatuukile nakutwa litanya, co vije vimbuto vyajujwamene, 
omwo mizi yavyo kuyakovelele manene mu livu, co vije vimbuto vyomine vwasi 
cau.  

7Vimbuto vikwavo vyawililile akati ka mambimbo, co aje mambimbo akulile 
avitivile.  

8Oloni vimbuto vikwavo vyawililile ku livu lya vwilo, co vyemine, vimo vyemine 
vimbuto 100, vimo vyemine vimbuto makumi atanu na limo, co vikwavo lalo 
vyemine vimbuto makumi atatu.” 

9Co Yesu wamanesele kwendeka ngwendi, “Uje woshe ali na matwi, azive! “ 

Vutumbe vwa visimo 
(Mako 4:10-12; Luka 8:9-10) 

10Co vandongisi vezile kuli Yesu vamwihwile ngwavo, “Omwo vikajo ukendeka 
kuli vakevo na visimo?” 

11Asinoni Yesu wavakumbulwile ngwendi, “Kuli yeni vanamyana kuzivuka 
vyuma vya Vumwene vwa mwilu, oloni vakevo kuvavaneneco.  

12 Omwo munu woshe alinavyo vakamuwezelela vikwavo lalo, co akakala na 
vyavingi, oloni uje kesi navyo, nameme cije alinaco vakamunyekaco.  

13Evi vikevyo vinjikendekela navo mu visimo omwo vakevo vamona, oloni 
kuvamonesesa, co vaziva, oloni kuvazivi nambe kuzivisisa.  

14 Ngecivene, majwi a Isaya muka-kwimanena anapu a vushunga kuli vakevo, 
‘Vanu ava kuziva vakaziva, oloni kuvakazivisisa, vakevo kumona vakamona, oloni 
kuvakamonesesa,  

15omwo mana avo akuzeya, co vanaziki mu matwi avo nakulalameka mesho avo, 
ngeci mesho avo kesi amone, matwi avo kesi azive, mana avo kesi azivisise, co 
vakatengulukila kuli yange mukuvakangwisa.’  

16 ”Ngeci mweni, mwavezika manene! Omwo mesho eni alinakumona, co matwi 
eni alinakuziva.  

17Mwa vushunga njimileka ngwange vaka-kwimanena vavangi na vanu va 
Njambi vavangi vashakele manene kumona vije vimulinakumona, oloni 
kuvavimwene, co nakuziva vije vimulinakuziva, oloni kuvavizivile.  

Yesu alumbununa cisimo ca muka-kukuva 

(Mako 4:13-20; Luka 8:11-15) 

18 “Tolilileni, nakulilongesa mucinalumbunukila cisimo ca muka-kukuva.  

19Voshe vanu vaje vaziva majwi awa a Vumwene vwa Njambi oloni 
kuvawazivisisa, vanapu ngwe vimbuto vije vyawililile kumukulo wa ngila. Uje 
Muka-vuvi aija nakunyangulamo vije vivakuvile muli vakevo.  

20Vimbuto vije vyawililile a livu lya mamanya vinapu ngwe vaje vanazivi lijwi 
nakulitambula vwasi-vwasi nakuvwaelela.  

21Oloni kulyesi na mizi muli vakevo yai, co likala kasimbu kakandondo lika. Co 
omo tuyando twija nambe mapakeso omwo lijwi, co aje vene valikela.  

22Vimbuto vije vyawililile akati ka mambimbo vinapu ngwe vaje vaziva lijwi, 
oloni lipakeso lya mwonyo na cizemo ca vufuko vitundisisa lijwi, co kuvemi 
vushuka.  

23Co vimbuto vije vyawililile ku livu lya vwilo, vinapu ngwe vaje vaziva lijwi 
nakulizivisisa, vaima vushuka, vamo vaima vushuka 100, vakwavo makumi atanu 
na limo, co vakwavo makumi atatu.” 

Cisimo ca shaku 

24Yesu wavatelele cisimo cikwavo lalo ngwendi, “Vumwene vwa mwilu vunalifu 
ngwe munu umo wakuvile vimbuto vyavivwa mu lihya lyendi.  

25Vutsiki vumo, omo vanu voshe valalele tulo, citozi cendi wezile 
nakukuvululamo shaku muje mukati ka tiliku, co waile.  

26Omo vimbuto vyamenene nakukola, co vyashangumukile kwima vimbuto, 
asinoni shaku yamenene. 

27Co vangamba va uje munu vezile nakumwihula ngwavo, ‘Shukulu kuma 
kumwakunine vimbuto vyavivwa mu lihya lyeni ndi? Inatundu kulijo eyi shaku? ‘ 

28Wavalekele ngwendi, ‘Citozi ikeye nacilingi.’ Vangamba vamwihwile ngwavo, 
‘Mushaka ngeci tuye tukatukulemo shaku ndi? ‘ 

29Oloni wavakumbulwile ngwendi, ‘Embwe, omwo mukatukula shaku amo 
mukatukwila kumo na tiliku.  

30Vyeceni vyoshe vivali vikule amo noo simbu yakuteja inete. Asinoni njikaleka 
vaka-kuteja ngeci vatukule shaku akulivanga nakuyikuta mikuta, co vayenyeka, 
co vakungulwile tiliku mu cishete cange.’” 

Cisimo ca mbuto ya musalata 
(Mako 4:30-32; Luka 13:18-19) 

31Yesu wavatelelele cisimo cikwavo lalo ngwendi, “Vumwene vwa mwilu vunalifu 
ngwe munu anona kanona kamo ka mbuto ya musalata nakukakuna mu lihya 
lyendi.  

32Kakeko kapwa kakandondo manene akati ka vimbuto vyoshe vikwavo, oloni 
omo kakola kapwa muti wakama kutuvakana miti yoshe. Ngecivene, tuzila vaija 
nakutungila mashwa avo ku minango yawo.” 

Cisimo ca musima 
(Luka 13:20-21) 

33Yesu wavatelelele cisimo cikwavo lalo ngwendi, “Vumwene vwa mwilu vunalifu 
ngwe musima uje wanonele munakazi nakuutsingasana na malita makumi awana 
a vunga vwa tiliku mu lilonga, noo mukasha woshe wafutunukile.” 

Yesu apangesa visimo 
(Mako 4:33-34) 

34Yesu wendekele ku vimbunga vya vanu vyuma vyoshe evi na visimo, ikeye 
kendekele cuma kuli vakevo kujeneka kutao cisimo embwe.  

35 Walingile evi mukushulisa vyendekele muka-kwimanena ngwendi, 
“Njikapangesa visimo omo njendeka kuli vakevo, njikavaleka vyuma 
vyakushwekesa tunde akutanga kwa kaye.” 

Yesu alumbununa cisimo ca shaku 

36Asinoni Yesu wasezele vimbunga vije, co wakovelele mu njuvo. Co vandongisi 
vendi vezile kuli ikeye, vamwihwile ngwavo, “Tulumbunwine mwamuvwa cisimo 
ca shaku ya mu lihya.” 

37Yesu wavakumbulwile ngwendi, “Muka-kukuva vije vimbuto vyavivwa, ikeye 
Muna Munu. 

38Lihya linapu kaye, co vije vimbuto vyavivwa vinapu vanu va Vumwene vwa 
Njambi, shaku inapu vanu va Muka-vuvi,  

39co citozi uje waikuvile ikeye Liyavola. Co kuteja kunapu kuhwa kwa kaye, vaka-
kuteja vakevo tungelo.  

40Ngwe omo muvakungulwile shaku nakuyenyeka, ngecivene, mukemwo 
muvakalinga akuhwa kwa kaye.  

41Muna Munu akatuma tungelo twendi, co vakakungulula vyuma vyoshe vije 
vikanene vuvi na vaje voshe vaka-kulinga vuvi nakuvatundisa mu Vumwene 
vwendi.  

42Co vakavombila mu litende lya tuhya, muje mukakala kulila nakulingenjenga ku 
mayo.  

43Asinoni vaka-kujela va Njambi vakatwa ceke ngwe litangwa mu Vumwene vwa 
Ishavo. Uje woshe ali na matwi, azive!  

Cisimo ca vufuko vwakushweka 

44 “Vumwene vwa mwilu vunalifu ngwe vufuko vwakushweka mu lihya, vuje 
munu awana, co avushweka. Asinoni akuvwaelela kwendi aya nakulandesa 
vyuma vyoshe vije alinavyo, co alanda lije lihya.  

Cisimo ca makwalale 

45 “Vumwene wa mwilu lalo vunalifu ngwe munu muka-kulandulula ashakezeka 
makwalale. 

46Co omo awana likwalale limo lya seo yakama manene, aya nakulandesa vyuma 
vyendi vyoshe vije alinavyo, co alanda lije likwalale.  

Cisimo ca linimbwa 

47 “Vumwene vwa mwilu lalo vunalifu ngwe linimbwa lije livata mu lishali, co 
vakwatao visi va miyati yoshe.  

48Omo lyashulu, valikokela a nunda, vatumbama, co vaangula visi vavavwa 
nakuvaka mu vimbangu vyavo, oloni vaje vavavi vavombila kuti.  

49Ngecivene, mucikafwa akukotoka kwa kaye, tungelo vakaija nakwangula vaka-
vuvi kuvatundisa ku vaka-vushunga. 

50Co vaka-vuvi vakavombila mu litende lya tuhya, muje mukakala kulila 
nakulingenjenga ku mayo.” 

Vushunga vwavuha novu vwalaja 

51Yesu wavehwile ngwendi, “Vyuma vyoshe evi munavizivuka ndi?” 
Vakumbulwile ngwavo, “Eyo.” 

52Co wavakumbulwile ngwendi, “Ngecivene, mulongisi woshe wa majwi a 
Lishiko, uje ivanalongesa vya Vumwene vwa mwilu nalifu ngwe vavenya njuvo 
atuwisa vyuma vyendi vyaviha nevi vyalaja mu mulili wendi wakutulikila.” 

Yesu vamuvyana ku Nazaleta 
(Mako 6:1-6; Luka 4:16-30) 

53Omo Yesu wamanesele kwendeka visimo evi, watundile ku mutambela uje,  

54co welukile kwimbo lyendi. Walongesele mu sinangonge, co voshe vaje 
vamuzivile valikomokelele. Valihozwele ngwavo, “Kulijo kwanawana mana awa 
na vizivukiso vyakufwa ngacije?  

55Ou kesi ikeye uje muna muka-kushonga ndi? Ou kesi muna Maliya ndi? Na 
vandolome vendi kesi Yakomba na Yosefa na Simoni na Yundasa ndi?  

56Kuma vandokazi vendi voshe kutwesi navo kuno ndi? Kulijo kwanawana 
vyuma vyoshe evi?” 

57 Co vakevo vamuvyanene. Oloni Yesu wendekele kuli vakevo ngwendi, “Muka-
kwimanena kesi na kasingimiko hembo lyendi na ku vavushoko vwendi na ku 
naanga yendi kuvanga kweka.” 

58Co kalingile vizivukiso vyavingi kuje omwo kuvakulaelele.  

Mateo 14 

Kutsa kwa Yowano Muka-kumbwitika 
(Mako 6:14-29; Luka 9:7-9) 

1A simbu ije Helonde, uje washwanene mu Ngalileya, wazivile lutsimo lya Yesu,  

2co wendekele kuli vamyata vendi ngwendi, “Ou ikeye vene Yowano Muka-
kumbwitika nasanguka ku vatsi mukemwo ali na nzili yakama yakulinga 
vizivukiso.” 

3 Omwo Helonde washikile ngeci vakwate Yowano, co vamukutile nakumwaka 
mu kamenga, omwo ali Helondiya *, munakazi wa ndolome yendi Filipu *.  

4 Omwo Yowano Muka-kumbwitika walekele Helonde ngwendi, “Kesi 
mwamuvwa kwambata Helondiya! “ 

5Helonde washakele kutsiya Yowano, oloni wazivile lyova lya vaYunda, omwo 
vakevo vatumbwile Yowano ngwavo muka-kwimanena.  

6Oloni omo litangwa lyakwanuka kusemuka kwa Helonde lyetele, muna 
Helondiya wa munakazi wakinine ku mesho avo. Co Helonde wazivile kuvwaa 

7ngecivene, wamukulaesele ngwendi, “Njilisinga ngwange cuma coshe ulomba 
njikakwanaco! “ 

8Vaina vayongwele mwakalinga, co wendekele ngwendi, “Njaneni ololo ano vene 
mutwe wa Yowano Muka-kumbwitika a lilonga! “ 

9Co mwene wakele na vusiwa manene, oloni omwo a cikulaeso cije walisingile 
naco ku mesho a voshe vaje vatumbamene nendi amo ku mesa, co watavele 
kulomba kwendi. 

10Ngecivene, vakatapele mutwe wa Yowano mu kamenga.  

11Co mutwe wa Yowano vaunenele a lilonga nakuwana kuli uje mumbanda, co 
uje mumbanda wautwalele kuli vaina.  

12Co vandongisi va Yowano vezile nakwambata muvila nakukautsinda, co vaile 
kuli Yesu kukamulekako.  

Yesu alisa vanalume vakupwa 5,000 
(Mako 6:30-44; Luka 9:10-17; Yowano 6:1-14) 

13Omo Yesu wazivile muzimbu wa kutsa kwa Yowano, watundile ku mutambela 
uje mu vwato, waile mu mambo kwendi lika. Oloni omo vanu vavizivile vasezele 
membo avo, co vamukavele.  

14Yesu watundile mu vwato, co omo wamwene mbunga yakama, wavazivilile 
mema ku mbunge, co wakangwisile vaje vakele nakuvinja.  

15Omo kwapwile cingwezi vandongisi vendi vezile kuli ikeye, vendekele ngwavo, 
“Litangwa linatoko laja, co muno mu mambo, shandola vimbunga evi, co vaye ku 
membo vakalilandele vyakulya vakevo vavenya.” 

16Yesu wavalekele ngwendi, “Kuvapandele kuya embwe, yeni vene vaaneni 
vyakulya ngeci valye.” 

17Vakevo vendekele nendi ngwavo, “Kutwesi na vyakulya vyeka kuno, kuvanga 
mikasha ya makende itanu na visi vavali.” 

18Co wendekele navo ngwendi, “Vineneni kuno kuli yange.” 

19Asinoni washikile vanu vatumbame asi a mwila, co watambwile ije mikasha ya 
makende itanu na visi vavali, wakengele mwilu, co wakandelelele kuli Njambi. 
Wapazwile ije mikasha ya makende wayanene kuli vandongisi vendi, co 
vandongisi vapangezelele vimbunga vya vanu.  

20Co voshe valile vakutile. Co vandongisi vakungulwile vimbazuvwila vije 
vyasaleleo vashulisile mitonga likumi na ivali.  

21Co vanu vaje valile vapwile vanalume 5, 000, kujeneka kulavako vanakazi na 
vanike.  

Yesu enda akamwa ya mema 
(Mako 6:45-52; Yowano 6:15-21) 

22Asinoni Yesu wasindiiye vandongisi vendi ngeci vakovele mu vwato valivange 
kuya kulutwe musambwa ya lishali, simbu ikeye acishandola vanu ngeci vaye.  

23Co omo wamanesele kushandola vimbunga vya vanu, walamatele ku munkinda 
endi lika nakulombela. Omo litangwa lyatokele, Yesu wakele kuje endi lika.  

24Oloni a simbu ije vwato vwakele akati ka lishali, mankimba akele nakupindisa 
vwato omwo lihunzi lyakele nakuvupekumuna.  

25Co a mungulungengu Yesu wezile kuli vakevo, alinakwenda akamwa ya mema.  

26Omo vandongisi vendi vamumwene alinakwenda akamwa ya mema, vazivile 
lyova vendekele ngwavo, “Ndumba ya munu! “ Co vatambekele na lyova.  

27Oloni Yesu wendekele navo ngwendi, “Simpeni! Yange, kesi muzive lyova! “ 

28Co Petulu wamukumbulwile ngwendi, “Mwene, nga mwa vushunga yove, 
njitave njende a mema njije kuli yove.” 

29Ikeye wamukumbulwile ngwendi, “Ija! “ Ngecivene, Petulu watundile mu vwato 
nakwenda akamwa ya mema kuya kuli Yesu.  

30Oloni omo wazivile lihunzi nakumona mankimba, wazivile lyova, co 
washangumukile kumbwitama, watambekele ngwendi, “Mwene, njovole! “ 

31Yesu wolwele livoko lyendi wamukwatele, wamulekele ngwendi, “Yove muka-
kukulaela kwakundondo! Vikajo walingila vimata?” 

32Co omo vakovelele mu vwato, lihunzi lyalendamene.  

33Asinoni vandongisi vaje vakele mu vwato valemesele Yesu vendekele ngwavo, 
“Mwa vushunga vene yove u Muna Njambi! “ 

Yesu akangwisa vaka-kuvinja mu Ngenesaleta 
(Mako 6:53-56) 

34Co omo vajavukile lishali vezile ku lifuti lya Ngenesaleta.  

35Co omo vanu va ku lifuti lije vamuzivukile, vatumine lijwi mu lifuti lyavo 
mwoshe, co vamunenelele vaka-kuvinja voshe. 

36Co vamulambelelele ngeci atave vaje vakele nakuvinja vakwate nameme ku 
mukundwilo wa cikoveyo cendi, co vaje voshe vakwateleko vakangukile.  

Mateo 15 

Vilongesa vya vakukulwila 
(Mako 7:1-13) 

1Asinoni vaFaliseo vamo na valongisi va majwi a Lishiko vezile kuli Yesu 
vatundile ku Yelusalema, vamwihwile ngwavo,  

2 “Omwo vikajo vandongisi vove vakaleulula vilongesa vya vakukulwila vetu? 
Omwo vakevo kuvesi kujwela ku mavoko avo omo valya! “ 

3Yesu wavakumbulwile ngwendi, “Co neni lalo, vikajo mukaleulwila mashiko a 
Njambi akukava mwaya vilongesa vyeni?  

4 Omwo Njambi wendekele ngwendi, ‘Singimika isho na vanyoko, ‘ co ‘woshe uje 
asinga ishe nambe vaina vanapande kumutsiya.’  

5Oloni yeni mukalongesa ngweni, nga munu ali na cuma cimo cije asa kukwasa 
naco ishe nambe vaina, oloni endeka ngwendi, ‘Vije njashakele kumikwasa 
njinavyana kuli Njambi, ‘ 

6kapandele kusingimika ishe. Mu ngila eyi munazimangana lishiko lya Njambi 
ngeci mukavangeye vilongesa vyeni.  

7Yeni vaka-civembulu! Isaya muka-kwimanena wambulwile mamuvwa vyeni 
ngwendi,  

8 ’ Njambi ngwendi, vanu ava valinakunjisingimika lika na majwi avo, oloni 
vimbunge vyavo vili kulyala nange.  

9Cinapu cangoco kuli vakevo kunjilemesa, omwo vakevo valinakulongesa 
mashiko a vanu ngwe akewo anapu mashiko ange! ‘ “ 

Vyuma vije vilingisa munu kupwa wakujwala 
(Mako 7:14-23) 

10Asinoni Yesu wasanene mbunga ya vanu vaije kuli ikeye, co wendekele navo 
ngwendi, “Tolillileni, co zivisiseni!  

11Kesi cije cikovela mu kanwa ka munu cikeco cimuviisa embwe, oloni cije 
cituuka mu kanwa, cikeco cimuviisa.” 

12Asinoni vandongisi vendi vezile kuli ikeye, vendekele nendi ngwavo, “Wazivuka 
ngwove vaFaliseo vanaluvala a vije unendekele navo?” 

13Ikeye wavakumbulwile ngwendi, “Vimbuto vyoshe vije Tate wa mwilu 
kavikunine vakavitukula.  

14 Veceleni, kesi mulinyenge ali vakevo! Vakevo vanapu vantwama va tupuputwa 
vatwamenena tupuputwa vakwavo. Co nga kapuputwa atwamenena kapuputwa 
mukwavo, voshe vavali vakawila mu mbulu.” 

15Oloni Petulu wamukumbulwile ngwendi, “Tulumbunwine mucaila cisimo eci.” 

16Co Yesu wendekele ngwendi, “Kuma neni lalo kumuzivisisa ndi?  

17Kuma kumwazivukile? Cuma coshe cikovela mu kanwa ka munu cikovela lalo 
mwimo, co vakacumbila ku shwata.  

18Oloni vyuma vije vikatundu mu kanwa vikevyo vikatundu mu mbunge. Co evi 
vikevyo vene vikaviisa munu.  

19Omwo mu mbunge ya munu mukemwo mukatundu viyongola vyavivi, vije 
vimutwamenena kukutsiya, na ku vupangala, na ku vwizi, na ku kuvangela, na ku 
makuli, na ku kufweya.  

20Evi vyoshe vikevyo vikaviisa munu. Oloni kulya na mavoko akujeneka kujwela 
kuvyasa kuviisa munu.” 

Kukulaela kwa munakazi 
(Mako 7:24-30) 

21Co Yesu watundile ku mutambela uje waile ku lifuti lya kuyehi na vinganda vya 
Tile na Sindone.  

22Munakazi umo wa ku Kanana uje wakele mu lifuti lije wezile kuli ikeye. 
Watambekele ngwendi, “Ove muna Ndaviti, mwane njizivileko mema ku mbunge! 
Munange wa munakazi ali na munzinzime wakujwala, co alinakuyanda manene.” 

23Oloni Yesu kamukumbulwile lijwi nalimo lyai. Co vandongisi vendi vezile kuli 
ikeye, vamulombele ngwavo, “Mwilwise! Omwo alinakutambeka manene 
munima yetu! “ 

24Asinoni Yesu wavakumbulwile ngwendi, “Vanjitumine lika ku vimanga 
vakuzimbala va ku vanu va Isalele.” 

25Oloni uje munakazi wezile kuli ikeye nakuwila ku myanja yendi wendekele 
ngwendi, “Shukulu, njikwaseniko.” 

26Co wamukumbulwile ngwendi, “Kesi mwamuvwa kwana vyakulya vya vanike 
ku tutali.” 

27Ikeye wakumbulwile ngwendi, “Mwa vushunga vene, shukulu, oloni nameme 
tutali lalo vakali vungululu vuje vukau ku mesa ya shukwa-inavo.” 

28Ngecivene, Yesu wamukumbulwile ngwendi, “Ove munakazi kukulaela kwove 
kwakama manene! Cilingiwe kuli yove ngwe kukushaka kwove.” Co kutunda a 
simbu ije vene munendi wa munakazi wakangukile.  

Yesu akangwisa vanu vavangi 

29Co Yesu watundile kuje, washwangesele lishali lya Ngalileya. Walamatele a 
munkinda, co watumbamene kuje.  

30Co vimbunga vyakama vezile kuli ikeye, vamunenelele vilema, na tupuputwa, 
na vaka-kusekwa mendi na mavoko, na tuveveve, co na vanu veka vavangi vaka-
mishongo, vaje vavatumbikile ku myanja ya Yesu, co ikeye wavakangwisile.  

31Ngecivene, vije vimbunga valikomokelele omwo vamwene tuveveve 
valinakwendeka, na vaka-kusekwa mendi na mavoko valimwamuvwa, na vilema 
valinakwenda, co na tupuputwa vamona, co valemesele Njambi wa Isalele.  

Yesu alisa vanu vakupwa 4,000 
(Mako 8:1-10) 

32Yesu wasanene vandongisi vendi vaije kuli ikeye, co wendekele ngwendi, 
“Njazivila vanu ava mema ku mbunge, omwo vanatumbama nange matangwa 
atatu, co kuvesi na vyakulya ngeci vyalye. Kunjishaka kuvashandola na njala, amo 
vatsila lusike mu ngila.” 

33Co vandongisi vendi vamwihwile ngwavo, “Kulijo tuwana vyakulya 
vyakupwamo vyakulisa mbunga eyi yakama muno mu mambo yangoco?” 

34Co Yesu wavehwile ngwendi, “Muli na makende angai?” Vamulekele ngwavo, 
“Mikasha ya makende itanu na ivali, na tuvisi tumo twatundondo.” 

35Ngecivene, Yesu washikile ije mbunga vatumbame asi.  

36Asinoni watambwile ije mikasha ya makende itanu na ivali amo na vaje visi, co 
wakandelelele kuli Njambi, wavipazwile, waanene kuli vandongisi vendi, co 
vandongisi vapangezelele vanu.  

37Co voshe valile vakutile. Asinoni vandongisi vakungulwile vimbazuvwila vije 
vyasaleleo vashulisile mitonga itanu na ivali.  

38Vaje valile vapwile vanalume 4, 000, kujeneka kulavako vanakazi na vanike.  

39Asinoni Yesu washandwele vanu ngeci vaye, ikeye wakovelele mu vwato, waile 
ku lifuti lya Mangandane.  

Mateo 16 

VaFaliseo valomba cizivukiso 
(Mako 8:11-13; Luka 12:54-56) 

1 VaFaliseo vamo na vaSanduki vezile kuli Yesu nakumweseka, ngecivene, 
vamulombele linga avalingile cizivukiso cije cimwesa ngeci Njambi namutava.  

2Oloni wavakumbulwile ngwendi, “Omo litangwa lilauka mukendeka ngweni, 
‘Lelo kunaki mukalavanda, omwo lilu livenga.’  

3Co lalo ku mutondo mukendeka ngweni, ‘Lelo nyonzi ili muyehi nakunyoka, 
omwo mashelwa anazivuluka.’ Yeni mwasa kuseteka kutonola na ntwima omo 
mukenga lilu, oloni kumwasa kuzivuka vya visimbu nambe muvinalumbunukila 
vizivukiso evi.  

4 Yeni vanu va muyati wauvi vaka-kujeneka kukulaela! Yeni mwihula lika ngeci 
njimileke cizivukiso ndi? Embwe! Kuvanga cizivukiso ca Yona lika.” Ngecivene, 
wavasezele waile.  

Musima wa vaFaliseo na vaSanduki 
(Mako 8:14-21) 

5Omo vandongisi vajavukilile musambwa ku mutambela weka wa lishali, vevalele 
kwambata makende.  

6 Yesu wendekele navo ngwendi, “Nyanyameni, co linyungeni ku musima wa 
vaFaliseo na vaSanduki.” 

7Co vashangumukile kulikanangana akati kavo ngwavo, “Alinakwendeka evi 
omwo kutwambatele makende.” 

8Oloni Yesu wazivukile vije vakele nakwendeka, ngecivene, wavehwile ngwendi, 
“Omwo vikajo mulinakulikanangana akati keni ngweni kumwambatele makende? 
Yeni vaka-kukulaela kwakundondo!  

9 Kuma naololo kanda muzivuke ndi? Kuma yeni kumwasa kwanuka muje 
njapazwile mikasha ya makende itanu kuli vaje vanu 5, 000 ndi? Mitonga ya 
vimbazuvwila ingai mwashulisile?  

10 Nambe ije mikasha ya makende itanu na ivali ya vaje vanu 4, 000. Co mitonga 
ingai mwashulisile?  

11Omwo vikajo kumwazivisisile ngeci yange kunjendekele neni a mikasha ya 
makende? Nyanyameni ku musima wa vaFaliseo na vaSanduki! “ 

12Asinoni vandongisi vazivukile ngwavo kuma kavalekele kunyanyama ku 
musima wakulinga mikasha ya makende, oloni kunyanyama ku vilongesa vya 
vaFaliseo na vaSanduki.  

Petulu atava ngeci Yesu ikeye Kilistu Wakuvwavesa 
(Mako 8:27-30; Luka 9:18-21) 

13Omo Yesu waile ku lifuti lya kuyehi na nganda ya Sesaliya Filipu wehwile 
vandongisi vendi ngwendi, “Vanu valinakutumbula Muna Munu ngwavo ikeye 
iya?” 

14 Co vamukumbulwile ngwavo, “Vamo valinakwendeka ngwavo yove Yowano 
Muka-kumbwitika, veka lalo ngwavo yove Elinja, vakwavo lalo ngwavo yove 
Njelemiya, nambe yove umo wa vaka-kwimanena.” 

15Wavehwile ngwendi, “Yeni oni munjitumbula ngweni yange iya?” 

16 Simoni Petulu wamukumbulwile ngwendi, “Yove Wakuvwevesa, Muna Njambi 
Wakuyoya.” 

17Co Yesu wamukumbulwile ngwendi, “Unavezika ove Simoni muna Yona! Omwo 
vanu kuvacijombolwele kuli yove, oloni kuvanga Tate uje ali mwilu.  

18Co yange njikuleka lalo ngwange, yove unapu Petulu, co a limanya eli vene akeo 
njikatungila cikungulukilo cange, co nzili ya vukalo vwa vatsi kuyikacihyana.  

19 Njikakwana masapi a Vumwene vwa mwilu, co nkala cuma ciwukakuta ano asi, 
na mwilu vakacikuta lalo, co nkala cuma ciwukazitula ano asi, na mwilu 
vakacizitula lalo.” 

20Asinoni Yesu wasin̄ikile vandongisi vendi ngwendi kesi valekeko munu umo 
ngwavo ikeye Kilistu Wakuvwavesa.  

Yesu endeka a tuyando twendi na a kutsa kwendi 
(Mako 8:31–9:1; Luka 9:22-27) 

21Kutunda a simbu ije, Yesu washangumukile kuleka vandongisi vendi ngwendi, 
“Njinapande kuya ku Yelusalema, nakuyanda manene ku mavoko a vakulunu, na 
kuli vakulunu va vaka-kukombelela, na kuli valongisi va majwi a Lishiko. Co 
vakanjitwala ku kutsa, oloni omo kuneti matangwa atatu njikasanguka.” 

22Co Petulu wamutwalele kwavo lika, co wamukandele ngwendi, “Avwe Mwene! 
Njambi acivindike! Eci kucapandele kulingiwa ali yove embwe! “ 

23Oloni Yesu watengulukile wendekele na Petulu ngwendi, “Tunda kuli yange ove 
Satana! Yove unapu u citanukiso mu ngila yange, omwo viyongola vyove vinapu 
vya vunu, kesi vya Njambi embwe! “ 

24 Asinoni Yesu wendekele kuli vandongisi vendi ngwendi, “Nga munu ashaka 
kunjikava, napande kulivyana ikeye vavenya, ambate cilindakano cendi, co 
anjikavangeye.  

25 Omwo munu woshe ashaka kunyunga mwonyo wendi auzimbalesa, oloni 
munu uje azimbalesa mwonyo wendi omwo lizina lyange akauwana.  

26Omwo nga munu afuka kaye koshe, oloni azimbalesa mwonyo wendi vika 
awanao? Mwa vushunga vene nacimo cai! Nacimo cai munu asa kwingisamo 
ngeci awane mwonyo wendi.  

27 Omwo Muna Munu akaija mu vumpau vwa Ishe amo na tungelo twendi, co 
asinoni akana kuli munu na munu fweto yendi kupwisa ngwe ku vipangi vyendi.  

28Mwa vushunga njimileka ngwange, kuvali vamo kuno kuvakatsi kuvanga 
vanamono Muna Munu alinakwija mu vumwene vwendi.” 

Mateo 17 

Kulimuka kwa Yesu 
(Mako 9:2-13; Luka 9:28-36) 

1 Co omo kwetile matangwa atanu na limo Yesu waile amo na Petulu na Yakomba 
na Yowano ndolome ya Yakomba, co wavatwamenenene kulamata akamwa ya 
munkinda waulaja kwavo lika.  

2Co omo vamukengele, wemukile mweka ku mesho avo, co cihanga cendi 
cavyazimine ngwe misha ya litangwa, na vuzalo vwendi vwatokele too ngwe 
ceke.  

3Co vaje vandongisi vatatu vamwene Mosesa na Elinja valinakusimutwiya na 
Yesu.  

4Ngecivene, Petulu wendekele na Yesu ngwendi, “Mwene, mwamuvwa kuli yetu 
omo tuli kuno! Nga ushaka, njitunga mambalanda atatu, limo lyove, limo lya 
Mosesa, limo lya Elinja.” 

5 Omo wacikele nakwendeka, lishelwa lyakuvyazima lyavafwikile, co lijwi 
lyatundile mu lishelwa lyendekele kuli vakevo ngwalyo, “Ou ikeye Munange 
injazema, njilinakuvwaelela ali ikeye, mutolilileni! “ 

6Omo vandongisi vazivile lijwi, vazivile lyova manene, co vavulumanene.  

7Oloni Yesu wezile kuli vakevo wavakambekele mavoko, wendekele kuli vakevo 
ngwendi, “Katukeni, co kesi muzive lyova! “ 

8Ngecivene, omo vandwile mesho avo kuvamwene munu weka lalo, oloni 
kuvanga Yesu lika.  

9Co omo vatundile ku munkinda, Yesu wavasin̄ikile ngwendi, “Kesi mukalekeko 
munu umo a vyuma evi munamono, kuvanga noo Muna Munu nasanguka ku 
vatsi.” 

10 Co vandongisi vendi vamwihwile ngwavo, “Omwo vikajo valongisi va majwi a 
Lishiko vakendeka ngwavo Elinja napande kwija akulivanga?” 

11Yesu wavakumbulwile ngwendi, “Elinja napande kwija akulivanga nakuvwaesa 
vyoshe.  

12Oloni njimileka ngwange Elinja naija laja, vanu kuvamuzivukile, oloni 
vamulingile mwoshe muvashakelele. Ngecivene, mu ngila eyi vene vakayandesa 
Muna Munu.” 

13Asinoni vandongisi vazivukile ngeci nendeka navo vya Yowano Muka-
kumbwitika.  

Yesu akangwisa mukwenje wakele na munzinzime wakujwala 
(Mako 9:14-29; Luka 9:37-43a) 

14Co omo vetele kuje ku mbunga ya vanu, munalume umo wezile kuli Yesu, 
watsikamene a mavuli 

15wendekele ngwendi, “Shukulu, zivilako munange mema ku mbunge! Omwo ali 
na mushongo wauvi wakushinya omwo visimbu vyavingi akalyumbila-umbila 
mu liko na mu mema.  

16Co njamutwalele kuli vandongisi vove, oloni kuvasele kumukangwisa.” 

17Co Yesu wakumbulwile ngwendi, “Yeni vaka-kujeneka kukulaela, vanu vaka-
vuvi! Visimbu vingaijo njikakala neni? Visimbu vingaijo njinapande kuyanda 
omwo yeni? Muneneni kuno kuli yange! “ 

18Co Yesu washikile uje munzinzime wakujwala, co uje munzinzime wakujwala 
watundile muli ikeye, co uje mukwenje wakangukile a simbu ije vene.  

19Asinoni vandongisi va Yesu vezile kuli ikeye kwavo lika, vamwihwile ngwavo, 
“Omwo vikajo yetu kutwasele kutundisa uje munzinzime wakujwala?” 

20 Yesu wavalekele ngwendi, “Omwo kukulaela kweni kwakundondo. Mwa 
vushunga njimileka ngwange nga kukulaela kweni kunapu kwakama ngwe 
kanona ka mbuto ya musalata, mwasa kwendeka ku munkinda ngweni, ‘Tunda 
kuno, ya kuje.’ Co ukaya, co nga nacimo cai cimukonwa!  

21Oloni ou munzinzime wakujwala wangeci, kuwesi kutunda na cuma ceka, 
kuvanga nakulomba nakulikela kulya.” 

Yesu endeka lalo a kutsa kwendi 
(Mako 9:30-32; Luka 9:43b-45) 

22Omo vandongisi valikungulwile amo mu Ngalileya, Yesu wendekele kuli vakevo 
ngwendi, “Muna Munu ololo vamwana ku mavoko a vanu,  

23co vakamutsiya, oloni omo kuneti matangwa atatu akasanguka.” Co vandongisi 
vazivile vusiwa vwakama manene.  

Kufweta lisimu lya mu Njuvo ya Shukulu Kalunga 

24 Omo Yesu na vandongisi vendi vezile ku Kapenauma, vaka-kutambula lisimu 
va mu Njuvo ya Shukulu Kalunga vezile kuli Petulu vamwihwile ngwavo, “Kuma 
mulongisi weni akafwete lisimu lya mu Njuvo ya Shukulu Kalunga ndi?” 

25Ikeye wavakumbulwile ngwendi, “Mwa vushunga akafwete.” Co omo Petulu 
wakovelele mu njuvo, Yesu walivangele kwendeka nendi ngwendi, “Simoni, yove 
wayongola vatijo? Kuli veyajo vimyene va ano a kaye kuvakatambula lisimu? Ku 
vanu vavo, nambe ku vangenzi?” 

26Petulu wamukumbulwile ngwendi, “Ku vangenzi.” Yesu wendekele nendi 
ngwendi, “Nga ngoconi, co vanu vavo vanasamba.  

27Oloni kutewa tutanukisa ava vanu, ngecivene, ya ku lishali, ukalovele. Co uje isi 
ukalovela akulivanga, co omo ukafukula mu kanwa kendi, co ukawanamo 
mbongo, yambate ukafwete lisimu lya Njuvo ya Shukulu Kalunga nove nange.” 

Mateo 18 

Uje napu wakama kutuvakana 
(Mako 9:33-37; Luka 9:46-48) 

1 A simbu ije vene vandongisi vezile kuli Yesu, co vamwihwile ngwavo, “Iyajo 
wakama kutuvakana vakwavo mu Vumwene vwa mwilu?” 

2Co Yesu wasanene mwanike wamundondo, wamwimikile kulutwe lwavo,  

3 co wendekele kuli vakevo ngwendi, “Mwa vushunga njimileka ngwange, 
kuvanga mutenguluke nakupwa ngwe vanike vavandondo, kumukakovela mu 
Vumwene vwa mwilu.  

4Woshe alikeesa ngwe mwanike wamundondo, ikeye napu wakama mu 
Vumwene vwa mwilu kutuvakana vakwavo. 

5Woshe atambula mwanike wamundondo ngwe ou mu lizina lyange, co atambula 
yange vene.  

Vyeseko vyakutwala ku vuvi 
(Mako 9:42-48; Luka 17:1-2) 

6 “Nga munu umo atanganesa mwanike wamundondo ngeci kesi akulaele kuli 
yange, mwamuvwa munu wangacije kumukutiiya limanya lyakama lyakulolela 
vunga mu mukoshi wendi nakumumbila a nzinga ya mema a kalunga.  

7Kayando ka ano a kaye omwo ali vyuma vilinakutanukisa ngeci kesi vakulaele! 
Vyuma evi simbu yoshe vinapande kulingiwa, oloni kayando ka munu uje 
avilinga!  

8 ”Co nga livoko lyove nameme lindi lyove likutanukisa ngeci uzimbalese 
kukulaela kwove, livatuleko ulyumbile kuti! Mwavuvwa kuli yove kukovela mu 
mwonyo wa myaka yoshe na livoko limo nameme lindi limo kutuvakana kukala 
navyo vyoshe ngeci vakumbile mu tuhya twa myaka yoshe tuje kutwesi kuzima.  

9 Co nga lisho lyove likutanukisa ngeci uzimbalese kukulaela kwove, 
licakuvulemo ulyumbile kuti! Mwamuvwa kuli yove kukovela mu mwonyo wa 
myaka yoshe na lisho limo kutuvakana kukala na mesho oshe avali ngeci 
vakumbile mu tuhya twa myaka yoshe tuje kutwesi kuzima.  

Cisimo ca manga wakuzimbala 
(Luka 15:3-7) 

10”Kengeni ngeci kesi muyengule umo wa ava vavandondo. Omwo njimileka 
ngwange, simbu yoshe tungelo twavo vali mwilu ku mesho a Tate wa mwilu.  

11Omwo Muna Munu wezile mukwamena vaka-kuzimbala.  

12 “Muyongola vati? Nga munu umo ali na vimanga 100, co azimbalesao umo, 
kuma kakaseza vaje makumi atanu na awana na vatanu na vawana vaje 
valinakulila kumukulo wa lilundu aye nakushakezeka uje manga umo nazimbala 
ndi?  

13Co nga namuwana, mwa vushunga njimileka ngwange ikeye akavwaelela 
manene ali uje nazimbalele kutuvakana vaje makumi atanu na awana na vatanu 
na vawana vaje kuvazimbalele.  

14Ngecivene, kesi cizango ca Ishweni ali mwilu ngeci umo wamundondo 
akanyonge.  

Mukweni uje alinga vuvi 

15 ”Nga mukweni navulumuna mulonga kuli yove, ya ukamuleke mulonga wendi. 
Oloni cilinge mu vushweke, muvuvali vweni. Nga akutolilila, unovola mukweni.  

16 Oloni nga kakutolilila, lanyako munu weka umo nameme vavali amolika nove, 
ngeci ‘majwi akapwe vukaleo mutunwa twa vanu vavali nameme vatatu, ‘ ngwe 
muvinendeka visoneka.  

17Co nga kavatolilila, asinoni ambulula ku cikungulukilo. Co nga avyana kutolilila 
nameme ku cikungulukilo, mupwiseni ngwe munu uje muka-kujeneka kukulaela 
nameme ngwe muka-kutambula lisimu.  

Kuvindika nakwana moko 

18 ”Mwa vushunga njimileka ngwange, vyuma vyoshe vimukakuta ano asi, na 
mwilu vakavikuta lalo, co vyuma vyoshe vimukazitula ano asi, vakavizitula lalo 
mwilu.  

19 “Co njimileka lalo ngwange, nga muvuvali vweni ano asi mulizivasana a cuma 
coshe-icoshe cimukalomba, vakamilingilaco kuli Tate wa mwilu.  

20Omwo kuje kunangulukila vanu vavali nameme vatatu mu lizina lyange, nange 
lalo njili akati kavo.” 

Cisimo ca ngamba wakujeneka kusambesa 

21 Asinoni Petulu wezile kuli Yesu wamwihwile ngwendi, “Mwene, nga mukwetu 
anga acinjivulumwina, visimbu vingaijo njikamusambesa? Visimbu vitanu na 
vivali ndi?” 

22Yesu wamukumbulwile ngwendi, “Kunjikuleka ngwange visimbu vitanu na 
vivali embwe, oloni visimbu makumi atanu na avali na visimbu vitanu na vivali,  

23ngecivene, Vumwene vwa mwilu vunalifu ngwe umo mwene washakele kwilula 
makongo a vangamba vendi.  

24Omo washangumukile kulinga ngeci, umo uje watambwile likongo lya 
vimbongo vyakupwa 1, 000, 000 vamunenele kuli ikeye.  

25Ngamba uje kafwetele likongo lyendi, ngecivene, mwene washikile ngeci 
vamulandese apwe ndungo, na munakazi wendi na vana vendi, na vyuma vyoshe 
vije vyakele navyo, ngeci afwete makongo endi.  

26Ngecivene, uje ngamba watsikamene asi ku mesho a mwene ngwendi, 
‘Acinjivandameneko tai, co njikakufwetela vyuma vyoshe! ‘ 

27Co mwene wamuzivilile mema ku mbunge, ngecivene, wamusambesele aje 
makongo endi, co wamwecelele.  

28 “Oloni ngamba uje vene omo watuukile, waliwanene na mukwavo uje wakele 
na likongo lyalindondo kuli ikeye. Wamukwatele, co washangumukile 
kumutikinya a mulivu nakumuleka ngwendi, ‘Fweta likongo lyove! ‘ 

29Ngecivene, uje mukwavo ngamba wawile asi wamulambelelele ngwendi, 
‘Acinjivandameko tai, co njikakufweta vyuma vyoshe! ‘ 

30Oloni wavyanene, co wamutwalele nakumwaka mu kamenga noo nafwete lije 
likongo.  

31Omo vaje vakwavo vangamba vamwene cije calingiwile, vazivile manene 
kuvavala ku vimbunge, co vaile nakwambulula kuli mwene vyoshe vije 
vyalingiwile.  

32Ngecivene, uje mwene wasanene uje ngamba ngeci aije, co wendekele kuli 
ikeye ngwendi, ‘Yove u ngamba wamuvi! Yange njakusambesele likongo lyove 
lyoshe liwatambwile kuli yange, omwo yove wanjilombele kukusambesa.  

33Co yove kuwasa kuzivilako mukweni mema ku mbunge ngwe munjinakuzivilile 
mema ku mbunge yange ndi? ‘ 

34Co uje mwene waluvalele manene, wamwakele mu kamenga kuli vaka-
kuyandesa noo wafwetele makongo endi oshe.” 

35Co Yesu wamanesele kwendeka ngwendi, “Mukemwo mwakalinga Tate wa 
mwilu ku munu woshe, nga kuusambesa mukweni na mbunge yove yoshe.” 

Mateo 19 

Yesu alongesa a kutsiya vulo 
(Mako 10:1-12) 

1Omo Yesu wamanesele kwendeka majwi oshe awa, watundile ku Ngalileya waile 
ku lifuti lya Yundeya musambwa ya Ndonga ya Yondau.  

2Mbunga yakama ya vanu vamukavele, co kuje vene wavakangwisile.  

3Co vaFaliseo vamo vezile kuli ikeye nakumweseka vamwihwile ngwavo, “Kuma 
Lishiko lyetu litavesa munalume kukondola munakazi wendi a mulonga nkala 
ndi?” 

4 Yesu wavakumbulwile ngwendi, “Kumwalavele mu visoneka ngeci akulivanga 
Ishamatanga wavatangele munalume na munakazi ndi?  

5 Co Njambi wendekele ngwendi, ‘Omwo a cuma eci munalume akaseza ishe na 
vaina nakulikumbasana na munakazi wendi, co vakapwa muvila umolika! ‘ 

6Ngecivene, kuvakapu lalo vavali, oloni vakapwa muvila umo. Ngecivene, vaje 
vaanakumbasana Njambi, munu kesi avaangunune.” 

7 VaFaliseo vamwihwile ngwavo, “Omwo vikajo Mosesa washikile lishiko ali 
munalume lyakwana munakazi wendi mukanda wakutsiya vulo 
nakumukondola?” 

8Yesu wavakumbulwile ngwendi, “Mosesa wamitavele kukondola vanakazi veni 
omwo kukaluwa kwa vimbunge vyeni. Oloni kucapwile ngacije a simbu 
yakutanga.  

9 Co njimileka ngwange munalume woshe akondola munakazi wendi, nga kesi a 
mulonga wa vupangala, alinga vupangala nga ambata munakazi weka.” 

10Vandongisi vendi vendekele kuli ikeye ngwavo, “Nga cinapu ngoco akati ka 
munalume na munakazi, mwamuvwa kulikela kwambata.” 

11Oloni Yesu wavakumbulwile ngwendi, “Evi vilongesa kuvyakundamene kuli 
vanu voshe embwe, oloni kuvanga kuli vaje lika Njambi navanavyo.  

12Omwo kuli vingila vyavingi vije vinajenekesa vanu kwambata, omwo kuvali 
vamo vazike vasemukile ngacije vene mu memo a vainavo, co kuvali vazike 
omwo vanu vavalingisile kupwa vazike, co lalo kuvali vamo vazike vakevo 
vavenya valilingisile vazike omwo Vumwene vwa mwilu. Uje woshe asa 
kutambula vilongesa evi, avitambule.” 

Yesu avezikisa vanike vamo vavandondo 
(Mako 10:13-16; Luka 18:15-17) 

13Asinoni vanu vamo vamunenelele vanike vavandondo ngeci avakambeke 
mavoko nakuvalombelela, oloni vandongisi vendi vavavindikile.  

14Oloni Yesu wendekele navo ngwendi, “Eceleni vanike vavandondo vaije kuli 
yange, co kesi muvavindike, omwo Vumwene vwa mwilu vunapu vwavo.” 

15Co wavakambekele mavoko endi, co watundile kuje.  

Mukwenje wakufuka 
(Mako 10:17-31; Luka 18:18-30) 

16Munu umo wezile kuli Yesu, wamwihwile ngwendi, “Mulongisi, cuma mukajo 
cacivwa cinjinapande kulinga ngeci njitambule mwonyo wa myaka yoshe?” 

17Co Yesu wamukumbulwile ngwendi, “Vikajo unjihwila a vyuma vyavivwa? 
Kwali Umolika ikeye wamuvwa. Nga ushaka kukovela mu mwonyo wa myaka 
yoshe, co nyunga mashiko.” 

18 Wamwihwile ngwendi, “Mashiko akajo?” Co Yesu wamukumbulwile ngwendi, 
“Kesi utsiye, kesi ukalinge vupangala, kesi ukaive, kesi ukavangele mukweni 
vukaleo vwa makuli,  

19 singimika isho na vanyoko, co zema mukweni ngwe muwalizema yove 
vavenya.” 

20Uje mukwenje wendekele ngwendi, “Mashiko oshe awa njawononoka laja, 
cuma mukajo lalo cinasalako?” 

21Yesu wamulekele ngwendi, “Nga ushaka kupwa wakulamba, ya ukalandese 
vyoshe ulinavyo ukaane vimbongo ku tuutu, co ukakala na vufuko mwilu, asinoni 
wije unjikave.” 

22Omo uje mukwenje wazivile lijwi eli, waile na vusiwa, omwo ikeye wakele na 
vufuko vwavungi.  

23Co Yesu wendekele kuli vandongisi vendi ngwendi, “Mwa vushunga njimileka 
ngwange, cikapwa cacikalu kuli vaka-kufuka kukovela mu Vumwene vwa mwilu.  

24Njiilukilao lalo ngwange, cacasi kuli kamelo kwita mu lisho lya nguya, 
kutuvakana muka-kufuka kukovela mu Vumwene vwa mwilu.” 

25Omo vandongisi vendi vazivile vyuma evi, valikomokelele manene, vendekele 
ngwavo, “Iyajo asa kwovoka?” 

26Oloni Yesu wavakengele shwii, co wavakumbulwile ngwendi, “Eci cinakaluwa 
lika kuli vanu, oloni kuli Njambi vyuma vyoshe vyavyasi.” 

27Petulu wendekele ngwendi, “Kenga, yetu tunaseza vyuma vyoshe, tunakukava, 
cooni cikandelela cikajo tukatambula?” 

28 Yesu wavakumbulwile ngwendi, “Mwa vushunga njimileka ngwange, omo 
Muna Munu akatumbama a litanda lyendi lya vumpau mu lifuti lyaliha kulutwe, 
asinoni neni lalo vaka-kunjikava likumi na vavali mukatumbama a matanda aje 
likumi na avali, mukushwana miyati ije likumi na ivali ya vanu va Isalele.  

29Co woshe uje naseza vinjuvo vyendi, nambe vandolome vendi, nambe 
vandokazi vendi, nambe ishe, nambe vaina, nambe vana vendi, nambe mahya 
endi, omwo yange, akatambula vyuma 100 ku cuma cimo na cimo cije casezele, co 
Njambi akamwana mwonyo wa myaka yoshe.  

30 Oloni vaka-kulivanga vavangi vakapwa vaka-kukotokela, co vaka-kukotokela 
vavangi vakapwa vaka-kulivanga.  

Mateo 20 

Vaka-kupanga mu lihya lya mikolovozi ya vushuka vwa vinyu 

1 “Omwo vumwene vwa mwilu vunalifu ngwe vavenya lihya lya mikolovozi ya 
vushuka vwa vinyu uje watuukile mutondo-tondo waile nakulanya vaka-vipangi 
ngeci vakapange mu lihya lya mikolovozi ya vushuka vwa vinyu lyendi.  

2Ikeye walizivasanene navo kuvafweta fweto ya a litangwa mbongo ya siliva, co 
wavatumine ku lihya lyendi nakupanga.  

3Co watuukile lalo kuya kuje kwakulandesela a simbu yamucitanu na iwana ku 
mutondo, co wamwene vakwavo vanemana ngoco kuje,  

4ngecivene, wavalekele ngwendi, ‘Neni lalo yeni mukapange ku lihya lyange, 
njikamifweta muyinapande fweto yeni.’  

5Ngecivene, vaile. Asinoni a simbu yamulikumi na ivali na a simbu yamulikumi na 
vitanu akuteuka kwa litangwa, walingile cuma cimo.  

6Co a simbu yamulikumi na vitanu na vivali waile kuje kwakulandesela, co 
wawanene veka lalo vanemana ngoco. Wavehwile ngwendi, ‘Omwo vikajo 
munemanena ngoco kuno litangwa lyoshe lyamutunu? ‘ 

7Vamukumbulwile ngwavo, ‘Omwo naumo wai natulanya ku vipangi.’ Ikeye 
wavalekele ngwendi, ‘Yeni mukapange mu lihya lyange lya mikolovozi ya 
vushuka vwa vinyu.’  

8 ”Co omo vetele ku cingwezi, vavenya lihya walekele muka-kutwamenena vaka-
vipangi ngwendi, ‘Sana vaka-vipangi uvane fweto yavo, shangumukila kuli vaka-
kukotokela nakutwala kuli vaka-kulivanga.’  

9Vanu vaje vashangumukile kupanga a simbu yamulikumi na viitanu na vivali 
wavafwetele umo na umo mbongo ya siliva.  

10Ngecivene, omo vaje vaalanyele akulivanga vezile, vayongwele ngwavo vakevo 
vakatambula vyavingi kutuvakana vakwavo, oloni na vakevo lalo umo na umo 
watambwile mbongo ya siliva.  

11Vatambwile vimbongo vyavo, co vashangumukile kulinyenyeta kuli uje 
wavalanyele.  

12Vendekele nendi ngwavo, ‘Ava vanu vakutokela vanapanga simbu imolika, omo 
yetu tunapanga litangwa lyoshe lyamutunu nakwenya litanya, co unavafwete 
kupwisa amo netu? ‘ 

13Oloni wakumbulwile umo wavo ngwendi, ‘Tolilila musamba, yange 
kunjakukwisile. Kuma kutwalizivasanene fweto yakupwa mu mbongo imo ya 
siliva ndi?  

14Ambata fweto yove uye. Njishaka kwana kuli ou wakukotokela ngwe 
munjinana yove.  

15Kuma kunjapandele kulinga na vimbongo vyange ngwe munjinashakela ndi? 
Nambe yove kuma uli na cipululu a vungulu vwange ndi? ‘ “ 

16 Co Yesu wamanesele kwendeka ngwendi, “Ngecivene, vaka-kulivanga vakapwa 
vaka-kukotokela, co vaka-kukotokela vakapwa vaka-kulivanga.” 

Yesu endeka simbu yamucitatu a kutsa kwendi 
(Mako 10:32-34; Luka 18:31-34) 

17Co omo Yesu wakele nakuya ku Yelusalema, ikeye waile na vandongisi vendi 
likumi na vavali kwavo lika nakwendeka navo mu vushweke, omo vakelenakuya 
mu ngila. 

18Wavalekele ngwendi, “Tolilileni, tulinakuya ku Yelusalema kuje Muna Munu 
vakamwana ku mavoko a vakulunu va vaka-kukombelela na kuli valongisi va 
majwi a Lishiko. Co vakamihisa nakumitwala ku kutsa,  

19co vakamwana kuli vaje kesi vaYunda vaje vakamushendumuna, nakumupupa, 
co vakamushukika a cilindakano, oloni omo kuneti matangwa atatu akasanguka.” 

Cihula ca cisemi 
(Mako 10:35-45) 

20Asinoni munakazi wa Zembendeo wezile kuli Yesu na vana vendi va vanalume 
vavali, co watsikamene a mavuli ku mesho a Yesu nakumulomba cuma cimo.  

21Co Yesu wamwihwile ngwendi, “Vikajo ushaka?” Wamukumbulwile ngwendi, 
“Tava ngeci vana vange vavali vakatumbame mu Vumwene vwove, umo ku livoko 
lyove lya cilyo, mukwavo ku livoko lyove lyacimwoshwe.” 

22Oloni Yesu wavakumbulwile ngwendi, “Kumuzivuka eci cuma cimunalombo. 
Kuma mwasa kunwa ku nganja ya kayando ije injikanwa ndi?” Vamukumbulwile 
ngwavo, “Twasa.” 

23Ikeye wavalekele ngwendi, “Mukanwa mwa vushunga mu nganja yange, oloni 
nzili yakwangula uje akatumbama ku livoko lyange lya cilyo, nameme 
lyacimwoshe, kunjesi nayo. Oloni myela eyi inapu ya vaje Tate wavavwaeseleleyo 
laja.” 

24Co omo vaje vandongisi vakwavo likumi vazivile majwi awa, valuvalele na 
vandolome vavali.  

25 Ngecivene, Yesu wavasanene voshe vaije kuli ikeye, wavalekele ngwendi, 
“Mwazivuka ngweni vaka-kushwana vaje kesi vaka-kukulaela vali na nzili ali 
vanu vavo, co na vantwama vavo vali na moko yakama ali vakevo.  

26 Eyi kesi ikeyo ngila akati keni embwe. Oloni woshe ashaka kupwa wakama, 
ikeye napande kupwa ngamba ya vakwavo voshe,  

27co woshe ashaka apwe wakulivanga akati keni, ikeye napande kupwa ndungo 
ya vakwavo voshe, 

28nameme Muna Munu kezile ngeci vanu vamupangele embwe, oloni wezile 
mukupanga, nakwana mwonyo wendi ngeci apatule vanu vavangi.” 

Yesu atonesa mesho a tupuputwa vavali va vanalume 

(Mako 10:46-52; Luka 18:35-43) 

29Co omo Yesu na vandongisi vendi vatundile ku Yeliko, mbunga yakama 
yavakavele.  

30Co vanalume vavali va tupuputwa vatumbamene kumukulo wa ngila omwo 
vazivile ngwavo Yesu alinakwita, vatambekele manene ngwavo, “Ove Muna 
Ndaviti*, tuzivileko mema ku mbunge shukulu! “ 

31Mbunga ya vanu yavavindikile ngeci voloke kuluu. Oloni vakevo vatambekele 
manene-nene ngwavo, “Ove Muna Ndaviti, tuzivileko mema ku mbunge shukulu! 
“ 

32Co Yesu wemanene, co wavasanene. Wavehwile ngwendi, “Vika mushaka 
njimilingilevyo?” 

33Vamukumbulwile ngwavo, “Shukulu, tushaka ngeci tumone lalo! “ 

34Co Yesu wavazivilile mema ku mbunge, wakwatele ku mesho avo, aje vene 
vatonene, co vamukavele.  

Mateo 21 

Yesu akovela na vumpau mu Yelusalema 
(Mako 11:1-11; Luka 19:28-40; Yowano 12:12-19) 

1Omo Yesu na vandongisi vendi vashwenyele kuyehi na Yelusalema, vetele ku 
Mbetefanje, ku Munkinda wa Oliveta. Asinoni Yesu watumine vandongisi vavali 
kulutwe 

2wavashikile ngwendi, “Yeni ku limbo lije lili kulutwe lweni, co mukawana 
cimulu wa lwavo vanamukutu na munendi nemana kumukulo wendi, vazituleni 
munjinenelevo.  

3Co nga munu umo akamivindika, mulekeni ngweni, ‘Vavenya avashaka, co 
akavelwisa vwasi.’” 

4Evi vyoshe vyalingiwile ngeci visholoke vije vyendekele muka-kwimanena 
ngwendi,  

5 ”Lekeni nganda ya Siyone* ngweni, Kenga, mwene yove alinakwija kuli yove! 
Wa kulikeesa, co nalondo a cimulu, naa muna cimulu wamundondo.” 

6Ngecivene, vandongisi vaile, co valingile vyoshe vije vyavashikile Yesu,  

7vanenele uje cimulu na munendi, vajalele vikoveyo vyavo a myongo yavo, co 
Yesu watumbameneo. 

8Mbunga ya vanu vajalele vikoveyo vyavo mu ngila, vamo vatetele minango ya 
mashakavale vaijalele lalo mu ngila.  

9 Co mbunga ije yatwamene kulutwe naije mbunga yakavele munima yendi 
vashangumukile kutambeka ngwavo, “Wakushangazala Muna Ndaviti! Njambi 
amuvezikise uje aija mu lizina lya Mwene! Shangazaleni Njambi! “ 

10Omo Yesu wakovelele mu Yelusalema, co voshe vakele mu nganda valijujukilile 
ngwavo, “Iyajo ou?” 

11Co mbunga ije vendekele ngwavo, “Ou ikeye Yesu muka-kwimanena wa ku 
Nazaleta mu Ngalileya.” 

Yesu aya ku Njuvo ya Shukulu Kalunga 
(Mako 11:15-19; Luka 19:45-48; Yowano 2:13-22) 

12Co Yesu wakovelele mu Njuvo ya Shukulu Kalunga washekelemo voshe vaje 
vakele nakulanda nakulandulwilamo. Co wafulumikile vimesa vya vaje vakele 
nakulandakana vimbongo na vitumbamo vya vaje vakele nakulandesa mayembe,  

13 co wendekele kuli vakevo ngwendi, “Vanasoneka mu Visoneka ngwavo Njambi 
wendekele ngwendi, ‘Njuvo yange vakaitumbula Njuvo yakulombelela.’ Oloni 
yeni munaipwisa mwela mwakuvanda vezi! “ 

14Co tupuputwa na vilema vezile kuli Yesu mu Njuvo ya Shukulu Kalunga, co 
wavakangwisile.  

15Oloni vakulunu va vaka-kukombelela na valongisi va majwi a Lishiko valuvalele 
omo vamwene vikomokeso na vyuma vije vyalingile, co vazivile vanike 
vavandondo vatambekele mu Njuvo ya Shukulu Kalunga ngwavo, 
“Wakushangazala Muna Ndaviti! “ 

16 Ngecivene, vehwile Yesu ngwavo, “Unazivi evi valinakwendeka ava ndi?” Yesu 
wavakumbulwile ngwendi, “Eyo njavizivi. Kuma kumwalavele mu visoneka 
ngwavo, ‘Mutunwa twa vanike na vimbututu mukemwo mukatunda 
kushangazala kwa vushunga ndi? ‘ “ 

17Co Yesu wavasezele, watundile mu nganda waile ku Mbeteniya, co wakalalele 
kuje.  

Yesu asinga muti wa mukuyu 
(Mako 11:12-14, 20-24) 

18Alikaki mutondo, omo Yesu welukile ku nganda, co wazivile njala.  

19Wamwene muti wa mukuyu kumukulo wa ngila, co waileko, oloni kawaneneko 
vushuka kuvanga maputa lika. Ngecivene, wendekele ku muti uje ngwendi, 
“Tunde ano kesi ukaime lalo vushuka! “ Co aje vene uje muti womine cau.  

20Omo vandongisi vamwene evi, co valikomokelele manene. Vamwihwile 
ngwavo, “Vatijo ou muti wa mukuyu unomu vwasi ngacije?” 

21 Co Yesu wavakumbulwile ngwendi, “Mwa vushunga njimileka ngwange, nga 
mukulaela nakujeneka vimata, mukasa kulinga evi vinjinalingi ku muti ou wa 

mukuyu. Co kesi evi lika embwe, oloni mukasa nameme kwendeka ku lilundu eli 
ngweni, ‘Katuka ulyumbile mu mema a kalunga, ‘ co likalyumbila vene.  

22Nga mukulaela mukatambula vyuma vyoshe vimukalomba.” 

Cihula ca moko ya Yesu 
(Mako 11:27-33; Luka 20:1-8) 

23Co omo Yesu wakovelele mu Njuvo ya Shukulu Kalunga, co omo wavalongesele, 
vakulunu va vaka-kukombelela na vakulunu vezile kuli ikeye, vamwihwile 
ngwavo, “Na moko yeyajo ulinakulinga nayo vyuma evi? Iyajo nakwana moko 
eyi?” 

24Yesu wavakumbulwile ngwendi, “Nange lalo njimihula cihula cimo, co nga 
munjikumbululaco, asinoni nange lalo njikamileka kunjinawana moko yakulinga 
vyuma evi. 

25Moko yambwitikile nayo Yowano yatundile kuli Njambi indi yatundile kuli 
munu? Njikumbululeni.” Co vashangumukile kulikanangana akati kavo ngwavo, 
“Vatijo twendeka? Nga tukumbulula ngwetu, ‘Yatundile kuli Njambi, ‘ co endeka 
ngwendi, ‘Omwo vikajo kumwamukulaelele? ‘ 

26Oloni nga twendeka ngwetu, ‘Yatundile kuli vanu, ‘ tuli na lyova lya vanu, omwo 
voshe vazivuka ngeci Yowano wapwile muka-kwimanena.” 

27Ngecivene, vakumbulwile Yesu ngwavo, “Kutuzivuka.” Co Yesu wendekele kuli 
vakevo ngwendi, “Nameme yange lalo kunjimileka kunjinawana eyi moko 
njilinakulinga nayo vyuma evi.” 

Cisimo ca vana va vanalume vavali 

28 “Cooni yeni mwayongola vatijo? Munalume umo wakele na vana vendi va 
vanalume vavali. Co waile kuli uje wakulivanga, wamulekele ngwendi, ‘Munange, 
ya ukapange ku lihya lya mikolovozi ya vushuka vwa vinyu.’  

29Co wamukumbulwile ngwendi, ‘Kunjiiko, ‘ oloni kweta muje watengulwile 
viyongola vyendi, co waile ku lihya nakupanga.  

30Asinoni waile kuli uje munendi wamucivali wendekele nendi cuma cimo. Co 
wamukumbulwile ngwendi, ‘Eyo tate njiya, ‘ oloni kaileko.  

31Iyajo akati kaava vanu vavali walingile cizango ca ishavo?” Vamukumbulwile 
ngwavo, “Uje mwana wa mukulunu.” Ngecivene, Yesu wendekele kuli vakevo 
ngwendi, “Mwa vushunga njimileka ngwange, vaka-kutambula lisimu na vikwizi 
vakalivanga kukovela mu Vumwene vwa Njambi, yeni mukakotokela.  

32 Omwo Yowano Muka-kumbwitika wezile mukumimwesa ngila ya vushunga, co 
kumwamukulaelele, oloni vaka-kutambula lisimu na vikwizi vamukulaelele. Co 
nameme omo mwamwene evi, kumwatengulukile mu vimbunge vyeni ngeci 
mumukulaele.” 

Cisimo ca vaka-kupanga mu citungu ca mikolovozi ya vushuka vwa vinyu 

(Mako 12:1-12; Luka 20:9-19) 

33 Yesu wavalekele ngwendi, “Tolilileni ku cisimo cikwavo. Kwakele munalume 
umo wakele na citungu ca mikolovozi ya vushuka vwa vinyu, wasitileko 
cipatanga, wendilemo citeke cakukamwina vinyu, co watungile kaposhi. Asinoni 
wasezele cije citungu ku vaka-kupanga, co waile vungenzi ku lifuti lyeka.  

34Omo simbu yakuvuya vushuka yetele, watumine vindungo vendi kuli vaka-
kupanga mukutambula litambelo lyendi ku vije vanateje.  

35Co vaje vaka-kupanga vakwatele vaje vindungo, co vapupileo umo, mukwavo 
vamutsiile, co mukwavo vamwashele mamanya.  

36Watumine vindungo veka vavangi kutuvakana vakulivanga, co anga vene 
vavalingile cifwa cimo.  

37Akukotoka watumineko munendi wendekele ngwendi, ‘Mwa vushunga 
vakasingimika munange.’  

38Oloni omo vaka-vipangi vamwene munendi, valyendekesele akati kavo ngwavo, 
‘Ou ikeye mwana wa vavenya citungu, ijeni tumutsiye, co tukafungula vufuko 
vwendi! ‘ 

39Ngecivene, vamukwatele, vamumbilile anja ya citungu, co vamutsiile.” 

40Yesu wavehwile ngwendi, “Omo vavenya citungu akaija, vatijo akalinga na vaje 
vaka-vipangi?” 

41Vamukumbulwile ngwavo, “Akatsiya vaje vaka-vuvi, co akana cije citungu ku 
vaka-vipangi veka, vaje vakamwana-anako vushuka omo vuhya.” 

42 Yesu wendekele kuli vakevo ngwendi, “Kumwalavele majwi awa mu visoneka 
ndi? ‘Limanya lije livavyanene vaka-kutunga ngwe kulyesi na seo, likelyo ololo 
linapu lya seo yakama kutuvakana mamanya oshe. Eci cikeco calingile Shukulu 
Kalunga, co cinapu cakukomokesa kuli yetu! ‘ “ 

43Ngecivene, Yesu wavalekele ngwendi, “Vumwene vwa Njambi vakavutundisa 
kuli yeni, co vakavwana kuli vanu vaje vononoka Njambi.  

44Woshe atanuka a limanya eli likamutetanga vipuka-vipuka, co woshe likawila 
limanya eli akasanyozoka visanyu-visanyu.” 

45Omo vakulunu va vaka-kukombelela na vaFaliseo vazivile visimo vya Yesu, 
vazivukile ngeci Yesu navatela visimo evi mukuvalwisa,  

46ngecivene, vashakele kumukwata. Oloni vazivile lyova lya mbunga ya vanu vaje 
vamwene ngeci Yesu napu muka-kwimanena.  

Mateo 22 

Cisimo ca ciwano ca vulo 
(Luka 14:15-24) 

1Co lalo Yesu wapangesele visimo omo wendekele na vanu ngwendi,  

2 “Vumwene vwa mwilu vunalifu ngwe mwene walingile ciwano ca vulo vwa 
munendi wa munalume.  

3Co watumine vangamba vendi mukuleka vaje vavalanyele ku ciwano, oloni 
vakevo vavyanene. 

4Ngecivene, watumine vangamba vakwavo lalo kuli vaje vavalanyele ngwendi, 
‘Kengeni, njavwaesa laja vyakulya vyange, vingombe vange na vimuna vange 
vakununa vanavatsii laja, co vyuma vyoshe vinavwaa laja. Ijeni ku ciwano ca 
vulo! ‘ 

5Oloni vaje vavalanyele kuvombileko mbunge, vaile ku vipangi vyavo, umo waile 
ku lihya lyendi, mukwavo lalo waile ku venda yendi,  

6vamoco vakwatele vaje vindungo, vavapupile nakuvatsiya.  

7Mwene waluvalele manene, co watumine mashwalale vendi vaile nakutsiya vaje 
vatsiile vaje vindungo, co venyekele nganda yavo.  

8Asinoni wendekele kuli vangamba vendi ngwendi, ‘Ciwano ca vulo 
vanacivwaesa laja, oloni vanu vaje vavalanyele kuvezileko.  

9Ngecivene, yeni ku masambwa-ngila, co voshe vamuwanako vasaneni vaije ku 
ciwano.’  

10Ngecivene, vaje vangamba vaile kuje ku masambwa-ngila, co vanenele vanu 
voshe vaje vavawaneneko, vavavwa na ava vavavi, co ije njuvo ya ciwano ca vulo 
yashulile ya vanu.  

11 “Oloni omo mwene wakovelelemo mukumona vaje vangenzi, co wawanenemo 
munu umo uje kazalele cikoveyo ca ciwano ca vulo.  

12Co mwene wamwihwile ngwendi, ‘Musamba, vatijo unakovelele muno 
kujeneka vuzalo vwa ciwano ca vulo? ‘ Oloni uje munu wolokele kuluu nacimo cai 
cendekele.  

13 Asinoni mwene walekele vangamba vendi ngwendi, ‘Mukuteni ku mavoko na 
ku mendi, co mumbileni anja mu lisusulungu, kuje akalila nakulingenjenga ku 
mayo.’” 

14Co Yesu wamanesele kwendeka ngwendi, “Vavangi vanavalanya, oloni 
vavandondo lika vavanaangula.” 

Cihula ca kufweta lisimu 
(Mako 12:13-17; Luka 20:20-26) 

15Asinoni vaFaliseo vaile nakutumba vutumbe ngeci vakamweseke na vihula.  

16Co vatumine vandongisi vavo vamo kuli Yesu naveka lalo vaka-munga ya 
Helonde * ngwavo, “Mulongisi, twazivuka ngwetu yove ukendeka vushunga, co 

ukalongesa vushunga vwa cizango ca Njambi ali munu, kujeneka kulipesa a 
viyongola vya vanu, omwo kuwesi kukenga ali munu nambe wapwa wa vulemu 
nambe kesi wa vulemu.  

17Tuleke, wayongola vati? Kuma Lishiko lyetu livindika kufweta lisimu kuli 
Sezale* mwene wa vaLoma indi embwe?” 

18Oloni Yesu wazivukile laja viyongola vyavo na vutumbe vwavo vwavuvi, co 
wendekele ngwendi, “Yeni vaka-civembulu! Vikajo mulinakunjesekela?  

19Njimweseni mbongo yakufweta lisimu! “ Co vamwanene mbongo imo,  

20co wavehwile ngwendi, “Cihanga ceya na lizina lyeya evi viliho?” 

21Vamukumbulwile ngwavo, “Vya Sezale.” Asinoni Yesu wendekele kuli vakevo 
ngwendi, “Mwamuvwa, ngecivene, aneni kuli Sezale vije vinakundama kuli 
Sezale, co aneni kuli Njambi vije vinakundama kuli Njambi.” 

22Omo vazivile ngacije, valikomokelele, co vamusezele vaile.  

Cihula ca kusanguka ku vatsi 
(Mako 12:18-27; Luka 20:27-40) 

23 A litangwa lije vene vaSanduki vamo vezile kuli Yesu nakwendeka ngeci vanu 
kuvakasanguka ku vatsi.  

24 Vamwihwile ngwavo, “Mulongisi, Mosesa watusonekelele ngeci nga munalume 
umo kesi na vana atsa, ndolome yendi ambate uje fwile ngeci vakase kukala na 
vana ali uje natsi.  

25Kwakele vandolome vatanu na vavali. Wa mukulunu wambatele munakazi, co 
watsile kujeneka vana, ngecivene, wasezele uje fwile kuli ndolome yendi. 

26Cuma cimo calingiwile kuli ndolome yendi wamucivali, na kuli wamucitatu, co 
na kuli voshe vaje vatanu na vavali.  

27Akukotoka kwa vyoshe evi uje munakazi watsile.  

28A litangwa lije omo vatsi vakasanguka, uje munakazi akapwa weya akati ka vaje 
voshe vamwambatele vatanu na vavali?” 

29Oloni Yesu wavakumbulwile ngwendi, “Yeni mwasevuka! Omwo kumuzivuka 
Visoneka nambe nzili ya Njambi.  

30Omo vatsi vakasanguka, vakevo vakafwa ngwe tungelo vali mwilu, co 
kuvakambata.  

31Co ngwe akusanguka kwa vatsi, kuma kumwalavele vije vyendekele Njambi 
kuli yeni ngwendi,  

32 ’ Yange Njambi ya Avilahama na Njambi ya Isake na Njambi ya Yakomba.’ Ikeye 
wapwa Njambi wa vaka-kuyoya, kesi wa vaka-kutsa embwe.” 

33Co omo vije vimbunga vazivileko, valikomokelele akulongesa kwendi.  

Lishiko lyakama 
(Mako 12:28-34; Luka 10:25-28) 

34Omo vaFaliseo vazivile ngeci Yesu nolwesa vaSanduki, valikungulwile amolika,  

35 co umo akati kavo wapwile mulongisi wa majwi a Lishiko, wamwihwile cihula 
cakumweseka. 

36Wamwihwile ngwendi, “Mulongisi, lishiko mukajo lyakama ku Mashiko?” 

37 Co Yesu wamukumbulwile ngwendi, “Zema Shukulu Kalunga Njambi yove na 
mbunge yove yoshe, na mwonyo wove woshe, na mana ove oshe!  

38Eli likelyo lishiko lyakama lyakulivanga.  

39 Co lishiko lyamucivali lalo lyakufwa ngwe eli ngwalyo, ‘Unapande kuzema 
mukweni ngwe muwalizema yove vavenya.’  

40Mashiko oshe a Mosesa na vilongesa vya vaka-kwimanena vinemana a mashiko 
awa avali.” 

Cihula ali Wakuvwavesa 
(Mako 12:35-37; Luka 20:41-44) 

41Omo vaFaliseo valikungulwile amo, Yesu wavehwile ngwendi,  

42 “Mulinakuyongola vati ali Wakuvwavesa? Ikeye napu mutekulwila weya?” 
Vakumbulwile ngwavo, “Ikeye napu mutekulwila wa Ndaviti.” 

43Yesu wavehwile ngwendi, “Omwo vikajo Munzinzime walongesele Ndaviti 
kwendeka ngwendi, ‘Mwene? ‘ Ndaviti wendekele ngwendi,  

44 ’ Shukulu Kalunga wendekele kuli Shukulu yange ngwendi, Tumbama ku livoko 
lyange lya cilyo, noo njinaka vitozi vove mwisi ya myanja yove.’  

45 “Nga Ndaviti wamutumbwile ngwendi, ‘Mwene, ‘ vatijo Wakuvwavesa asa 
kupwa mutekulwila wa Ndaviti?” 

46Co naumo wai wasele kukumbulula Yesu tunde a litangwa lije, naumo wai lalo 
waashukile kumwihula lijwi limo.  

Mateo 23 

Yesu anangula ngeci vanyanyame kuli valongisi va majwi a Lishiko na kuli 
vaFaliseo 

(Mako 12:38-39; Luka 11:43, 46; 20:45-46) 

1Asinoni Yesu wendekele ku vimbunga na kuli vandongisi vendi ngwendi,  

2 “Valongisi va majwi a Lishiko na vaFaliseo vanavana moko yakunungulula 
Lishiko lya Mosesa.  

3Ngecivene, munapande kuvononoka nakukavangeya vyuma vyoshe vije 
vamileka kuvilinga, oloni kesi mutembunwine vilinga vyavo, omwo vakevo 
kuvesi kulinga vije valinakwambulula. 

4Vakakutu vitele vyakulema nakuvitwika a vitsili vya vanu, oloni vakevo vavenya 
kuvesi kujundulako nambe na mulavo umo mukukwasa vaje vajundula vije 
vitele.  

5 Vakevo vakalingi vyuma vyoshe ngeci vanu vavamone. Kengeni mikanda ije ili 
na visoneka ije vakakutiiya ku maolo avo na a mavoko avo, kengeni vukama 
vwavyo! Kengeni lalo kulaa kwa tundombe twa vuzalo vwavo!  

6Co vakevo vazema myela ya vulemu ku viwano, na vitumbamo vyavivwa mu 
masinangonge,  

7co vazema vanu kuvakandelela na kasingimiko mu mitambela yakulandesela 
nakuvatumbula ngwavo, ‘Mulongisi.’  

8Oloni yeni kuvapandele kumitumbula ngwavo, ‘Mulongisi, ‘ omwo yeni muli na 
mulongisi weni umolika, co yeni voshe munapu vasamba kuli umo na mukwavo.  

9Co kumwapandele kutumbula munu umo wa ano asi ngweni, ‘Tatetu, ‘ embwe, 
omwo muli na Ishweni umolika mwilu.  

10Nambe kesi vamitumbule ngwavo, ‘Ntwama, ‘ omwo muli na Ishweni umolika 
na ntwama yeni umolika ikeye Wakuvwavesa.  

11Uje wakama akati keni ikeye napande kupwa ngamba yeni.  

12 Woshe alyamesa ikeye vavenya, vakamupwisa wamundondo, co woshe 
alikeesa ikeye vavenya vakamwamesa.  

Yesu avahisa a civembulu cavo 
(Mako 12:40; Luka 11:39-42, 44, 52; 20:47) 

13 “Tuyando tweni, valongisi va majwi a Lishiko na vaFaliseo! Eni vaka-
civembulu! Omwo mukashoko mapito a Vumwene vwa mwilu ngeci vanu kesi 
vakovelemo, oloni yeni vavenya kumwesi kukovelamo, nambe vaje veseka 
kukovelamo kumwesi kuvatavesa.  

14Tuyando tweni, valongisi va majwi a Lishiko na vaFaliseo! Eni vaka-civembulu! 
Yeni mukakwisa vifwile nakuvevila vinjuvo vyavo, co mukalimwesa ku vanu 
akulombela malombelo amalaja. Omwo a vyoshe evi, cihiso ceni cikapwa cakama 
manene.  

15 “Tuyando tweni, valongisi va majwi a Lishiko na vaFaliseo! Eni vaka-
civembulu! Omwo mukendangana ku mema a kalunga na ku nunda ngeci 
muwaneko munu umo, co omo munamutengulula, visimbu vivali mumupwisa oni 
munu uje napande kuya ku tuhya twa myaka yoshe ngwe yeni!  

16 “Tuyando tweni, eni vantwama va tupuputwa! Yeni mukalongesa ngweni, ‘Nga 
munu alisinga na Njuvo ya Shukulu Kalunga kukwesi cimo, oloni nga alisinga na 
ngolinde ya mu Njuvo ya Shukulu Kalunga, ikeye nakutiwa.’  

17Eni tupuputwa va vilema! Omwo cuma mukajo cakama? Ngolinde nambe Njuvo 
ya Shukulu Kalunga ije ipwisa ngolinde ngeci ijele mu vipangi vya Njambi?  

18Co yeni lalo mukalongesa ngweni, ‘Nga munu alisinga na mutula, ikeye 
kakutiwile na cisingo cendi, oloni nga alisinga na vwana vuje vuli a mutula, ikeye 
nakutiwa.’  

19Eni tupuputwa! Cuma mukajo cakama manene? Vwana nambe mutula uje 
upwisa vwana ngeci vujele mu vipangi vya Njambi?  

20Ngecivene, omo munu alisinga na mutula, ikeye alisinga na vwana vwoshe 
vuliho,  

21co woshe alisinga na Njuvo ya Shukulu Kalunga, co alisinga na Njambi uje 
wakalamo,  

22 co woshe alisinga na lilu, alisingila kumo na litanda lya Njambi, na uje 
watumbamao.  

23 ”Tuyando tweni, valongisi va majwi a Lishiko na vaFaliseo! Eni vaka-
civembulu! Yeni mukaana kuli Njambi camulikumi nameme vyuma mukatovesa 
vyakulya, ngwe visapa-sapa amo akunika, na vyuma vyakunika lalo, na vije 
vyakunika vikwavo, oloni kumwesi kwononoka majwi a Lishiko lya Njambi, ngwe 
vushunga, na mema ku mbunge, nakukulaela. Evi munapande kuvilinga, kesi 
mulikele kulinga vikwavo.  

24Eni vantwama va tupuputwa! Mukononoka nameme vilongesa vya Lishiko, 
oloni mukasezeo mutambela wa seo manene wa Lishiko lije kumuzivuka.  

25 “Tuyando tweni, valongisi va majwi a Lishiko na vaFaliseo! Eni vaka-
civembulu! Yeni mukajelesa nganja na lilonga akamwa, oloni mukati munashulu 
na vyakulya vije munawana mu ngila ya muuka na kulyalesa.  

26Eni tupuputwa va vaFaliseo! Akulivanga jeleseni mumbando ya nganja na 
lilonga, co mukajelesa akamwa!  

27 ”Tuyando tweni, valongisi va majwi a Lishiko na vaFaliseo! Eni vaka-
civembulu! Yeni munapu ngwe vimbumbo vyakusalimba akamwa lika, oloni 
mukati munashulu vitsiya vya vatsi na vyakuvola vyeka na vyeka.  

28Neni vanu lalo akumikenga, munapu ngwe mu vaka-vushunga, oloni mu 
vimbunge vyeni munashulu na civembulu na vivi.  

Yesu avatuvilamo a cihiso cavo 
(Luka 11:47-51) 

29 “Tuyando tweni, valongisi va majwi a Lishiko na vaFaliseo! Eni vaka-
civembulu! Omwo mukatungu vimbumbo vya vaka-kwimanena akamwa 
nakuvwaesa vimbumbo vya vaka-vushunga,  

30mwendeka ngweni, ‘Nga twakeleko a matangwa aje a vakukulwila vetu, nga 
kutwalingile vije vivalingile vyakutsiya vaka-kwimanena.’  

31Ngecivene, mwatavele vukaleo yeni vavenya ngweni, ‘Tu vatekulwila va vaje 
vatsiile vaka-kwimanena.’  

32Twaleniho, mumanese vije vashangumukile vakukulwila veni!  

33 Eni manyoka na vana va manyoka! Vatijo mutewa kusompa kwakuya ku tuhya 
twa myaka yoshe?  

34Ngecivene, njimileka ngwange, njikamitumina vaka-kwimanena na vaka-mana, 
na valongisi va majwi a Lishiko, vamo mukavatsiya, co vakwavo mukavashukika 
a cilindakano, veka lalo mukavapupanga makote mu masinangonge eni, co 
mukavasheka ku nganda na nganda.  

35 Ngwe a fweto yakutsiya vanu voshe vaje vakujeneka mulonga, cihiso cikaija ali 
yeni, kutunda akutsiya Avele wakujeneka mulonga kweta akutsiya Zakaliya 
muna Mbelekiya, uje imwatsiilile mukati ka Njuvo ya Shukulu Kalunga na mutula.  

36Mwa vushunga njimileka ngwange, cihiso coshe eci cikaija ali vanu va 
matangwa ano!  

Cizemo ca Yesu a Yelusalema 
(Luka 13:34-35) 

37 “Yelusalema, Yelusalema! Yove ukatsii vaka-kwimanena nakwasha mamanya 
miluwa va Njambi vaje vatumine kuli yove! Visimbu vyavingi njashakele 
kukungulula vanu vove nakuvavumbatela mu mavoko ange, ngwe kasumbi 
avutikiya vana vendi mu mambava, oloni yove kuwanjitavele!  

38 Kengeni, Njuvo ya Shukulu Kalunga vakaiseza nakuyivala.  

39 Omwo njikuleka ngwange, kutunda kulelo kuukanjimono lalo, embwe, kuvanga 
noo ukendeka ngwove, ‘Njambi amuvezikise uje aija mu lizina lya Mwene.’” 

Mateo 24 

Yesu endeka a kunyonga kwa Njuvo ya Shukulu Kalunga 
(Mako 13:1-2; Luka 21:5-6) 

1Yesu watuukile mu Njuvo ya Shukulu Kalunga, washakele kuya, omo vandongisi 
vendi vezile kuli ikeye vamumwesele vinjuvo vya Njuvo ya Shukulu Kalunga.  

2Oloni Yesu wendekele ngwendi, “Munamono vinjuvo vyoshe evi ndi? 
Kukukakala limanya limo likasala mu mutambela walyo, oshe akasiwuka.” 

Tuyando na mapakeso 
(Mako 13:3-13; Luka 21:7-19) 

3Co Yesu watumbamene a Munkinda wa Oliveta, vandongisi vendi vezile kuli 
ikeye mu vushweke, vamwihwile ngwavo, “Tuleke mwaka uka evi vyoshe 
vikasholoka, co cizivukiso mukajo tukazivuka naco kwija kwove nakukotoka kwa 
kaye?” 

4Co Yesu wavakumbulwile ngwendi, “Nyanyameni, co kesi mutave umo 
amikwise.  

5Omwo vanu vavangi vakaija mu lizina lyange vakendeka ngwavo, ‘Yange vene 
Wakuvwavesa! ‘ Co vakatangula vavangi.  

6Mukaziva vinzita na lingwavo lya vinzita, oloni kesi mukajujuke. Omwo vyuma 
evi vinapande kusholoka, oloni kuvilumbununa ngeci kukotoka kwa kaye kunete.  

7Omwo lifuti limo likalwa nzita na lifuti likwavo, co vumwene vukalwisa 
vumwene vukwavo. Kukakala njala ya lyangengela, na mandunduma ku 
mitambela yakuliseza-seza. 

8Vyuma vyoshe evi vinapu ngwe kushangumuka kwa mushongo wakukita 
mwana.  

9 ”Asinoni vakamikwata nakumiyandesa nakumitsiya, co miyati yoshe 
vakamizinda omwo lizina lyange.  

10Co vavangi kuvakanjikulaela a simbu ije, co vakalyenda vungungu umo na 
mukwavo.  

11Co vaka-kwimanena va makuli vavangi vakasholoka, co vakatangula vanu 
vavangi.  

12Co omwo vuvi vunatumu, cizemo ca vanu ku vakwavo vanu cikatonola.  

13 Oloni woshe uje akakateya na ku shongo akovoka.  

14Co evi Vin̄anda Vyavivwa vya Vumwene vakavyambulula mu kaye mwoshe 
ngwe kupwa vukaleo ku miyati yoshe, co asinoni kukotoka kwa kaye kukaija.  

Cimweso ca Vunyengwe 
(Mako 13:14:23; Luka 21:20-24) 

15 ”Ngecivene, mukamona Cimweso ca Vunyengwe cije cendekele Ndanyele 
cinemana mu mwela wakujela.” (Yove ulinakulava zivisisa muvinalumbunukila! ) 

16 “Asinoni vaje vali mu Yundeya vakatewele ku malundu.  

17 Munalume uje ali akamwa ya njuvo yendi kesi akashulukeo nakwambata vije 
vili mu njuvo yendi.  

18Co munalume uje ali mu lihya lyendi kesi akeluke nakwambata cikoveyo cendi.  

19Co luvinda ku vanakazi vaje vakakala na tufumba, na vanakazi vaje 
vakajamwesa a simbu ije!  

20Lombeleni kuli Njambi ngeci kesi mukatewe a simbu ya cisika, nambe a 
Litangwa Lyakuhwima!  

21 Omwo a matangwa aje kukakala n̄avava ije kanda vaimoneo laja tunde 
akutanga kwa kaye kweta nalelo lino. Nambe kulutwe kuyikakalako lalo.  

22Co nga Njambi kaakeesele matangwa aje, nga munu naumo wai akovoka. Oloni 
naakeesa omwo vanu vendi vaje vaangwile.  

23 “Asinoni, nga munu umo akamileka ngwendi, ‘Kengeni, ali kuno Wakuvwavesa, 
‘ nambe ‘Uje ali kuje, ‘ kesi mukamukulaele.  

24Omwo kukasholoka vaKuvwavesa va makuli na vaka-kwimanena va makuli, 
vakamwesa vizivukiso na vikomokeso vyakama, ngecivene, vakatangule nameme 
vaje vavaangwile kuli Njambi nga citava.  

25Tolilileni! Njinamilekela cimweja omo simbu kanda yete.  

26 ”Ngecivene, nga vakamileka ngwavo, ‘Kengeni, ali mu mambo, ‘ kesi 
mukayemo, nambe nga vakendeka ngwavo, ‘Kengeni, navanda kuno, ‘ kesi 
mukavikulaele.  

27Omwo Muna Munu akaija ngwe muhyato utunda mu ngangela kweta na mu 
kangombe ka yambi.  

28 ”Kwoshe kuje kuli civimbi kukekwo kukalingulwila makuvi.  

Kwija kwa Muna Munu 
(Mako 13:24-27; Luka 21:25-28) 

29 ”Vwasi-vwasi omo tuyando twa a matangwa aje tuneti, litangwa likazivala vwii, 
co ngonde kuyikatu lyezi, co vingongonosi vikawila asi, co vinzili vya mwilu 
vikaninganga.  

30Asinoni cizivukiso ca Muna Munu cikasholoka mwilu, co miyati yoshe ya ano 
asi vakalila mbimbi-mitwe omo vakamona Muna Munu alinakwija a mashelwa na 
nzili na vumpau vwakama.  

31Co lupembo lwakama lukaimba, co akatuma tungelo twendi ku vimbango 
viwana vya ano asi, co vakakungulula vanu vendi vaje vaangwile kutunda ku 
shongo imo ya kaye nakweta ku shongo ikwavo ya kaye.  

Cilongesa ca muti wa mukuyu 
(Mako 13:28-31; Luka 21:29-33) 

32 “Lilongeseni mana ku cisimo ca muti wa mukuyu. Omo minango yawo ijovelela, 
mwazivuka ngweni nyangao ili muyehi.  

33Ngecivene, omo mukamona vyuma vyoshe evi, mukazivuka ngeci ikeye ali 
muyehi, ku cikolo vene.  

34Mwa vushunga njimileka ngwange, vyuma vyoshe evi vikalingiwa simbu kanda 
vanu ava valinakuyoya ololo voshe vatse.  

35Lilu na asi vikaita, oloni majwi ange kuwakaiti embwe.  

Naumo wai azivuka litangwa nambe simbu 
(Mako 13:32-37; Luka 17:26-30, 34-36) 

36 “Oloni litangwa lije, nambe simbu ije, naumo wai avizivuka, nambe tungelo va 
mwilu, nambe Mwana, oloni Ishe lika ikeye azivuka.  

37 Ngwe mucafwile a matangwa a Nowa*, ngecivene, mucikafwa akwija kwa 
Muna Munu.  

38A matangwa aje omo livazi kanda lyete, vanu valile, vanwile, vambatele, 
nakushombwesa, noo a litangwa lije omo Nowa wakovelele mu vwato,  

39 oloni kuvazivukile cuma muka cikalingiwa noo livazi lyezile, co voshe 
vanyongele. Mukemwo mucikafwa omo Muna Munu akaija.  

40A simbu ije vanu vavali vakapanga mu lihya, umo vakamwambata, mukwavo 
vakamuseza.  

41Vanakazi vavali vakatwa mu n̄unju imo, umo vakamwambata, mukwavo 
vakamuseza.  

42 “Ngecivene, nyanyameni omwo kumuzivuka simbu ije yakaija Mwene yeni.  

43 Oloni zivukeni ngweni, nga vavenya njuvo nazivukile simbu yakaija mwizi, nga 
natumbamene nakutona ngeci mwizi kesi atuve njuvo yendi.  

44Ngecivene, neni livwaeseleni cimweja, omwo Muna Munu aija a simbu ije vene 
kumwayongwele ngweni aija.  

Ngamba wa kulongwa nou wakujeneka kulongwa 
(Luka 12:41-48) 

45 “Iyajo napu ngamba wa kulongwa nakunyanyama? Ikeye uje shukulu yendi 
namusezela kunyunga vakwavo vangamba nakuvana vyakulya a simbu yaivwa.  

46Navezika ngamba uje, omo shukulu yendi akaija, co akumuwana alinakulinga 
ngeci.  

47Mwa vushunga njimileka ngwange, shukulu yendi akamwana moko 
yakumunyungila vyuma vyendi vyoshe.  

48Oloni nga ikeye napu ngamba wamuvi, endeka mu mbunge yendi ngwendi 
shukulu kaija vwasi,  

49co ashangumuka kupupanga vakwavo vangamba, co alya nakunwa amo na 
vaka-kupenda. 

50Asinoni shukulu yendi akaija a litangwa limo a simbu ije kayongwele ngwendi 
ikeyo yakeluka.  

51Co shukulu yendi akamumbila anja, co akaya ku cihiso amo na vaka-civembulu. 
Kuje akalila nakulingenjenga ku mayo.  

Mateo 25 

Cisimo ca vambanda likumi 

1 ”Asinoni Vumwene vwa mwilu vukafwa ngwe vambanda likumi, vaje vambatele 
mazi mu vindeya vyavo vaile nakushesha vavenya vulo.  

2Vatanu vapwile vakweva, co vatanu lalo vapwile vakunyanyama.  

3Omwo vaje vakweva vambatele vindeya lika, kuvambatele mazi. 

4Oloni vaje vakunyanyama vambatele mazi mu malulu amo na vindeya vyavo.  

5Omo vavenya vulo weshwalele, ngecivene, vaje vambanda vanengukile vaile mu 
tulo.  

6 “Oloni mukati ka vutsiki vazivile mutambi ngwavo, ‘Kengeni, vavenya vulo 
alinakwija, tuukeni mukamusheshe! ‘ 

7Asinoni vaje vambanda voshe vendukile nakushwameka vindeya vyavo.  

8Co vaje vakweva vendekele kuli vaje vakunyanyama ngwavo, ‘Twaneniko mazi 
eni, omwo vindeya vyetu vilinakuzima.’  

9Oloni vaje vakunyanyama vavakumbulwile ngwavo, ‘Embwe, kutupwisamo neni 
netu. Yeni ku vaka-kulandesa mukalilandele yeni vavenya.’  

10Co omo vambanda vakweva vaile nakulanda mazi, co vavenya vulo wetele, na 
vaje vambanda vatanu valivwaeselele cimweja vakovelele amo nendi ku ciwano 
ca vushombolwa, co vashokele lipito.  

11 ”Munima lalo vaje vambanda vakwavo vezile, vendekele ngwavo, ‘Mwene! 
Mwene! Tushokolweleniko.’  

12Oloni wavakumbulwile ngwendi, ‘Mwa vushunga njimileka ngwange, 
kunjimizivuka.’” 

13Co Yesu wamanesele kwendeka ngwendi, “Nyanyameni omwo kumuzivuka 
litangwa nambe simbu.  

Cisimo ca vangamba vatatu 
(Luka 19:11-27) 

14 ”A simbu ije vene Vumwene vwa mwilu vukafwa ngwe munalume umo waile 
vungenzi ku lifuti lyakulyala, co wasanene vangamba vendi, co wavanene moko a 
vufuko vwendi. 

15Waanene kuli umo na umo ngwe ku mana endi, umo wamwanene vimbongo 
vya ngolinde vyakupwa 5, 000 mukwavo wamwanene vimbongo vyakupwa 2, 
000, co mukwavo wamwanene vimbongo vyakupwa 1, 000. Asinoni wakatukile 
waile vungenzi vwendi.  

16Uje ngamba watambwile vimbongo vyakupwa 5, 000 waile nakukasekasana, 
wawaneneo lalo vimbongo vyakupwa 5, 000.  

17Mu ngila imo lalo ngamba uje watambwile vimbongo vyakupwa 2, 000 waile 
nakukasekasana, co wawaneneo lalo vimbongo vyakupwa 2, 000. 

18Oloni ngamba uje watambwile vimbongo vyakupwa 1, 000 waile, co wakendile 
citeke washitikile vije vimbongo vya shukulu yendi.  

19 “Omo kwetile matangwa amangi, co uje shukulu ya vangamba vaje welukile, 
walavele amo navo vije vimbongo vyendi.  

20Co uje ngamba watambwile vimbongo vyakupwa 5, 000 wezile, co waanene 
vimbongo vyeka lalo vyakupwa 5, 000, wendekele ngwendi, ‘Shukulu, 
mwanjanene vimbongo vyakupwa 5, 000. Kengeni! Njinawanao lalo vimbongo 
vyeka vyakupwa 5, 000.’  

21Shukulu yendi wamukumbulwile ngwendi, ‘Unalingi mwamuvwa manene, u 
ngamba wamuvwa wa kulongwa! Walongwele ku vyuma vyavindondo, 
ngecivene, njikakupwisa muka-kunyunga vimbongo vyavingi. Kovela 
mukuvwaelela kwa shukulu yove! ‘ 

22 “Na uje ngamba watambwile vimbongo vyakupwa 2, 000 nendi lalo wezile, co 
wendekele ngwendi, ‘Shukulu, mwanjanene vimbongo vyakupwa 2, 000. 
Kengeni! Njinawanao lalo vimbongo vyeka vyakupwa 2, 000.’  

23Shukulu yendi wamukumbulwile ngwendi, ‘Unalingi mwamuvwa manene, u 
ngamba wamuvwa wa kulongwa! Walongwele ku vyuma vyavindondo, 
ngecivene, njikakupwisa muka-kunyunga vimbongo vyavingi. Kovela 
mukuvwaelela kwa shukulu yove! ‘ 

24Asinoni uje ngamba watambwile vimbongo vyakupwa 1, 000 nendi wezile, 
wendekele ngwendi, ‘Shukulu, njakuzivukile ngwange wapwa u munu wamukalu 
manene, ukateje kuje kuwakuvile, co ukongulula kuje kuwashandwelele. 

25Ngecivene, njazivile lyova, co njaile nakushitika vimbongo vyove mu livu. 
Kenga! Vimbongo vyove evi.’  

26Oloni shukulu yendi wamukumbulwile ngwendi, ‘Ove ngamba wamuvi wa 
vulwa! Wanjizivukile ngwove yange njikateje kuje kunjakuvile, nakukungulula 
kuje kunjashandwelele?  

27Mwamuvwa nga waanene oyo mbongo yange kuli vaka-kusekasana, co yange 
omo njinaija nga njinawana mbongo yange amo nakakondweso kayo.  

28Ngecivene, munyekeni ovyo vimbongo, co muvyane kuli uje ali na vimbongo 
vyakupwa 10, 000,  

29 omwo uje alinavyo vakamuwezelelako, co akakala na vyavingi, oloni uje kesi 
navyo, nameme vene vije vyavindondo vyalinavyo vakamutambulavyo.  

30 Co ngamba wangacije, mumbileni anja mu lisusulungu, kuje akalila 
nakulingenjenga ku mayo.’  

Kusompa kwakumaneselela 

31 ”Omo Muna Munu akaija mu vumpau vwendi amo na tungelo twendi voshe, 
akatumbama a litanda lyendi lya vumwene.  

32Co miyati yoshe vakakungulukila kuli ikeye. Asinoni akavangununa vamo oku, 
vakwavo oku, ngwe muje kanyungi akaangununa vimanga kuvatundisa ku 
vimembe.  

33Co akaka vimanga ku livoko lyendi lya cilyo, oloni akaka vimembe ku livoko 
lyendi lyacimwoshwe.  

34Asinoni mwene akendeka kuli vaje vali ku livoko lyendi lya cilyo ngwendi, 
‘Ijeni, yeni vaanavezikisa Tate! Shwaneni vumwene vuje vamivwaeselele tunde 
kukutanga kwa kaye.  

35Omwo njakele na njala, co mwanjilisile, njakele na lihwila, co mwanjinwisile, 
njapwile nji mungenzi, co mwanjitambwile,  

36njakele na vuzu, co mwanjizikile, njakele nakuvinja, co mwanjimenekelele, 
njakele mu kamenga, co mwezile kuli yange.’  

37 “Asinoni vaka-vushunga vakamukumbulula ngwavo, ‘Mwene, simbu ikajo 
twakumwene uli na njala, co twakulisile, nambe simbu ikajo twakumwene uli na 
lihwila, co twakunwisile? 

38Co simbu ikajo twakumwene u mungenzi, co twakutambwile, nambe na vuzu, 
co twakuzikile?  

39Co simbu ikajo twakumwene ulinakuvinja, nambe uli mu kamenga, co twezile 
kuli yove? ‘ 

40Co mwene akavakumbulula ngwendi, ‘Mwa vushunga njimileka ngwange, omo 
mwacilingile kuli umo wa ava vavandondo vasamba vange, mwacilingile kuli 
yange! ‘ 

41 “Asinoni akendeka lalo kuli vaje vali ku livoko lyendi lyacimwoshwe ngwendi, 
‘Tundeni kuli yange, yeni vaka-cisingo! Yeni mu tuhya tuje tuvavwaeselele Satana 
na tungelo twendi! 

42Omwo njakele na njala, co kumwanjilisile, njakele na lihwila, co 
kumwanjinwisile, 

43njapwile nji mungenzi, co kumwanjitambwile, njakele na vuzu, co 
kumwanjizikile, njakele nakuvinja na mu kamenga, co kumwanjimenekelele.’  

44 “Asinoni vakamukumbulula ngwavo, ‘Mwene, simbu ikajo twakumwene uli na 
njala, nambe na lihwila, nambe u mungenzi, nambe na vuzu, nambe nakuvinja, 
nambe mu kamenga, co tujeneke kukukwasa? ‘ 

45Asinoni akavakumbulula ngwendi, ‘Mwa vushunga njimileka ngwange, omo 
kumwacilingile kuli umo wa ava vavandondo, kumwacilingile kuli yange.’  

46Co ava vakakovela mu tuyando twa myaka yoshe, oloni vaka-vushunga 
vakakovela mu mwonyo wa myaka yoshe.” 

Mateo 26 

Vutumbe vwakutsiya Yesu 
(Mako 14:1-2; Luka 22:1-2; Yowano 11:45-53) 

1Omo Yesu wamanesele kulongesa vyuma vyoshe evi, wendekele kuli vandongisi 
vendi ngwendi,  

2 ”Mwazivuka ngeci omo kwita matangwa avali lika, kukakala Ciwano ca 
Pasovala*, co Muna Munu vakamwana ngeci vamushukike a cilindakano.” 

3Asinoni vakulunu va vaka-kukombelela na vakulunu va vaYunda valikungulwile 
amo mu lipela lya Kayafase Muka-kukombelelela Wakama.  

4Co valingile munga ali Yesu ngeci vawane ngila imo yakumuseveleka 
nakumukwata ngeci vamutsiye.  

5Oloni valyendekesele akati kavo ngwavo, “Kesi tumukwate a simbu ya ciwano, 
kutewa vanu vakalinga muyoyo.” 

Vavwavesa Yesu ku Mbeteniya 
(Mako 14:3-9; Yowano 12:1-8) 

6Omo Yesu wakele mu Mbeteniya ku njuvo ya Simoni, munalume umo uje 
wayandele manene ku mushongo wa mbumba.  

7 Omo Yesu wakele nakulya ku mesa, munakazi umo wezile kuli ikeye wakele na 
lilulu lyakushula lya mazi a ndando yakama akunika lwengo lwaluvwa aje etilile 
ku mutwe wa Yesu.  

8Oloni omo vandongisi vendi vacimwene, valuvalele manene vendekele ngwavo, 
“Omwo vikajo alinakuviisa awa mazi ngacije?  

9Omwo mazi awa vanapandele kuwalandesa ndando yakama nakwana vimbongo 
ku tuutu! “ 

10Oloni Yesu wazivukile vije vivakele nakwendeka, wendekele kuli vakevo 
ngwendi, “Omwo vikajo mulinakupakesa ou munakazi? Omwo napanga cuma 
cacivwa manene ali yange.  

11 Omwo tuutu muli navo simbu yoshe, oloni yange kunjikakala neni simbu yoshe 
embwe.  

12Akwitila awa mazi a muvila wange, nacilingila mukunjivwaesela kunjitsinda.  

13Mwa vushunga njimileka ngwange, kwoshe-ikwoshe kuvakambulwila evi 
vin̄anda vyavivwa mu kaye koshe neci lalo canalingi ou munakazi, 
vakacambulula nakumwanukilao.” 

Yundasa atava kwenda Yesu vungungu 
(Mako 14:10-11; Luka 22:3-6) 

14Asinoni ndongisi umo uje wavulikumi na vavali, lizina lyendi Yundasa 
Isikalyote, waile kuli vakulunu va vaka-kukombelela,  

15 co wavehwile ngwendi, “Vikajo mukanjana nga njikamisholwelaye?” Co 
vamufwetele makumi atatu a vimbongo vya siliva.  

16Co kutunda aje vene Yundasa washakezekele ngila imo yaivwa yakwenda Yesu 
vungungu.  

Yesu alya na vandongisi vendi ku Ciwano ca Pasovala 
(Mako 14:12-21; Luka 22:7-13, 21-23; Yowano 13:21-30) 

17A litangwa lyakulivanga lya Ciwano ca Makende Akujeneka Musima, vandongisi 
va Yesu vezile kuli ikeye vamwihwile ngwavo, “Kulijo ushaka ngeci 
tukakuvwaeseleko kulya kwa Ciwano ca Pasovala?” 

18Wavalekele ngwendi, “Yeni ku munu umo mu nganda, co mukamuleka ngweni, 
‘Mulongisi nendeka ngwendi, simbu yange inete, njikalingila Ciwano ca Pasovala 
mu njuvo yove amo na vandongisi vange.’” 

19Co vandongisi vendi valingile muje mwavalekele Yesu, co vavwaesele vyakulya 
vya Ciwano ca Pasovala.  

20Omo vetele ku cingwezi, Yesu na vaje likumi na vavali vatumbamene ku mesa 
nakulya.  

21Co omo vakele nakulya Yesu wendekele kuli vandongisi vendi ngwendi, “Mwa 
vushunga njimileka ngwange umo akati keni akanjenda vungungu.” 

22Co vandongisi vendi vakele na vusiwa manene, co vashangumukile kumwihula 
umo na umo ngwavo, “Mwa vushunga vene, Mwene aamo yange ndi?” 

23 Yesu wavakumbulwile ngwendi, “Ou vene natanta amo nange mu lilonga omo 
tunakele nakulya, ikeye vene akanjenda vungungu.  

24Muna Munu akatsa ngwe muje muvasonekele, oloni ngongo yendi uje enda 
Muna Munu vungungu! Mwamuvwa kuli munu uje nga kasemukile! “ 

25Yundasa uje vene wamwendele vungungu, wamwihwile ngwendi, “Mwa 
vushunga Mulongisi, yange vene ndi?” Yesu wamukumbulwile ngwendi, “Omo 
vene muunendeka.” 

Mesa ya Mwene 
(Mako 14:22-26; Luka 22:14-20; 1 Kolinte 11:23-25) 

26Omo vakela nakulya, Yesu wanonele likende, walombele lilombelo 
lyakukandelela, co walipazwile, co walyanene kuli vandongisi vendi ngwendi, 
“Tambuleni mulye. Eli linapu muvila wange.” 

27Asinoni Yesu wanonele lalo nganja ya vinyu, wakandelelele kuli Njambi, co 
wavaneneyo nakwendeka ngwendi, “Nwenimo mulishumwine muvavoshe,  



1739 

©The Bible Society of Zambia, 2006. 

 

28 omwo vinyu evi vinapu maninga ange aje anakolesa cikumiiyo * ca Njambi, 
akwitikila ali vanu vavangi mukuvasambesa ku milonga yavo.  

29Njimileka ngwange, kutunda lelo kunjikanu neni lalo vinyu kuvanga noo a 
litangwa lije njikanwa neni vyaviha mu Vumwene vwa Tate.” 

30Co omo vamanesele kwimba mwaso, co vatuukile vaile ku Munkinda wa 
Oliveta.  

Yesu endeka ngeci Petulu akamuvyana 
(Mako 14:27-31; Luka 22:31-34; Yowano 13:36-38) 

31 Asinoni Yesu wavalekele ngwendi, “Ku vutsiki vuno vene, yeni voshe 
mukatewa nakunjiseza ange lika, omwo visoneka vinendeka ngwavyo, ‘Njambi 
akatsiya kanyungi, co vutanga vwa vimanga vukalishandoka! ‘ 

32Oloni omo njikasanguka, njikalivanga kuya kulutwe lweni ku Ngalileya.” 

33Petulu wendekele nendi ngwendi, “Nameme voshe vakakuseza yange 
kunjikakuseza nalumo lwai! “ 

34Yesu wakumbulwile Petulu ngwendi, “Mwa vushunga njikuleka ngwange, 
vutsiki vuno vene simbu ndemba kanda atambeke, ukanjivyana visimbu vitatu 
ngwove kuunjizivuka.” 

35Petulu wamukumbulwile ngwendi, “Kunjikendeka ngwange kunjikuzivuka, 
nameme kutsa vene njikatsa amo nove! “ Co na vandongisi vakwavo voshe 
vendekele cuma cimo.  

Yesu alombela mu Ngetesemani 
(Mako 14:32-42; Luka 22:39-46) 

36Asinoni Yesu waile ku mutambela wa Ngetesemani na vandongisi vendi, 
wendekele ngwendi, “Tumbameni kuno simbu njilinakuya mukulombela.” 

37Co ikeye waile amo na Petulu na vaje vana va Zembendeo vavali, 
washangumukile kuzeya mu mbunge nakuvupuka manene.  

38Co ikeye wendekele navo ngwendi, “Mbunge yange inazeye na vusiwa 
vwakama manene vwakunjitwala ku kutsa vene. Njivandameneni kuno 
nakukengelela amo nange.” 

39Co washwenyeleko kulutwe kamandondo, wavulumanene, co walombelele 
ngwendi, “Tate, nga citava, nganja eyi ya kayando itunde kuli yange! Kesi ngwe 
mwaya cizango cange embwe, oloni cizango cove cilingiwe.” 

40Asinoni Yesu welukile kuli vandongisi vendi vaje vatatu, co wavawanene 
vanalala tulo, wendekele kuli Petulu ngwendi, “Kuma kumwasa kukengelela amo 
nange, nameme simbu imolika?  

41Toneni nakulombela kutewa mukovela mu vyeseko. Mbunge ishaka vene, oloni 
muvila unazeye.” 

42Lalo simbu yamucivali waile, co walombelele ngwendi, “Tate, nga nganja eyi ya 
tuyando kuyasa kunjituvakana kuvanga njiinwe, cizango cove cilingiwe.” 

43Co welukile lalo, wawanene vandongisi vendi vanalala tulo, omwo mesho avo 
alemene manene na tulo.  

44Ngecivene, Yesu wavasezele lalo, waile nakulombela simbu yamucitatu 
nakwendeka majwi amolika.  

45Asinoni welukile kuli vandongisi vendi, wavehwile ngwendi, “Kuma anga 
munacilala nakuhwima ndi? Kengeni! Simbu inete laja, omwo Muna Munu 
valinakumwana ku nzili ya vaka-vuvi.  

46Indukeni, tuyeni. Kengeni, munalume ou alinakunjenda vungungu ali kuno! “ 

Yesu vamukwata 
(Mako 14:43-50; Luka 22:47-53; Yowano 18:3-12) 

47Omo Yesu wacikele nakwendeka navo, Yundasa, umo wa vaje likumi na vavali 
wetele. Co wezile na mbunga yakama vambatele mikwale na vimbweti, 
vavatumine kuli vakulunu va vaka-kukombelela na kuli vakulunu va vaYunda.  

48Muka-kumwenda vungungu wavanene cizivukiso ngwendi, “Uje munalume 
injikatsemba ikeye vene imushaka. Mukwateni! “ 

49Co Yundasa wetele washungamene vene ali Yesu, co wendekele kuli Yesu 
ngwendi, “Kwoloka kukale neni Mulongisi,” co wamutsembele.  

50Yesu wamukumbulwile ngwendi, “Ove mukwetu, linga vwasi cije ciwushaka 
kulinga.” Asinoni vezile, vamukwatele nakumuvumbatela manene.  

51Co umo uje wakele na vaje vakele na Yesu, washomwene mukwale wendi, co 
wavatwile litwi lya ndungo ya Muka-kukombelela Wakama *.  

52Asinoni Yesu wamulekele ngwendi, “Shomeka mukwale wove mu cindalo cawo, 
omwo voshe vaje vapangesa mikwale yavo vakanyonga ku mikwale yavo. 

53Kuma kuuzivuka ngeci yange njasa kulomba Tate ngeci anjikwase? Co vwasi-
vwasi asa kunjitumina vimbunga vya mashwalale va tungelo likumi na vivali ndi?  

54Oloni a vyuma vyangacije, co vatijo visoneka vyasa kupwamo, vije vinendeka 
ngeci vinapande kulingiwa mu cifwa eci vene?” 

55 Asinoni Yesu wendekele na mbunga ije ngwendi, “Kuma munaija na mikwale 
na vimbweti mukunjikwata ngwe lipwepwe ndi? Njatumbamene nakulongesa 
mu Njuvo ya Shukulu Kalunga matangwa oshe, co kumwanjikwatele.  

56Oloni vyoshe evi vyalingiwa ngeci vije vivendekele vaka-kwimanena mu 
visoneka vilingiwe.” Aje vene vandongisi vendi voshe vamusezele, co vatewele.  

Vasompa Yesu ku mesho a munga 
(Mako 14:53-65; Luka 22:54-55, 63-71; Yowano 18:13-14, 19-24) 

57Co vaje vakwatele Yesu wamutwalele ku njuvo ya Kayafase, Muka-kukombelela 
Wakama, kuje kuvakungulukilile valongisi va majwi a Lishiko na vakulunu.  

58Oloni Petulu wamukavele alyala kamandondo, noo vetele ku cipango ca njuvo 
ya Muka-kukombelela Wakama. Co wakovelele mukati, watumbamene amo na 
vaka-kunyunga, ngeci amone muvihwila vyuma vyoshe.  

59Vakulunu va vaka-kukombelela na vaka-Munga voshe vashakele ngila 
yakuwana vukaleo vwa makuli vwakuvangela Yesu ngeci vamutsiye,  

60nameme kwezile vakaleo vavangi va makuli, oloni kuvavuwanene. Akukotoka, 
vanalume vavali vaile,  

61 vendekele ngwavo, “Ou munu wendekele ngwendi, ‘Yange njasa kusiwula eyi 
Njuvo ya Shukulu Kalunga, co lalo njasa kuyitunga a matangwa atatu lika.’” 

62Co uje Muka-kukombelela Wakama wemanene nakwendeka kuli Yesu ngwendi, 
“Kuma yove kuwesi na majwi akukumbulula a vyuma evi valinakukuvangela 
ngeci ndi?” 

63Oloni Yesu wolokele kuluu. Co Muka-kukombelela Wakama wendekele kuli 
ikeye lalo ngwendi, “Mu lizina lya Njambi wakuyoya, ololo njikuleka ulisinge 
ngeci utuleke nga yove u Wakuvwavesa, Muna Njambi.” 

64 Yesu wamukumbulwile ngwendi, “Muunendeka mukemwo vene. Oloni 
njimileka muvavoshe ngwange, tunde a simbu ino mukamona Muna Munu 
natumbama ku livoko lya cilyo lya Muka-nzili yoshe, alinakwija a mashelwa! “ 

65 A majwi awa, Muka-kukombelela Wakama watavwile vuzalo vwendi 
nakwendeka ngwendi, “Nashaula Njambi! Vikajo lalo tucishakezekela vukaleo 
vweka? Ololo vene mwalizivila kushaula kwendi a majwi endi!  

66Mwayongola vati?” Vakevo vamukumbulwile ngwavo, “Ali na mulonga, 
napande kutsa vene.” 

67 Asinoni vamujekwilile mate ku mesho, co vamupupile vimbanda 

68vendekele kuli ikeye ngwavo, “Twambulwile vuka-kwimanena, yove 
Wakuvwavesa! Tuleke iya nakupupu.” 

Petulu avyana Yesu 
(Mako 14:66-72; Luka 22:56-62; Yowano 18:15-18, 25-27) 

69Petulu watumbamane anja mu lipela omo kwezile umo mumbanda ngamba ya 
Muka-kukombelela Wakama, co wendekele kuli Petulu ngwendi, “Nove lalo 
wakele amo na Yesu wa ku Ngalileya.” 

70Oloni Petulu wavyanene ku mesho avo voshe, wakumbulwile ngwendi, “Yange 
kunjizivuka evi ulinakwendeka.” 

71Co Petulu waile ku cikolo ca mbanja. Co ngamba mukwavo wamumbanda 
wamumwene wendekele na vanalume vaje vakele kuje ngwendi, “Ikeye wakele 
amo na Yesu wa ku Nazaleta.” 

72Co lalo Petulu wavyanene nakukumbulula ngwendi, “Njilisinga ngwange 
kunjimuzivuka ou munalume! “ 

73Omo kwetile kasimbu kakandondo lika, co vaje vanalume vemanene kuyehi 
vezile, vendekele na Petulu ngwavo, “Mwa vushunga vene nove unapu umo 
wavo, omwo endekesi yove ikeyo inakujombolola! “ 

74Asinoni Petulu wendekele ngwendi, “Njilisinga ngwange njilinakumileka 
vushunga! Njambi anjihise nga kesi ngoco! Yange kunjimuzivuka ou munalume! “ 
Aje vene ndemba watambekele,  

75co Petulu wanukile lijwi lya Yesu, omo wendekele nendi ngwendi, “Simbu 
ndemba kanda atambeke, ukanjivyana visimbu vitatu.” Co watuukile anja walilile 
manene.  

Mateo 27 

Yesu vamutwala kuli Pilato 
(Mako 15:1; Luka 23:1-2, Yowano 18:28-32) 

1Alikaki mutondo-tondo vakulunu va vaka-kukombelela voshe na vakulunu 
vatumbile matumbe avo akulwisa Yesu ngeci vamutsiye.  

2Co vamukutile, co vamutwalele nakumwana kuli Pilato, nguvulu wa vaLoma.  

Kutsa kwa Yundasa 
(Vilinga vya Miluwa 1:18-19) 

3 Omo Yundasa uje wamwendele vungungu, wamwene ngeci Yesu vanamuhisa 
laja, watengulukile, co welwisile vije vimbongo vya siliva makumi atatu kuli 
vakulunu va vaka-kukombelela na ku vakulunu.  

4Wendekele ngwendi, “Njinalingi vuvi akwenda vungungu munu wakujeneka 
mulonga.” Vamukumbulwile ngwavo, “Ovyo vikajo kuli yetu? Owo mulonga 
wove! “ 

5Co Yundasa wombilile vije vimbongo mu Njuvo ya Shukulu Kalunga, co waile 
nakulishukika.  

6Oloni vakulunu va vaka-kukombelela vanonele vije vimbongo, vendekele 
ngwavo, “Evi vinapu vimbongo vya maninga, kucitava kuvyaka mu mbango ya 
mu Njuvo ya Shukulu Kalunga ngwe ku Mashiko etu.” 

7Ngecivene, valizivasanene ngeci vavilande lihya lya Muka-kushonga Vindeo, 
ngeci lipwe lyakutsinda vangenzi.  

8Ngecivene, vatumbwile lihya lije ngwavo, “Lihya lya Maninga,” kweta na ku 
litangwa lyalelo.  

9 Asinoni vilingiwe vije vyendekele Njelemiya muka-kwimanena ngwendi, 
“Vambatele vimbongo vya siliva makumi atatu, ndando ije ivayongwele vanu va 
Isalele kumulandesa nayo.  

10Co vavipangesele mukulanda lihya lya muka-kushonga vindeo, ngwe 
mwanjishikile Shukulu Kalunga.” 

Pilato ehula Yesu 
(Mako 15:2-5; Luka 23:3-5; Yowano 18:33-38) 

11Yesu wemanene ku mesho a Pilato nguvulu wa vaLoma, co wamwihwile 
ngwendi, “Yove mwene wa vaYunda ndi?” Yesu wamukumbulwile ngwendi, 
“Muunendeka mukemwo vene.” 

12Oloni omo vakulunu va vaka-kukombelela na vakulunu vamuvangelele 
kakumbulwileko nambe lijwi limo.  

13Asinoni Pilato wamwihwile ngwendi, “Kuwazivile vyuma evi vyavingi 
valinakukuvangela ndi?” 

14Oloni Yesu kamukumbulwile nambe lijwi limo, ngecivene, Nguvulu 
wakomokele manene.  

Yesu vamusompela kutsa 
(Mako 15:6-15; Luka 23:13-25; Yowano 18:39–19:16) 

15A ciwano na Ciwano ca Pasovala, nguvulu wakele na cilika cakwecela cinzinda 
uje vashakele vanu.  

16Co a simbu ije kwakele cinzinda umo watsimanene manene, lizina lyendi Yesu 
Mbalambasa.  

17Ngecivene, omo mbunga ya vanu vakungulukile, co Pilato wavehwile ngwendi, 
“Iyajo mushaka ngeci njimyeceleye? Yesu Mbalambasa nambe Yesu uje 
ivatumbula Kilistu?” 

18Omwo Pilato wazivukile ngeci vakulunu va vaYunda vanenele Yesu kuli ikeye 
omwo vakele na lifuwa.  

19Omo Pilato watumbamene a litanda lyakusompa, munakazi wendi watumine 
majwi kuli ikeye ngwendi, “Kesi ulinge cuma cimo ali munu owo wakujeneka 
mulonga, omwo njozi njinaloto ya ali ikeye inanjiyandesa manene.” 

20Vakulunu va vaka-kukombelela na vakulunu vashongangeyeye ije mbunga 
ngeci valombe Pilato ecele Mbalambasa, co Yesu vamutsiye.  

21Oloni Pilato wavehwile lalo ngwendi, “Iyajo umo akati kaava vavali imushaka 
ngeci njimyeceleye?” Vamukumbulwile ngwavo, “Mbalambasa.” 

22Pilato wavehwile ngwendi, “Vikoni njikalinga na Yesu ou ivatumbula Kilistu?” 
Co voshe vatambekele ngwavo, “Mushukike a cilindakano! “ 

23Oloni Pilato wavehwile lalo ngwendi, “Mulonga ukajo wanalingi?” Oloni 
vatambekele manene ngwavo, “Vamushukike! “ 

24 Omo Pilato wamwene ngeci nomu mwalinga vene mwai, oloni lwozi lunasa 
kushangumuka, wambatele mema, wajwelele ku mavoko endi ku mesho a 
mbunga, co wendekele ngwendi, “Yange kunjesi na mulonga a kutsa kwa munu 
ou! Ou mulonga weni vavenya.” 

25Co voshe vamukumbulwile ngwavo, “Maninga endi aije ali yetu na ali vana 
vetu! “ 

26Asinoni Pilato wecelele Mbalambasa, co wapupile Yesu makote, co wavaneneye 
ngeci vakamushukike a cilindakano.  

Mashwalale vashendumuna Yesu 
(Mako 15:16-20; Yowano 19:2-3) 

27Asinoni mashwalale va Pilato vakovelesele Yesu mu lipela lya nguvulu, co 
mbunga yoshe ya mashwalale vamuzengelekele.  

28Co vamushulwile vuzalo vwendi, co vamuzikile cikoveyo cacilaja cakuvenga.  

29Co vavindile cilongo ca minango ya mambimbo vacakele ku mutwe wendi, co 
vamwakele citi mu livoko lyendi lya cilyo, vatsikamene a mavuli ku mesho endi 
vamushendumwine ngwavo, “A vulye Mwene wa vaYunda! “ 

30Co vamujekwilile mate, co vamutambwile cije citi, vamupupisileco ku mutwe.  

31Co omo vamanesele kumushendumuna, vamushulwile cije cikoveyo, 
vamuzikile lalo vuzalo vwendi. Asinoni vamutwalele anja ngeci vakamushukike a 
cilindakano.  

Yesu vamushukika a cilindakano 
(Mako 15:21-32; Luka 23:26-43; Yowano 19:17-27) 

32Omo vakele nakuya, valiwanene na munalume umo wa ku Silene, lizina lyendi 
Simoni, co mashwalale vamusindiiye ngeci ambate cilindakano ca Yesu.  

33Co omo vetele ku mutambela umo uvatumbwile ngwavo, Ngolongota, 
kulumbunuka ngwavo, “Mutambela wa Cikola.” 

34Vaanene Yesu vinyu vyakukumbasana na nyanga ngeci anwe, oloni omo 
wavimakelele, wavyanene kuvinwa.  

35 Co omo vamushukikile a cilindakano, vatele n̄ela akulipangela vuzalo vwendi.  

36Asinoni vatumbamene asi nakumunyunga.  

37Co vasonekele mukanda wa majwi aje vamuhisile nawo, vawakele akamwa ya 
mutwe wendi ngwavo, “Ou ikeye Yesu Mwene ya vaYunda.” 

38Asinoni vashukikile lalo amo nendi vezi vavali, umo ku livoko lyendi lya cilyo, 
mukwavo ku livoko lyendi lyacimwoshwe.  

39 Co vanu vakele nakwita kuje vaningangesele mitwe yavo nakushaula Yesu,  

40 co vendekele ngwavo, “Yove wendekele ngwove ukasiwula Njuvo ya Shukulu 
Kalunga, co ukaitunga lalo a matangwa atatu! Lyamene yove vavenya nga u muna 
Njambi! Shuluka a cilindakano! “ 

41Mu ngila eyi vene vakulunu va vaka-kukombelela na valongisi va majwi a 
Lishiko na vakulunu vamushendumwine ngwavo,  

42 “Wovwele vakwavo, oloni kasa kulyovola ikeye vavenya! Kuma kesi ikeye 
mwene wa Isalele ndi? Ashuluke a cilindakano ololo, co tukamukulaela!  

43 Wakulaelele muli Njambi, co wendekele ngwendi, ‘Nji Muna Njambi.’ Asinoni 
tumoneni nga Njambi amwamena.” 

44Nameme vezi lalo vaje vavashukikile amo nendi vamushawile mu cifwa cimo.  

Kutsa kwa Yesu 
(Mako 15:33-41; Luka 23:44-49; Yowano 19:28-30) 

45Kushangumuka akati ka mutwe, kwakele lisusulungu mu lifuti lyoshe, a maola 
atatu.  

46Omo kwetile maola atatu, co Yesu watambekele na lijwi lyakama ngwendi, 
“Eloi, Eloi, lama sambakatani?” Kulumbununa ngwavo, “Njambi yange, Njambi 
yange, vikajo unanjisezela?” 

47Co vanu vamo vaje vemanene kuje, omo vazivileko vendekele ngwavo, 
“Alinakusana Elinja! “ 

48 Co aje vene umo wavo washatukile vwasi, wanonele mupelo, waujavekele mu 
vinyu vyakulula, wawakele ku shongo ya lihongo, co wamunwisile.  

49Oloni vakwavo vendekele ngwavo, “Vandamena tumone nga Elinja aija 
nakumwamena! “ 

50Co Yesu watambekele na lijwi lyakama, co wecelele mwonyo wendi.  

51 Asinoni nanga ije yakele nakujenjela mu Njuvo ya Shukulu Kalunga yatavukile 
akati, kutunda kwilu nakweta asi. Co asi ajajele na mamanya atavukile,  

52vimbumbo lalo vyashokolokele, co vaka-kujela vavangi vaje valalele muje 
vasangukile.  

53Co vatundile mu vimbumbo, co omo Yesu wasangukile ku vatsi, vaile ku 
Nganda Yakujela, kuje vanu vavangi vavamwene.  

54Omo uje mukulunu wa mashwalale na mashwalale vaje vakele amo nendi 
nakunyunga Yesu, vamwene mandunduma, na vyuma vyeka vije vyalingiwile, 
vazivile lyova manene, co vendekele ngwavo, “Mwa vushunga kuma wapwile 
Muna Njambi! “ 

55 Kuje kwakele vanakazi vavangi vakele kuje, vakele kulyala nakukengelela, vaje 
vakavele Yesu kutunda ku Ngalileya nakumukwasa.  

56Akati kavo akele Maliya Mangandalena, Maliya vaina ya Yakomba na Yosefa, na 
munakazi wa Zembendeo.  

Yesu vamutsinda 
(Mako 15:42-47; Luka 23:50-56; Yowano 19:38-42) 

57Omo vetele ku cingwezi, kwezile munalume umo wakufuka wa ku Alamatiya *, 
lizina lyendi Yosefa, ikeye lalo wapwile ndongisi ya Yesu.  

58Ikeye waile kuli Pilato nakulomba muvila wa Yesu. Asinoni Pilato washikile 
ngeci vamwanewo.  

59Ngecivene, Yosefa wambatele muvila wa Yesu, wauzengelele a nanga yaiha ya 
linyu *,  

60co waulangekele mu mbumbo yendi yaiha, ije yacokwele mu limanya. 
Wandumwinine ku cikolo limanya lyakama, co waile. 

61Maliya Mangandalena na Maliya mukwavo vatumbamene kuje, oku vanakenge 
ku mbumbo.  

Vaka-kunyunga ku mbumbo 

62Alikaki, lyapwile Litangwa Lyakuhwima, vakulunu va vaka-kukombelela na 
vaFaliseo vakungulukilile kuli Pilato,  

63 vendekele ngwavo, “Shukulu, twanuka uje muka-kukwisa omo wakele 
nakuyoya wendekele ngwendi, ‘Njikasanguka omo kuneti matangwa atatu.’ 

64Ngecivene, shika vanyunge mwamuvwa ku mbumbo, noo a litangwa 
lyamucitatu, kutewa vandongisi vendi vakaija nakumwiva vutsiki, co vakaleka 
vanu ngwavo, nasanguka ku vatsi. Co makuli akukotokela akatuvakana makuli 
akulivanga.” 

65Pilato wavalekele ngwendi, “Muli na mashwalale vaka-kunyunga, yeni 
mukanyunge mwamuvwa mbumbo.” 

66Ngecivene, vaile, co vanyungile mwamuvwa mbumbo, vaakele cisateso a 
limanya, co vasezele mashwalale kunyungako.  

Mateo 28 

Kusanguka kwa Yesu 
(Mako 16:1-10; Luka 24:1-12; Yowano 20:1-10) 

1Omo Litangwa Lyakuhwima lineti, a mungulungengu a litangwa lya Calumingo, 
Maliya Mangandalena na Maliya mukwavo vaile nakumona ku mbumbo.  

2Vwasi-vwasi kwakele mandunduma, omwo kangelo ka mwene washulukile 
mwilu, watundisile limanya, co watumbameneo.  

3Cifwa cendi cafwile ngwe muhyato, co vuzalo vwendi vwatokele to, ngwe 
memba.  

4Co vaje mashwalale vaka-kunyungako vazivile lyova nakujaja, co vatsile nzanza-
vuta.  

5Oloni uje kangelo wendekele kuli vaje vanakazi ngwendi, “Kesi muzive lyova. 
Omwo njinazivuka ngwange mushakezeka Yesu, uje ivashukikile a cilindakano.  

6Ikeye waimo muno, omwo nasanguka laja, ngwe muje mwamilekele. Ijeni 
mumone mu mwela muvamulangekele. 

7Asinoni yeni vwasi mukaleke vandongisi vendi ngweni, ‘Nasanguka laja ku vatsi, 
co nai laja ku Ngalileya kuje vene kukekwo mukamumwena! ‘ Anukeni 
vinjinamileka.” 

8Ngecivene, vwasi-vwasi vatundile ku mbumbo na lyova nakuvwaelela kwakama, 
co vashatukile nakukaleka vandongisi vendi.  

9Co Yesu waliwanene navo nakwendeka ngwendi, “Kwoloka kukale neni.” Co 
vezile nakumukwata ku mendi, co vatsikamene nakumulemesa.  

10Asinoni Yesu wendekele ngwendi, “Kesi muzive lyova. Yeni mukaleke 
vandolome vange vakaye ku Ngalileya, kukekwo vakanjimwena.” 

Vukaleo vwa vaka-kunyunga 

11Omo vaje vanakazi vatundileko, vamo mashwalale vaka-kunyunga ku mbumbo 
vaile ku nganda nakukaleka vakulunu va vaka-kukombelela vyuma vyoshe vije 
vyalingiwile kuje.  

12Co omo vakulunu va vaka-kukombelela na vakulunu vakungulukile amo 
nakutumba vutumbe vwavo, vafwetele vimbongo vyavingi kuli mashwalale,  

13vavashikile ngwavo, “Ambululeni ngweni vandongisi vendi vanezile vutsiki 
nakumwiva omo tunakele mu tulo.  

14Co nga nguvulu akazivako, tukamuzika-zika, co yeni kumukakala na cuma 
cakumishotesa mbunge lalo.” 

15Ngecivene, vaje vaka-kunyunga vatambwile vije vimbongo valingile ngwe 
muvavashikile. Co vukaleo ovu vwatsimanene akati ka vaYunda nakweta ku 
litangwa lyalelo.  

Yesu alisholola kuli vandongisi vendi 
(Mako 16:14-18; Luka 24:36-49; Yowano 20:19-23; Vilinga vya Miluwa 1:6-8) 

16 Vandongisi likumi na umo vaile ku Ngalileya, ku munkinda kuje Yesu 
wavashikile ngeci vayeko.  

17Co omo vamumwene, vamulemesele, oloni vamo vakele na vimata.  

18Co Yesu washwenyele kuyehi navo wendekele navo ngwendi, “Moko yoshe ya 
mwilu neyi ya ano asi vananjanayo.  

19 Ngecivene, yeni oni, ku miyati yoshe nakuvapwisa vandongisi vange, 
vambwitikeni mu lizina lya Tate, na Mwana, na Munzinzime Wakujela.  

20Co valongeseni kwononoka vyuma vyoshe vije vinjamishiki. Co anukeni ngweni 
njikakala neni matangwa oshe noo akukotoka kwa kaye.” 

Mako 

Mako 1 

Kwambulula kwa Yowano Muka-kumbwitika 
(Mateo 3:1-12, Luka 3:1-18; Yowano 1:19-28) 

1Evi vikevyo Vin̄anda Vyavivwa vya ali Yesu Kilistu, Muna Njambi.  

2 Ngwe mwasonekele Isaya muka-kwimanena ngwendi, “Njambi nendeka 
ngwendi, ‘Kengeni njikatuma muluwa wange kulutwe lwove uje akavwaesa ngila 
yove.’  

3 Lijwi lya umo atambeka mu mambo ngwendi, ‘Vwaeseni tapalo ya Shukulu 
Kalunga, sheveni mu ngila yendi ngeci akwitilemo! ‘ “ 

4Ngecivene, Yowano washolokele mu mambo, wakele nakumbwitika vanu 
nakwambulula ngwendi, “Tengulukeni ku vivi vyeni ngeci vamimbwitike, co 
Njambi akamisambesa ku vivi vweni.” 

5Co vanu vavangi vatundile ku lifuti lya Yundeya na ku nganda ya Yelusalema 
vezile kuli Yowano nakumutolilila. Valitavelele ku vuvi vwavo, co 
wavambwitikile mu Ndonga ya Yondau.  

6 Yowano wazalele vuzalo vwa maaka a kamelo, na mwiva wa cipapa mu mbunda 
yendi, co walile vimbimba mikumbi na vuki.  

7Co wambulwile kuli vanu ngwendi, “Munu ou alinakwija munima yange wakama 
kutuvakana yange. Kunjapandele nameme kutsikama nakuzitula mikole ya a 
vin̄aku vyendi embwe.  

8Yange njimimbwitika mu mema, oloni ikeye akamimbwitika mu Munzinzime 
Wakujela.” 

Kumbwitika na vyeseko vya Yesu 
(Mateo 3:13–4:11; Luka 3:21-22, 4:1-13) 

9A matangwa aje vene Yesu watundile ku Nazaleta mu lifuti lya Ngalileya, co 
Yowano wamumbwitikile mu Ndonga ya Yondau.  

10Co vwasi-vwasi omo watumukile mu mema, wamwene lilu linashokoloka, co 
Munzinzime watundile mwilu watongamene ali ikeye ngwe katela.  

11 Co mwilu mwatundile lijwi ngwalyo, “Yove u Munange injazema. 
Njilinakuvwaelela ali yove.” 

12Aje vene Munzinzime wamutwalele mu mambo,  

13muje mwakakele matangwa makumi awana, nakumweseka kuli Satana. Co 
wakele amo na tusitu kuje, oloni tungelo vezile nakumukwasa.  

Yesu asana vaka-kujevela visi vawana 
(Mateo 4:12-22; Luka 4:14-15, 5:1-11) 



1750 

©The Bible Society of Zambia, 2006. 

 

14Omo Yowano vanamwaka laja mu kamenga, Yesu waile ku Ngalileya 
nakwambulula Vin̄anda Vyavivwa vya Njambi.  

15 Wendekele ngwendi, “Simbu yaivwa ineete, co Vumwene vwa Njambi vuli 
muyehi! Tengulukeni mu vimbunge vyeni ngeci mutunde ku vuvi, co kulaeleni ku 
Vin̄anda Vyavivwa! “ 

16Omo Yesu wakele nakushwangesa Lishali lya Ngalileya, wamwene vandolome 
vavali vaka-kujevela visi, Simoni na ndolome yendi Anduleo, vakele nakutsiya 
visi mu lishali a linimbwa. 

17Yesu wendekele kuli vakevo ngwendi, “Njikaveni, co njikamipwisa vaka-
kujevela vanu.” 

18Co vwasi-vwasi vasezele manimbwa avo, co vakavele Yesu.  

19Omo washwenyeseleko wamwene lalo vandolome vavali, Yakomba na Yowano, 
vana va Zembendeo. Vakele mu vwato nakutungulula manimbwa avo.  

20Co omo Yesu wavamwene, wavasanene, co vasezele ishavo Zembendeo mu 
vwato amo na vaje vanu vaka-vipangi, co vakavele Yesu.  

Munalume muka-munzinzime wakujwala 
(Luka 4:31-37) 

21Co Yesu na vandongisi vendi vezile mu nganda ya Kapenauma, co a Litangwa 
Lyakuhwima Yesu wakovelele mu sinangonge washangumukile kulongesa.  

22Co vanu vaje vamuzivile vakomokele manene kulongesa kwendi, omwo ikeye 
kalifwile ngwe valongisi va majwi a Lishiko, oloni ikeye walongesele na moko.  

23Aje vene munalume umo wakele na munzinzime wakujwala wakovelele mu 
sinangonge watambekele ngwendi,  

24 “Ushaka kulinga vika netu, yove Yesu wa ku Nazaleta? Kuma unaija kuno 
nakutunyongesa ndi? Njakuzivuka, yove wapwa u muluwa wakujela wa Njambi! “ 

25Asinoni Yesu washikile uje munzinzime ngwendi, “Oloka kuluu, co tunda muli 
munu ou! “ 

26Co uje munzinzime wakujwala wapindisile uje munalume manene, 
watambekele manene, co watundile muli ikeye.  

27Co vanu voshe valikomokelele manene vashangumukile kulyendekesa umo na 
mukwavo ngwavo, “Vika evi? Oku kunapu kulongesa kwakuhwa ndi? Munu ou ali 
na moko yakushika minzinzime yakujwala, co ikeyo imwononoka! “ 

28Co aje vene lutsimo lwa Yesu lwashandokelele mu lifuti lya Ngalileya mwoshe.  

Yesu akangwisa vanu vavangi 
(Mateo 8:14-17; Luka 4:38-41) 

29Co Yesu na vandongisi vendi, amo na Yakomba na Yowano, vatuukile mu 
sinangonge vaile ku njuvo ya Simoni na Anduleo.  

30Vainamweno ya Simoni vavinjile lisika-sika valalele a vulili, co omo Yesu wetele 
kuje vamulekele vya ali vainamweno ya Simoni.  

31Co waileko, wamukwatele ku livoko, wamwindwile. Co lisika-sika 
lyamutundile, co washangumukile kuvapangela.  

32Ku cingwezi akulauka kwa litangwa, vanu vanenele kuli Yesu voshe vaka-
kuvinja na vaje vakele na minzinzime yakujwala.  

33Co vanu voshe va mu nganda vakungulukilile ku njuvo ya Petulu.  

34Co Yesu wakangwisile vavangi vaje vakele nakuvinja mishongo yakuliseza-seza, 
co watundisile lalo minzinzime yakujwala yaingi. Co katavele minzinzime 
yakujwala yendeke cuma cimo, omwo ikeyo yamuzivukile.  

Yesu ambulula mu Ngalileya 
(Luka 4:42-44) 

35Co alikaki mutondo-tondo, simbu kanda kukye, Yesu wendukile, co watuukile 
mu njuvo. Waile mu mambo endi lika nakulombela.  

36Oloni Simoni na vasamba vendi vaile nakumushakezeka,  

37co omo vamuwanene, vendekele ngwavo, “Vanu voshe valinakukushakezeka.” 

38Oloni Yesu wavakumbulwile ngwendi, “Tunapande kuya kulutwe ku membo 
akwavo akwatako. Njinapande kwambulula kuli vakevo lalo, omwo evi vikevyo 
vinjezilile.” 

39 Ngecivene, wetile mu Ngalileya mwoshe, wambulwile mu masinangonge 
nakutundisa minzinzime yakujwala.  

Yesu akangwisa muka-mbumba 
(Mateo 8:1-4; Luka 5:12-16) 

40Co munu umo wakele nakuyanda na mushongo wa mbumba wezile kuli Yesu, 
watsikamene ku mesho endi, co wamulambelelele ngwendi, “Shukulu, nga 
mushaka, mwasa kunjijelesa.” 

41Yesu wamuzivilile mema ku mbunge, co wolwele livoko lyendi, wamukwatele, 
wendekele ngwendi, “Njishaka, jela! “ 

42Co aje vene mbumba yamutundile, co wajelele.  

43Asinoni Yesu wamusin̄ikile, co aje vene wamutumine kweka,  

44 wendekele kuli ikeye ngwendi, “Kesi ulekeko munu umo a cuma eci embwe. 
Oloni ya ukalisholole kuli muka-kukombelela akakwilule, asinoni ukakombelele 
n̄ombelo ije yashikile Mosesa, ngweci voshe vakazivuke ngwavo 
vanakukangwisa.” 

45Oloni uje munalume waile, co washangumukile kushandola ije n̄anda kwoshe-
ikwoshe. Mwa vushunga vene, wambulwile manene ngeci Yesu kasele kuya mu 
nganda citona-mesho. Oloni wakele kwendi lika, co vanu vezile kuli lkeye 
vatundile kwoshe-ikwoshe.  

Mako 2 

Yesu akangwisa muka-kayekele 
(Mateo 9:1-8; Luka 5:17-26) 

1Co omo kwetile lika matangwa amandondo Yesu welukile ku Kapenauma, co 
muzimbu washandokele ngwavo ali kwimbo.  

2Ngecivene, vanu vavangi vezile vakungulukilile kuje amolika ngeci kukwakele 
mwela wai, nameme ku cikolo ca njuvo. Co Yesu wambulwile lijwi kuli vakevo 

3co vanalume vawana vezile, vanenele munalume muka-kayekele kuli Yesu.  

4Co omo mbunga ya vanu, kuvasele kwetesa uje munalume kuli Yesu. 
Vajambunwine akamwa ya njuvo muje mwakele Yesu, co omwo vatuvile 
mbengwa, vasoselele uje munu asi aje ashungamene Yesu, oku anga nalala a 
linala.  

5Co omo Yesu wamwene kukulaela kwavo, wendekele kuli uje munalume muka-
kayekele ngwendi, “Munange, vivi vyove vanavisambesa.” 

6Vamo valongisi va majwi a Lishiko vatumbamene kuje vendekele akati kavo 
ngwavo, 

7 “Omwo vikajo nakaluka kwendeka ngeci? Oku kunapu kushaula Njambi! Njambi 
lika ikeye muka-kusambesa vivi! “ 

8Co aje vene Yesu wazivukile viyongola vyavo, ngeci wavehwile ngwendi, “Vikajo 
mulinakuyongwela vyuma vyangacije?  

9Cacasi cika, kwendeka kuli ou munalume muka-kayekele ngwange, ‘Vivi vyove 
vanavisambesa, ‘ nambe kwendeka ngwange, ‘Katuka, ambata linala lyove 
wende? ‘ 

10Oloni njimimwesa ngeci muzivuke ngweni kuma Muna Munu ali na moko ano 
asi yakusambesa vivi.” Ngecivene, wendekele kuli uje muka-kayekele ngwendi, 

11 “Njikuleka ngwange, katuka, ambata linala lyove, ya kwimbo lyove! “ 

12Omo voshe vakele nakukengelela, uje munalume wakatukile, wambatele linala 
lyendi, co watuukile vwasi. Co voshe valikomokelele, co vashangazalele Njambi, 
vendekele ngwavo, “Kanda tumone vyuma vyakufwa ngacije! “ 

Yesu asana Levi 
(Mateo 9:9-13; Luka 5:27-32) 

13Yesu welukile lalo ku kenge ya lishali lya Ngalileya. Co mbunga ya vanu vezile 
kuli ikeye, co washangumukile kuvalongesa.  

14Co omo watundile ku mutambela uje, co wamwene muka-kutambula lisimu, 
Levi muna Alufeya, natumbama mu njuvo yendi muje mwakutambwila lisimu. Co 
Yesu wendekele kuli ikeye ngwendi, “Njikave.” Co Levi wakatukile wamukavele.  

15Co munima yevi Yesu wakele nakulya ku mesa mu njuvo ya Levi. Vaka-
kutambula lisimu vavangi na vaka-vuvi, vakavele Yesu, co vavangi vatumbamene 
amo na Yesu na vandongisi vendi ku mesa.  

16Co vamo valongisi va majwi a Lishiko, vaje vapwile va Faliseo, omo vamwene 
Yesu alinakulya na vaka-vuvi na vaka-kutambula lisimu, ngecivene, vehwile 
vandongisi vendi ngwavo, “Omwo vikajo alinakulya amo na vaka-kutambula 
lisimu na vaka-vuvi?” 

17Co omo Yesu wazivileko, wendekele navo ngwendi, “Vakangule kuvesi kusetela 
cimbanda embwe, kuvanga vaka-kuvinja lika. Yange kunjezile mukusana vanu 
vaje vanalimono vakevo vavenya ngwavo vaka-vushunga, oloni vanu vaje vaka-
vuvi.” 

Cihula ca a kulikela kulya 
(Mateo 9:14-17; Luka 5:33-39) 

18Simbu imo vandongisi va Yowano Muka-kumbwitika na vaFaliseo valikelele 
kulya. Co vanu vamo vezile kuli Yesu nakumwihula ngwavo, “Omwo vikajo 
vandongisi va Yowano Muka-kumbwitika na vandongisi va vaFaliseo vakalikela 
kulya, oloni vandongisi vove kuvesi kulikela?” 

19Co Yesu wavakumbulwile ngwendi, “Kuma yeni mukengelela vangenzi ku 
ciwano ca vulo ngeci vaye na njala ndi? Mwa vushunga vene embwe! Omo 
vavenya vulo acili navo amo, kuvapandele kulinga ngacije.  

20Oloni litangwa likaija omo vakatundisa vavenya vulo akati kavo, asinoni 
vakalikela kulya.  

21 “Naumo wai atongela citopeko ca nanga yaiha a kazaku kalaja, omwo cije 
citopeko caciha citavula nanga yalaja, co cikaseza mbengwa yakama.  

22Nameme ngoco kuvesi kulongela vinyu vyaviha mu vinjeke vya vilambu vyalaja 
embwe, nga valingamo, vije vinjeke vya vilambu vikatuvika, co vinyu viitikila 
mwangoco. Oloni vinyu vyaviha vavilongela mu vinjeke vya vilambu vyaviha.” 

Cihula ca a Litangwa Lyakuhwima 
(Mateo 12:1-8; Luka 6:1-5) 

23 Yesu wakele nakwita mu mahya a tiliku a Litangwa Lyakuhwima. Co 
vandongisi vendi vendele amo nendi, vashangumukile kushutozola mitwe ya 
tiliku.  

24Ngecivene, vaFaliseo vendekele kuli Yesu ngwavo, “Kenga, omwo vikajo 
vandongsi vove valinakulinga evi kuvesi kulinga a Litangwa Lyakuhwima! “ 

25 Co Yesu wavakumbulwile ngwendi, “Kuma kanda mulave vije vyalingile 
Ndaviti omo wajenekele vyakulya ndi? Ikeye na vanu vendi vakele na njala.  

26 Ngecivene, wakovelele mu Njuvo ya Shukulu Kalunga nakulya aje makende 
avakombelelele kuli Njambi. Eci calingiwile omo Aviyatale wapwile Muka-
kukombelela Wakama. Ngwe ku Lishiko lyetu, kuvanga vaka-kukombelela kuli 
Njambi lika vakevo vanapande kulya makende awa, oloni Ndaviti waalile, co 
waaneneko lalo vanu vendi.” 

27Co Yesu wamanesele ngwendi, “Litangwa Lyakuhwima valipangele omwo 
munu, kesi munu ivatangelele Litangwa Lyakuhwima.  

28Ngecivene, Muna munu ikeye Mwene nameme a Litangwa Lyakuhwima.” 

Mako 3 

Munalume wakusekwa livoko 
(Mateo 12:9-14; Luka 6:6-11) 

1Asinoni Yesu welukile lalo ku sinangonge, co kuje kwakele munalume umo 
wakusekwa livoko.  

2Co kuje kwakele vanu vamo vashakele kashwilo ali Yesu ngeci vamuwaneneo 
mulonga, ngecivene, vamukengele shwii ngeci vamone nga ikeye akangwisa uje 
munu a Litangwa Lyakuhwima.  

3Co Yesu wendekele kuli uje munalume wakusekwa livoko ngwendi, “Ija kuno 
kulutwe.” 

4Asinoni wehwile vanu ngwendi, “Cuma muka vanatutavesa ku Lishiko lyetu 
kucilinga a Litangwa Lyakuhwima? Kukwasa nambe kuvulumuna? Kwamena 
mwonyo wa munu nambe kuunyongesa?” Oloni volokele kuluu.  

5Co Yesu waluvalele omo wavakengele, oloni a simbu ije vene wazivile manene 
vusiwa omwo vakevo, omwo vakaluwisile vimbunge vyavo. Asinoni wendekele 
kuli uje munalume ngwendi, “Olola livoko lyove.” Wolwele livoko lyendi, co 
lyakangukile.  

6Ngecivene, vaFaliseo vatuukile mu sinangonge, co valikungulwile vwasi-vwasi 
na vaka-munga ya Helonde, co vatumbile vutumbe vwakutsiya Yesu.  

Mbunga ya vanu ku lishali 

7Yesu na vandongisi vendi vaile ku Lishali lya Ngalileya, co mbunga yakama ya 
vanu vamukavele. Vatundile ku Ngalileya, veka lalo vatundile ku Yundeya,  

8co veka lalo vatundile ku Yelusalema, veka lalo vatundile ku lifuti lya ku 
Indumeya, veka lalo vatundile ku lifuti lya musambwa ya Yondau, co vakwavo 
lalo vatundile ku mafuti aje azengelekele ku vinganda vya Tile na Sindone. Vanu 
voshe ava vezile kuli Yesu omwo vazivile vyuma vije vyakele nakulinga.  

9 Co mbunga ya vanu yapwile yakama manene ngeci Yesu walekele vandongisi 
vendi vamuvwaesele cimweja vwato, ngeci vanu kesi vamusindakane.  

10Ikeye wakangwisile vanu vavangi, co voshe vaka-kuvinja vakele nakulinakozola 
mukushwenya kuli ikeye ngeci vamukwate.  

11Co omo vanu vaje vakele na minzinzime yakujwala vamumwene, vawililile asi 
ku mesho endi nakutambeka ngwavo, “Yove u Muna Njambi! “ 

12Co Yesu wasin̄ikile manene minzinzime yakujwala kesi valeke munu umo ngeci 
ikeye napu iya.  

Yesu aangula miluwa likumi na vavali 
(Mateo 10:1-4; Luka 6:12-16) 

13Asinoni Yesu walamatele a lilundu, co wasanene vaje vanu vashakele ikeye 
vavenya. Vezile kuli ikeye,  

14co waangwile likumi na vavali, vaje vatumbwile miluwa wavalekele ngwendi, 
“Yange njinamyangula ngeci mukale amo nange. Njikamituma lalo 
nakwambulula, 

15co mukakala na moko yakutundisa minzinzime yakujwala.” 

16Ava vakevo likumi na vavali vaje vaangwile, Simoni (uje Yesu wamulukile lizina 
lya Petulu),  

17Yakomba na ndolome yendi Yowano, vana va Zembendeo (vaje Yesu 
wavalukile lizina lya Mboanengesi, nkumbu yalyo ngwavo “Vanalume va 
cililimo”),  

18Anduleo, na Filipu, na Mbatolomeo, na Mateo, na Tomasi, na Yakomba muna 
Alufeya, na Tandeo, na Simoni ikeye Zelote, “Kukakateya” 

19na Yundasa Isikalyote uje wendele Yesu vungungu.  

Yesu na Mbelezembulu 
(Mateo 12:22-32; Luka 11:14-23, 12:10) 

20Asinoni Yesu waile kwimbo. Co lalo mbunga yakama yalikungulwile ngeci Yesu 
na vandongisi vendi kuvakele na simbu yakulya.  

21Co omo naanga yendi vazivile a vyuma evi, vaile nakumusetela, omwo vanu 
vakele nakwendeka ngwavo, “Nazaluka! “ 

22 Co vamo valongisi va majwi a Lishiko vaje vatundile ku Yelusalema vendekele 
ngwavo, “Ali na Mbelezembulu! Mwene ya minzinzime yakujwala ikeye 
namwana nzili yakutundisa minzinzime yakujwala.” 

23Ngecivene, Yesu wavasanene vaije kuli ikeye, co wendekele kuli vakevo na 
visimo ngwendi, “Vati Satana asa kutundisa Satana?  

24Nga vumwene vulyangunuka mu vimunga vije vililwisa akati kavyo, vumwene 
vuje vukanyonga.  

25Nga naanga ilyangunuka mu vimunga vije vililwisa akati kavyo, naanga ije 
ikanyonga.  

26Ngecivene, nga vumwene vwa Satana vulyangunuka mu vimunga, kuvwasa 
kwishwala, oloni vukawa nakweta kukunyonga kwavwo.  

27 “Naumo wai asa kukovela mu njuvo ya muka-nzili nakupukula vufuko vwendi 
kuvanga alivange kukuta uje muka-nzili, asinoni akapukula vya mu njuvo yendi.  

28 “Mwa vushunga njimileka ngwange, vivi vyoshe na kushaula kwoshe 
vakavisambesa. 

29Oloni uje ashaula Munzinzime Wakujela kuvakamusambesa nalumo lwai, 
omwo nalingi vuvi vwa ku myaka yoshe.”  

(30 Yesu wendekele evi omwo vamo vanu vakele nakwendeka ngwavo, “Ali na 
munzinzime wakujwala.”) 

Vaina ya Yesu na vandolome vendi 
(Mateo 12:46-50; Luka 8:19-21) 

31Asinoni vaina ya Yesu na vandolome vendi vezile. Co vemanene anja, co 
vatumine lijwi nakumusana.  

32Co mbunga ya vanu vatumbamene kuje vazengelekele Yesu, co vendekele kuli 
ikeye ngwavo, “Kenga, vanyoko na vandolome vove na vandokazi vove vanemana 
anja vashaka kwendeka nove.” 

33Co Yesu wavakumbulwile ngwendi, “Vanana veyajo? Na vandolome vange 
veyajo?” 

34Wakengele kuli vanu vaje vatumbamene kuje nakumuzengeleka, wendekele 
ngwendi, “Kengeni! Ava vakevo vanana na vandolome vange!  

35Woshe uje alinga cizango ca Njambi ikeye vene napu ndolome yange, na 
ndokazi yange, na vanana.” 

Mako 4 

Cisimo ca muka-kukuva 
(Mateo 13:1-9; Luka 8:4-8) 

1 Yesu washangumukile lalo kulongesa vanu ku kenge ya Lishali lya Ngalileya. Co 
mbunga yakama vakungulukile kuli ikeye nakumuzengeleka, ngecivene, 
wakovelele mu vwato nakutumbamamo. Vwato vwakele mu lishali alyala 
kamandondo, co vanu vemanene a nunda ku kenge ya mema.  

2Co wavalongesele vyuma vyavingi na visimo ngwendi,  

3 “Tolilileni! Kwakele munalume umo waile nakukuva mbuto.  

4Co omo wakele nakukuva vimbuto mu lihya, vimo vyawililile kumukulo wa 
ngila, co tuzila vezile nakuvilya.  

5Vimbuto vikwavo vyawililile a mamanya aje kwaakele livu lyalingi. Co vwasi-
vwasi vije vimbuto vyashangumukile kumena, omwo kwaakele livu lyalingi.  

6Co omo litangwa lyatuukile, nakutwa litanya, co vije vimbuto vyajujwamene, 
omwo mizi yavyo kuyakovelele manene mu livu, co vije vimbuto vyomine vwasi 
cau.  

7Vimbuto vikwavo vyawililile mukati ka mambimbo, co aje mambimbo akulile 
avitivile, co vije vimbuto kuvyemine.  

8Oloni vimbuto vikwavo vyawililile ku livu lya vwilo, vyamenene, vyakolele, co 
vyemine, vimo vyemine vimbuto makumi atatu, vikwavo vyemine vimbuto 
makumi atanu na limo, co vikwavo vyemine vimbuto 100.” 

9Co Yesu wamanesele kwendeka ngwendi, “Uje woshe ali na matwi, azive! “ 

Vutumbe vwa visimo 
(Mateo 13:10-17; Luka 8:9-10) 

10Omo Yesu wakele endi lika, vamo vaje vazivile vyendekele, na vandongisi vendi 
vezile kuli ikeye vamwihwile avalumbunwine vije visimo.  

11Co Yesu wavakumbulwile ngwendi, “Yeni vanamyana kuzivuka vyuma vya 
Vumwene vwa Njambi, oloni kuli ava vali anja, vakaziva muvinalumbunukila 
vyuma vyoshe kuvanga na visimo,  

12 ngecivene, ‘Kumona vamona, oloni kuvakamonesesa, co kuziva vaziva, oloni 
kuvazivisisa. Omwo nga valingamo, vakatengulukila kuli Njambi, co 
akavasambesa! ‘ “ 

Yesu alumbununa cisimo ca muka-kukuva 
(Mateo 13:18-23; Luka 8:11-15) 

13Asinoni Yesu wavehwile ngwendi, “Kuma kumwazivukile mucalumbunukila 
cisimo eci ndi? Vatijo mwasa kuzivisisa visimo vikwavo?  

14Muka-kukuva akuva lijwi lya Njambi.  

15Co vanu vamo vanapu ngwe vimbuto vije vyawililile kumukulo wa ngila, vwasi-
vwasi omo vakevo vaziva lijwi, co Satana aija nakulitundisa.  

16Co lalo vanu vamo vanapu ngwe vimbuto vije vyawililile a mamanya. Omo 
vakevo vaziva lijwi, co valitambula vwasi-vwasi nakuvwaelela.  

17Co kulyesi na mizi muli vakevo, co kuvasa kwishwala embwe. Ngecivene, omo 
tuyando nambe mapakeso vija omwo lijwi, aje vene veluka munima.  

18Co vanu vamo lalo vanapu ngwe vimbuto vakuvile mukati ka mambimbo. Ava 
vakevo vaziva lijwi,  

19oloni akulishoshomwena kwa ano asi, nakuzema vufuko, na vyeka lalo vyavingi 
vya mashungu akuliseza-seza vivazengeleka vitinikisa lijwi, co kuvasa kwima 
vushuka.  

20Oloni vanu vamo vanapu ngwe vimbuto vije vyawililile ku livu lya vwilo. 
Vakevo vaje vaziva lijwi, nakulitambula, co vaima vushuka, vimo makumi atatu, 
vikwavo makumi atanu na limo, co vikwavo 100.” 

Ndeya ya mwisi ya lyendeko 
(Luka 8:16-18) 

21 Co Yesu wendekele lalo ngwendi, “Kuma umo asa kwambata ndeya, co ayaka 
mwisi ya lyendeko nambe mwisi ya vulili ndi? Kuma kakayaka a citumbikilo ca 
vindeya ndi?  

22 Omwo kukwesi cuma cakushweka kuvanga cisholoke, co cuma coshe 
cakufwika kuvanga cifukuke. 

23Uje woshe ali na matwi, azive! “ 

24 Co lalo wendekele kuli vakevo ngwendi, “Tolilileni kuli evi mulinakuziva! 
Mashiko aje vene mukasompo nawo vakweni akewo lalo Njambi akamisompa 
nawo, oloni yeni vakamiwezelelako.  

25 Omwo uje ali na vyuma vakamuwezelelako lalo, co uje kesi navyo 
vakamunyeka nameme vyuma vyavindondo vije alinavyo.” 

Cisimo ca mbuto yakumena 

26Co Yesu wendekele lalo ngwendi, “Vumwene vwa Njambi vunalifu ngwe munu 
wakuvile mbuto mu lihya lyendi.  

27Co ku vutsiki walalele tulo, co wendukile mutondo, co vimbuto vije vyakunine 
vyamenene nakukola. Oloni uje munu kazivukile muvyakolelele.  

28Livu likelyo lyakolesele vimbuto nakwima vushuka, akulivanga kwamenene 
chishati, asinoni mutwe, co akukotoka mutwe wakele na vinona.  

29 Oloni omo vimbuto vyahile, uje munu ashangumuka kuteja, omwo simbu 
yakuteja inete.” 

Cisimo ca mbuto ya musalata 
(Mateo 13:31-32, 34; Luka 13:18-19) 

30Co Yesu wehwile ngwendi, “Vumwene vwa Njambi tukavwesekesa na vika? 
Nambe tukavulumbununa na cisimo muka?  

31Vunalifu ngwe munu anona kanona kamo ka mbuto ya musalata, kakeko kapwa 
kakandondo manene muno mu kaye, co wakakunine.  

32Oloni omo kwita lika kasimbu kakandondo, co kakola kapwa muti wakama 
kutuvakana miti yoshe. Co ukala na minango yakama, ngecivene, tuzila vaija 
nakutungilako mashwa avo.” 

33Yesu wambulwile lijwi lyendi kuli vanu, wapangesele visimo vyavingi 
vyakufwa ngwe evi, ikeye wavalongesele ngeci vase kuzivisisa.  

34Ikeye kendekele navo ngoco kuvanga na visimo, oloni omo wakele endi lika na 
vandongisi vendi, walumbunwine vyuma vyoshe kuli vakevo.  

Yesu olwesa lihunzi lyakama 
(Mateo 8:23-27; Luka 8:22-25) 

35A litangwa lije vene ku cingwezi Yesu wendekele kuli vandongisi vendi 
ngwendi, “Tujavukeni tuye musambwa ya lishali.” 

36Ngecivene, vasezele mbunga ya vanu, vandongisi vendi vakovelele muje mu 
vwato vwakovelele Yesu, co waile amo navo. Mato akwavo akele kuje.  

37Co kwahuwile lihunzi lyakama manene na mankimba ashangumukile kukovela 
mu vwato, ngecivene, vwato vwashakele kushula na mema.  

38Oloni Yesu wakele ku litusi lya kunima, nalala tulo nasindamena mutwe wendi 
a musato. Co vandongisi vamukasumwine vendekele kuli ikeye ngwavo, 
“Mulongisi, kuma yove kuwazivukile ngwove tutsa ndi?” 

39Co Yesu wemanene washikile lihunzi ngwendi, “Oloka kuluu! “ Co lalo washikile 
mankimba ngwendi, “Kukale kulendama kuluu! “ Co lihunzi lyemanene, co 
kwolokele kuluu. 

40Asinoni Yesu wendekele kuli vandongisi vendi ngwendi, “Omwo vikajo muli na 
lyova lyangacije? Kuma kumwakulaelele ndi?” 

41Oloni vakele na lyova lyakama, co valihozwele umo na mukwavo ngwavo, 
“Munu wakufwa vatijo ou? Uje nameme lihunzi na mankimba vimwononoka! “ 

Mako 5 

Yesu akangwisa munalume wa minzinzime yakujwala 
(Mateo 8:28-34; Luka 8:26-39) 

1Yesu na vandongisi vendi vezile musambwa ya Lishali lya Ngalileya mu lifuti lya 
Ngelasa. 

2Co omo Yesu watundile mu vwato, waliwanene na munalume umo watundile ku 
viilo. Uje munalume wakele na munzinzime wakujwala,  

3co wakele mukati ka viilo. Co munu naumo wai wasele kumukuta nameme na 
malyenge,  

4Omwo visimbu vyavingi vakutile mendi endi na tukunju, co mavoko endi 
vawakutile na malyenge, oloni visimbu vyoshe wakele nakuvatozola malyenge 
nakupokozola tukunju poko-poko. Co wakele manene na nzili, co naumo wai 
wasele kumwononwesa.  

5Mutanya na vutsiki wakele nakwendangana mukati ka viilo na mu malundu, co 
wakele nakukangoka manene nakulilengozola ikeye vavenya na mamanya.  

6Co omo wakele alyala wamwene Yesu, ngecivene, washatukile, watsikamene a 
mavuli ku mesho endi,  

7co wakangokele na lijwi lyakama ngwendi, “Vika ushaka kulinga nange ove 
Yesu, Muna Njambi wa Akamwa ya Vyoshe? Omwo a lizina lya Njambi, 
njikulomba ngwange, kesi unjihise embwe! “ 

(8Ou munalume wendekele evi omwo Yesu wendekele kuli ikeye ngwendi, “Ove 
munzinzime wakujwala, tunda muli munu ou! “) 

9Ngecivene, Yesu wamwihwile ngwendi, “Lizina lyove yove iya?” Ikeye 
wamukumbulwile ngwendi, “Lizina lyange yange ‘Mbunga’ omwo twapwa 
tuvavangi! “ 

10Co walombele manene Yesu ngeci kesi ashekele ije minzinzime yakujwala anja 
ya lifuti lije.  

11Kuje kwakele vutanga vwakama vwa vingulu vakele nakulya kumukulo wa 
lilundu.  

12Co ije minzinzime yakujwala yalombele Yesu ngwayo, “Tutume ku vingulu, 
tukakovele muli vakevo.” 

13Ngecivene, waitavele, co ije minzinzime yakujwala yatundile muli uje munu, co 
yakakovelele mu vutanga vwa vingulu. Co vutanga vwoshe vwa vingulu vapwile 
2, 000, vwashatukilile mu lishali, co vwanyongelelemo.  

14Vanu vaka-kunyunga vingulu vashatukilile ku nganda vakambulwile vin̄anda 
vyoshe kuje na kuli vaka-kulima. Co vanu vaileko nakukamona vije vyalingiwile,  

15co omo vezile kuli Yesu, co vamwene munalume uje wakele na mbunga ya 
minzinzime yakujwala natumbama kuje, nazala mwamuvwa nalikongomeka, co 
voshe vakele na lyova.  

16Co vaje vamwene vije vyalingile vambulwile kuli vanu vije vyalingiwile kuli uje 
munalume muka-minzinzime yakujwala, na kuli vingulu.  

17Ngecivene, valombele Yesu atunde mu lifuti lyavo.  

18Co omo Yesu wakovelele mu vwato, uje munalume wakele na minzinzime 
yakujwala wamulambelelele ngwendi, “Njitave njiye amo nove! “ 

19Oloni Yesu kamutavele embwe. Wamulekele ngwendi, “Iluka kwimbo kuli 
vavushoko vwove ngeci ukavaleke evi vyanakulingila Mwene na muje 
mwanakuzivilako mema ku mbunge.” 

20Ngecivene, uje munalume wetile mu Vinganda Likumi, nakuvaleka vije 
vyamulingilile Yesu. Co voshe vavizivile valikomokelele.  

Muna Njailosi wa mumbanda na munakazi uje wakwatele ku cikoveyo ca Yesu 
(Mateo 9:18-26; Luka 8:40-56) 

21Co omo Yesu wajavukilile lalo musambwa ya lishali ku mutambela ukwavo. 
Kuje ku kenge ya lishali kwakele mbunga yakama yamuzengelekele.  

22Asinoni kwezile Njailosi, ntwama wa sinangonge, co omo wamwene Yesu, 
watsikamene ku myanja ya Yesu,  

23co wamulambelelele manene na kasingimiko ngwendi, “Munange 
wamundondo wa munakazi alinakuvinja manene. Tuye ukamukambeke mavoko, 
ngecivene, akakanguke! “ 

24Co Yesu waile amo nendi. Ngecivene, vanu vavangi vaile amo na Yesu, co ije 
mbunga yamuzengelekele noku-noku.  

25Co kwakele munakazi umo wakele na mushongo wakukomokesa wakwita 
maninga myaka likumi na ivali,  

26co vimbanda vavangi vamusakele. Washandwele vimbongo vyendi vyavingi, 
oloni nameme ngoco kakangukile, mushongo wahyanene manene.  

27Ikeye wazivile lutsimo lwa Yesu, co wezile munima ya mbunga ya vanu,  

28omwo wendekele mu mbunge yendi ngwendi, “Nga njikwata lika ku 
mukundwilo wa cikoveyo cendi, njikanguka.” 

29Co omo wakwatele ku mukundwilo wa cikoveyo ca Yesu, aje vene maninga 
omine cau, co wazivile mu muvila wendi ngeci nakanguka ku mushongo wendi.  

30Co Yesu wazivukile ngeci nzili inamutundu mu muvila wendi, watengulukilile 
ku mbunga, co wehwile ngwendi, “Iya nakwata ku cikoveyo cange?” 

31Co vandongisi vendi vamukumbulwile ngwavo, “Unamono vanu muvali 
nakukuzengeleka? Co wihula vati ngwove iya nanjikwata?” 

32Oloni Yesu wakengezekele amone iya namukwata.  

33Oloni uje munakazi wazivukile vije vyalingiwile kuli ikeye, wezile nakujaja na 
lyova, co wawililile ku myanja ya Yesu, co wamulekele vushunga vwoshe.  

34Yesu wendekele kuli ikeye ngwendi, “Munange, kukulaela kwove 
kunakukangwisa. Ya mu kwoloka, co kanguka ku mushongo wove.” 

35Omo Yesu acili nakwendeka evi, vamo miluwa vezile vatundile ku njuvo ya 
Njailosi, vamulekele ngwavo, “Munove natsi. Vikajo upakesela Mulongisi?” 

36Oloni Yesu kombileko mbunge ku lijwi lije livendekele, oloni walekele Njailosi 
ngwendi, “Kesi uzive lyova, kulaela lika.” 

37Co katavesele munu weka kuya amo nendi kuvanga lika Petulu na Yakomba na 
shongo yendi Yowano.  

38Omo Yesu wetele ku njuvo ya Njailosi, wamwene vitanga, co wazivile kulila 
kwakama nakukangoka.  

39Co omo wakovelele mu njuvo, wendekele kuli vakevo ngwendi, “Omwo vikajo 
mulingila muyoyo ngeci? Omwo vika mulinakulilila ngeci? Ou mwanike katsile 
embwe, oloni nalala lika tulo! “ 

40Co vanu voshe vamujolele, oloni voshe wavashekelele anja, co wakovelelemo 
lika na ishe ya mwanike na vaina na vandongisi vendi vatatu, co vakovelele ku 
mulili kuje kwalalele uje mwanike.  

41Ikeye wakwatele ku livoko lya uje mwanike, co wendekele kuli ikeye ngwendi, 
“Talita kumi,” kulumbununa ngwavo, “Mwanike wa munakazi, njikuleka 
ngwange induka! “ 

42Co aje vene wendukile, co washangumukile kwenda. (Wakele na myaka likumi 
na ivali. ) Omo evi vyalingiwile, valikomokelele manene.  

43Oloni Yesu wavasin̄ikile manene ngwendi kesi valekeko munu umo, co 
wavalekele ngwendi, “Mwaneni vyakulya alye.” 

Mako 6 

Yesu vamuvyana ku Nazaleta 
(Mat 13:53-58; Luk 4:16-30) 

1Yesu watundile kuje welukile kwimbo lyendi, co vandongisi vendi vamukavele.  

2Co a Litangwa Lyakuhwima washangumukile kulongesa mu sinangonge. Vanu 
vavangi vakele kuje, co omo vamuzivile, valikomokelele valihozwele ngwavo, 
“Kulijo nawana evi vyoshe?” Co vendekele lalo ngwavo, “Kuli nawana mana awa? 
Vati alinakulinga vizivukiso vyakufwa ngacije?  

3Kuma kesi ikeye muka-kushonga, muna Maliya, na ndolome ya Yakomba, na 
Yosefa, na Yundasa, na Simoni ndi? Co kuma kutwesi na vandokazi vendi kuno 
ndi?” Co vakevo vamuvyanene.  

4 Co Yesu wendekele kuli vakevo ngwendi, “Muka-kwimanena kesi na 
kasingimiko hembo lyendi na ku vavushoko vwendi na ku naanga yendi kuvanga 
kweka.” 

5Co kasele kulinga cizivukiso cimo kuje, kuvanga lika wakambekele mavoko endi 
ali vanu vavandondo vaka-kuvinja, co wavakangwisile.  

6Co walikomokelele, omwo vanu kuvakulaelele.  

Yesu atuma vandongisi likumi na vavali 
(Mateo 10:5-15; Luka 9:1-6) 

Asinoni Yesu waile ku membo akwatako, walongesele vanu.  

7Co wasanene vandongisi likumi na vavali vaije kuli ikeye, co wavatumine vavali, 
vavali. Co wavanene moko yakutundisa minzinzime yakujwala,  

8 co wavashikile ngwendi, “Kesi mwambate cuma cimo a vungenzi vweni 
kuvanga mulamu lika, kesi mwambate likende, nambe lipakumuna, nambe 
vimbongo mu vinkombe vyeni.  

9Oloni zaleni vin̄aku, kesi mwambate lalo cikoveyo ceka camucivali.” 

10Co wavalakele lalo ngwendi, “Kwoshe kuje kuvakamitambula mwamuvwa, 
tumbameni ku njuvo ije vene noo mukatunda ku mwela uje.  

11 Co nga muketa ku nganda imo kuje vanu kuvakamitambula mwamuvwa 
nambe kumitolilila, tundeniko, co totomoneni likungu ku myanja yeni. Eci 
cikapwa vukaleo kuli vakevo.” 

12Ngecivene, vaile nakwambulula kuli vanu ngeci vatenguluke ku vingila vyavo 
vyavivi.  

13Co vatundisile minzinzime yakujwala yaingi, co vavwavesele mazi vaka-kuvinja 
vavangi nakuvakangwisa.  

Kutsa kwa Yowano Muka-kumbwitika 
(Mateo 14:1-12; Luka 9:7-9) 

14 Mwene Helonde wazivile evi vyoshe, omwo lutsimo lwa Yesu lwaile kwoshe-
ikwoshe. Vanu vamo vakele nakwendeka ngwavo, “Yowano Muka-kumbwitika 
nasanguka ku vatsi! Mukemwo ali na nzili yakama yakulinga vizivukiso.” 

15Oloni vamo vendekele ngwavo, “Ou ikeye Elinja.” Vakwavo vendekele ngwavo, 
“Ikeye muka-kwimanena, wakulifwa na umo wa vaje vaka-kwimanena va ku 
san̄ulu.” 

16Oloni omo Helonde wazivileko, wendekele ngwendi, “Ikeye Yowano Muka-
kumbwitika, uje njatapele mutwe, oloni nasanguka lalo ku vatsi! “ 

17 Omwo Helonde washikile ngeci vakwate Yowano, co wamukutile nakumwaka 
mu kamenga. Helonde walingile evi omwo ali Helondiya, uje yambatele Helonde, 
wapwile munakazi wa ndolome yendi Filipu.  

18Omwo Yowano Muka-kumbwitika walekele Helonde ngwendi, “Kesi 
mwamuvwa kwambata munakazi wa shongo yove! “ 

19Ngecivene, Helondiya wakele na likiti-kiti ali Yowano, co washakele kumutsiya, 
oloni kasele omwo ya Helonde.  

20Omwo Helonde wakele na lyova ali Yowano omwo ikeye wazivukile ngeci 
Yowano wapwile muka-vushunga, co wakujela, co wamunyungile mwamuvwa. 
Helonde wazemene manene kutolilila kuli Yowano, nameme ikeye wakele 
nakumuzivisa longoto ku mbunge simbu yoshe yamutolililile.  

21Oloni akukotoka Helondiya wawanene ngila. Omo litangwa lyakwanuka 
kusemuka kwa Helonde, walingilile ciwano cakama vaka-kushwana vendi voshe, 
na vaka-kushika nzita, na vanu va vulemu va mu Ngalileya.  

22Co muna Helondiya wa munakazi wezile wakinine, wavwaelelesele Helonde na 
vaje vangenzi vakelemo. Ngecivene, mwene wendekele kuli uje mumbanda 
ngwendi, “Njilombe cuma coshe ciwushaka, co njikakwanaco.” 

23Co wendekele nakulisinga kuli ikeye ngwendi, “Njilisinga ngwange cuma coshe 
ulomba njikakwanaco, nameme litambelo lya vumwene vwange! “ 

24Ngecivene, uje mumbanda waile kuli vaina, co wavehwile ngwendi, “Vika 
njinapande kukalomba kuli Helonde?” Co vaina vamukumbulwile ngwavo, 
“Mutwe wa Yowano Muka-kumbwitika.” 

25Co uje mumbanda welukile vwasi-vwasi kuli mwene nakumulomba ngwendi, 
“Njishaka munjane ololo vene mutwe wa Yowano Muka-kumbwitika a lilonga! “ 

26Co mwene wakele na vusiwa manene, oloni kasele lalo kumuvyana omwo a 
cikulaeso cije walisingile ku mesho a voshe vaje vatumbamene nendi amo ku 
mesa.  

27Ngecivene, watumine muka-kunyunga nakumushika ngwendi vanene vwasi 
mutwe wa Yowano. Muka-kunyunga watuukile, waile ku kamenga, co wakatapele 
Yowela mutwe,  

28asinoni waunenele a lilonga wawanene kuli uje mumbanda, co uje mumbanda 
wautwalele kuli vaina.  

29Omo vandongisi va Yowano vazivile vyuma evii, vezile nakwambata muvila 
wendi, co vakautsindile.  

Yesu alisa vanalume vakupwa 5,000 
(Mateo 14:13-21; Luka 9:10-17; Yowano 6:1-14) 

30Miluwa va Yesu velukile valiwanene na Yesu, vamulekele vyoshe vije vivalingile 
nakulongesa.  

31Co vanu vavangi vakele nakulyendasana, co Yesu na vandongisi vendi kuvasele 
nameme kuwana simbu yakulya. Ngecivene, Yesu wendekele kuli vakevo 
ngwendi, “Tuyeni ku mambo kwetu lika tukahwimeko tai.” 

32Ngecivene, vakovelele mu vwato vaile ku mambo kwavo lika.  

33Vanu vavangi vavamwene omo vaile, co vavazivukile, ngecivene, vasezele 
membo avo oshe vashatukilile lumbisi a nunda nakweta ku mutambela uje 
kulutwe lwa Yesu na vandongisi vendi.  

34 Omo Yesu watundile mu vwato, wamwene mbunga yakama, co wavazivilile 
mema ku mbunge, omwo vapwile ngwe vimanga vakujeneka kanyungi. 
Ngecivene, washangumukile kuvalongesa vyuma vyavingi.  

35Co omo kwapwile cingwezi, vandongisi vendi vezile kuli ikeye vendekele 
ngwavo, “Litangwa linatoko laja, co muno mu mambo.  

36Shandola vimbunga evi, ngeci vaye ku mahya na ku membo amuyehi 
vakalilandele vyakulya vakevo vavenya.” 

37Oloni Yesu wavakumbulwile ngwendi, “Yeni vene vaaneni vyakulya ngeci 
valye.” Co vamwihwile ngwavo, “Kuma yove ushaka tuye nakulanda makende a 
vimbongo vya siliva vyakupwa 200 ngeci vakulye ndi?” 

38Co Yesu wavehwile ngwendi, “Muli na makende angai? Yeni mukaamone.” Omo 
vakaawanene, co vamulekele ngwavo, “Mikasha ya makende itanu na visi vavali.” 

39Asinoni Yesu walekele vandongisi vendi ngeci valeke vanu voshe vatumbame 
asi mu vimbunga na vimbunga a mwila wakuzivuluka.  

40Ngecivene, vanu vatumbamene asi mu mikana, mbunga imo vakele 100 na 
mbunga ikwavo vakele makumi atanu.  

41Asinoni Yesu watambwile ije mikasha ya makende itanu na visi vavali, 
wakengele mwilu, co wakandelele kuli Njambi. Wapazwile ije mikasha ya 
makende wayanene kuli vandongisi vendi ngeci vapangezele vimbunga vya vanu. 
Co na vaje visi vavali lalo wavapangezelele mukati kavo. 

42Co voshe valile vakutile.  

43Asinoni vandongisi vakungulwile vimbazuvwila vije vyasaleleo vya makende 
na visi vashulisile mitonga likumi na ivali.  

44Co vanu vaje valile vapwile vanalume 5, 000.  

Yesu enda akamwa ya mema 
(Mateo 14:22-33; Yowano 6:15-21) 

45Aje vene Yesu wasindiiye vandongisi vendi ngeci vakovele mu vwato valivange 
kuya kulutwe ku Mbetesainda, musambwa ya lishali, omo simbu ikeye acili 
nakushandola vanu ngeci vaye.  

46Co omo walisalesele na vanu, walamatele ku munkinda nakulombela.  

47Co omo litangwa lyatokele, vwato vwakele akati ka lishali, co Yesu wakele endi 
lika a nunda.  

48Co wamwene ngeci vandongisi vendi vali mu vukalu vwakukasha vwato, omwo 
lihunzi lyakele nakuvapekumuna, a mungulungengu, Yesu wezile kuli vakevo 
alinakwenda akamwa ya mema. Walingile ngwe alinakuvongoloka,  

49oloni omo vamumwene alinakwenda akamwa ya mema. Vayongwele ngwavo, 
“Ndumba ya munu! “ Co vatambekele manene.  

50Omo vamumwene, co voshe vazivile lyova. Oloni vwasi-vwasi Yesu wendekele 
navo ngwendi, “Simpeni! Yange, kesi muzive lyova! “ 

51Asinoni wakovelele mu vwato muje muvakele, co lihunzi lyalendamene. Co 
vandongisi valikomokelele,  

52omwo kuvazivisisile mukwanungulukilile kulisa vanu vakupwa 5, 000 mana 
avo kuwazivukile vije vyalingiwile.  

Yesu akangwisa vaka-kuvinja mu Ngenesaleta 
(Mateo 14:34-36) 

53Co omo vajavukile lishali vezile ku lifuti lya Ngenesaleta, co vakutile vwato 
vwavo mu cikuma.  

54Omo vatundile mu vwato, vwasi-vwasi vanu vazivukile Yesu.  

55Ngecivene, vashatukilile mu lifuti mwoshe, co kwoshe kuje vamuzivile ngwavo 
kwali, vamunenelele vaka-kuvinja anga vanalala a manala avo.  

56Co kwoshe kuje kwaile Yesu, mu membo, na mu vinganda, na mu mahya, vanu 
vamutwalelele vaka-kuvinja kuje ku mitambela yakulandesela 
nakumulambelelela ngeci atave vaje vakele nakuvinja vakwate nameme ku 
mukundwilo wa cikoveyo cendi. Co vaje voshe vakwateleko vakangukile.  

Mako 7 

Vilongesa vya vakukulwila 
(Mateo 15:1-9) 

1VaFaliseo vamo na valongisi va majwi a Lishiko vaje vatundile ku Yelusalema 
vakungulukilile kuli Yesu.  

2Vamwene ngeci vandongisi vendi vamo valile vyakulya vyavo kujeneka kujwela 
ku mavoko, kuvajwelele ngwe mu ngila ije ivendekele vaFaliseo ku vanu ngeci 
valingemo.  

(3Omwo vaFaliseo, na vaYunda, vakavele vilongesa vije vatambwile kuli 
vakukulwila vavo, kuvasele kulya ngoco kuvanga kujwela mwamuvwa ku 
mavoko avo,  

4co lalo kuvasele kulya cuma cakutunda kuje kwakulandesela kuvanga vacikushe 
akulivanga. Vakavangeyeye mashiko akwavo amangi aje avatambwile, ngwe 
kukusha vinganja, na vindeo, na malonga, na milili. ) 

5Ngecivene, vaFaliseo na valongisi va majwi a Lishiko vehwile Yesu ngwavo, 
“Omwo vikajo vandongisi vove vakaleulula vilongesa vya vakukulwila vetu? 
Vakevo kuvesi kujwela ku mavoko omo valya! “ 

6 Co Yesu wavakumbulwile ngwendi, “Yeni vaka-civembulu! Isaya Muka-
kwimanena wambulwile mwamuvwa vyeni ngwendi, ‘Njambi ngwendi, vanu ava 
valinakunjisingimika lika na majwi avo, oloni vimbunge vyavo vili kulyala nange.  

7Cinapu cangoco kuli vakevo kunjilemesa omwo vakevo valinakulongesa 
mashiko a vanu ngwe akewo anapu mashiko ange! ‘ 

8 “Yeni munaka mashiko a Njambi kumukulo, co mulinakwononoka vilongesa vya 
vanu.” 

9Co Yesu wendekele lalo ngwendi, “Yeni munaleulula mashiko a Njambi ngeci 
mukave vilongesa vyeni.  

10 Omwo Mosesa washikile ngwendi, ‘Singimika isho na vanyoko.’ Co, ‘Woshe uje 
asinga ishe nambe vaina vanapande kumutsiya.’  

11Oloni yeni mukalongesa ngweni, nga munu ali na cuma cimo cije asa kukwasa 
naco ishe nambe vaina, oloni endeka ngwendi, ‘Evi vinapu Ngolevani, ‘ 

(kulumbununa ngwavo, eci cakundama kuli Njambi, )12asinoni ikeye nalisambesa 
akukwasa ishe nambe vaina.  

13Mu ngila eyivene munatengulula majwi a Njambi kuwapwisa angoco na 
vilongesa mulinakulongesa vakweni. Co kuvili vyuma vyavingi vyakufwa ngacije 
vije vimukalingi.” 

Vyuma vije vilingisa munu kupwa wakujwala 
(Mateo 15:10-20) 

14Asinoni Yesu wasanene ije mbunga vaije kuli ikeye, co wendekele navo 
ngwendi, “Njitolilileni yeni voshe, co muzivisise.  

15Navimo vyai vili anja vikovela muli munu, vyasa kumuviisa. Oloni vije vituuka 
muli munu, vikevyo vimuviisa.” 

16Tolilileni, uje woshe ali na matwi, azive!  

17Co omo Yesu wasezele ije mbunga wakovelele mu njuvo, vandongisi vendi 
vamwihwile a cisimo eci. Co Yesu wendekele kuli vakevo ngwendi,  

18 “Kuma neni lalo kumuzivuka mwaila mana awa kutuvakana veka ndi? Kuma 
kumwazivukile? Navimo vyai vili anja vikovela muli munu vyasa kumuviisa,  

19omwo kuvikovela mu mbunge yendi embwe, oloni vikovela mwimo lyendi, co 
vituuka lalo anja kutunda mu muvila wendi.” (Akwendeka evi, Yesu watavesele 
ngeci vyakulya vyoshe vanapande kuvilya. ) 

20Co Yesu wendekele lalo ngwendi, “Vije vitunda muli munu vikevyo vimuviisa.  

21Omwo mukati, mu mbunge ya munu, mukemwo mukatundu viyongola vyavivi 
vije vimutwamenena ku vyuma vya vuvi, kwiva, kutsiya,  

22kulinga vupangala, kuliveya, nakulinga vyuma vyoshe vya vivi, kukwisa, 
mashungu amavi, cipululu, vungumba, kulyalesa, na vulema,  

23evi vyuma vyoshe vyavivi vikevyo vituuka mukati ka munu nakumuviisa.” 

Kukulaela kwa munakazi 
(Mateo 15:21-28) 

24Asinoni Yesu watundile ku mutambela uje waile ku lifuti lya kuyehi na nganda 
ya Tile. Co wakovelele mu njuvo kashakele munu umo amuzivuke ngeci ali kuje, 
oloni kasele kuvanda. 

25Co munakazi umo, munendi wakele na munzinzime wakujwala, wazivile Yesu, 
co aje vene wezile kuli Yesu wawililile ku myanja yendi.  

26Munakazi uje kesi kaYunda, wasemukilile mu Fonisiya mu Silya. Co 
walambelelele Yesu ngeci atundise munzinzime wakujwala muli munendi.  

27Oloni Yesu wamukumbulwile ngwendi, “Akulivanga tuciliseni vanike tai. Kesi 
mwamuvwa kwana vyakulya vya vanike ku tutali.” 

28Oloni wamukumbulwile ngwendi, “Eyo mwane, oloni nameme vene tutali 
vakali vungululu vuje vukau ku mesa ya vanike! “ 

29Ngecivene, Yesu wendekele kuli ikeye ngwendi, “Omwo akukumbulula 
kwangacije, njikuleka ngwange ya kwimbo, ukawana munzinzime wakujwala 
unatundu laja muli munove! “ 

30Co welukile kwimbo, co wakawanene mwanike nalala a vulili, uje munzinzime 
wakujwala watundile muli munendi.  

Yesu akangwisa kasinda-matwi na vuveveve 

31Asinoni Yesu watundile ku lifuti lya Tile, co waile ku Sindone nakweta ku 
Lishali lya Ngalileya, co watuvakanene mu lifuti lya Vinganda Likumi.  

32Co vanu vamo vamunenelele munalume umo wakusinda-matwi, co wakele lalo 
na kalaka, co valambelelele Yesu ngeci akambeke mavoko endi ali ikeye.  

33Ngecivene, Yesu wamutwalele kwendi lika, kulyala na vanu, co waakele milavo 
yendi mu matwi a uje munalume, wajekwile mate, co wakwatele ndaka ya uje 
munalume.  

34Asinoni Yesu wakengele mwilu, walisisumwine, wendekele kuli uje munalume 
ngwendi, “Efefata.” Kulumbununa ngwavo, “Shokolola! “ 

35Co aje vene matwi endi azikukile, na kalaka lalo kamutundile, washangumukile 
kwendeka mwamuvwa.  

36Asinoni Yesu wasin̄ikile vanu ngeci kesi valekeko munu a cuma eci, oloni 
nameme wavasin̄ikile ngeci kesi vambulule, vakevo vambulwile na nzili.  

37Co voshe vaje vavizivile valikomokelele ngwavo, “Alinakulinga vyoshe 
mwamuvwa! Nameme tusinda-matwi vaziva na tuveveve vendeka! “ 

Mako 8 

Yesu alisa vanu vakupwa 4,000 
(Mateo 15:32-39) 

1A matangwa aje mbunga yakama vakungulukile amo. Co vanu kuvakele na 
vyakulya, co Yesu wasanene vandongisi vendi vaije kuli ikeye, co wendekele 
ngwendi,  

2 “Njazivila vanu ava mema ku mbunge, omwo vanatumbama nange matangwa 
atatu, co kuvesi na vyakulya ngeci valye.  

3Co kunjishaka kuvashandola nanjala, kutewa vatsa lusike mu ngila, omwo vamo 
vanatundu kulyala manene.” 

4Co vandongisi vendi vamwihwile ngwavo, “Kulijo tuwana vyakulya 
vyakupwamo vyakulisa mbunga eyi yakama muno mu mambo?” 

5Co Yesu wavehwile ngwendi, “Muli na mikasha ya makende ingai?” Vamulekele 
ngwavo, “Itanu na ivali.” 

6Co Yesu washikile ije mbunga vatumbame asi. Asinoni watambwile ije mikasha 
ya makende itanu na ivali, wakandelelele kuli Njambi, waapazwile, co waanene 
kuli vandongisi vendi vapangele ije mbunga, co vandongisi vendi vapangezelele 
vanu.  

7Co vakele lalo na visi vamo vavandondo. Yesu wakandelelele evi, walekele 
vandongisi ngeci vapangezele vanu.  

8Co voshe valile vakutile, asinoni vandongisi vakungulwile vimbazuvwila vije 
vyasaleleo vashulisile mitonga itanu na ivali.  

9Co vanu vaje vakeleko vapwile 4, 000.  

10Co Yesu washandwele vanu ngeci vaye, co aje vene wakovelele mu vwato amo 
na vandongisi vendi, co vaile ku lifuti lya Ndalamanuta.  

VaFaliseo valomba cizivukiso 
(Mateo 16:1-4) 

11 VaFaliseo vamo vezile kuli Yesu, co vashangumukile kulinga nendi vimata. 
Vashakele kumweseka, vamulombele ngeci alinge cizivukiso cije cimwesa ngeci 
Njambi namutava.  

12Oloni Yesu walisisumwine, co wendekele ngwendi, “Omwo vikajo vanu valelo 
valinakulomba kuvamwesa cizivukiso? Mwa vushunga njimileka ngwange, 
embwe! Kukwesi cizivukiso cakwana kuli vanu ava! “ 

13Co wakatukile waile, wakovelele mu vwato, co wajavukile kuya musambwa ya 
lishali ku mutambela ukwavo.  

Musima wa vaFaliseo na Helonde 
(Mateo 16:5-12) 

14Vandongisi vevalele kwambata makende, co vakele lika na mukasha umo wa 
likende mu vwato.  

15 Co Yesu wavanangwile ngwendi, “Nyanyameni, co linyungeni ku musima wa 
vaFaliseo na ku musima wa Helonde.” 

16Co vashangumukile kulikanangana akati kavo ngwavo, “Alinakwandeka evi 
omwo kutwambatele makende.” 

17Co Yesu wazivukile vika vakele nakwendeka, ngecivene, wavehwile ngwendi, 
“Vikajo mulinakulikanangana akati keni ngweni omwo kumwambatele makende? 
Kuma na ololo kanda muzivuke nambe kuzivisisa ndi? Kuma mucili na mana a 
vulema ndi?  

18 Yeni muli na mesho, kuma kumwasa kumona? Yeni muli na matwi, kuma 
kumwasa kuziva? Co kuma yeni kumwasa kwanuka 

19muje njapazwile mikasha ya makende itanu ali vaje vanu 5, 000 ndi? Mitonga ya 
vimbazuvwila ingai mwashulisile a vije vyasaleleo?” Co vamukumbulwile 
ngwavo, “Likumi na ivali.” 

20Co Yesu wavewile ngwendi, “Omo njapazwile ije mikasha ya makende itanu na 
ivali kuli vaje vanu 4, 000, mitonga ingai mwashulisile a vije vyasaleleo?” Co 
vamukumbulwile ngwavo, “Itanu na ivali.” 

21Co wavehwile ngwendi, “Kuma anga kanda muzivuke ndi?” 

Yesu akangwisa munalume wa kapuputwa ku Mbetesainda 

22Co vezile ku Mbetesainda, co vanu vamo vamunenelele umo kapuputwa wa 
munalume valambelelele Yesu ngeci amukambeke mavoko.  

23Co Yesu wakwatele uje munalume wa kapuputwa a livoko, co wamutwalele 
anja ya limbo. Co wamujekwilile mate ku mesho endi, co Yesu waakele mavoko 
endi ali ikeye, wamwihwile ngwendi, “Wasa kumona cuma cimo ndi?” 

24Co uje munalume wakengele mwilu wendekele ngwendi, “Eyo, njasa kumona 
vanu, oloni vakevo vanafu ngwe miti ilinakulizenga.” 

25Asinoni Yesu welukilileo lalo kukambeka mavoko a mesho a uje munalume. A 
simbu eyi uje munalume wamwene mwamuvwa njwa, mesho endi atonene ngwe 
laja, co wamwene vyuma vyoshe nakutungukwa.  

26Co Yesu wamutumine kwimbo lyavo wamushikile ngwendi, “Kesi wiluke mu 
limbo lije lalo.” 

Petulu atava ngeci Yesu ikeye Kilistu Wakuvwavesa 
(Mateo 16:13-20; Luka 9:18-21) 

27Asinoni Yesu na vandongisi vendi vaile kulyala ku membo aje akuyehi na 
Sesaliya Filipu. Co a ngila wavehwile ngwendi, “Njilekeniko, vanu 
valinakunjitumbula ngwavo yange iya?” 

28 Vamukumbulwile ngwavo, “Vamo valinakwendeka ngwavo yove Yowano 
Muka-kumbwitika, veka lalo ngwavo yove Elinja, vakwavo lalo ngwavo yove umo 
wa vaka-kwimanena.” 

29 Co wavehwile ngwendi, “Yeni oni munjitumbula ngweni yange iya?” Petulu 
wamukumbulwile ngwendi, “Yove Wakuvwavesa.” 

30Asinoni Yesu wavasin̄ikile ngwendi, “Kesi mulekeko munu umo vya ali yange.” 



1771 

©The Bible Society of Zambia, 2006. 

 

Yesu endeka a tuyando twendi na a kutsa kwendi 
(Mateo 16:21-28; Luka 9:22-27) 

31Asinoni Yesu washangumukile kulongesa vandongisi vendi ngwendi, “Muna 
Munu napande kuyanda manene, co vakulunu vakamuvyana, na vakulunu va 
vaka-kukombelela, na valongisi va majwi a Lishiko. Co vakamutwala ku kutsa, 
oloni omo kuneti matangwa atatu akasanguka.” 

32Co wendekele mwamuvwa kuli vakevo. Ngecivene, Petulu wamutwalele kwavo 
lika, co wamukandele.  

33Oloni Yesu watengulukile, co wakengele kuli vandongisi vendi, wendekele na 
Petulu ngwendi, “Tunda kuli yange ove Satana! Omwo viyongola vyove kesi vya 
Njambi, oloni vya vunu! “ 

34 Asinoni Yesu wasanene ije mbunga na vandongisi vendi vaije kuli ikeye, co 
wendekele ngwendi, “Nga munu ashaka kunjikava, napande kulivyana ikeye 
vavenya, ambate cilindakano cendi, co anjikavangeye.  

35 Omwo munu woshe ashaka kunyunga mwonyo wendi auzimbalesa, oloni 
munu uje azimbalesa mwonyo wendi omwo lizina lyange na a muzimbu wauvwa 
akauwana.  

36Omwo nga munu afuka kaye koshe, oloni azimbalesa mwonyo wendi vika 
awanao? Mwa vushunga vene nacimo cai!  

37Omwo cuma mukajo munu asa kwingisa mu mwonyo wendi?  

38Nga munu akanjizivila shwamwa na vilongesa vyange akati ka cisemwa eci ca 
vupangala na vuvi, asinoni Muna Munu lalo nendi akamuzivila shwamwa omo 
akaija mu vumpau vwa Ishe amo na tungelo vakujela.” 

Mako 9 

1Co wendekele lalo ngwendi, “Mwa vushunga njimileka ngwange, kuvali vamo 
kuno vaje kuvakatsi kuvanga vanamono Vumwene vwa Njambi vunaija na nzili.” 

Kulimuka kwa Yesu 
(Mateo 17:1-13; Luka 9:28-36) 

2 Co omo kwetile matangwa atanu na limo, Yesu waile amo na Petulu na Yakomba 
na Yowano, co wavatwamenenene kulamata akamwa ya munkinda waulaja 
kwavo lika. Co omo vamukengele wemukile mweka ku mesho avo,  

3Asinoni vuzalo vwendi vwatokele too ngwe ceke, naumo munu wa ano a kaye 
asa kuvukusha nakuvutokesa ngacije wai.  

4Asinoni vaje vandongisi vatatu vamwene Elinja na Mosesa valinakusimutwiya 
na Yesu.  

5Co Petulu wendekele kuli Yesu ngwendi, “Mulongisi, mwamuvwa kuli yetu 
kukala kuno! Co tutunga mambalanda atatu, limo lyove, limo lya Mosesa, co limo 
lya Elinja.” 

6Ikeye amo na vakwavo vakele manene na lyova ngeci kazivukile vika napande 
kwendeka.  

7 Asinoni lishelwa lyezile nakuvafwika, co lijwi lyatundile mu lishelwa lyendekele 
kuli vakevo ngwalyo, “Ou ikeye Munange injazema, mutolilileni! “ 

8Aje vene vakengezekele noku-noku oloni kuvamwene munu weka wai, kuvanga 
Yesu lika wakele amo navo.  

9Co omo vatundile ku munkinda, Yesu wavasin̄ikile ngwendi, “Kesi mukalekeko 
munu umo a vyuma evi munamono, noo Muna Munu nasanguka ku vatsi.” 

10Ngecivene, vononokele lishiko lyendi, oloni akati kavo vashangumukile 
kulikanangana a n̄anda eyi ngwavo, “Oku ‘kusanguka ku vatsi’ kunalumbunuka 
vika?” 

11 Co vehwile Yesu ngwavo, “Omwo vikajo valongisi va majwi a Lishiko 
vakendeka ngwavo Elinja napande kwija akulivanga?” 

12Co Yesu wavakumbulwile ngwendi, “Elinja napande kwija akulivanga 
mukuvwaesela cimweja vyuma vyoshe. Oloni omwo vikajo visoneka vyendeka 
ngwavyo Muna Munu akayanda manene, co vakamuvyana?  

13Oloni njimileka ngwange Elinja naija laja, co vanu vamulingile mwoshe 
muvashakelele, ngwe visoneka muvyendekele ali ikeye.” 

Yesu akangwisa mukwenje uje wakele na munzinzime wakujwala 
(Mateo 17:14-21; Luka 9:37-43a) 

14Omo vezile kuli vandongisi vaje vasalele, vamwene mbunga yakama 
yavazengelekele, co vamo valongisi va majwi a Lishiko vavazengelekele 
nakulinga navo vimata.  

15Omo vanu vamwene Yesu, valikomokelele manene, co vashatukilile kuli ikeye 
nakumukandelela.  

16Co Yesu wehwile vandongisi vendi ngwendi, “Vimata vya vika mulinakulinga 
navo?” 

17Co munalume umo wa akati ka mbunga ije wamukumbulwile ngwendi, 
“Mulongisi, njinanena munange kuli yove, omwo ali na munzinzime wakujwala, 
co kasa kwendeka.  

18Co oshe aje aumuwanena munzinzime wakujwala, umuwisila asi, co atutumuna 
lifulu ku kanwa, nakulitsakinya ku mayo, co ashinuka woshe ngo. Co njalombele 
vandongisi vove ngwange vamutundise munzinzime wakujwala, oloni 
kuvaasele.” 

19Co Yesu wendekele kuli vakevo ngwendi, “Yeni vaka-kujeneka kukulaela! 
Visimbu vingaijo njikakala neni? Visimbu vingaijo njinapande kuyanda omwo 
yeni? Neneni owo mukwenje kuno kuli yange! “ 

20Co vamunenele kuli Yesu. Vwasi-vwasi omo uje munzinzime wakujwala 
wamwene Yesu, aje vene wapindisile uje mwanike manene, ngecivene, wawililile 
asi nakulimbondinga, nakututumuna lifulu ku kanwa. 

21Co Yesu wehwile ishe ngwendi, “Simbu mukajo washangumukile?” Co 
wamukumbulwile ngwendi, “Tunde kuvwanike vwendi.  

22Co visimbu vyavingi ou munzinzime wakujwala ukashaka kumutsiya 
akumuwisila mu tuhya na mu mema. Tuzivileko mema ku mbunge nakutukwasa, 
nga wasa! “ 

23Co Yesu wamulekele ngwendi, “Eyo, nga yove vavenya wasa! Vyuma vyoshe 
vyasa kulingiwa kuli uje akulaela.” 

24Aje vene ishe ya uje mwanike watambekele ngwendi, “Yange njinakulaela, oloni 
kesi manene. Njikwaseko ngeci njikulaele manene! “ 

25Co omo Yesu wamwene ngeci mbunga ije yakele nakumusindakana, ngecivene, 
washikile uje munzinzime wakujwala ngwendi, “Ove munzinzime wakujwala wa 
vusinda-matwi na vuveveve, njikushika ngwange tundamo muli ou mukwenje 
kesi ukelukile muli ikeye lalo! “ 

26Co uje munzinzime wakujwala watambekele manene, wawisile mwanike 
mwamuvi manene, co wamutundile. Mwanike wapwile ngwe civimbi, ngecivene, 
vanu vendekele ngwavo, “Natsi vene! “ 

27Oloni Yesu wamukwatele ku livoko nakumwindula, co wemanene.  

28Co omo Yesu wakovelele mu njuvo, vandongisi vendi vamwihwile mu 
vushweke ngwavo, “Omwo vika yetu kutwasele kutundisa uje munzinzime 
wakujwala?” 

29Co Yesu wavakumbulwile ngwendi, “Kuvanga malombelo lika asa kutundisa 
munzinzime wakujwala wa cifwa eci, kukwesi cuma ceka lalo cai.” 

Yesu endeka lalo a kutsa kwendi 
(Mateo 17:22-23; Luka 9:43b-45) 

30Yesu na vandongisi vendi vatundile ku mutambela uje, co vaile vatuvakanene 
mu Ngalileya. Yesu kashakele ngeci vanu vazivuke kuje kwakele,  

31omwo wakele nakulongesa vandongisi vendi ngwendi, “Muna Munu ololo 
vamwana ku mavoko a vanu, co vakamutsiya. Oloni omo kuneti matangwa atatu, 
akasanguka.” 

32Oloni kuvazivukile kulumbunuka kwa vilongesa evi, co vakele na lyova 
lyakumwihula.  

Uje napu wakama kutuvakana 
(Mateo 18:1-5; Luka 9:46-48) 

33Co vetele ku Kapenauma, omo vakovelele mu njuvo Yesu wehwile vandongisi 
vendi ngwendi, “Vika mwakele na kulikanangana a ngila?” 

34 Oloni kuvamukumbulwile, omwo vakele nakulikanangana akati kavo ngwavo 
iya napu wakama.  

35 Co Yesu watumbamene asi, co wasanene vaje vandongisi likumi na vavali, 
wendekele kuli vakevo ngwendi, “Nga munu ashaka kulipwisa wakama napande 
kulipwisa ikeye vavenya wamundondo mu vyoshe, co lalo apwe ngamba ya 
voshe.” 

36Co Yesu wakwatele mwanike wamundondo wamwimikile kulutwe lwavo. Co 
wamuvumbatelele wendekele ngwendi,  

37 ”Woshe atambula mwanike umo wamundondo ngwe ou mu lizina lyange, 
natambula yange vene, woshe uje anjitambula, katambwile yange lika, oloni 
natambula uje wanjitumine.” 

Woshe uje katulwisa ali amo netu 
(Luka 9:49-50) 

38Yowano wendekele ngwendi, “Mulongisi, twamwene munalume umo wakele 
nakutundisa minzinzime yakujwala mu lizina lyove, co twamulekele ngeci alikele, 
omwo ikeye kesi wa mu munga yetu embwe.” 

39Oloni Yesu wavalekele ngwendi, “Kesi mweseke kumuvindika embwe, omwo 
naumo wai alinga vizivukiso mu lizina lyange asa kwendeka vwasi vyuma vyavivi 
ali yange.  

40 Omwo woshe uje katulwisa ali amo netu.  

41 Mwa vushunga njimileka ngwange munu woshe uje amyana mema akunwa 
omwo yeni mwakundama kuli yange mwa vushunga vene akatambula 
cikandelela cendi.  

Vyeseko vyakutwala ku vuvi 
(Mateo 18:6-9; Luka 17:1-2) 

42 “Nga munu umo atanganesa mwanike wamundondo ngeci kesi akulaele kuli 
yange, mwamuvwa munu wangacije kumukutiiya limanya lyakama lyakulolela 
vunga mu mukoshi wendi nakumumbila mu mema a kalunga.  

43 Co nga livoko lyove likutanukisa ngeci uzimbalese kukulaela kwove, livatuleko! 
Mwamuvwa kuli yove kukovela mu mwonyo wa myaka yoshe na livoko limo 
kutuvakana kukala na mavoko oshe avali ngeci vakumbile mu tuhya twa myaka 
yoshe tuje kutwesi kuzima.  

44Muje mainyo amwo aje alinakuvalya kuwesi kutsa, na tuhya tuje tuvenyeka 
kutwesi kuzima.  

45Co nga lindi lyove likutanukisa ngeci uzimbalese kukulaela kwove, livatuleko! 
Mwamuvwa kuli yove kukovela mu mwonyo wa myaka yoshe na lindi limo 
kutuvakana kukala na mendi avali ngeci vakumbile mu tuhya twa myaka yoshe 
tuje kutwesi kuzima.  

46Muje mainyo amwo aje alinakuvalya kuwesi kutsa, na tuhya tuje tuvenyeka 
kutwesi kuzima.  

47 Co nga lisho lyove likutanukisa ngeci uzimbalese kukulaela kwove, 
licakuvulemo! Mwamuvwa kuli yove kukovela mu Vumwene vwa Njambi na lisho 
limo kutuvakana kukala na mesho oshe avali ngeci vakumbile mu tuhya twa 
myaka yoshe tuje kutwesi kuzima.  

48 Muje mainyo amwo aje alinakuvalya kuwesi kutsa, na tuhya tuje tuvenyeka 
kutwesi kuzima.  

49 “Omwo munu woshe vakamujelesa na tuhya ngwe muvakajelesa n̄ombelo na 
mwongwa.  

50 ”Mwongwa wapwa wauvwa, oloni nga ushamuka, utovala vatijo? “Co kaleni na 
mwongwa wa vusamba vwa kulitombola akati keni, kaleni mu kwoloka umo na 
mukwavo.” 

Mako 10 

Yesu alongesa a kutsiya vulo 
(Mateo 19:1-12; Luka 16:18) 

1Asinoni Yesu watundile ku mutambela uje, waile ku lifuti lya Yundeya, co 
wajavukile waile musambwa ya Ndonga ya Yondau. Co mbunga yakama ya vanu 
vezile lalo kuli ikeye, co wavalongesele, ngwe cilika cendi.  

2Co vaFaliseo vamo vezile kuli ikeye nakumweseka vamwihwile ngwavo, 
“Tuleke, kuma Lishiko lyetu litavesa munalume kukondola munakazi wendi ndi?” 

3Yesu wavakumbulwile ngwendi, “Lishiko muka lyamyanene Mosesa?” 

4 Vamukumbulwile ngwavo, “Mosesa watavele munalume kusonekela munakazi 
wendi mukanda wakutsiya vulo nakumukondola.” 

5Oloni Yesu wendekele ngwendi, “Mosesa wasonekele lishiko eli kuli yeni omwo 
kukaluwa kwa vimbunge vyeni.  

6 Oloni akushangumuka, a simbu yakutanga, ‘Njambi wavatangele munalume na 
munakazi, ‘ ngwe muvyendeka visoneka.  

7 ’ Co omwo a cuma eci, munalume akaseza ishe na vaina nakulikumbasana na 
munakazi wendi,  

8co vakapwa muvila umolika.’ Ngecivene, kuvakapu lalo vavali, oloni vakapwa 
muvila umo.  

9Ngecivene, vaje vaanakumbasana Njambi munu kesi avaangunune.” 

10Co omo velukile mu njuvo, vandongisi vehwile Yesu a vin̄anda evi.  

11 Co wendekele kuli vakevo ngwendi, “Woshe munalume akondola munakazi 
wendi nakwambata munakazi weka nalingi vupangala.  

12Co mu cifwa cimo vene, nga munakazi atunda kuli munalume wendi 
nakushomboka kuli munalume weka, nalingi vupangala.” 

Yesu avezikisa vanike vamo vavandondo 
(Mateo 19:13-15; Luka 18:15-17) 

13Co vanu vamo vamunenelele vanike vavandondo ngeci avakambeke mavoko, 
oloni vandongisi vendi vavavindikile.  

14Oloni omo Yesu wacimwene, waluvalele wendekele kuli vandongisi vendi 
ngwendi, “Eceleni vanike vavandondo vaije kuli yange kesi muvavindike, omwo 
Vumwene vwa Njambi vunapu vwavo.  

15 Mwa vushunga njimileka ngwange woshe katambula Vumwene vwa Njambi 
ngwe mwanike wamundondo, kakakovelamo.” 

16Asinoni wavajundwile, wavakambekele mavoko umo na umo, co 
wavavezikisile.  

Munalume wakufuka 
(Mateo 19:16-30; Luka 18:18-30) 

17Co omo Yesu washangumukile lalo vungenzi vwendi, co munalume umo 
wamushatukilile, watsikamene a mavuli ku mesho endi, co wamwihwile 
ngwendi, “Mulongisi wamuvwa, vika njinapande kulinga ngeci njitambule 
mwonyo wa myaka yoshe?” 

18Co Yesu wamukumbulwile ngwendi, “Vika unjitumbwila ngwove njiwamuvwa? 
Naumo wai wamuvwa kuvanga Njambi lika.  

19 Yove uzivuka mashiko ngwawo, ‘Kesi utsiye, kesi ulinge vupangala, kesi ukaive, 
kesi ukavangele mukweni vukaleo vwa makuli, kesi ukwise, singimika isho na 
vanyoko.’” 

20Co uje munalume wamukumbulwile ngwendi, “Mulongisi, mashiko oshe awa 
njawononoka laja tunde kuvukwenje vwange.” 

21Co Yesu wamukengele na cizemo, co wendekele kuli ikye ngwendi, “Cuma 
cimolika cinasalako. Ya ukalandese vyoshe ulinavyo co ukaane vimbongo ku 
tuutu, co ukakala na vufuko mwilu, asinoni wije unjikave.” 

22Omo uje munalume wazivile lijwi eli, co wombwele, co waile na vusiwa, omwo 
wakele na vufuko vwavungi.  

23Co Yesu wakengele kuli vandongisi vendi, co wendekele ngwendi, “Cinapu 
cacikalu kuli vaka-kufuka kukovela mu Vumwene vwa Njambi! “ 



1777 

©The Bible Society of Zambia, 2006. 

 

24Co vandongisi valikomokelele ku majwi awa, oloni Yesu wendekele lalo 
ngwendi, “Vana vange, cinapu cacikalu kukovela mu Vumwene vwa Njambi!  

25Cinapu cacikalu manene kuli munu muka-kufuka kukakovela mu Vumwene 
vwa Njambi, kuhyana kamelo kwita mu lisho lya nguya.” 

26Co vandongisi vendi valikomokelele omo vazivile vyuma evi, co valihozwele 
umo na mukwavo ngwavo, “Iyajo asa kwovoka?” 

27Yesu wavakengele shwii, co wavakumbulwile ngwendi, “Eci cinakaluwa lika 
kuli vanu, oloni kuli Njambi vyuma vyoshe vyavyasi.” 

28Petulu wendekele ngwendi, “Kenga, yetu tunaseza vyuma vyoshe, co 
tunakukava.” 

29Yesu wendekele kuli vakevo ngwendi, “Eyo, mwa vushunga njimileka ngwange 
woshe uje naseza limbo lyendi, nambe vandolome vendi, nambe vandokazi vendi, 
nambe vaina, nambe ishe, nambe vana vendi, nambe mahya endi, omwo yange, 
nambe omwo Vin̄anda Vyavivwa, 

30akatambula vyavingi manene a simbu eyi vene. Akatambula kutuvakana 100 
vinjuvo, na vandolome, na vandokazi, na vaina, na vana, na mahya, na tuyando, co 
a simbu ije ikaija akatambula mwonyo wa myaka yoshe.  

31Oloni vaka-kulivanga vavangi vakapwa vaka-kukotokela, co vaka-kukotokela 
vavangi vakapwa vaka-kulivanga.” 

Yesu endeka simbu yamucitatu a kutsa kwendi 
(Mateo 20:17-19; Luka 18:31-34) 

32Co Yesu na vandongisi vendi vakele nakulamata mu ngila yakuya ku 
Yelusalema. Co Yesu watwamene kulutwe lwa vandongisi vendi, co 
valikomokelele, co vanu vaje vamukavele munima yavo vazivile lyova. Co Yesu 
lalo watwalele vandongisi vendi likumi na vavali kwavo lika wavalekele vyuma 
vije vikalingiwa kuli ikeye.  

33Wendekele ngwendi, “Tolilileni, tulinakulamata nakuya ku Yelusalema, co 
Muna Munu vakamwana ku mavoko a vakulunu va vaka-kukombelela na kuli 
valongisi va majwi a Lishiko. Co vakamuhisa nakumutwala ku kutsa, co 
vakamwana kuli vaka-kujeneka kukulaela,  

34co vakamushendumuna, nakumujekwila mate, nakumupupa, co vakamutsiya, 
oloni omo kuneti matangwa atatu akasanguka.” 

Cihula ca Yakomba na Yowano 
(Mateo 20:20-28) 

35Asinoni Yakomba na Yowano, vana va Zembendeo, vezile kuli Yesu. Co 
vendekele ngwavo, “Mulongisi, kuli cuma cimo tushaka ngeci utulingileco.” 

36Co Yesu wavehwile ngwendi, “Vika mushaka ngeci njimilingilevyo?” 

37Co vamukumbulwile ngwavo, “Omo ukatumbama a litanda lyove mu Vumwene 
vwove vwa vumpau, tushaka ututave tukatumbame amo nove, umo ku cilyo 
mukwavo ku cimoshwe.” 

38Oloni Yesu wendekele kuli vakevo ngwendi, “Kumuzivuka eci cuma 
cimunalombo. Kuma mwasa kunwa nganja ya kayando ije injikanwa ndi? Nambe 
kuma mwasa kumimbwitika nakumbwitika kuje vakanjimbwitika nakwo yange 
ndi?” 

39Co vamukumbulwile ngwavo, “Twasa.” Yesu wendekele kuli vakevo ngwendi, 
“Mwa vushunga mukanwa mu nganja yange, co vakamimbwitika nakumbwitika 
kuje vakanjimbwitika nakwo yange.  

40Oloni nzili yakwangula uje akatumbama ku livoko lyange lya cilyo, nambe lya 
cimoshwe kunjesi nayo. Co myela eyi inapu ya vaje Njambi wavavwaeseleleyo 
laja.” 

41Omo vaje vandongisi vakwavo likumi vazivile majwi awa, valuvalele na 
Yakomba na Yowano.  

42Ngecivene, Yesu wavasanene voshe vaije kuli ikeye, co wavalekele ngwendi, 
“Mwazivuka ngweni vanu vaje valiyongola ngwavo vanapu vaka-kushwana va 
vanu vaje kesi vaka-kukulaela vali na nzili ali vanu vavo, co na vantwama vavo 
vali na moko yakama ali vakevo.  

43Oloni, eyi kesi ikeyo ngila akati keni embwe. Nga umo weni ashaka kupwa 
wakama, ikeye napande kupwa ngamba ya vakwavo voshe,  

44co nga umo weni ashaka apwe wakulivanga akati keni, ikeye napande kupwa 
ndungo ya vakwavo voshe.  

45Omwo Muna Munu wezile, kezile ngeci vanu vamupangele embwe, oloni wezile 
mukupanga nakwana mwonyo wendi ngeci apatule vanu vavangi.” 

Yesu atonesa mesho a kapuputwa Mbatimeo 
(Mateo 20:29-34; Luka 18:35-43) 

46Co vezile ku Yeliko, omo Yesu watundile kuje amo na vandongisi vendi na 
mbunga ya vanu vavangi, kapuputwa umo muka-kulomba vwana lizina lyendi 
Mbatimeo muna Timeo watumbamene kumukulo wa ngila.  

47Omo wazivile Yesu wa ku Nazaleta, washangumukile kutambeka ngwendi, 
“Yesu! Muna Ndaviti! Njizivileko mema ku mbunge! “ 

48Co ije mbunga ya vanu vamuvindikile ngeci oloke kuluu. Oloni ikeye 
watambekele manene-nene ngwendi, “Ove Muna Ndaviti, njizivileko mema ku 
mbunge! “ 

49Co Yesu wemanene wavalekele ngwendi, “Musaneni.” Ngecivene, vamusanene 
uje munalume wakapuputwa. Vendekele ngwavo, “Simpa! Katuka nakusana.” 

50Co wombilile cikoveyo cendi, walupukile, co wezile kuli Yesu.  

51Co Yesu wamwihwile ngwendi, “Vika ushaka njikulingilevyo?” Co uje 
kapuputwa wamukumbulwile ngwendi, “Mulongisi, njishaka ngeci njimone lalo.” 

52Co Yesu wamulekele ngwendi, “Ya, omwo kukulaela kwove kunakukangwisa.” 
Co aje vene watonene, co wakavele Yesu mu ngila.  

Mako 11 

Yesu akovela na vumpau mu Yelusalema 
(Mateo 21:1-11; Luka 19:28-40; Yowano 12:12-19) 

1Omo vashwenyele kuyehi na Yelusalema, ku vinganda vya Mbetefanje na 
Mbetaniya, vetele ku Munkinda wa Oliveta. Yesu watumine vandongisi vendi 
vavali kulutwe,  

2co wavashikile ngwendi, “Yeni ku limbo lije lili kulutwe lweni. Co omo muketa 
kuje, mukawana muna cimulu vanamukutu uje kanda alondeo munu. Muzituleni 
munjineneleye.  

3Nga munu umo amihula ngwendi omwo vika mumuzitwila, mulekeni ngweni 
Shukulu amushaka, co akamwilwisa vwasi.” 

4Ngecivene, vaile, co vakawanene uje muna cimulu kumukulo wa tapalo, 
vanamukutiiya ku cikolo ca njuvo. Co vamuzitwile.  

5Co vanu vamo vemanene kuje vavehwile ngwavo, “Vika mulinakulinga, 
mulinakuzitula ou muna cimulu?” 

6Co vavakumbulwile ngwe muje mwavalekele Yesu, co vaje vanu vavatavesele 
ngeci vaye nendi.  

7Co vanenele uje muna cimulu kuli Yesu, co vajalele vikoveyo vyavo a mwongo 
wa uje cimulu, co Yesu watumbameneo.  

8Co vanu vavangi vajalele vikoveyo vyavo mu ngila, co vamo vatetele minango ya 
mashakavale vaijalele lalo mu ngila.  

9Co vanu vaje vatwamene kulutwe na vaje vakavele munima yendi 
vashangumukile kutambeka ngwavo, “Shangazaleni Njambi! Njambi amuvezikise 
ou aija mu lizina lya Mwene!  

10Njambi avezikise vumwene vuje vulinakwija vwa Mwene Ndaviti, tatetu! 
Shangazaleni Njambi! “ 

11Co Yesu wakovelele mu Yelusalema, co waile mu Njuvo ya Shukulu Kalunga, co 
wakengele-kengele ku vyuma vyoshe. Oloni omwo litangwa lyatokele, waile ku 
Mbetaniya na vaje vandongisi likumi na vavali.  

Yesu asinga muti wa mukuyu 
(Mateo 21:18-19) 

12Alikaki, omo vatundile ku Mbetaniya, Yesu wazivile njala.  

13Co wamwene mukuyu uli alyala kamandondo na maputa awo akuzivuluka, 
ngecivene, waileko kukaumona nga akawanako vushuka vumo. Oloni omo 
weteleko, wawaneneko lika maputa, omwo kuyapwile simbu yawo yakwima 
vushuka.  

14Co Yesu wendekele ku muti uje ngwendi, “Naumo wai lalo akalya ku vushuka 
vwove! “ Co vandongisi vendi vamuzivile.  

Yesu aya ku Njuvo ya Shukulu Kalunga 
(Mateo 21:12-17; Luka 19:45-48; Yowano 2:13-22) 

15Omo vetele mu Yelusalema, co Yesu wakovelele mu Njuvo ya Shukulu Kalunga 
washangumukile kushekamo voshe vaje vakele nakulanda nakulandulwilamo. Co 
wafulumikile vimesa vya vaje vakele nakulandakana vimbongo na vitumbamo 
vya vaje vakele nakulandesa mayembe,  

16co katavesele munu naumo wai ngeci ambate vivala avitise mu cipango ca 
Njuvo ya Shukulu Kalunga.  

17Co walongesele vanu ngwendi, “Kuma kuvasonekele mu visoneka ngwavo 
Njambi wendekele ngwendi, ‘Njuvo yange vakaitumbula Njuvo yakulombelela 
vanu va miyati yoshe.’ Oloni yeni munaipwisa mwela mwakuvanda vezi! “ 

18Co vakulunu va vaka-kukombelela na valongisi va majwi a Lishiko akuziva evi, 
vashakezekele ngila imo ngeci vamutsiilemo Yesu. Vakele na lyova ali ikeye, 
omwo mbunga yoshe valikomokelele a vilongesa vyendi.  

19Omo vetele ku cingwezi, Yesu na vandongisi vendi vatundile mu nganda.  

Cilongesa ca a muti wa mukuyu 
(Mateo 21:20-22) 

20Alikaki mutondondo, omo vakele nakuya mu ngila, vamwene uje muti wa 
mukuyu. Woshe womine cau na ku mizi yawo.  

21Co Petulu wanukile vije vyalingiwile wendekele kuli Yesu ngwendi, “Kenga, 
Mulongisi, muti wa mukuyu uwasingile unomu! “ 

22Co Yesu wavakumbulwile ngwendi, “Kulaeleni kuli Njambi.  

23Mwa vushunga njimileka ngwange woshe uje akendeka ku lilundu eli ngwendi 
katuka ulyumbile mu mema a kalunga, co kalingi vimata mu mbunge yendi, oloni 
akulaela lika ngeci vije alinakwendeka vikalingiwa, vakamulingilavyo.  

24Ngecivene, omwo a cuma eci njimileka ngwange, omo mulomba cuma, 
kulaeleni ngeci munacitambula, co vyoshe mulomba vakamyanavyo.  

25Co omo mwimana nakulombela, sambesa mukweni nga uli na vimo nendi, ngeci 
Ishweni ali mwilu akamisambesa neni lalo ku milonga yeni munalingi.  

26Nga kumusambesa vakweni ku milonga yavo, Ishweni lalo ali mwilu 
kakamisambesa ku milonga yeni.” 

Cihula ca moko ya Yesu 
(Mateo 21:23-27; Luka 20:1-8) 

27Co velukile lalo mu Yelusalema. Omo Yesu wakele nakwendangana mu Njuvo 
ya Shukulu Kalunga, vakulunu va vaka-kukombelela vakama, na valongisi va 
majwi a Lishiko, na vakulunu vezile kuli ikeye 

28co vamwihwile ngwavo, “Moko yeyajo ulinakulinga nayo vyuma evi? Nambe iya 
nakwana moko eyi?” 

29Yesu wavakumbulwile ngwendi, “Nange lalo njimihula cihula cimo, co nga 
munjikumbululaco, asinoni nange lalo njikamileka kunjinawana moko yakulinga 
vyuma evi. 

30Moko yambwitikile nayo Yowano yatundile kuli Njambi indi yatundile kuli 
vanu? Njikumbululeni.” 

31Co vashangumukile kulikanangana akati kavo ngwavo, “Vatijo twendeka? Nga 
tukumbulula ngwetu, ‘Yatundile kuli Njambi, ‘ endeka ngwendi, ‘Omwo vikajo 
kumwamukulaelele Yowano? ‘ 

32Oloni nga twendeka ngwetu, ‘Yatundile kuli vanu? ‘ “ (Vakele na lyova lya vanu, 

omwo voshe vazivukile ngeci Yowano wapwile muka-kwimanena. )33Ngecivene, 
vakumbulwile Yesu ngwavo, “Kutuzivuka.” Co Yesu wendekele kuli vakevo 
ngwendi, “Nameme yange lalo kunjimileka kunjinawana moko eyi njilinakulinga 
nayo vyuma evi.” 

Mako 12 

Cisimo ca vaka-kupanga mu citungu ca mikolovozi ya vushuka vwa vinyu 
(Mateo 21:33-46; Luka 20:9-19) 

1Asinoni Yesu wendekele navo na visimo ngwendi, “Kwakele munalume umo 
wakele na citungu ca mikolovozi ya vushuka vwa vinyu, co wasitileko cipatanga, 
co wendilemo citeke cakukamwina vinyu, co watungile kaposhi. Asinoni 
wasezele cije citungu ku vaka-kupanga, co waile vungenzi ku lifuti lyeka.  

2Omo simbu yakuvuya vushuka yetele, watumine ndungo yendi kuli vaka-
kupanga mukutambulako litambelo lyendi ku vije vanateje.  

3Co vaje vaka-kupanga vakwatele uje ndungo, vamupupile, co vamwilwisile 
mavoko-voko.  

4Asinoni uje vavenya citungu watumineko lalo ndungo mukwavo, co vaje vaka-
kupanga vamupupangele ku mutwe na kumulinga mwa shwamwa.  

5Co vavenya citungu watumineko lalo ndungo mukwavo, co vamutsile, co 
valingile vakwavo vavangi mu cifwa cije vene, vamo vavapupangele, co vakwavo 
vavatsiile.  

6Kwasalele munendi umolika ikeye yatumineko uje yazemene. Akukotoka 
watumineko munendi wendekele ngwendi, ‘Mwa vushunga vakasingimika 
munange.’  

7Oloni vaje vaka-vipangi valyendekesele akati kavo ngwavo, ‘Ou ikeye muna 
vavenya citungu. Ijeni tumutsiye, co tukafungulula vufuko vwendi! ‘ 

8Ngecivene, vamukwatele vamutsiile, co vombilile muvila wendi anja ya citungu.” 

9Yesu wavehwile ngwendi, “Vatijo akalinga uje vavenya citungu? Akaija 
nakutsiya vaje vanu, akana cije citungu ku vaka-kupanga vandimi veka.  

10Mwa vushunga kumwalavele majwi awa mu visoneka ndi? ‘Limanya lije 
livavyanene vaka-kutunga, likelyo ololo linapu lya seo kuli voshe.  

11Eci cikeco calingile Shukulu Kalunga, co cinapu cakukomokesa kuli yetu! ‘ “ 

12Co vantwama va vaYunda vashakele kukwata Yesu, omwo vazivukile ngwavo 
Yesu navatela cisimo eci mukuvalwisa. Oloni vazivile lyova lya mbunga ya vanu, 
ngecivene, vamusezele, co vaile.  

Cihula ca kufweta lisimu 
(Mateo 22:15-22; Luka 20:20-26) 

13Co vaFaliseo vamo na vamo vaka-munga ya Helonde vavatumine kuli Yesu 
ngeci vakamweseke na vihula.  

14Co vezile kuli ikeye vendekele ngwavo, “Mulongisi, twazivuka ngwetu yove 
ukendeka vushunga, co ukalongesa vushunga vwa cizango ca Njambi ali munu 
kujeneka kulipesa a viyongola vya vanu. Omwo kuwesi kukenga ali munu nambe 
wapwa wa vulemu nambe kesi wa vulemu. Tuleke, kuma Lishiko lyetu litavesa 
kufweta lisimu kuli Sezale indi embwe?” 

15Oloni Yesu wazivukile viyongola vyavo, co wavakumbulwile ngwendi, “Vikajo 
mulinakunjesekela? Neneni oyo mbongo ya siliva kuli yange, ngeci njiimone.” 

16Co vamwanene mbongo imo, wavehwile ngwendi, “Cihanga ceya na lizina lyeya 
evi viliho?” Co vamukumbulwile ngwavo, “Vya Sezale.” 

17Ngecivene, Yesu wendekele kuli vakevo ngwendi, “Mwamuvwa, asinoni aneni 
kuli Sezale vije vinakundama kuli Sezale, co aneni kuli Njambi vije vinakundama 
kuli Njambi.” Co valikomokelele manene kuli Yesu.  

Cihula ca a kusanguka ku vatsi 
(Mateo 22:23-33; Luka 20:27-40) 

18Asinoni vaSanduki vamo, vaje vaka-kwendeka ngwavo vanu kuvakasanguka ku 
vatsi, vezile kuli Yesu nakumwihula ngwavo,  

19 “Mulongisi, Mosesa watusonekelele lishiko eli ngwendi, ‘Nga munalume atsa, 
co aseza munakazi wendi oloni kesi na vana, co ndolome yendi ambate uje fwile 
ngeci vakase kukala na vana ali uje natsi.’  

20Kwakele vandolome vatanu na vavali, wa mukulunu wambatele munakazi, 
omwo watsile kujeneka vana,  

21asinoni uje wamucivali wambatele uje munakazi, na ikeye lalo watsile kakele 
na vana. Co cuma cimo cafwile ngacije na kuli ndolome yendi uje wamucitatu,  

22na kuli voshe vasaleleo, vaje vandolome voshe vatanu na vavali vambatele uje 
munakazi, oloni vatsile kujeneka vana. Co akukotoka kwa vyoshe evi uje 
munakazi watsile.  

23Ololo oni omo vatsi voshe vakasanguka a litangwa lya cisangukilo, uje 
munakazi akapwa weya akati ka vaje voshe vamwambatele vatanu na vavali?” 

24Yesu wavakumbulwile ngwendi, “Yeni mwasevuka! Co kuma yeni kumuzivuka 
ngweni omwo vika? Omwo kumuzivuka Visoneka na nzili ya Njambi.  

25Omwo vatsi vakasanguka, vakevo vakafwa ngwe tungelo vali mwilu, co 
kuvakambata.  

26Co, ngwe akusanguka kwa vatsi, kuma kumwalavele mu Livulu lya Mosesa alije 
liputa lyakele nakwenya ndi? Vanasoneka ngwavo Njambi wendekele kuli 
Mosesa ngwendi, ‘Yange Njambi ya Avilahama, Njambi ya Isake na Njambi 
Yakomba.’  

27Ikeye wapwa Njambi wa vaka-kuyoya, kesi wa vaka-kutsa embwe. Mwa 
vushunga yeni mwasevuka vene! “ 

Lishiko lyakama 
(Mateo 22:34-40; Luka 10:25-28) 

28Co mulongisi wa majwi a Lishiko wakele kuje omo wazivile vimata vije. Co 
wamwene ngeci Yesu nakumbulula vaSanduki mu ngila yaivwa, ngecivene, 
wezile kuli Yesu nakumwihula ngwendi, “Lishiko muka lyakama ku Mashiko a 
Njambi?” 

29Yesu wamukumbulwile ngwendi, “Lishiko lyakama kutuvakana linapu eli, 
‘Tolilileni, yeni vaIsalele! Shukulu Kalunga ikeye lika Shukulu Kalunga Njambi 
yetu.  

30Co munapande kuzema Shukulu Kalunga Njambi yeni na mbunge yeni yoshe, 
na mwonyo weni woshe, na mana eni oshe, na nzili yeni yoshe.’  

31Lishiko likwavo lyamucivali lyakama manene ngwe eli, ‘Unapande kuzema 
mukweni ngwe muwalizema yove vavenya.’ Kukwesi mashiko eka lalo 
akutuvakana awa avali.” 

32Co uje mulongisi wa majwi a Lishiko wendekele kuli Yesu ngwendi, 
“Unakumbulula mwamuvwa, Mulongisi! Mwa vushunga, ngwe omo unendeka, 
ngeci Shukulu Kalunga ikeye lika Njambi, co kukwesi njambi weka lalo wai 
kuvanga ikeye lika.  

33Co munu napande kuzema Njambi na mbunge yendi yoshe, na mana endi oshe, 
na nzili yendi yoshe, co napande kuzema mundambo wendi ngwe mwalizema 
ikeye vavenya. Mwamuvwa kwononoka mashiko awa avali kutuvakana kunena 
tusitu va n̄ombelo nakukombelela lalo vin̄ombelo vikwavo kuli Njambi.” 

34Co Yesu wanangukile kukumbulula kwendi kwa mana, co wamulekele ngwendi, 
“Yove kuwesi kulyala na Vumwene vwa Njambi.” Munima yevi munu naumo wai 
wehwile lalo Yesu vihula vikwavo.  

Cihula ali Wakuvwavesa 
(Mateo 22:41-46; Luka 20:41-44) 

35Co omo Yesu wakele nakulongesa mu Njuvo ya Shukulu Kalunga, wehwile 
cihula ngwendi, “Vatijo valongisi va majwi a Lishiko vendeka ngwavo 
Wakuvwavesa akapwa wa ku naanga ya Ndaviti?  

36Munzinzime Wakujela walongesele Ndaviti kwendeka ngwendi, ‘Shukulu 
Kalunga wendekele kuli Shukulu yange ngwendi, tumbama ku livoko lyange lya 
cilyo, noo njinaka vitozi vove mwisi ya myanja yove.’  

37Ndaviti ikeye vavenya wamutumbwile ngwendi ‘Shukulu, ‘ ngecivene, vatijo 
Wakuvwavesa apwe mutekulwila wa Ndaviti?” 

Yesu anangula ngeci vanyanyame kuli valongisi va majwi a Lishiko 
(Mateo 23:1-36; Luka 20:45-47) 

Co ije mbunga yakama yatolililile Yesu nakuvwaelela.  

38Co omo wakele nakuvalongesa, co wendekele ngwendi, “Nyanyameni kuli 
valongisi va majwi a Lishiko, vaje vazema kwenda na vikoveyo vyavo vyavilaja, 
nakuvakandelela na kasingimiko mu mitambela yakulandesela, 

39nakwangula vitumbamo vyavivwa mu masinangonge na myela ya vanu va 
vulemu ku viwano.  

40Vakevo vakakwisi vifwile nakuvevila vinjuvo vyavo, co vafwika vilinga vyavo 
na malombelo amalaja. Co kunyanyamesa kwavo kukapwa kwakama manene! “ 

Mulambu wa fwile 
(Luka 21:1-4) 

41Co Yesu watumbamene kuyehi na Njuvo ya Shukulu Kalunga kuje 
kwakutambwila mulambu, wakele nakukengelela vanu omo vakele nakulambula 
vimbongo vyavo mu mbango. Vaka-kufuka vavangi vakele nakulambula 
vimbongo vyavingi,  

42asinoni fwile wa kautu wezile, co walambwile tumo tumbongo tuvali 
twatundondo twa vunengu.  

43Co Yesu wasanene vandongisi vendi voshe, wendekele kuli vakevo ngwendi, 
“Mwa vushunga njimileka ngwange ou fwile wa kautu nalambula vyavingi 
kutuvakana voshe.  

44Omwo veka vanakala nakulambula vyakusala ku vufuko vwavo, oloni ikeye, 
nalambula vyoshe vyanakele navyo ngwe ku vuutu vwendi, nalambula vyoshe 
vyanakele navyo vyakulikwasa navyo.” 

Mako 13 

Yesu endeka a kunyonga kwa Njuvo ya Shukulu Kalunga 
(Mateo 24:1-2; Luka 21:5-6) 

1Co omo Yesu watuukile mu Njuvo ya Shukulu Kalunga, umo wa vandongisi 
vendi wamulekele ngwendi, “Kenga, Mulongisi, vuvwa vwa mamanya na vuvwa 
vwa vinjuvo! “ 

2Co Yesu wakumbulwile ngwendi, “Munamono vinjuvo vyoshe evi ndi? 
Kukukakala limanya limo likasala mu mutambela walyo, oshe akasiwuka.” 

Tuyando na mapakeso 
(Mateo 24:3-14; Luka 21:7-19) 

3Co Yesu watumbamene a Munkinda wa Oliveta, kushungama na Njuvo ya 
Shukulu Kalunga, omo Petulu, na Yakomba, na Yowano, na Anduleo vezile kuli 
ikeye kwavo lika vamwihwile ngwavo,  

4 “Tuleke mwaka uka evi vyoshe vikasholoka, na cizivukiso mukajo tukazivuka 
naco ngwetu simbu inete ngeci vilingiwe?” 

5Co Yesu wendekele kuli vakevo ngwendi, “Nyanyameni, ngeci kesi mutave umo 
amitangule.  

6Vavangi vakaija mu lizina lyange vakendeka ngwavo, ‘Yange vene ikeye! ‘ 
Vakatangula vavangi.  

7Co omo mukaziva muyoyo wa vinzita na muzimbu wa vinzita, oloni kesi 
mukajujuke. Evi vinapande kusholoka, oloni kuvilumbununa ngeci kukotoka 
kunete. 

8Omwo lifuti limo likalwa nzita na lifuti likwavo, co vumwene vukalwisa 
vumwene vukwavo. Kukakala mandunduma ku mitambela yakuliseza-seza na 
njala ya lyangengela. Evi vinapu ngwe kushangumuka kwa mushongo wakukita 
mwana.  

9 “Oloni munapande kunyanyama. Omo vakamikwata nakumitwala ku vimbanja 
nakumisompa. Co vakamipupa mu masinangonge avo, co vakamimika ku mesho 
a vaka-kushwana na kuli vimyene omwo lizina lyange, mukavaleke Vin̄anda 
Vyavivwa.  

10Oloni omo simbu kanda yete, Vin̄anda Vyavivwa vakavyambulula kuli vanu 
voshe.  

11Co omo vakamikwata nakumitwala ku vimbanja, kesi mukalinyenge 
nakuyongola ngweni vika tukendeka, oloni omo simbu inete, mukendeka vyoshe 
vivakamyana. Omwo majwi amukendeka kesi ngwe eni embwe, oloni akatunda 
kuli Munzinzime Wakujela.  

12Co musamba akatwala musamba wendi ku kutsa, co vaishavo lalo vakalinga 
cuma cimo kuli vana vavo. Co vana vakatengulukila visemi vavo nakuvatwala ku 
kutsa.  

13Co voshe vakamizinda omwo lizina lyange. Oloni woshe uje akakateya na ku 
shongo akovoka.  

Cimweso ca Vunyengwe 
(Mateo 24:15-28; Luka 21:20-24) 

14 “Oloni mukamona cimweso ca Vunyengwe cinemana kuje kucapandele 
kukala.” (Yove ulinakulava zivisisa muvinalumbunukila! ) “Asinoni vaje vali mu 
Yundeya vakatewele ku malundu.  

15Munalume uje ali akamwa ya njuvo yendi kesi akashulukeo nakwambata vije 
vili mu njuvo yendi.  

16Co munalume uje ali mu lihya lyendi kesi akeluke ku njuvo yendi nakwambata 
cikoveyo cendi.  

17Co luvinda kuli vanakazi vaje vakakala na tufumba, na vanakazi vaje 
vakajamwesa a simbu ije!  

18Lombeleni kuli Njambi ngeci vyuma evi kesi vikalingiwe a simbu ya cisika!  

19Omwo a matangwa aje kukakala n̄avava ije kanda vaimoneo laja ano a kaye 
tunde akushangumuka omo Njambi watangele kaye kweta nalelo lino. Nambe 
kulutwe kuyikakalako lalo.  

20Co nga Shukulu Kalunga kakeesele matangwa aje, nga munu naumo wai 
akovoka. Oloni naakeesa omwo vanu vendi vaje vaangwile.  

21 “Asinoni, nga munu umo akamileka ngwendi, ‘Kengeni, ali kuno Kilistu! ‘ 
Nambe ‘Kengeni, uje ali kuje! ‘ Kesi mukamukulaela.  

22Omwo kukasholoka vaKuvwavesa va makuli na vaka-kwimanena va makuli 
vakamwesa vizivukiso na vikomokeso vyakama, vakatangule nga citava nameme 
vaje vavaangwile kuli Njambi.  

23Oloni nyanyameni! Njinamilekela cimweja vyuma vyoshe omo simbu kanda 
yete.  

Kwija kwa Muna Munu 
(Mateo 24:29-31; Luka 21:25-28) 

24 “Oloni a simbu ije vene omo tuyando tuneti, litangwa likazivala vwii, co ngonde 
kuyikatu lyezi,  

25co vingongonosi vikawila asi, co vinzili vya mwilu vikaninganga.  

26Asinoni Muna Munu akasholoka, akaija a mashelwa na nzili yakama na 
vumpau.  

27Co akatuma tungelo ku vimbango viwana vya ano asi, co vakakungulula vanu 
va Njambi vaje vaangwile kutunda ku shongo imo ya kaye nakweta ku shongo 
ikwavo ya kaye.  

Cilongesa ca muti wa mukuyu 
(Mateo 24:32-35, Luka 21:29-33) 

28 “Lilongeseni mana ku cisimo ca muti wa mukuyu. Omo minango yawo ijovelela, 
mwazivuka ngweni nyangao ili muyehi.  

29Ngecivene, mu cifwa eci vene, omo mukamona vyuma evi vilingiwa, mwazivuka 
ngweni ikeye ali muyehi, ku cikolo vene.  

30Mwa vushunga njimileka ngwange vyuma vyoshe evi vikalingiwa simbu kanda 
vanu ava valinakuyoya ololo voshe vatse.  

31Lilu na asi vikaita, oloni majwi ange kuwakaiti embwe.  

Naumo wai azivuka litangwa nambe simbu 
(Mateo 24:36-44) 

32 “Oloni litangwa lije, nambe simbu ije naumo wai avizivuka, nambe tungelo va 
mwilu, nameme Mwana, kuvanga Ishe lika ikeye azivuka.  

33Nyanyameni, kengeleleni, omwo kumuzivuka simbu omo ikaija.  

34Eci cikapwa ngwe munu atunda ku njuvo yendi aya vungenzi, omo aseza njuvo 
yendi, mu mavoko a vangamba vendi, munu na munu wakele na vipangi vyendi 
vyalingile, co muka-kunyunga ku cikolo wamushikile ngwendi akengelele. 

35Toneni, omwo kumuzivuka simbu ije yakeluka vavenya njuvo, nambe ku 
cingwezi, nambe akati ka vutsiki, nambe a vindemba, nambe ku mutondo.  

36Nga aija vwasi-vwasi, kesi amiwane anga munalala tulo.  

37Co evi njendeka kuli yeni, asinoni njilinakuvyendeka kuli voshe ngwange, 
kengeleleni! “ 

Mako 14 

Vutumbe vwakutsiya Yesu 
(Mateo 26:1-5; Luka 22:1-2; Yowano 11:45-53) 

1Kwasalele matangwa avali ngeci kukale Ciwano ca Pasovala na Ciwano ca 
Makende Akujeneka Musima. Co vakulunu va vaka-kukombelela na valongisi va 

majwi a Lishiko vakele nakusetela ngila yakukwata Yesu mu vushweke, co 
vamutsiye,  

2omwo vendekele ngwavo, “Kesi tumukwate a simbu ya ciwano, kutewa vanu 
vakanena mpindangano.” 

Vavwavesa Yesu ku Mbeteniya 
(Mateo 26:6-13; Yowano 12:1-8) 

3Co Yesu wakele mu Mbeteniya ku njuvo ya Simoni, munalume umo uje 
wayandele manene ku mushongo wa mbumba. Omo Yesu wakele nakulya ku 
mesa, munakazi umo wezile kuli ikeye wakele na lilulu lyakushula lya mazi 
akunika lwengo lwaluvwa a ndando yakama, avalingisile na vyuma vya seo. Co 
watsiile lije lilulu wetilile mazi ku mutwe wa Yesu. 

4Oloni vanu vamo vakele muje valuvalele, valihozwele umo na mukwavo ngwavo, 
“Omwo vikajo alinakuviisa awa mazi ngacije?  

5Omwo mazi awa vanapandele kuwalandesa vimbongo vya siliva vyakupwa 300 
nakuvyana ku tuutu! “ Co valinyengele manene ali uje munakazi.  

6Oloni Yesu wendekele kuli vakevo ngwendi, “Mweseleni! Omwo vikajo 
mulinakupakesela ou munakazi? Ikeye napanga cuma cacivwa manene ali yange.  

7Omwo tuutu muli navo simbu yoshe, co oshe amushakela mwasa kuvakwasa. 
Oloni yange kunjikakala neni simbu yoshe embwe.  

8Ikeye nalingi eci ngwe mwanasela, netila mazi awa a muvila wange kuuvwaesela 
cimweja kuutsinda.  

9Co mwa vushunga njimileka ngwange kwoshe kuvakambulwila evi Vin̄anda 
Vyavivwa mu kaye koshe neci lalo canalingi ou munakazi, vakacambulula 
nakumwanukilao.” 

Yundasa enda Yesu vungungu 
(Mateo 26:14-16; Luka 22:3-6) 

10Asinoni Yundasa Isikalyote, umo wa vaje likumi na vavali, waile kuli vakulunu 
va vaka-kukombelela ngeci akavasholwele Yesu.  

11Co vavwaelelele akuziva vije vyendekele, co vamukulaesele kumwana 
vimbongo. Ngecivene, Yundasa washangumukile kushakezeka ngila imo yaivwa 
yakwenda Yesu vungungu ngeci avaaneye.  

Yesu alya na vandongisi vendi ku Ciwano ca Pasovala 
(Mateo 26:17-25; Luka 22:7-14, 21-23; Yowano 13:21-30) 

12Co a litangwa lyakulivanga lya Ciwano ca Makende Akujeneka Musima, a 
litangwa lije vatsiile vana va vimanga vakulya a Ciwano ca Pasovala, vandongisi 
va Yesu vamwihwile ngwavo, “Kulijo ushaka ngeci tukakuvwaesele kwakulila 
kulya kwa Ciwano ca Pasovala?” 

13Asinoni Yesu watumine vandongisi vendi vavali wavashikile ngwendi, “Yeni mu 
nganda, co mukaliwana na munu nambata njava yakutekwila mema. Mukaveni 

14nakweta ku njuvo kuje kwakakovela, endekeni kuli vavenya njuvo ngweni, 
‘Mulongisi nendeka ngwendi, mulili ulikuli kwakalila Ciwano ca Pasovala na 
vandongisi vendi? ‘ 

15Asinoni akamimwesa mulili wakama akamwa ya njuvo, vanauvwaesa cimweja, 
kuje mukatuvwaesele vyuma vyoshe.” 

16Co vandongisi vendi vaile, vakovelele mu nganda, co vawanene vyuma vyoshe 
ngwe mwavalekele Yesu, co vavwaesele vyakulya vya Ciwano ca Pasovala.  

17Omo vetele ku cingwezi, Yesu wezile na vandongisi likumi na vavali.  

18Omo vakele nakulya ku mesa, Yesu wendekele ngwendi, “Mwa vushunga 
njimileka ngwange umo akati keni akanjenda vungungu, uje alinakulya amo 
nange.” 

19Vandongisi vakele na vusiwa manene, co vashangumukile kumwihula umo na 
umo ngwavo, “Mwa vushunga vene amo yange, indi vati?” 

20Yesu wavakumbulwile ngwendi, “Umo waakati keni likumi na vavali, uje vene 
natanta amo nange mu lilonga omo tunakele nakulya.  

21Omwo Muna Munu akatsa ngwe muje muvanasoneka, oloni ngongo yendi uje 
enda vungungu Muna Munu! Mwamuvwa kuli munu uje nga kasemukile! “ 

Mesa ya Mwene 
(Mateo 26:26-30; Luka 22:14-20; 1 Kolinte 11:23-25) 

22Omo vakele nakulya, Yesu wanonele likende, walombelele lilombelo 
lyakukandelela, co walipazwile walyanene ku vandongisi vendi ngwendi, 
“Tambuleni, eli linapu muvila wange.” 

23Asinoni Yesu wanonele lalo nganja ya vinyu, wakandelele kuli Njambi, co 
wavaneneyo, co voshe vanwilemo.  

24Co Yesu wendekele ngwendi, “Awa akewo maninga ange aje akakolesa 
cikumiiyo ca Njambi akewo akwitikila ali vanu vavangi.  

25Mwa vushunga njimileka ngwange, kutunda lelo kunjikanu neni lalo vinyu 
kuvanga noo a litangwa lije njikanwa neni vinyu vyaviha mu Vumwene vwa 
Njambi.” 

26Co omo vamanesele kwimba mwaso, co vatuukile vaile ku Munkinda wa 
Oliveta.  

Yesu endeka ngeci Petulu akamuvyana 
(Mateo 26:31-35; Luka 22:31-34; Yowano 13:36-38) 

27Yesu wendekele kuli vakevo ngwendi, “Yeni voshe mukatewa nakunjiseza ange 
lika, omwo visoneka vinendeka ngwavyo, ‘Njambi akatsiya kanyungi, co vimanga 
voshe vakalishandoka.’ 

28Oloni omo njikasanguka, njikalivanga kuya kulutwe lweni ku Ngalileya.” 

29Petulu wamukumbulwile ngwendi, “Nameme voshe vakakuseza, yange 
kunjikakuseza embwe! “ 

30Co Yesu wakumbulwile Petulu ngwendi, “Mwa vushunga njikuleka ngwange 
vutsiki vuno vene simbu omo ndemba kanda atambeke luvali, ukanjivyana 
visimbu vitatu ngwove kuunjizivuka.” 

31Oloni Petulu wamukumbulwile manene na nzili ngwendi, “Nalumo lwai 
njikendeka ngwange kunjikuzivuka, nameme kutsa vene njikatsa amo nove! “ Co 
na vandongisi voshe vendekele cuma cimo.  

Yesu alombela mu Ngetesemani 
(Mateo 26:36-46; Luka 22:39-46) 

32Co vaile ku mutambela umo uvatumbwile Ngetesemani, co Yesu wendekele kuli 
vandongisi vendi ngwendi, “Tumbameni kuno simbu njiya nakulombela.” 

33Co waile amo na Petulu, na Yakomba, na Yowano. Co washangumukile kuzeya 
mu mbunge nakuvupuka manene,  

34co wendekele navo ngwendi, “Mbunge yange inazeye na vusiwa vwakama 
manene vwakunjitwala nameme ku kutsa vene. Kaleni kuno, co kengeleleni.” 

35Co washwenyele kulutwe kamandondo wavulumanene, walombelele ngwendi 
nga citava, simbu ije ya tuyando imutuvakane.  

36Co walombelele ngwendi, “Tate, Tate! Vyuma vyoshe vyapwa vyavyasi kuli 
yove. Tundisa nganja eyi ya tuyando kuli yange. Kesi ngwe cizango cange embwe, 
oloni cizango cove cilingiwe.” 

37Asinoni welukile wawanene vaje vandongisi vatatu vanalala tulo. Co wendekele 
kuli Petulu ngwendi, “Simoni, kuma nove lalo walala tulo ndi? Kuma kuwasa 
kutumbama nakutona nameme ola imolika indi?” 

38Co wendekele kuli vakevo ngwendi, “Toneni nakulombela kutewa mukakovela 
mu vyeseko. Munzinzime ushaka, oloni muvila unazeye.” 

39Co waile lalo simbu yamucivali walombelele, wendekele majwi a cifwa 
cimolika.  

40Co welukile lalo kuli vandongisi vendi, wavawanene vanalala tulo, omwo 
mesho avo alemene manene na tulo. Co kuvasele lalo kuwana 
mwakumukumbulwila.  

41Co welukile lalo simbu yamucitatu, wendekele kuli vakevo ngwendi, “Kuma 
anga munalala nakuhwima ndi? Munapwisamo! Simbu inete laja! Kengeni, Muna 
Munu valinakumwana ku mavoko a vaka-vuvi.  

42Indukeni, tuyeni, kengeni, muka-kunjenda vungungu ali kuno! “ 

Yesu vamukwata 
(Mateo 26:47-56; Luka 22:47-53; Yowano 18:3-12) 

43Co aje vene omo Yesu wacikele nakwendeka navo, Yundasa, umo wa vaje 
vandongisi likumi na vavali wetele. Co wezile na mbunga yakama vambatele 
mikwale na vimbweti, vavatumine kuli vakulunu va vaka-kukombelela, na 
valongisi va majwi a lishiko, na vakulunu va vaYunda.  

44Muka-kumwenda vungungu uje wavanene cizivukiso ngwendi, “Uje munalume 
injikatsemba ikeye vene imushaka. Mukwateni mumutwale oku mumunyunga.” 

45Co omo Yundasa wetele, waile kuli Yesu, co wendekele ngwendi, “Mulongisi! “ 
Co wamutsembele.  

46Ngecivene, vakwatele Yesu nakumuvumbatela manene.  

47Oloni umo wa vaje vemanene kuje washomwene mukwale mu cindalo wendi, 
co wavatwike litwi lya ndungo ya Muka-kukombelela Wakama.  

48Asinoni Yesu wendekele kuli vakevo ngwendi, “Kuma munaija na mikwale na 
vimbweti mukunjikwata ngwe lipwepwe ndi?  

49A litangwa na litangwa njakele neni mu Njuvo ya Shukulu Kalunga 
nakulongesa, co kumwanjikwatele, oloni Visoneka vinapande kulingiwa.” 

50Asinoni vandongisi vendi voshe vamusezele, co vatewele.  

51Co mukwenje umo, uje wazalele lika nanga ya linyu, wakavele Yesu. Co 
vesekele kumukwata,  

52oloni ikeye wombilile ije nanga watewele mutotototo.  

Vasompa Yesu ku mesho a munga 
(Mateo 26:57-68; Luka 22:54-55, 63-71; Yowano 18:13-14, 19-24) 

53Co vatwalele Yesu ku njuvo ya Muka-kukombelela Wakama, kuje 
kuvakungulukilile voshe vakulunu va vaka-kukombelela na vakulunu, na 
valongisi va majwi a Lishiko.  

54Co Petulu wamukavele wakele alyala kamandondo, wakovelele mu cipango ca 
njuvo ya Muka-kukombelela Wakama. Co watumbamene amo na vaka-kunyunga, 
co wakele nakwota tuhya. 

55Vakulunu va Vaka-kukombelela na vaka-Munga voshe vashakele ngila 
yakuwana vukaleo vwakuvangela Yesu ngeci vamutsiye, oloni kuvavuwanene 
vwai.  

56Omwo vavangi vavangelele Yesu vukaleo vwa makuli, oloni vukaleo vwavo 
kuvwalitombwele.  

57Asinoni vanu vamo vemanene vendekele vukaleo vwa makuli vwakulwisa Yesu 
ngwavo, 

58 “Twamuzivile alinakwendeka ngwendi, ‘Yange njikasiwula eyi Njuvo ya 
Shukulu Kalunga ivatungile kuli vanu, co omo kuneti matangwa atatu njikatunga 
yeka yakujeneka kutunga na mavoko a vanu.’” 

59Co nameme ngoco vukaleo vwavo kuvwalitombwele.  

60Co Muka-kukombelela Wakama wemanene ku mesho avo voshe wehwile Yesu 
ngwendi, “Kuwesi na majwi akukumbulula a vyuma evi valinakukuvangela ngeci 
ndi?” 

61Oloni Yesu wolokele kuluu kendekele nambe lijwi limo lyai. Muka-kukombelela 
Wakama wamwihwile lalo ngwendi, “Yove u Wakuvwavesa, Muna Njambi 
Wakuvezika ndi?” 

62Co Yesu wamukumbulwile ngwendi, “Yange vene, co yeni voshe mukamona 
Muna Munu natumbama ku livoko lya cilyo lya Muka-nzili yoshe, co alinakwija a 
mashelwa! “ 

63Co Muka-mukombelela Wakama watavwile vuzalo vwendi, co wendekele 
ngwendi, “Vikajo lalo tucishakezekela vukaleo vweka?  

64Mwalizivila laja kushaula kwendi. Mwayongola vati?” Co voshe valizivasanene 
ngwavo ali na mulonga napande kutsa vene.  

65Co vamo vavo vashangumukile kujekwila mate Yesu, co vamukutile nanga ku 
mesho nakumupupa ngwavo, “Tuleke iya nakupupu! “ Co vaka-kunyunga 
vamutambwile nakumupupa vin̄ome.  

Petulu avyana Yesu 
(Mateo 26:69-75; Luka 22:56-62; Yowano 18:15-18, 25-27) 

66Co omo Petulu wakele mu cipango umo ngamba ya Muka-kukombelela 
Wakama wezile. 

67Omo wamwene Petulu alinakwota tuhya, wamukengele shwii, co wendekele 
kuli ikeye ngwendi, “Nove lalo wakele amo na Yesu waku Nazaleta.” 

68Oloni Petulu wavyanene ngwendi, “Yange kunjimuzivuka nambe kuzivizisa evi 
ulinakwendeka.” Co watuukile waile anja. Aje vene ndemba watambekele.  

69Co uje mumbanda wamumwene lalo kuje, co washangumukile kulekako vaje 
vemanene ku cikolo ngwendi, “Ou munu nendi lalo napu umo wavo! “ 

70Oloni Petulu wavyanene lalo. Co kasimbu lika vaje vemanene kuje vendekele 
kuli Petulu ngwavo, “Yove kuwapandele kuvyana ngwove yange kesi nji umo 
wavo embwe, omwo nove lalo utunda ku Ngalileya.” 

71Asinoni Petulu wendekele ngwendi, “Njilisinga nakumileka vushunga ngwange, 
Njambi anjihise nga ngoconi, yange kunjimuzivuka ou munalume 
mulinakwendeka! “ 

72Co aje vene ndemba watambekele simbu yamucivali, co Petulu wanukile muje 
mwendekele Yesu ngwendi, “Simbu ndemba kanda akatambeke visimbu vivali, 
ukanjivyana visimbu vitatu ngwove kuunjizivuka.” Co washangumukile kulila.  

Mako 15 

Yesu vamutwala kuli Pilato 
(Mateo 27:1-2, 11-14; Luka 23:1-5; Yowano 18:28-38) 

1Co alikaki mutondo-tondo vakulunu va vaka-kukombelela na vakulunu, na 
valongisi va majwi a Lishiko, na vaka-Munga voshe, valiwanene vwasi-vwasi 
nakutumba matumbe. Co vakutile Yesu mu malyenge, vamutwalele nakumwana 
kuli Pilato.  

2Co Pilato wamwihwile ngwendi, “Yove Mwene wa vaYunda ndi?” Co Yesu 
wamukumbulwile ngwendi, “Omu muunendeka mukemwo vene.” 

3Co vakulunu va vaka-kukombelela vavangelele Yesu vyuma vyavingi,  

4ngecivene, Pilato wamwihwile lalo ngwendi, “Kuma kuwasa kukumbulula ndi? 
Tolilila vyoshe evi valinakukuvangela! “ 

5Oloni Yesu kakumbulwile lijwi nalimo lyai, ngecivene, Pilato walikomokelele 
manene.  

Yesu vamusompela kutsa 
(Mateo 27:15-26; Luka 23:13-25; Yowano 18:39-19:16) 

6A simbu yoshe ya Ciwano ca Pasovala, Pilato wakele na cilika cakwecela 
cinzinda uje vashakele vanu.  

7Co a simbu ije munalume umo lizina lyendi Mbalambasa wakele mu kamenga 
amo na vakwavo vaje vatsiile vanu na mpindangano.  

8Omo mbunga ya vanu vakungulukilile kuli Pilato, co wehwile ngeci avalingile 
ngwe muje akavalingila simbu yoshe 

9co wavehwile ngwendi, “Mushaka ngeci njimyecelele mwene ya vaYunda ndi?” 

10Omwo wazivukile mwamuvwa ngwendi vakulunu va vaka-kukombelela 
vakundikile Yesu ku mavoko endi omwo vakele na lifuwa.  

11Oloni vakulunu va vaka-kukombelela vashongangeyeye ije mbunga vehwile 
Pilato ecele Mbalambasa.  

12Co Pilato wendekele lalo ku mbunga ngwendi, “Vika mushaka ngeci njilinge 
nou mutumbula ngweni mwene ya vaYunda?” 

13Co vatambekele ngwavo, “Mushukike a cilindakano! “ 

14Oloni Pilato wavehwile lalo ngwendi, “Mulonga ukajo wanalingi?” Oloni voshe 
vatambekele manene ngwavo, “Mushukike a cilindakano! “ 

15Ngecivene, Pilato washakele kuvwaelelesa ije mbunga, ngecivene, wecelele 
Mbalambasa. Asinoni wapupile Yesu makote, co wavaneneye ngeci 
vakamushukike a cilindakano.  

Mashwalale vashendumuna Yesu 
(Mateo 27:27-31; Yowano 19:2-3) 

16Co mashwalale vakovelesele Yesu mukati ku cipango ca lipela lya nguvulu, co 
vasanene mbunga yoshe ya mashwalale. 

17Co vamuzikile cikoveyo cacilaja cakuvenga, co vavindile cilongo ca minango ya 
mambimbo, vacakele ku mutwe wendi.  

18Asinoni vashangumukile kumukandelela ngwavo, “A vulye mwene wa 
vaYunda! “ 

19Co vamupupile na citi ku mutwe, co vamujekwilile mate, co vatsikamene a 
mavuli nakumulemesa.  

20Omo vamanesele kumushendumuna, vamushulwile cikoveyo cakuvenga, co 
vamuzikile lalo vuzalo vwendi. Asinoni vamutwalele anja ngeci vakamushukike a 
cilindakano.  

Yesu vamushukika a cilindakano 
(Mateo 27:32-44; Luka 23:26-43; Yowano 19:17-27) 

21Co a ngila valiwanene na munalume umo lizina lyendi Simoni, uje wezile ku 
nganda kutunda kwimbo, co mashwalale vamusindiiye ngeci ambate cilindakano 
ca Yesu. (Simoni watundile ku Silene ishe ya Alekizanda na Lufuse. ) 

22Co vatwalele Yesu ku mutambela uje vatumbwile ngwavo Ngolongota, 
kulumbunuka ngwawo, “Mutambela wa Cikola.” 

23Co kuje vamwanene vinyu vyakukumbasana na miila, oloni Yesu kavinwile.  

24Asinoni vamushukikile, co valipangelele vuzalo vwendi akati kavo, vatele n̄ela 
ngeci vawane munu na munu canapande kwambatao.  

25Co yapwile simbu yamucitanu na viwana ku mutondo omo vamushukikile.  

26Co vasonekele canukiso cakumuvangela ngwavo, “Mwene ya vaYunda.” 

27Co vakevo lalo vashukikile vanu vavali amo na Yesu, umo ku cilyo mukwavo ku 
cimoshwe. 

28Mu ngila eyivene visoneka vyapwilemo vije vyendekele ngwavyo, 
“Vamulavelele amo mu luvinda lwa vaka-kutsiya.” 

29Co vanu vaje vakele nakwita kuje vaningangesele mitwe yavo nakushaula Yesu 
ngwavo, “Lelo tumona! Yove washakele kusiwula Njuvo ya Shukulu Kalunga, co 
ukayitunga lalo a matangwa atatu!  

30Ololo shulukao oho a cilindakano ngeci ulyamene yove vavenya! “ 

31Ngecivene, mu ngila eyi vene vakulunu va vaka-kukombelela na valongisi va 
majwi a Lishiko vamushendumwine, nakwendeka kuli umo na mukwavo 
ngwavo, “Wovwele vakwavo, oloni kasa kulyovola ikeye vavenya!  

32Tumoneni Wakuvwavesa, mwene wa Isalele, ashuluka a cilindakano ololo, co 
tukulaela kuli ikeye! “ Co vaje lalo vavali vavashukikile amo na Yesu 
vamutengulukilile nakumushaula.  

Kutsa kwa Yesu 
(Mateo 27:45-56; Luka 23:44-49; Yowano 19:28-30) 

33Co omo litangwa lyakele akati ka mutwe, kwakele lisusulungu mu lifuti lyoshe a 
maola atatu.  

34Co a ola yamucitatu, Yesu watambekele na lijwi lyakama ngwendi, “Eloi, Eloi, 
lama sambakatani?” Kulumbununa ngwavo, “Njambi yange, Njambi yange, vikajo 
unanjisezela?” 

35Co vamo vaje vemanene kuje, vazivileko vendekele ngwavo, “Tolilileni, 
alinakusana Elinja! “ 

36Co umo wavo washatukile vwasi, wanonele mupelo, waujavekele mu vinyu 
vyakulula, wawakele ku shongo ya lihongo. Asinoni waakele uje mupelo ku 
kanwa ka Yesu wendekele ngwendi, “Vandamena! Tumone nga Elinja aija 
nakumutundisa a cilindakano! “ 

37Co Yesu watambekele na lijwi lyakama manene, co watsile.  

38Co nanga ije yajenjelele mu Njuvo ya Shukulu Kalunga yatavukile akati, 
kutunda kwilu nakweta asi.  

39Co mukulunu wa mashwalale uje wemanene kulutwe lwa cilindakano omo 
wamwene muje mwatsile Yesu wendekele ngwendi, “Mwa vushunga munalume 
ou wapwile Muna Njambi! “ 

40Kuje lalo kwakele vanakazi vamo vakele kuje, vakele kulyala nakukengelela, 
akati kavo akele Maliya Mandalena, na Maliya vaina ya Yakomba na Yosefa, na 
Salome.  

41Vaje vakevo vakavele Yesu omo wakele ku Ngalileya nakumukwasa. Vanakazi 
vakwavo lalo vavangi vaje vezile amo nendi ku Yelusalema navo vakele kuje.  

Yesu vamutsinda 
(Mateo 27:57-61; Luka 23:50-56; Yowano 19:38-42) 

42Co omo vetele ku cingwezi, lyapwile Litangwa Lyakulivwaesela, te kanda 
Litangwa Lyakuhwima lya vaYunda lyete,  

43Yosefa wa ku Alamatiya wezile. Wapwile wa kasingimiko mu Munga yavo, 
wavandamenene kwija kwa Vumwene vwa Njambi, wasimpile waile kuli Pilato 
nakulomba muvila wa Yesu.  

44Co Pilato walikomokelele akuziva ngwavo Yesu natsi laja. Co wasanene uje 
mukulunu wa mashwalale nakumwihula nga Yesu natsi laja.  

45Omo wazivile vukaleo kuli uje mukulunu wa mashwalale, co Pilato walekele 
Yosefa ngeci akambate muvila wa Yesu.  

46Co Yosefa walandele nanga ya linyu, co washukwile muvila a cilindakano, 
wauzengelele a nanga ya linyu, co waulangekele mu mbumbo ije ivacokwele mu 
limanya. Co waandumwinine ku cikolo limanya lyakama.  

47Maliya Mandalena na Maliya vaina ya Yosefa vakele nakukengelela, co 
vamwene kuje valangekele muvila wa Yesu.  

Mako 16 

Kusanguka kwa Yesu 
(Mateo 28:1-8; Luka 24:1-12; Yowano 20:1-10) 

1Omo Litangwa Lyakuhwima lineti, Maliya Mandalena, na Maliya vaina ya 
Yakomba, na Salome valandele n̄undu ngeci vaye nakukavwavesa muvila wa 
Yesu.  

2Co a mungulungengu a litangwa lya Calumingo, mutondo, vaile ku mbumbo.  

3Co a ngila valihozwele umo na mukwavo ngwavo, “Iya akatutundisilako limanya 
ku cikolo ca mbumbo?” (Lyapwile limanya lyakama manene. ) 

4Asinoni vakengele kulutwe, vamwene ngeci limanya vanalitundisako laja ku 
cikolo.  

5Ngecivene, vakovelele mu mbumbo, vamwene munalume natumbama ku cilyo, 
nazala cikoveyo cacilaja cakutoka, co valikomokelele manene.  

6Co wendekele navo ngwendi, “Kesi mulikomokele, njazivuka ngeci mushakezeka 
Yesu wa ku Nazaleta, uje ivashukikile a cilindakano. Nasanguka, waimo muno! 
Kengeni, omu mukemwo mu mwela muvamulangekele.  

7Oloni mukalekeko vandongisi vendi, na Petulu lalo ngweni, ‘Nai laja kulutwe ku 
Ngalileya, kuje vene kukekwo mukamumwena, ngwe muje mwamilekele.’” 

8Ngecivene, vatuukilemo, co vashatukile kutunda ku mbumbo, vazivile lyova 
nakujaja. Co kuvambulwile ku munu naumo wai, omwo vazivile lyova.  

MAMANESELELO ALAJA A VIN̄ANDA VYAVIVWA 
Yesu alishololo kuli Maliya Mandalena 

(Mateo 28:9-10; Yowano 20:11-18) 



1797 

©The Bible Society of Zambia, 2006. 

 

[9Omo Yesu wasangukile a mungulungengu a litangwa lya Calumingo, 
walisholwele akulivanga kuli Maliya Mandalena, uje yatundisile minzinzime 
yakujwala itanu na ivali. 

10Waile nakulekako vaje vakwavo vakele na Yesu. Vakele na vusiwa nakulila,  

11co omo vazivile ngwavo Yesu alinakuyoya ngwendi ikeye vene namumono, 
kuvamukulaelele.  

Yesu alisholola kuli vandongisi vendi vavali 
(Luka 24:13-35) 

12Munima ya vyuma evi, Yesu walisholwele mu cifwa ceka kuli vaje vavali omo 
vakele nakuya vungenzi vwavo.  

13Co velukile lalo nakukalekako vakwavo, oloni vakevo kuvakulaelele.  

Yesu alisholola kuli vaje likumi na umo 
(Mateo 28:16-20; Luka 24:36-49; Yowano 20:19-23; Vilinga vya Miluwa 1:6-8) 

14Akukotoka, Yesu walisholwele kuli vandongisi likumi na umo omo vakele 
nakulya. Co wavaluvalesele, omwo kuvakulaelele, nomwo vakaluwisile vimbunge 
vyavo omwo kuvakulaelele vaje vamumwene omo wasangukile.  

15Co wendekele kuli vakevo ngwendi, “Yeni ku mafuti oshe a ano a kaye 
nakwambulula Vin̄anda Vyavivwa kuli vanu voshe. 

16Woshe uje akulaela nakumumbwitika akovoka, oloni woshe uje kakulaela 
vakamuhisa.  

17Co vaka-kukulaela vakavana nzili yakulinga vizivukiso, co vakatundisa 
minzinzime yakujwala mu lizina lyange, vakendeka vindaka vyaviha,  

18Vakakwata manyoka, co nambe nga vakanwa vyuma vya vushungu, 
kuvikavavulumuna, vakakambeka mavoko avo ali vaka-kuvinja, co vakenduka.” 

Yesu vamutwala mwilu 
(Luka 24:50-53; Vilinga vya Miluwa 1:9-11) 

19Ngecivene, omo Mwene Yesu wamanesele kwendeka navo, co vamutwalele 
mwilu, co watumbamene ku livoko lya cilyo lya Njambi.  

20Vandongisi vaile nakwambulula kwoshe, co Mwene wapangele amo navo 
nakushulisa ngeci kwambulula kwavo kwapwile kwa vushunga a vizivukiso vije 
vyalingiwile. ] 

MAMANESELELO AKWAVO ALAJA 

[9Vanakazi vaile kuli Petulu na vasamba vendi, co vavalekele vukaleo vwa vyuma 
vyoshe vije vavalekele.  

10Munima yevi, Yesu ikeye vavenya watumine vandongisi vendi kutunda mu 
ngangela kutwala mu kangombe ka yambi ngeci vatwale lijwi lyakujela 
lyakwovoka kwa myaka yoshe. ] 

Luka 

Luka 1 

1Kuli mukwetu Teofilo. Vanu vavangi vanasoneka vukaleo vwa vyuma vije 
vyalingiwile akati ketu.  

2Vasonekele vije vatulekele vaje vamwene vyuma evi, tunde akushangumuka, 
vaje vambulwile lijwi. 

3Ngecivene, nange njinayongola ngwange njinapande kukusonekelavyo yove 
shukulu Teofilo, muvyalikavasanena, omwo njinavihwisisa vyoshe tunde 
avyashangumukilile.  

4Njilinakulinga evi ngeci uzivuke vushunga vwakushula vwa vyuma vije 
vivakulongesele.  

Vambulula kusemuka kwa Yowano Muka-kumbwitika 

5 A matangwa a Helonde, mwene wa Yundeya, kwakele muka-kukombelela lizina 
lyendi Zakaliya, wa ku cikota ca Aviya. Lizina lya munakazi wendi lyapwile 
Elizaveta, nendi lalo wapwile wa ku naanga ya vaka-kukombelela.  

6Voshe vapwile vaka-vushunga ku mesho a Njambi, vendele mwamuvwa 
nakwononoka mashiko oshe a Shukulu Kalunga.  

7Oloni vakevo kuvakele na mwana omwo Elizaveta wapwile mumba, co voshe 
vavali vapwile tukulukazi.  

8A litangwa limo Zakaliya wakele nakupanga vipangi vyendi vyakukombelela mu 
Njuvo ya Shukulu Kalunga, a simbu yendi ya vipangi vyakukombelela.  

9Ngwe ku cilika civakavele vaka-kukombelela, vamwangwile akuta n̄ela 
mukwenyeka insense * a mutula. Ngecivene, wakovelele mu Njuvo ya Shukulu 
Kalunga,  

10omo mbunga ya vanu vakele anja nakulombela a simbu ije wakele nakwenyeka 
insense.  

11Kwamusholokelele kangelo ka Shukulu Kalunga, wemanene ku cilyo ku mutula 
wakwenyekela insense.  

12Omo Zakaliya wamumwene walijujukilile, co wazivile lyova. 

13Oloni kangelo wendekele kuli ikeye ngwendi, “Kesi uzive lyova Zakaliya! 
Njambi nazivi lilombelo lyove, munakazi wove Elizaveta akakita mwana wa 
munalume, co ukamuluka lizina lyendi Yowano.  

14Ukavwaelela nakujolela, co vavangi vakalisamba akusemuka kwendi! 

15Akapwa wakama ku mesho a Shukulu Kalunga. Kakanu vinyu nameme vyuma 
vyakulula vije vipendesa. Tunde akusemuka kwendi akashula na Munzinzime 
Wakujela,  

16co akelwisila vanu vavangi va Isalele kuli Shukulu Kalunga Njambi yavo.  

17 Akaya kulutwe lwa Mwene, na nzili na vukama ngwe Elinja muka-kwimanena. 
Akelwisila vaishavo na vana amolika, akatengulula vaka-kujeneka kwononoka 
nakuvelwisila lalo ku ngila yakuyongola ngwe vaka-vushunga, akavwaesela 
cimweja vanu va Mwene ngeci vamukengelele.” 

18Co Zakaliya wendekele kuli kangelo ngwendi, “Njikazivuka vatijo nga cuma eci 
mucikafwa? Omwo yange njinakulu laja, co lalo munakazi wange nakuluvala.” 

19 Co kangelo wamukumbulwile ngwendi, “Yange Ngambiliyele * muka-
kupangela Njambi uje nanjitumu kwendeka nove nakukunenela muzimbu ou 
wauvwa.  

20Oloni yove kuwakulaelele majwi ange, aje akapwa a vushunga omwo simbu 
yawo iketa. Omwo kuwakulaelele, ukapwa u kaveveve, ukoloka kuluu noo 
litangwa lije cikulaeso cange kuli yove cikapwa ca vushunga.” 

21A simbu ije vene vanu vakele nakuvandamena Zakaliya, vakele nakulikomokela 
omwo weshwalele manene mu Njuvo ya Shukulu Kalunga.  

22Omo Zakaliya watuukilemo, kasele kwendeka kuli vakevo, co vazivukile 
ngwavo namono cimona mu Njuvo ya Shukulu Kalunga. Akwonwa kwendeka 
lijwi limo, walingile vimweso kuli vakevo na mavoko endi.  

23Omo wamanesele vipangi vyendi mu Njuvo ya Shukulu Kalunga, co Zakaliya 
welukile ku njuvo yendi.  

24Munima ya vyuma evi munakazi wendi Elizaveta wakele na kafumba, wakele 
mu njuvo vingonde vitanu.  

25Co wendekele ngwendi, “Akukotoka Shukulu Kalunga nanjikwasa, nanjitundisa 
shwamwa ku mesho a vanu.” 

Vambulula kusemuwa kwa Yesu 

26Omo Elizaveta wakele na vingonde vitanu na imo, Njambi watumine kangelo 
Ngambiliyele aye ku Ngalileya ku nganda ije vatumbwile Nazaleta.  

27 Kangelo wakele na lijwi kuli mumbanda umo kanda alimone na munalume 
wakuulila kuli munalume lizina lyendi Yosefa, wa ku naanga ya Mwene Ndaviti. 
Lizina lya uje mumbanda lyapwile Maliya.  

28Co kangelo wezile kuli Maliya wendekele ngwendi, “Kwoloka kukale nove! 
Mwene ali amo nove, co nakuvezikisa manene! “ 

29Maliya wakele na citanga a lijwi lije lyendekele kangelo, wayongwele mu 
mbunge yendi ngwendi, “Majwi awa analumbunuka vika?” 

30Co kangelo wendekele kuli ikeye ngwendi, “Kesi uzive lyova Maliya, omwo 
unawana kutetela kuli Njambi.  

31 Kenga, ukakala na kafumba, co ukakita mwana wa munalume, ukamuluka 
lizina lyendi Yesu.  

32 Ikeye akapwa wakama, co vakamutumbula Muna Njambi wa Akamwa ya 
Vyoshe. Co Shukulu Kalunga Njambi akamupwisa mwene, ngwe mwapwile 
kukulwila yendi Ndaviti,  

33co akashwana vatekulwila va Yakomba ku myaka yoshe, na vumwene vwendi 
kuvukahu! “ 

34Co Maliya wendekele kuli kangelo ngwendi, “ Yange nji mumbanda uje kanda 
alimone na munalume. Eci cikapwa vati?” 

35Co kangelo wamukumbulwile ngwendi, “Munzinzime Wakujela akaija ali yove, 
na nzili ya Njambi ikakufwika. Ngecivene, uje wakujela iwukakita 
vakamutumbula Muna Njambi. 

36Anuka mushoni yove Elizaveta. Vamutumbwile ngwavo mumba, oloni nakulisa 
mwana wa munalume mu vukulukazi vwendi, co ino inapu ngonde yamucitanu 
na imo.  

37 Omwo cuma nacimo cai cahonwa Njambi kulinga.” 

38Co Maliya wakumbulwile kangelo ngwendi, “Yange njinapu nji ngamba ya 
Shukulu Kalunga, cilingiwe kuli yange ngwe muunendeka.” Co kangelo 
wamusezele.  

Maliya aya nakwindwisa Elizaveta 

39A matangwa aje Maliya waile vwasi-vwasi ku lifuti lya minkinda lya mu 
Yundeya. 

40Wakovelele mu njuvo ya Zakaliya, co wendwisile Elizaveta.  

41Omo Elizaveta wazivile kwindwisa kwa Maliya, co mbututu wanyangumukile 
mwimo lyendi. Co Elizaveta washulile na Munzinzime Wakujela,  

42co wendekele na lijwi lyakama ngwendi, “Yove umuka-kuvezika akati ka 
vanakazi voshe, navezika mwana uje iwukakita!  

43Omwo vikajo cuma cakama eci cilingiwa kuli yange, ngeci vaina ya Mwene 
yange vaije kuli yange?  

44Omo vwasi-vwasi njazivile lijwi lyakwindwisa kwove, vwasi-vwasi mbututu 
mwimo lyange wanyangumukile nakujolela.  

45Yove unavezika akukulaela ngeci lijwi lya Shukulu Kalunga kuli yove likapwa 
lya vushunga! “ 

Mwaso wa Maliya wakushangazala 

46 Maliya wendekele ngwendi, “Mbunge yange ishangazala Shukulu Kalunga,  

47mwonyo wange uvwaelela omwo Njambi Muyoyesi wange,  

48 omwo nanuka yange ngamba yendi wamundondo! Kutunda ololo nakuya 
kulutwe, vanu voshe vakanjitumbula ngwavo njimuka-kuvezika,  

49omwo Njambi Muka-nzili yoshe nanjilingila vyuma vyakama. Lizina lyendi 
lyakujela,  

50ikeye akamwesa mema ku mbunge kuli voshe vamusingimika, kutunda ku 
cisemwa cimo kutwala ku cisemwa cikwavo.  

51Ikeye nolola livoko lyendi lya nzili, nashandola vaka-kulyalesa na matumbe avo 
oshe.  

52 Natundisa vimyene vakama a matanda avo, co naaka vaje vavandondo ku 
vukama.  

53Nakutisa vaje vali na njala na vyuma vyavivwa, co vaka-kufuka navasheke 
mavoko-voko.  

54Ikeye nanyungu cikulaeso cije calingile kuli vakukulwila vetu, co naija 
nakukwasa ngamba yendi Isalele.  

55 Nanuka kumwesa mema ku mbunge kuli Avilahama na kuli vatekulwila vendi 
voshe ku myaka yoshe! “ 

56Co Maliya wasikamene na Elizaveta vingonde vitatu, co welukile kwimbo lyavo.  

Kusemuka kwa Yowano Muka-kumbwitika 

57Simbu ya Elizaveta yakukita mwana yetele, co wakitile mwana wa munalume. 

58Vandambo na vavushoko vwendi vazivile vyuma vije vyamulingililile Shukulu 
Kalunga, co voshe vavwaelelele amo nendi.  

59 Co a litangwa lyamucitanu na atatu, vezile nakutuula mwana, vashakele 
kumwindula lizina lya ishe Zakaliya.  

60Oloni vaina vendekele ngwavo, “Embwe! Mulukeni Yowano.” 

61Vamukumbulwile ngwavo, “Kukwesi kavushoko kove ivaluka lizina eli! “ 

62Co vanyateyeye ishe nakulinga vimweso na mavoko avo kumwihula lizina lika 
ashaka kuluka mwana.  

63Co Zakaliya walombele citale asonekeo, wasonekeleo ngwendi, “Lizina lyendi 
Yowano.” Co voshe vakasamene manene!  

64A simbu ije vene Zakaliya wasele kwendeka lalo, co washangumukile 
kushangazala Njambi.  

65Vandambo voshe vakele na lyova, co muzimbu wa vyuma evi washandokelele 
mu lifuti lyoshe lya minkinda mu Yundeya.  

66Voshe vaje vavizile muzimbu ou vayongweleo, co valihozwele ngwavo, “Ou 
mwanike akafwa vati?” Omwo casholokele mwamuvwa ngeci nzili ya Shukulu 
Kalunga yakele ali ikeye.  

Vuka-kwimanena vwa Zakaliya 

67Ishe ya Yowano, Zakaliya, washulile na Munzinzime Wakujela, co wendekele 
vin̄anda vya Njambi ngwendi,  

68 “Tushangazaleni Shukulu Kalunga Njambi ya Isalele! Naija nakukwasa vanu 
vendi nakuvapatula.  

69Natwana Muyoyesi wa nzili, mutekulwila wa ngamba yendi Ndaviti.  

70Wakulaesele laja muli vaka-kwimanena vendi vakujela 

71ngeci akatwamena ku vitozi vetu, na ku nzili ya voshe vaje vaka-kutuzinda.  

72Wendekele ngwendi akamwesa mema ku mbunge kuli vakukulwila vetu 
nakwanuka cikumiiyo cendi cakujela.  

73Walikumiiye cikumiiyo cije calisingile na kukulwila yetu Avilahama.  

74Wakulaesele kutupatula ku mavoko a vitozi vetu, ngeci tumupangele kujeneka 
lyova,  

75ngeci tupwe vakujela na vaka-vushunga ku mesho endi, matangwa oshe 
akuyoya kwetu.  

76 ”Co yove munange, vakakutumbula muka-kwimanena wa Njambi wa Akamwa 
ya Vyoshe. Co ukatwama kulutwe lwa Mwene mukuvwaesa ngila yendi,  

77nakuleka vanu vendi ngeci vakavovola, akuvasambesa ku vuvi vwavo.  

78Njambi yetu wakala na mema ku mbunge. Akatuwisa ceke cakutwamena a 
mungulungengu ngeci citwe ali yetu,  

79 ceke ca mwilu kutwila voshe vaje vanatumbama mu munzinze wa lisusulungu 
lya kutsa, nakutwamenena mendi etu mu ngila ya kwoloka.” 

80Mwana wakolele mu muvila na mu munzinzime. Wakele mu mambo noo 
litangwa lyendi lyetele lyakulisholola ku vanu va Isalele.  

Luka 2 

Kusemuka kwa Yesu 
(Mateo 1:18-25) 

1Co capwile ngeci a matangwa aje kuli Sezale Angustu * kwatundile lishiko ngeci 
vasoneke vanu voshe mu Vumwene vwa Loma.  

2Kusoneka oku kwakulivanga kwalingiwile omo Kilinyu wapwile nguvulu wa 
Silya.  

3Ngecivene, vanu voshe vaile mukulisonekesa, munu na munu waile ku nganda 
yendi.  

4Na Yosefa lalo watundile ku nganda ya Nazaleta mu Ngalileya, waile ku nganda 
ya Mbetelehema mu Yundeya kwimbo lya Ndaviti. Yosefa waile kuje omwo 
wapwile wa ku muyati wa Ndaviti.  

5Waile mukulisonekesa amo na Maliya uje yaulilile. Maliya te nakulisa laja,  

6co simbu ije vakele mu Mbetelehema, matangwa endi akukita mwana etele.  

7Co wakitile munendi wa ntwatwa wa munalume, wamuzengelele a vinanga, 
wamulangekele mu cikasa cakulila vingombe, omwo kukwakele mulili mu njuvo 
yakutulila vangenzi.  

Tunyungi na tungelo 

8Co ku lifuti lije kwakele tunyungi mu cana, vakele nakunyunga vimanga vavo 
vutsiki. 

9Kangelo ka Shukulu Kalunga washolokele kuli vakevo, co vumpau vwa Mwene 
vwatwile ceke akati kavo. Vazivile lyova lyakama manene,  

10oloni kangelo wendekele kuli vakevo ngwendi, “Kesi muzive lyova! Omwo 
njinanena muzimbu wauvwa kuli yeni, uje ukasholola kujolela kwakama kuli 
vanu voshe.  

11Vutsiki vuno vene mu nganda ya Ndaviti munasemuka Muyoyesi weni, ikeye 
Kilistu Mwene!  

12Co eci cikapwa cizivukiso ceni, mukawana mbututu vanamuzengela a vinanga 
vanamulangeka mu cikasa cakulila vingombe.” 

13Vwasi-vwasi kwasholokele mbunga yakama ya tungelo va mwilu vemanene 
amo na kangelo, vembile nakushangazala Njambi ngwavo,  

14 “Vumpau kuli Njambi wa akamwa ya akamwa, kwoloka kukale ano asi kuli 
vanu vaje vamuvwasa! “ 

15Omo tungelo velukile mwilu kutunda kuli tunyungi, co tunyungi 
valyendekesele umo na mukwavo ngwavo, “Tuyeni oni ku Mbetelehema ngeci 
tukamone eci cuma cinalingiwako, cije canatusholwela Shukulu Kalunga.” 

16Ngecivene, vaile vwasi-vwasi vakawanene Maliya na Yosefa, co vamwene 
mbututu vanamulangeka mu cikasa cakulila vingombe.  

17Omo tunyungi vamumwene, vambulwile majwi aje avalekele kangelo ali 
mbututu.  

18Co voshe vaje vawazivile valikomokelele a vyuma vije vivendekele tunyungi.  

19Oloni Maliya wanyungile majwi oshe aje nakuwayongola mu mbunge yendi.  

20Co tunyungi velukile nakulemesa nakushangazala Njambi a vyuma vyoshe 
vazivile, na vije vamwene, vyalingiwile ngwe vene muje mwavalekele kangelo.  

Yesu vamuluka lizina 

21 Omo kuneti matangwa atanu na atatu, omo simbu yetele yakutuula mbututu, 
co vamulukile lizina lyendi Yesu, lizina lije lyamulukile kangelo simbu kanda 
awile mwimo lya vaina.  

Visemi vakundika Yesu mu Njuvo ya Shukulu Kalunga 

22 Co omo matangwa apwilemo akulijelesa, Yosefa na Maliya valingile ngwe ku 
Lishiko lya Mosesa. Ngecivene, vatwalele mwanike ku Yelusalema ngeci 
vakamwane kuli Shukulu Kalunga,  

23ngwe muvanasoneka mu Lishiko lya Shukulu Kalunga ngwavo, “Mwana woshe 
wa ntwatwa wa munalume vakamwana kuli Shukulu Kalunga.” 

24Vakevo lalo vaile mukukombelela n̄ombelo ya tutela vavali nambe vana va 
mayembe vavali ngwe muvemika mu lishiko lya Shukulu Kalunga.  

25Cooni kwakele munalume umo mu Yelusalema lizina lyendi Simyoni. Wapwile 
muka-vushunga muka-kukomoka Njambi, wavandamenene kupatuka kwa 
Isalele. Munzinzime Wakujela wakele ali ikeye,  

26wamulekele ngwendi kakatsi kuvanga namono Wakuvwavesa uje yakulaesele 
Shukulu Kalunga.  

27Akumutwamenena Munzinzime Wakujela, Simyoni wakovelele mu Njuvo ya 
Shukulu Kalunga. Omo visemi vanenele mwanike Yesu mu Njuvo ya Shukulu 
Kalunga vamulinge ngwe ku Lishiko vemikile,  

28co Simyoni watambwile mwanike mu mavoko endi, wakandelelele kuli Njambi 
ngwendi,  

29 “Ololo Shukulu Kalunga unanyungu cikulaeso cove, ololo tava ngeci ngamba 
yove atse mu kwoloka.  

30Omwo mesho ange anamono kwamena kwove,  

31kuje kuunavwaesa ku mesho a vanu voshe,  

32 ceke cakujombolola cizango cove kuli ava kesi vaYunda, nakunena vumpau kuli 
vanu vove va Isalele.” 

33Ishe na vaina valikomokelele a vyuma vije vyendekele Simyoni ali Yesu.  

34Co Simyoni wavavezikisile wendekele kuli Maliya ngwendi, “Mwanike ou 
vamwangwile kuli Njambi mukunyongesa nakwamena vavangi mu Isalele. 
Akapwa cizivukiso cakutunda kuli Njambi cije vanu vavangi vakendeka 
nakucilwisa,  

35nakujombolola viyongola vyavo vyakushweka. Co vusiwa vukativa mbunge 
yove ngwe mukwale wakuvambuka.” 

36Co kwakele umo Ana, muka-kwimanena wa munakazi, muna Fanwele wa ku 
muyati wa Ashele. Ikeye wapwile kakulukazi. Washombokele a myaka itanu na 
ivali,  

37cooni wapwile fwile a myaka makumi atanu na atatu na myaka iwana. Ikeye 
katundile mu Njuvo ya Shukulu Kalunga, mutanya na vutsiki wakele nakulemesa 
Njambi, nakulikela kulya nakulombela.  

38A simbu ije vene wetele, co wakandelelele kuli Njambi, wendekele vya uje 
mwana kuli voshe vaje vavandamenene Njambi mukupatula Yelusalema.  

Veluka ku Nazaleta 

39 Omo Yosefa na Maliya vamanesele vyuma vyoshe ngwe ku lishiko lya Shukulu 
Kalunga, velukile kwimbo lyavo ku Nazaleta mu Ngalileya.  

40Co mwana wakulile wakele na nzili. Washulile na mana, co vivezikiso vya 
Njambi vyakele ali ikeye.  

Mwanike Yesu ali mu Njuvo ya Shukulu Kalunga 

41 A mwaka na mwaka visemi va Yesu vakele nakuya ku Yelusalema ku Ciwano ca 
Pasovala. 

42Omo Yesu wakele na myaka likumi na ivali, co vaile nendi ku Yelusalema ku 
cilika ca ciwano ngwe simbu yoshe.  

43Omo matangwa aje a ciwano ahwile, co vashangumukile kuya kwimbo, oloni 
mwanike Yesu wasalele munima mu Yelusalema. Visemi vendi kuvazivukile, 

44vayongwele ngwavo amo ali a cendo, ngecivene, vendele vungenzi vwa 
litangwa limo, co vamukengezekele akati ka vavushoko vwavo na vasamba vavo,  

45oloni kuvamuwanene. Ngecivene, velukile lalo ku Yelusalema 
nakumushakezeka.  

46Co a litangwa lyamucitatu vamuwanene mu Njuvo ya Shukulu Kalunga, 
natumbama akati ka valongisi va vaYunda, nakuvatolilila nakuvehozola vihula.  

47Co voshe vaje vamutolililile valikomokelele mana endi nakukumbulula kwendi.  

48Visemi vendi omo vamumwene valikomokelele, co vaina vendekele kuli ikeye 
ngwavo, “Munange, vika unatulingilamo? Kenga, isho nange tunakushakezeka 
manene ngeci tukuwane.” 

49Co ikeye wavakumbulwile ngwendi, “Vika munanjishakezekela? Kuma 
kumwazivukile ngweni njinapande kukala mu Njuvo ya Tate ndi?” 

50Oloni vakevo kuvazivukile kulumbunuka kwakukumbulula kwendi.  

51Yesu waile navo ku Nazaleta, co kuje wakavononokele. Vaina vanyungile vyuma 
vyoshe evi mu mbunge yavo.  

52 Co Yesu wakulile mu muvila, na mu mana, wawanene kutetela kuli Njambi na 
kuli vanu.  

Luka 3 

Kwambulula kwa Yowano Muka-kumbwitika 
(Mateo 3:1-12; Mako 1:1-8; Yowano 1:19-28) 

1Mu mwaka wamulikumi na itanu omo Sezale Timbelyase washwanene, Pontiyu 
Pilato*wapwile nguvulu wa mu Yundeya, co Helonde washwanene mu Ngalileya, 
ndolome yendi Filipu washwanene mu lifuti lya Ituleya na lifuti lya Talakoniti, 
Lisaniya washwanene mu Ambilene,  

2co Anase na Kayafase vapwile Vaka-kukombelela Vakama. A simbu ije lijwi lya 
Njambi lyezile kuli Yowano muna Zakaliya omo wakele mu mambo.  

3Ngecivene, Yowano waile mu lifuti lyoshe lya Ndonga ya Yondau nakwambulula 
ngwendi, “Tengulukeni ku vivi vyeni ngeci vamimbwitike, co Njambi 
akamisambesa ku vivi vyeni.” 

4 Ngwe muvanasoneka mu livulu lya Isaya muka-kwimanena ngwavo, “Lijwi lya 
umo atambeka mu mambo ngwendi, ‘Vwaeseni tapalo ya Shukulu Kalunga, 
sheveni mu ngila yendi ngeci akwitilemo!  

5Vimbongo vyoshe vanapande kuvyofwela, malundu oshe na minkinda 
vanapande kuvinyekumwisa, na vingila vya kupenga-penga vanapande kuvyolola 
vishungame, na vingila vyakuzika vanapande kuvilambesa.  

6Vanu voshe vakamona kwamena kwa Njambi.’” 

7 Co Yowano walekele vije vimbunga vezile kuli ikeye nakuvambwitika ngwendi, 
“Eni manyoka! Iyajo naminangula ngeci mutewe vukalu vwa Njambi vuje 
vulinakwija?  

8 Lingeni vyuma vije vimwesa ngeci munatenguluka ku vivi vyeni. Kesi 
mulyendekese mu vimbunge vyeni ngweni ‘Tuli na kukulwila yetu Avilahama’ . 
Mwa vushunga njimileka ngwange Njambi asa kutengulula mamanya awa 
nakuwapwisa vatekulwila va Avilahama!  

9 Njaviti vanayaka laja ku mizi ya muti, muti woshe kuwimi vushuka vwavuvwa 
vakaushinja nakuumbila mu tuhya.” 

10Vanu vamwihwile ngwavo, “Cooni tulinga vati?” 

11Wavakumbulwile ngwendi, “Ou ali na vikoveyo vivali aaneko cimo uje kesi 
naco, co ou ali na vyakulya aaneko vakwavo.” 

12 Vaka-kutambula lisimu vezile ngeci avambwitike, co vamwihwile ngwavo, 
“Mulongisi, yetu tunapande kulinga vika?” 

13Co wavalekele ngwendi, “Kesi mukatambule kutuvakana omo muvemika.” 

14Mashwalale vamo lalo vamwihwile ngwavo, “Netu lalo tunapande kulinga 
vika?” Co wavalekele ngwendi, “Kesi mukapukule vyuma vya vakweni, nameme 
kuvangela munu, simpeni na fweto yeni.” 

15Vanu vakele na cinyangavili, voshe vakele nakulihozola mu vimbunge vyavo ali 
Yowano ngwavo amo ikeye Wakuvwavesa.  

16Co Yowano wendekele kuli voshe ngwendi, “Njimimbwitika mu mema, oloni 
owo akaija napu wakama. Kunjapandele nameme kuzitula mikole ya a vin̄aku 
vyendi. Ikeye akamimbwitika na Munzinzime Wakujela na mu tuhya. 

17Shewa ili mu livoko lyendi, ikeye akapepa nakujelesa mwamuvwa vinona 
vyoshe kulijungwilo lyendi, co tiliku akaitulika mu cishete cendi, oloni lijungu 
lyoshe akalyenyeka na tuhya kutwesi kuzima! “ 

18Ngecivene, Yowano wakele nakwambulula Vin̄anda Vyavivwa kuli vanu 
nakuvalambelela ngeci vatenguluke ku vingila vyavo.  

19 Oloni Yowano waluvalesele Mwene Helonde, omwo Helonde wambatele 
Helondiya munakazi wa shongo yendi Filipu, co Helonde walingile lalo vyuma 
vyeka vyavivi.  

20Helonde walingile cuma cacivi manene cakwaka Yowano mu kamenga.  

Yesu vamumbwitika 
(Mateo 3:13-17; Mako 1:9-11) 

21Omo nambwitika laja vanu voshe, co na Yesu lalo vamumbwitikile. Omo Yesu 
wakele nakulombela, mwilu mwashokolokele,  

22 co Munzinzime Wakujela washulukile ali ikeye mu cifwa ngwe katela. Co 
mwilu mwatundile lijwi ngwalyo, “Yove u Munange injazema, njilinakuvwaelela 
ali yove.” 

Vakukulwila va Yesu 
(Mateo 1:1-17) 

23Yesu wakele na myaka makumi atatu omo washangumukile vipangi vyendi. Co 
vanu vamuyongwele ngwavo ikeye muna Yosefa, Yosefa wapwile muna Heli,  

24Heli wapwile muna Matati, Matati wapwile muna Levi, Levi wapwile muna 
Meleki, Meleki wapwile muna Njanai, Njanai wapwile muna Yosefa,  

25Yosefa wapwile muna Matatiyasi, Matatiyasi wapwile muna Amose, Amose 
wapwile muna Nahumi, Nahumi wapwile muna Eseli, Eseli wapwile muna 
Nangai,  

26Nangai wapwile muna Maate, Maate wapwile muna Matatiya, Matatiya wapwile 
muna Semeine, Semeine wapwile muna Yoseke, Yoseke wapwile muna Yonda,  

27Yonda wapwile muna Yowanane, Yowanane wapwile muna Lehesa, Lehesa 
wapwile muna Zelumbambele, Zelumbambele wapwile muna Sheyaletiyele, 
Sheyaletiyele wapwile muna Neli,  

28Neli wapwile muna Meleki, Meleki wapwile muna Andi, Andi wapwile muna 
Kosame, Kosame wapwile muna Elemandame, Elemandame wapwile muna Ele,  

29Ele wapwile muna Yoshwa, Yoshwa wapwile muna Elyazale, Elyazale wapwile 
muna Yolime, Yolime wapwile muna Matata, Matata wapwile muna Levi,  

30Levi wapwile muna Simyoni, Simyoni wapwile muna Yunda, Yunda wapwile 
muna Yosefa, Yosefa wapwile muna Njoname, Njoname wapwile muna Elyakime,  

31Elyakime wapwile muna Meleya, Meleya wapwile muna Mena, Mena wapwile 
muna Matata, Matata wapwile muna Natane, Natane wapwile muna Ndaviti, 

32Ndaviti wapwile muna Njesi, Njesi wapwile muna Ovende, Ovende wapwile 
muna Mbowasi, Mbowasi wapwile muna Salemone, Salemone wapwile muna 
Naheshoni,  

33Naheshoni wapwile muna Aminandave, Aminandave wapwile muna Andemine, 
Andemine wapwile muna Aleni, Aleni wapwile muna Hezelone, Hezelone 
wapwile muna Peleze, Peleze wapwile muna Yunda,  

34Yunda wapwile muna Yakomba, Yakomba wapwile muna Isake, Isake wapwile 
muna Avilahama, Avilahama wapwile muna Tela, Tela wapwile muna Nahole,  

35Nahole wapwile muna Selunge, Selunge wapwile muna Leu, Leu wapwile muna 
Pelenge, Pelenge wapwile muna Evele, Evele wapwile muna Shela,  

36Shela wapwile muna Kainane, Kainane wapwile muna Alepakeshande, 
Alepakeshande wapwile muna Shemi, Shemi wapwile muna Nowa, Nowa 
wapwile muna Lameki,  

37Lameki wapwile muna Matusela, Matusela wapwile muna Enoke, Enoke 
wapwile muna Njalende, Njalende wapwile muna Mahalalele, Mahalalele 
wapwile muna Kenane,  

38Kenane wapwile muna Enoshe, Enoshe wapwile muna Sete, Sete wapwile 
muna Andama, Andama wapwile muna Njambi.  

Luka 4 

Yesu vamweseka 
(Mateo 4:1-11; Mako 1:12-13) 

1Yesu akushula na Munzinzime Wakujela, watundile ku Ndonga ya Yondau, co 
Munzinzime wamutwamenenene mu mambo,  

2kuje Liyavola wakamweseke matangwa makumi awana. A simbu ije yoshe Yesu 
kalile cuma cimo cai, omo matangwa aje ahwile, co wazivile njala.  



1809 

©The Bible Society of Zambia, 2006. 

 

3Co Liyavola wendekele kuli ikeye ngwendi, “Nga u Muna Njambi, shika limanya 
eli ngeci lilimuke likende.” 

4 Oloni Yesu wamukumbulwile ngwendi, “Vanasoneka ngwavo, ‘Munu kasa 
kuyoya na makende lika embwe.’” 

5Aje vene Liyavola wamulamatesele a munkinda, co wamumwesele mu kasimbu 
kakandondo vumwene vwoshe vwa ano a kaye.  

6Co Liyavola wendekele kuli ikeye ngwendi, “Njikakwana nzili yoshe eyi na 
vufuko vwoshe ovu, omwo vanjanavyo, co njikavyana kuli woshe uje injishaka.  

7Nga unjilemesa, co vyoshe evi vikapwa vyove.” 

8 Yesu wamukumbulwile ngwendi, “Vanasoneka ngwavo, ‘Ukalemesa Shukulu 
Kalunga Njambi yove, ikeye lika iwukapangela! ‘ “ 

9Co Liyavola wamutwalele ku Yelusalema, wamwakele a kashongwa ka Njuvo ya 
Shukulu Kalunga, wendekele kuli ikeye ngwendi, “Nga u Muna Njambi, lyumbile 
asi kutunda kuno kwilu.  

10 Omwo vanasoneka ngwavo ‘Njambi akashika tungelo twendi nakukunyunga.’  

11 Co vanasoneka lalo ngwavo, ‘Vakakukavwila na mavoko avo, ngeci myanja 
yove kesi ikatanuke ku limanya.’” 

12 Oloni Yesu wamukumbulwile ngwendi, “ Vanasoneka ngwavo, ‘Kesi weseke 
Shukulu Kalunga Njambi yove. ‘ “ 

13Omo Liyavola wamanesele kweseka Yesu mu vingila vyoshe, co wamusezele 
kasimbu lika.  

Yesu ashangumuka vipangi vyendi mu Ngalileya 
(Mateo 4:12-17; Mako 1:14-15) 

14Yesu welukile ku Ngalileya, co nzili ya Munzinzime Wakujela yakele muli ikeye. 
Co muzimbu ou washandokelele mu lifuti mwoshe.  

15Yesu wavalongesele mu masinangonge avo, co voshe vamushangazalele.  

Yesu vamuvyana ku Nazaleta 
(Mateo 13:53-58; Mako 6:1-6) 

16Yesu waile ku Nazaleta, kuje kwakolelele, co wakovelele mu sinangonge a 
Litangwa Lyakuhwima ngwe ku cilika cendi. Co wemanene nakulava Visoneka,  

17vamwanene livulu lya Isaya muka-kwimanena. Co wajangumwine lije livulu 
lyakuzenga, wawanene a mutambela uje vanasoneka ngwavo,  

18 ”Munzinzime wa Shukulu Kalunga ali muli yange, omwo nanjangula 
kwambulula Vin̄anda Vyavivwa kuli tuutu. Nanjitumu kwambulula kupatuka kuli 
vinzinda, nakutonesa tupuputwa ngeci vamone, nakupatula vaje 
vavalinakuyandesa,  

19nakwambulula ngeci simbu inete omo Shukulu Kalunga akapatula vanu vendi.” 

20Yesu wafwikile lije livulu, walyanene lalo kuli muka-kunyunga, co 
watumbamene. Vanu voshe vakele muje mu sinangonge vamukengele shwii,  

21omo wendekele kuli vakevo ngwendi, “Lyangununo lya visoneka evi lelo 
linapwisamo ku mesho eni, ngwe omo munazivi valinakulilava.” 

22Co voshe vamushangalele, valikomokelele ku majwi endi endekele, vendekele 
ngwavo, “Ou kesi ikeye uje muna Yosefa ndi?” 

23Co wendekele kuli vakevo ngwendi, “Mwa vushunga mukanjitela cisimo eci 
ngweni, ‘Ove cimbanda likangwise yove vavenya! ‘ Neni mukanjileka lalo ngweni 
vyuma vyoshe vimwazivile vije vinjalingile ku Kapenauma njivilinge lalo kuno ku 
lifuti lyange.  

24 Mwa vushunga njimileka ngwange, muka-kwimanena naumo wai ivatambula 
mwamuvwa mu nganda yendi.  

25 ”Njitolilileni, mwa vushunga njimileka ngwange, mu Isalele mwakele vifwile 
vavangi a matangwa a Elinja, omo nyonzi kuyanyokele myaka itatu na vingonde 
vitanu na imo, co kwakele njala ya lyangengela mu lifuti lyoshe.  

26 Oloni Elinja vamutumine lika kuli fwile umo wakele ku Zalefate mu lifuti lya 
Sindone.  

27 Co vaka-mbumba vavangi vakele mu Isalele a simbu ya Elisha muka-
kwimanena, oloni naumo wai wajelele kuvanga lika Namane wa ku Silya.” 

28Omo vanu vaje vakele mu sinangonge vazivile evi, vakele na litoto.  

29Vakatukile, co vakokelele Yesu anja ya nganda, vamutwalele akamwa ya 
munkinda aje avatungilile nganda yavo. Vashakele ngeci vakamumbile mu 
cimbongo,  

30oloni ikeye wetile akati kavo waile.  

Munalume muka-munzinzime wakujwala 
(Mako 1:21-28) 

31Co Yesu waile ku Kapenauma, nganda ya mu Ngalileya, kuje wakalongesele 
vanu a Litangwa Lyakuhwima.  

32 Vanu voshe vakomokele manene kulongesa kwendi, omwo majwi endi akele na 
moko.  

33Co mu sinangonge mwakele munalume umo wakele na munzinzime wakujwala 
wa ndemone wamuvi, watambekele na lijwi lyakama ngwendi,  

34 “Yove Yesu wa ku Nazaleta, ushaka kulinga vika netu? Kuma unaija kuno 
nakutunyongesa ndi? Njakuzivuka, yove wapwa u muluwa wakujela wa Njambi! “ 

35Asinoni Yesu washikile uje munzinzime ngwendi, “Oloka kuluu, tunda muli 
munu ou! “ Co uje munzinzime wawisilile uje munalume asi ku mesho avo voshe, 
co watundile muli ikeye kujeneka kumuvulumuna.  

36Vanu voshe valikomokelele manene vashangumukile kulyendekesa umo na 
mukwavo ngwavo, “Majwi muka awa? Munu ou ali na moko yakushika 
minzinzime yakujwala, co ilinakutunda! “ 

37Co lutsimo lwendi lwashandokelele ku mitambela yoshe ya lifuti lije.  

Yesu akangwisa vanu vavangi 
(Mateo 8:14-17; Mako 1:29-34) 

38Yesu watundile mu sinangonge waile ku njuvo ya Simoni. Co vainamweno ya 
Simoni vavinjile lisika-sika lyakama manene, co valekele Yesu.  

39Yesu waile wemanene kuyehi na vulili vwendi washikile lije lisika-sika ngeci 
limutunde. Co lisika-sika lyamutundile, washangumukile kuvapangela.  

40Ku cingwezi akulauka kwa litangwa, vaje voshe vakele nakuvinja mishongo 
yakuliseza-seza vavanenele kuli Yesu, voshe wavakambekele mavoko 
nakuvakangwisa.  

41Na minzinzime yakujwala lalo yatundile muli vanu vavangi, co yatambekele 
ngwayo, “Yove unapu u Muna Njambi! “ Yesu washikile minzinzime yakujwala 
ngeci kesi yendeke cuma cimo, omwo ikeyo yamuzivukile ngwayo ikeye 
Wakuvwavesa.  

Yesu alongesa mu masinangonge 
(Mako 1:35-39) 

42Omo kwakile Yesu watundile mu nganda ije waile kwendi lika. Co vanu 
vashangumukile kumushakezeka, co omo vamuwanene vashakele kumuvindika 
ngeci kesi atunde kuli vakevo. 

43Oloni wendekele kuli vakevo ngwendi, “Njinapande kwambulula Vin̄anda 
Vyavivwa vya Vumwene vwa Njambi mu vinganda vyeka lalo, omwo evi vikevyo 
vyaanjituminine Njambi kulinga.” 

44Ngecivene, wambulwile mu masinangonge oshe a mu Yundeya.  

Luka 5 

Yesu asana vandongisi vakulivanga 
(Mateo 4:18-22; Mako 1:16-20) 

1 Litangwa limo Yesu wemanene ku cikuma ca Lishali lya Ngenesaleta omo vanu 
vakele nakulisindika kuya kuli ikeye ngeci vazive lijwi lya Njambi.  

2Co wamwene mato avali vanaatutika ku kenge ya lishali, omwo vaka-kujevela 
visi vawasezele vaile nakukusha manimbwa avo.  

3Yesu wakovelele mu vwato vumo, vwapwile vwa Simoni, co wamulombele ngeci 
avusindikile alyala kamandondo na cikuma. Yesu watumbamene mu vwato, co 
walongesele ije mbunga.  

4Omo Yesu wamanesele kwendeka, co wendekele kuli Simoni ngwendi, “Sindikila 
vwato aje a mema akulova, co yove na vakweni teni manimbwa eni ngeci 
mujevele visi.” 

5 Simoni wamukumbulwile ngwendi, “Shukulu tunaundangana vutsiki vwoshe 
oloni nakamo tunakwata kai. Oloni omo unendekamo, co tuta manimbwa.” 

6 Co omo vatele manimbwa vakwatele visi vavangi manene, co manimbwa 
ashakele kutavuka.  

7Ngecivene, vanyateyeye vasamba vavo vakele mu vwato vukwavo vaije 
vakuvakwase. Vezile vashulisile mato oshe na visi, co mato ashakele kuvombela.  

8Omo Simoni Petulu wamwene vije vyalingiwile, watsikamene a mavuli ku 
mesho a Yesu wendekele ngwendi, “Mwene tunda kuli yange, omwo yange nji 
muka-vuvi! “ 

9Simoni na vakwavo valikomokelele akumona visi vavangi vavakwatele.  

10Yakomba na Yowano vana va Zembendeo, vasamba va Simoni, navo lalo 
valikomokelele. Yesu wendekele kuli Simoni ngwendi, “Kesi uzive lyova, tunde 
ano ukajevela vanu.” 

11Vatutikile mato avo ku nunda, vasezele vyoshe, co vakavele Yesu.  

Yesu akangwisa muka-mbumba 
(Mateo 8:1-4; Mako 1:40-45) 

12Yesu wakele mu nganda muje mwakele munalume umo wakele nakuyanda na 
mushongo wa mbumba. Omo wamwene Yesu, watsikamene ku mesho endi 
wamulambelelele ngwendi, “Shukulu, nga mushaka, mwasa kunjijelesa! “ 

13Yesu wolwele livoko lyendi wamukwatele wendekele ngwendi, “Njishaka, jela! 
“ Aje vene mbumba yamutundile.  

14Yesu wamusin̄ikile ngwendi, “Kesi ulekeko munu umo cuma eci embwe, oloni 
ya ukalisholole kuli muka-kukombelela ngeci akakwilule, asinoni ukakombelele 
n̄ombelo ije yashikile Mosesa, ngeci voshe vakazivuke ngwavo vanakukangwisa.” 

15Oloni muzimbu ou wa ali Yesu washandokelele kwoshe-ikwoshe, co vimbunga 
vya vanu vezile nakumutolilila, co wavakangwisile ku mishongo yavo.  

16Oloni ikeye waile kwendi lika nakulombela.  

Yesu akangwisa muka-kayekele 
(Mateo 9:1-8; Mako 2:1-12) 

17Litangwa limo omo Yesu wakele nakulongesa, vaFaliseo vamo na valongisi va 
majwi a Lishiko vatumbamene kuje vatundile mu vinganda vya ku Ngalileya na 



1813 

©The Bible Society of Zambia, 2006. 

 

ku Yundeya na ku Yelusalema. Co nzili ya Shukulu Kalunga yakele ali Yesu 
mukuvakangwisa.  

18Co vanalume vamo vanenele munalume muka-kayekele walalele a linala, 
vesekele kumukovelesa mu njuvo ngeci vamulangeke kulutwe lwa Yesu.  

19Omwo mbunga ya vanu, kuvawanene ngila yakumukovelesa mukati. Ngecivene, 
vamutwalele akamwa ya njuvo, vatuvile mbengwa mu mateya, co vamusoselele 
na linala lyendi asi mukati ka mbunga kulutwe lwa Yesu.  

20Omo Yesu wamwene kukulaela kwavo, wendekele kuli uje munalume ngwendi, 
“Musamba wange, vivi vyove vanavisambesa.” 

21Valongisi va majwi a Lishiko na vaFaliseo vashangumukile kwendeka akati 
kavo ngwavo, “Iya ou munalume alinakushaula Njambi? Njambi lika ikeye muka-
kusambesa vuvi! “ 

22Yesu wazivukile viyongola vyavo, co wendekele kuli vakevo ngwendi, “Vikajo 
mulinakuyongwela vyuma vyangacije?  

23Cacasi cika, kwendeka ngwange, ‘Vivi vyove vanavisambesa, ‘ indi kwendeka 
ngwange, ‘Katuka wende’ ?  

24Njimimwesa ngeci muzivuke ngweni Muna Munu ali na nzili ano asi 
yakusambesa vivi.” Co wendekele kuli uje muka-kayekele ngwendi, “Njikuleka 
ngwange, katuka, ambata linala lyove uye kwimbo lyove! “ 

25Co aje vene wakatukile akati kavo, wambatele linala lyendi, waile kwimbo, 
nakushangazala Njambi.  

26Co voshe valikomokelele manene! Vazivile lyova, vashangazalele Njambi 
vendekele ngwavo, “Lelo tunamono vyuma vyakukomokesa! “ 

Yesu asama Levi 
(Mateo 9:9-13; Mako 2:13-17) 

27Munima yevi, Yesu watuukile, co wamwene muka-kutambula lisimu, lizina 
lyendi Levi, natumbama mu njuvo yendi yakutambwila lisimu. Co Yesu 
wendekele kuli ikeye ngwendi, “Njikave.” 

28Co Levi wakatukile, wasezele vyoshe, wamukavele.  

29Co Levi walingilile Yesu ciwano cakama mu njuvo yendi, co akati ka vaje 
vavalanyele akele vaka-kutambula lisimu na vanu veka vavangi.  

30 VaFaliseo vamo na valongisi va majwi a Lishiko vaje vakundamene ku munga 
yavo valinyengelele kuli vandongisi va Yesu. Vehwile ngwavo, “Omwo vikajo 
mulya nakunwa amo na vaka-kutambula lisimu na vaka-vuvi?” 

31Yesu wavakumbulwile ngwendi, “Vakangule kuvesi kusetela cimbanda embwe, 
kuvanga vaka-kuvinja lika.  

32Omwo yange kunjezile mukusana vanu vaje vanalimono vakevo vavenya 
ngwavo vaka-vushunga ngeci vatenguluke, oloni vanu vaje vaka-vuvi.” 

Cihula ca a kulikela kulya 
(Mateo 9:14-17; Mako 2:18-22) 

33Vanu vamo vendekele kuli Yesu ngwavo, “Vandongisi va Yowano vakalikela 
kulya visimbu vyavingi nakulombela, na vandongisi va vaFaliseo lalo vakalingi 
cuma cimo, oloni vandongisi vove vakali nakunwa.” 

34Co Yesu wavakumbulwile ngwendi, “Kuma yeni mukengelela vangenzi ku 
ciwano ca vulo ngeci vaye na njala ndi? Mwa vushunga vene embwe! Omo 
vavenya vulo acili navo kuvapandele kulinga ngacije.  

35Oloni litangwa likaija omo vakatundisa vavenya vulo akati kavo, asinoni 
vakalikela kulya.” 

36Yesu wavatelelele lalo cisimo eci ngwendi, “Munu naumo wai atavula citopeko 
ku kazaku kakaha nakucitongela a kazaku kalaja. Nga alingamo, co atavula 
kazaku kakaha, citopeko caciha kucilitombola na nanga yalaja.  

37Nameme ngoco kuvesi kulongela vinyu vyaviha mu vinjeke vya vilambu 
vyalaja, nga valingamo, vije vinjeke vya vilambu vitavuka, co vinyu viitikila 
mwangoco.  

38Oloni vinyu vyaviha vavilongela mu vinjeke vya vilambu vyaviha. 

39Kukwesi munu umo anwa vinyu vyaviha omo nanu laja vinyu vyalaja. Endeka 
ngwendi, ‘Vinyu vyalaja vyavivwa.’” 

Luka 6 

Cihula ca a Litangwa Lyakuhwima 
(Mateo 12:1-8; Mako 2:23-28) 

1 Yesu wakele nakwita mu mahya a tiliku a Litangwa Lyakuhwima. Vandongisi 
vendi vashangumukile kushutozola mitwe ya tiliku, vaitsenene mu mavoko avo, 
co valile vinona. 

2Co vaFaliseo vamo vehwile ngwavo, “Omwo vika mulinakulinga evi kuvesi 
kulinga a Litangwa Lyakuhwima?” 

3 Yesu wavakumbulwile ngwendi, “Kuma kanda mulave vije vyalingile Ndaviti na 
vaje vakele amo nendi omo vazivile njala ndi?  

4 Wakovelele mu Njuvo ya Shukulu Kalunga, wanonele aje makende 
avakombelelele kuli Njambi, waalile, co waaneneko lalo vanu vendi. Makende aje 
kuwapandele kuwalya kuli munu woshe-iwoshe kuvanga vaka-kukombelela 
lika.” 

5Co Yesu wamanesele ngwendi, “Omwo Muna Munu ikeye Mwene wa Litangwa 
Lyakuhwima.” 

Munalume wakusekwa livoko 
(Mateo 12:9-14; Mako 3:1-6) 

6A litangwa Lyakuhwima likwavo Yesu wakovelele mu sinangonge, co 
walongesele. Mwakele munalume umo wakusekwa livoko lya cilyo.  

7Co valongisi va majwi a Lishiko na vaFaliseo vamo vashakele kashwilo ali Yesu 
ngeci vamuwaneneo mulonga, ngecivene, vamukengele shwii muyehi-yehi ngeci 
vamone nga ikeye akangwisa uje munu a Litangwa Lyakuhwima.  

8Oloni Yesu wazivukile viyongola vyavo, co wendekele kuli uje munalume 
wakusekwa livoko ngwendi, “Katuka wije kuno kulutwe.” Co uje munalume 
wakatukile wemanene kuje.  

9Asinoni Yesu wendekele kuli vakevo ngwendi, “Njimihula ngwange, cuma muka 
vanatutavesa ku Lishiko lyetu kucilinga a Litangwa Lyakuhwima? Kukwasa indi 
kuvulumuna? Kwamena mwonyo wa munu indi kuunyongesa?” 

10Wakengele kuli vakevo voshe, asinoni wendekele kuli uje munalume ngwendi, 
“Olola livoko lyove.” Wolwele livoko lyendi, co lyakangukile nakupwa amo na 
likwavo.  

11Oloni vakele na matoto, co valyendekesele akati kavo vije vivapandele kulinga 
kuli Yesu.  

Yesu aangula miluwa likumi na vavali 
(Mateo 10:1-4; Mako 3:13-19) 

12A simbu ije Yesu walamatele ku munkinda nakulombela, co wakele 
nakulombela vutsiki vwoshe kuli Njambi.  

13Omo litangwa lyatuukile, co wasanene vandongisi vendi ngeci vaije kuli ikeye, 
co waangwileo likumi na vavali, vaje vaatumbwile miluwa,  

14Simoni (uje yalukile Petulu) na ndolome yendi Anduleo, Yakomba na Yowano, 
Filipu na Mbatolomeo,  

15Mateo na Tomasi, Yakomba muna Alufeya, na Simoni (uje ivatumbwile “Zelote” 
) 

16Yundasa muna Yakomba, na Yundasa Isikalyote, uje wamwendele vungungu.  

Yesu alongesa nakukangwisa 
(Mateo 4:23-25) 

17Omo Yesu washelumukile amo na miluwa vendi ku munkinda, co wemanene ku 
mutambela wakukunama na mbunga yakama ya vandongisi vendi. Co mbunga 
yakama ya vanu vatundile ku Yundeya na ku Yelusalema, na vaje vatundile ku 
vinganda vyakele ku cikuma ca ku Tile na ku Sindone,  

18vezile nakumutolilila nakuvakangwisa ku mishongo yavo. Voshe vaje vakele 
nakuyanda na minzinzime yakujwala vezile, co wavakangwisile.  

19Co mbunga yoshe vesekele kumukambeka mavoko, omwo nzili yafumine kuli 
ikeye nakuvakangwisa voshe.  

Kuvezika nakuviilila 
(Mateo 5:1-12) 

20Yesu wakengele vandongesi vendi, co wendekele ngwendi, “Mwavezika yeni 
vaka-kuutwa, omwo Vumwene vwa Njambi vunapu vweni!  

21 “Mwavezika yeni muli na njala ololo, omwo mukakuta! “Mwavezika yeni 
mulinakulila ololo, omwo mukajolela!  

22 ”Mwavezika omwo vanu vamizinda nakumivyana nakumishaula 
nakumitumbula ngwavo muvavavi, omwo lizina lya Muna Munu!  

23 Joleleni omo eci cilingiwa, co kineni nakujolela, omwo vanamitulikila 
cikandelela ceni cakama mwilu. Omwo vakukulwila vavo valingile ngacije kuli 
vaka-kwimanena.  

24 “Oloni tuyando tweni yeni munafuku ololo, omwo mwatambula laja kuyoya 
kwakuvwa!  

25 “Tuyando tweni yeni munakuta ololo, omwo mukaziva njala! “Tuyando tweni 
yeni mulinakujolela ololo, omwo mukalinyenga nakulila!  

26 “Tuyando tweni omo vanu voshe valinakumishangazala, omwo vakukulwila 
vavo valingile ngacije kuli vaka-kwimanena va makuli.  

Kuzema vitozi 
(Mateo 5:38-48, 7:12a) 

27 “Oloni njimileka yeni vaka-kunjitolilila ngwange, zemeni vitozi veni, lingeni 
mwamuvwa kuli vaje vamizinda,  

28vezikiseni vaje vamisinga, co lombeleleni vaje valinakumiyandesa. 

29Nga munu akupupa ku nana imo, co mutengulwile akupupe ku nana ikwavo 
lalo, nga munu akunyeka kazaku kove, mwane lalo na cikoveyo cove.  

30Munu uje amilomba mwaneni cuma canamilombo, omo munu ambata cuma 
cove, co kesi akwilwisileco lalo.  

31 Ngecivene, vyuma vyoshe vimushaka ngeci vakweni vamilingilevyo, mukemwo 
vene, neni lalo valingilenivyo.  

32 “Nga muzema lika vaje vamizema, omwo vikajo mutambwila cikandelela? 
Nameme vaka-vuvi vakazeme vaka-kuvazema!  

33Nga mulinga likamwamuvwa kuli vaje vakamilingi mwamuvwa, omwo vikajo 
mutambwila cikandelela? Nameme vaka-vuvi mukemwo muvakalingi!  

34Nga mukumwisa lika vaje mwakulaela ngweni vamiilwisila, omwo vikajo 
mutambwila cikandelela? Nameme vaka-vuvi lalo vakalikumwisa, ngeci 
vatambule ngwe muje muvanaana.  

35Embwe! Zemeni vitozi veni, co lingeni mwamuvwa kuli vakevo, vakumwiseni 
oloni kesi mukulaele ngweni mukavitambula lalo. Co cikandelela ceni cikapwa 
cakama, mukapwa vana va Njambi wa Akamwa ya Akamwa. Omwo ikeye 
akatetela vaje kuvesi kumukandelela na vaje vaka-vuvi.  

36Pweni vaka-kutetela ngwe Ishweni wapwa muka-kutetela.  

Kuhisa vakweni 
(Mateo 7:1-5) 

37 “Kesi muhise vakweni, kutewa neni Njambi akamihisa, kesi mupaye vakweni, 
kutewa neni Njambi akamipaya, sambeseni vakweni, co Njambi akamisambesa.  

38Aneni vakweni, co Njambu akamyana. Mwa vushunga vene, mukatambula 
vyavingi, vukwasi vwakushemutukwa, vakavwaka mu mavoko eni, vukwasi vuje 
vwoshe mwasa kukwata. Seteko ije musetaka nayo vakweni, ikeyo lalo 
yakamiseteka nayo Njambi.” 

39 Co Yesu wavatelelele cisimo eci ngwendi, “Kapuputwa umo kasa kutwamenena 
kapuputwa mukwavo, nga alingamo voshe vavali vakawila mu mbulu.  

40 Kukwesi ndongisi atuvakana mulongisi wendi oloni ndongisi woshe, omo 
namanesa kulilongesa kwendi, na ikeye lalo akapwa amo na mulongisi wendi.  

41 “Omwo vikajo umona kacishoni kali a lisho lya mukweni, oloni kuuyongola 
mukambo uli mu lisho lyove?  

42Nambe vatijo wendeka na mukweni ngwove, ‘Mukwetu, tewa njikutundise 
kacishoni kali a lisho lyove, ‘ omo yove uli na mukambo mu lisho lyove? Ove 
muka-civembulu! Akulivanga tundisa mukambo uli mu lisho lyove, asinoni 
umone mwamuvwa akutundisa kacishoni kali a lisho lya mukweni.  

Muti na vushuka vwawo 
(Mateo 7:16-20; 12:33-35) 

43 “Muti wauvwa kuwasa kwima vushuka vwavuvi, nambe muti wauvi kuwasa 
kwima vushuka vwavuvwa.  

44 Muti woshe vauzivukila ku vushuka vwawo, omwo kuwasa kuvuya vushuka 
vwa mukuyu ku muti wa mambimbo, nameme ku muti wa mambimbo kuwasa 
kuvuyako mikolovozi ya vushuka vwa vinyu.  

45 Munu wamuvwa ikeye muka-kusholola vyuma vyavivwa ku vufuko vwendi 
vwavuvwa vwa mu mbunge, munu wamuvi akasholola vyuma vyavivi ku vufuko 
vwendi vwavuvi vwa mu mbunge. Omwo kanwa kakendeka vije vyashula mu 
mbunge.  

Vaka-kutunga vinjuvo vavali 

(Mateo 7:24-27) 

46 “Omwo vika munjitumbula ngweni, ‘Mwene, Mwene, ‘ oloni kumulingi 
vinjimileka? 

47Woshe uje aija kuli yange nakuzivilila majwi ange nakuwononoka, njimileka 
cifwa cendi. 

48Nalifu ngwe munalume watungile njuvo yendi, wendile nakulovesa luvula a 
limanya. Livazi lyezile lyapupile kuje ku njuvo, oloni kuyaningangele, omwo 
luvula lwaije njuvo lwakele a limanya.  

49Oloni woshe aziva majwi ange kujeneka kuwononoka napu ngwe munalume 
watungile njuvo yendi kujeneka kwinda luvula, omwo livazi lyapupile kuje ku 
njuvo, co yasiwukile, kuwa kwayo kwapwile kwakuvi manene! “ 

Luka 7 

Yesu akangwisa ngamba ya mukulunu wa mashwalale va Loma 
(Mateo 8:5-13) 

1Omo Yesu wamanesele kwendeka vyuma vyoshe evi kuli vanu, co waile ku 
Kapenauma. 

2Mukulunu wa mashwalale va Loma wakele kuje wakele na ngamba yendi 
yazemene manene, co uje munu wavinjile washakele kutsa.  

3Omo uje mukulunu wazivile lutsimo lwa Yesu, watumine vamo vakulunu va 
vaYunda kuli ikeye nakumulomba aije nakukangwisa ngamba yendi.  

4Vezile kuli Yesu vamulambelelele manene ngwavo, “Ou munalume ashaka ngeci 
ukamukwase.  

5Ikeye wazema vanu vetu, co lalo watutungilile sinangonge yetu.” 

6Ngecivene, Yesu waile navo. Co omo wetele kuyehi na njuvo uje mukulunu wa 
mashwalale watumine vasamba vendi kuli Yesu nakumuleka ngwavo, “Shukulu, 
kesi ulipese omwo kucapandele yove ukakovele mu njuvo yendi.  

7Nameme ikeye kapandele kwija kuli yove. Oloni endeka lika na lijwi, co ngamba 
yendi akakanguka.  

8Omwo nendi ali mwisi ya moko ya vamyata vendi, co nendi lalo mashwalale vali 
mwisi yendi. Ashika umo ngwendi, ‘Ya! ‘ Co aya, co lalo ashika mukwavo 
ngwendi, ‘Ija! ‘ Co aija, co ashika ndungo yendi ngwendi, ‘Linga evi! ‘ Co alinga.” 

9Yesu walikomokelele omo wazivile evi, co watengulukilile kuli ije mbunga 
yamukavele wendekele kuli vakevo ngwendi, “Njimileka ngwange, nakumo kwai 
kunjawana kukulaela kwakama ngwe oku, nameme mu Isalele kukulaela oku 
kwaimo.” 

10Vaje miluwa omo velukile ku njuvo ya uje mukulunu vakawanene ngeci 
ngamba yendi nakanguka.  

Yesu asangula muna fwile wa munalume 

11Munima yevi Yesu waile ku nganda ya Naine, vandongisi vendi na mbunga 
yakama vamukavele.  

12Omo ikeye wetele kuyehi na cikolo ca nganda, co tufunde vatuwile civimbi anja. 
Uje munalume watsile wapwile mwana umolika waumo fwile, co mbunga 
yakama vatundile muje mu limbo vakele amo nendi.  

13Omo Mwene wamumwene, co wamuzivilileko mema ku mbunge, co wendekele 
kuli ikeye ngwendi, “Kesi ulile.” 

14Asinoni Yesu waile wakakwatele ku vwango, co vaje tufunde vemanene. Yesu 
wendekele ngwendi, “Ove mukwenje! Njikuleka ngwange induka! “ 

15Co uje munalume watsile watumbamene washangumukile kwendeka, co Yesu 
wamwanene kuli vaina.  

16Voshe vazivile lyova, co vashangazalele Njambi, vendekele ngwavo, “Muka-
kwimanena wakama nasholoka akati ketu, Njambi naija nakwovola vanu vendi! “ 

17Co lutsimo olu lwa Yesu lwashandokelele mu Yundeya mwoshe na ku mafuti 
oshe a kulyata.  

Miluwa vakutunda kuli Yowano Muka-kumbwitika 
(Mateo 11:2-19) 

18Omo vandongisi va Yowano vamulekele vyuma vyoshe evi, co Yowano 
wasanene vandongisi vavali,  

19wavatumine kuli Mwene nakumwihula ngwavo, “Yove vene uje yatumbwile 
Yowano ngwendi akaija, indi tuvandamene weka lalo?” 

20Omo vetele kuli Yesu, vendekele ngwavo, “Yowano Muka-kumbwitika 
natutumu kuli yove nakukwihula nga yove vene uje yatumbwile ngwendi akaija 
indi tucivandamene weka lalo.” 

21A simbu ije vene Yesu wakangwisile vanu vavangi ku kuvinja kwavo, na ku 
mishongo yavo, na ku minzinzime yakujwala, co watonesele mesho a vanu 
vavangi.  

22 Co wakumbulwile miluwa va Yowano ngwendi, “Yeni mukaleke Yowano 
vyuma evi vimunamono nevi vimunazivi, tupuputwa vatona, vilema venda, vaka-
mbumba vajela, tusinda-matwi vaziva, vatsi vasanguka, co tuutu vavambulwila 
Vin̄da Vyavivwa.  

23Vanavezika vaje kuvesi na vimata ali yange! “ 

24Omo miluwa va Yowano velukile, co Yesu walekele ije mbunga ali Yowano 
ngwendi, “Omo mwaile kuli Yowano mu mambo mwakamwene munu wa cifwa 
mukajo? Ikeye wafwile ngwe mwila waulaja utepozoka na lihunzi ndi?  

25Mwaile nakumona vikajo? Munu nazala vuzalo vwasenga ndi? Vanu vakuzala 
ngacije nakukala mwamuvwa vakala mu mapela! 

26Njilekeni, mwaililileko vikajo? Mwashakele kukamona muka-kwimanena ndi? 
Eyo, oloni mwakamwene uje natuvakana muka-kwimanena.  

27 Omwo Yowano ikeye ivasonekele omwo Njambi wendekele ngwendi, ‘Kenga, 
njituma muluwa wange kulutwe lwove, ikeye akavwaesa ngila yove.’  

28Mwa vushunga njimileka ngwange, ku vanu voshe vaje vanakalako, kukwesi 
umo natuvakana Yowano. Oloni nameme ngoco uje wamundondo mu Vumwene 
vwa Njambi ikeye natuvakana Yowano.” 

29 Vanu voshe vamuzivile, vakevo amo na vaka-kutambula lisimu vononokele 
vushunga vwa Njambi, co vavambwitikile kuli Yowano.  

30Oloni vaFaliseo na valongisi va majwi a Lishiko vavyanene vutumbe vwa 
Njambi vwa ali vakevo, co vavyanene kuvambwitika kuli Yowano.  

31Yesu watwaleleo kwendeka ngwendi, “Ngecivene, vanu va matangwa ano njasa 
kuvesekesa na vikajo? Vanafu ngwe vika?  

32Vakevo vanafu ngwe vanike vaje vanatumbama ku mutambela wakulandesela 
vyuma, co vatambekela ku vakwavo ngwavo, ‘Twamimbilile myaso ya 
vushombolwa, oloni kumwakinine! Twamimbilile myaso ya vusiwa, oloni 
kumwalilile! ‘ 

33Omo Yowano Muka-kumbwitika wezile, kalile vyakulya nambe kunwa vinyu, co 
mwendekele ngweni, ‘Ali na munzinzime wakujwala! ‘ 

34Omo Muna Munu wezile, ikeye walile nakunwa, co mwendekele ngweni, 
‘Kengeni ou munalume! Watsa akulya na akunwa vinyu, co musamba wa vaka-
kutambula lisimu na vaka-vuvi! ‘ 

35Ngecivene, mana a Njambi anasholoka kupwa a vushunga kuli voshe vaje 
vaatambula.” 

Yesu ali mu njuvo ya Simoni kaFaliseo 

36KaFaliseo umo walanyele Yesu ngeci akalye nendi, co Yesu waile ku njuvo 
yendi watumbamene nakulya.  

37 Co munakazi umo wamuje mu nganda, wapwile muka-vuvi. Omo wazivile 
ngwavo Yesu ali mu njuvo ya uje kaFaliseo nakulya, co wambatele lilulu 
lyakushula lya mazi a seo,  

38wemanene kunima ya Yesu, ku myanja yendi nakulila, nakujulisa myanja ya 
Yesu na misozi. Co wasikumwine myanja ya Yesu na vin̄ambu vyendi, 
waitsembele, co waivwavesele na mazi aje.  

39Omo uje kaFaliseo wamwene evi, wendekele mu mbunge yendi ngwendi, “Nga 
ou munalume mwa vushunga napu muka-kwimanena, nga nazivuka ou munakazi 
alinakumukwata mavoko, nga nazivuka kuyoya kwendi kwakuvi kuje 
alinakuyoya! “ 

40Yesu wendekekele kuli ikeye ngwendi, “Simoni, njishaka kukuleka vimo.” Co 
wamukumbulwile ngwendi, “Eyo, Mulongisi njileke.” 

41Yesu wamulekele ngwendi, “Kwakele vanalume vavali vakumwine vimbongo 
kuli muka-kukumwisa. Umo wakumwine vimbongo vya siliva vyakupwa 500, 
mukwavo lalo wakumwine vimbongo vya siliva makumi atanu. 

42Naumo wai wasele kumwilwisilavyo, co wavecelele voshe vavali. Cooni njileke, 
iya umo akati kavo wamuzemene manene?” 

43Simoni wakumbulwile ngwendi, “Njayongola ngwange uje wakele na vyavingi 
ikeye yasambesele manene.” Yesu wamulekele ngwendi, “Unayongola 
mwamuvwa.” 

44Co watengulukilile kuli uje munakazi, wendekele kuli Simoni ngwendi, 
“Unamono ou munakazi? Njinakovela muno mu njuvo yove, oloni kuwanjanene 
mema akujwela ku myanja yange, oloni ou nanjijwelesa ku myanja yange na 
misozi yendi, co nanjisikumuna na vin̄ambu vyendi.  

45Yove kuwanjitsembele omo njinezile, oloni ou munakazi anga njinezilile muno 
kalikelele kutsemba ku myanja yange.  

46Yove kuwavwaesele mazi akuvwavesa mutwe wange, oloni ou munakazi 
navwavesa myanja yange na mazi a seo yakama.  

47Njikuleka ngwange, vivi vyendi vyavingi vanavisambesa omwo namwesa 
cizemo cendi cakama. Oloni kuli uje vanecela vyavindondo, akamwesa cizemo 
cacindondo.” 

48Yesu wendekele kuli uje munakazi ngwendi, “Vivi vyove vanavisambesa.” 

49Co vaje vatumbamene ku mesa nendi vashangumukile kwendeka akati kavo 
ngwavo, “Iyajo ou asa kusambesa vivi?” 

50Oloni Yesu wendekele kuli uje munakazi ngwendi, “Kukulaela kwove 
kunakwamena, ya mu kwoloka.” 

Luka 8 

Vanakazi vaje vaile amo na Yesu 



1822 

©The Bible Society of Zambia, 2006. 

 

1Munima yevi Yesu waile nakwendangana mu vinganda na mu membo, 
nakwambulula Vin̄anda Vyavivwa vya Vumwene vwa Njambi. Vandongisi likumi 
na vavali vaile amo nendi,  

2co vanakazi vamo vaje vaakangwisile ku mishongo yavo na ku minzinzime 
yakujwala vaile amo nendi, Maliya (uje ivatumbwile Mangandalena) uje muli 
ikeye mwatundile minzinzime yakujwala itanu na ivali,  

3na Yowana munakazi wa Kuza uje wapwile mukulunu wa mu mbanja ya 
Helonde, amo na Suzana, na vanakazi veka vavangi vaje vapangesele vyavo 
mukukwasa Yesu na vandongesi vendi.  

Cisimo ca muka-kukuva 
(Mateo 13:1-9; Mako 4:1-9) 

4Vanu vakele nakwija kuli Yesu vatundile ku vinganda vyoshe, co omo mbunga 
yakama yakungulukilile amo, Yesu wavatelelele cisimo eci ngwendi,  

5 “Kwakele munalume umo waile nakukuva mbuto. Co omo wakele nakukuva 
vimbuto mu lihya, vimo vyawililile kumukulo wa ngila, vavilyatangelele, co tuzila 
vezile nakuvilya. 

6Vimbuto vikwavo vyawililile a mamanya, co vwasi-vwasi vije vimbuto 
vyashangumukile kumena oloni vyajujwamene, omwo kukwakele livu lyalingi.  

7Vimbuto vikwavo vyawililile akati ka mambimbo, co aje mambimbo akulile 
avitivile.  

8Oloni vimbuto vikwavo vyawililile ku livu lya vwilo, co vyakolele vyemine 
vimbuto 100.” Co Yesu wamanesele kwendeka ngwendi, “Uje woshe ali na matwi, 
azive! “ 

Vutumbe vwa visimo 
(Mateo 13:10-17; Mako 4:10-12) 

9Vandongisi vendi vehwile Yesu mucalumbunukila cisimo eci,  

10 co Yesu wavakumbulwile ngwendi, “Yeni vanamyana kuzivuka vyuma vya 
Vumwene vwa Njambi, oloni kuli veka, kuvanga na visimo, ngeci vamone, oloni 
kuvamonesesa mwamuvwa, co vazive, oloni kuvazivisisa mwamuvwa.  

Yesu alumbununa cisimo ca muka-kukuva 
(Mateo 13:18-23; Mako 4:13-20) 

11 “Omu mukemwo mucalumbunukila cisimo, vimbuto vinapu lijwi lya Njambi.  

12Co vije vimbuto vyawililile kumukulo wa ngila vinemanena vaje vaziva lijwi, 
oloni Liyavola aija nakutundisa lijwi mu vimbunge vyavo ngeci kesi vakulaele 
nakwovoka.  

13Co vije vimbuto vyawililile a mamanya vinemanena vaje vaziva lijwi, co 
valitambula nakujolela, oloni kulyasa kukovela manene muli vakevo, vakulaela 
lika kasimbu, oloni omo vyeseko vija, co aje vene valikela.  

14Vimbuto vije vyawililile akati ka mambimbo, vinemanena vaje vaziva lijwi, 
oloni lipakeso na vufuko nakuvwaelela kwa mwonyo ou vishulamo nakuvitiva, co 
kuvaimi vushuka. 

15Co vimbuto vije vyawililile ku livu lya vwilo vinemanena vaje vaziva lijwi 
nakulinyunga na mbunge yaivwa yakwononoka, co vakakateya noo vaima 
vushuka.  

Ndeya ya mwisi ya lyendeko 
(Mako 4:21-25) 

16 ”Naumo wai ashwameka ndeya, co ayaka mwisi ya lyendeko nambe mwisi ya 
vulili. Oloni ayaka a citumbikilo ca vindeya, ngeci vaje vakovela mu njuvo 
vamone ceke.  

17 ”Cuma coshe cakushweka kuvanga cisholoke, na cuma coshe cakufwika 
kuvanga vaciwane nakucifukula.  

18 ”Ngecivene, nyanyameni omo mutolilila, omwo munu uje ali na vyuma 
vakamuwezelelako lalo, oloni uje kesi navyo vakamunyeka nameme vyuma 
vyavindondo vije alinavyo.” 

Vaina ya Yesu na vandolome vendi 
(Mateo 12:46-50; Mako 3:31-35) 

19Vaina ya Yesu na vandolome vendi vezile kuli ikeye, oloni kuvasele kushwenya 
kuli ikeye omwo mbunga.  

20Munu umo wendekele kuli Yesu ngwendi, “Vanyoko na vandolome vove 
vanemana anja, vashaka kukumona.” 

21Yesu wendekele kuli vakevo voshe ngwendi, “Vanana na vandolome vange 
vanapu vaje vaziva lijwi lya Njambi nakulyononoka.” 

Yesu olwesa lihunzi lyakama 
(Mateo 8:23-27; Mako 4:35-41) 

22A litangwa limo Yesu wakovelele mu vwato na vandongisi vendi, co wendekele 
kuli vakevo ngwendi, “Tujavukeni tuye musambwa ya lishali.” Ngecivene, 
vasunwine vwato. 

23Omo vakele nakujavula, co Yesu waile mu tulo. Co vwasi-vwasi kwahuwile 
lihunzi lyakama a lishali, co vwato vwashangumukile kushula mema, voshe 
vakele mu vushonde vwakama manene.  

24Co vandongisi vaile kuli Yesu nakumwindula ngwavo, “Shukulu, Shukulu! 
Tushaka kutsa! “ Co Yesu wakatukile washikile lihunzi na mankimba, co lihunzi 
na mankimba vyalendamene, co kwolokele kuluu.  

25Asinoni wendekele kuli vandongisi ngwendi, “Kukulaela kweni kuli kulijo?” 
Oloni vakevo valikomokelele nakuziva lyova, co valihozwele umo na mukwavo 

ngwavo, “Munu wakufwa vatijo ou? Uje nameme lihunzi na mankimba 
vimwononoka! “ 

Yesu akangwisa munalume wa minzinzime yakujwala 
(Mateo 8:28-34; Mako 5:1-20) 

26Yesu na vandongisi vendi vajavukile vetele ku lifuti lya Ngelasa, musambwa ya 
Lishali lya Ngalileya.  

27Omo Yesu walamatele a nunda, waliwanene na munalume umo watundile ku 
nganda wakele na minzinzime yakujwala. Simbu yakama kazalele vuzalo, co lalo 
katumbamene hembo embwe, oloni wakele lika ku viilo.  

28Omo wamwene Yesu, co walilile manene, wawililile ku myanja ya Yesu, co 
watambekele ngwendi, “Yesu, Muna Njambi wa Akamwa ya Vyoshe! Vika ushaka 
kulinga nange? Njilinakukulomba ngwange, kesi unjihise embwe! “ 

29Wendekele ngeci omwo Yesu washikile uje munzinzime wakujwala kutunda 
muli ikeye, uje munzinzime wakujwala wamuyandesele visimbu vyavingi, co 
vanu vamunyungile nakumukuta malyenge ku mavoko nakumwaka mendi mu 
tukunju, oloni washutwile malyenge, co uje munzinzime wakujwala 
wamutwalele mu mambo.  

30Yesu wamwihwile ngwendi, “Lizina lyove yove iya?” Co wamukumbulwile 
ngwendi, “Lizina lyange yange ‘mbunga, ‘ “ omwo minzinzime yakujwala yaingi 
yakovelele muli ikeye.  

31Co ije minzinzime yakujwala yalombele Yesu ngeci kesi aitume ku mbulu 
yakulova manene kwisi ya kaye.  

32Co kuje kwakele vutanga vwakama vwa vingulu, vakele nakulya kumukulo wa 
lilundu. Co ije minzinzime yakujwala yalombele Yesu aitave ikakovele mu 
vingulu, co Yesu waitavele. 

33Co ije minzinzime yakujwala yatundile muli uje munalume yakakovelele mu 
vingulu. Co vutanga vwoshe vwashatukilile mu lishali, vwakanyongelelemo.  

34Omo vaje vanu vaka-kunyunga vingulu vamwene vije vyalingiwile, co 
vashatukilile ku nganda vakambulwile vin̄anda vyoshe kuje kuli vaka-kulima.  

35Co vanu vaileko nakukamona vije vyalingiwile, omo vezile kuli Yesu, co 
vawanene munalume uje wakele na minzinzime yakujwala natumbama ku mendi 
a Yesu, nazala mwamuvwa, nalikongomeka, co voshe vakele na lyova.  

36Vaje vamwene vije vyalingiwile vambulwile kuli vanu mwakangukilile uje 
munalume.  

37Asinoni vanu voshe va ku mutambela uje valombele Yesu atunde mu lifuti 
lyavo, omwo vazivile lyova lyakama. Co Yesu wakovelele mu vwato wavasezele.  

38Oloni uje munalume yaatundisile minzinzime yakujwala walambelelele Yesu 
ngwendi “Njitave njiye amo nove.” Oloni Yesu kamutavele embwe, wamulekele 
ngwendi,  

39 “Iluka kwimbo lyove ukambulule evi vyanakulingila Njambi.” Co uje munalume 
waile mu nganda, walekele vanu vije vyamulingilile Yesu.  

Muna Njailosi wa mumbanda na munakazi uje wakwatele ku cikoveyo ca Yesu 
(Mateo 9:18-26; Mako 5:21-43) 

40Omo Yesu welukile ku mutambela ukwavo wa lishali, mbunga yakama 
vamutambwile, omwo voshe vakele nakumuvandamena.  

41Asinoni munalume umo lizina lyendi Njailosi wetele, wapwile mukulunu mu 
sinangonge. Watsikamene ku myanja ya Yesu, wamulambelelele aye ku njuvo 
yendi,  

42omwo munendi umolika wa munakazi, wakele na myaka likumi na ivali, 
washakele kutsa. Omo Yesu wakele nakuya, co vanu vamuzengelekele noku-
noku.  

43Akati kavo akele munakazi umo wakele na mushongo wakwita maninga myaka 
likumi na ivali, washandwele vimbongo vyendi vyoshe ku vimbanda, oloni 
naumo wai wasele kumukangwisa.  

44Wezile mu mbunga ya vanu munima ya Yesu wakwatele ku mukundwilo wa 
cikoveyo ca Yesu, aje vene maninga omine cau.  

45Yesu wehwile ngwendi, “Iya nanjikwata?” Voshe vavyanene, co Petulu 
wendekele ngwendi, “Shukulu, vanu vanakuzengeleka nakukusindakana noku-
noku.” 

46Oloni Yesu wendekele ngwendi, “Ali umo nanjikwata, omwo njinazivi nzili 
inatundu mu muvila wange.” 

47Omo uje munakazi wamwene ngeci vanamuwana, wezile nakujaja na lyova 
wawililile ku myanja ya Yesu. Co ku mesho a mbunga ya vanu, walekele Yesu vika 
vyamukwatelele na muje mwendukilile a simbu ije vene.  

48Yesu wendekele kuli ikeye ngwendi, “Munange, kukulaela kwove 
kunakukangwisa. Ya mu kwoloka.” 

49Omo Yesu acili nakwendeka evi, co muluwa wezile watundile ku njuvo ya 
Njailosi, walekele Njailosi ngwendi, “Munove natsi, kesi upakese Mulongisi.” 

50Oloni Yesu wazivileko, wendekele kuli Njailosi ngwendi, “ Kesi uzive lyova, 
kulaela lika, co enduka.” 

51Omo Yesu wetele ku njuvo, katavesele munu weka kukovelamo kuvanga lika 
Petulu na Yowano na Yakomba na ishe ya uje mumbanda na vaina.  

52Vanu voshe kuje valilile nakulinyenga ali uje mwanike. Co Yesu wendekele kuli 
vakevo ngwendi, “Kesi mulile, ou mwanike katsile embwe, oloni nalala lika tulo! “ 

53Vanu vamujolele, omwo vazivukile ngeci mwanike natsi.  

54Oloni Yesu wamukwatele ku livoko wasanene ngwendi, “Munange, induka! “ 

55Mwonyo wendi welukile, co aje vene wendukile, co Yesu wavashikile ngeci 
vamwane vyakulya alye. 

56Co visemi vendi valikomokelele, oloni Yesu wavashikile ngeci kesi valekeko 
munu umo vyuma vije vyalingiwile.  

Luka 9 

Yesu atuma vandongisi likumi na vavali 
(Mateo 10:5-15; Mako 6:7-13) 

1Yesu wasanene vandongisi likumi na vavali vaije kuli ikeye, co wavanene nzili 
na moko yakutundisa minzinzime yakujwala yoshe nakukangwisa mishongo.  

2Co wavatumine kuya nakwambulula Vumwene vwa Njambi nakukangwisa vaka-
kuvinja,  

3 wavalekele ngwendi, “Kesi mwambate cuma cimo a vungenzi vweni, nambe 
mulamu, nambe lipakumuna, nambe vyakulya, nambe vimbongo, nambe 
vikoveyo vivali.  

4Kwoshe kuje kuvakamitambula mwamuvwa, tumbameni ku njuvo ije vene noo 
mukatunda mu nganda ije,  

5kwoshe kuje vakavyana kumitambula, co tundeni mu nganda ije, co totomoneni 
likungu ku myanja yeni ngeci cipwe cuma cakuvanangula.” 

6Co vandongisi vaile vendanganene mu membo oshe nakwambulula Vin̄anda 
Vyavivwa nakukangwisa vanu kwoshe-ikwoshe.  

Citanga ca Helonde 
(Mateo 14:1-12; Mako 6:14-29) 

7 Omo Helonde, muka-kushwana mu Ngalileya, wazivile vyuma vyoshe vije 
vyalingiwile, co wakele na citanga, omwo vanu vamo vakele nakwendeka 
ngwavo, “Yowano Muka-kumbwitika nasanguka ku vatsi.” 

8Co vamo ngwavo, “Elinja nasholoka,” vamo ngwavo, “Umo wa vaka-kwimanena 
wa ku san̄ulu nasanguka lalo.” 

9Co Helonde wendekele ngwendi, “Yowano njamutapele mutwe, oloni iyajo ou 
munalume injilinakuziva vyendi?” Co washakele manene kumona Yesu.  

Yesu alisa vanalume vakupwa 5,000 
(Mateo 14:13-21; Mako 6:30-44; Yowano 6:1-14) 

10Miluwa va Yesu velukile vamulekele vyoshe vije vivalingile. Co waile amo navo 
wavatwalele kwavo lika ku nganda ivatumbwile Mbetesainda.  

11Omo mbunga vazivile evi, co vamukavele. Wavatambwile nakuvambulwila vya 
Vumwene vwa Njambi nakukangwisa vaje vakele nakuvinja.  

12Omo kwapwile cingwezi, vandongisi vaje likumi na vavali vezile kuli ikeye 
vendekele ngwavo, “Shandola vimbunga evi ngeci vaye ku membo na ku mahya 
awa amuyehi vakaliwaneneko vyakulya vakevo vavenya noku kwakulala, omwo 
muno munapu mu mambo yangoco.” 

13Oloni Yesu wendekele kuli vakevo ngwendi, “Yeni vene vaaneni vyakulya ngeci 
valye.” Co vamukumbulwile ngwavo, “Kutwesi na vyakulya vyeka kuvanga 
mikasha ya makende itanu na visi vavali. Kuma yove ushaka tuye nakulanda 
vyakulya vya mbunga yoshe eyi ndi?” 

14(Kwakele vanalume vakupwa 5, 000 kuje. ) Yesu wendekele kuli vandongisi 
vendi ngwendi, “Lekeni vanu vatumbame asi mu vimunga mu munga na munga 
mukale vanalume makumi atanu.” 

15Omo vandongisi valingile ngacije,  

16Yesu watambwile ije mikasha ya makende itanu na visi vavali, wakengele 
mwilu, co wakandelelele kuli Njambi, co wavipazwile, wavyanene kuli vandongisi 
vendi ngeci vavipangezelele vimbunga vya vanu.  

17Voshe valile, vakutile, co vandongisi vakungulwile vimbazuvwila vije 
vyasaleleo vashulisile mitonga likumi na ivali.  

Petulu atava ngeci Yesu ikeye Kilistu Wakuvwavesa 
(Mateo 16:13-19; Mako 8:27-29) 

18Litangwa limo omo Yesu wakele nakulombela kwendi lika, vandongisi vendi 
vezile kuli ikeye. Co wavehwile ngwendi, “Vanu valinakunjitumbula ngwavo 
yange iya?” 

19 Vamukumbulwile ngwavo, “Vamo valinakwendeka ngwavo yove Yowano 
Muka-kumbwitika, veka lalo ngwavo yove Elinja, vakwavo lalo ngwavo yove umo 
wa vaka-kwimanena valaja uje nasanguka.” 

20 Co Yesu wavehwile ngwendi, “Yeni oni munjitumbula ngweni yange iya?” 
Petulu wamukumbulwile ngwendi, “Yove Wakuvwavesa wa Njambi.” 

Yesu endeka a tuyando twendi na a kutsa kwendi 
(Mateo 16:20-28; Mako 8:30–9:1) 

21Asinoni Yesu wavasin̄ikile ngwendi kesi valekeko munu umo cuma eci.  

22Co wendekele lalo kuli vakevo ngwendi, “Muna Munu napande kuyanda 
manene, co vakulunu vakamuvyana na vakulunu va vaka-kukombelela, na 
valongisi va majwi a Lishiko. Co vakamutwala ku kutsa, oloni munima ya 
matangwa atatu akasanguka.” 

23 Co wendekele kuli vakevo lalo ngwendi, “Nga munu ashaka kunjikava, napande 
kulivyana ikeye vavenya, ambate cilindakano cendi a litangwa na litangwa, co 
anjikavangeye.  

24 Omwo munu woshe ashaka kunyunga mwonyo wendi auzimbalesa, oloni 
munu uje azimbalesa mwonyo wendi omwo lizina lyange akauwana.  

25Omwo nga munu afuka kaye koshe, oloni azimbalesa mwonyo wendi nambe 
kumufungulula vika awanao? Mwa vushunga vene nacimo cai!  

26Nga munu anjizivila shwamwa na vilongesa vyange, co na Muna Munu lalo 
nendi akamuzivila shwamwa omo akaija mu vumpau vwendi na mu vumpau vwa 
Ishe na mu vumpau vwa tungelo vakujela.  

27Mwa vushunga njimileka ngwange, kuli vamo kuno, kuvakatsi kuvanga 
vanamono Vumwene vwa Njambi.” 

Kulimuka kwa Yesu 
(Mateo 17:1-8; Mako 9:2-8) 

28 Munima ya matangwa atanu na avali omo wendekele vyuma evi, Yesu waile 
amo na Petulu, na Yowano, na Yakomba ku munkinda nakulombela.  

29Simbu wakele nakulombela, cihanga cendi cemukile, co vuzalo vwendi 
vwatokele too ngwe ceke.  

30Vwasi-vwasi vanalume vavali vakele nakwendeka nendi. Vakevo vapwile 
Mosesa na Elinja,  

31vaje vasholokele mu vumpau vwa mwilu vakele nakwendeka na Yesu a ngila ije 
yakushulisilamo vwasi vutumbe vwa Njambi a kutsa kwendi mu Yelusalema.  

32Petulu na vaje vaakele navo vakele mu tulo, oloni omo vendukile vamwene 
vumpau vwa Yesu na vanalume vavali vaje vemanene navo. 

33Omo vaje vanalume vasezele Yesu, co Petulu wendekele kuli ikeye ngwendi, 
“Shukulu, mwamuvwa kuli yetu nga tukala kuno! Tutunga mambalanda atatu, 
limo lyove, limo lya Mosesa, limo lya Elinja.” (Kazivukile vije vyakele 
nakwendeka. ) 

34Simbu Petulu wakele nakwendeka, lishelwa lyezile nakuvafwika, co vandongisi 
vazivile lyova omo lishelwa lyavafwikile.  

35 Co lijwi lyatundile mu lishelwa lyendekele kuli vakevo ngwalyo, “Ou ikeye 
Munange injinaangula, mutolilileni! “ 

36Omo lijwi lyolokele, Yesu wakele endi lika. Co vandongisi volokele kuluu a 
vyuma vyoshe evi, co a simbu ije kuvalekeleko munu umo vyuma vije 
vivamwene.  

Yesu akangwisa mukwenje uje wakele na munzinzime wakujwala 
(Mateo 17:14-18; Mako 9:14-27) 

37Alikaki Yesu na vandongisi vendi vatatu vashelumukile ku munkinda, mbunga 
yakama valiwanene na Yesu.  

38Munalume umo watundile aje a mbunga watambekele ngwendi, “Mulongisi! 
Njikulambelela, Kenga munange, munange umolika!  

39Omo munzinzime wakujwala umuwana, co atambeka nakushinya, co 
atutumuna lifulu ku kanwa, umuvetwesa manene, co kuumwecela vwasi.  

40Njalambelelele vandongisi vove ngwange vamutundiseye, oloni kuvasele.” 

41Co Yesu wakumbulwile ngwendi, “Yeni vaka-kujeneka kukulaela na vanu vaka-
vuvi! Visimbu vingaijo njikakala neni? Visimbu vingaijo njinapande kuyanda 
omwo yeni?” Asinoni wendekele kuli uje munalume ngwendi, “Nena kuno 
munove.” 

42Omo mukwenje wakele nakwija, co munzinzime wakujwala wamuwisilile asi 
nakumushinyisa manene. Co Yesu washikile uje munzinzime wakujwala, uje 
mukwenje wakangukile, co wamwanene kuli ishe.  

43Co vanu voshe valikomokelele a nzili yakama ya Njambi.  

Yesu endeka lalo a kutsa kwendi 
(Mateo 17:22-23; Mako 9:30-32) 

Vanu vacikele nakulikomokela a vyuma vyoshe vije vyalingile Yesu, omo 
wendekele kuli vandongisi vendi ngwendi,  

44 “Kesi mwivale evi vinjimileka! Muna Munu ololo vamwana ku nzili ya vanu.” 

45Oloni vandongisi kuvazivukile mucalumbunukilile cuma eci. Vavashwekeleleco 
ngeci kesi vacizivuke, co vazivile lyova lyakumwihula cuma eci.  

Uje napu wakama kutuvakana 
(Mateo 18:1-5; Mako 9:33-37) 

46 Kwakatukile vimata akati ka vandongisi ngeci iyajo wakama akati kavo.  

47Yesu wazivukile viyongola vya mu vimbunge vyavo, ngecivene, wasanene 
mwanike wamundondo, wamwimikile ku mati yendi,  

48 co wendekele kuli vakevo ngwendi, “Woshe atambula mwanike ou mu lizina 
lyange, co natambula yange vene, woshe uje anjitambula, natambula lalo uje 
wanjitumine. Omwo woshe uje napu wamundondo akati keni muvavoshe, ikeye 
napu wakama.” 

Woshe uje kamilwisa ikeye ali amo neni 
(Mako 9:38-40) 

49Yowano wendekele ngwendi, “Shukulu, twamwene munalume umo wakele 
nakutundisa minzinzime yakujwala mu lizina lyove, co twamulekele ngeci alikele, 
omwo ikeye kesi wa mu munga yetu embwe.” 

50Yesu wamulekele nakuleka lalo vandongisi vakwavo ngwendi, “Kesi mweseke 
kumuvindika embwe, omwo woshe uje kamilwisa ikeye ali amo neni.” 

Yesu vamuvyana kumutambula mu limbo limo lya mu Samaliya * 

51Omo matangwa ashwenyele kuyehi ngeci Yesu vamutwale mwilu, 
watengulwile viyongola vyendi, co waile ku Yelusalema.  

52Watumine miluwa kulutwe lwendi, co vaile nakukovela mu limbo lya mu 
Samaliya ngeci vakamuvwaesele cimweja vyuma vyoshe.  

53Oloni vanu vakele kuje kuvamutambwile, omwo casholokele ngeci vungenzi 
vwendi vwapwile vwakuya ku Yelusalema.  

54 Omo vandongisi vendi Yakomba na Yowano vamwene evi, vendekele ngwavo, 
“Mwene, kuushaka ngeci tusane tuhya twa mwilu twije nakuvanyongesa ndi?” 

55Yesu watengulukililile kuli vakevo wavavindikile ngwendi, “Kumuzivuka 
Munzinzime uka uje umulinawo, omwo Muna Munu kezile nakunyongesa 
myonyo ya vanu, oloni wezile ngeci avovole.” 

56Asinoni Yesu na vandongisi vendi vaile ku limbo likwavo.  

Vaje vashaka kukavangeya Yesu 
(Mateo 8:18-22) 

57Omo vakele nakuya mu ngila, munalume umo wendekele kuli Yesu ngwendi, 
“Njikakukava kwoshe kuuya.” 

58Yesu wendekele kuli ikeye ngwendi, “Vimbanje vali na mena, co tuzila lalo vali 
na mashwa, oloni Muna Munu kesi naa akusatela mutwe wendi.” 

59Co Yesu wendekele kuli munalume mukwavo ngwendi, “Njikave.” Oloni uje 
munalume wendekele ngwendi, “Shukulu, akulivanga njitave njiiluke njikatsinde 
tai tate.” 

60Yesu wamukumbulwile ngwendi, “Seza vatsi valitsinde vakevo vavenya. Yove 
ya nakwambulula vya Vumwene vwa Njambi.” 

61 Munalume mukwavo wendekele ngwendi, “Njikakukava Shukulu, oloni 
akulivanga njitave njiye njikasaleseo tai vavushoko vwange.” 

62Yesu wendeklele kuli ikeye ngwendi, “Naumo wai uje nashangumuka kulima na 
vingombe, co akenga-kenga kunima apwa wa seo mu Vumwene vwa Njambi.” 

Luka 10 

Yesu atuma vanu makumi atanu na avali na vanu vavali 

1 Munima ya vyuma evi Mwene waangwile lalo vanalume veka makumi atanu na 
avali na vanu vavali nakuvatuma vavali vavali kulutwe lwendi, ku vinganda 
vyoshe na ku mitambela yoshe kuje kwashakele kuya ikeye vavenya.  

2Wendekele kuli vakevo ngwendi, “Vimbuto vinatumu, oloni vaka-kuviteja 
vavandondo. Ngecivene, lombeleni kuli vavenya vimbuto ngeci atume vaka-
kuteja vimbuto vyendi.  

3 Yeni! Njimituma ngwe vana va vimanga akati ka tungunga.  

4 Kesi mwambate nkombe, nambe lipakumuna, nambe vin̄aku, kesi mwimane 
nakulikandelela na munu umo a ngila.  

5Mwoshe mu njuvo mumukakovela, akulivanga mukendeka ngweni, ‘Kwoloka 
kukale mu njuvo ino.’  

6Nga mu njuvo muje muli munu wazema kwoloka, co taveni kwoloka kweni 
kukale ali ikeye, oloni nga waimo, co kwoloka kweni kwiluke kuli yeni vavenya.  

7 Kaleni mu njuvo ije vene, lyeni nakunwa vyoshe vije vivakamyana, omwo muka-
kupanga napande kutambula fweto yendi. Kesi mukendangane kutunda ku njuvo 
imo kuya ku njuvo ikwavo embwe.  

8Mu nganda mwoshe mumukakovela nga vamitambula, lyeni vije vivakamyana,  

9kangwiseni vaje vaka-kuvinja valimo, endekeni kuli vanu vaje valimo ngweni, 
‘Vumwene vwa Njambi vunaija kuyehi neni.’  

10 Oloni mu nganda mwoshe mumukakovela nga kuvakamitambula, yeni mu 
vitapalo nakwendeka ngweni, 

11’ Likungu lya nganda yeni lije lili ku myanja yetu tuli nakumitotomwenalyo. 
Oloni anukeni ngweni Vumwene vwa Njambi vunaija kuyehi neni! ‘ 

12 Mwa vushunga njimileka ngwange, a Litangwa Lyakusompa Njambi akamwesa 
vaka-Sondoma mema ku mbunge kutuvakana nganda ije!  

Vinganda vya vaka-kujeneka kukulaela 
(Mateo 11:20-24) 

13 ”Ngongo yove Kolazine! Ngongo yove Mbetesainda! Omwo vizivukiso evi 
vanalingi kuli yeni, nga vavilingilile mu Tile na mu Sindone, nga vanu vamwo 
vatumbamene laja asi nakuzala vikeleya nakulikwita lito kumwesa ngeci 
vanatenguluka ku vivi vyavo!  

14Njambi akatetela manene vanu va ku Tile na Sindone a Litangwa Lyakusompa 
kutuvakana yeni!  

15Nove lalo Kapenauma! Washakele kulijundwila yove vavenya mwilu ndi? 
Ukashelumuka ku vukalo vwa vatsi! “ 

16 Yesu wendekele kuli vandongisi vendi ngwendi, “Woshe uje amitolilila, atolilila 
yange, woshe uje amivyana avyana yange, co woshe uje anjivyana, avyana uje 
wanjitumine.” 

Kwiluka kwa miluwa makumi atanu na avali na vavali 

17Co vaje vanalume makumi atanu na avali na vanu vavali velukile lalo nakujolela 
kwakama. Vendekele ngwavo, “Mwene, nameme minzinzime yakujwala 
yatwononokele omwo twaishikile mu lizina lyove! “ 

18Yesu wavakumbulwile ngwendi, “Njamwene Satana awa kutunda mwilu ngwe 
muhyato. 

19 Tolilileni! Njamyana moko ngeci mukalyatangele manyoka na manyewe, 
nakuhyana nzili yoshe ya Citozi, co nacimo cai cikamivulumuna.  

20Kesi mujolele omwo minzinzime yakujwala imyononoka embwe, oloni joleleni 
omwo mazina eni vanawasoneka mwilu.” 

Yesu ajolela 
(Mateo 11:25-27; 13:16-17) 

21A simbu ije vene Yesu washulile nakujolela kwa Munzinzime Wakujela, co 
wendekele ngwendi, “Njikukandelela yove Tate, Mwene wa lilu na ano asi! Omwo 
vyuma evi wavishwekele kuli vaka-mana na kuli vaka-kulilongesa, co 
unavisholola kuli vaka-kujeneka mana. Mukemwo vene Tate, mucavwaela ku 
mesho ove.  

22 ”Vyuma vyoshe Tate nanjanavyo. Co lalo naumo wai azivuka Mwana kuvanga 
Ishe, co lalo naumo wai azivuka Ishe kuvanga Mwana, na vaje voshe vaashaka 
Mwana kuvasholwelaye.” 

23Asinoni Yesu watengulukilile kuli vandongisi vendi, wendekele kuli vakevo mu 
vushweke ngwendi, “Mwavezika manene omwo mesho eni anamono vije 
vimulinakumona!  

24Mwa vushunga njimileka ngwange vaka-kwimanena vavangi na vimyene 
vavangi vashakele manene kumona vyuma vije vimulinakumona, oloni 
kuvavimwene, nambe kuziva vije vimulinakuziva, oloni kuvavizivile.” 

Cisimo ca muka-Samaliya wamuvwa 

25 Mulongisi wa majwi a Lishiko wezile nakweseka Yesu wehwile ngwendi, 
“Mulongisi, vika njinapande kulinga ngeci njitambule mwonyo wa myaka yoshe?” 

26Yesu wamukumbulwile ngwendi, “Visoneka vinendeka vati? Ukavinungulula 
vati?” 

27 Co uje munalume wakumbulwile ngwendi, “Zema Shukulu Kalunga Njambi 
yove na mbunge yove yoshe, na mwonyo wove woshe, na nzili yove yoshe, na 
mana ove oshe, co zema mukweni ngwe muwalizema yove vavenya.” 

28 Yesu wakumbulwile ngwendi, “Unendeka mwamuvwa, linga ngeci, co 
ukayoya.” 

29Oloni uje mulongisi wa majwi a Lishiko washakele kulisambesa, wendekele kuli 
Yesu ngwendi, “Mukwetu iya?” 

30Yesu wakumbulwile ngwendi, “Kwakele munu umo watundile ku Yesusalema 
waile ku Yeliko, co waliwanene na mapwepwe, vamulwisile, vamushulwile 
vuzalo vwendi, nakumupupanga nakumuseza ashaka kutsa.  

31Co muka-kukombelela wezile mu ngila ije, oloni omo wamwene uje munalume 
wamwongolokele.  

32Mu cifwa cimo lalo kaLevi wetile mu ngila ije vene, washwenyeleko nakukenga 
uje munalume, co wongolokelele ku mutambela ukwavo. 

33 Oloni umo kaSamaliya wendele mu ngila ije wetele aje akele uje munalume, 
omo wamumwene, wamuzivilile mema ku mbunge.  

34Washwenyele kuli ikeye, wetilile mazi na vinyu a vimbandu vyendi, 
wamuzengeleo vinanga, co wamwakele a cimulu cendi wamutwalele ku njuvo ya 
vangenzi, wamunyungilileko.  

35Alikaki wanonele vimbongo vivali vya siliva, wavyanene kuli vavenya njuvo, co 
wamulekele ngwendi, ‘Munyunge, vyoshe vije umbila ali ikeye, omo njikeluka 
njikakufweta.’” 

36Yesu wamanesele ngwendi, “Mu viyongola vyove iya oni akati ka vaje vanu 
vatatu walingile ngwe mundambo wa uje munu ivalwisile mapwepwe?” 

37Co mulongisi wa majwi a Lishiko wakumbulwile ngwendi, “Uje wamuzivilile 
mema ku mbunge.” Yesu wakumbulwile ngwendi, “Nove lalo ya ukalinge 
ngacije.” 

Yesu asikamesa Maliya na Mata 

38 Omo Yesu na vandongisi vendi vaile mu ngila yavo, co wetele ku limbo limo 
kwakele munakazi umo lizina lyendi Mata uje wamutambwile mwamuvwa mu 
njuvo yendi.  

39Mata wakele na ndokazi yendi lizina lyendi Maliya uje watumbamene ku 
myanja ya Mwene nakutolilila kulongesa kwendi.  

40Mata wakele na cishota-mbunge ca vipangi vyavingi, co wezile kuli Yesu 
wendekele ngwendi, “Mwene, kuwashotele mbunge omo ndokazi yange 
nanjisezela vipangi ange lika ndi? Muleke aije akunjikwaseko! “ 

41Mwene wamukumbulwile ngwendi, “Mata, Mata! Ulinakuliyandesa a vipangi 
vyavingi, 

42oloni kuli cuma cimo ciwunapande kulinga. Maliya naangula cuma cacivwa cije 
naumo wai lalo akamutambulaco.” 

Luka 11 

Yesu alongesa a kulombela 
(Mateo 6:9-13; 7:7-11) 

1Litangwa limo Yesu wakele nakulombela ku mutambela umo. Co omo 
wamanesele umo wa vandongisi vendi wendekele kuli ikeye ngwendi, “Mwene, 
tulongese kulombela, ngwe omo Yowano walongesele vandongisi vendi.” 

2Yesu wendekele kuli vakevo ngwendi, “Omo mulombela endekeni ngweni, 
‘Tatetu, valemese lizina lyove, vumwene vwove vwije.  

3Twane kulya kwa a litangwa na litangwa.  

4Tusambese ku vivi vyetu, ngwe yetu lalo mutukasambesa vaka-kutuvulumwina. 
Kesi ututwamenene ku vyeseko.’” 

5Yesu wendekele kuli vandongisi vendi ngwendi, “Iya akati keni ali na musamba 
wendi, co aya ku njuvo yendi akati ka vutsiki nakumuleka ngwendi, ‘Musamba, 
njilombako mikasha itatu ya makende.  

6Musamba wange ali a vungenzi naija ku njuvo yange, oloni nevi njimujumbula 
vyai! ‘ 

7Co nga uje musamba wove ali mu njuvo akukumbulula ngwendi, ‘Kesi unjipese! 
Njashoko laja lipito, vana vange nange tunalala laja. Kunjasa kwinduka njikwane 
cuma cimo.’  

8Njimileka ngwange, nameme nga kenduka nakukwana makende omwo wapwa 
musamba wove, oloni akenduka nakukwana vyoshe ushaka omwo kuwesi na 
shwamwa yakulomba kushwakumo.  

9 Ngecivene, njimileka ngwange, lombeni, co mukatambula, seteleni, co 
mukawana, toteni, co vakamishokolwela.  

10Omwo woshe alomba atambula, co woshe asetela awana, co woshe atota 
vakamushokolwela.  

11Cisemi mukajo akati keni nga munendi amulomba isi, co ikeye amwana 
linyoka?  

12Nambe nga munendi amulomba livunda, co ikeye amwana linyewe?  

13Inonwa yeni vaka-vuvi muzivuka kwana vyuma vyavivwa kuli vana veni, kuma 
Ishweni wa mwilu kakatuvakana manene kwana Munzinzime Wakujela kuli vaje 
vamulomba ndi?” 

Yesu na Mbelezembulu mwene ya minzinzime yakujwala 
(Mateo 12:22-30; Mako 3:20-27) 

14Yesu wakele nakutundisa munzinzime wakujwala mu munu uje kasele 
kwendeka, omo uje munzinzime wakujwala watundile, co uje munalume 
washangumukile kwendeka. Co mbunga valikomokelele,  

15 oloni vamo vendekele ngwavo, “Mbelezembulu mwene ya minzinzime 
yakujwala ikeye alinakumwana nzili yakuvatundisa.” 

16 Vamo vamwesekele, vamulombele ngeci alinge cizivukiso cije cisholola ngeci 
kuma Njambi namutava.  

17Oloni Yesu wazivukile viyongola vyavo, co wendekele kuli vakevo ngwendi, 
“Vumwene vwoshe vuje vulyangunuka mu vimunga nakulilwisa akati kavwo 
vukanyonga, naanga yoshe ije ilyangunuka akati kayo ikanyonga.  

18Ngecivene, nga vumwene vwa Satana vulyangunuka mu vimunga nakulilwisa, 
co vwasa kwishwala vatijo? Yeni mwendeka ngweni yange njikatundisa 
minzinzime yakujwala omwo Mbelezembulu ikeye akanjana nzili yakulinga 
ngacije.  

19Co nga yange njikatundisa minzinzime yakujwala na nzili ya Mbelezembulu, co 
iyajo alinakwana vanu veni nzili yakutundisa minzinzime yakujwala? Vanu veni 
vanapu vakaleo vakumihisa!  

20Embwe, eyi inapu nzili ya Njambi injikatundisa nayo minzinzime yakujwala, 
muzivuke ngeci Vumwene vwa Njambi vunete kuli yeni vene.  

21 “Omo munalume wa nzili uje nalivwaesela cimweja vitwa vyendi anyunga 
njuvo yendi, co vufuko vwendi vwoshe vukala mwamuvwa.  

22Oloni omo munalume weka namutuvakana nzili amulwisa nakumufungulula, co 
ambata vitwa vyoshe vya uje vavenya njuvo vije vyakulaelele, co akapangezela 
vyoshe vije vyanapukwile.  

23 ”Woshe uje kesi amo nange, mwa vushunga ikeye muka-n̄ole yange, woshe uje 
kakungulula amo nange, mwa vushunga vene ikeye ashandola.  

Kwiluka kwa munzinzime wakujwala 
(Mateo 12:43-45) 

24 “Omo munzinzime wakujwala utunda muli munu, co wita ku lifuti kukwesi 
mema nakukengezekako mutambela wakuhwimina. Nga kuwasa kuwanako 
mwela kuje, asinoni ulyendekesa ukewo vavenya ngwawo, ‘Njiiluka ku njuvo 
yange kuje kunjatundile.’  

25Co omo uneluka uwana muje mu njuvo mwakukomba munajele.  

26Uya nakushakelamo minzinzime yeka itanu na ivali yakujwala manene 
kutuvakana ukewo ikovelamo nakutumbamamo. Co kuviya kwa munu uje 
kwakukotokela kukatuvakana kwakulivanga.” 

Kuvwaelela kwa vushunga 

27Omo Yesu wendekele evi, munakazi umo wa mu mbunga watambekele 
nakwendeka ngwendi, “Navezika munakazi uje wakukitile nakukulela! “ 

28Oloni Yesu wamukumbulwile ngwendi, “Oloni vanavezika vaje vaziva lijwi lya 
Njambi nakulyononoka! “ 

Cihula ca cizivukiso 
(Mateo 12:38-42) 

29 Mbunga ya vanu vazengelekele Yesu, co wakele nakwendeka ngwendi, “Vanu 
vavavi va matangwa ano vashaka lika cizivukiso, oloni cizivukiso nacimo cai 
vakamona kuvanga lika cizivukiso ca Yona.  

30 Omwo Yona muka-kwimanena wapwile cizivukiso kuli vaka-Nenevayi, 
mukemwo lalo Muna Munu akapwa cizivukiso ku vanu va matangwa ano.  

31 A Litangwa Lyakusompa Vamwene wa ku Shemba akakatuka nakuhisa vanu 
ava valinakuyoya lelo, omwo ikeye watundile ku lifuti lyendi waile kuli Solomoni 
mukukatolilila vilongesa vyendi vya mana. Co njimileka ngwange, kuli cuma cimo 
kuno cakama cinatuvakana Solomoni.  

32 A Litangwa Lyakusompa vaka-Nenevayi vakakatuka nakumihisa, omwo vakevo 
vatengulukile ku vingila vyavo vyavivi omo vazivile kwambulula kwa Yona, co 
njimileka ngwange kuli cuma cimo kuno cakama cinatuvakana Yona!  

Ceke ca muvila 
(Mateo 5:15; 6:22-23) 

33 ”Naumo wai ashwameka ndeya, co a ishweka, nambe ayaka mwisi ya lyendeko, 
oloni ayaka a citumbikilo ca vindeya, ngeci vaje vakovela mu njuvo vamone ceke.  

34Mesho ove akewo anapu ngwe ndeya ya muvila wove. Nga mesho ove anapu 
amavwa, co na muvila wove ukakala na ceke, oloni nga mesho ove anapu 
akutsisivala, co muvila wove uli mu lisusulungu. 

35Ngecivene, zivuka ngwove ceke cili muli yove kesi cipwe lisusulungu.  

36Nga muvila wove woshe unashulu na ceke, co mutambela naumo wai uli mu 
lisusulungu, co woshe ukakala na ceke, ngwe omo ndeya itwa ceke ali yove.” 

Yesu anangula ngeci vanyanyame kuli vaFaliseo na kuli valongisi va majwi a 
Lishiko 

(Mateo 23:1-36; Mako 12:38-40) 

37Omo Yesu wamanesele kwendeka, kaFaliseo umo wamulanyele ngeci akalye 
amo nendi, co Yesu wakovelele mu njuvo nakutumbama kukulya.  

38Co kaFaliseo walikomokelele omo wamwene Yesu kajwelele simbu kanda alye.  

39Co Mwene wendekele kuli ikeye ngwendi, “Kenga, yeni vaFaliseo mukajelesa 
nganja na lilonga akamwa, oloni mukati munashulu na muuka na vuvi.  

40Eni vilema! Kuma kesi Njambi watangele vya anja ikeye lalo watangele vya 
mukati ndi?  

41Oloni aneni vili mu vinganja vyeni na mu malonga eni kuli tuutu, co vyuma 
vyoshe vikapwa vyakujela kuli yeni.  

42 ”Tuyando tweni, vaFaliseo! Yeni mukaana kuli Njambi camulikumi a vyuma 
mukatovesa vyakulya ngwe visapa-sapa amo akunika, na luku, na visapa-sapa 

vikwavo, oloni muzinda vushunga nakuvyana cizemo ceni kuli Njambi. Evi 
munapande kuvilinga kujeneka kulikela kulinga vije vikwavo.  

43 “Tuyando tweni, vaFaliseo! Omwo muzema kutumbama a vitumbamo 
vyavivwa mu masinangonge, co muzema vanu kumikandelela na kasingimiko mu 
mitambela yakulandesela. 

44Tuyando tweni! Omwo munalifu ngwe vimbumbo vyakujeneka cimweso aje 
vanu vendao kujeneka kuzivuka.” 

45Co umo wa valongisi va majwi a Lishiko wendekele kuli ikeye ngwendi, 
“Mulongisi, omo ulinakwendeka evi ulinakutushaula lalo yetu! “ 

46Yesu wakumbulwile ngwendi, “Tuyando tweni, yeni lalo valongisi va majwi a 
Lishiko! Omwo mukatwika vanu vitele vyakulema, oloni yeni vavenya sheni 
kujundulako na mulavo umo mukukwasa vaje vajundula vije vitele.  

47Tuyando tweni! Omwo mukavwaesa vimbumbo vya vaka-kwimanena, vaka-
kwimanena vaje vavatsiile vakukulwila veni.  

48Ngecivene, mwatavele vukaleo yeni vavenya vwa vije vivalingile vakukulwila 
veni, vatsiile vaka-kwimanena, co yeni munavatungila vimbumbo.  

49A cuma eci Mana a Njambi anendeka ngwawo, ‘Njikavatumina vaka-kwimanena 
na miluwa, vakatsiya vamo vavo, co vamo vakavayandesa.’  

50Ngecivene, vanu va simbu ino vakavanyanyamesa, a kutsa kuvatsiile vaka-
kwimanena voshe tunde akutanga kwa kaye,  

51 tunde akutsiya Avele nakweta akutsiya Zakaliya uje vatsiilile mukati ka mutula 
na Mwela Wakujela. Eyo, njimileka ngwange, vanu va simbu ino 
vakavanyanyamesa voshe!  

52 “Tuyando tweni, valongisi va majwi a Lishiko! Munanyungu sapi 
yakushokolwesa ku cikolo ca mana, oloni yeni vavenya kumwesi kukovelamo, 
nambe vaje veseka kukovelamo kumwesi kuvatavesa! “ 

53Omo Yesu watundile ku mutambela uje, valongisi va majwi a Lishiko na 
vaFaliseo vashangumukile kumulwisa manene nakumwihula vyuma vyavingi,  

54vesekele kumutela vinganjo ngeci vamone nga endeka mwamuvi ngeci 
vamukwateleo.  

Luka 12 

Kunangula a civembulu 
(Mateo 10:26-27) 

1 Vanu vavangi-vangi vakungulukilile amo, co valilyatangelele, Yesu wendekele 
akulivanga kuli vandongisi vendi ngwendi, “Nyanyameni ku musima wa 
vaFaliseo, njilumbununa a civembulu cavo.  



1838 

©The Bible Society of Zambia, 2006. 

 

2 Kukwesi cuma cakufwika civakonwa kufukula nambe cuma cakwendekela mu 
vushweke kuvanga cikajomboloke.  

3Ngecivene, cuma coshe munendeka mu vushweke vakaciziva mu mbunga, co 
vyoshe vije munayeveta mu vushweke mu mulili wakushoka vakavitambeka mu 
lifuti mwoshe.  

Uje itunapande kukomoka 
(Mateo 10:28-31) 

4 “Njimileka vasamba vange ngwange, kesi muzivile lyova vaje vatsiya muvila, 
oloni kutundao nacimo vasa kulinga cai.  

5Njimileka uje imunapande kukomoka. Komokeni Njambi, uje omo namenesa 
kutsiya, co ali na moko yakumumbila mu Mbulu ya tuhya. Eyo, njimileka 
ngwange, ou ikeye imunapande kukomoka!  

6 “Kuma tunzilili vatanu kuvesi kuvalandesa tumbongo tuvali ndi? Oloni naumo 
wai ivanevala kuli Njambi.  

7Ishweni azivuka vin̄ambu vyoshe vya ku mitwe yeni. Ngecivene, kesi muzive 
lyova, omwo seo yeni inatuvakana seo ya tunzilili vavangi!  

Kutava Yesu nambe kumuvyana ku mesho a vanu 
(Mateo 10:32-33; 12:32; 10:19-20) 

8 “Njimileka ngwange woshe akanjitava ku mesho a vanu, na Muna Munu lalo 
akamutava ku mesho a tungelo twa Njambi.  

9Oloni woshe akanjivyana ku mesho a vanu, na Muna Munu lalo akamuvyana ku 
mesho a tungelo twa Njambi.  

10 ”Woshe uje endeka lijwi limo lyakushaula Muna Munu vakamusambesa, oloni 
uje endeka majwi amavi akushaula Munzinzime Wakujela kuvakamusambesa.  

11 ”Omo vakamitwala nakumisompa mu masinangonge avo nambe ku mesho a 
vanguvulu, nambe kuli vaka-kushwana, kesi mushote vimbunge vyeni ngweni 
tukalyamena vati nambe vatijo tukendeka.  

12Omwo Munzinzime Wakujela akaminangula mumunapande kwendeka a simbu 
ije vene.” 

Cisimo ca muka-kufuka wakweva 

13Munalume umo wa mu mbunga wendekele kuli Yesu ngwendi, “Mulongisi, leka 
ndolome yange atave ngeci tulipangele vufuko vwatusezelele tate.” 

14Yesu wamukumbulwile ngwendi, “Musamba wange, iyajo nanjipwisa muka-
kusompa nambe muka-kumipangela vufuko akati keni?” 

15Co wendekele navo voshe ngwendi, “Nyanyameni nakulinyunga ku cipululu 
coshe, omwo kuyoya kwa munu kukwakundamene ku vyuma vyali navyo, nambe 
afuke vati.” 

16Ngecivene, Yesu wavatelelele cisimo eci ngwendi, “Kwakele munalume umo 
wakufuka wakele na lihya lyendi muje mwenine vimbuto vyavingi.  

17Co wayongwele mu mbunge yendi ngwendi, ‘Kunjesi noku kwakutulikila 
vimbuto vyange vyoshe. Vati njilinga? ‘ 

18Co wendekele ngwendi, ‘Njikalinga ngeci, njikapapulula vishete vyange, co 
njikatunga vyakama, ngeci njikalongemo vimbuto vyange vyoshe na vufuko 
vwange.  

19Cooni njikendeka ngwange, njinavezika! Njili na vyuma vyavingi vije vinjetesa 
ku myaka ya kulutwe. Njinapande kuhwima nakulya nakunwa nakujolela! ‘ 

20Oloni Njambi wendekele kuli ikeye ngwendi, ‘Ove cilema! Vutsiki vuno vene 
vakatambula mwonyo wove, co vyoshe evi unalitulikila yove vavenya vikapwa 
vyeya? ‘ “ 

21Co Yesu wamanesele ngwendi, “Mukemwo muvanafu vaje vanalilundikila 
vufuko vakevo vavenya, oloni kuvafukile ku mesho a Njambi.” 

Kulaeleni kuli Njambi 
(Mateo 6:25-34) 

22Asinoni Yesu wendekele kuli vandongisi vendi ngwendi, “Njimileka ngwange, 
kesi mulishoshomwene akuyoya kweni, ngweni tukalya vika, nambe vya mivila 
yeni ngweni, tukazala vika.  

23Omwo myonyo yeni ili na seo kutuvakana vyakulya, co mivila yeni lalo ili na 
seo kutuvakana vyakuzala.  

24Kengeni makololo, kuvesi kukuva nameme kuteja, kuvesi na milili yakutulikila 
nambe vishete, oloni Njambi alinakuvalisa! Yeni muli na seo yakama kutuvakana 
tuzila!  

25Iyajo akati keni nga alishoshomwena, co ase kuwezelela ku matangwa a ku 
mwonyo wendi?  

26Nga kumwasa nameme kulinga cuma cimo cacindondo, omwo vika 
mulishoshomwena a vyuma vyeka?  

27 Kengeni vishani vije vyakala mu shwata, vikevyo kuvyesi kupanga nambe 
kulipangela vuzalo vikevyo vavenya. Oloni njimileka ngwange, nameme Mwene 
Solomoni na vufuko vwendi vwoshe kazalele vuzalo vwavuvwa ngwe vwa 
vishani evi.  

28Oloni nga Njambi azika mwila wa mu shwata uje ukalako lelo lika, oloni imene 
waiko, vaumbila mu liko nakuwenyeka, co kuma kasa kumizika ndi? Yeni vaka-
kukulaela kwakundondo!  

29 “Ngecivene, kesi mulishoshomwene ngweni, ‘Tukalya vika? ‘ Nambe ‘Tukanwa 
vika’ ? 

30(Omwo vaka-kujeneka kukulaela va ano a kaye simbu yoshe vakashakezeka 
vyuma vyoshe evi. ) Omwo Ishweni wa mwilu azivuka ngwendi mushaka vyuma 
vyoshe evi.  

31Oloni akulivanga shakezekeni Vumwene vwendi, co vyoshe evi 
akamiwezelelavyo.  

Vufuko vwa mwilu 
(Mateo 6:19-21) 

32 “Kesi muzive lyova, yeni mbunga yaindondo, omwo Ishweni navwaelela 
kumyana Vumwene.  

33Landeseni vyoshe mulinavyo, co aneni vimbongo kuli vaka-kuutwa. Litongeleni 
vinkombe vije kuvyesi kutuvika, co litulikileni vufuko mwilu, kuje kuvwasa 
kutepuluka, omwo mwizi kasa kukovelamo, nambe tunembulu kuvasa kuvuviisa.  

34Omwo mbunge yove simbu yoshe yakala kuje kuvwakala vufuko vwove.  

Vangamba vaka-kukengelela 

35 ”Livwaeseleni cimweja ku vyoshe vije vikaija, lizitikeni miva mu vimbunda 
vyeni, vindeya vyeni vishukume,  

36 ngwe vangamba vakengelela shukulu yavo eluke ku ciwano ca vulo. Omo aija 
nakutota ku cikolo, co vazambula nakumushokolwelako.  

37Vanavezika vangamba vaje omo shukulu yavo aija avawana kuvesi mu tulo 
valinakumukengelela! Mwa vushunga njimileka ngwange, ikeye akalizitika 
mwiva mu mbunda, akavaleka ngeci vatumbame, co akavana vyakulya.  

38Vavezika vangamba vaje nga Shukulu yavo aija avawana vanalivwaesela 
cimweja nameme aija akati ka vutsiki nambe akakotokela!  

39 Zivukeni ngweni nga vavenya njuvo wazivukile simbu ika mwizi aija, nga 
katavele njuvo yendi vaipukule. 

40Neni lalo livwaeseleni cimweja, omwo Muna Munu akaija a simbu 
kumuzivuka.” 

Ngamba wa kulongwa nou wakujeneka kulongwa 
(Mateo 24:45-51) 

41Petulu wendekele kuli Yesu ngwendi, “Mwene, eci cisimo unacitela yetu lika 
indi na vanu voshe?” 

42Co Mwene wamukumbulwile ngwendi, “Iya napu ngamba wa kulongwa 
nakunyanyama? Ikeye uje shukulu yendi namusezela kunyunga njuvo yendi, 
nakwana vyakulya kuli vakwavo vangamba a simbu yaivwa.  

43Navezika ngamba uje omo shukulu yendi akaija, co akumuwana alinakulinga 
ngeci.  

44Mwa vushunga njimileka ngwange, shukulu yendi akamwana moko 
yakumunyungila vyuma vyendi vyoshe.  

45Oloni nga ikeye napu ngamba wamuvi endeka mu mbunge yendi ngwendi 
shukulu kaija vwasi, co ashangumuka kupupanga vakwavo vangamba va 
vanalume na ava va vanakazi, co alya nakunwa nakupenda,  

46asinoni shukulu yendi akaija litangwa limo a simbu ije kayongwele ngwendi 
ikeyo yakeluka. Co shukulu yendi akamumbila anja, co akaya ku cihiso amo na 
vaka-kujeneka kukulaela.  

47 “Ngamba uje azivuka vyashaka shukulu yendi ngeci avilinge, oloni 
kalivwaesela nakuvilinga, vakamunyanyamesa nakumupupa makote amangi.  

48Oloni ngamba uje kazivuka vyashaka shukulu yendi, co alinga vije 
kuvyamupandele vakamupupa makote amandondo. Woshe uje ivanaana vyavingi 
kuli ikeye lalo vakatonda vyavingi, co kuli uje ivanasezela vyavingi ikeye lalo 
vakamwihula vyavingi.  

Yesu ikeye muka-kwangununa 
(Mateo 10:34-36) 

49 “Njezile nakushwameka tuhya ano asi, njishaka nga tunashwama laja!  

50 Njinavandamena kumbwitika kuje kuvanapande kunjimbwitika, oloni 
njinalijujukila noo kumbwitika kuje kukahwa!  

51Yeni mwayongola ngweni njinaija nakunena kwoloka ano asi ndi? Embwe, kesi 
kwoloka, oloni njinanena kaangu.  

52Kutunda kulelo kutwala kulutwe naanga ya vanu vatanu va mu njuvo imolika 
vakalyangunuka, vatatu vakalwisa vavali, co vavali vakalwisa vaje vatatu.  

53 Visemi va vanalume vakalwisa vana vavo va vanalume, co vana va vanalume 
vakalwisa vaishavo, co visemi va vanakazi vakalwisa vana vavo va vanakazi, co 
vana va vanakazi vakalwisa vainavo, co vainamweno vakalwisa vainamwenwavo, 
co vainamwenwavo vakalwisa vainamweno.” 

Kuzivuka simbu 
(Mateo 16:2-3) 

54Yesu wendekele lalo kuli vanu ngwendi, “Omo mumona lishelwa lija mu 
kangombe ka yambi, ohovene mwendeka ngweni, ‘Nyonzi inyoka’ co inyoka 
vene.  

55Omo mumona lihunzi lya mu mbwela lihuwa, co mwendeka ngweni, ‘Kuli 
nakwija ntwima! ‘ Co ija vene.  

56Eni vaka-civembulu! Mukenga asi na lilu, co muzivuka vati kufwa litangwa lije, 
co omwo vika kumwasa kuzivuka muyinanungulukila simbu eyi?  

Kulisambesa na muka-n̄ole 
(Mateo 5:25-26) 

57 “Omwo vika kumwesi kuyongola yeni vavenya kulinga cuma ca vushunga?  

58Lisambese vwasi na mukan̄ole yove uje mumunalivulumwina omo muya mumo 
mu ngila, kutewa akakutwala kuli lyaako, co akakwana kuli lishwalale, ngeci 
akwake mu kamenga.  

59Mwa vushunga njikuleka ngwange, kuukatundumo kuvanga unafwete 
vimbongo kumanesa mulonga wove.” 

Luka 13 

Tengulukeni ku vivi vyeni kutewa mutsa 

1A simbu ije vanu vamo valekele Yesu vya vaNgalileya vaje vaatsiile Pilato omo 
vakele nakukombelela vin̄ombelo kuli Njambi.  

2Yesu wavakumbulwile ngwendi, “Omwo vaNgalileya vaje vavatsiile mu ngila ije 
vene, co yeni mwayongola ngweni vapwile vaka-vuvi kutuvakana vaNgalileya 
voshe vakwavo ndi?  

3Njimileka ngwange, embwe! Oloni kuvanga mutenguluke, nga ngoconi 
mukanyonga ngwe vakevo lalo.  

4Vati ali vaje vanu likumi na vatanu na vatatu mu Siloame vaje vatsile omo 
kaposhi kavawililile? Mwayongola ngweni vapwile vaka-vuvi kutuvakana vanu 
voshe vakwavo vaje vakele mu Yelusalema ndi?  

5Njimileka ngwange, embwe! Oloni kuvanga mutenguluke, nga ngoconi 
mukanyonga ngwe vakevo lalo.” 

Cisimo ca mukuyu wakujeneka kwima vushuka 

6Co Yesu wavatelelele cisimo eci ngwendi, “Munalume umo wakunine muti wa 
mukuyu mu citungu cendi ca mikolovozi ya vushuka vwa vinyu. Co waileko 
nakuvuya vushuka oloni kavuwaneneko.  

7Ngecivene, wendekele kuli ndimi yendi ngwendi, ‘Kenga, mu myaka itatu 
njinakele nakwijako nakusetelako vushuka oku ku mukuyu, co nakamo 
njinawanako kai. Ushinje! Omwo vikajo uviisila ngoco livu eli? ‘ 

8Oloni uje ndimi wamukumbulwile ngwendi, ‘Shukulu, acikengeleleniko mwaka 
umo lalo, njikaindako kuuzengeleka nakwakako vwilo. 

9Nga ukaima vushuka mungolosika, co mwamuvwa, oloni nga kuukaimi vushuka, 
asinoni ukaushinja.’” 

Yesu akangwisa munakazi wa cilema a Litangwa Lyakuhwima 

10Yesu wakele nakulongesa mu sinangonge a Litangwa Lyakuhwima.  

11Co kwakele munakazi umo wakele na munzinzime wakujwala uje 
wamuvinjisile myaka likumi na itanu na itatu, co ikeye wakulamene kasele 
kwoloka embwe.  

12Omo Yesu wamumwene, wamusanene nakwendeka kuli ikeye ngwendi, 
“Munakazi, unakanguka ku kuvinja kwove.” 

13Yesu wakambekele mavoko endi ali ikeye, co aje vene wolokele, co 
washangazalele Njambi.  

14 Co mukulunu wa mu sinangonge waluvalele omwo Yesu wakangwisile munu a 
Litangwa Lyakuhwima, co wendekele nakuleka vanu ngwendi, “Kuli matangwa 
atanu na limo aje tunapande kupanga vipangi, ngecivene, munapande kwija mu 
matangwa aje ngeci vamikangwise, kesi mukaije a Litangwa Lyakuhwima, 
embwe! “ 

15Oloni Mwene wamukumbulwile ngwendi, “Eni vaka-civembulu! Kuma munu 
kesi kuzitula ngombe yendi mu licakana nambe cimulu cendi nakumutwala ku 
mema a Litangwa Lyakuhwima ndi?  

16Munakazi ou ikeye mutekulwila wa Avilahama uje yakutile Satana myaka 
likumi na itanu na itatu, kuma kuvapandele kumuzitula a Litangwa Lyakuhwima 
ndi?” 

17Kukumbulula kwendi kwazivisile vitozi vendi voshe shwamwa, co vanu voshe 
vajolelelele a vyuma vyakukomokesa vije vyalingile.  

Cisimo ca mbuto ya musalata 
(Mateo 13:31-32; Mako 4:30-32) 

18Yesu wavehwile ngwendi, “Vumwene vwa Njambi tukavufwisa ngwe vika? 
Njivwesekesa na vika?  

19Vumwene vwa Njambi vunalifu ngwe munu anona kanona kamo ka mbuto ya 
musalata nakukakuna mu lihya lyendi. Co kakola kapwa muti wakama, co tuzila 
vaija vakutungila mashwa avo ku minango yawo.” 

Cisimo ca musima 
(Mateo 13:33) 

20Co lalo Yesu wavehwile ngwendi, “Vumwene vwa Njambi njivwesekesa na 
vika? 

21Vumwene vwa Njambi vunalifu ngwe musima uje wanonele munakazi 
nakuutsingasana na malita makumi awana a vunga vwa tiliku mu lilonga, noo 
mukasha woshe wafutunukile.” 

Cikolo cacindondo 
(Mateo 7:13-14, 21-23) 

22Yesu wetile mu vinganda na mu membo, co walongesele vanu oku ali mu 
vungenzi vwakuya ku Yelusalema.  

23Co umo wamwihwile ngwendi, “Shukulu, kuma vavandondo lika vakovoka 
ndi?” Yesu wavakumbulwile ngwendi,  

24 “Licikinineni mukovele mu cikolo cacindondo, omwo mwa vushunga vavangi 
vakashaka kukovelamo oloni kuvakasa.  

25Omwo vavenya njuvo akemana nakushoka lipito, cooni omo mukemana anja 
nakutota a lipito ngweni, ‘Shukulu, tushokolweleko! ‘ Co akamikumbulula 
ngwendi, ‘Kunjizivuka oku kumutunda.’  

26Co mukakumbulula ngweni, ‘Twalile nakunwa nove, co lalo walongesele mu 
nganda yetu! ‘ 

27Oloni akendeka lalo ngwendi, ‘Kunjizivuka oku kumutunda. Tundeni kuli 
yange, yeni voshe vaka-kulinga vyavivi.’  

28 Mukalila nakulingenjenga ku mayo omo mukamona Avilahama na Isake na 
Yakomba na vaka-kwimanena voshe mu Vumwene vwa Njambi, a simbu ije 
vamyumbila anja!  

29Vanu vakatunda mu ngangela na mu kangombe ka yambi, ku kunto na mu 
mbwela, vakatumbama ku ciwano mu Vumwene vwa Njambi.  

30 Oloni vaka-kulivanga vavangi vakapwa vaka-kukotokela, co vaka-kukotokela 
vavangi vakapwa vaka-kulivanga.” 

Cizemo ca Yesu a Yelusalema 
(Mateo 23:37-39) 

31A simbu ije vene kwezile vaFaliseo vamo kuli Yesu vendekele ngwavo, 
“Unapande kutunda kuno uye kweka, omwo Helonde ashaka kukutsiya.” 

32Yesu wavakumbulwile ngwendi, “Yeni mukamuleke owo mbanje ngweni, 
‘Njicili nakutundisa minzinzime yakujwala nakukangwisa vanu ku mishongo 
yavo ku litangwa lyalelo na imene, co a litangwa lyamucitatu asinoni 
njikamanesa vipangi vyange.’  

33Nameme ngoco njinapandele kwenda lelo nai mene na indele, omwo kesi 
mwamuvwa kuli muka-kwimanena kutsila kweka embwe kuvanga mu 
Yelusalema.  

34 “Yelusalema, Yelusalema! Yove ukatsii vaka-kwimanena nakwasha mamanya 
miluwa va Njambi vaje vaatumine kuli yove! Visimbu vyavingi njashakele 
kukungulula vanu vove nakuvavumbatela mu mavoko ange ngwe kasumbi 
akavutikiya vana vendi mu mambava, oloni yove kuwanjitavele!  

35 Ngecivene, Njuvo yove ya Shukulu Kalunga vakaiseza nakuyivala. Njikuleka 
ngwange, kuukanjimono lalo embwe, kuvanga noo simbu ikaija omo ukendeka 
ngwove, ‘Njambi amuvezikise ou aija mu lizina lya Mwene.’” 

Luka 14 

Yesu akangwisa muka-mushongo 

1Yesu wakovelele mu njuvo ya mukulunu umo wa vaFaliseo nakulya nendi a 
Litangwa Lyakuhwima, co vanu vamukengelele.  

2Co munalume umo wavinjile mushongo wakuzimba mendi na mavoko wezile 
kuli Yesu,  

3co Yesu wehwile valongisi va majwi a Lishiko na vaFaliseo ngwendi, “Lishiko 
lyetu litutavesa kukangwsia munu a Litangwa Lyakuhwima indi embwe?” 

4Oloni vakevo volokele kuluu kuvendekele cuma nacimo cai. Yesu wakwatele uje 
munu wamukangwisile, co uje munu waile.  

5 Asinoni Yesu wendekele kuli vakevo ngwendi, “Nga umo weni ali na munendi 
wa munalume nambe ngombe yendi awila mu lisima a Litangwa Lyakuhwima, 
kuma kasa kumutundisamo a Litangwa Lyakuhwima ndi?” 

6Oloni vakevo kuvasele kumukumbulula a cuma eci.  

Kulikeesa nakujumbula vangenzi 

7Yesu wamwene vangenzi vamo vakele nakulyangwila myela ya kasingimiko, co 
voshe wavatelelele cisimo eci ngwendi,  

8 ”Omo munu akulanya ku ciwano ca vushombolwa, kesi utumbame a citumbamo 
ca vulemu. Kutewa amo valanya weka nakutuvakana vulemu,  

9co uje namilanyele muvavoshe muvavali aija nakwendeka kuli yove ngwendi, 
‘Ana citumbamo kuli ou! ‘ Co ukaziva shwamwa akununguluka nakukatumbama 
a citumbamo cacindondo.  

10Oloni omo vakulanya, tumbama a citumbamo cacindondo, co uje nakulanya 
omo aija akukuleka ngwendi, ‘Ove musamba tumbama a citumbamo ca vulemu! ‘ 
Co ukawana kasingimiko ku mesho a vakweni voshe vaje vaunatumbama navo 
kukulya.  

11 Omwo woshe uje akalyaka ku vukama vakamukeesa, co woshe uje alikeesa 
vakamwaka ku vukama.” 

12Asinoni Yesu wendekele kuli uje wamulanyele ngwendi, “Nga uvwaesa kulya 
kwa mutanya nambe kulya kwa cingwezi, kesi ulanye vasamba vove nambe 
vandolome vove nambe vavushoko vwove nambe vandambo vove vaka-kufuka, 
omwo navo lalo vakakulanya, co mu ngila eyi vakakwilwisila vije viwalingile.  

13Oloni omo ulinga ciwano, lanyako vaka-kuutwa na vaka-kujenduka na vilema 
na tupuputwa,  

14co ukavezika, omwo vakevo kuvakasa kukwilwisila vije viwunavana. Njambi 
ikeye akakwilwisilavyo a litangwa livakasanguka vaka-vushunga ku vatsi.” 

Cisimo ca ciwano cakama 
(Mateo 22:1-10) 

15Omo munu umo wa vaje vakele ku mesa wazivile evi, wendekele kuli Yesu 
ngwendi, “Vanavezika vaje vakatumbama ku ciwano mu Vumwene vwa Njambi! “ 

16Co Yesu wamulekele ngwendi, “Kwakele munu umo wavwaesele ciwano 
cakama walanyele vanu vavangi.  

17Omo simbu ya ciwano yetele, watumine ngamba yendi kuli vaje vavalanyele 
ngwendi, ‘Ijeni, vyuma vyoshe vinavwaa laja! ‘ 

18Oloni voshe vashangumukile kuleulula. Wakulivanga walekele uje ngamba 
ngwendi, ‘Njinalanda lihya lyange, co njinapande kuyako njikalimone, njilomba 
ngwange unjisambese.’  

19Mukwavo lalo ngwendi, ‘Njinalanda vingombe likumi vakulima, co njiya 
njikaveseke, njilomba ngwange unjisambese.’ 

20Weka lalo ngwendi, ‘Njinambata munakazi, cooni a cuma eci kunjasa kuyako.’  

21Co uje ngamba waile wakalekele shukulu yendi vyuma vyoshe vije vivendekele. 
Co shukulu yendi waluvalele wendekele kuli ngamba yendi ngwendi, ‘Ya vwasi 
ku vitapalo na ku tuvingila twatundondo twakuya ku nganda ukalanye vaka-
kuutwa na vaka-kujendoka na tupuputwa na vilema.’  

22Co vwasi-vwasi uje ngamba wendekele ngwendi, ‘Shukulu cinalingiwa laja 
ngwe muwanjishikile, anga kunacisala mwela wakama.’  

23Co shukulu yendi wendekele kuli ikeye ngwendi, ‘Ya ku vitapalo vyakama na ku 
tuvingila twatundondo ukasindiye vanu vaije kuno ngeci njuvo yange yakushule.  

24Njimileka muvavoshe ngwange kukwesi umo kuli vaje vanalume vanjalanyele 
akalya vyakulya vyange! ‘ “ 

Vije vyapande ndongisi 
(Mateo 10:37-38) 

25Mbunga yakama vakele nakuya amo na Yesu, co watengulukile nakwendeka 
kuli vakevo ngwendi,  

26 ”Woshe uje aija kuli yange kasa kupwa ndongisi yange kuvanga anjizeme 
yange kutuvakana mwazema ishe na vaina, munakazi wendi na vana vendi, 
vandolome vendi na vandokazi vendi, nakuzema yange kutuvakana mwalizema 
ikeye vavenya lalo.  

27 Co woshe uje kambata cilindakano cendi nakunjikava kasa kupwa ndongisi 
yange embwe.  

28Nga umo weni ali na vutumbe vwakutunga kaposhi, co akulivanga atumbama 
nakulava vingai akafweta, nakumona ngeci ali na vimbongo vyakumanesa 
vipangi vyendi.  

29Nga kapwisilemo, co kakasa kumanesa kaposhi omo nendi laja luvula, co vaje 
vakamona vije vyalingiwa vakashangumuka kumujola, co vakendeka 

30ngwavo, ‘Ou munalume washangumukile kutunga oloni kamenesele vipangi 
vyendi! ‘ 

31Nga mwene aya na vanu vakupwa 10, 000 nakulwa nzita na mukwavo mwene 
uje aija na vanu vakupwa 20, 000, co napande kutumbama asi akulivanga 
ayongole nga ali na nzili yakulwa na uje mukwavo mwene.  

32Co nga ikeye kapwisilemo, napande kutuma lijwi nakuliwana na uje mukwavo 
mwene omo simbu acili kulyala ngeci alombe kwoloka.” 

33Yesu wamanesele kwendeka ngwendi, “Na kuli yeni voshe, ou kaseza vyuma 
vyoshe alinavyo kasa kupwa ndongisi yange.” 

Mwongwa wakushamuka 
(Mateo 5:13; Mako 9:50) 

34 “Mwongwa wapwa wauvwa, oloni nga ushamuka, co utovala vatijo?  

35Kucitava lalo kuwaka mu lihya, nambe kuulinga vwilo, oloni vaumbila kuti. Nga 
muli na matwi, ziveni! “ 

Luka 15 

Cisimo ca manga wakuzimbala 
(Mateo 18:12-14) 

1Litangwa limo omo vaka-kutambula lisimu na vaka-vuvi vezile kuli Yesu 
nakumutolilila,  

2vaFaliseo na valongisi va majwi a Lishiko vangungutile ngwavo, “Ou munalume 
akatambula vaka-vuvi nakulya navo.” 

3Ngecivene, Yesu wavatelelele cisimo eci ngwendi,  

4 “Nga umo akati keni ali na vimanga 100, co azimbalesao umo, vati alinga? Aseza 
vaje vimanga makumi atanu na awana na vimanga vatanu na vawana kuvulilo 
nakuya nakushakezeka uje nazimbala, noo namuwana.  

5Co omo namuwana, amwaka a vitsili vyendi nakujolela,  

6nakumutwala kwimbo. Co asana vasamba vendi na vandambo vendi amo 
avaleka ngwendi, ‘Njinavwaelela akuwana manga yange uje wazimbalele. 
Tujoleleni! ‘ 

7Njimileka ngwange, mu ngila eyi vene kukakala kujolela mwilu omo muka-vuvi 
umo atenguluka kutuvakana vaka-vushunga makumi atanu na awana na vatanu 
na vawana vaje kuvashaka kutenguluka.  

Cisimo ca mbongo yakuzimbala 

8 “Nga munakazi ali na vimbongo vya Siliva likumi, co azimbalesao imo, vati 
alinga? Ashwameka ndeya nakukomba mu njuvo yendi nakuyisetela kwoshe-
ikwoshe noo naiwana. 

9Omo naiwana, asana vasamba vendi na vandambo vendi amo avaleka ngwendi, 
‘Njinavwaelela akuwana mbongo yange njazimbalesele. Tujoleleni! ‘ 

10Mu ngila eyi vene, njimileka ngwange, tungelo va Njambi vakavwaelela ali 
muka-vuvi umo uje atenguluka.” 

Cisimo ca mwana wakuzimbala 

11Yesu wendekele lalo ngwendi, “Munu umo wakele na vana vendi vavali va 
vanalume. 

12Uje mwana washongo wendekele kuli ishe ngwendi, ‘Tate, njane mutambela wa 
vufuko vuje vukapwa vwange.’ Co wapangele vufuko vwendi akati ka vana vendi 
vavali.  

13Omo kwetile matangwa amandondo lika uje mwana washongo walandesele 
vufuko vwendi wakatukile waile na vimbongo. Waile ku lifuti lyakulyala, kuje 
wakashandwele vimbongo vyendi mukuyoya kwa vuuka.  

14Washandwele vyoshe vije vyakele navyo. Co kwezile njala ya lyangengela mu 
lifuti mwoshe muje, washangumukile kuyanda nakuutwa.  

15Co waile kuli mundambo umo wa mu lifuti lije nakupangako, co ikeye 
wamutumine ku lihya lyendi ngeci akalise vingulu.  

16Co washakele kulya nakukutisa lifu lyendi na vin̄wekwe vije vakele nakulya 
vingulu, oloni naumo wai wamwaneneko cuma cimo cakulya.  

17Omo waliyongwele, walyendekesele ngwendi, ‘Vangamba voshe va tate 
valinakulya nakukuta nakusezao, yange njilanduka ku njala!  

18Njikakatuka nakuya kuli tate, co njikendeka ngwange, tate, njinalingi vuvi ku 
mesho a Njambi na ku mesho ove.  

19Kunjapandele lalo unjitumbule nji munove, njipwise ngwe umo wa vangamba 
vove.’  

20Ngecivene, wakatukile welukile kuli ishe. “Oloni omo wakele kulyala na 
kwimbo, co ishe wamumwene wamuzivilile mema ku mbunge, co washatukile 
lumbisi wamuvumbatelele nakumutsemba.  

21Co uje mwana wendekele kuli ikeye ngwendi, ‘Tate, njinalingi vuvi ku mesho a 
Njambi na ku mesho ove, kunjapandele lalo unjitumbule nji munove.’  

22Oloni ishe wasanene vangamba vendi ngwendi, ‘Zambuleniko! Neneni cikoveyo 
cacivwa mumuzike. Co lalo muzikeni kanzeya ku mulavo wendi na vin̄aku ku 
mendi endi.  

23Co neneni lalo muna ngombe wakununa, co mutsiyeni ngeci tulye nakulisamba 
tulinge ciwano!  

24Omwo ou munange watsile, oloni ololo alinakuyoya, wazimbalele, oloni ololo 
tunamuwana! ‘ Co vashangumukile kulisamba nakulinga ciwano.  

25 “Co uje munendi wa mukulunu a simbu ije wakele mu lihya. Omo wakele 
nakwiluka, wetele kuyehi na njuvo, co wazivile myaso nakukina.  

26Co wasanene ngamba umo nakumwihula ngwendi, ‘Ovyo vika? ‘ 

27Co uje ngamba wamukumbulwile ngwendi, ‘Ndolome yove naija kwimbo, co 
isho natsii muna ngombe wakununa, omwo namutambula wamuvwa 
mukangule.’  

28Co uje mukulunu wendi waluvalele manene kakovelele mu njuvo, ngecivene, 
ishe wezile wamulambelelele ngeci akovele.  

29Co wakumbulwile ishe ngwendi, ‘Kenga, a myaka yoshe eyi njinakupangela 
ngwe nji ndungo yove, co simbu naimo yai njalikelele kwononoka mashiko ove. 
Co vika wanjana? Nambe vene muna membe kuwanjaneneye ngeci njilinge 
ciwano na vasamba vange!  

30Oloni ou munove washandwele vufuko vwove vwoshe mu ngila ya vukwizi, 
omo naija kuno kwimbo unamutsiila muna ngombe wakununa! ‘ 

31Oloni ishe wamukumbulwile ngwendi, ‘Munange, yove wakala nange simbu 
yoshe, evi vyoshe vinjilinavyo vinapu vyove.  

32Oloni tunapande kujolela nakuvwaelela, omwo ndolome yove watsile, oloni 
ololo alinakuyoya, wazimbalele, oloni ololo tunamuwana.’” 

Luka 16 

Cisimo ca katumwa wakunyanyama 

1Yesu wendekele kuli vandongisi vendi ngwendi, “Kwakele umo muka-kufuka 
wakele na katumwa uje wakengele vufuko vwendi. Co uje katumwa vamuwanene 
na mulonga wakushandola vimbongo vya shukulu yendi,  

2co shukulu yendi wamusanene nakumwihula ngwendi, ‘Vika evi njinazivi ali 
yove? Njane vukaleo vwa vyuma vyoshe vya vufuko vwange, omwo kuukapu lalo 
katumwa kange.’  

3Cooni uje katumwa waliyongwele mu mbunge yendi ngwendi, ‘Ou shukulu 
yange anjitundisa ku vipangi vyange. Vationi njilinga? Yange kunjesi na nzili 
yakulima, co lalo njikazivi shwamwa yakulomba-lomba.  

4Ololo njinanuka vati njinapande kulinga! Omo nga vipangi vyange vinahu, co 
njikakala na vasamba vaje vakanjitambula mwamuvwa mu vinjuvo vyavo.’  

5 “Ngecivene, wasanene vanu voshe vaje vakele na makongo a shukulu yendi. Co 
kuli uje wakulivanga wamwihwile ngwendi, ‘Vungai watambwile kuli shukulu 
yange? ‘ 

6Wamukumbulwile ngwendi, ‘Viseteko 100 vya mazi a olive.’ Co uje katumwa 
wamukumbulwile ngwendi, ‘Livulu lyove eli lije limwesa makongo ove, tumbama 
asi sonekamo viseteko makumi atanu.’  

7Co wehwile mukwavo ngwendi, ‘Yove lalo watambwile vungai? ‘ 
Wamukumbulwile ngwendi, ‘Mitonga ya tiliku yakupwa 1, 000! ‘ Co uje katumwa 
wamulekele ngwendi, ‘Livulu lyove eli lije limwesa makongo ove, tumbama asi 
sonekamo mitonga yakupwa 800.’  

8Co shukulu yendi washangalele uje katumwa wakujeneka kulongwa, omwo 
walingile cuma ca mana, omwo vanu va ano a kaye vali na mana ku vyuma vyavo 
kutuvakana vanu vaje vali mu ceke.” 

9Yesu watwaleleo kwendeka ngwendi, “Njimileka ngwange, kwateni vusamba na 
vufuko vwa ano a kaye, ngeci omo vukahwa, co vakamitambula mwamuvwa mu 
limbo lije lya myaka yoshe.  

10Woshe alongwa mu vyuma vyavindondo akapwa wa kulongwa mu vyuma 
vyakama lalo, uje kapu wa kulongwa mu vyuma vyavindondo kasa kupwa wa 
kulongwa mu vyuma vyakama.  

11Ngecivene, nga kuwapwile wa kulongwa na vufuko vwa ano a kaye, vati vasa 
kukukulaela na vufuko vwa vushunga?  

12Nga kuupu wa kulongwa ku vyuma vya munu weka, co iya akakwana vije 
vyakukundama?  

13 ”Kukwesi ngamba asa kupangela vashukulu vavali, kuvanga azindeo umo 
nakuzemao mukwavo, nambe apwa wa kulongwa ku umo nakushaula mukwavo. 
Co kuwasa kupangela Njambi nakupangela vimbongo.” 

Vyendeka vimo vya Yesu 
(Mateo 11:12-13, 5:31-32; Mako 10:11-12) 

14Omo vaFaliseo vazivile vyoshe evi, co vakevo vashendumwine Yesu, omwo 
vazemene vimbongo.  

15Yesu wendekele kuli vakevo ngwendi, “Yeni mukalimwesa kupwa muvaka-
vushunga ku mesho a vanu, oloni Njambi azivuka vimbunge vyeni. Omwo vije 
vayongola vanu ngwavo vinapu vya seo, oloni ku mesho a Njambi vinapu 
vyangoco.  

16 ”Lishiko lya Mosesa na visoneka vya vaka-kwimanena vyakele na nzili kweta a 
simbu ya Yowano Muka-kumbwitika, oloni tunde a simbu ije Vin̄anda Vyavivwa 
vya Vumwene vwa Njambi valinakuvyambulula, co munu na munu 
alinakulicikinina ngeci akakovelamo.  

17 Oloni cinapu cacasi lilu na asi kuhwa kutuvakana lijwi limo lyalindondo ku 
Mashiko awa ngeci valitundise.  

18 ”Munalume woshe akondola munakazi wendi nakwambata weka nalingi 
vupangala, co munalume uje ambata munakazi uje ivanakondola kuli munalume 
wendi nalingi vupangala.  

Munalume wakufuka na Lazalu 

19 “Kwakele munalume umo muka-kufuka wazalele vuzalo vwavuvwa vwa 
ndando yakama, co walile vyakutovala a litangwa na litangwa.  

20Co kwakele lalo munalume umo kautu lizina lyendi Lazalu, wakele na 
vimbandu, vakele nakumunena-nena ku cikolo ca uje fuki 

21omwo washakele kulya vungululu vuje vwawile ku mesa ya uje fuki. Nameme 
tutali vakele nakulyasa a vimbandu vyendi.  

22Co uje kautu watsile, co tungelo vamutwalele ku mati ya Avilahama ku ciwano 
mwilu. Co lalo uje fuki nendi watsile vamutsindile.  

23Ikeye wakele mu tuyando twakama mu Mbulu ya Tuhya, co wakengele kwilu, 
wamwene Avilahama ali kulyala, na Lazalu ali ku mati yendi.  

24Ngecivene, watambekele ngwendi, ‘Tate Avilahama! Njizivileko mema ku 
mbunge, tuma Lazalu ambwitike shongo ya mulavo wendi mu mema 
akunjitonwese a ndaka yange, omwo yange njili mu tuyando twakama mu tuhya 
tuno! ‘ 

25Oloni Avilahama wamukumbulwile ngwendi, ‘Anuka, munange, a simbu 
yakuyoya kwove vakwanene vyuma vyoshe vyavivwa, oloni Lazalu watambwile 
vyuma vyoshe vyavivi. Ngecivene, ololo alinakujolela kuno, oloni yove uli mu 
tuyando twakama manene.  

26Co kuwezelela ku vyoshe evi, akati ketu nove ali cimbongo cakama, ngeci voshe 
vali kuno kuvasa kwija okwo kuli yove, nambe wakutunda okwo kuli yove kasa 
kwija kuno kuli yetu! ‘ 

27Co uje fuki wamukumbulwile ngwendi, ‘Mwamuvwa tate Avilahama, 
njikulomba ngwange tuma Lazalu ku njuvo ya tate, 

28kuje kuli vandolome vange vatanu. Aye akavanangule kutewa vaija kuno ku 
mwela wa tuyando twakama ngacije.’  

29Avilahama wamukumbulwile ngwendi, ‘Vandolome vove vali na Mosesa na 
vaka-kwimanena vasa kuvanangula, co vandolome vove vanapande kutolilila vije 
vavaleka.’  

30Co uje fuki wakumbulwile ngwendi, ‘Embwe, tate Avilahama! Oloni nga umo 
asanguka ku vatsi nga aya kuli vakevo, co vakevo vakatenguluka kutunda ku vivi 
vyavo.’ 

31Oloni Avilahama wendekele ngwendi, ‘Nga kuvatolilila kuli Mosesa na kuli 
vaka-kwimanena, kuvasa kutolilila nambe nga umo asanguka ku vatsi.’” 

Luka 17 

Vuvi 
(Mateo 18:6-7, 21-22; Mako 9:42) 

1Yesu wendekele kuli vandongisi vendi ngwendi, “Vyuma vije vyasa kukovelesa 
vanu mu vuvi vyasa kulingiwa, oloni tuyando twendi uje avinena!  

2Mwamuvwa kuli ikeye nga vamukutiiya limanya lyakama lyakulolela vunga mu 
mukoshi wendi nakumumbila mu mema a kalunga kutuvakana atanganese 
mwanike umo wamundondo kulinga vuvi!  

3 Nyanyameni ku vije mulinga. “Nga mukweni alinga vuvi munangule, co nga 
alitavela, musambese.  

4Co nga akuvulumwina lutanu na luvali mu litangwa limo, co lalo aija kuli yove 
lutanu na luvali nakulitavela, musambese.” 

Kukulaela 

5Co miluwa vendekele kuli Mwene ngwavo, “Wezelela kukulaela kwetu.” 

6Mwene wavakumbulwile ngwendi, “Nga mwakele nakukulaela kwakama ngwe 
mbuto ya musalata, ngwe mwasa kwendeka ku muti ou wa mukuyu ngweni, 
‘Tukuka ukashimbame mu mema a kalunga! ‘ Co ukewo umyononoka.  

Vipangi vya ngamba 

7 “ Nga umo weni ali na ngamba muka-kulima nambe kunyunga vimanga, co omo 
aija kutunda ku mahya, kuma mukendeka kuli ikeye ngweni, ‘Zambulako 
wakulye vilya vyove ndi? ‘ 

8Mwa vushunga kumwesi kulinga ngacije! Oloni mukendeka ngweni, 
‘Njivwaesele vyakulya, lizitike cikoveyo cove unjipangele noo njinali, njinanu, 
omo njinamanesa cooni nove ulye nakunwa! ‘ 

9Uje ngamba kuvesi kumukandelela akwononoka mashiko a shukulu yendi, indi 
vakalingimo?  

10Cinapu mumo neni lalo, omo munalingi vyoshe vije vamilekele kuvilinga, 
endekeni ngweni, ‘Tu vangamba vangoco, tunapanga vipangi vyetu! ‘ “ 

Yesu ajelesa vanalume vaka-mbumba likumi 

11Omo Yesu wakele nakuya ku Yelusalema, wetile mukati ka Samaliya na 
Ngalileya.  

12Omo wakovelele mu limbo limo, waliwanene na vanalume vaka-mbumba 
likumi. Vemanene kulyala,  

13co vatambekele ngwavo, “Yesu! Shukulu! Tuzivileko mema ku mbunge! “ 

14 Yesu wavamwene wendekele kuli vakevo ngwendi, “Yeni kuli vaka-
kukombelela ngeci vakamiilule.” Omo vakele nakuya, co vajelele.  

15Umo wavo omo wamwene ngeci nenduka, co welukile washangazale Njambi na 
lijwi lyakama.  

16Co wavulumanene ku myanja ya Yesu nakumukandelela. Ikeye wapwile 
kaSamaliya.  

17Yesu wehwile ngwendi, “Kuma kuvapwile likumi vaje njinakangwisile ndi? 
Cooni vakwavo vatanu na vawana vali kuli?  

18Omo vika ou lika kesi kaYunda neluka nakukandelela kuli Njambi?” 

19Yesu wendekele kuli ikeye ngwendi, “Katuka uye, kukulaela kwove 
kunakukangwisa.” 

Kwija kwa Vumwene vwa Njambi 
(Mateo 24:23-28, 37-41) 

20VaFaliseo vamo vehwile Yesu ngwavo, “Simbu ikajo Vumwene vwa Njambi 
vukaija?” Wavakumbulwile ngwendi, “Vumwene vwa Njambi kuvwasa kwija mu 
ngila ije mwasa kuvumona embwe.  

21Naumo wai akendeka ngwendi, ‘Kengeni, vuno vulikuno! ‘ Nambe, ‘Kengeni, 
vuje vulikuje! ‘ Omwo Vumwene vwa Njambi muli navwo akati keni.” 

22Asinoni Yesu wendekele kuli vandongisi vendi ngwendi, “Simbu ikaija omo 
mukashaka kumona litangwa limo lya Muna Munu, oloni kumukasa kulimona.  

23Co kukakala vamo vakendeka kuli yeni ngwavo, ‘Kengeni kuje! ‘ Nambe 
ngwavo, ‘Kengeni kuno! ‘ Kesi mukayeko, ngeci mukacimone.  

24Ngwe omo muhyato ukahyatula mwilu, co vaumona utunda ku mutambela umo 
wa lilu uya ku mutambela ukwavo wa lilu, ngeci lalo Muna Munu mwakafwa a 
litangwa lyendi.  

25Oloni akulivanga napande kuyanda manene nakumuyengula kuli vanu va 
matangwa ano.  

26 Co ngwe mucafwile a matangwa a Nowa, mukemwo lalo mucikafwa na ku 
matangwa a Muna Munu.  

27 Voshe valile vanwile, vashombwesele na kulyambatela, noo ku litangwa lije 
Nowa wakovelele mu vwato, co livazi lyezile nakuvanyongesa voshe.  

28Mucikafwa lalo ngwe mucafwile ku matangwa a Lote *. Voshe valile vanwile 
valandele nakulandulula, vakunine nakutunga.  

29A litangwa lije Lote watundile mu Sondoma, tuhya na mamanya 
akunyongolokota vyanyokele ngwe nyonzi yakutunda mwilu, co 
vyavanyongesele voshe.  

30Mukemwo lalo mucikafwa a litangwa lyakasholoka Muna Munu.  

31 ”A litangwa lije, munalume uje ali akamwa ya njuvo yendi, kesi akashulukeo 
nakwambata vije vili mu njuvo yendi, na uje lalo ali mu lihya lyendi kesi ekeluke 
ku njuvo.  

32 Anukeni munakazi wa Lote!  

33 Munu woshe ashaka kunyunga mwonyo wendi vavenya auzimbalesa, oloni uje 
azimbalesa mwonyo wendi akauwana.  

34Njimileka ngwange, a vutsiki vuje, vanu vavali vakalala a vulili vumo, umo 
vakaya nendi, co mukwavo vakamuseza.  

35Vanakazi vavali vakatwa vunga mu n̄unju imo, umo vakaya nendi, co mukwavo 
vakamuseza.  

36Vanalume vavali vakapanga mu lihya, umo vakaya nendi, co mukwavo 
vakamuseza.” 

37Co vandongisi vamwihwile ngwavo, “Kulijo Mwene?” Yesu wavakumbulwile 
ngwendi, “Kwoshe kuje kuli civimbi kukekwo kukalikungulwila makuvi.” 

Luka 18 

Cisimo ca fwile na lyaako 

1Yesu wavatelelele cisimo eci cakuvalongesa ngeci simbu yoshe vanapande 
kulombela nakujeneka kuzeya.  

2Ngwendi, “Mu nganda imo mwakele lyaako uje kakomokele Njambi nambe 
kusingimika munu.  

3Co lalo mu nganda ije vene mwakele fwile uje wakele nakwija-ija kuli ikeye 
visimbu vyavingi amwakwile ngwendi, ‘Njikwase kuli citozi cange! ‘ 

4Ku simbu yakama uje lyaako katavele, oloni akukotoka wayongwele mu mbunge 
yendi ngwendi, ‘Nambe kunjesi kukomoka Njambi nambe kunjesi kusingimika 
munu,  

5oloni omwo lipakeso lyoshe eli ou fwile alinakunjana, njinapande njimulingile 
ngwe muje mwashaka. Nga kunjilingimo, anga atwalao kwija-ija, co akanjijukisa! 
‘ “ 

6Co Mwene watwaleleo ngwendi, “Tolilileni vije vyendekele uje lyaako 
wakujeneka vushunga!  

7Kuma Njambi kasa kwakula mu vushunga kuli vanu vendi vaje valinakulilila kuli 
ikeye vutsiki na mutanya ngeci avakwase? Kuma ngweni akeshwala 
mukuvakwasa ndi? 

8Njimileka ngwange, vwasi-vwasi avaakwila ngwe kukushaka kwavo. Oloni vati 
omo Muna Munu akaija ano asi, akawanao kukulaela ndi?” 

Cisimo ca kaFaliseo na muka-kutambula lisimu 

9Yesu watele cisimo eci lalo kuli vanu vaje vaka-kukulaela vushunga vwavo 
vavenya nakushaula vakwavo.  

10Ngwendi, “Vanalume vavali vaile ku Njuvo ya Shukulu Kalunga nakulombela, 
umo kaFaliseo, mukwavo muka-kutambula lisimu.  

11KaFaliseo wemanene kwendi lika nakulombela ngwendi, ‘Njikukandelela 
Njambi, yange kunjafwile ngwe vakwetu voshe valukolotelo, vaka-kujeneka 
vushunga, vaka-vupangala. Njikukandelela ngeci yange kunjafwile ngwe uje 
muka-kutambula lisimu nemana kuje.  

12Njikalikela kulya matangwa avali a simano a simano, co njikana cimo kulikumi 
ca vyoshe njikawana.’  

13Oloni muka-kutambula lisimu wemanene kulyala, co kasele nambe kwandula 
mesho endi kwilu, oloni walipupile a nulo yendi wendekele ngwendi, ‘Njambi, 
njizivileko mema ku mbunge yange muka-vuvi! ‘ 

14 Njimileka ngwange muka-kutambula lisimu ikeye wasambele ku mesho a 
Njambi omo waile ku njuvo yendi kutuvakana uje kaFaliseo. Omwo woshe uje 
akalyaka ku vukama vakamukeesa, oloni woshe uje alikeesa vakamwaka ku 
vukama.” 

Yesu avezikisa vanike vamo vavandondo 
(Mateo 19:13-15; Mako 10:13-16) 

15Asinoni vanu vamo vamunenelele vanike vavandondo ngeci avakambeke 
mavoko. Oloni omo vandongesi vendi vavamwene, co vavavindikile 

16oloni Yesu wasanene vanike vavandondo vaije kuli ikeye, wendekele ngwendi, 
“Eceleni vanike vavandondo vaije kuli yange kesi muvavindike, omwo Vumwene 
vwa Njambi vunapu vwavo.  

17Mwa vushunga njimileka ngwange, woshe katambula Vumwene vwa Njambi 
ngwe mwanike wamundondo, kakakovelamo.” 

Munalume wakufuka 
(Mateo 19:16-30; Mako 10:17-31) 

18Co umo ntwama wa vaYunda wehwile Yesu ngwendi, “Mulongisi wamuvwa, 
vika njinapande kulinga ngeci njitambule mwonyo wa myaka yoshe?” 

19Yesu wamukumbulwile ngwendi, “Vika unjitumbwila ngwove njiwamuvwa? 
Naumo wai wamuvwa kuvanga Njambi lika.  

20 Yove uzivuka mashiko ngwawo, ‘Kesi ulinge vupangala, kesi utsiye, kesi ukaive, 
kesi ukavangele mukweni vukaleo vwa makuli, singimika isho na vanyoko.’” 

21Co uje munalume wakumbulwile ngwendi, “Mashiko oshe awa njawononoka 
laja tunde kuvwanike vwange.” 

22Omo Yesu wazivile evi, wendekele kuli ikeye ngwendi, “Kunalitulu cuma cimo 
ciwunapande kulinga. Ya ukalandese vyoshe ulinavyo ukaane vimbongo ku 
tuutu, co ukakala na vufuko mwilu, asinoni wije unjikave.” 

23Oloni omo uje munalume wazivile lijwi eli, wakele na vusiwa manene, omwo 
ikeye wakele na vufuko vwavungi.  

24Yesu wamumwene ali na vusiwa manene, co wendekele ngwendi, “Cinapu 
cacikalu kuli vaka-kufuka kukakovela mu Vumwene vwa Njambi!  

25Cinapu cacikalu manene kuli munu muka-kufuka kukovela mu Vumwene vwa 
Njambi, oloni cacasi kuli kamelo kwita mu lisho lya nguya.” 

26Co vaje vanu vamuzivile vamwihwile ngwavo, “Iyajo asa kwovoka?” 

27Co Yesu wavakumbulwile ngwendi, “Cije cacikalu kuli vanu cinapu cacasi kuli 
Njambi.” 

28Petulu wendekele ngwendi, “Kenga, yetu tunaseza membo etu, tunakukava.” 

29Yesu wendekele kuli vakevo ngwendi, “Eyo, mwa vushunga njimileka ngwange 
woshe uje naseza limbo lyendi, nambe munakazi wendi, nambe vandolome 
vendi, nambe visemi vendi, nambe vana vendi, omwo Vumwene vwa Njambi 

30akatambula vyavingi manene a simbu eyi vene nakutambula mwonyo wa 
myaka yoshe mu simbu ije ikaija kulutwe.” 

Yesu endeka simbu yamucitatu a kutsa kwendi 
(Mateo 20:17-19; Mako 10:32-34) 

31Yesu watwalele vandongisi vendi likumi na vavali kwavo lika, co wendekele 
kuli vakevo ngwendi, “Tolilileni! Tulinakuya ku Yelusalema kuje vyuma vyoshe 
vije vivasonekele kuli vaka-kwimanena vya ali Muna Munu ngeci vikalingiwe.  

32Muna Munu vakamwana kuli vaka-kujeneka kukulaela vaje 
vakamushendumuna nakumushaula nakumujekwila mate. 

33Vakamupupa, co vaka-mutsiya, oloni munima ya matangwa atatu akasanguka.” 

34Oloni vandongisi vendi kuvazivukile cuma nacimo cai a vyuma evi, omwo 
majwi awa vavashwekelelewo ngeci kuvazivukile vije vyendekele Yesu kuli 
vakevo.  

Yesu akangwisa kapuputwa uje walombele 
(Mateo 20:29-34; Mako 10:46-52) 

35Omo Yesu wetele kuyehi na Yeliko, co kapuputwa umo watumbamene 
kumukulo wa ngila nakulomba.  

36Co omo wazivile mbunga ilinakwita, co wehwile ngwendi, “Ovyo vika?” 

37Vamulekele ngwavo, “Yesu wa ku Nazaleta alinakwita.” 

38Co watambekele ngwendi, “Ove Yesu! Muna Ndaviti! Njizivileko mema ku 
mbunge! “ 

39Vanu vaje vatwamene kulutwe vamuvindikile ngeci oloke kuluu. Oloni ikeye 
watambekele manene-nene ngwendi, “Ove Muna Ndaviti! Njizivileko mema ku 
mbunge! “ 

40Yesu wemanene nakushika ngeci vamunene kuli ikeye. Omo washwenyele 
muyehi, wamwihwile ngwendi,  

41 “Vika ushaka njikulingilevyo?” Co wakumbulwile ngwendi, “Shukulu, njishaka 
ngeci njimone lalo.” 

42Asinoni Yesu wendekele kuli ikeye ngwendi, “Mona! Kukulaela kwove 
kunakukangwisa.” 

43Co aje vene watonene, wakavele Yesu, nakushangazala Njambi. Omo vanu 
vacimwene, co voshe vashangazalele Njambi.  

Luka 19 

Yesu na Sangeo 

1Yesu wakovelele mu Yeliko, co watuvakanene.  

2Kuje kwakele mukulunu umo muka-kutambula lisimu lizina lyendi Sangeo, uje 
wapwile muka-kufuka.  

3Ikeye washakele kumona Yesu, oloni kasele kumumona omwo Sangeo wapwile 
munalume wamwihi, co lalo omwo mbunga yaingi.  

4Ngecivene, washatukilike kulutwe lwa mbunga, co walondele ku muti wa 
linongo ngeci amone Yesu uje wetilile mu ngila ije.  

5Omo Yesu wetele a mutambela uje, wakengele kwilu, co wendekele kuli Sangeo 
ngwendi, “Shuluka vwasi Sangeo, omwo litangwa lyalelo njikakala ku njuvo 
yove.” 

6Co Sangeo washulukile vwasi nakutambula Yesu nakujolela kwakama.  

7Vanu voshe vaje vacimwene vangungutile ngwavo, “Munalume ou nai ngwe 
mungenzi ku njuvo ya muka-vuvi! “ 

8Co Sangeo wemanene nakwendeka kuli Mwene ngwendi, “Tolilila Shukulu, 
njikana litambelo lya vufuko vwange kuli tuutu, nga njatambwile cimo kuli umo 
mu ngila ya makuli, co njikamufweta visimbu viwana.” 

9Yesu wendekele kuli ikeye ngwendi, “Kwovoka kunete ku njuvo ino ku litangwa 
lyalelo, omwo munalume ou ikeye lalo muna Avilahama.  

10 Muna Munu wezile nakushakezeka nakwovola vaka-kuzimbala.” 

Cisimo ca vimbongo vya ngolinde 

(Mateo 25:14-30) 

11 Omo vanu vakele nakutolilila ku vyuma evi, Yesu wavatelele cisimo. Ikeye 
wakele kuyehi na Yelusalema, co vayongwele ngeci Vumwene vwa Njambi ololo 
vusholoka.  

12Co wendekele ngwendi, “Kwakele munu wa vulemu uje waile ku lifuti 
lyakulyala ngeci vakamupwise mwene, asinoni eluke kwimbo lyendi.  

13Omo kanda aye, co wasanene vangamba vendi likumi, co wavanene umo na 
umo mbongo ya ngolinde nakuvaleka ngwendi, ‘Moneni vika mukawanao a 
vyuma evi a simbu ije omo yange njinai.’  

14Oloni vanu va mu lifuti lyendi vamuzindile manene, co vatumine miluwa 
munima yendi ngwavo, ‘Ou munalume kutumushaka apwe mwene yetu embwe.’  

15 “Co uje munalume vamupwisile mwene, co welukile. Aje vene washikile ngeci 
vamusanene vaje vangamba vaanene vimbongo, ngeci azivuke vingai 
vivanawanenao.  

16Co wakulivanga wezile wendekele ngwendi, ‘Shukulu, njinawanenao likumi lya 
vimbongo vya ngolinde a mbongo imolika ije mwanjanene.’  

17Co wendekele kuli ikeye ngwendi, ‘Unalingi mwamuvwa manene, u ngamba 
wamuvwa! Omwo walongwele mu vyuma vyavindondo, ngecivene, njikakupwisa 
muka-kutwamenena vinganda likumi.’  

18Co wamucivali wezile wendekele ngwendi, ‘Shukulu, njinawanenao vimbongo 
vya ngolinde vitanu a mbongo imolika ije mwanjanene.’  

19Co kuli ou lalo wendekele ngwendi, ‘Njikakupwisa muka-kutwamenena 
vinganda vitanu.’  

20Co ngamba mukwavo wezile wendekele ngwendi, ‘Shukulu, mbongo yove eyi, 
njaitulikile a lilesu.  

21Njakuzivilile lyova, omwo wapwa u munu wamukalu. Ukanono cije kesi cove 
nakuteja kuje kuwakuvile.’  

22Co Shukulu yendi wamulekele ngwendi, ‘Ove ngamba wamuvi! Njikakuhisa na 
majwi akutunda mu kanwa kove! Ngwange wanjizivukile ngwove yange nji munu 
wa mukalu, njikanono cije kesi cange, nakuteja cije kunjakuvile.  

23Omwo vika kuwaanene oyo mbongo yange kuli vaka-kusekasana? Ngeci yange 
omo njinaija nga njinawana mbongo yange amo nakakondweso kayo.’  

24Co ikeye wendekele kuli vaje vemaneneko ngwendi, ‘Munyekeni oyo mbongo 
ya ngolinde muyane kuli ngamba uje ali na vimbongo likumi.’  

25Oloni vakevo vendekele kuli ikeye ngwavo, ‘Shukulu, ali laja na vimbongo 
likumi! ‘ 

26 Ikeye wavakumbulwile ngwendi, ‘Mwa vushunga njimileka ngwange, uje 
alinavyo vakamuwezelelako, oloni uje kesi navyo, nameme vene vije 
vyavindondo vyalinavyo vakamutambulavyo.  

27Ngecivene, ngwe ava vitozi vange vaje kuvashaka ngeci yange njipwe mwene 
yavo, vaneneni kuno nakuvatsiila ku mesho ange! ‘ “ 

Yesu akovela na vumpau mu Yelusalema 
(Mateo 21:1-11; Mako 11:1-11; Yowano 12:12-19) 

28Omo Yesu wamanesele kwendeka evi, co waile kulutwe lwavo ku Yelusalema.  

29Omo wetele kuyehi na Mbetefanje na Mbetaniya ku Munkinda wa Oliveta, co 
watumine vandongisi vavali kulutwe,  

30wavashikile ngwendi, “Yeni ku limbo lije lili kulutwe lweni, omo mukovelamo 
mukawana muna cimulu vanamukutu, uje kanda alondeo munu. Co muzituleni 
munjineneleye.  

31Nga munu umo amihula ngwendi vika mumuzitwila, mulekeni ngweni Shukulu 
amushaka.” 

32Co vaje vavatumine vaile vakawanene vyuma vyoshe ngwe muje mwavalekele 
Yesu.  

33Co omo vakele nakuzitula uje muna cimulu, co vavenyaye wavehwile ngwendi, 
“Vika mumuzitwila owo muna cimulu?” 

34Co vakumbulwile vendekele ngwavo, “Shukulu alinakumushaka,” 

35co vatwalele uje muna cimulu kuli Yesu. Co vajalele vikoveyo vyavo a mwongo 
wa uje muna cimulu, co vakwasele Yesu ngeci alondeo.  

36Omo walondeleo, co vanu vajalele vikoveyo vyavo mu ngila.  

37Omo Yesu wetele kuyehi na Yelusalema, ku mutambela kuje ngila 
yashelumukilile ku Munkinda wa Oliveta, co mbunga yakama ya vandongisi 
vendi vashangumukile kukandelela kuli Njambi nakumushangala mu majwi 
akutambeka omwo a vyuma vyoshe vyakama vije vivamwene 

38 ngwavo, “Njambi avezikise mwene ou aija mu lizina lya Shukulu Kalunga! 
Kwoloka kukale mwilu na vumpau kuli Njambi! “ 

39Co vaFaliseo vamo vaje vakele mu mbunga vendekele kuli Yesu ngwavo, 
“Mulongisi, leka vandongisi vove voloke kuluu! “ 

40Yesu wavakumbulwile ngwendi, “Mwa vushunga njimileka ngwange, nga ava 
voloka kuluu, co mamanya awa akatambeka.” 

Yesu alilila Yelusalema 

41Yesu wetele kuyehi na nganda, co omo waimwene, walilile manene 

42wendekele ngwendi, “Nga wazivukile lika lelo ngwove vika vishakiwa ngeci 
kukale kwoloka! Oloni ololo kuwasa kucimona!  

43Simbu ikaija omo vitozi vove vakakuzengeleka mu cimpaka, nakukwaka mukati 
kavo, nakukushetwila mukati ku mitambela yoshe noku-noku.  

44Co vakevo vakakunyongesa njwa amo na vanu vove vaje vali mu vivumbe 
vyove, kuvakaseza limanya limo mu mutambela walyo, omwo yove kuwazivukile 
simbu omo Njambi wezile nakukwovola! “ 

Yesu aya ku Njuvo ya Shukulu Kalunga 
(Mateo 21:12-17; Mako 11:15-19; Yowano 2:13-22) 

45Yesu wakovelele mu Njuvo ya Shukulu Kalunga, co washangumukile 
kushekamo voshe vaje vakele nakulanda nakulandulwilamo,  

46 wendekele kuli vakevo ngwendi, “Vanasoneka mu Visoneka ngwavo Njambi 
wendekele ngwendi, ‘Njuvo yange vakaitumbula Njuvo yakulombelela.’ Oloni 
yeni munaipwisa mwela mwakuvanda vezi! “ 

47 Yesu wakele nakulongesa mu Njuvo ya Shukulu Kalunga a litangwa na 
litangwa. Co vakulunu va vaka-kukombelela na valongisi va majwi a Lishiko na 
vantwama va vanu vashakele kumutsiya,  

48oloni kuvasele kuwana ngila muka vasa kucilinga, omwo vanu voshe vakele 
nakumutolilila ngeci kesi valojeo nambe lijwi limo.  

Luka 20 

Cihula ca moko ya Yesu 
(Mateo 21:23-27; Mako 11:27-33) 

1A litangwa limo omo Yesu wakele nakulongesa mu Njuvo ya Shukulu Kalunga 
nakwambulula Vin̄anda Vyavivwa kuli vanu, co vakulunu va vaka-kukombelela 
na valongisi va majwi a Lishiko amo na vakulunu vezile 

2co vendekele kuli ikeye ngwavo, “Tuleke, na moko yeyajo ulinakulinga nayo 
vyuma evi? Iyajo nakwana moko eyi?” 

3Yesu wavakumbulwile ngwendi, “Nange lalo njimihula cihula cimo. Njilekeni,  

4moko yambwitikile nayo Yowano yatundile kuli Njambi indi yatundile kuli 
munu?” 

5Co vashangumukile kulihozola akati kavo ngwavo, “Vatijo twendeka? Nga 
tukumbulula ngwetu, ‘Yatundile kuli Njambi, ‘ co akatwihula ngwendi, ‘Omwo 
vikajo kumwamukulaelele? ‘ 

6Oloni nga twendeka ngwetu, ‘Yatundile kuli munu, ‘ Co eyi mbunga yoshe 
ilikuno vatwasha mamanya, omwo voshe vazivuka ngeci Yowano wapwile muka-
kwimanena.” 

7Co vamukumbulwile ngwavo, “Kutuzivuka kuje kuyatundile.” 

8Yesu wendekele kuli vakevo ngwendi, “Nange kunjimileke eyi moko 
njilinakulinga nayo vyuma evi.” 

Cisimo ca vaka-kupanga mu citungu ca mikolovozi ya vushuka vwa vinyu 
(Mateo 21:33-46; Mako 12:1-12) 

9 Yesu watelelele vanu cisimo eci ngwendi, “Kwakele munalume umo wakele na 
citungu ca mikolovozi ya vushuka vwa vinyu, co wasezele cije citungu kuli vaka-
kupanga, co waile vungenzi ku lifuti lyakulyala wakeshwaleleko simbu yakama.  

10Omo simbu yakuvuya vushuka yetele, watumine ndungo yendi kuli vaje vaka-
kupanga mukutambulako litambelo lyendi ku vije vanateje. Oloni vaje vaka-
kupanga vapupangele uje ndungo nakumwilwisa mavoko-voko. 

11Co uje vavenya citungu watumineko lalo ndungo mukwavo, oloni vaje vaka-
kupanga vamupupangele nakumulinga mwamuvi, co vamwilwisile mavoko-voko.  

12Watumineko lalo ndungo wamucitatu, co vaje vaka-kupanga vamuvulumwine 
lalo, nakumumbila anja ya citungu.  

13Asinoni vavenya citungu wendekele ngwendi, ‘Vati njilinga? Njikatuma 
munange ou injazema, mwa vushunga vakamusingimika! ‘ 

14Oloni omo vaka-kupanga vamumwene, co valyendekesele akati kavo ngwavo, 
‘Ou ikeye mwana wa vavenya citungu. Ijeni tumutsiye, co tukafungulula vufuko 
vwendi! ‘ 

15Ngecivene, vamumbilile anja ya citungu, co vamutsiile.” Yesu wavehwile 
ngwendi, “Vika vyakalinga uje vavenya citungu kuli vaje vaka-kupanga? 

16Akaija nakutsiya vaje vanu nakwana cije citungu ku vaka-kupanga veka.” Co 
omo vanu vazivile evi, vendekele ngwavo, “Mwa vushunga vene kesi ngoco 
embwe! “ 

17 Yesu wavakengele nakuvehula ngwendi, “Visoneka vyanunguluka vati? 
‘Limanya lije livavyanene vaka-kutunga ngwe kulyesi na seo, likelyo ololo linapu 
lya seo yakama kutuvakana mamanya oshe.’  

18 “Woshe uje akawila a limanya lije akapokozoka, oloni nga lije limanya likawila 
ali munu umo, likamutsena kupwa likungu.” 

Cihula ca kufweta lisimu 
(Mateo 22:15-22; Mako 12:13-17) 

19Co valongisi va majwi a Lishiko na vakulunu va vaka-kukombelela vayongwele 
kukwata Yesu aje vene, omwo vazivukile ngwavo cisimo eci nacitela vakevo, 
oloni vatewele vanu. 

20Ngecivene, vakengelelele simbu yaivwa. Co vaanene lizika-kanwa kuli vanu 
vamo valipwise ngwe vaka-vushunga, co vavatumine kuli Yesu ngeci 
vakamweseke na vihula ngeci vamwane ku moko na ku nzili ya Nguvulu wa 
vaLoma.  

21Co vaje vaka-kunenga vehwile Yesu ngwavo, “Mulongisi, twazivuka ngwetu 
yove ukendeka vushunga, co ukalongesa vushunga vwa cizango ca Njambi ali 
munu kujeneka kulipesa a viyongola vya vanu. Omwo kuwesi kukenga ali munu 
nambe wapwa wa vulemu nambe kesi wa vulemu.  

22Tuleke, kuma lishiko lyetu livindika kufweta lisimu kuli Sezale indi embwe?” 

23Oloni Yesu wazivukile viyongola vyavo, co wendekele kuli vakevo ngwendi, 

24 “Njimweseni mbongo ya siliva. Cihanga ceya na lizina lyeya evi viliho?” Co 
vamukumbulwile ngwavo, “Vya Sezale! “ 

25Co Yesu wendekele kuli vakevo ngwendi, “Mwamuvwa, ngecivene, aneni kuli 
Sezale vije vinakundama kuli Sezale, co aneni kuli Njambi vije vinakundama kuli 
Njambi.” 

26Co kuvasele kumuwanena mulonga ku majwi awa ku mesho a vanu, co voloke 
kuluu valikomokelele kukumbulula kwendi.  

Cihula ca kusanguka ku vatsi 
(Mateo 22:23-33; Mako 12:18-27) 

27 Asinoni vaSanduki vamo, vaje vaka-kwendeka ngwavo vanu kuvakasanguka ku 
vatsi, vezile kuli Yesu nakumwihula ngwavo,  

28 ”Mulongisi, Mosesa watusonekelele lishiko eli ngwendi, ‘Nga munalume atsa, 
co aseza munakazi wendi oloni kesi na vana, co ndolome yendi ambate uje fwile 
ngeci vakase kukala na vana va ali uje natsi.’  

29Cooni kwakele vandolome vatanu na vavali, co uje wa mukulunu wambatele 
munakazi, co watsile kujeneka vana.  

30Co uje wamucivali wambatele uje munakazi,  

31co na wamucitatu lalo. Cuma cimo cafwile ngacije kuli voshe vaje vatanu na 
vavali, voshe vatsile kujeneka vana.  

32Co akukotoka kwa vyoshe evi munakazi watsile.  

33Ngecivene, a litangwa lije omo vatsi vakasanguka, uje munakazi akapwa weya 
akati ka vaje voshe vamwambatele vatanu na vavali?” 

34Yesu wavakumbulwile ngwendi, “Vanu va simbu ino vakambata vanakazi, co 
vakavashombwesa lalo,  

35oloni vanalume na vanakazi vaje vanafwila kusanguka ku vatsi nakuyoya mu 
simbu ije ikaija kulutwe kuvakambata nambe kushomboka.  

36Vakevo vakafwa ngwe tungelo kuvakasa lalo kutsa. Vakevo vanapu vana va 
Njambi, omwo vanasanguka ku vatsi.  

37 Mosesa naana vukaleo ngeci vatsi vakasanguka. Mu muzimbu wa liputa lyakele 
nakwenya Mosesa alinakwendeka ali Shukulu Kalunga ngeci ikeye ‘Njambi ya 
Avilahama, Njambi ya Isake, na Njambi ya Yakomba.’  

38Ikeye wapwa Njambi wa vaka-kuyoya, kesi wa vaka-kutsa embwe, omwo 
vyoshe vilinakuyoyela muli ikeye.” 

39Co vamo valongisi va majwi a Lishiko vendekele ngwavo, “Mulongisi, 
unakumbulula mwamuvwa! “ 

40Omo kuvashukile lalo kwihula Yesu vihula vyeka.  

Cihula ali Wakuvwavesa 
(Mateo 22:41-46; Mako 12:35-37) 

41Yesu wavehwile ngwendi, “Vatijo valinakwendeka ngwavo Wakuvwavesa 
akapwa wa ku naanga ya Ndaviti?  

42 Omwo vavenya Ndaviti nendeka mu Livulu lya Myaso ngwendi, ‘Shukulu 
Kalunga wendekele kuli Shukulu yange ngwendi, tumbama ku livoko lyange lya 
cilyo,  

43noo njikafungulula vitozi vove nakuvapwisa ngwe kacitumbamo ka ku myanja 
yove.’  

44 “Ndaviti ikeye vavenya wamutumbwile ngwendi ‘Shukulu’ , ngecivene, vatijo 
Wakuvwavesa apwa mutekulwila wa Ndaviti?” 

Yesu anangula ngeci vanyanyame kuli valongisi va majwi a Lishiko 
(Mateo 23:1-36; Mako 12:38-40) 

45Omo mbunga ya vanu vakele nakumutolilila, co Yesu wendekele kuli 
vandongisi vendi ngwendi,  

46 “Nyanyameni kuli valongisi va majwi a Lishiko, vaje vazema kwenda na 
vikoveyo vyavo vyavilaja nakuvakandelela na kasingimiko mu mitambela 
yakulandesela nakwangula vitumbamo vyavivwa mu masinangonge na myela ya 
vanu va vulemu ku viwano,  

47vakevo vakakwisi vifwile nakuvevila vinjuvo vyavo, co vafwika vilinga vyavo na 
malombelo amalaja! Co kunyanyamesa kwavo kukapwa kwakama manene! “ 

Luka 21 

Mulambu wa fwile 
(Mako 12:41-44) 

1Yesu wakengezekele, co wamwene vaka-kufuka valinakulambula vwana vwavo 
mu mbango ya mu Njuvo ya Shukulu Kalunga,  

2co wamwene lalo fwile umo wa kautu walambwile tumo tumbongo tuvali 
twatundondo twa vunengu.  

3Co Yesu wendekele ngwendi, “Mwa vushunga njimileka ngwange ou fwile wa 
kautu nalambula vyavingi kutuvakana voshe.  

4Omwo veka vanakala nakulambula vyakusalao ku vufuko vwavo, oloni ikeye 
nalambula vyose vyanakele navyo ngwe ku vuutu vwendi, nalambula vyoshe 
vyanakele navyo vyakulikwasa navyo.” 

Yesu endeka a kunyonga kwa Njuvo ya Shukulu Kalunga 
(Mateo 24:1-2; Mako 13:1-2) 

5Vandongisi vamo vakele nakwendeka a Njuvo ya Shukulu Kalunga, vuvwa 
vwayo na vuvwa vwa mamanya, na vwana vakele nakulambula kuli Njambi. Co 
Yesu wendekele ngendi, 

6 “Vyoshe evi munamono, simbu ikaija omo vitozi veni vakatundisa limanya 
lyoshe lya njuvo mu mutambela walyo, co vinjuvo vyoshe vikasiwuka.” 

Tuyando na mapakeso 
(Mateo 24:3-14; Mako 13:3-13) 

7Co vamwihwile ngwavo, “Mulongisi, mwaka uka evi vyoshe vikasholoka? Na 
cizivukiso mukajo tukazivuka naco ngwetu simbu inete ngeci vyuma vyoshe evi 
vilingiwe?” 

8Yesu wendekele ngwendi, “Nyanyameni kesi vamikwise. Vanu vavangi vakaija 
mu lizina lyange nakwendeka ngwavo, ‘Yange vene ikeye! ‘ Co lalo ngwavo, 
‘Simbu inete! ‘ Oloni kesi mukavakavangeye.  

9Omo mukaziva vinzita nakulitengulukila, kesi mukajujeke, vyuma evi vinapande 
kusholoka, oloni kuvilumbununa ngeci kukotoka kwa kaye kunete.” 

10Co wendekele lalo ngwendi, “Lifuti limo likalwa nzita na lifuti likwavo, co 
vumwene vukalwisa vumwene vukwavo.  

11Kukakala mandunduma akama, na njala ya lyangengela, na mishongo 
yakulitambwisa kwoshe-ikwoshe, kukakala vyuma vyakujujwisa nakukomokesa 
vikatunda mwilu.  

12Omo simbu kanda vyuma evi visholoke, vakamikwata nakumiyandesa, 
vakamitwala ku masinangonge avo nakukamisompa nakumyaka mu tumenga, co 
vakamitwala kuli vimyene na kuli vaka-kushwana omwo lizina lyange.  

13Co eyi ikapwa simbu yaivwa kuli yeni yakwambulula Vin̄anda Vyavivwa.  

14 Ngecivene, vyakeni mu vimbunge vyeni kesi muyongwele cimweja ngweni vati 
tukendeka,  

15omwo njikamyana majwi na mana ngeci vitozi veni kuvakasa kumivayesa 
nambe kuvyana vimukendeka.  

16Oloni visemi veni, na vandolome veni, na vavushoko vweni, na vasamba veni 
vakevo vakamisholola, co vamo akati keni vakavatsiya.  

17Voshe vakamizinda omwo lizina lyange.  

18Oloni nambe cin̄ambu cimo ca ku mutwe weni kucikazimbala.  

19Koleseni, co mukaamena myonyo yeni.  

Yesu endeka a kunyonga kwa Yelusalema 
(Mateo 24:15-21; Mako 13:14-19) 

20”Omo mukamona Yelusalema vanaizengeleka ku mbunga ya mashwalale, 
zivukeni ngweni kunyonga kwayo kuli muyehi.  

21Asinoni vaje vali mu Yundeya vakatewela ku malundu, co vaje vali mu nganda 
vanapande kutundamo, co vaje vali anja ya nganda ku mahya kesi vakovelemo.  

22 Omwo aje akewo matangwa akunyanyamesa ngeci vyuma vyoshe vije 
vivendekele mu visoneka vipwe vya vushunga.  

23Oloni luvinda ku vanakazi vaje vakakala na tufumba na vanakazi vaje 
vakajamwesa a simbu ije! Tuyando twakama tukaija a lifuti eli, na vukalu vwa 
Njambi vukaija ali vanu ava.  

24Vamo vakavatsiya na mukwale, co vakwavo vakavatwala vunzinda ku mafuti 
eka, co vaka-kujeneka kukulaela vakalyatangela Yelusalema noo simbu yavo 
inete.  

Kwija kwa Muna Munu 
(Mateo 24:29-31; Mako 13:24-27) 

25 ”Co vyuma vyakukomokesa vikalingiwa ku litangwa na ku ngonde na ku 
vingongonosi. Miyati yoshe ya asi vakajeneka cinyangavili, vakaziva lyova lya 
kuluma kwa mema a kalunga nakukuma kwa mankimba ao.  

26Vanu vakatsa kavela-vela omo vakavandamena vije vikasholoka ano asi oshe, 
omwo vyuma vyoshe vya nzili vyakala mwilu vikatunda mu myela yavyo.  

27 Asinoni Muna Munu akasholoka akaija a mashelwa na nzili yakama na vumpau. 

28Omo vyuma evi vikashangumuka kulingiwa, katukeni mukenge kwilu, omwo 
kupatuka kweni kuli muyehi.” 

Cilongesa ca muti wa mukuyu 
(Mateo 24:32-35; Mako 13:28-31) 

29Asinoni Yesu wavatelelele cisimo eci ngwendi, “Singanyekeni a muti wa 
mukuyu na miti yeka yoshe.  

30Omo mumona maputa ayo ashangumuka kujovelela, mwazivuka ngweni 
nyangao ili muyehi.  

31Mu cifwa eci vene, omo mukamona vyuma evi vilingiwa, mukazivuka ngeci 
Vumwene vwa Njambi vuli muyehi.  

32 “Anukeni ngeci vyuma vyoshe evi vikalingiwa simbu kanda vanu voshe ava 
valinakuyoya ololo vatse.  

33Lilu na asi vikaita, oloni majwi ange kuwakaiti.  

Munapande kukengelela 

34 “Nyanyameni! Kesi mushote manene vimbunge vyeni akulya na akunwa na a 
vishoti vya mwonyo ou, kutewa Litangwa lije likamikasumuna ngwe 
muukamwashuka mweto.  

35Omwo litangwa lije likaija ku vanu voshe vali ano asi.  

36Nyanyameni nakulombela simbu yoshe ngeci mukakale na nzili yakuhyana 
vyoshe vije vikalingiwa nakwimana ku mesho a Muna Munu.” 

37 Yesu wakele nakulongesa mu Njuvo ya Shukulu Kalunga matangwa aje, co ku 
simbu ya cingwezi, watundilemo waile ku Munkinda wa Oliveta kukakalako 
vutsiki vwoshe.  

38Co mutondo-tondo vanu voshe vakele nakuya ku Njuvo ya Shukulu Kalunga 
nakumutolilila.  

Luka 22 

Vutumbe vwakutsiya Yesu 
(Mateo 26:1-5; Mako 14:1-2; Yowano 11:45-53) 

1 Ciwano cakulya Makende Akujeneka Musima cakele muyehi, cije vatumbula 
ngwavo Ciwano ca Pasovala.  

2Co vakulunu va vaka-kukombelela na valongisi va majwi a Lishiko vakele na 
lyova lya vanu, co vesekele kuwana ngila imo yakutsiya Yesu mu vushweke.  

Yundasa atava kwenda Yesu vungungu 
(Mateo 26:14-16; Mako 14:10-11) 

3Co Satana wakovelele muli Yundasa, uje vatumbwile Isikalyote, umo wa vaje 
likumi na vavali.  

4Ngecivene, Yundasa waile nakwendeka kuli vakulunu va vaka-kukombelela na 
vamyata va vaka-kunyunga Njuvo ya Shukulu Kalunga kuwana ngila muka 
yakenda Yesu vungungu ngeci avaneye.  

5Co vakevo vavwaelelele, valizivasanene nendi kumwana vimbongo.  

6Co Yundasa watavele, co washangumukile kushakezeka ngila imo yaivwa 
yakwenda Yesu vungungu kujeneka vanu kuyizivuka.  

Yesu alivwaesela kulya ku Ciwano ca Pasovala 
(Mateo 26:17-25; Mako 14:12-21; Yowano 13:21-30) 

7Litangwa lyetele a simbu ya Ciwano ca Makende Akujeneka Musima, litangwa 
lije vatsiile vana va vimanga vakulya a Ciwano ca Pasovala.  

8Yesu watumine Petulu na Yowano ngwendi, “Yeni mukavwaesele cimweja 
Ciwano ca Pasovala ngeci tukalye.” 

9Co vamwihwile ngwavo, “Kulijo ushaka ngeci tukacivwaeseleko?” 

10Co wavakumbulwile ngwendi, “Omo mukakovela mu nganda, mukaliwana na 
munu nambata njava yakutekwila mema. Mukaveni nakweta kuje ku njuvo 
kwakakovela, 

11endekeni kuli vavenya njuvo ngweni, ‘Mulongisi natutumu kuli yove ngwendi 
mulili ulikuli kwakalila Ciwano ca Pasovala na vandongisi vendi? ‘ 

12Co akamimwesa mulili wakama akamwa ya njuvo, vanauvwaesa cimweja, co 
mukatuvwaesele vyuma vyoshe.” 

13Co vaile vawanene vyuma vyoshe ngwe mwavalekele Yesu, vavwaesele 
vyakulya vya Ciwano ca Pasovala.  

Mesa ya Mwene 
(Mateo 26:26-30; Mako 14:22-26; 1 Kolinte 11:23-25) 

14Omo simbu yetele, Yesu watumbamene ku mesa amo na miluwa likumi na 
vavali.  

15Co wendekele kuli vakevo ngwendi, “Njashakele manene kulya eci Ciwano ca 
Pasovala amo neni simbu kanda njiyande!  

16Omwo njimileka ngwange, kutunda lelo kunjikacili lalo kuvanga noo 
cinalumbunuka mwamuvwa mu Vumwene vwa Njambi.” 

17Co Yesu wanonele nganja ya vinyu, wakandelelele kuli Njambi, co wendekele 
ngwendi, “Tambuleni nganja eyi mulishumwine akati keni,  

18njimileka ngwange, kutunda lelo kunjikanu lalo vinyu evi kuvanga noo 
Vumwene vwa Njambi vunaija.” 

19Co wanonele lalo likende, wakandelelele kuli Njambi, co walipazwile 
wavanenelyo ngwendi, “Eli linapu muvila wange uvanaana omwo yeni. Lingeni 
eci mukunjanuka yange.” 

20Omo vanamanesa kulya wavanene nganja wendekele ngwendi, “Eyi nganja 
inapu cikumiiyo caciha ca Njambi civanakolesa na maninga ange aje anetikila ali 
yeni.  

21 ”Oloni kengeni, ou anjenda vungungu ali amo nange kuno ku mesa!  

22Muna Munu akatsa ngwe muje mwanayongola Njambi, oloni ngongo yendi uje 
amwenda vungungu! “ 

23Co miluwa vashangumukile kulihozola akati kavo ngwavo iyajo akalinga cuma 
eci.  

Vimata ali uje napu wakama kutuvakana 

24 Co kwakele vimata akati ka vandongisi ngwavo iya umo akati kavo napu 
wakama.  

25 Co Yesu wendekele kuli vakevo ngwendi, “Vimyene va vaka-kujeneka 
kukulaela vali na nzili ali vanu vavo, co vaka-kushika valinakuvatumbula 
‘Vasamba va Vanu.’  

26 Oloni eyi kesi ikeyo ngila akati keni, oloni woshe uje wakama akati keni 
napande kupwa wamundondo, co ntwama yeni napande kupwa ngwe ngamba.  

27 Iya wakama? Uje natumbama kukulya indi uje amwana vyakulya? Ngwetu uje 
natumbama kukulya ikeye wakama ndi? Oloni yange njili akati keni ngwe muka-
kumipangela.  

28 “Yeni munakala nange mu tuyando twange twoshe,  

29ngwe mwananjana Tate moko yakushwana, neni lalo njikamyana moko 
yakushwana.  

30 Yeni mukalya nakunwa nange mu Vumwene vwange, co mukatumbama a 
matanda nakusompa miyati likumi na ivali ya Isalele.  

Yesu endeka ngeci Petulu akamuvyana 
(Mateo 26:31-35; Mako 14:27-31; Yowano 13:36-38) 

31 “Simoni, Simoni! Satana nalombo ngeci amyeseke yeni voshe, kwangununa 
vavavwa ku vavavi ngwe muka-kulima mwakaangununa tiliku ku lijungu.  

32Oloni yange njinakulombelela Simoni, ngeci kukulaela kwove kesi kuhwe. Co 
omo ukatenguluka nakwiluka kuli yange, unapande kukatakamesa vakweni.” 

33Co Simoni wamukumbulwile ngwendi, “Mwene, njinalivwaesa laja kuya mu 
kamenga nakukatsa nove! “ 

34Yesu wamukumbulwile ngwendi, “Mwa vushunga Petulu njikuleka ngwange, 
vutsiki vuno vene simbu kanda ndemba atambeke, ukanjivyana visimbu vitatu 
ngwove kuunjizivuka.” 

Lipakumuna, ngonga, na moko ya mukwale 

35 Yesu wehwile vandongisi vendi ngwendi, “Muje njamitumine kujeneka 
lipakumuna, ngonga nambe vin̄aku mwajenekele cuma cimo ndi?” Co 
vamukumbulwile ngwavo, “Embwe! Kutwajenekele cuma cimo cai.” 

36Yesu wendekele kuli vakevo ngwendi, “Oloni simbu ino ou ali na lipakumuna 
nambe ngonga napande kwambata, co woshe kesi na mukwale napande 
kulandesa kazaku kendi alande moko ya mukwale.  

37 Omwo njimileka ngwange visoneka vije vyendeka ngwavyo, ‘Vamulavelele amo 
mu luvinda lwa vaka-kutsiya, ‘ co vinapande kulingiwa ali yange, omwo vije 
vivasonekele ali yange vilinakusholoka kupwa vya vushunga.” 

38Co vandongisi vendekele ngwavo, “Mwene, kenga! Kuno kuli vimoko vya 
mikwale vivali! “ Co wavakumbulwile ngwendi, “Mukemwo kunahu! “ 

Yesu alombela a Munkinda wa Oliveta 
(Mateo 26:36-46; Mako 14:32-42) 

39Yesu watundile mu nganda, co waile, ngwe mwakele nakulinga, waile ku 
Munkinda wa Oliveta, co vandongisi vendi vamukavele.  

40Omo wetele kuje wavalekele ngwendi, “Lombeleni kutewa mukakovela mu 
vyeseko.” 

41Co wavashondolokele kamandondo watsikamene, co walombelele,  

42ngwendi, “Tate, nga ushaka, nganja eyi ya kayando itunde kuli yange. Kesi ngwe 
mwaya cizango cange embwe, oloni cizango cove cilingiwe.” 

43Co kangelo watundile mwilu washolokele kuli ikeye mukumutakamesa.  

44Co omwo a tuyando twakama walombelele manene, co litukuta lyendi lyafwile 
ngwe maninga andwekelele asi.  

45Omo wakatukile kutunda kukulombela, waile kuli vandongisi vendi 
wavawanene vanalala tulo, omwo vazeyele na vusiwa.  

46Wendekele kuli vakevo ngwendi, “Omwo vika munalala? Indukeni mulombele, 
kutewa mukakovela mu vyeseko.” 

Yesu vamukwata 
(Mateo 26:47-56; Mako 14:43-50; Yowano 18:3-11) 

47Omo Yesu wakele nakwendeka navo, mbunga ya vanu vetele, Yundasa umo wa 
vaje likumi na vavali watwamene kulutwe lwavo. Co washwenyele kuli Yesu 
nakumutsemba.  

48Oloni Yesu wendekele kuli ikeye ngwendi, “Yundasa kuma wenda Muna Munu 
vungungu nakumutsemba ndi?” 

49Omo vandongisi vaje vakele amo na Yesu vamwene vije vyalingiwile, vendekele 
ngwavo, “Mwene, tulwe na mikwale yetu ndi?” 

50Co umo wavo wavatwile litwi lya ku cilyo lya ndungo ya Muka-kukombelela 
Wakama.  

51Oloni Yesu wendekele ngwendi, “Likele! “ Co wakwatele litwi lya uje munalume 
nakuliilwisilako lalo.  

52Asinoni Yesu wendekele kuli vakulunu va vaka-kukombelela na vamyata va 
vaka-kunyunga Njuvo ya Shukulu Kalunga na vakulunu vaje vezile nakumukwata 
ngwendi, “Kuma munaija na mikwale na vimbweti ngwe nji lipwepwe ndi?  

53 Njakele neni mu Njuvo ya Shukulu Kalunga a litangwa na litangwa, 
kumwesekele kunjikwata. Oloni eyi ikeyo simbu yeni yakupanga, omo nzili ya 
lisusulungu ilinakushwana.” 

Petulu avyana Yesu 
(Mateo 26:57-58, 69-75; Mako 14:53-54, 66-72; Yowano 18:12-18, 25-27) 

54Vakwatele Yesu, co vamutwalele ku njuvo ya Muka-kukombelela Wakama, co 
Petulu wamukavele munima wakele alyala kamandondo.  

55Vamo vavwekele tuhya mukati ka cipango vakele nakwota tuhya, co Petulu 
nendi watumbamene navo.  

56Omo ngamba umo wamumbanda wamwene Petulu natumbama kuje ku tuhya, 
wamukengele shwii, co wendekele ngwendi, “Munalume ou lalo wakele amo na 
Yesu! “ 

57Oloni Petulu wavyanene ngwendi, “Ove munakazi, yange kunjimuzivuka! “ 

58Omo kwetile kasimbu kakandondo munalume weka lalo wamwene Petulu, co 
wendekele ngwendi, “Nove lalo uumo wavo! “ Oloni Petulu wakumbulwile 
ngwendi, “Embwe, kesi yange! “ 

59Omo kwetile kasimbu lika, co munalume weka lalo wendekele na nzili ngwendi, 
“Ou munalume wakele amo na Yesu vene, omwo nendi lalo kaNgalileya! “ 

60Oloni Petulu wamukumbulwile ngwendi, “Ove munalum yange kunjizivuka evi 
ulinakwendeka! “ Co aje vene, omo wakele nakwendeka, ndemba watambekele.  

61Co Mwene watengulukile wakengele kuli Petulu, co Petulu wanukile ngeci 
Mwene wamulekele ngwendi, “Simbu ndemba kanda atambeke vutsiki vuno 
vene, ukanjivyana visimbu vitatu ngwove kuunjizivuka.” 

62Co Petulu watuukile anja walilile manene.  

Yesu vamushendumuna nakumupupa 
(Mateo 26:67-68; Mako 14:65) 

63Vanalume vaje vanyungile Yesu vamushendumwine nakumupupa.  

64Vamukutile nanga ku mesho, co vamwihwile ngwavo, “Tuleke! Iya nakupupu?” 

65Co vendekele vyuma vyavingi vyakumushaula.  

Vasompa Yesu ku mesho a munga 
(Mateo 26:59-66; Mako 14:55-64; Yowano 18:19-24) 

66Co omo kwakile, vakulunu, na vakulunu va vaka-kukombelela, na valongisi va 
majwi a Lishiko vakungulukile amo, co vanenele Yesu ku munga yavo.  

67Co vamwihwile ngwavo, “Tuleke, yove Wakuvwavesa ndi?” Co 
wavakumbulwile ngwendi, “Nambe nga njimileka ngwange yange, kumwasa 
kunjikulaela,  

68co lalo nga njimihula cihula cimo, kumwasa kunjikumbulula.  

69Oloni kutunda lelo nakutwala kulutwe Muna Munu akatumbama ku livoko lya 
cilyo lya Njambi Muka-nzili yoshe.” 

70Co voshe vamwihwile ngwavo, “Kuma yove u Muna Njambi ndi?” Ikeye 
wavakumbulwile ngwendi, “Omo mumunendeka mukemwo vene.” 

71Co vamukumbulwile ngwavo, “Vikajo lalo tucishakezekela vukaleo vweka? Yetu 
vavenya tunalizivila laja vije vyanendeka! “ 

Luka 23 

Yesu vamutwala kuli Pilato 
(Mateo 27:1-2, 11-14, Mako 15:1-5; Yowano 18:28-38) 

1Co mbunga yoshe vakatukile vatwalele Yesu kuli Pilato.  

2Co vashangumukile kumuvangela ngwavo, “Tunawana ou munalume 
alinakutangula vanu vetu, alinakuvindika kufweta lisimu kuli Sezale 
nakulitumbula ikeye vavenya ngwendi ikeye Wakuvwavesa, mwene.” 

3Pilato wamwihwile ngwendi, “Yove mwene ya vaYunda ndi?” Yesu 
wamukumbulwile ngwendi, “Omo muunendeka mukemwo vene.” 

4Co Pilato wendekele kuli vakulunu va vaka-kukombelela na mbunga ngwendi, 
“Yange kunjawanene mulonga ali munu ou.” 

5Oloni vakevo vendekele na nzili ngwavo, “Ikeye alinakushongangeya vanu na 
vilongesa vyendi ngeci valinge mpindangono mu Yundeya mwoshe. 
Washangumukile mu Ngalileya, co ololo naija kuno.” 

Yesu vamutwala kuli Helonde 

6Omo Pilato wazivile ngacije, co wehwile ngwendi, “Kuma ou munalume 
kaNgalileya ndi?” 

7Omo ikeye wazivukile ngeci Yesu watundile ku lifuti lije lyakele nakushwana 
Helonde, co wamutumine kuli Helonde, uje wakele mu Yelusalema a simbu ije.  

8Helonde wavwaelelele manene omo wamwene Yesu, omwo wazivile vyendi, co 
a matangwa a kunima washakele manene kumumona. Wakele na cinyangavili 
cakumona Yesu ngeci alinge cizivukiso cimo. 

9Ngecivene, Helonde wehwile Yesu vihula vyavingi, oloni Yesu kakumbulwile 
lijwi limo lyai. 

10Co vakulunu va vaka-kukombelela na valongisi va majwi a Lishiko vashwenyele 
kulutwe nakumuvangela vyuma vyavingi.  

11Helonde na mashwalale vendi vamushendumwine nakumulinga mwamuvi, co 
vamuzikile nanga yailaja yaivwa, co vamwilwisilile lalo kuli Pilato.  

12Co a litangwa lije vene Helonde na Pilato valikwatele vusamba, oloni laja 
valizindile.  

Yesu vamusompela kutsa 
(Mateo 27:15-26; Mako 15:6-15; Yowano 18:39–19:16) 

13Pilato wasanene vakulunu va vaka-kukombelela, na vantwama na vanu,  

14co wendekele kuli vakevo ngwendi, “Mwanenele ou munalume kuli yange 
nakwendeka ngweni alinakutanganesa vanu. Ngecivene, yange njinamwihwile 
kuno ku mesho eni, co kunjawanene mulonga wa cuma cimo cacivi 
cimunamuvangela.  

15Nambe Helonde omo namwilwisa kuli yetu, kawanene mulonga muli ikeye. Ou 
munalume kukwesi cuma canalingi ngeci vamwaneneco mulonga wa kutsa.  

16Ngecivene, njikamupupa lika, co njimwecela ngeci aye.” 

17A simbu yoshe ya Ciwano ca Pasovala, Pilato wakele nakwecela cinzinda umo 
uje vashakele vanu.  

18Co mbunga yoshe vatambekele ngwavo, “Mutsiye! Twane Mbalambasa! “ 

19(Mbalambasa vamwakele mu kamenga omwo wakele nakulinga mpindangano 
mu nganda nakutsiya vanu. ) 

20Pilato washakele kwecela Yesu, co wendekele lalo ku mbunga.  

21Oloni vatambekele ngwavo, “Mushukike a cilindakano! Mushukike a 
cilindakano! “ 

22Pilato wendekele navo lwamucitatu ngwendi, “Vuvi vuka vwanalingi? Yange 
kunjawanene cuma cakumutsiila! Njimupupa lika, co njimwecela aye.” 

23Oloni vanu vatambeleke ngwavo Yesu vamushukike a cilindakano, co 
kutambeka kwavo cavahyanesele.  

24Ngecivene, Pilato wavatwile n̄anda ije, ngwe muvalombele vakevo.  

25Co wecelele uje munu ivashakele, uje ivaakele mu kamenga a mulonga wa 
mpindangano nakutsiya vanu. Co wavanene Yesu ngeci vamulinge mwaya 
cizango cavo.  

Yesu vamushukika a cilindakano 
(Mateo 27:32-44; Mako 15:21-32; Yowano 19:17-27) 

26Mashwalale vatwalele Yesu, co omo vakele nakuya, valiwanene na munalume 
umo lizina lyendi Simoni wa ku Silene, uje wezile ku nganda kutunda ku mahya. 
Co vamukwatele vamutwikile cilindakano, co vamulekele ngeci akave Yesu 
munima.  

27Mbunga yakama ya vanu vamukavele, akati kavo akele vanakazi vaje vakele 
nakulila nakulinyenga ali ikeye.  

28Yesu watengulukilile kuli vakevo wendekele ngwendi, “Eni vanakazi va mu 
Yelusalema! Kesi mulilile yange, oloni lilileni yeni vavenya na vana veni!  

29Omwo matangwa alinakwija omo vanu vakendeka ngwavo, ‘Vanavezika 
vanakazi vaje kuvesi na vana, vaje kuvakitile vimbututu vaje kuvalelele! ‘ 

30 Ije ikeyo ikapwa simbu omo vanu vakendeka ku minkinda ngwavo, ‘Tuwileni! ‘ 
Na ku malundu ngwavo, ‘Tufwikeni! ‘ 

31Omwo nga valinga vyuma evi ku muti wakutonola, cooni vakalinga vati ku muti 
wakuma?” 

32Co lalo kwakele mapwepwe vavali va vanalume vavatwalele amo na Yesu 
nakukavatsiya. 

33Omo vetele ku mutambela umo uvatumbwile ngwavo, “Cikola,” co vashukikile 
Yesu a cilindakano, na vaje mapwepwe vavali, umo ku cilyo mukwavo ku 
cimoshwe.  

34 Yesu wendekele ngwendi, “Tate vasambese! Omwo kuvazivuka vika 
valinakulinga.” Co valipangelele vuzalo vwendi akati kavo akuta n̄ela.  

35 Co vanu vemanene kuje nakukengelela a simbu ije vantwama va vaYunda 
vamushendumwine ngwavo, “Wovwele vakwavo, alyovole ikeye vavenya nga 
ikeye Wakuvwavesa uje yanaangula Njambi! “ 

36 Co na mashwalale lalo vamushendumwine, vezile kuli ikeye vamwanene vinyu, 

37vendekele ngwavo, “Lyovole yove vavenya nga u mwene ya vaYunda! “ 

38Vasonekele majwi awa akamwa ya cilindakano cendi ngwavo, “Ou ikeye 
Mwene ya vaYunda.” 

39Co lipwepwe umo ivashukikile amo nendi wendekele majwi akumushaula 
ngwendi, “Kuma kesi yove Wakuvwavesa ndi? Lyovole yove vavenya netu lalo 
utwovole! “ 

40Ngecivene, uje mukwavo lipwepwe wamukandele ngwendi, “Kuma yove 
kuwesi kukomoka Njambi ndi? Yove watambula cihiso ngwe ikeye.  

41Cihiso cetu cinatupande, omwo tutambula fweto ya vilinga vyetu, oloni 
munalume ou kesi na vuvi.” 

42Co wendekele kuli Yesu ngwendi, “Yesu njanuke, omo ukaija mu vumwene 
vwove.” 

43Yesu wamulekele ngwendi, “Mwa vushunga njikuleka ngwange, lelo vene 
ukakala nange mu Citungu ca Njambi.” 

Kutsa kwa Yesu 
(Mateo 27:45-56; Mako 15:33-41; Yowano 19:28-30) 

44Omo simbu yapwile akati ka litangwa, co litangwa lyazivalele, kwakele 
lisusulungu mu lifuti lyoshe lije lyakeleko noo a maola atatu,  

45 co nanga ije yajenjelele mu Njuvo ya Shukulu Kalunga yatavukile akati.  

46 Yesu watambekele na lijwi lyakama ngwendi, “Tate! Njikundika munzinzime 
wange mu mavoko ove.” Omo wamanesele kwendeka ngeci, co watulile mwonyo 
wendi.  

47Co mukulunu wa mashwalale wamwene vije vyalingiwile, washangazalele 
Njambi wendekele ngwendi, “Mwa vushunga munalume ou wapwile muka-
vushunga! “ 

48Omo vanu vaje vakungulukile kuje ku mutambela vamwene vije vyuma 
vyalingiwile, velukile ku membo avo valipupangele a vinulo vyavo mu vusiwa.  

49 Co voshe vaje vazivukile Yesu a mutunu wendi, amo na vanakazi vaje 
vamukavele kutunda ku Ngalileya, vemanene alyala nakukengelela vyuma evi.  

Yesu vamutsinda 
(Mateo 27:57-61; Mako 15:42-47; Yowano 19:38-42) 

50Kwakele munalume umo lizina lyendi Yosefa wa ku nganda ya Alamatiya mu 
Yunda. Wapwile munalume wamuvwa wa kasingimiko,  

51uje wakele nakukengelela kwija kwa Vumwene vwa Njambi. Nameme wapwile 
umo wa mu Munga, oloni katavele ku vutumbe vwavo na vilinga vyavo.  

52Waile kuli Pilato nakulomba muvila wa Yesu.  

53Washukwile muvila wa Yesu a cilindakano, co wauzengelele a nanga ya linyu, 
co waulangekele mu mbumbo ije ivacokwele mu limanya, muje kanda 
vatsindemo munu.  

54Lyapwile litangwa lyamucitanu omo Litangwa Lyakuhwima kanda lyete.  

55Vanakazi vaje vakavele Yesu kutunda ku Ngalileya vaile amo na Yosefa, co 
vakamwene mbumbo nomu valangekelemo muvila wa Yesu.  

56 Co velukile kwimbo vavwaesele n̄undu na mazi akunika lwengo ngeci 
vakuvwavese muvila wendi. Co a Litangwa Lyakuhwima vahwimine, ngwe ku 
Lishiko.  

Luka 24 

Kusanguka kwa Yesu 
(Mateo 28:1-10; Mako 16:1-8; Yowano 20:1-10) 

1A mungulungengu a litangwa lya Calumingo vanakazi vaile ku mbumbo, 
vambatele n̄undu ivavwaesele.  

2Vawanene limanya vanalitundisa ku mbumbo,  

3co vakovelelemo, oloni kuvawanenemo muvila wa Mwene Yesu.  

4Vemanene muje oku vanalikomokela, co vwasi-vwasi vanalume vavali vanazala 
vuzalo vwakuvyazima manene vemanene kuyehi navo.  

5Co vaje vanakazi vazivile lyova, vakulamenene asi, omo vaje vanalume 
vendekele kuli vakevo ngwavo, “Omwo vika mushakezeka muka-kuyoya akati ka 
vatsi?  

6 Waimo muno, nasanguka. Anukeni muje mwendekele kuli yeni omo wakele mu 
Ngalileya ngwendi,  

7’ Muna Munu vanapande kumwana ku mavoko a vaka-vuvi, vakamushukika a 
cilindakano, co munima ya matangwa atatu akasanguka.’” 

8Co vaje vanakazi vanukile majwi endi,  

9vatundile ku mbumbo, co vambulwile vyuma vyoshe evi kuli vaje vandongisi 
likumi naumo, na vakwavo voshe lalo.  

10Vaje vanakazi vapwile Maliya Mangandalena na Yowana na Maliya vaina ya 
Yakomba na vanakazi vakwavo lalo vambulwile vyuma evi kuli miluwa.  

11Oloni miluwa vayongwele ngeci vije vivendekele vanakazi vyapwile 
vyakujeneka seo, kuvavakulaelele.  

12Oloni Petulu wakatukile washatukilile ku mbumbo, washumbililemo, 
wamwene lika vinanga mu mbumbo cuma ceka cai. Co welukile kwimbo 
nakulikomokela a vyuma vije vyalingiwile.  

Kwenda kuya ku Emausi 
(Mako 16:12-13) 

13A litangwa lije vene vandongisi va Yesu vavali vakele nakuya ku limbo limo 
livatumbwile Emausi, nunda yakwo yapwile makilomita likumi na imo kutunda 
ku Yelusalema,  

14vakale nakusimutwiya akati kavo a vyuma vyoshe vije vyalingiwile.  

15Omo vakele nakwendeka nakuyongola, Yesu vavenya washwenyele kuyehi, co 
wendele amo navo,  

16vamumwene, oloni kuvamunongonwene.  

17Yesu wendekele kuli vakevo ngwendi, “Vin̄anda muka mulinakusimutwiya oku 
mulinakwenda?” Vemanene, vihanga vyavo vyakele na vusiwa.  

18Co umo wavo lizina lyendi Kilyopase, wamukumbulwile ngwendi, “Yove lika u 
mungenzi mu Yelusalema uje kazivuka vika vinalingiwa a matangwa awa 
amandondo ndi?” 

19Co wavehwile ngwendi, “Vyuma muka?” Vamukumbulwile ngwavo, “Vya ali 
Yesu wa ku Nazaleta. Munalume ou wapwile muka-kwimanena, co Njambi na 

vanu voshe vamuyongwele kupwa muka-nzili mu vyuma vyoshe wendekele na 
vije vyalingile.  

20Co vakulunu vetu va vaka-kukombelela na vaka-kushwana vamwanene ngeci 
vamutsiye, co vamushukikile a cilindakano.  

21Co twakele na cinyangavili ngeci, ikeye akapatula Isalele! Co lalo lelo linapu 
litangwa lyamucitatu kutunda aje vyalingiwile vyuma evi.  

22Vanakazi vamo va mu munga yetu vatukomokesele, vamenekelele ku mbumbo,  

23oloni kuvakawanene muvila wendi. Co velukile nakwendeka ngwavo 
vanakamwene cimona ca tungelo vaje vavalekele ngwavo alinakuyoya.  

24Co vamo va mu munga yetu vanaileko, co mwa vushunga vakawanene ngwe 
muje vene vendekele vanakazi, oloni kuvamumwene.” 

25Co Yesu wendekele kuli vakevo ngwendi, “Eni vilema vaka-kwishwala 
kukulaela vije vyoshe vivendekele vaka-kwimanena!  

26Kuma Wakuvwavesa kapandele kuyanda a vyuma evi nakukovela mu vumpau 
vwendi ndi?” 

27Co Yesu washangumukile kuvanungulwila mu Visoneka vyoshe vyuma vije 
vendekele vyakutumbula ikeye, kushangumuka na mavulu a Mosesa nakutwala 
ku visoneka vya vaka-kwimanena voshe.  

28Omo vetele kuyehi na limbo kuje vakele nakuya, Yesu walingile ngwe 
atuvakana kamandondo kuya kulutwe,  

29oloni vamusindiiye ngwavo, “Unapande kukala netu kuno omwo litangwa 
linatoko.” Co waile nakukakala navo.  

30Co watumbamene navo ku mesa nakulya, co wanonele likende nakulivezikisa, 
co walipazwile walyanene kuli vakevo.  

31Co mesho avo ashokolokele vanangukile ngwavo kuma ikeye, oloni walavukile 
ku mesho avo. 

32Co valyendekesele umo na mukwavo ngwavo, “Kuma vimbunge vyetu 
kuvyezukile omo nakele nakwendeka netu mu ngila nakutunungulwila vya mu 
Visoneka ndi?” 

33Vakatukile a simbu ije vene velukile ku Yelusalema, vawanene vandongisi 
likumi na umo vanalikungulula na vaje vakwavo veka lalo 

34vendekele ngwavo, “Mwa vushunga vene Mwene nasanguka! Nalisholola kuli 
Simoni! “ 

35Co vaje vavali valangulwile vije vyalingiwile mu ngila, nomu vanongonwene 
ngwavo kuma ikeye Mwene omo wapazwile likende.  

Yesu alisholola kuli vandongisi vendi 

(Mateo 28:16-20; Mako 16:14-18; Yowano 20:19-23; Vilinga vya Miluwa 1:6-8) 

36Simbu vaje vavali vakele nakuvaleka vyuma evi, vwasi-vwasi Yesu vavenya 
wemanene akati kavo wendekele kuli vakevo ngwendi, “Kwoloka kukale neni.” 

37Vazivile lyova lyakama, omwo vayongwele ngwavo vanamono ndumba ya 
munu.  

38Oloni wendekele kuli vakevo ngwendi, “Omwo vika munalijujukila? Omwo vika 
muli na vimata mu vimbunge vyeni?  

39Kengeni mavoko ange na myanja yange, co moneni ngeci yange vene. 
Njikwateni, co muzivuka, omwo ndumba ya munu kakele na muvila na vitsiya, 
ngwe evi mwamono njilinavyo.” 

40Wendekele evi, co wavamwesele mu mavoko endi na mu myanja yendi.  

41Nameme ngoco kuvakulaelele, vavwaelelele manene nakulikomokela, co 
wavehwile ngwendi, “Muli na vyakulya ndi?” 

42Co vamwanene mbazuvwila ya isi wakuteleka,  

43co waitambwile nakuyilya ku mesho avo.  

44Co wavalekele ngwendi, “Evi vikevyo vyuma vije njamilekele omo njakele neni 
ngwange, vyuma vyoshe vije vasonekele mu Lishiko lya Mosesa, na mu visoneka 
vya vaka-kwimanena, na mu Myaso vyakunjitumbula yange vinapande 
kulingiwa.” 

45Co washokolwele mana avo ngeci vazivuke Visoneka,  

46co wendekele kuli vakevo ngwendi, “Eci cikeco vasonekele ngwavo, 
Wakuvwavesa napande kuyanda, co akasanguka munima ya matangwa atatu,  

47ngeci kutenguluka nakusambesa kwa vivi vakavyambulule mu lizina lyendi ku 
mafuti oshe, kushangumukila mu Yelusalema.  

48Yeni munapu mu vakaleo va vyuma evi.  

49 Yange njikatuma kuli yeni vije vyanjikulaese Tate. Oloni munapande 
kuvandamena mu nganda noo nzili yakutunda kwilu inaija ali yeni.” 

Yesu vamutwala mwilu 
(Mako 16:19-20; Vilinga vya Miluwa 1:9-11) 

50 Co watuukile navo mu nganda wavatwalele kuyehi na Mbetaniya, kuje 
wajundwile mavoko endi nakuvavezikisa.  

51Omo wakele nakuvavezikisa, co walyangunukile navo vamutwalele mwilu.  

52Vamulemesele, co velukile mu Yelusalema nakujolela manene,  

53co simbu yoshe vakele mu Njuvo ya Shukulu Kalunga nakushangazala Njambi.  

Yowano 

Yowano 1 

Lijwi lya mwonyo 

1Akulivanga kwakele Lijwi, co Lijwi lyakele amo na Njambi, co Lijwi lyapwile 
Njambi. 

2Tunde akulivanga, Lijwi lyakele amo na Njambi.  

3Ali ikeye Njambi watangele vyuma vyoshe, co kukwesi cuma civatangele 
kujeneka ikeye cai.  

4Lijwi likelyo lyapwile nsina ya mwonyo, co mwonyo ou ukewo wanenele ceke 
kuli vanu.  

5Ceke citwila mu lisusulungu, co lisusulungu kulyasele kucitundisa embwe.  

6 Njambi watumine muluwa wendi, lizina lyendi Yowano,  

7ikeye wezile nakuleka vanu a vyuma vya ceke, ngeci voshe vazive lijwi 
nakukulaela.  

8Ikeye kapwile ceke embwe, oloni wezile nakwambulula a vyuma vya ceke.  

9Eci cikeco capwile ceke ca vushunga, ceke cije cilinakwija mu kaye nakutwila ali 
vanu voshe.  

10Lijwi lyakele mu kaye. Co nameme Njambi watangele kaye ali ikeye, oloni kaye 
kukamuzivukile.  

11Ikeye wezile ku lifuti lyendi, oloni vanu vendi kuvamutambwile.  

12Oloni kuli voshe vaje vamutambwile nakukulaela kuli ikeye, wavanene moko 
yakupwa vana va Njambi.  

13Vakevo kuvapwile vana va Njambi ku cisemwa ca ano asi embwe, cisemwa 
cakusemuka ku munalume, oloni Njambi vavenya ikeye wapwile ishavo.  

14Co Lijwi lyemukile munu, lyashulile na kutetela navushunga, co lyakele akati 
ketu. Twamwene vumpau vwendi, vumpau vuje vwaatambwile akupwa mwana 
umolika wa Ishe.  

15Yowano wambulwile vya ali ikeye. Co watambekele ngwendi, “Ou ikeye uje 
injamilekele ngwange, ‘Alinakwija munima yange, oloni ikeye napu wakama 
kutuvakana yange, omwo ikeye wakeleko akulivanga omo yange kanda 
njisemuke.’” 

16Co akushula na kutetela kwendi watuvezikisile tuvoshe, watwanene vivezikiso 
kuwezelela a vivezikiso vikwavo.  

17Omwo Njambi waanene Lishiko lyendi ali Mosesa, oloni kutetela na vushunga 
vinaija ali Yesu Kilistu.  

18Naumo wai wamona Njambi, kuvanga Mwana uje umolika, wakulifwa mumo na 
Njambi, uje ali ku mati ya Ishe, ikeye namusholola.  

Vukaleo vwa Yowano Muka-kumbwitika 
(Mateo 3:1-12; Mako 1:1-8; Luka 3:1-18) 

19Co vaka-kushwana va vaYunda mu Yelusalema vatumine vamo vaka-
kukombelela na vaLevi * kuli Yowano ngeci vakamwihule ngwavo, “Yove iyajo?” 

20Yowano kavyanene kuvakumbulula embwe, oloni wendekele mwamuvwa kuli 
vakevo ngwendi, “Kesi yange Wakuvwavesa.” 

21 Co vamwihwile ngwavo, “Indi yove iyajo? Yove Elinja ndi?” Oloni Yowano 
wavakumbulwile ngwendi, “Embwe, kesi yange! “ Co vamwihwile lalo ngwavo, 
“Indi yove Muka-kwimanena ndi?” Oloni Yowano wavakumbulwile ngwendi, 
“Embwe, kesi yange.” 

22Asinoni vamwihwile ngwavo, “Indi yove iyajo? Tuleke ngeci tukaleke vaje 
vanatutumine kuli yove. Ulitumbula ngwove yove iya?” 

23 Ikeye wavakumbulwile nakuvatumbwila majwi a Isaya muka-kwimanena 
ngwendi, “ Yange ‘Lijwi lya umo atambeka mu mambo ngwendi, sheveni mu ngila 
ya Shukulu Kalunga ngeci akwitilemo! ‘ “ 

24Miluwa vaje vavatumine vaFaliseo 

25asinoni vehwile Yowano ngwavo, “Nga kesi yove Wakuvwavesa, nambe Elinja, 
nambe Muka-kwimanena, omwo vika ulinakumbatizila?” 

26Yowano wavakumbulwile ngwendi, “Yange njilinakumbwitika mu mema, oloni 
akati keni anemana umo uje kumuzivuka.  

27Ikeye alinakwija munima yange, oloni yange kunjafwililile nameme kuzitula 
miva ya a vin̄aku vyendi.” 

28Vyoshe evi vyalingiwile mu Mbetaniya, mu ngangela ya Ndonga ya Yondau, 
kuje kwakele nakumbatizila Yowano.  

Muna Manga wa Njambi 

29Alikaki Yowano wamwene Yesu alinakwija kuli ikeye, co wendekele ngwendi, 
“Kengeni, Muna Manga wa Njambi, uje muka-kutundisa vuvi vwa vaka-kaye!  

30Ou ikeye vene uje njendekele ngwange, ‘Munima yange mwija munu umo, oloni 
nanjituvakana, omwo ikeye wakeleko simbu kanda yange njisemuke.’  

31Yange kunjamuzivukile ngwange ikeye, oloni njezile nakumbwitika mu mema 
mukumusholola ku vanu va Isalele.” 

32Co Yowano wambulwile vukaleo ovu ngwendi, “Njamwene Munzinzime 
Wakujela washulukile mwilu ngwe katela, co wakele ali ikeye.  

33Yange kunjamuzivukile ngwange ikeye, oloni Njambi, uje wanjitumine ngeci 
njimbwitike mu mema, ikeye wendekele kuli yange ngwendi, ‘Ukamona 
Munzinzime akashuluka nakukala ali munalume umo, ikeye akambwitika na 
Munzinzime Wakujela.’  

34Co Yowano wendekele ngwendi, ‘Yange njamumwene, co njimileka ngwange ou 
ikeye Muna Njambi.’” 

Vandongisi va Yesu vakulivanga 

35Alikaki Yowano wemanene lalo kuje na vandongisi vendi vavali,  

36co omo wamwene Yesu alinakwija kuje, co wendekele ngwendi, “Kengeni, 
Muna Manga wa Njambi! “ 

37Vandongisi vaje vavali vamuzivile omo wendekele majwi awa, co vakavele 
Yesu.  

38Yesu watengulukile nakukenga kunima, co wavamwene valinakumukava, co 
wavehwile ngwendi, “Vika mushaka?” Co vamukumbulwile ngwavo, “Lambi, 
wakala kuli?” (Lijwi eli lilumbunuka ngwalyo “Mulongisi.”) 

39Ikeye wavakumbulwile ngwendi, “Ijeni mukamone.” (Omwo yapwile simbu ya 
cingwezi. ) Ngecivene, vaile amo nendi vakamwene kuje kwakele, co vakele amo 
nendi litangwa lije lyoshe.  

40Umo wa vaje vavali wapwile Anduleo, ndolome ya Simoni Petulu.  

41Aje vene Anduleo wawanene ndolome yendi Simoni, co wamulekele ngwendi, 
“Tunawana Wakuvwavesa.” (Lijwi eli lilumbunuka ngwalyo “Kilistu.”) 

42Asinoni Anduleo watwalele Simoni kuli Yesu. Yesu wamukengele, co wendekele 
nendi ngwendi, “Lizina lyove yove Simoni muna Yowano, oloni vakakutumbula 
Kefase.” (Eli linalifu mumolika na Petulu, co lilumbunuka ngwalyo “Limanya.”) 

Yesu asana Filipu na Natanele 

43Alikaki Yesu wayongwele kuya ku Ngalileya. Co wawanene Filipu, co 
wendekele kuli ikeye ngwendi, “Njikave! “ 

44(Filipu watundile ku Mbetesainda, ku nganda kuvakele va Anduleo na Petulu. ) 

45Filipu wawanene Natanele, co wamulekele ngwendi, “Tunawana uje yasonekele 
Mosesa mu livulu lya Lishiko, uje lalo ivasonekele vaka-kwimanena. Ikeye Yesu 
muna Yosefa, wa ku Nazaleta.” 

46Co Natanele wamwihwile ngwendi, “Kuma ku Nazaleta kwasa kutunda cuma 
cacivwa ndi?” Filipu wamukumbulwile ngwendi, “Ija ukamone.” 



1881 

©The Bible Society of Zambia, 2006. 

 

47Omo Yesu wamwene Natanele alinakwija kuli ikeye, co wendekele vyendi 
ngwendi, “Ou ikeye kaIsalele wa vushunga, muli ikeye kumwesi makuli! “ 

48Natanele wamwihwile ngwendi, “Unanjizivuka vati?” Yesu wamukumbulwile 
ngwendi, “Njakumwene mwisi ya muti wa mukuyu simbu kanda Filipu akusane.” 

49Natanele wamukumbulwile ngwendi, “Mulongisi, yove unapu u Muna Njambi! 
Yove Mwene wa Isalele! “ 

50Yesu wamukumbulwile ngwendi, “Unatava omwo njinakuleke ngwange 
njakumwene mwisi ya muti wa mukuyu ndi? Ukamona vyuma vyakama 
kutuvakana evi! “ 

51 Co Yesu wendekele kuli vakevo ngwendi, “Mwa vushunga njimileka ngwange, 
mukamona lilu linashokoloka, co na tungelo va Njambi valonda nakushuluka ali 
Muna Munu.” 

Yowano 2 

Ciwano ca vulo ku Kana 

1A litangwa lya mucitatu kwakele ciwano mu nganda ya Kana mu Ngalileya. Co 
vaina ya Yesu vakele kuje,  

2co Yesu amo na vandongisi vendi navo lalo vavalanyele ku ciwano cije. 

3Omo vinyu vyahwile, vaina ya Yesu vendekele kuli ikeye ngwavo, “Vinyu 
vinahu.” 

4Co Yesu wamukumbulwile ngwendi, “Ove munakazi kuwapandele kunjileka vije 
njinapandele kulinga. Simbu yange kanda yete.” 

5Vaina ya Yesu valekele vaje vangamba ngwavo, “Lingeni vyoshe vyamileka.” 

6VaYunda vakele na mashiko a vilongesa vyavo vya a kujwela, co a cuma eci kuje 
kwakele vinjava vya mamanya vyakutekwila mema vitanu na imo, vyoshe 
vyapwile vyakama imo na imo yasele kukala na mema akweta ku malita 100.  

7Yesu walekele vaje vangamba ngwendi, “Shuliseni evi vinjava na mema.” Co 
vavishulisile vyoshe vwaa,  

8co wavalekele ngwendi, “Ololo tekuleni mema ngeci muwatwale kuli mukulunu 
wa ciwano.” Ngecivene, vamutwalelele mema,  

9aje a simbu ije atengulukile kupwa vinyu, co waamakelele. Ikeye kazivukile kuje 
kuvyatundile vinyu (oloni, vaje vangamba vatekwile aje mema vazivukile), 
ngecivene, wasanene vavenya vulo,  

10co wendekele kuli ikeye ngwendi, “Vanu voshe vakalivanga kwana vinyu 
vyavivwa, co omo oni vaje vavanalanya vananu manene, asinoni aana vije 
vyavishamu. Oloni yove watulikile vinyu vyavivwa kweta ku simbu ino! “ 

11Yesu walingile eci cizivukiso cakulivanga ku Kana mu Ngalileya, kuje 
kwasholwele vumpau vwendi, co vandongisi vendi vamukulaelele.  

12 Munima ya vyuma evi, Yesu na vaina, na vandolome vendi, na vandongisi vendi 
vaile ku Kapenauma, co vakele kuje matangwa amandondo lika.  

Yesu aya ku Njuyo ya Shukulu Kalunga 
(Mateo 21:12-13; Mako 11:15-17; Luka 19:45-46) 

13 Yapwile simbu ya Ciwano ca Pasovala, ngecivene, Yesu waile ku Yelusalema.  

14Mu Njuvo ya Shukulu Kalunga wawanene vanu vakele nakulandeselamo 
vingombe, na vimanga, na mayembe, co lalo na vaka-kulandakana vimbongo 
vatumbamene ku vimesa vyavo. 

15Ngecivene, woshele likote lya twonzi washekelele anja tusituvoshe, amo na 
vimanga, na vingombe voshe vaje vakele mu Njuvo ya Shukulu Kalunga, co 
wafulumikile vimesa vya vaje vakele nakulandakana vimbongo, co washandwele 
vimbongo vyavo,  

16co walekele vaje vakele nakulandeselamo mayembe ngwendi, “Vatuwiseni 
anja! Kesi mupwise Njuvo ya Tate mutambela wakulandesela! “ 

17 Vandongisi vendi vanukile ngeci visoneka vyendekele ngwavyo, “Yove Njambi, 
cizemo cange ku Njuvo yove, cilinakushukuma muli yange ngwe tuhya.” 

18VaYunda vamwihwile ngwavo, “Cikomokeso mukajo ciwulinga utumwese ngeci 
uli na moko yakulinga ngeci?” 

19 Yesu wavakumbulwile ngwendi, “Siwuleni eyi Njuvo ya Shukulu Kalunga, co 
njikaitungulula lalo a matangwa atatu.” 

20Vamwihwile ngwavo, “Kuma yove wasa kuyitungulula lalo a matangwa atatu 
ndi? Eyi Njuvo ya Shukulu Kalunga vaitungile myaka makumi awana na myaka 
itanu na umo! “ 

21Oloni Njuvo ya Shukulu Kalunga ije yatumbwile Yesu yapwile muvila wendi.  

22Ngecivene, omo wasangukile ku vatsi, vandongisi vendi vanukile ngwavo kuma 
vikevyo vije vyavalekele, co vakulaelele visoneka na majwi aje endekele Yesu.  

Yesu azivuka cifwa ca vunu 

23Omo Yesu wakele mu Yelusalema a simbu ya Ciwano ca Pasovala, vavangi 
vakulaelele kuli ikeye akumona vizivukiso vije vyalingile.  

24Oloni Yesu vavenya kavakulaelele, omwo wazivukile cifwa ca vanu voshe.  

25Omo kashakele munu umo amuleke vukaleo vwa vanu, omwo wazivukile vije 
vyakele mu vimbunge vyavo.  

Yowano 3 

Yesu na Nikondemo 

1Kwakele ntwama umo wa vaYunda lizina lyendi Nikondemo, wapwile wa mu 
munga ya vaFaliseo.  

2Munalume ou waile kuli Yesu vutsiki, co wendekele kuli ikeye ngwendi, 
“Mulongisi, twazivuka ngwetu yove u mulongisi wakutunda kuli Njambi. Omwo 
naumo wai asa kulinga vizivukiso viwulinakulinga kuvanga Njambi akale amo 
nendi.” 

3Yesu wamukumbulwile ngwendi, “Mwa vushunga njikuleka ngwange, naumo 
wai asa kumona Vumwene vwa Njambi kuvanga asemuke luvali.” 

4Nikondemo wendekele kuli ikeye ngwendi, “Vatijo munu asa kusemuka luvali 
nga nakuluvala laja? Asa kukovela lalo mwimo lya vaina ngeci asemuke lalo 
simbu yamucivali ndi?” 

5Yesu wamumbulwile ngwendi, “Mwa vushunga njikuleka ngwange, naumo wai 
asa kukovela mu Vumwene vwa Njambi kuvanga asemuke ku mema na ku 
Munzinzime Wakujela. 

6Munu akatambula cifwa cendi ca vunu ku visemi vendi, oloni Munzinzime 
Wakujela ikeye amulingisa ngeci asemuke ku Munzinzime.  

7Kesi ukomoke omo njikuleka ngwange unapande kusemuka luvali.  

8Lihunzi lihuwa kwoshe kulishaka, wasa kuziva cililimo calyo, oloni kuwasa 
kuzivuka kuje kulitunda nambe kuje kuliya. Ngecivene, mukemwo mucinapu 
navoshe vaje vanasemuka ku Munzinzime Wakujela.” 

9Nikondemo wehwile ngwendi, “Eci cilingiwa vatijo?” 

10Yesu wamukumbulwile ngwendi, “Yove u mulongisi wakama mu Isalele, kuma 
kuuzivuka eci ndi?  

11Mwa vushunga njikuleka ngwange, twendeka vije vituzivuka, co twambulula 
vukaleo vwa vije vitunamono, oloni yeni ku mutambula muzimbu wetu.  

12Kumunjikulaela omo njimileka vyuma vya ano a kaye, co vatijo munjikulaela 
omo njimileka vyuma vya mwilu?  

13Naumo wai nai mwilu kuvanga Muna Munu lika uje wezile kutunda mwilu.” 

14 Co ngwe Mosesa washukikile linyoka wa vunengu a manda mu mambo, 
ngecivene, mucifwa cimo vakashukika Muna Munu,  

15ngeci woshe akulaela kuli ikeye akale na mwonyo wa myaka yoshe.  

16Omwo Njambi wazemene vaka-kaye manene ngeci waanene Munendi umolika, 
ngeci woshe akulaela kuli ikeye kesi anyonge, oloni akale na mwonyo wa myaka 
yoshe.  

17Omwo Njambi katumine Munendi ano a kaye nakuhisa vaka-kaye embwe, oloni 
apwe Muyoyesi wavo.  

18Uje akulaela kuli Mwana kuvakamuhisa embwe, oloni uje kakulaelele 
vanamuhisa laja, omwo kakulaelele kuli Muna Njambi umolika.  

19Co omu mukemwo mucikapanga cihiso, ceke cinaija ano a kaye, oloni vanu 
vazema lisusulungu kutuvakana ceke, omwo vilinga vyavo vyapwa vyavivi.  

20Omwo munu woshe alinga vyuma vyavivi azinda ceke kasa kwija ku ceke, 
omwo kashaka vilinga vyendi vyavivi ngeci visholoke.  

21Oloni woshe uje muka-kulinga vushunga aija ku ceke ngeci ceke cisholole 
vipangi vyendi vyanalingi mukwononoka kuli Njambi.  

Yesu na Yowano 

22Munima yevi, Yesu na vandongisi vendi vaile ku lifuti lya Yundeya, kuje 
kwakakele navo ka simbu nakumbwitika vanu.  

23Yowano lalo wakele nakumbwitika mu Aenone kuyehi na Salime, omwo 
kwakele mema amangi. Co vanu vakele nakuya kuli ikeye, co wavambwitikile. 

24 (Omwo a simbu eyi Yowano te kanda vamwake mu kamenga. ) 

25Vamo vandongisi va Yowano vakele nakulinga vimata na kaYunda umo a futisi 
yakujwela. 

26Ngecivene, vaile kuli Yowano, co vamulekele ngwavo, “Mulongisi, wanuka 
munalume uje wakele nove mu ngangela ya Yondau uje iwalingilile vukaleo? 
Kenga, alinakumbwitika, co vanu voshe valinakuya kuli ikeye! “ 

27Yowano wavakumbulwile ngwendi, “Naumo wai atambula cuma kuvanga 
vanamwanaco kuli Njambi.  

28 Yeni mu vakaleo vange ngeci muje njendekele ngwange, ‘Kesi yange 
Wakuvwavesa, oloni vananjitumu kulutwe lwendi.’  

29Uje ali na shombolwa ikeye vavenya vulo, oloni musamba wa vavenya vulo, uje 
nemana nakumutolilila, avwaelela omo aziva lijwi lya vavenya vulo. Ngecivene, 
mukemwo mukunapu kuvwaelela kwange.  

30Ikeye napande kupwa wakama, oloni yange njipande kupwa wamundondo.” 

Uje atunda mwilu 

31Uje atunda mwilu nahyana voshe. Uje atunda ano asi nakundama ku vya asi 
nakusimutwiya vin̄anda vya ano asi, oloni uje atunda mwilu ali akamwa ya 
vyoshe. 

32Alinakusimutwiya vije vyanamono, co na vije vyanazivi, oloni naumo wai 
atambula muzimbu wendi.  

33Oloni woshe atambula muzimbu wendi amwesa ngeci Njambi wapwa muka-
vushunga.  

34Omwo woshe uje yanatumu Njambi endeka majwi a Njambi, omwo Njambi 
namwana Munzinzime Wakujela muvungi.  

35 Ishe wazema Mwana, co naaka vyuma vyoshe mu mavoko endi.  

36Woshe akulaela kuli Mwana ali na mwonyo wa myaka yoshe, woshe avyana 
Mwana kakala na mwonyo, oloni vukalu vukala ali ikeye.  

Yowano 4 

Yesu na munakazi wa ku Samaliya 

1VaFaliseo vazivile ngeci Yesu alinakuwana nakumbwitika vandongisi vavangi 
kutuvakana Yowano.  

2(Kesi Yesu wavambwitikile embwe, oloni vandongisi vendi vacilingile. ) 

3Ngecivene, omo Yesu wazivile vije vivendekele, watundile ku Yundeya welukile 
ku Ngalileya,  

4mu vungenzi vwendi vwakuya kuje wetile mu Samaliya.  

5 Ngecivene, mu Samaliya wetele ku nganda ivatumbwile Sikale, muyehi na lihya 
lije lyanene Yakomba kuli munendi Yosefa.  

6Lisima lya Yakomba lyakele kuje, co Yesu watumbamene kuyehi na lisima omwo 
wajukile manene kwenda. Simbu yapwile akati ka mutwe.  

7Munakazi umo kaSamaliya wezile nakutekula mema, co Yesu wendekele kuli 
ikeye ngwendi, “Njaneko mema njinwe.” 

8(Omwo vandongisi vendi vaile mu nganda nakulanda vyakulya. ) 

9 Munakazi wamukumbulwile ngwendi, “Yove u kaYunda, co yange nji 
kaSamaliya, ngecivene, vatijo unjilomba mema ngeci unwe?” (VaYunda kuvesi 
kupangesa vinganja na malonga vije vivakapangesa vaka-Samaliya. ) 

10Yesu wamukumbulwile ngwendi, “Nga wazivukile vwana vwa Njambi, co nou 
akulomba mema akunwa, nga unamulombo, co nga nakwana mema a mwonyo.” 

11Co munakazi wendekele ngwendi, “Shukulu, kuwesi na cuma cakutekwisa 
mema, lisima lyalova. Kulijo ukawana mema a mwonyo?  

12Kuma yove unatuvakana kukulwila yetu Yakomba uje watwanene lisima eli 
ndi? Ikeye wanwilemo na vana vendi, na vimuna vendi voshe.” 

13Yesu wamukumbulwile, ngwendi, “Woshe anwa ku mema awa akaziva lalo 
lihwila, 

14oloni woshe anwa ku mema anjikamwana kakazivi lalo lihwila embwe. Mema 
aje anjikamwana akapwa lisima lya kavwelu-vwelu muli ikeye lije likamwana 
mema a mwonyo nakumwana mwonyo wa myaka yoshe.” 

15Munakazi wendekele kuli ikeye ngwendi, “Mwene, njaneko owo mema! Ngeci 
kesi njikazive lalo lihwila, nambe kunjikaija-ija lalo kuno nakutekula mema.” 

16Yesu wendekele kuli ikeye ngwendi, “Ya ukasane munalume wove, co wiluke 
kuno.” 

17Munakazi wamukumbulwile ngwendi, “Kunjesi na munalume.” Yesu 
wamukumbulwile ngwendi, “Unendeka mwa vushunga omo unendeka ngwove 
kuwesi na munalume.  

18Omwo unashomboka ku vanalume vatanu, co ou munalume uli nendi ololo kesi 
munalume wove. Unanjileke mwa vushunga.” 

19Munakazi wendekele kuli ikeye ngwendi. “Mwene, njinazivuka ngwange yove u 
muka-kwimanena.  

20Vakukulwila vange vaSamaliya valemesele Njambi a munkinda ou, oloni yeni 
vaYunda mukendeka ngweni tunapande kulemesela Njambi ku Yelusalema lika.” 

21Yesu wendekele kuli ikeye ngwendi, “Ove munakazi njikulaele, simbu 
ilinakwija omo vanu kuvakalemesela Tate a munkinda ou nambe mu Yelusalema.  

22Yeni vaSamaliya kumuzivuka uje imulemesa, oloni yetu vaYunda tuzivuka uje 
itulemesa, omwo kwamena kwatunda kuli vaYunda.  

23Oloni simbu ilinakwija, co inete laja, omo a nzili ya Munzinzime wa Njambi 
vanu vakalemesa Tate ngwe muje mwafwa, vakamulemesa mu vushunga ngwe 
muje mwashaka. 

24Njambi ikeye Munzinzime, co vaje vamulemesa, vanapande kumulemesa mu 
munzinzime na mu vushunga.” 

25Munakazi wendekele kuli ikeye ngwendi, “Njazivuka ngwange Wakuvwavesa 
alinakwija, co omo naija, akatuleka vyuma vyoshe.” 

26Yesu wamukumbulwile ngwendi, “Yange vene ikeye, uje alinakwendeka nove.” 

27Aje vene vandongisi va Yesu vezile, co valikomokelele manene akuwana Yesu 
alinakwendeka na munakazi. Oloni naumo wai wehwile uje munakazi ngwendi, 
“Vika ushaka?” Nambe kwihula Yesu ngwavo, “Omwo vika ulinakwendeka 
nendi?” 

28Asinoni uje munakazi wasezele njava yendi yakutekwila mema, welukile ku 
nganda, wakalekele vanu kuje ngwendi,  

29 “Ijeni mukamone munalume uje nanjileka vyuma vyoshe vinjalingile. Kesi 
ikeye Wakuvwavesa ndi?” 

30Ngecivene, vatundile mu nganda vaile kuli Yesu.  

31A simbu ije vene vandongisi valombele Yesu ngwavo, “Mulongisi, lya vyakulya! 
“ 

32Oloni ikeye wavakumbulwile ngwendi, “Njili na vyakulya vije kumuzivuka.” 

33Ngecivene, vandongisi vashangumukile kulihozola akati kavo ngwavo, “Kuli 
munu umo namwana vyakulya ndi?” 

34Yesu wendekele kuli vakevo ngwendi, “Vyakulya vyange vinapu kwononoka 
cizango ca uje wanjitumine nakumanesa vipangi vyanjanene ngeci njivilinge.  

35Kuma kumwesi kwendeka ngweni, ‘Kwasala vingonde viwana, co simbu ya 
kuteja yeta.’ Oloni njimileka ngwange, kengeni mu mahya, vimbuto vinahi laja 
ngeci vaviteje!  

36Uje ateja valinakumufweta, co alinakukungulula vimbuto vya mwonyo wa 
myaka yoshe, ngecivene, muka-kukuna na muka-kuteja voshe vakavwaelela 
amolika.  

37N ̄anda eyi yapwa ya vushunga ngwayo, ‘Umo akuna, mukwavo ateja.’  

38Njinamitumu kuteja vimbuto mu lihya muje kumwapangele, veka 
vapangelemo, co yeni munawanenamo vimo a vipangi vyavo.” 

39VaSamaliya vavangi va mu nganda ije vakulaelele kuli Yesu omwo uje 
munakazi wendekele ngwendi, “Nanjileka vyuma vyoshe vinjalingile.” 

40Ngecivene, omo vaSamaliya vezile kuli ikeye, vamulombele ngeci akale navo, co 
Yesu wakele kuje matangwa avali.  

41Co vavangi vakulaelele kuli ikeye omwo majwi endi,  

42co valekele uje munakazi ngwavo, “Ololo tunakulaela, kesi omwo lijwi lyove, 
oloni omwo twalizivila yetu vavenya, co twazivuka ngwetu mwa vushunga ikeye 
Muyoyesi wa vaka-kaye.” 

Yesu akangwisa muna mukulunu wa vaLoma 

43Omo Yesu wakele kuje matangwa avali, co watundileko waile ku Ngalileya.  

44 Omwo ikeye vavenya wendekele ngwendi, “Muka-kwimanena naumo wai 
ivasingimika mu lifuti lyendi.” 

45 Ngecivene, omo wetele mu Ngalileya, vanu kuje vamutambwile mwamuvwa, 
omwo vaile ku Ciwano ca Pasovala mu Yelusalema, co vakamwene vyuma vyoshe 
vije vyalingile ku ciwano.  

46 Asinoni Yesu welukile ku Kana mu Ngalileya, kuje watengulwile mema kupwa 
vinyu. Co kuje kwakele mukulunu wa vaka-kushwana wakele na munendi wa 
munalume wakele nakuvinja mu Kapenauma.  

47Omo wazivile ngeci Yesu natundu ku Yundeya naija ku Ngalileya, waile kuli 
ikeye nakumulomba ngeci aije ku Kapenauma nakukangwisa munendi, uje 
washakele kutsa.  

48Yesu wendekele kuli ikeye ngwendi, “Naumo wai akati keni akakulaela kuvanga 
amone vizivukiso na vikomokeso.” 

49Uje mukulunu wendekele kuli ikeye ngwendi, “Mwene tuye mumo simbu kanda 
munange atse.” 

50Yesu wendekele kuli ikeye ngwendi, “Ya, munove enduka! “ Uje munalume 
wakulaelele majwi a Yesu, co waile.  

51Omo wakele nakuya kwimbo waliwanene na vangamba vendi akati vamulekele 
ngwavo, “Munove nenduka! “ 

52Ngecivene, wavehwile simbu muka munendi wendukile, co vamukumbulwile 
ngwavo, “Izau akati ka mutwe, lisika-sika lyamutundile.” 

53Asinoni ishe wanukile ngeci ikeyo simbu ije Yesu wamulekele ngwendi, 
“Munove enduka.” Ngecivene, ikeye amo na naanga yendi voshe vakulaelele.  

54Eci cikeco cizivukiso camucivali cije calingile Yesu omo watundile ku Yundeya 
kwija ku Ngalileya.  

Yowano 5 

Yesu akangwisa muka-kalepa ku lishali 

1Munima yevi, Yesu waile ku Yelusalema ku ciwano cikwavo ca vaYunda.  

2Kuje ku Yelusalema kuyehi na Cikolo ca Vimanga kwakele lishali lyakele na 
mambalanda atanu, mu ndaka ya ciHevelu valitumbwile ngwavo Mbetezasa.  

3Mbunga yakama ya vaka-mishongo valalele muje mu mambalanda, tupuputwa, 
na vilema, na vaka-kalepa. Vavandamenene mema atupuke,  

4omwo kangelo ka Mwene a simbu na simbu washulukile muje mu lishali 
nakutupwisa mema. Woshe muka-kuvinja alivangamo, enduka ku mushongo 
wendi.  

5Kwakele munalume umo kuje wavinjile myaka makumi atatu na myaka itanu na 
itatu.  

6Yesu wamumwene nalala kuje, co wazivukile ngwendi uje munalume washwile 
laja kuvinja, ngecivene, wamwihwile ngwendi, “Ushaka kukanguka ndi?” 

7Uje munalume muka-kuvinja wamukumbulwile ngwendi, “Shukulu, kunjesi na 
munu wakunjikovelesa mu lishali omo mema atupuka, omo njeseka ngwange 
njikovelemo, weka lalo alivangamo.” 

8Co Yesu wendekele kuli ikeye ngwendi, “Katuka, ambata linala lyove, co enda.” 

9Vwasi-vwasi uje munalume wakangukile, wambatele linala lyendi, 
washangumukile kwenda. Lyapwile Litangwa Lyakuhwima omo vyuma evi 
vyalingiwile,  



1889 

©The Bible Society of Zambia, 2006. 

 

10 ngecivene, vaka-kushwana va vaYunda valekele uje munalume wakangukile 
ngwavo, “Lino linapu Litangwa Lyakuhwima, co eci cinapu kulwisa Lishiko lyetu 
omo unambata linala lyove.” 

11Wavakumbulwile ngwendi, “Munu uje nanjikangwisa ikeye nanjileka ngwendi 
njambate linala lyange, co njende.” 

12Co vamwihwile lalo ngwavo, “Munu iyajo ou nakulekele kulinga ngeci?” 

13Oloni uje munalume wakangukile kazivukile Yesu, omwo kwakele mbunga 
yakama ku mwela kuje, co Yesu wavombolokele.  

14Omo kwetile kasimbu, Yesu wamuwanene ali mu Njuvo ya Shukulu Kalunga, co 
wendekele kuli ikeye ngwendi, “Tolilila, ololo unakanguka, kesi ukalinge lalo vuvi 
kutewa cuma ceka cacivi manene cikakuwana.” 

15Asinoni uje munalume waile nakuleka vaka-kushwana va vaYunda ngwendi uje 
namukangwisile ikeye Yesu.  

16Co vashangumukile kupakesa Yesu, omwo wakangwisile munu ou a Litangwa 
Lyakuhwima.  

17Oloni Yesu wavakumbulwile ngwendi, “Tate alinakupanga simbu yoshe, co 
nange lalo njinapande kupanga.” 

18Vyendeka evi vyalingisile manene vaka-kushwana va vaYunda ngeci vamutsiye, 
omwo kesi lika wapokwele lishiko lya a Litangwa Lyakuhwima embwe, oloni 
wendekele lalo ngwendi Njambi ikeye Ishe, co mu ngila eyi walipwisile mumo na 
Njambi.  

Moko ya Muna Njambi 

19Ngecivene, Yesu wavakumbulwile ngwendi, “Mwa vushunga njimileka 
ngwange, Mwana kasa kupanga cuma cimo endi lika, akalingi lika vije amona Ishe 
alinga. Omwo vije vyalinga Ishe, vikevyo lalo vyalinga Mwana.  

20Omwo Ishe azema Mwana, co amumwesa vyoshe vije vyalinga. Co amumwesa 
vyuma vyakama ngeci avilinge, co muvavoshe mukalikomokela. 

21Ngwe omo Ishe akasangula vatsi nakuvana mwonyo, ngecivene, mu ngila eyi 
lalo Mwana akana mwonyo kuli vaje ashaka.  

22Nambe Ishe kesi kusompa munu. Oloni naana Mwana moko yakusompa,  

23ngeci voshe vasingimike Mwana ngwe muvakasingimika Ishe. Uje kasingimika 
Mwana kasingimika Ishe uje wamutumine.  

24 “Mwa vushunga njimileka ngwange, woshe aziva majwi ange, co akulaela kuli 
uje wanjitumine, ali na mwonyo wa myaka yoshe. Kuvakamusompo embwe, 
oloni natundu ku kutsa nakovela ku mwonyo.  

25Mwa vushunga njimileka ngwange, simbu ilinakwija, co inete laja, omo vatsi 
vakaziva lijwi lya Muna Njambi, co voshe vaje valiziva vakayoya.  

26Omwo ngwe Tate wapwa nsina ya mwonyo, ngecivene, mu ngila eyi vene 
napwisa lalo Mwana nsina ya mwonyo.  

27Co naana Mwana moko yakusompa, omwo napu Muna Munu.  

28Kesi mukomoke a cuma eci, omwo simbu ilinakwija omo vatsi voshe vakaziva 
lijwi lyendi,  

29 co vakatuuka mu vimbumbo vyavo, vaje voshe valingile mwamuvwa 
vakasangukila ku mwonyo, co vaje valingile mwamuvi vakasangukila ku cihiso.  

Vukaleo vwa ali Yesu 

30”Kunjasa kulinga cuma cimo na moko yange vavenya, Njikasompa lika muje 
mwanjileka Njambi, ngecivene, kusompa kwange kunapu kwa vushunga, omwo 
kunjesi kulinga vije vinjishaka embwe, oloni kuvanga vije lika vyashaka uje 
wanjitumine.  

31 “Nga njilyambulwila yange vavenya vukaleo vwange, vukaleo vwange kesi vwa 
vushunga. 

32Oloni kwali weka akwambulula vukaleo vwange, co njazivuka ngwange vukaleo 
vuje alinakwambulula ali yange vunapu vwa vushunga.  

33 Mwatumine miluwa veni kuli Yowano, co wavalekele vushunga.  

34Kesi ngwe vukaleo vunjitambula vwakutunda ku munu embwe, oloni 
njilinakwendeka lika evi ngeci mwovoke.  

35Yowano wapwile ngwe ndeya, washukumine nakutwa ceke, co mwavwaelelele 
kasimbu lika mu ceke cendi.  

36Oloni yange njili na vukaleo vwakutuvakana vukaleo vuje vwambulwile 
Yowano, omwo evi vinjilinga, vinapu vipangi vije vyanjanene Tate ngeci 
njivilinge, evi vilinakwendeka ali yange mukumwesa ngeci Tate wanjitumine.  

37 Co Tate, uje wanjitumine, alinakwendeka vukaleo ali yange. Kanda muzive lijwi 
lyendi, nameme kumona cihanga cendi,  

38co kumwesi kunyunga majwi endi mu vimbunge vyeni, omwo kumwakulaelele 
kuli uje yatumine.  

39Mulinakulilongesa Visoneka, omwo muyongola ngweni mu vikevyo muwanamo 
mwonyo wa myaka yoshe. Co visoneka evi vyambulula vukaleo vwange!  

40Oloni kumushaka kwija kuli yange ngeci mukale na mwonyo.  

41 “Kunjishaka ngeci vanu vanjishangale embwe.  

42Oloni njizivuka cifwa ceni, njizivuka ngeci kumwesi na cizemo ca Njambi mu 
vimbunge vyeni.  

43Njinaija mu lizina lya Tate, oloni yeni kumwanjitambwile, nga weka aija mu 
lizina lyendi, mukamutambula.  

44Mwashaka ngeci vamishangazale, oloni kumushaka Njambi ngeci 
amishangazale, cooni mwasa kunjikulaela vatijo?  

45Kesi muyongole ngweni njikamivangeya kuli Tate embwe. Mosesa vene uje 
imunakulaela ikeye akamivangeya.  

46Nga mwa vushunga mwakulaelele kuli Mosesa, nga munakulaela lalo kuli 
yange, omwo wasonekele vyange.  

47Oloni omwo kumwakulaelele vije vyasonekele, vatijo mukulaela vije 
vinjendeka?” 

Yowano 6 

Yesu alisa vanalume vakupwa 5,000 
(Mateo 14:13-21; Mako 6:30-44; Luka 9:10-17) 

1Munima ya vyuma evi, Yesu wajavukile Lishali lya Ngalileya (nambe Lishali lya 
Timbelyase, lizina lyalyo likwavo).  

2Co mbunga yakama vamukavele, omwo vamwene vizivukiso vyendi 
vyakukangwisa vaka-kuvinja.  

3Yesu walamatele a munkinda, co watumbamene amo na vandongisi vendi.  

4Simbu ya Ciwano ca Pasovala yakele muyehi. 

5Yesu wandwile mesho endi, co wamwene mbunga yakama valinakwija kuli 
ikeye, ngecivene, wehwile Filipu ngwendi, “Kulijo twasa kulanda vyakulya ngeci 
tulise vanu voshe ava?” 

6(Wendekele evi mukweseka Filipu, omo wazivukile vije vyalinga. ) 

7Filipu wamukumbulwile ngwendi, “Vimbongo vya siliva vyakupwa 200 kuvyasa 
kupwisamo kulanda makende ngeci munu na munu atambule nameme kalikende 
kakandondo.” 

8Umo wa vandongisi vendi, Anduleo, ndolome ya Simoni Petulu, wendekele 
ngwendi, 

9 “Kwali umo mwanike ali na mikasha itanu ya makende a vunga vwa mbale ya 
maumwa na visi vavali. Oloni kuvyasa kupwamo kuli vanu voshe ava.” 

10Yesu wavalekele ngwendi, “Lekeni vanu vatumbame asi.” (Kuje kwakele mwila 
waungi manene. ) Ngecivene, vanu voshe vatumbamene asi, vapwile vanalume 5, 
000.  

11Yesu watambwile ije mikasha ya makende, co wakandelelele kuli Njambi, co 
wapangezelele vanu vaje vatumbamene kuje asi. Ngecivene, walingile cuma cimo 
na ku visi lalo, co voshe valile vakutile.  

12Co omo voshe vakutile, Yesu wendekele kuli vandongisi vendi ngwendi, 
“Kungululeni evi vimbazuvwila vinasalao, kesi tuviiseo nameme twatundondo.” 

13Ngecivene, vavikungulwile vyoshe, co vashulisile mitonga likumi na ivali na 
vimbazuvwila vya mikasha ya makende itanu ya vungululu vwa mbale ya 
maumwa vije vivasezele vaje vanu valile.  

14Omo vanu vakele kuje vamwene cikomokeso eci calingile Yesu, vendekele 
ngwavo, “Mwa vushunga ou ikeye Muka-kwimanena uje naija ano a kaye! “ 

15Yesu wazivukile ngeci vashakele kumukwata ngeci vamupwise mwene yavo, 
ngecivene, waile ku malundu endi lika.  

Yesu enda akamwa ya mema 
(Mateo 14:22-33; Mako 6:45-52) 

16Omo litangwa lyatokele, vandongisi va Yesu vaile ku lishali,  

17vakovelele mu vwato, co vajavukilile musambwa ya lishali nakuya ku 
Kapenauma. Yapwile simbu ya vutsiki, coYesu simbu kanda acete kuli vakevo.  

18A simbu ije lihunzi lyahuwile mu lishali nakukatula mankimba.  

19Omo vandongisi vajavwile kanunda ka makilomita atanu nambe atanu na imo 
omo vamwene Yesu alinakwenda akamwa ya mema alinakwija kuyehi na vwato, 
co vazivile lyova.  

20Oloni Yesu wavalekele ngwendi, “Kesi muzive lyova, yange! “ 

21Asinoni vatavele kumukovelesa mu vwato, co vwasi-vwasi vwato vwetele ku 
nunda ku mutambela kuje vakele nakuya.  

Vanu vashakezeka Yesu 

22Alikaki mbunga vaje vasalele musambwa ya lishali vamwene ngeci kukwakele 
vwato vweka kuvanga vumolika. Co vazivukile ngeci Yesu kakovelele mu vwato 
amo na vandongisi vendi, oloni vandongisi vendi vaile avo lika.  

23Ngecivene, mato eka aje atundile ku Timbelyase, ezile ku cikuma ca kuyehi na 
mutambela kuje kwakele mbunga ya vaje valile makende omo Mwene 
wakandelelele kuli Njambi.  

24Ngecivene, omo mbunga ije vamwene ngeci Yesu na vandongisi vendi vaiko 
kuje, vakovelele mu mato aje, co vaile ku Kapenauma nakumushakezeka.  

Yesu ikeye Likende lya Mwonyo 

25Omo vanu vawanene Yesu musambwa ya lishali, vendekele kuli ikeye ngwavo, 
“Mulongisi, unetele kuno simbu ika?” 

26Yesu wavakumbulwile ngwendi, “Mwa vushunga njimileka ngwange, 
munanjishakezeka kesi omwo mwamwene vizivukiso vyange embwe, oloni 
omwo mwalile makende nakukuta. 

27Kesi mupangele vyakulya vije vikavola, oloni pangeleni vyakulya vya mwonyo 
wa myaka yoshe. Evi vikevyo vyakulya vije vyakamyana Muna Munu, omwo 
Njambi, Ishe, namwaka cimweso cakumutava.” 

28Asinoni vamwihwile ngwavo, “Vikajo twasa kulinga ngeci tulinge vije vyashaka 
Njambi?” 

29Yesu wavakumbulwile ngwendi, “Vyashaka Njambi ngeci muvilinge vinapu 
kukulaela kuli uje yatumine.” 

30Ngecivene, vamukumbulwile ngwavo, “Cizivukiso muka ulinga ngeci tucimone, 
co tukukulaele? Vipangi mukajo ukalinga?  

31 Vakukulwila vetu valile maana* mu mambo, ngwe muvinendeka visoneka 
ngwavyo, ‘Wavanene makende akutunda mwilu ngeci valye.’” 

32Yesu wendekele kuli vakevo ngwendi, “Mwa vushunga njimileka ngwange, 
Mosesa kamyanene makende akutunda kwilu, Tate ikeye amyana likende lya 
vushunga lyakutunda kwilu.  

33Omwo likende lije lyaana Njambi linapu uje atunda mwilu, co ana mwonyo kuli 
vaka-kaye.” 

34Vamwihwile ngwavo, “Mwene, twane eli likende simbu yoshe.” 

35Yesu wavalekele ngwendi, “Yange likende lya mwonyo. Uje aija kuli yange 
kakakala lalo na njala, co uje akulaela kuli yange kakazivi lalo lihwila.  

36Oloni njamilekele ngwange munanjimono oloni kumwasa kunjikulaela.  

37Woshe uje yananjana Tate aija kuli yange. Co woshe uje aija kuli yange 
kunjikamusheke,  

38omwo njatundile mwilu kesi kulinga cizango cange embwe, oloni kulinga 
cizango ca uje wanjitumine.  

39Co cizango ca uje wanjitumine cinapu kunyunga voshe vaje vananjana ngeci 
voshe njikavasangwile ku mwonyo a litangwa lyakukotoka.  

40Omwo eci cikeco cizango ca Tate ngeci voshe vaje vamona Mwana nakukulaela 
kuli ikeye vakale na mwonyo wa myaka yoshe. Co njikavasangwila ku mwonyo a 
litangwa lyakukotoka.” 

41VaYunda vashangumukile kungunguta, omwo wendekele ngwendi, “Yange 
likende lije lyatundile mwilu.” 

42Ngecivene, vendekele ngwavo, “Ou munalume kesi ikeye Yesu muna Yosefa 
ndi? Tuzivuka ishe na vaina. Vatijo ololo endeka ngwendi watundile mwilu?” 

43Yesu wavakumbulwile ngwendi, “Kesi mungungute akati keni.  

44Naumo wai aija kuli yange kuvanga Tate uje wanjitumine amunene kuli yange, 
co njikamusangwila ku mwonyo a litangwa lyakukotoka.  

45 Vaka-kwimanena vasonekele ngwavo, ‘Voshe Njambi akavalongesa.’ Woshe 
aziva Tate nakulilongesa kuli ikeye aija kuli yange.  

46Eci kucalumbunukile ngeci umo wamona Tate, kuvanga lika uje watunda kuli 
Njambi ikeye wamona Tate.  

47Mwa vushunga njimileka ngwange, uje akulaela ali na mwonyo wa myaka 
yoshe.  

48Yange likende lya mwonyo.  

49Vakukulwila veni valile maana mu mambo, oloni vatsile.  

50Oloni likende lije litunda mwilu linapu ngeci woshe uje alyako kakatsi embwe.  

51Yange likende lya mwonyo lije lyatundile mwilu. Nga munu alya ku likende eli, 
akayoya ku myaka yoshe. Co likende lije linjikamwana linapu muvila wange, uje 
unjana ngeci vaka-kaye vayoye.” 

52Eci cashangumwine vimata vya vikalu akati kavo. Vehwile ngwavo, “Vatijo 
munalume ou asa kutwana muvila wendi ngeci tuulye?” 

53Ngecivene, Yesu wendekele kuli vakevo ngwendi, “Mwa vushunga njimileka 
ngwange, nga kumuli muvila wa Muna Munu nakunwa maninga endi, 
kumukakala na mwonyo.  

54Woshe alya muvila wange nakunwa maninga ange ali na mwonyo wa myaka 
yoshe, co njikamusangwila ku mwonyo a litangwa lyakukotoka.  

55Omwo muvila wange ukewo vyakulya vya vushunga, maninga ange akewo 
vyakunwa vya vushunga.  

56Woshe alya muvila wange nakunwa maninga ange akala muli nange, co yange 
njikala muli ikeye.  

57Tate wakuyoya ikeye wanjitumine, omwo ikeye ngeci yange njilinakuyoya lalo. 
Mu cifwa cimolika uje anjilya akayoya omwo yange.  

58Eli likelyo likende lije lyatundile mwilu, kesi ngwe likende lije valile 
vakukulwila veni, co vatsile embwe. Uje alya likende eli akayoya myaka yoshe.” 

59Yesu wendekele evi omo wakele nakulongesa mu sinangonge mu Kapenauma.  

Majwi a mwonyo wa myaka yoshe 

60Vandongisi vendi vavangi omo vazivile evi vendekele ngwavo, “Vilongesa evi 
vinapu vyavikalu. Iyajo asa kuvitolilila?” 

61Oloni Yesu wazivukile ngeci vandongisi vendi vakele nakungunguta omwo lijwi 
eli, ngecivene, wendekele kuli vakevo ngwendi, “Cuma eci cimilingisa ngeci 
mulikele ndi? 

62Asinoni vatijo nga mumona Muna Munu eluka ku mutambela kuje kwakele 
laja? 

63Munzinzme wa Wakujela wa Njambi ikeye akaana mwonyo, kesi nzili ya munu. 
Majwi awa njinendeka kuli yeni akewo a Munzinzime, co anena mwonyo.  

64Oloni akati keni ali vamo kanda vakulaele.” (Omwo Yesu wazivukile tunde 
akulivanga vaje kuvakakulaela na uje akamwenda vungungu. ) 

65Co wendekele lalo ngwendi, “Omu mukemwo njamilekele ngwange naumo wai 
aija kuli yange kuvanga Tate amutave.” 

66Omwo a cuma eci, vandongisi va Yesu vavangi velukile munima kuvashakele 
kuya lalo nendi.  

67Ngecivene, Yesu wehwile vaje vandongisi likumi na vavali ngwendi, “Vati 
yenico? Mushaka lalo kwiluka ndi?” 

68 Simoni Petulu wamukumbulwile ngwendi, “Mwene, tuya kuli iyajo lalo? Yove 
uli na majwi aje aana mwonyo wa myaka yoshe.  

69Co tunakulaela nakuzivuka ngwetu yove Wakujela uje watunda kuli Njambi.” 

70Yesu wakumbulwile ngwendi, “Kuma kunjamyangwile yeni likumi na vavali 
ndi? Oloni umo weni napu liyavola! “ 

71Ikeye watumbwile Yundasa, muna Simoni Isikalyote. Omwo Yundasa, nameme 
wapwile umo wa vaje likumi na vavali, ikeye akamwenda vungungu.  

Yowano 7 

Yesu na vandolome vendi 

1Munima ya vyuma evi, Yesu wendanganene mu Ngalileya, kashakele 
kwendangana mu Yundeya, kuje vantwama va vaYunda vashakele kumutsiya. 

2 Simbu ya Ciwano ca Mapapela yakele muyehi,  

3ngecivene, vandolome va Yesu vendekele kuli ikeye ngwavo, “Tunda kuno uye 
ku Yundeya, ngeci vandongisi vove vakamone vikomokeso vije ulinakulinga.  

4Omwo naumo wai ashweka vije vyalinga nga ashaka kutsimana. Nga 
ulinakulinga vyuma evi, lisholole ku vanu mu kaye koshe ngeci vakuzivuke! “ 

5(Omwo nameme vandolome vendi kuvamukulaelele. ) 

6Yesu wendekele kuli vakevo ngwendi, “Simbu yange kanda icete. Oloni kuli yeni 
simbu yoshe inapu yaivwa.  

7Vaka-kaye kuvasa kumizinda, oloni vazinda yange, omwo njilinakuvaleka 
ngwange vingila vyavo vinapu vyavivi.  

8Yeni ku ciwano. Yange kunjiiko, omwo simbu yange kanda icete.” 

9Ngecivene, wendekele majwi awa, ikeye wasalele mu Ngalileya.  

Yesu ku Ciwano ca Mapapela 

10Oloni omo vandolome vendi vanai laja ku ciwano, asinoni Yesu lalo waile, kaile 
citona-mesho, oloni waile mu vushweke.  

11Vamyata va vaYunda vakele nakumushakezeka ku ciwano. Co vehwile ngwavo, 
“Ali kulijo?” 

12Co kuje kwakele kungunguta ali ikeye mu mbunga ije, vamo vanu vendekele 
ngwavo, “Napu munu wamuvwa.” Co veka lalo ngwavo, “Embwe, alinakutangula 
vanu.” 

13Oloni naumo wai wendekele ali ikeye citona-mesho, omwo vakele na lyova lya 
vantwama va vaYunda.  

14Ciwano cakele kuyehi nakuhwa omo Yesu waile ku Njuvo ya Shukulu Kalunga 
nakushangumuka kulongesa.  

15Vantwama va vaYunda valikomokelele manene, co vendekele ngwavo, “Munu 
ou nazivuka vati vyuma vyavingi omwo ikeye kalilongesele sikola?” 

16Ngecivene, Yesu wakumbulwile ngwendi, “Evi njilinakulongesa kesi vyange 
embwe, oloni vitunda kuli Njambi, uje wanjitumine.  

17Woshe ashaka kulinga vije vyashaka Njambi akazivuka nga evi njilinakulongesa 
vitunda kuli Njambi nambe nga njilinakwendeka na moko yange.  

18Uje endeka na moko yendi vavenya ashaka kuwana kasingimiko kendi ikeye 
vavenya. Oloni uje ashaka kasingimiko ka uje wamutumine napu munu wa 
vushunga, co muli ikeye kumwesi makuli.  

19Kuma kesi Mosesa wamyanene Lishiko ndi? Oloni na umo wai akati keni 
ononoka Lishiko eli. Omwo vikajo mushaka kunjitsiya?” 

20Mbunga vamukumbulwile ngwavo, “Muli yove muli munzinzime wakujwala! 
Iyajo ashaka kukutsiya?” 

21Yesu wavakumbulwile ngwendi, “Njalingile cikomokeso cimo, co yeni voshe 
mwalikomokelele.  

22 Mosesa wamishikile kutuula vana veni (nameme vene kesi Mosesa embwe, 
oloni vakukulwila veni vakevo vacishangumukile), co mukatuula mwanike wa 
munalume a Litangwa Lyakuhwima.  

23 Nga mutuula mwanike wa munalume a Litangwa Lyakuhwima ngecivene, kesi 
mupokole Lishiko, omwo vikajo munaluvala nange omo njinakangwisa munu a 
Litangwa Lyakuhwima?  

24Kesi musompele vulemu, oloni sompeni mu vushunga.” 

Ou ikeye Wakuvwavesa ndi? 

25Vamo vanu va mu Yelusalema vendekele ngwavo, “Ou kesi ikeye munalume uje 
ivashaka kutsiya vakulunu ndi?  

26Co kengeni! Alinakwendeka citona-mesho ku mbunga ya vanu, co nacimo cai 
civendeka kuli ikeye! Kuma vazivuka ngwavo ikeye Wakuvwavesa ndi?  

27Oloni omo Wakuvwavesa aija, naumo wai akazivuka kuje kwatunda. Co yetu 
tuvoshe tuzivuka kwatunda ou munalume.” 

28Ngecivene, omo Yesu wakele nakulongesa mu Njuvo ya Shukulu Kalunga, 
wendekele na lijwi lyakama ngwendi, “Munjizivuka mwamuvwa ndi? Co 
muzivuka noku kunjatunda ndi? Kunjezile na moko yange vavenya embwe. Uje 
wanjitumine, wapwa muka-vushunga. Kumumuzivuka,  

29oloni yange njimuzivuka, omwo njatunda kuli ikeye, co ikeye wanjitumine.” 

30Ngecivene, vashakele kumukwata, oloni naumo wai wakambekele livoko ali 
ikeye, omwo simbu yendi te kanda yete.  

31Oloni vanu vavangi vamuje mu mbunga vamukulaelele, vendekele ngwavo, 
“Omo Wakuvwavesa akaija, kuma akalinga vizivukiso vyavingi kutuvakana evi 
vyalinakulinga ou munalume ndi?” 

Vaka-kunyunga vavatuma vakakwate Yesu 

32VaFaliseo vazivile mbunga ije vakele nakungunguta ali Yesu a vyuma evi, 
ngecivene, vakevo na vakulunu va vaka-kukombelela vatumine vamo vaka-
kunyunga ngeci vakakwate Yesu.  

33Yesu wendekele ngwendi, “Njikakala neni kasimbu kakandondo lika, co asinoni 
njikaya kuli uje wanjitumine.  

34Mukanjishakezeka oloni kumukanjiwana, omwo kumwasa kuya kuje 
kunjikakala.” 

35Vakulunu va vaYunda valyendekesele akati kavo ngwavo, “Kulijo ashaka kuya 
ngeci tujeneke kumuwana? Akaya ku vinganda vya vaNgiliki kuje 
kuvanashandokela vanu vetu nakukalongesa vaNgiliki ndi?  

36Alinakwendeka ngwendi tukamushakezeka oloni kutukamuwana, co lalo 
kutwasa kuya kuje kwakakala. Alinakulumbununa vika?” 

Vindonga vya mema a mwonyo 

37 Alitangwa lyakumaneselela likelyo litangwa lyakama lya ciwano, Yesu 
wemanene, co wendekele na lijwi lyakama ngwendi, “Woshe ali na lihwila aije 
kuli yange anwe.  

38 Ngwe muje muvyendeka visoneka ngwavyo, ‘Woshe akulaela kuli yange, mu 
mbunge yendi mukatuuka vindonga vya mema a mwonyo.’” 

39Yesu wendekele evi ali Munzinzime Wakujela uje uvakatambula vaje 
vanakulaela kuli ikeye. A simbu ije Munzinzime Wakujela te kanda 
vacimutambule, omwo Yesu te kanda asanguke ku vumpau.  

Kulyangunuka akati ka vanu 

40Omo vanu vamo mu mbunga vazivile vije vyendekele vendekele ngwavo, 
“Munalume ou ikeye mwa vushunga vene Muka-kwimanena! “ 

41Veka vendekele ngwavo, “Ou ikeye Wakuvwavesa! “ Oloni veka lalo ngwavo, 
“Wakuvwavesa kasa kutunda ku Ngalileya!  

42 Visoneka vyendeka ngwavyo Wakuvwavesa akapwa mutekulwila wa Ndaviti, 
co akasemukila mu Mbetelehema, mu nganda mwakele Ndaviti.” 

43Ngecivene, akele kulyangunuka akati ka mbunga ije omwo ali Yesu.  

44Vamo vashakele kumukwata, oloni naumo wai wakambekele livoko ali ikeye.  

Kujeneka kukulaela kwa vaka-kushwana va vaYunda 

45Omo vaka-kunyunga velukile, vakulunu va vaka-kukombelela na vaFaliseo 
vavehwile ngwavo, “Omwo vika kumwezile nendi?” 

46Vaka-kunyunga vakumbulwile ngwavo, “Naumo wai asa kwendeka ngweuje 
munalume! “ 

47VaFaliseo vavehwile ngwavo, “Neni lalo namikwisa ndi?  

48Kuma kuli umo wa vaka-kushwana nambe umo kaFaliseo wakulaela kuli ikeye 
ndi?  

49Oloni mbunga eyi kuvazivuka Lishiko lya Mosesa, ngecivene, vanasingiwa kuli 
Njambi! “ 

50 Umo kaFaliseo wakele kuje Nikondemo, munalume uje waile mukumona Yesu 
akulivanga. Wendekele kuli vakwavo ngwendi,  

51 “Ngwe ku Lishiko lyetu kutwasa kuhisa munu omo kanda tucizive vyendi 
nakuwana cuma muka canalingi.” 

52Vakevo vamukumbulwile ngwavo, “Mwamuvwa, kuma nove lalo utunda ku 
Ngalileya ndi? Lava mu Visoneka, co uwana ngeci naumo wai muka-kwimanena 
akatunda ku Ngalileya.” 

53(Asinoni munu na munu waile kwimbo lyavo. ) 

Yowano 8 

Munakazi ivakwatele alinga vupangala 

[1Oloni Yesu waile ku Munkinda wa Oliveta.  

2Alikaki mutondo-tondo waile ku Njuvo ya Shukulu Kalunga. Mbunga yoshe 
vamuzengelekele, co watumbamene asi, washangumukile kuvalongesa.  

3Valongisi va majwi a Lishiko na vaFaliseo vanenele munakazi uje vakwatele 
alinakulinga vupangala, co vamwimikile akati kavo voshe.  

4Vendekele kuli Yesu ngwavo, “Mulongisi, ou munakazi vanamukwata 
alinakulinga vupangala.  

5 Mu Lishiko lyetu Mosesa washikile ngeci munakazi wa cifwa cangacije 
vanapande kumutsiya na mamanya. Yove, co wendeka vati?” 

6Vendekele ngeci mukweseka Yesu, ngeci vamuwanene kashwilo. Oloni Yesu 
wakulamene nakusoneka asi na mulavo wendi.  

7Omo vemanene kuje nakumwihula, Yesu wandukile wendekele kuli vakevo 
ngwendi, “Umo wa ali yeni uje kanda alinge vuvi alivange kumwasha limanya.” 

8Co wakulamene lalo nakusoneka asi.  

9Oloni omo vazivile ngeci, voshe vaile, umo na umo, kushangumukila kuli 
vakulunu. Co Yesu wasalele endi lika, na uje munakazi anga nemana lwii kuje.  

10Yesu wandukile wendekele kuli ikeye ngwendi, “Ove munakazi, vali kulijo? 
Kuma naumo wai nasalao mukukuhisa ndi?” 

11Wamukumbulwile ngwendi, “Naumo wai, Mwene.” Yesu wendekele ngwendi, 
“Mwamuvwa, nange lalo kunjasa kukuhisa. Ya, oloni kesi ukalinge lalo vuvi.”] 

Yesu ikeye Ceke ca Vaka-kaye 

12 Yesu wendekele lalo kuli vaFaliseo ngwendi, “Yange ceke ca vaka-kaye. Woshe 
anjikava akakala na ceke ca mwonyo, co kakende lalo mu lisusulungu.” 

13 VaFaliseo vendekele kuli ikeye ngwavo, “Ulinakulilingila yove vavenya vukaleo, 
oloni vukaleo vwove kesi vwa vushunga embwe.” 

14Yesu wavakumbulwile ngwendi, “Embwe, nameme nga njendeka vukaleo 
vwange, oloni vunapu vwa vushunga, omwo njazivuka kuje kunjatundile na kuje 
kunjiya. Oloni yeni kumuzivuka kuje kunjatundile nambe kuje kunjiya.  

15Yeni mukasompo vyuma mu ngila ya vunu, yange kunjesi kusompa munu.  

16Oloni nameme nga njisompa, kusompa kwange kunapu kwa vushunga, omwo 
kunjesi ange lika embwe, oloni Tate uje wanjitumine ali nange.  

17 Mu Lishiko lyeni vanasoneka ngwavo vukaleo vwa vanu vavali vunapu vwa 
vushunga.  

18Yange njambulula vukaleo vwange, co Tate uje wanjitumine ambulula vukaleo 
vwange lalo.” 

19Vamwihwile ngwavo, “Isho ali kulijo?” Yesu wavakumbulwile ngwendi, “Yeni 
kumunjizivuka nambe kuzivuka Tate. Nga mwanjizivukile, nga mwazivuka na 
Tate lalo.” 

20Yesu wendekele vyoshe evi omo wakele nakulongesa mu Njuvo ya Shukulu 
Kalunga, mu mulili muje mwakele vikasa vyakulambwila milambu. Oloni naumo 
wai wamukwatele, omwo simbu yendi te kanda icete.  

Kumwasa kuya oku kunjiya 

21Yesu wendekele lalo kuli vakevo ngwendi, “Njilinakuya, co mukanjishakezeka, 
oloni mukatsa mu vivi vyeni. Kumwasa kuya kuje kunjiya.” 

22Ngecivene, vaka-kushwana va vaYunda vendekele ngwavo, “Nendeka ngwendi 
kutwasa kuya kuje kwaya. Eci cinalumbunuka ngeci akalitsiya ndi?” 

23Yesu wavakumbulwile ngwendi, “Yeni mu vaka-kaye, oloni yange njitunda 
kwilu. Yeni mwatunda muno mu kaye, oloni yange kunjatundile muno mu kaye.  

24Mukemwo njamilekele ngwange mukatsa mu vivi vyeni. Omwo mukatsa mu 
vivi vyeni nga kumukulaela ngweni ‘Yange Ou Njapwa Munjapwa.’” 

25Vamwihwile ngwavo, “Yove iyajo?” Yesu wakumbulwile ngwendi, “Muje vene 
munjamilekele tunde akulivanga.  

26Njili na vyavingi vyakwendeka ali yeni, vyavingi vyakumisompa navyo. Oloni 
uje wanjitumine ikeye muka-vushunga, co vyuma vije vinjazivile kuli ikeye 
vikevyo lika njendeka kuli vaka-kaye.” 

27Kuvazivisisile ngeci Yesu wakele nakuvaleka vya ali Ishe.  

28Ngecivene, Yesu wendekele kuli vakevo ngwendi, “Omo mukajundula Muna 
Munu, asinoni mukazivuka ngweni ‘Yange Ou Njapwa Munjapwa’ , asinoni 
mukazivuka ngeci kunjasa kulinga cuma cimo na nzili yange vavenya, oloni 
njendeka lika vije vyanjilongesele Tate.  

29Co uje wanjitumine ali amo nange, kanjisezele ange lika embwe, omwo simbu 
yoshe njikalingi vije vimuvwaelelesa.” 

30Vavangi vaje vazivile Yesu alinakwendeka vyuma evi vakulaelele kuli ikeye.  

Vanu vakupatuka na vandungo 

31Ngecivene, Yesu wendekele kuli vaje vamukulaelele ngwendi, “Nga 
mwononoka vilongesa vyange, mwa vushunga munapu mu vandongisi vange,  

32co mukazivuka vushunga, co vushunga vukamipatula.” 

33 Vamukumbulwile ngwavo, “Yetu tu vatekulwila va Avilahama, kanda tupwe tu 
vindungo va munu umo embwe. Vika ulumbununa akwendeka ngwove, 
‘Vakamipatula’ ?” 

34Yesu wendekele kuli vakevo ngwendi, “Mwa vushunga njimileka ngwange, 
munu woshe alinga vuvi napu ndungo ya vuvi.  

35Ndungo kakundamene ku naanga ya munu simbu yoshe, oloni mwana ikeye 
wakundamako simbu yoshe.  

36Ngecivene, nga Mwana amipatula, mwa vushunga mukapwa vaka-kupatuka.  

37Njizivuka ngwange mwapwa mu vatekulwila va Avilahama. Oloni mushaka 
kunjitsiya, omwo kumutambula vilongesa vyange.  

38Njendeka vije vyananjimwesa Tate, oloni yeni mulinga vije vyanamileka 
ishweni.” 

39Vamukumbulwile ngwavo, “Avilahama ikeye Tatetu.” Yesu wakumbulwile 
ngwendi, “Nga mwa vushunga mwapwile mu vana va Avilahama, nga neni lalo 
mulinakulinga vipangi vije vyalingile Avilahama.  

40Oloni cuma cimolika cinjinalingi cinapu kumileka vushunga vunjazivile kuli 
Tate, oloni yeni mushaka kunjitsiya. Avilahama kalingile cuma ngwe eci embwe!  

41Yeni mulinakulinga vije vyalingile ishweni.” Vakumbulwile ngwavo, “Njambi 
lika ikeye Tatetu, yetu tu vana vendi va vushunga.” 

42Yesu wendekele kuli vakevo ngwendi, “Nga mwa vushunga Njambi wapwa 
Ishweni, ngwe mwanjizeme, omwo yange njatundile kuli Njambi, ololo njili kuno. 
Kunjezile na nzili yange vavenya, oloni ikeye wanjitumine.  

43Omwo vikajo kumuzivisisa vije njendeka? Kumushaka kutolilila ku majwi ange.  

44Yeni muli na ishweni, Liyavola, co mushaka kukava mashungu a ishweni. Tunde 
akulivanga ikeye wapwile muka-kutsiya, co kapwile muka-vushunga embwe, 
omwo muli ikeye kumwakele vushunga. Omo endeka makuli, endeka muje 
mwafwila, omwo wapwa muka-makuli, co ikeye ishe ya makuli.  

45Oloni yange njendeka vushunga, mukemwo kumwesi nakunjikulaela.  

46Iyajo akati keni anjihisa a vuvi? Nga njendeka vushunga, omwo vika 
kumunjikulaela?  

47Uje atunda kuli Njambi atolilila ku majwi a Njambi. Yeni kumwatundile kuli 
Njambi embwe, co mukemwo kumutolililako.” 

Yesu na Avilahama 

48Vehwile Yesu ngwavo, “Kuma kutwatombwele omo twendekele ngwetu u 
muka-Samaliya, co muli yove lalo muli munzinzime wakujwala?” 

49Yesu wakumbulwile ngwendi, “Muli yange kumwesi munzinzime wakujwala 
embwe, yange njilinakusingimika Tate, oloni yeni mulinakunjishaula.  

50Oloni yange kunjishaka kulyana kasingimiko embwe. Kwali umo ashaka, co 
ikeye akapwa lyaako.  

51Mwa vushunga njimileka ngwange, woshe ononoka vilongesa vyange kakatsi.” 

52Va Yesu vendekele kuli ikeye ngwavo, “Mwa vushunga ololo tunamono ngeci 
muli yove muli munzinzime wakujwala! Avilahama watsa, na vaka-kwimanena 
vatsa, co yove wendeka ngwove woshe ononoka vilongesa vyove kakatsi.  

53Tatetu Avilahama watsa, kuma wasa kulipwisa wakama kutuvakana Avilahama 
ndi? Co vaka-kwimanena lalo vatsa. Yove unayongola ngwove yove iya?” 

54Yesu wakumbulwile ngwendi, “Nga njilisingimika yange vavenya, kasingimiko 
kange kapwa kangoco. Uje anjisingimika ikeye Tate, uje imutumbula ngweni 
Njambi yeni.  

55Oloni yeni kumwamuzivukile, yange njimuzivuka. Nga njendeka ngwange 
kunjimuzivuka, co njipwa nji muka-makuli ngwe yeni. Oloni yange njimuzivuka, 
co njinonoka lijwi lyendi.  

56Ishweni Avilahama wajolelele ngeci amone litangwa lyakwija kwange, 
walimwene, co wajolelele.” 

57VaYunda vendekele kuli ikeye ngwavo, “Yove kuwesi na myaka makumi atanu, 
co wamumona Avilahama ndi?” 

58Yesu wakumbulwile ngwendi, “Mwa vushunga njimileka ngwange, simbu 
kanda Avilahama asemuke, ‘Yange Ou.’” 

59Ngecivene, vanonele mamanya ngeci vamwashe, oloni Yesu walavukile, co 
watundile mu Njuvo ya Shukulu Kalunga.  

Yowano 9 

Yesu akangwisa munalume wasemukile kapuputwa 

1Omo Yesu wetile, wamwene munalume uje wasemukile kapuputwa.  

2Co vandongisi vendi vamwihwile ngwavo, “Mulongisi, iya walingile vuvi ngeci 
asemuke kapuputwa? Ikeye nambe visemi vendi?” 

3Yesu wavakumbulwile ngwendi, “Kesi ikeye walingile vuvi nameme visemi 
vendi kuvalingile vuvi embwe. Oloni napu kapuputwa ngeci nzili ya Njambi 
isholoke muli ikeye. 

4Tunapande kupanga vipangi vya uje wanjitumine omo kucili mutanya, vutsiki 
vulinakwija omo naumo wai asa kupanga.  

5 Omo njili ano a kaye njinapu ceke ca vaka-kaye.” 



1903 

©The Bible Society of Zambia, 2006. 

 

6Omo wamanesele kwendeka ngeci, Yesu wajekwilile mate asi, co watikile mate 
na livu, wakwitile livu a mesho a kapuputwa 

7co wamulekele ngwendi, “Ya ukajwele ku mesho ove ku Lishali lya Siloame.” 
(Kulumbununa ngwavo, “Vanamutumu.”) Ngecivene, waile wakajwelele ku 
mesho, co welukile alinakumona.  

8Vandambo vendi na vaje vamumwene laja alinakulomba vwana vehwile 
ngwavo, “Ou kesi ikeye uje munalume watumbamene nakulomba vwana ndi?” 

9Vamo vendekele ngwavo, “Ikeye vene,” oloni veka ngwavo, “Kesi ikeye embwe, 
nalifu nendi lika.” Ngecivene, ikeye vavenya wendekele ngwendi, “Yange vene.” 

10Vamwihwile ngwavo, “Mesho ove anatono vati?” 

11Wakumbulwile ngwendi, “Munalume uje ivatumbula ngwavo Yesu natikile livu 
nakunjikwita a mesho, co wanjilekele ngwendi njiye ku Siloame, co njikajwele ku 
mesho. Ngecivene, njaile nakujwela, co njamwene.” 

12Vamwihwile ngwavo, “Ali kulijo ikeye?” Wakumbulwile ngwendi, 
“Kunjizivuka.” 

VaFaliseo valowelela akukangwisa oku 

13Asinoni vatwalele uje munalume wapwile kapuputwa akulivanga kuli 
vaFaliseo. 

14Litangwa lije lyatikile Yesu livu nakutonesa mesho endi lyapwile Litangwa 
Lyakuhwima. 

15VaFaliseo vamwihwile lalo vati ikeye wasele kumona. Co wavalekele ngwendi, 
“Ikeye wakwitile livu a mesho ange, co njajwelele ku mesho, co ololo 
njilinakumona.” 

16VaFaliseo vamo vendekele ngwavo, “Munu ou nalingi eci katundile kuli Njambi, 
omwo kononokele Litangwa Lyakuhwima.” Oloni vamo ngwavo, “Muka-vuvi asa 
kulinga vati vizivukiso ngeci evi?” Co valipangele akati kavo.  

17Ngecivene, vaFaliseo vehwile lalo uje munalume ngwavo, “Umutumbula vatijo 
omo natonesa mesho ove?” Wakumbulwile ngwendi, “Napu muka-kwimanena.” 

18Vakulunu va vaYunda kuvakulaelele ngwavo wapwile kapuputwa, co natono, 
noo vasanene visemi vendi.  

19Co vavehwile ngwavo, “Ou muneni ndi? Munendeka ngweni wasemukile 
kapuputwa, natono vati?” 

20Visemi vendi vakumbulwile ngwavo, “Tuzivuka ngwetu munetu, co tuzivuka 
ngwetu wasemukile kapuputwa.  

21Oloni kutuzivuka mwanatonena, nameme lalo kutuzivuka ou namutonesa. 
Mwihuleni ikeye vavenya nakolo, co amikumbulula! “ 

22Visemi vendi vendekele ngeci omwo vazivile lyova lya vakulunu va vaYunda, 
vaje valizivasanene laja ngeci nga umo endeka ngwendi Kilistu ikeye 
Wakuvwavesa, co vamusheka mu sinangonge.  

23Mukemwo visemi vendi vendekele ngwavo, “Nakolo, mwihuleni ikeye vavenya! 
“ 

24Ngecivene, vasanene uje munalume wapwile kapuputwa lwamucivali 
vamwihwile ngwavo, “Kulaesa ku mesho a Njambi ngeci wendeka vushunga! 
Tunazivuka ngwetu munalume ou nakutonesa napu muka-vuvi.” 

25Wakumbulwile ngwendi, “Kunjizivuka nga ikeye muka-vuvi nambe embwe. 
Cuma cimo lika cinjizivuka ngwange, nameme njapwile kapuputwa, co ololo 
njitona.” 

26Vamwihwile ngwavo, “Vika nalingile nove? Vatijo natonesele mesho ove?” 

27Wavakumbulwile ngwendi, “Njamileke laja, oloni kumwanjitolililile. Omwo 
vikajo mushaka lalo kuziva lwamucivali? Mushaka kupwa vandongisi vendi ndi?” 

28Co vamushawile ngwavo, “Yove u ndongisi yendi, oloni yetu tu vandongisi va 
Mosesa. 

29Tuzivuka ngeci Njambi wendekele na Mosesa, oloni munu ou kutuzivuka noku 
kwatunda! “ 

30Munalume wavakumbulwile ngwendi, “Eci cinapu cuma cakukomokesa! 
Kumuzivuka oku kwatunda, oloni nanjitonesa!  

31Tuzivuka ngwetu Njambi kesi kutolilila ku vaka-vuvi, oloni akatolilila lika kuli 
vaje vamusingimika nakulinga vije vyashaka ngeci vavilinge.  

32Tunde akutanga kwa kaye kanda tuzive umo ngwavo natonesa mesho a munu 
wasemukile kapuputwa.  

33Nga munu ou katundile kuli Njambi, kasa kulinga cuma cimo.” 

34Vakumbulwile ngwavo, “Yove wasemukile nakukulelela mu vuvi, co ushaka 
kutulongesa ndi?” Co vamushekele mu sinangonge.  

Vupuputwa vwa mu munzinzime 

35Omo Yesu wazivile vije vyalingiwile, co wawanene uje munalume wamwihwile 
ngwendi, “Unakulaela kuli Muna Munu ndi?” 

36Uje munalume wakumbulwile ngwendi, “Njileke, ikeye iyajo, mwene, ngeci 
njikulaele kuli ikeye! “ 

37Yesu wendekele kuli ikeye ngwendi, “Unamumono laja, co ikeye ou 
alinakwendeka nove ololo.” 

38Uje munalume wendekele ngwendi, “Mukemwo vene Mwene, njinakulaela! “ Co 
watsikamene a mavuli ku mesho a Yesu.  

39Yesu wendekele ngwendi, “Omwo njinaija ano a kaye mukusompa, ngecivene, 
tupuputwa vase kumona, co vaje valinakumona vapwe tupuputwa.” 

40VaFaliseo vamo vaje vakele nendi omo vazivile vije vyendekele, co vendekele 
kuli ikeye ngwavo, “Kuma utumbula lalo yetu ngwove tutupuputwa ndi?” 

41Yesu wakumbulwile ngwendi, “Nga mwapwile mutupuputwa, nga kumwesi na 
mulonga, oloni omwo mwendeka ngweni mumona, eci cilumbununa ngeci anga 
mucili na mulonga.” 

Yowano 10 

Cisimo ca kanyungi 

1 “Mwa vushunga njimileka ngwange, nga munu kakovelela ku cikolo ca limba, 
oloni alondela kweka, uje munu napu mwizi na lipwepwe.  

2Oloni munu uje akovelela ku cikolo, ikeye kanyungi ka vimanga.  

3Muka-kunyunga ku cikolo amushokolwela, co vimanga vaziva lijwi lyendi omo 
avasana mazina avo, co avatwamenena anja.  

4Omo navatuula anja, atwama kulutwe lwavo, co vimanga vamukava munima, 
omwo vazivuka lijwi lyendi.  

5Kuvakavangeya munu weka embwe, oloni vakamutewa, omwo kuvazivuka lijwi 
lyendi.” 

6Yesu wavatelelele cisimo eci, oloni kuvazivisisile vije vyendekele.  

Yesu ikeye Kanyungi Wamuvwa 

7Ngecivene, Yesu wendekele lalo ngwendi, “Mwa vushunga njimileka ngwange, 
yange cikolo ca vimanga.  

8Voshe veka vaje valivangele kulutwe lwange vapwa vezi na mapwepwe, oloni 
vimanga kuvavatolililile.  

9Yange cikolo. Woshe akovela muli yange akovoka, co akakovela nakutuuka, co 
akawana kwakulila.  

10Mwizi akaija nakwiva lika nakutsiya nakunyongesa. Njinaija ngeci mukale na 
mwonyo, mwonyo waungi.  

11 “Yange kanyungi wamuvwa, kanyungi wamuvwa ali na cizango cakutsila 
vimanga.  

12Uje muka-kunyungila fweto, ikeye kesi kanyungi, co vimanga kesi vendi, amona 
kangunga alinakwija, co aseza vimanga nakutewa, co kangunga akwata vimanga 
nakuvashandola. 

13Muka-kunyungila fweto atewa omwo akapangela fweto, co kazeme vimanga.  

14Yange kanyungi wamuvwa, njizivuka vimanga vange, co na vimanga vange 
vanjizivuka.  

15 Ngwe amo Tate anjizivuka, co nange lalo njizivuka Tate, mu ngila imo vene 
njizivuka vimanga vange navo lalo vanjizivuka. Co njitula mwonyo wange omwo 
vimanga vange.  

16Co kuvali lalo vimanga veka vaje vanapu vange vakevo kesi va mu limba lino. 
Njinapande kuvanena lalo, vakaziva lijwi lyange, ngecivene, vakapwa vutanga 
vumo na kanyungi lalo umo.  

17 “Omwo Tate anjizema njili na cizango cakwecela mwonyo wange, ngeci 
njiwutambule lalo.  

18Naumo wai atundisa mwonyo wange. Oloni njilinakuwana mu cizango cange. 
Njili na moko yakuwecela, co njili na moko yakuutambula. Evi vikevyo 
vyanjishikile Tate ngeci njivilinge.” 

19Kwakele lalo kulyangunuka akati ka vanu omwo majwi awa.  

20Vamo vavo vavangi vendekele ngwavo, “Ali na munzinzime wakujwala! Co 
nazaluka! Omwo vikajo mulinakumutolilila?” 

21Oloni veka ngwavo, “Munu alina munzinzime wakujwala kasa kwendeka ngeci! 
Munzinzime wakujwala wasa kutonesa vati mesho a tupuputwa?” 

Yesu vamuvyana 

22Yapwile simbu ya cisika, co vanu valisambele Ciwano Cakukundika * Njuvo ya 
Shukulu Kalunga mu Yelusalema.  

23Yesu wakele nakwenda mu Mbalanda ya Solomoni mu Njuvo ya Shukulu 
Kalunga,  

24ngecivene, vanu vakungulukilile kuli ikeye vamwihwile ngwavo, “Visimbu 
vingai ukatuseza na citanga? Tuleke vushunga, yove Wakuvwavesa ndi?” 

25Yesu wakumbulwile ngwendi, “Njamilekele laja, oloni yeni kumwanjikulaelele. 
Vyuma evi vinjilinga mu lizina lya Tate vikevyo vimwesa vukaleo vwange,  

26oloni kumukulaela, omwo kesi mu vimanga vange.  

27Vimanga vange vaziva lijwi lyange, co nange njivazivuka, co vanjikava.  

28Njivana mwonyo wa myaka yoshe, co kuvakatsi embwe. Co naumo wai 
akavacakununa mu livoko lyange.  

29Vije vyananjana Tate vinatuvakana vyuma vyoshe, co naumo wai 
akavacakununa mu livoko lya Tate.  

30Tate nange twapwa umolika.” 

31Vanu vanonele lalo mamanya ngeci vamwashe.  



1907 

©The Bible Society of Zambia, 2006. 

 

32Yesu wendekele kuli vakevo ngwendi, “Njinamimwesa vipangi vyavingi 
vyavivwa vije vyanjanene Tate ngeci njivilinge, co a vyuma evi vili vimo 
vimunjashela mamanya?” 

33 VaYunda vamukumbulwile ngwavo, “Kutukwashela mamanya a vipangi 
vyavivwa, oloni omo unashaula Njambi! Yove u munu, oloni ulinakulipwisa u 
Njambi! “ 

34 Yesu wakumbulwile ngwendi, “Mu Lishiko lyeni vanasoneka ngwavo Njambi 
wendekele ngwendi, ‘Munapu mu vinjambi.’  

35Tunazivuka ngeci visoneka vinendeka vushunga ku myaka yoshe, co Njambi 
watumbwile vaje vanu vinjambi, vanu vaje vaanene majwi endi.  

36Ngeci mwange ni, Tate wanjangwile nakunjituma ano a kaye. Vatijo mwendeka 
ngweni njilinakushaula Njambi omwo njendekele ngwange nji Muna Njambi?  

37Kesi munjikulaele nga kunjesi nakulinga vipangi vya Tate.  

38Oloni nga njilinakuvilinga, nameme kumunjikulaela, oloni munapandele 
kukulaela vipangi vyange, co muzivuke ngweni Tate ali muli yange, co nange lalo 
njili muli Tate.” 

39Vashakele lalo kumukwata, oloni ikeye walavukile watundile mu mavoko avo.  

40 Yesu watundile kuje waile lalo musambwa ya Ndonga ya Yondau kuje kwakele 
nakumbatizila Yowano, co wakele kuje.  

41Co vanu vavangi vezile kuli ikeye, co vendekele ngwavo, “Yowano kalingile 
vizivukiso, oloni vyuma vyoshe vyendekele ali munu ou vinapu vya vushunga.” 

42Co vanu vavangi kuje vakulaelele kuli ikeye.  

Yowano 11 

Kutsa kwa Lazalu 

1 Kwakele munalume umo lizina lyendi Lazalu, wa ku Mbetaniya, wakele 
nakuvinja. Mbetaniya yapwile nganda muje mwakele Maliya na ndokazi yendi 
Mata.  

2 (Ou Maliya ikeye uje wavwavesele mendi a Mwene na mazi akunika lwengo 
lwaluvwa, co wasikumwineko na vin̄ambu vyendi, ikeye vene wakele na ndolome 
yendi Lazalu uje wavinjile. ) 

3Ngecivene, vandokazi va Lazalu vatumine lijwi kuli Yesu ngwavo, “Mwene, uje 
musamba wove iwazema alinakuvinja.” 

4Oloni omo Yesu wazivile evi, wendekele ngwendi, “Kuvinja oku kukumutwala ku 
kutsa embwe, eci cinalingiwa lika ngeci cisholole vumpau vwa Njambi, ngecivene, 
inapu ngila ije Muna Njambi akatambwilamo vumpau.” 

5Yesu wazemene Mata na ndokazi yendi Maliya na Lazalu.  

6Oloni omo watambwile muzimbu ngwavo Lazalu avinja, weshwalele wakele 
kuje matangwa avali.  

7Asinoni wendekele kuli vandongisi vendi ngwendi, “Twilukeni ku Yundeya.” 

8Vandongisi vendi vakumbulwile ngwavo, “Mulongisi, ololo vene vanu kuje 
vashakele kukwasha mamanya, co uyongola kwilukilako lalo ndi?” 

9Yesu wendekele ngwendi, “Litangwa lyakala na maola likumi na avali indi kesi 
ngoco? Ngecivene, woshe enda mu mutanya katanuka, omwo amona ceke ca ano 
a kaye.  

10Oloni nga enda vutsiki, atanuka, omwo kesi na ceke.” 

11Yesu wendekele evi, co lalo wavalekele ngwendi,”Musamba wetu Lazalu nalala 
tulo, oloni njilinakuyako ngeci njikamwindule.” 

12Vandongisi vendi vakumbulwile ngwavo, “Mwene nga nalala tulo, enduka.” 

13Yesu watumbwile tulo twa kutsa, oloni vakevo vayongwele ngwe natumbula 
tulo twakulala.  

14Ngecivene, Yesu wavalekele vushunga ngwendi, “Lazalu natsi,  

15oloni omwo yeni njinavwaelela omwo kunjakeleko, ngecivene, mukulaele. 
Oloni tuyeni kuli ikeye.” 

16Tomasi, (uje vatumbwile Muna Mpasa) wendekele kuli vandongisi vakwavo 
ngwendi, “Tuyeni amo na Mulongisi ngeci tukatse amo nendi! “ 

Yesu ikeye Cisangukilo na Mwonyo 

17Omo Yesu wetele kuje, wawanene Lazalu vanamutsindi laja kuneti matangwa 
awana. 

18Mbetaniya kuyatuvakanene makilomita atatu kutunda ku Yelusalema,  

19co vaYunda vavangi vezile nakumona Mata na Maliya nakuvazembeleka a kutsa 
kwa ndolome yavo.  

20Omo Mata wazivile ngeci Yesu alinakwija, waile nakumushesha, oloni Maliya 
wasalele mu njuvo.  

21Mata wendekele kuli Yesu ngwendi, “Mwene, nga unakele kuno, ndolome yange 
nga katsile!  

22Oloni njazivuka ngeci nambe ololo Njambi akakwana coshe ciwulomba kuli 
ikeye.” 

23Yesu wamulekele ngwendi, “Ndolome yove akasanguka lalo.” 

24Mata wakumbulwile ngwendi, “Njazivuka ngwange akasanguka a litangwa 
lyakukotoka.” 

25Yesu wendekele kuli ikeye ngwendi, “Yange cisangukilo na mwonyo. Woshe 
akulaela kuli yange nambe natsi, oloni akayoya,  

26co woshe alinakuyoya uje akulaela kuli yange kakatsi embwe. Yove unakulaela 
eci ndi?” 

27Wakumbulwile ngwendi, “Eyo Mwene, njinakulaela ngeci yove u 
Wakuvwavesa, Muna Njambi, uje akaija ano a kaye.” 

Yesu alila 

28Omo Mata wendekele evi, welukile nakusana ndokazi yendi Maliya mu 
vushweke. Wamulekele ngwendi, “Mulongisi naija, co alinakukusana.” 

29Co omo Maliya wazivile ngeci, wakatukile vwasi watuukile nakumushesha.  

30(Yesu te kanda acete mwimbo, oloni wakele kuje kwaliwanene na Mata. ) 

31Omo vanu vaje vakele amo na Maliya mu njuvo nakumuzembeleka vamukavele 
omo vamumwene akatuka vwasi nakutuuka anja. Vayongwele ngwavo amo 
alinakuya ku mbumbo nakulililako.  

32Asinoni Maliya wetele kuje kwakele Yesu, co aje vene omo wamumwene, 
wawililile ku mendi endi wendekele ngwendi, “Mwene, nga unakele kuno, 
ndolome yange nga katsile! “ 

33Omo Yesu wamumwene alinakulila, co wamwene vanu vaje vezile amo nendi 
vakele lalo nakulila, co wakele manene na vusiwa mu mbunge yendi.  

34Wavehwile ngwendi, “Kuli kumunamutsindi?” Co vakumbulwile ngwavo, 
“Mwene, ija umone.” 

35Yesu walilile.  

36Vanu vendekele ngwavo, “Kengeni muje mwamuzemene! “ 

37Oloni vamo vavo vendekele ngwavo, “Ou kesi ikeye uje watonesele mesho a uje 
kapuputwa indi? Kuma kapandele kwamena Lazalu ngeci kesi atse ndi?” 

Yesu asangula Lazalu 

38Yesu wakele na vusiwa manene mu mbunge yendi, co waile ku mbumbo ije 
yapwile yakucokola mu limanya, co ku cikolo vaakeleko limanya.  

39Yesu washikile ngwendi, “Tundiseni limanya ku cikolo ca mbumbo! “ Mata 
ndokazi ya mutsi wakumbulwile ngwendi, “Mwene, a simbu ino alinakunika, 
omwo kuneti matangwa awana tunde atwamutsindilile! “ 

40Yesu wendekele kuli ikeye ngwendi, “Kuma kunjakulekele ngwange nga 
ukulaela ukamona vumpau vwa Njambi ndi?” 

41Ngecivene, vatundisileko limanya. Co Yesu wakengele kwilu wendekele 
ngwendi, “Tate, njikukandelela, omwo ukanjizivi.  

42Njinazivuka ngwange simbu yoshe ukanjizivi, oloni njendeka eci omwo 
mbunga eyi inemana kuno, vakulaele ngeci yove wanjitumine.” 

43Omo wamanesele kwendeka evi, watambekele na lijwi lyakama ngwendi, 
“Lazalu, tuukamo! “ 

44Watuukilemo, mendi endi na mavoko vyapwile vyakukuta na vinanga vije 
vivamuzengelele, na ku mesho endi vazengeleko lilesu. Co Yesu wavalekele 
ngwendi, “Muzitulenivyo ngeci aye.” 

Vutumbe vwakutsiya Yesu 
(Mateo 26:1-5; Mako 14:1-2; Luka 22:1-2) 

45Vanu vavangi vaje vezile kuli Maliya vamwene vije vyalingile Yesu, co 
vakulaelele kuli ikeye.  

46Oloni vamo vavo velukile kuli vaFaliseo vavalekele vije vyalingile Yesu.  

47Ngecivene, vaFaliseo na vakulunu va vaka-kukombelela valiwanene na vaka-
Munga, co vendekele ngwavo, “Tulinga vati? Omwo kengeni vizivukiso vyoshe 
vyalinakulinga ou munalume!  

48Nga tumwecelela ngoco, voshe vakamukulaela, co vakulunu va vaLoma 
vakanyongesa Njuvo yetu ya Shukulu Kalunga na muyati wetu woshe! “ 

49Oloni umo wavo Kayafase, uje wapwile Muka-kukombelela Wakama mwaka 
uje, wendekele ngwendi, “Yeni na cimo cai muzivuka!  

50Kuma kumuzivuka ngweni mwamuvwa munu umo kutsila vanu, co kutuvakana 
kunyongesa muyati woshe ndi?” 

51Mwa vushunga vene, kendekele eci mu cizango cendi embwe, omwo ikeye 
akupwa Muka-kukombelela Wakama mwaka uje, wambulwile vuka-kwimanena 
ngeci Yesu ikeye akatsila vaYunda,  

52co kesi vakevo lika embwe, oloni akungulwile amo vanu va Njambi mu muvila 
umo vaje vanashandokela kweka.  

53Ngecivene, tunde a litangwa lije vakulunu va vaYunda vatumbile vutumbe 
vwakutsiya Yesu.  

54Ngecivene, Yesu kendele citona-mesho mu Yunda, oloni watundileko waile ku 
mutambela weka kuyehi na mambo, ku nganda vatumbwile ngwavo Efalime. Co 
wakele kuje amo na vandongisi vendi.  

55Simbu ya Ciwano ca Pasovala yakele muyehi, co vanu vavangi vatundile ku 
mitambela yavo valamatele kuya ku Yelusalema mukulijelesa omo simbu ya 
ciwano kanda yete. 

56Vashakezekele Yesu, co omo vakungulukilile mu Njuvo ya Shukulu Kalunga, 
valihozwele akati kavo ngwavo, “Muyongola vati? Mwa vushunga vene kuma 
kaija kuno ku ciwano ndi?” 

57Vakulunu va vaka-kukombelela na vaFaliseo vashikile ngwavo nga umo 
wazivukile kuje kwakele Yesu, napandele kwambulula ngeci vakamukwate.  

Yowano 12 

Vavwavesa Yesu ku Mbetaniya 
(Mateo 26:6-13; Mako 14:3-9) 

1Kwalitulile matangwa atanu na limo simbu kanda Ciwano ca Pasovala cete, Yesu 
waile ku Mbetaniya, kwimbo lya Lazalu, me uje yasangwile Yesu ku vatsi.  

2Vamuvwaeselele kulya kwa cingwezi, Mata ikeye wapangele vyakulya, co Lazalu 
wapwile umo wa vaje vatumbamene ku mesa na Yesu.  

3 Maliya wambatele mazi a ndando yakama akunika lwengo lwaluvwa avalingile 
na vyuma vya seo, wavwavesele mendi a Yesu, nakuwasikumuna na vin̄ambu 
vyendi. Co njuvo yoshe yashulile na lwengo lwaluvwa.  

4Oloni umo wa vandongisi va Yesu, Yundasa Isikalyote, uje akamwenda 
vungungu, wendekele ngwendi,  

5 “Omwo vika kuvalandesele awa mazi na vimbongo vya siliva vyakupwa 300 
nakuvipangezela kuli tuutu?” 

6Ikeye wendekele ngeci, kesi ngwe omwo wazemene tuutu embwe, oloni omwo 
wapwile mwizi. Ikeye wanyungile cipau ca vimbongo, co wakele nakwiva-iva vije 
vyakelemo.  

7Oloni Yesu wendekele ngwendi, “Mweceleni! Eci canalingi cinenika a litangwa 
lyakunjitsinda.  

8 Tuutu muli navo simbu yoshe, oloni yange kunjikakala neni simbu yoshe 
embwe.” 

Vutumbe vwakutsiya Lazalu 

9Omo vanu vavangi vazivile ngeci Yesu ali mu Mbetaniya, ngecivene, vaileko, kesi 
ngwe omwo ali Yesu lika embwe oloni vakamone Lazalu lalo, uje yasangwile 
Yesu ku vatsi. 

10Ngecivene, vakulunu va vaka-kukombelela vatumbile matumbe akutsiya Lazalu 
lalo, 

11omwo ya Lazalu vaYunda vavangi vavasezele nakukulaela kuli Yesu.  

Yesu akovela na vumpau mu Yelusalema 
(Mateo 21:1-11; Mako 11:1-11; Luka 19:28-40) 

12Alikaki mbunga yakama ya vaje vaile ku Ciwano ca Pasovala vazivile ngwavo 
Yesu alinakwija ku Yelusalema.  

13 Ngecivene, vatetele minango ya mashakavale vaile nakuliwana nendi, 
vatambekele ngwavo, “Shangazaleni Njambi! Njambi amuvezikise ou aija mu 
lizina lya Mwene! Njambi avezikise Mwene ya Isalele! “ 

14Co Yesu wawanene muna cimulu walondeleo, ngwe muje muvyendeka 
visoneka ngwavyo,  

15 ”Kesi uzive lyova, nganda ya Siyone! Kenga, mwene yove alinakwija, nalondo a 
muna cimulu.” 

16Vandongisi vendi kuvazivisisile vyuma evi akulivanga, oloni omo Yesu 
wakovelele mu vumpau, asinoni vanukile ngeci visoneka vije vyendekele ali 
ikeye, co vyalingiwile kuli ikeye.  

17Vanu vaje vakele na Yesu omo wasanene Lazalu kutunda mu mbumbo 
nakumusangula ku vatsi vambulwile vukaleo.  

18Evi vikevyo vyanenesele mbunga ngeci valiwane nendi, omwo vazivile ngeci 
nalingi cikomokeso eci.  

19VaFaliseo valyendekesele akati kavo ngwavo, “Kengeni, matumbe etu kuwesi 
nakuya kulutwe embwe! Kengeni, kaye koshe valinakumukava! “ 

VaNgiliki vamo vashakezeka Yesu 

20VaNgiliki vamo vakele akati ka vaje vaile ku Yelusalema nakulemesa a simbu ya 
ciwano. 

21Ngecivene, vaile kuli Filipu (watundile ku Mbetesainda mu Ngalileya), 
vendekele ngwavo, “Mwene, tushaka kumona Yesu.” 

22Filipu waile walekele Anduleo, co muvuvali vwavo vaile nakuleka Yesu.  

23Co Yesu wavakumbulwile ngwendi, “Simbu inete omwo Muna Munu atambule 
vumpau.  

24Mwa vushunga njimileka ngwange, kuvanga nona ya tiliku iwile mu livu na 
kutsa. Nga itsa, asinoni ima vinona vyavingi.  

25 Woshe uje azema mwonyo wendi auzimbalesa, co woshe uje azinda mwonyo 
wendi mu kaye kano nautulikila ku mwonyo wa myaka yoshe.  

26Woshe uje ashaka kunjipangela napande kunjikava, co kuje kunjikakala, 
kukekwo lalo kwakala ngamba yange. Co Tate akasingimika woshe uje 
anjipangela.  

Yesu endeka a kutsa kwendi 

27 “Ololo mbunge yange ilinakuyanda, co njendeka vika? Njendeke ngwange, 
‘Tate, njamene ku simbu eyi ndi’ ? Oloni evi vikevyo vinjezilile, ngeci njiite mu 
simbu eyi ya tuyando.  

28Tate, shangazala lizina lyove! “ Asinoni lijwi lyatundile mwilu ngwalyo, 
“Njinalishangazala laja, co njikalishangazala lalo.” 

29Ije mbunga yemanene kuje vazivile lijwi, co vamo vavo vendekele ngwavo 
cililimo, vakwavo vendekele ngwavo,”Kangelo nendeka nendi! “ 

30Oloni Yesu wendekele kuli vakevo ngwendi, “Lijwi eli kulyezile omwo yange 
embwe, oloni omwo yeni.  

31Ololo simbu yakusompa inaija kuli vaka-kaye, ololo muka-kushwana kano kaye 
vakamusheka.  

32Co omo vakanjijundula kunjitundisa ano asi, njikakokela vanu voshe kuli 
yange.” 

33(Akwendeka ngeci watumbwile kutsa kuje akatsa. ) 

34 Ije mbunga vakumbulwile ngwavo, “Lishiko lyetu lituleka ngeci Wakuvwavesa 
akayoya myaka yoshe. Vatijo yove wendeka ngwove Muna Munu vanapande 
kumujundula? Iyajo ou Muna Munu?” 

35Yesu wakumbulwile ngwendi, “Ceke cikakala akati keni kasimbu lika 
kakandondo. Endeni omo muli na ceke, ngeci lisusulungu kesi likamifwike, omwo 
uje enda mu lisusulungu kazivuka kuje alinakuya.  

36Omo muli na ceke kulaeleni mu ceke, ngeci mupwe vanu va ceke.” 

Kujeneka kukulaela kwa vanu 

Omo Yesu wamanesele kwendeka evi, waile wavandele kwendi lika.  

37Nameme walingile vizivukiso vyavingi ku mesho avo, oloni kuvakulaelele kuli 
ikeye,  

38 ngeci lijwi lyendekele Isaya muka-kwimanena lipwe lya vushunga ngwalyo, 
“Mwene, iyajo wakulaelele muzimbu twambulwile? Co iya namono nzili ya 
Shukulu Kalunga mu vyuma evi?” 

39Ngecivene, kuvasele kukulaela, omwo Isaya wendekele lalo ngwendi,  

40 ”Njambi nazivalesa mesho avo, co nakaluwisa vimbunge vyavo, ngeci mesho 
avo kesi amone, Co kesi vazivisise, kutewa vatengulukila kuli yange, co yange 
njikavakangwisa.” 

41Isaya wendekele vyuma evi omwo wamwene vumpau vwa Yesu 
nakumwambulula.  

42Nameme ngoco, vaka-kushwana vavangi va vaYunda vakulaelele kuli Yesu, 
oloni omwo lyova lya vaFaliseo, kuvasele kuvyendeka citona-mesho, ngecivene, 
kutewa vavasheka mu sinangonge.  

43Omwo vazemene kuvashangazala ku vanu, kutuvakana kushangazala 
kwakutunda kuli Njambi.  

Majwi a Yesu akavasompa 

44Co Yesu watambekele ngwendi, “Woshe akulaela kuli yange kakulaela kuli 
yange lika embwe oloni akulaela lalo kuli uje wanjitumine.  

45Co woshe namono yange namono lalo uje wanjitumine.  

46Yange njinaija ano a kaye kupwa ceke, ngeci woshe akulaela kuli yange kesi 
akale mu lisusulungu.  

47Woshe aziva muzimbu wange, co kawononoka, yange kunjikamusompo, omwo 
kunjezile mukusompa vaka-kaye embwe, oloni mukuvovola. 

48Woshe anjivyana, co katambula majwi ange, kwali umo uje akamusompa. 
Majwi aje njinendeka akewo akapwa lyaako lyendi a litangwa lyakukotoka!  

49Omwo eci cinapu ca vushunga, omwo kunjendekele na nzili yange vavenya 
embwe, oloni Tate uje wanjitumine nanjishiki vije vinjendeka na vije 
vinjambulula.  

50Co njazivuka ngeci lishiko lyendi linena mwonyo wa myaka yoshe. Ngecivene, 
evi vinjendeka, vikevyo vyanjilekele Tate ngeci njivyendeke.” 

Yowano 13 

Yesu ajwelesa mendi a vandongisi vendi 

1Simbu litangwa lya Ciwano ca Pasovala kanda lyete, Yesu wazivukile ngeci 
simbu yendi inete yakutunda muno mu kaye nakuya kuli Ishe. Ikeye wazemene 
vaje vakele muno mu kaye vaje vapwile vendi, co wavazemene na akukotoka.  

2Co Yesu na vandongisi vendi vakele kukulya kwa cingwezi. Omo Liyavola te 
naaka laja muli Yundasa, muna Simoni Isikalyote, viyongola vyakwenda Yesu 
vungungu.  

3Yesu wazivukile ngeci Ishe namwana nzili yoshe, co wazivukile ngeci watunda 
kuli Njambi, co alinakuya kuli Njambi.  

4Ngecivene, Yesu wakatukile ku mesa, washulwile cikoveyo cendi ca akamwa, co 
walikutile litwai mu mbunda yendi.  

5Asinoni wetilile mema mu lilonga, co washangumukile kujwelesa mendi a 
vandongisi vendi, co wasikumwineko na litwai lije lyakutile mu mbunda yendi.  

6Yesu wezile kuli Simoni Petulu, co Petulu wendekele kuli ikeye ngwendi, 
“Mwene, kuma ujwelesa ku mendi ange ndi?” 

7Yesu wamukumbulwile ngwendi, “Yove kuuzivisisa cuma eci cinjilinakulinga 
ololo, oloni kulutwe ukacizivisisa.” 

8Petulu wendekele na nzili ngwendi, “Kuujwelesa ku mendi ange embwe! “ Yesu 
wakumbulwile ngwendi, “Nga kunjijwelesa ku mendi ove, kuwasa kupwa lalo 
ndongisi yange.” 

9Simoni Petulu wakumbulwile ngwendi, “Mwene, kesi ujwelese lika ku mendi 
ange embwe! Oloni jwelesa ku mavoko ange na ku mutwe wange lalo! “ 

10Yesu wakumbulwile ngwendi, “Woshe uje najwele kapandele kujwela lalo, 
kuvanga ku mendi endi lika. Yeni muvavoshe munajele, kuvanga umolika.”  

(11Omwo Yesu wazivukile uje akamwenda vungungu, mukemwo wendekele 
ngwendi, “Yeni muvavoshe munajele, kuvanga umolika.”) 

12 Omo Yesu wamanesele kujwelesa ku mendi avo, co wazalele cikoveyo cendi ca 
akamwa, co watumbamene lalo ku mesa. Wavehwile ngwendi, “Mwazivisisa eci 
cinjinalingi kuli yeni ndi?  

13Munjitumbula ngweni Mulongisi na Mwene, co mucinapande vene 
kunjitumbula ngacije, omwo omu mukemwo vene munjapwa.  

14Nga yange Mwene yeni na Mulongisi weni, njinamijwelesa ku mendi eni. Neni 
lalo munapande kulijwelesa ku mendi eni umo na mukwavo.  

15Omwo njinamimwesa cimweso ngeci neni mulinge ngwe munjinalingi yange 
kuli yeni.  

16 Mwa vushunga njimileka ngwange, ndungo naumo wai natuvakana shukulu 
yendi, nameme muluwa naumo wai natuvakana uje wamutumine.  

17Nga mwazivuka vyuma evi, mukavezika nga mukavilinga!  

18 ”Kunjesi nakwendeka yeni voshe embwe, njinazivuka vaje njinaangula. Oloni 
visoneka vipwe vya vushunga omo vyendekele ngwavyo, ‘Munu uje walile 
vyakulya nange nemuka citozi cange.’  

19Njamilekela cimweja simbu kanda cuma eci cilingiwe, ngecivene, omo 
cilingiwa, mukakulaela ngweni, ‘Yange Ou Njapwa Munjapwa.’  

20 Mwa vushunga njimileka ngwange, woshe uje atambula uje njinatumu, 
atambula yange lalo, co woshe uje atambula yange atambula uje wanjitumine.” 

Yesu endeka ali uje akamwenda vungungu 
(Mateo 26:20-25; Mako 14:17-21; Luka 22:21-23) 

21Omo Yesu wamanesele kwendeka evi, mbunge yendi yazeyele manene, co 
wendekele citona-mesho ngwendi, “Mwa vushunga njimileka ngwange, umo 
weni akanjenda vungungu.” 

22Vandongisi vendi valikengele-kengele umo na mukwavo, valikomokelele 
manene kuvazivukile uje yatumbwile.  

23Umo wa vandongisi vendi, uje yazemene Yesu, watumbamene ku nyonga ya 
Yesu.  

24Ngecivene, Simoni Petulu wamunyateyeye ngwendi, “Mwihule alinakutumbula 
iya.” 

25Ngecivene, uje ndongisi washwenyele kuyehi-yehi na Yesu wamwihwile 
ngwendi, “Mwene, iyajo?” 

26Yesu wakumbulwile ngwendi, “Uje injikana likende lije linjikatanta ikeye vene.” 
Ngecivene, wanonele likende, walitantele, co walyanene kuli Yundasa, muna 
Simoni Isikalyote.  

27Aje vene omo Yundasa watambwile lije likende, Satana wakovelele muli ikeye. 
Yesu wendekele kuli ikeye ngwendi, “Evi unapande kulinga, vilinge vwasi! “ 

28Naumo wai wa vaje vatumbamene ku mesa wazivisisile omwo vika Yesu 
wendekele evi kuli ikeye.  

29Omo Yundasa wapwile muka-kunyunga cipau ca vimbongo, vamo vandongisi 
vayongwele ngwavo Yesu namuleka ngeci aye nakulanda vije vashakele vya ku 
ciwano, nambe amo namuleka ngeci aane vyuma vimo kuli vaka-kuutwa.  

30Ngecivene, omo Yundasa watambwile lije likende, aje vene watuukile anja. Co 
yapwile simbu ya vutsiki.  

Lishiko lyaliha 

31Omo Yundasa watuukile anja, Yesu wendekele ngwendi, “Ololo vumpau vwa 
Muna Munu vavusholola, co muli ikeye vumpau vwa Njambi vavusholola.  

32Co nga vumpau vwa Njambi vavusholola muli ikeye, asinoni Njambi akasholola 
vumpau vwa Muna Munu muli ikeye, co akalinga eci a simbu imolika.  

33 Vana vange vavandondo, oloni kunjikakala neni simbu yakama. 
Mukanjishakezeka, oloni njimileka ololo ngwe muje njalekele vaka-kushwana va 
vaYunda ngwange, ‘Kumwasa kuya kuje kunjilinakuya.’  

34 Co njimyana lishiko lyaliha ngwange, lizemene umo na mukwavo. Ngwe yange 
munjinamizeme, ngecivene, munapande kulizema umo na mukwavo.  

35Nga mulizema umo na mukwavo, asinoni voshe vakazivuka ngeci mu 
vandongisi vange.” 

Yesu endeka ngeci Petulu akamuvyana 
(Mateo 26:31-35; Mako 14:27-31; Luka 22:31-34) 

36Simoni Petulu wehwile Yesu ngwendi, “Mwene, uya kulijo?” Yesu 
wakumbulwile ngwendi, “Kuje kunjilinakuya kuwasa kunjikava, oloni ukanjikava 
kulutwe.” 

37Petulu wehwile ngwendi, “Mwene, omwo vika kunjasa kukukava ololo? 
Njinalivwaesela cimweja kutsa amo nove! “ 

38Yesu wakumbulwile ngwendi, “Kuma mwa vushunga unalivwaesela cimweja 
kutsa amo nange ndi? Mwa vushunga njikuleka ngwange, simbu ndemba kanda 
atambeke ukanjivyana visimbu vitatu ngwove kuunjizivuka.” 

Yowano 14 

Yesu ikeye Ngila yakuya kuli Tate 

1Yesu wavalekele ngwendi, “Kesi mulishoshomwene mu vimbunge vyweni. 
Kulaeleni kuli Njambi, co kulaeleni kuli yange lalo.  

2Mu njuvo ya Tate mwakala milili yaingi, nga yaimo, nga njinamileka. Co 
njilinakuya mukumivwaesela kwakukala.  

3Co omo njinayi nakumivwaesela kwakukala, njikeluka lalo nakumizila 
ngecivene, mukakale kuje kunjikakala yange.  

4Co munazivuka ngila iya kuje kunjilinakuya.” 

5Tomasi wendekele kuli ikeye ngwendi, “Mwene, kutuzivuka oku ulinakuya, 
ngecivene, vatijo tuzivuka ngila yakweta kuje?” 

6Yesu wamukumbulwile ngwendi, “Yange ngila, na vushunga, na mwonyo, 
naumo wai aya kuli Tate oloni kuvanga ali yange.  

7Nga munanjizivuka, nga munazivuka na Tate lalo, co kushangumuka ololo 
kutwala kulutwe, munamuzivuka, co munamumono.” 

8Filipu wendekele kuli ikeye ngwendi, “Mwene, tumwese Isho, mukemwo mu 
tushaka yetu voshe.” 

9Yesu wakumbulwile ngwendi, “Njinakala neni muvavoshe simbu yakama, oloni 
kuwanjizivukile, Filipu? Woshe uje nanjimono namono Tate. Omwo vikajo 
wendeka ngwove, ‘Tumwese Isho’ ?  

10Kuma kuukulaela Filipi ngeci yange njili muli Tate, co Tate ali muli yange ndi?” 
Yesu wendekele kuli vandongisi vendi ngwendi, “Majwi awa njinendeka kuli yeni 
kuwapwile a mu mbunge yange embwe. Tate wakala muli yange akapanga 
vipangi vyendi. 

11Njikulaeleni omo njendeka ngwange njili muli Tate, co Tate ali muli yange. Nga 
kesi ngoco, kulaeleni omwo vyuma vije njilinakulinga.  

12Mwa vushunga njimileka ngwange, woshe uje akulaela kuli yange akalinga 
vipangi vije vinjilinga, eyo, akalinga vipangi vyakama kutuvakana evi, omwo 
njilinakuya kuli Tate.  

13Co njikalinga cuma coshe-icoshe cije cimukalomba mu lizina lyange, ngeci 
vumpau vwa Tate vukasholoke ali Mwana.  

14Nga mulomba cuma cimo mu lizina lyange, njikacilinga.  

Cikulaeso ca Munzinzime Wakujela 

15 “Nga munjizema, mukononoka mashiko ange.  

16Co njikalomba kuli Tate, co akamyana Mukwasi weka, uje akakala neni ku 
myaka yoshe.  

17Ikeye Munzinzime wa vushunga, uje asholola vushunga vwa Njambi. Vaka-kaye 
kuvasa kumutambula, omwo kuvasa kumumona nambe kumuzivuka. Oloni yeni 
mumuzivuka, omwo wakala neni, co ali muli yeni.  

18 “Omo njiya kunjikamiseza enilika ngwe visiwa embwe, njikaija kuli yeni.  

19Oloni mu kasimbu kakandondo lika, co vaka-kaye kuvakanjimono, oloni yeni 
mukanjimona, omwo njilinakuyoya, neni lalo mukayoya.  

20Omo litangwa lije likaija, mukazivuka ngeci yange njili muli Tate neni muli 
yange, ngwe omo yange njili muli yeni.  

21 “Woshe uje atambula mashiko ange nakuwononoka ikeye uje anjizema. Co 
Tate akazema woshe uje anjizema, nange lalo njikamuzema nakulisholola kuli 
ikeye.” 

22Yundasa (kesi Yundasa Isikalyote embwe) wehwile ngwendi, “Mwene, omwo 
vika ukalisholwela kuli yetu, co kuukalisholola kuli vaka-kaye?” 

23Yesu wamukumbulwile ngwendi, “Woshe anjizema ononoke vilongesa vyange. 
Co Tate akamuzema, co tukaija nakukala muli ikeye.  

24Woshe uje kanjizeme kononoka vilongesa vyange. Co vilongesa vije vimunazivi 
kesi vyange oloni vitunda kuli Tate uje wanjitumine.  

25 “Njanamileke vyuma evi simbu njicili neni.  

26Oloni Mukwasi, ikeye Munzinzime Wakujela, uje yakatuma Tate mu lizina 
lyange, akamilongesa vyuma vyoshe nakumyanukisa vyuma vyoshe vije 
vinjinamileka.  

27 “Kwoloka njimisezela, kwoloka kwange njilinakumyana. Kesi ngwe muvakana 
muje vaka-kaye. Kesi mulishoshomwene mu vimbunge vyeni, nameme kesi 
muzive lyova.  

28Mwanjizivile munjendekele kuli yeni ngwange, ‘Njilinakumiseza, oloni njikaija 
kuli yeni.’ Nga mwanjizema, nga mwavwaelela omwo njilinakuya kuli Tate, 
omwo Tate wapwa wakama kutuvakana yange. 

29Co njamileka evi ololo omo simbu kanda vyuma evi vilingiwe, ngecivene, omo 
vikalingiwa, mukakulaele.  

30Kunjesi na kwendeka neni vyavingi ololo, omwo muka-kushwana wa ano a 
kaye alinakwija. Kesi na nzili ali yange,  

31oloni njilinakulinga ngwe mwanjishikile, ngecivene, vaka-kaye vazivuke ngeci 
yange njazema Tate. “Katukeni, tuyeni tutunde ku mutambela uno.  

Yowano 15 

Yesu ikeye Mukolovozi wa Vushuka vwa Vinyu wa Vushunga 

1 “Yange mukolovozi wa vushunga wa vushuka vwa vinyu, co Tate ikeye ndimi.  

2Ikeye ateta munango woshe uli muli yange uje kuwimi vushuka, co munango 
woshe wima vushuka awunonga ngeci wime vushuka vwavungi.  

3Yeni munajele laja alijwi lije njendekele kuli yeni. 

4Kaleni muli yange, co nange njikakala muli yeni. Ngwe munango kuwasa kwima 
vushuka awolika, kuvanga lika nga ukala a mukolovozi. Mu ngila eyi vene neni 
kumwasa kwima vushuka kuvanga mukale muli yange.  

5 “Yange mukolovozi wa vinyu, yeni munapu minango. Woshe akala muli yange, 
co nange njikala muli ikeye, ikeye akaima vushuka vwavungi, omwo mweni lika 
kumwasa kulinga cuma nacimo cai.  

6Woshe kakala muli yange vakamumbila kuti ngwe munango, co akauma cau, co 
minango yangacije vaikungiya nakuyumbila mu liko, co yenya.  

7Nga mukala muli yange na majwi ange akala muli yeni, cuma coshe cimulomba 
mukacitambula.  

8Vumpau vwa Tate vusholoka nga mwima vushuka vwavungi, co mu ngila eyi 
vene mupwa vandongisi vange.  

9Ngwe omo Tate wanjizema ngecivene, nange njamizema, kaleni mu cizemo 
cange. 

10Nga mwononoka mashiko ange, mukakala mu cizemo cange, ngwe omo 
njononoka mashiko a Tate, co njili mu cizemo cendi.  

11 “Njamileka vyuma evi ngeci kuvwaelela kwange kukale muli yeni, co 
kuvwaelela kweni kupwe kwamutunu.  

12 Eli likelyo lishiko lyange, ngeci lizemeni umo na mukwavo, ngwe omo 
njamizema.  

13Cizemo cakama manene kutuvakana eci munu asa kukala naco ali vavusamba 
vendi cikeco kutula mwonyo wendi ali vakevo.  

14Yeni munapu vasamba vange nga mulinga evi njimishika.  

15Kunjimitumbula lalo vangamba embwe, omwo ngamba kazivuka vije vyalinga 
shukulu yendi. Oloni njimitumbula vasamba, omwo njamileka vyuma vyoshe vije 
vinjavizivile kuli Tate.  

16Kesi yeni mwanjangwile embwe, oloni yange njamyangwile nakumituma ngeci 
muye nakwima vushuka vwavungi, vushuka vuje vwa ku myaka yoshe. 
Ngecivene, cuma coshe mukalomba kuli Tate mu lizina lyange ikeye akamyanaco.  

17Eli likelyo lishiko lyange, lizemeni umo na mukwavo.  

Cizindo ca vaka-kaye 

18 “Nga vaka-kaye vamizinda, zivukeni ngeci mukemwo muvanjizindile yange 
akulivanga. 

19Nga mwapwile vaka-kaye, asinoni nga vaka-kaye vamizema ngwe mu vavo. 
Oloni omwo njamyangwile akati ka vaka-kaye, co kumwakundamene ku vaka-
kaye, ngecivene, mukemwo vaka-kaye vamizindi.  

20 Anukeni muje njamilekele ngwange, ‘Ngamba naumo wai natuvakana shukulu 
yendi.’ Nga yange vanjiyandesa, neni lalo vakamiyandesa, nga vononoka 
vilongesa vyange, co vakononoka vilongesa vyeni lalo.  

21Oloni vakalinga vyuma vyoshe evi kuli yeni omwo yeni mwapwa muvange, 
omwo kuvazivuka uje wanjitumine.  

22Nga kunjezile nakwendeka kuli vakevo ngwe kuvakele na mulonga wa vuvi, 
oloni kuvasa kulyola malambi a vuvi vwavo.  

23Woshe anjizinda yange azinda Tate lalo.  

24Nga kunjalingile vyuma vije naumo wai wavilingile akati kavo, kuvesi na vuvi, 
oloni vanamono vije njalingile, co vatuzinda nange na Tate.  

25 Oloni evi vyapandele kulingiwa ngeci vije vivasonekele mu Lishiko vipwe 
vyavushunga ngwavo, ‘Vanjizindile ngoco, nakashwilo kai.’  

26 “Oloni omo Mukwasi akaija, ikeye Munzinzime, uje akasholola vushunga vwa 
ali Njambi, akaija kutunda kuli Tate. Njikamutuma kuli yeni kutunda kuli Tate, co 
akendeka vukaleo vwange.  

27Co neni lalo mukapwa vakaleo vange, omwo munakala amo nange tunde 
akulivanga.  

Yowano 16 

1 “Njinamileka vyuma evi, ngeci kesi mukecele kukulaela kweni.  

2Vakamisheka mu masinangonge, mwa vushunga simbu ikaija omo woshe uje 
akamitsiya akayongola ngeci akulinga cuma eci alinakupangela Njambi.  

3Co vanu vakalinga vyuma evi kuli yeni omwo kuvazivukile Tate nambe yange.  

4Oloni njamileka vyuma evi, ngeci omo simbu yavo iketa yakulinga vyuma evi, 
mukanuke ngeci njamilekevyo.  

Vipangi vya Munzinzime Wakujela 

“Kunjamilekele vyuma evi akulivanga, omwo njakele amo neni.  

5Oloni ololo njilinakuya kuli uje wanjitumine, oloni naumo wai weni anjihula kuje 
njilinakuya.  

6Oloni omwo njinamileka vyuma evi, vimbunge vyeni vili na vusiwa.  

7Oloni mwa vushunga njimileka ngwange, mwamuvwa kuli yeni ngeci yange 
njiye, omwo nga kunjii, Mukwasi kakaija kuli yeni. Oloni nga njiya, co 
njikamutuma kuli yeni.  

8Co omo akaija, akavayesa vaka-kaye a vuvi, na a vushunga, na a cihiso ca Njambi.  

9Akavavayesa a vuvi omwo kuvakulaelele kuli yange, 

10akavavayesa a vushunga omwo njilinakuya kuli Tate, co yeni kumukanjimono 
lalo, 

11nakuvavayesa a cihiso omwo muka-kushwana wa ano a kaye vanamuhisa laja.  

12 “Njili na vyavingi vyakumileka, oloni vimilemena manene.  

13Omo Munzinzime akaija, uje akasholola vushunga vwa Njambi, 
akamitwamenena mu vushunga vwoshe. Omwo kakendeka mu nzili yendi 
embwe, oloni akendeka vije aziva nakumileka vyuma vikaija kulutwe. 

14Akanjana vumpau, omwo akaziva vije vinjikendeka nakuvyambulula kuli yeni.  

15Vyoshe vyali navyo Tate vinapu vyange, ngecivene, mukemwo njinendeka 
ngwange Munzinzime akambata vije vinjimuleka nakuvyambulula kuli yeni.  

Vusiwa nakuvwaelela 

16 “Mu kasimbu kakandondo lika kumukanjimono lalo, co mu kasimbu 
kakandondo lalo mukanjimona.” 

17Vamo vandongisi vendi valihozwele akati kavo ngwavo, “Eci cilumbunuka vika? 
Atuleka ngwendi mu kasimbu kakandondo lika kutukamumono lalo, co lalo mu 
kasimbu kakandondo tukamumona, co lalo endeka ngwendi, ‘Omwo njiya kuli 
Tate.’  

18Vendekele ngwavo aka ‘Kasimbu kakandondo lika’ kanalumbunuka vika? 
Kutuzivuka evi alinakwendeka! “ 

19Yesu wazivukile ngeci vashakele kumwihula, ngecivene, wendekele kuli vakevo 
ngwendi, “Njinendekele ngwange, ‘Mu kasimbu kakandondo lika 
kumukanjimono lalo, co mu kasimbu kakandondo lalo mukanjimona.’ Evi 
vikevyo mulinakulihozola akati keni ndi?  

20Mwa vushunga njimileka ngwange, mukalila nakusikoka manene, oloni vaka-
kaye vakajolela, mukakala na vusiwa, oloni vusiwa vweni vukatenguluka kupwa 
kujolela.  

21Omo munakazi ashaka kukita mwana, ali na vusiwa, omwo simbu yendi 
yakuyanda inete, oloni omo mwana asemuka, evala tuyando twendi, omwo 
navwaelela ngeci mbututu nasemuka ano a kaye. 

22Ngecivene, omu mukemwo mucinapu neni, ololo muli na vusiwa, oloni 
njikamimona lalo, co vimbunge vyeni vikashula nakujolela, kujolela kuje naumo 
wai akacitundisa muli yeni.  

23 “Omo litangwa lije likaija, kumukanjilombo cuma cimo. Mwa vushunga 
njimileka ngwange, nga mukalomba cuma coshe kuli Tate mu lizina lyange 
akamyanaco.  

24Tunde aje nakweta ku lelo kanda mulombe cuma cimo mu lizina lyange, 
lombeni, co mukatambula, ngeci kuvwaelela kweni kukapwemo.  

Kuhyana kaye 

25 “Njinendeka neni na visimo mukumileka vyuma evi. Oloni simbu ikaija omo 
kunjikendeka lalo neni na visimo, oloni njikendeka vya Tate kuli yeni na majwi 
aje amuzivisisa.  

26Omo litangwa lije likaija, mukamulomba mu lizina lyange, oloni kunjendeka 
ngwange njikamilombelela kuli Tate embwe,  

27omwo Tate ikeye vavenya wamizema. Wamizema omwo mwazema yange 
nakukulaela ngeci yange njatundile kuli Njambi.  

28Njatundile kuli Tate, co njezile ano a kaye, co ololo njilinakutunda ano a kaye 
njilinakuya kuli Tate.” 

29Asinoni vandongisi vendi vendekele kuli ikeye ngwavo, “Ololo unendeka vije 
vituzivisisa, kuwendekele lalo na visimo.  

30Twazivuka ngeci yove uzivuka vyuma vyoshe, co naumo wai napande akwihule 
vihula. Eci citulingisa ngeci tukulaele ngwetu yove watundile kuli Njambi.” 

31Yesu wavakumbulwile ngwendi, “Ololo mwakulaela ndi?  

32Simbu ilinakwija, co inete laja, omo yeni voshe mukashandoka, munu na munu 
akaya kwimbo lyendi, co njikasala ange lika. Oloni kunjikasala ange lika embwe, 
omwo Tate ali amo nange.  

33Njamileka vyuma evi ngeci mukale mu kwoloka akukala muli yange. Vaka-kaye 
vakamiyandesa. Oloni simpeni! Njinafungulula vaka-kaye! “ 

Yowano 17 

Yesu alombelela vandongisi vendi 

1Omo Yesu wamanesele kwendeka vyuma evi, wandwile mesho endi kwilu 
wendekele ngwendi, “Tate, simbu inete. Ana vumpau kuli Munove, ngeci Munove 
aane vumpau kuli yove.  

2Omwo wamwanene moko yakushwana vanu voshe, ngeci aane mwonyo wa 
myaka yoshe kuli vaje voshe vawamwanene.  

3Co mwonyo wa myaka yoshe ukewo ou, ngeci vakuzivuke yove Njambi umolika 
wa vushunga, co nakuzivuka Yesu Kilistu, uje iwatumine. 

4Njinasholola vumpau vwove ano asi, co njinamanesa vipangi vije viwanjanene 
ngeci njivilinge.  

5Ove Tate! Njane vumpau ku mesho ove ololo, vumpau vuje njakele navwo amo 
nove simbu kanda utange kaye.  

6 “Njinasholola lizina lyove kuli vanu vaje vawanjanene kutunda akati ka vaka-
kaye. Vapwile vove, co wanjanenevo. Vanononoka lijwi lyove,  

7co ololo vanazivuka ngeci vyuma vyoshe viwanjanene vyatunda kuli yove.  

8Omwo njavanene muzimbu uje uwanjanene, co vanautambula, co vanazivuka 
ngeci mwa vushunga yange njatundile kuli yove, co vanakulaela ngeci yove 
wanjitumine.  

9 “Njilinakuvalombelela. Kunjilombelela vaka-kaye oloni njilombelela vaje 
vawanjanene, omwo vapwa vove.  

10Vyoshe njilinavyo vyapwa vyove, co vyoshe ulinavyo vyapwa vyange, co 
vumpau vwange vulinakusholoka muli vakevo.  

11Co ololo njilinakwija kuli yove, kunjesi ano a kaye lalo, oloni vakevo vali ano a 
kaye. Ove Tate wakujela! Vanyunge mu kwoloka na nzili ya lizina lyove, lizina lije 
liwanjanene, ngeci vapwe umo ngwe yove nange twapwa umo. 

12 Simbu njakele navo, njavanyungile mu kwoloka na nzili ya lizina lyove, lizina 
lije liwanjanene. Njavanyungile mu kwoloka, naumo wai wavo wazimbalele, 
kuvanga lika munalume uje ivatumbwilile kunyonga, ngeci visoneka vipwe vya 
vushunga.  

13Oloni ololo njilinakwija kuli yove, co njilinakwendeka vyuma evi ano a kaye 
ngeci kuvwaelela kwange kukale mu vimbunge vyavo.  

14Njavanene muzimbu wove, co vaka-kaye vavazindile, omwo vakevo kesi vaka-
kaye, ngwe omo yange kesi nji muka-kaye.  

15Kunjikulombo ngeci uvatundise ano a kaye embwe, oloni njikulomba ngwange 
uvanyunge kuli Citozi.  

16Ngwe omo yange kesi nji muka-kaye, vakevo kesi vaka-kaye.  

17Vakundike kuli yove vavenya mu vushunga, lijwi lyove lyapwa vushunga.  

18Njavatumine ano a kaye, ngwe omo yove wanjitumine ano a kaye.  

19Co omo ali vakevo njilikundika yange vavenya kuli yove, ngeci na vakevo lalo 
valikundike mu vushunga kuli yove.  

20”Kunjilombelela lika vakevo, oloni naveka lalo vaje vakulaela kuli yange omwo 
vukaleo vwavo.  

21Njivalombelela ngeci voshe vapwe umo. Ove Tate! Vakale muli yetu, ngwe omo 
yove wakala muli yange nange muli yove. Vapwe umo, ngecivene, vaka-kaye 
vakakulaele ngwavo kuma yove wanjitumine.  

22Njavanene vumpau ngwevuje vuwanjanene, ngecivene, vapwe umo, ngwe yove 
nange twapwa umo,  

23yange muli vakevo nove muli yange, ngeci vapwe vamutunu, ngeci vaka-kaye 
vazivuke ngwavo kuma yove wanjitumine, co uvazema ngwe omo wanjizema.  

24 “Ove Tate! Unavana kuli yange, co njishaka vakale nange kuje kunjili, ngeci 
vakamone vumpau vwange, vumpau vuje vuwanjanene, omwo wanjizemene 
simbu kanda vatange kaye. 

25Yove Tate wa vushunga! Vaka-kaye kuvakuzivuka, oloni yange njikuzivuka, co 
ava vazivuka ngeci yove wanjitumine.  

26Njasholwele lizina lyove kuli vakevo, co anga njikalisholola, ngeci cizemo cije 
wanjizema naco cikale muli vakevo, co nange njikale muli vakevo.” 

Yowano 18 

Yesu vamukwata 
(Mateo 26:47-56; Mako 14:43-50; Luka 22:47-53) 

1Omo Yesu wamanesele kulombela, waile amo na vandongisi vendi vajavukilile 
musambwa ya Muna Ndonga Kindelone. Mu mutambela uje mwakele lihya, co 
Yesu na vandongisi vendi vakovelelemo.  

2Yundasa uje wamwendele vungungu, wazivukile lalo ku mwela uje, omwo 
visimbu vyavingi Yesu wakele nakuliwanena kuje na vandongisi vendi.  

3Ngecivene, Yundasa waile ku citungu cije, waile amo na mashwalale va vaLoma 
na vamo vaka-kunyunga Njuvo ya Shukulu Kalunga vaje vavatumine kuli 
vakulunu va vaka-kukombelela amo na vaFaliseo, vakele na vitwa vezile na 
vindeya na mitetango ya tuhya.  

4OmoYesu wazivukile vyoshe vije vikalingiwa kuli ikeye, ngecivene, 
washwenyele kulutwe lwavo wavehwile ngwendi, “Iyajo mulinakushakezeka?” 

5Vakumbulwile ngwavo, “Yesu wa ku Nazaleta.” Yesu wendekele ngwendi, 
“Yange vene.” Yundasa, uje wamwendele vungungu wemanene amo navo.  

6Omo Yesu wendekele kuli vakevo ngwendi, “Yange vene,” velukile vuseta-nima, 
co vawililile asi.  

7Yesu wavehwile lalo ngwendi, “Iyajo mulinakushakezeka?” Co vendekele 
ngwavo, “Yesu wa ku Nazaleta.” 

8Yesu wakumbulwile ngwendi, “Njamilekele laja ngwange yange vene. 
Ngecivene, nga mulinakushakezeka yange, eceleni ava vaye.” 

9(Wendekele evi ngeci vije vyendekele vipwe vya vushunga ngwendi, “Tate, 
voshe vaje vawanjaanene naumo wai injinazimbalesao.”) 

10Asinoni Simoni Petulu wakele na mukwale, co waushomwene nakuteta litwi 
lyaku cilyo lya ndungo ya Muka-kukombelela Wakama. Lizina lya uje ndungo 
ikeye Maleka.  

11 Yesu wendekele kuli Petulu ngwendi, “Shomeka mukwale wove mu cindalo 
cawo! Kuma uyongola ngwove kunjasa kunwa nganja eyi ya kayando yananjana 
Tate ndi?” 

Yesu vamutwala kuli Anase 

12Ngecivene, mashwalale va vaLoma na mukulunu wavo muka-kushika na vaka-
kushwana va vaYunda vakwatele Yesu, co vamukutile,  

13akulivanga vamutwalele kuli Anase akulivanga. Anase wapwile ishemweno ya 
Kayafase, uje wapwile Muka-kukombelela Wakama ku mwaka uje.  

14 Ikeye Kayafase uje wanangwile vaka-kushwana va vaYunda ngwendi 
mwamuvwa munu umo kutsila vanu voshe.  

Petulu avyana Yesu 
(Mateo 26:69-70; Mako 14:66-68; Luka 22:55-57) 

15Simoni Petulu na ndongisi mukwavo vakavele Yesu. Uje Muka-kukombelela 
Wakama wazivukile uje ndongisi mukwavo, ngecivene, uje ndongisi mukwavo 
wakovelele amo na Yesu mukati ka cipango ca njuvo ya Muka-kukombelela 
Wakama,  

16Omo Petulu wemanene anja ku cikolo. Co uje ndongisi mukwavo uje yazivukile 
Muka-kukombelela Wakama watuukile anja, wendekele kuli uje mumbanda 
wanyungile ku cikolo, co wakovelesele Petulu mukati.  

17Uje mumbanda wakele ku cikolo wehwile Petulu ngwendi, “Yove lalo 
kuwapwile umo wa vandongisi va munalume ou ndi?” Petulu wakumbulwile 
ngwendi, “Embwe, Kesi yange.” 

18Kwakele lisika, co vangamba na vaka-kunyunga vavwekele tuhya. Vemanene 
nakuzengeleka ku liko nakwota. Na Petulu lalo waileko wemanene nakwota amo 
navo.  

Muka-kukombelela Wakama ehula Yesu 
(Mateo 26:59-66; Mako 14:55-64; Luka 22:66-71) 

19Muka-kukombelela Wakama wehwile Yesu vya vandongisi vendi na a vilongesa 
vyendi. 

20Yesu wakumbulwile ngwendi, “Visimbu vyoshe njakele nakwendeka citona-
mesho ku vanu voshe, vilongesa vyange vyoshe njavilongeselele mu 
masinangonge na mu Njuvo ya Shukulu Kalunga, kuje vakele nakukungulukila 
vanu voshe. Kunjendekele cuma cimo mu vushweke. 

21Omo vikajo unjihwila? Ihula vanu vaje vatolililile kuli yange. Vehule vije 
vinjavalekele, vazivuka vinjendekele.” 

22Omo Yesu wendekele ngacije, umo wa vaka-kunyunga wemanene kuje 
wapupile Yesu mbanda wendekele ngwendi, “Yove ukumbulula Muka-
kukombelela Wakama ngacije ndi?” 

23Yesu wamukumbulwile ngwendi, “Nga njinendeka mwamuvi, leka vanu voshe 
vali kuno ngeci vazive. Oloni nga njinendeka mwamuvwa, cooni vikajo 
unanjipupila?” 

24Asinoni Anase watumine Yesu kuli Kayafase Muka-kukombelela Wakama oku 
anga vanamukutila.  

Petulu avyana Yesu lalo 
(Mateo 26:71-75; Mako 14:69-72; Luka 22:58-62) 

25Petulu wemanene kuje vene nakwota tuhya. Ngecivene, vakwavo vendekele 
kuli ikeye ngwavo, “Yove lalo kuwapwile umo wa vandongisi va munalume ou 
ndi?” Oloni Petulu wavyanene ngwendi, “Embwe, kesi yange.” 

26Umo ngamba wa Muka-kukombelela Wakama, kavushoko ka uje munalume 
yavatwile Petulu litwi, wehwile ngwendi, “Kuma kunjakumwene amo nendi mu 
lihya ndi?” 

27Petulu wendekele lalo ngwendi, “Embwe.” Aje vene ndemba watambekele.  

Yesu vamutwala kuli Pilato 
(Mateo 27:1-2, 11-14; Mako 15:1-5; Luka 23:1-5) 

28Mutondo-tondo vatundisile Yesu ku njuvo ya Kayafase vamutwalele ku lipela 
lya nguvulu. Vamyata va vaYunda kuvakovelele mukati ka lipela, omwo 
kuvashakele kulijwalesa, ngeci vakase kulya Ciwano ca Pasovala.  

29Ngecivene, Pilato watuukile anja waile kuli vakevo wavehwile ngwendi, 
“Mulonga muka munamuwana nawo ou munalume?” 

30Vamukumbulwile ngwavo, “Nga munalume ou kakele na mulonga nga 
kutwamunenele kuli yove.” 

31Pilato wendekele kuli vakevo ngwendi, “Yeni nendi yeni vavenya 
mukamusompe ngwe ku lishiko lyeni.” Vakumbulwile ngwavo, “Kucitava yetu 
kutsiya munu.” 

32 (Eci calingiwile ngwe majwi aje endekele Yesu akutumbula kutsa kuje akatsa 
apwe a vushunga. ) 

33Pilato wakovelele lalo mu lipela wasanene Yesu wamwihwile ngwendi, “Yove 
mwene wa vaYunda ndi?” 

34Yesu wakumbulwile ngwendi, “Cihula eci citunda kuli yove vavenya nambe 
veka vanakuleka vyange?” 

35Pilato wakumbulwile ngwendi, “Unayongola ngwove yange nji kaYunda ndi? 
Vanu vove na vakulunu va vaka-kukombelela vakevo vanakunena kuli yange. 
Unalingi vika?” 

36Yesu wakumbulwile ngwendi, “Vumwene vwange kesi vwa ano a kaye embwe, 
nga vumwene vwange vwapwile vwa ano a kaye, nga vandongisi vange vanalu 
kutewa vanjana kuli vaka-kushwana va vaYunda. Oloni vumwene vwange kesi 
vwa ano a kaye! “ 

37Pilato wamwihwile ngwendi, “Ngecivene, kuma yove unapu u mwene ndi?” 
Yesu wakumbulwile ngwendi, “Omo vene muunendeka ngwove nji mwene. A 
cuma eci vene njasemukile nakwija ano a kaye kwambulula vushunga. Woshe 
nakundama ku vushunga atolilila majwi ange.” 

38Co Pilato wehwile ngwendi, “Vushunga vukevwo vuka?” 

Yesu vamusompela kutsa 
(Mateo 27:15-31; Mako 15:6-20; Luka 23:13-25) 

Asinoni Pilato watuukile lalo anja kuli vanu wendekele kuli vakevo ngwendi, 
“Kunjawanene cuma cakumwanena mulonga.  

39Oloni ngwe ku cilika ceni, a simbu ya Ciwano ca Pasovala njikecela cinzinda 
umo. Mushaka njimyecelele mwene wa vaYunda ndi?” 

40Vamukumbulwile nakutambeka manene ngwavo, “Embwe, kesi ikeye! Tushaka 
Mbalambasa! “ (Mbalambasa wapwile lipwepwe. ) 

Yowano 19 

1Asinoni Pilato watambwile Yesu, co wamupupile makote.  

2Co mashwalale vavindile cilongo ca mambimbo vacakele ku mutwe wendi, co 
vamuzikile cikoveyo cacilaja cakuvenga, 

3vezile kuli ikeye vendekele ngwavo, “A vulye Mwene wa vaYunda! “ Co 
vashwenyele kuli ikeye vamupupile vimbanda.  

4Pilato watuukile lalo anja wendekele ku mbunga ngwendi, “Kengeni, 
njimutuwisa anja kuli yeni ngeci muzivuke ngweni kunjawanene mulonga 
wakumuhisa nawo.” 

5Ngecivene, Yesu watuukile anja, wazalele cilongo ca mambimbo na cikoveyo 
cacilaja cakuvenga. Pilato wendekele kuli vakevo ngwendi, “Kengeni! Munu ou! “ 

6Omo vakulunu va vaka-kukombelela na vaka-kunyunga Njuvo ya Shukulu 
kalunga vamumwene, vatambekele ngwavo, “Mushukike a cilindakano! 
Mushukike a cilindakano! “ Pilato wendekele kuli vakevo ngwendi, “Mwambateni 
mukamushukike a cilindakano. Omo kunjawanene mulonga wakumuhisa nawo 
wai.” 

7Mbunga vamukumbulwile ngwavo, “Tuli na lishiko lije lyendeka ngeci napande 
vene kutsa, omwo nalipwisa ikeye vavenya Muna Njambi.” 

8Omo Pilato wazivile lijwi eli, co wazivile manene lyova.  

9Wakovelele lalo mu lipela, co wehwile Yesu ngwendi, “Utunda kulijo?” Oloni 
Yesu kamukumbulwile.  

10Pilato wendekele kuli ikeye ngwendi, “Kuma shove kwendeka nange ndi? 
Anuka ngeci ngwove yange njili na moko yakukwecela ngoco, co lalo njili na 
moko yakukushukika a cilindakano.” 

11Yesu wakumbulwile ngwendi, “Yove uli na moko ali yange omwo Njambi 
nakwanayo. Ngecivene, munalume ou nanjinena kuli yove ali na mulonga wa vuvi 
vwakutuvakana.” 

12Omo Pilato wazivile evi, wakele na cizango cakwecela Yesu. Oloni mbunga 
vatambekele ngwavo, “Nga umwecela, kesi u musamba wa Sezale! Woshe 
alipwisa ikeye vavenya mwene napu citozi ca Sezale! “ 

13Omo Pilato wazivile majwi awa, watuwisile Yesu anja, co watumbamene a 
citumbamo cakusompela mu mwela uvatumbwile ngwavo, “Mutambela Wakujala 
na Mamanya.” (Mu ciHevelu ngwavo, “Ngambata.”) 

14Yapwile simbu ya kuyehi nakuteuka kwa litangwa omo kanda litangwa lyete 
lya Ciwano ca Pasovala. Pilato wendekele kuli vanu ngwendi, “Mwene yeni ou! “ 

15Vatambekele ngwavo, “Mutsiye! Mutsiye! Mushukike a cilindakano! “ Pilato 
wavehwile ngwendi, “Kuma mushaka njishukike mwene yeni a cilindakano ndi?” 
Vakulunu va vaka-kukombelela vakumbulwile ngwavo, “Kutwesi na mwene 
weka lalo wai kuvanga Sezale! “ 

16Asinoni Pilato wavanene Yesu ngeci vamushukike a cilindakano.  

Yesu vamushukika a cilindakano 
(Mateo 27:32-44; Mako 15:21-32; Luka 23:26-43) 

Ngecivene, vatambwile Yesu.  

17Yesu watuukile anja oku nambata cilindakano cendi vavenya, co vezile ku 
“Mutambela wa Cikola,” ngwe muvautumbwile. (Mu ciHevelu vautumbula 
ngwavo, “Ngolongota.”) 

18Kuje vakamushukikile a cilindakano, co vashukikile lalo vanalume vavali, umo 
kusambwa imo mukwavo kusambwa ikwavo, co Yesu wakele mukati kavo.  

19Pilato wasonekele majwi a livaya walyakele a cilindakano. Wasonekeleo 
ngwendi, “Ou ikeye Yesu wa ku Nazaleta, Mwene wa vaYunda.” 

20Vanu vavangi valavele majwi awa, omwo ku mutambela kuje vashukikilile Yesu 
kwapwile kuyehi na nganda. Co majwi aje vaasonekele mu ciHevelu, na mu 
ciLatini, na mu ciNgiliki.  

21Vakulunu va vaka-kukombelela vendekele kuli Pilato ngwavo, “Kesi usonekeo 
ngwove, ‘Mwene wa vaYunda, ‘ oloni soneka ngwove, ‘Munalume ou wendekele 
ngwendi, Nji Mwene wa vaYunda.’” 

22Pilato wakumbulwile ngwendi, “Eci njasoneka njacisoneka laja kunau.” 

23Omo mashwalale vamanesele kushukika Yesu a cilindakano, vambatele vuzalo 
vwendi vavupangele muwana, lishwalale umo na umo wambateleo cimo. Oloni 
vambatele lalo cikoveyo cendi cacilaja, vacitongele na mutongo umolika wa 
nanga, kucakele na mitongo yaingi capwile camuzinguluke.  

24 Mashwalale valyendekesele umo na mukwavo ngwavo, “Kesi tucitavule, oloni 
tuteni n̄ela tumone iya acambata.” Eci cilingiwe ngeci visoneka vipwe vya 
vushunga omo vyendekele ngwavyo, “Vanalipangezela vuzalo vwange akati kavo, 
co vatele n̄ela a cikoveyo cange cacilaja.” Co omu mukemwo muvalingile 
mashwalale.  

25Vemanene kuyehi na cilindakano ca Yesu vapwile vaina, na ndokazi ya vaina, 
na Maliya munakazi wa Kolopase, na Maliya Mangandalena.  

26Yesu wamwene vaina na uje ndongisi yazemene manene vanemana kuje, 
ngecivene, wendekele kuli vaina ngwendi, “Ove munakazi kenga munove ou.” 

27Asinoni wendekele lalo kuli uje ndongisi ngwendi, “Kenga vanyoko ava.” Co 
kutunda a simbu ije uje ndongisi wamutwalele ku njuvo yendi.  

Kutsa kwa Yesu 
(Mateo 27:45-56; Mako 15:33-41; Luka 23:44-49) 

28 Omo Yesu wazivukile ngeci ololo vyuma vyoshe vinahu, co mukushulisa 
visoneka ngeci vipwe vya vushunga wendekele ngwendi, “Njili na lihwila.” 

29Kuje kwakele lilonga lyakushula na vinyu vyakulula, co vajavekele mupelo mu 
vinyu, vawakele ku munango wa hisope *, co vaujundwile nakuwaka ku kanwa 
kendi.  

30Omo Yesu wanwile vije vinyu wendekele ngwendi, “Kunau! “ Co watepwile 
mutwe wendi wecelele munzinzime wendi.  

Yesu vamutiva likunga ku vimati 

31Asinoni vaka-kushwana va vaYunda vehwile Pilato ngeci avatavese kupokola 
mendi a vaje vanalume vaje vavashukikile, co nakushukula mivila yavo a 
vilindakano. Valombele ngeci omwo lyapwile litangwa Lyamucitanu, co 

kuvashakele ngeci mivila ikale a vilindakano a Litangwa Lyakuhwima, omwo 
alikaki lyapwile Litangwa Lyakuhwima lyakujela.  

32Ngecivene, mashwalale vaile, co vapokwele mendi a munalume uje 
wakulivanga na mendi amukwavo uje wamucivali, vaje vavashukikile amo na 
Yesu.  

33Oloni omo vetele kuli Yesu, vamumwene natsi laja, ngecivene, kuvapokwele 
mendi endi.  

34Umo wa vaje mashwalale, wativile Yesu likunga ku vimati, co aje vene maninga 
na mema vyetikile.  

(35Uje wamwene evi muvyalingiwile wavyambulwile, ngecivene, neni lalo 
mukulaele. Vije vyendekele vinapu vya vushunga, co nazivuka ngeci endeka 
vushunga. ) 

36 Omwo evi vyalingiwile ngeci visoneka vipwe vya vushunga omo vyendeka 
ngwavyo, “Vitsiya vyendi nacimo cai cikapokokako.” 

37 Co lalo visoneka vikwavo vije vyendeka ngwavyo, “Vanu vakakenga uje 
ivativile likunga.” 

Yesu vamutsinda 
(Mateo 27:57-61; Mako 15:42-47; Luka 23:50-56) 

38Munima ya vyuma evi, Yosefa wa ku Alamatiya, walombele Pilato ngeci 
akambate muvila wa Yesu. (Yosefa wapwile ndongisi ya Yesu, oloni wacilingile 
mu vushweke, omwo wazivile lyova lya vaka-kushwana va vaYunda. ) Pilato 
wamulekele ngeci asa kwambata muvila wa Yesu, ngecivene, Yosefa waile, co 
wambatele muvila wa Yesu.  

39 Nikondemo, uje akulivanga waile kuli Yesu vutsiki, waile amo na Yosefa, 
wambatele makilo akupwa 30 a n̄undu, yakukumbasana na miila na 
malimangango.  

40Vaje vanalume vavali vambatele muvila wa Yesu vauzengelele a vinanga vya 
linyu amo na n̄undu ngwe ku cilika ca vaYunda omo vavwaesa muvila ngeci 
vautsinde.  

41Ku mutambela kuje kuvashukikilile Yesu, kwakele lihya, co muje mu lihya 
mwakele mbumbo yaiha muje kanda vatsindemo munu.  

42Ngecivene, omwo litangwa lije lyakele kuyehi na Litangwa Lyakuhwima, co 
omwo ije mbumbo yakele kuyehi, valangekelemo muvila wa Yesu.  

Yowano 20 

Mbumbo yamupulungwa 
(Mateo 28:1-8; Mako 16:1-8; Luka 24:1-12) 

1A mungulungengu a litangwa lya Calumingo, Maliya Mangandalena waile ku 
mbumbo, co wamwene limanya vanalitundisa ku mbumbo.  

2Ngecivene, washatukilile kuli Simoni Petulu na ndongisi mukwavo uje yazemene 
Yesu, co wavalekele ngwendi, “Mwene vanamutundisa mu mbumbo, co 
kutuzivuka oku vanamwaka! “ 

3Asinoni Petulu na uje ndongisi mukwavo vaile ku mbumbo.  

4Voshe vavali vashatukile, oloni uje ndongisi mukwavo washatukile manene 
kutuvakana Petulu, co wetele ku mbumbo akulivanga.  

5Co wakulamene nakushumbila mu mbumbo, co wamwene vinanga vya linyu, 
oloni kakovelelemo.  

6Asinoni Simoni Petulu wamukavele munima, wetele, co wakovelele mu 
mbumbo. Wamwene vinanga vya linyu vili asi avyolika 

7co na nanga ije yakele ku mutwe wa Yesu. Kuyakele amo na vinanga vya linyu 
oloni yakuzenga ayolika.  

8Asinoni ndongisi mukwavo, uje walivangele kweta ku mbumbo, nendi lalo 
wakovelelemo, co wamwene, co wakulaelele.  

9(Omwo nameme ngoco kuvazivisisile visoneka vije vyendekele ngwavyo 
napande kusanguka ku vatsi. ) 

10Asinoni vaje vandongisi velukile kwimbo.  

Yesu alisholola kuli Maliya Mangandalena 
(Mateo 28:9-10; Mako 16:9-11) 

11Oloni Maliya wemanene ku mbumbo nakulila. Co omo wakele nakulila, 
wakulamene nakukenga mu mbumbo 

12co wamwene tungelo vavali vanazala vuzalo vwakutoka, vanatumbama kuje 
kwakele muvila wa Yesu, umo ku mitwe mukwavo ku mendi. 

13Vamwihwile ngwavo, “Munakazi, vika ulinakulilila?” Wavakumbulwile 
ngwendi, “Vanambata Mwene yange, co kunjizivuka oku vanamwaka! “ 

14Asinoni omo wendekele evi watengulukile nakukenga kunima wamwene Yesu 
nemana, oloni kazivukile ngeci ikeye Yesu.  

15Yesu wamwihwile ngwendi, “Ove munakazi, vika ulinakulilila? Iyajo 
ushakezeka?” Maliya wayongwele ngwendi amo ndimi, ngecivene, wendekele 
kuli ikeye ngwendi, “Mwene, nga yove unamwambata njileke oku unamwaka, co 
njiyeko njikamwambate.” 

16Yesu wendekele kuli ikeye ngwendi, “Maliya! “ Maliya watengulukile, co 
wendekele nendi mu ciHevelu ngwendi, “Lamboni! “ (Kulumbununa ngwavo, 
“Mulongisi.”) 

17Yesu wamulekele ngwendi, “Kesi unjikwate, omwo kanda njilonde kwilu kuli 
Tate. Oloni ya kuli vasamba vange ukavaleke ngwove njilinakwiluka kuli Tate 
ikeye Ishavo, kuli Njambi yange ikeye Njambi yavo.” 

18Ngecivene, Maliya Mangandalena waile nakuleka vandongisi ngwendi 
Njinamono Mwene, co wavalekele vije vyamulekele Yesu.  

Yesu alisholola kuli vandongisi vendi 
(Mateo 28:16-20; Mako 16:14-18; Luka 24:36-49) 

19Ku cingwezi cije vene ca litangwa Lyakulivanga ku Calumingo, vandongisi 
valikungulwile amolika mu njuvo muje mapito apwile akupata, omwo vakele na 
lyova lya vaka-kushwana va vaYunda. Asinoni Yesu wezile, co wemanene akati 
kavo wendekele kuli vakevo ngwendi, “Kwoloka kukale neni.” 

20Omo wamanesele kwendeka evi, wavamwesele mu mavoko endi na ku vimati 
vyendi. Asinoni vandongisi vavwaelelele omo vamwene Mwene.  

21Yesu wendekele lalo kuli vakevo ngwendi, “Kwoloka kukale neni. Ngwe omo 
Tate wanjitumine, ngecivene, nange lalo njimituma.” 

22Co omo wamanesele kwendeka evi, asinoni wahwimininine ali vakevo 
wendekele ngwendi, “Tambuleni Munzinzime Wakujela.  

23 Nga mukasambesa vuvi vwa vanu, vakavasambesavwo, nga 
kumukavasambesa, kuvakavasambesavwo.” 

Yesu na Tomasi 

24Umo wa vaje vandongisi likumi na vavali, Tomasi (uje vatumbwile Muna 
mpasa), kakeleko omo Yesu wezile.  

25Ngecivene, vandongisi vakwavo vamulekele ngwavo, “Tunamono Mwene! “ 
Oloni Tomasi wendekele kuli vakevo ngwendi, “Kunjikulaela kuvanga njinamono 
viveve vya vimbambo mu mavoko endi, co nakukovelesa mulavo wange mu vije 
viveve nakukwata ku vimati vyendi.” 

26Omo kwetile matangwa atanu na atatu vandongisi vakele lalo mu njuvo, co 
Tomasi wakele amo navo. Vapatele mapito, oloni Yesu wezile wemanene akati 
kavo wendekele ngwendi, “Kwoloka kukale neni.” 

27Asinoni wendekele kuli Tomasi ngwendi, “Aka mulavo wove omu, co kenga ku 
mavoko ange, co olola livoko lyove ngeci ukwate ku vimati vyange. Kesi ulinge 
vimata, oloni kulaela lika! “ 

28Tomasi wamukumbulwile ngwendi, “Mwene yange na Njambi yange! “ 

29Yesu wendekele kuli ikeye ngwendi, “Unakulaela omwo unanjimono ndi? 
Vanavezika vaje vanakulaela nambe kuvanjimwene! “ 

Vutumbe vwa livulu eli 

30Yesu walingile vizivukiso vyavingi vyeka na vyeka ku mesho a vandongisi vendi 
vije kuvasonekele mu livulu eli.  

31Oloni evi vanavisoneka ngeci mukulaele ngweni Yesu ikeye Wakuvwavesa, 
Muna Njambi, co akukulaela kuli ikeye mukale na mwonyo.  

Yowano 21 

Yesu alisholola kuli vandongisi vatanu na vavali 

1Munima yevi, Yesu walisholwele lalo kuli vandongisi vendi ku Lishali lya 
Timbelyase. Co omu mukemwo muvyalingiwile.  

2Simoni Petulu na Tomasi, uje vatumbwile “Muna mpasa,” na Natanele (uje 
watundile ku Kana mu Ngalileya), na vana va Zembendeo na vandongisi veka 
vavali va Yesu vakele amo.  

3 Simoni Petulu wendekele kuli vakwavo ngwendi, “Njiya nakuta visi.” Vakwavo 
vamulekele ngwavo, “Netu tuya nove.” Ngecivene, vaile mu vwato, oloni vutsiki 
vwoshe vuje naumo isi ivakwatele wai.  

4A mungulungengu, Yesu wemanene kumukulo wa lishali, oloni vandongisi 
kuvazivukile ngeci uje ikeye Yesu.  

5Asinoni wendekele kuli vakevo ngwendi, “Eni vakwenje, munakwatako visi 
ndi?” Vakumbulwile ngwavo, “Embwe, naumo isi tunakwata wai.” 

6 Wendekele kuli vakevo ngwendi, “Teni linimbwa lyeni ku mutambela wacilyo 
ca vwato, co mukwata visi.” Ngecivene, vatele linimbwa, co kuvasele kukoka lalo 
linimbwa, omwo atsile visi vavangi.  

7Ndongisi uje yazemene Yesu wendekele kuli Petulu ngwendi, “Ou ikeye Mwene! 
“ Omo Simoni wazavile ngeci ikeye Mwene, wazalele cikoveyo cendi(omwo 
washulwile vuzalo vwendi), co watumbukilile mu lishali.  

8Oloni vandongisi vakwavo vezile mu cikuma mu vwato, vakele nakukoka 
linimbwa lyakushula lya visi. Omwo kuvakele kulyala na nunda, oloni yapwile 
nunda ya mamita 100.  

9Omo vetele ku nunda, vamwene manungu alinakwenyuka, co akele visi na 
likende.  

10Asinoni Yesu wendekele kuli vakevo ngwendi, “Neneni visi vamo 
vamunakwata.” 

11Ngecivene, Simoni Petulu wakovelele mu vwato, co wakokelele linimbwa ku 
nunda lyakushula na visi vakama, vapwile 153, co nameme vapwile visi vavangi, 
anga linimbwa kulyatavukile.  



1934 

©The Bible Society of Zambia, 2006. 

 

12Yesu wendekele kuli vakevo ngwendi, “Ijeni mulyaule.” Naumo wai wa vaje 
vandongisi wasele kumwihula ngwendi, “Yove iyajo?” Omwo vazivukile ngwavo 
ikeye Mwene.  

13Ngecivene, Yesu wezile, wanonele likende wavanene, co walingile ngeci lalo na 
ku visi.  

14Eyi yapwile simbu yamucitatu yalisholwele Yesu kuli vandongisi vendi omo 
nakusanguka ku vatsi.  

Yesu na Petulu 

15Omo vanalyaula laja, Yesu wendekele kuli Simoni Petulu ngwendi, “Simoni 
muna Yowano, wanjizema kutuvakana ava ndi?” Petulu wakumbulwile ngwendi, 
“Eyo Mwene, uzivuka ngeci njakuzema.” Yesu wendekele kuli ikeye ngwendi, 
“Nyunga vana va vimanga vange.” 

16Yesu wendekele simbu yamucivali ngwendi, “Simoni muna Yowano, wanjizema 
ndi?” Petulu wakumbulwile ngwendi, “Eyo Mwene, uzivuka ngeci njakuzema.” 
Yesu wendekele kuli ikeye ngwendi, “Nyunga vimanga vange.” 

17Yesu wendekele simbu yamucitatu ngwendi, “Simoni muna Yowano, wanjizema 
ndi?” Petulu wakele na vusiwa omwo Yesu wamwihwile simbu yamucitatu 
ngwendi, “Wanjizema ndi?” Co Petulu wendekele kuli ikeye ngwendi, “Mwene 
yove uzivuka vyuma vyoshe, uzivuka ngeci njakuzema! “ Yesu wendekele kuli 
ikeye ngwendi, “Nyunga vimanga vange.  

18Mwa vushunga njikuleka ngwange, omo wapwile mukwenje, walivwaesele 
nakuya kwoshe kuwashakele, oloni omo unakuluvala, ukolola mavoko ove, co 
weka akakukuta nakukutwala kuje kuwashakele kuya.” 

19(Akwendeka evi, Yesu watumbwile kutsa kuje kwakatsa Petulu nakunena 
vumpau kuli Njambi. ) Co Yesu wendekele kuli ikeye ngwendi, “Njikave! “ 

Yesu na uje ndongisi mukwavo 

20Petulu watengulukile wakengele munima yendi wamwene ndongisi mukwavo, 
uje yazemene Yesu, uje wajendamenene ali Yesu a simbu yakulya, co 
wamwihwile ngwendi, “Mwene, iyajo akakwenda vungungu?” 

21Omo Petulu wamumwene, wehwile Yesu ngwendi, “Mwene, vatico ali ou 
munu?” 

22Yesu wamukumbulwile ngwendi, “Nga njishaka ngwange ayoye noo njikaija, eci 
cinapu vatijo kuli yove? Yove njikave lika! “ 

23Ngecivene, muzimbu washandokelele akati ka vaka-kukava Yesu ngeci ndongisi 
ou kakatsi embwe. Oloni Yesu kendekele ngwendi kakatsi, oloni wendekele 
ngwendi, “Nga njishaka ngwange ayoye noo njikaija, eci cinapu vatijo kuli yove?” 

24Ikeye vene ndongisi uje wambulwile vyuma evi, uje lalo wasonekele evi, co 
tunazivuka ngwetu vije vyendekele vinapu vya vushunga.  

Mamaneselelo 

25Oloni kuvili vyuma vyeka vyavingi vije vyalingile Yesu. Nga vavisonekele 
vyoshe cimo na cimo, njiyongola ngwange nga kaye koshe kuvasele kuwana 
mwela wakutulikila mavulu oshe aje vanasoneka.  

  



1936 

©The Bible Society of Zambia, 2006. 

 

Vilinga vya Miluwa 

Vilinga vya Miluwa 1 

1 Kuli mukwetu Teofilo. Mu mukanda wange wakulivanga njasonekele vyuma 
vyoshe vije vyalingile Yesu nakulongesa kwendi kwoshe kutunda a simbu ije 
washangumuikle vipangi vyendi 

2nakweta a litangwa lije vamutwalele mwilu. Simbu kanda vamutwale mwilu, 
washikile na nzili ya Munzinzime Wakujela vanalume vaje vaangwile kupwa 
miluwa vendi.  

3A matangwa makumi awana kutunda a kutsa kwendi walisholwele kuli vakevo 
visimbu vyavingi mu vingila vije vyasholwele vukaleo kujeneka vimata ngeci 
ikeye wakele nakuyoya. Vamumwene, co wendekele navo vya Vumwene vwa 
Njambi.  

4 Co omo vakungulukilile amo, wavashikile ngwendi, “Kesi mutunde mu 
Yelusalema, oloni vandameneni vwana vuje njamilekele, vwana vuje 
vwaakulaesele Tate.  

5 Yowano wambwitikile na mema, oloni a matangwa amandondo lika 
vakamimbwitika na Munzinzime Wakujela.” 

Yesu vamutwala mwilu 

6Omo miluwa valiwanene amo na Yesu, vamwihwile ngwavo, “Mwene, kuma 
ukelwisa Vumwene ku Isalele ku simbu ino vene ndi?” 

7Yesu wendekele kuli vakevo ngwendi, “Kesi kuli yeni kuzivuka visimbu na 
myaka vije vyanavwaesa ku moko ya Tate vavenya.  

8 Oloni omo Munzinzime Wakujela akaija ali yeni, mukashula na nzili, co 
mukapwa vakaleo vange mu Yelusalema na mu Yundeya na mu Samaliya 
mwoshe, na ku mamaneselelo a asi.” 

9 Omo vamanesele kwendeka vyuma evi, vamutwalele mwilu oku vamukengelela, 
co lishelwa lyamufwikile kuvamumwene.  

10Co omo vakengele mwilu shwii omo Yesu wakele nakuya, vamo vanalume 
vavali vazalele vuzalo vwakutoka vemanene kuyehi navo 

11co vendekele ngwavo, “Eni vanalume va ku Ngalileya, omwo vikajo 
munemanena kuno nakukenga mwilu? Yesu ou vene, ivanatwala mwilu kutunda 
kuli yeni, akeluka lalo mu cifwa cije vene munamumono ayanaco mwilu.” 

Uje wengile mu mwela wa Yundasa 

12Asinoni miluwa velukile ku Yelusalema kutunda ku Munkinda wa Oliveta, 
kapwile ngwe kanunda ka kilomita imolika kutunda mu nganda.  

13 Vakovelele mu Yelusalema valamatele kwilu ku mulili uje kuvakele va Petulu, 
na Yowano, na Yakomba na Anduleo, Filipu na Tomasi, Mbatolomeo na Mateo, 
Yakomba muna Alufeya, Simoni Zelote na Yundasa muna Yakomba.  

14Valikungulwilile amo na cizango cimo mukulombela, amo na vanakazi na 
Maliya vaina ya Yesu na vishongo vendi.  

15Omo kwetile matangwa amandondo lika, co kwakele cikungulukilo ca vaka-
kukulaela, voshe vapwile 120, co Petulu wemanene nakwendeka ngwendi,  

16 “Vakwetu, visoneka vinapande kupwa vya vushunga muje Munzinzime 
Wakujela wasesele Ndaviti kutumbula vya Yundasa, uje watwamenenene vaje 
vakwatele Yesu.  

17Yundasa wapwile wa mu munga yetu, omwo vamwangwile kupwa wa ku 
vipangi vyetu.” 

18(Na vimbongo vije vyatambwile Yundasa a vilinga vyendi vyavuvi wavilandele 
lihya, muje mwawilililile na kutsa, watavukile lifu na mila yendi yatutulukile.  

19 Vanu voshe vakele mu Yelusalema vacizivile, co mu muyati wavo vatumbwile 
lije lihya ngwavo, Akalundama, kulumbununa ngwavo, “ Lihya lya Maninga.”) 

20 ”Omwo vanasoneka mu livulu lya Myaso ngwavo, ‘Njuvo yendi ipwe ya 
mupulungwa, kesi mukale umo mu njuvo yendi.’ Vanasoneka lalo ngwavo, ‘Munu 
weka akahinge a vipangi vyendi.’  

21 “Ngecivene, munu umo napande kulikumbasana netu mukupwa mukaleo 
wakusanguka kwa Mwene Yesu. Napande kupwa umo wa vanalume vaje vakele 
mu munga yetu a simbu ije yoshe Mwene Yesu wendanganene netu,  

22 kushangumuka ku simbu ije Yowano wambulwile muzimbu wendi 
wakumbwitika nakweta ku litangwa lije vatundisile Mwene Yesu kuli yetu 
nakuya mwilu.” 

23Ngecivene, vemikile vanalume vavali, Yosefa, uje ivalukile Mbalasambase 
(vamutumbwile lalo ngwavo Njasitase), na Maseyase.  

24Asinoni valombelele ngwavo, “Mwene, yove uzivuka viyongola vya vanu voshe, 
ngecivene, tusholwele iya umo akati kaava vanu vavali iwunaangula 

25ngeci apange vipangi vya muluwa mu mwela wa Yundasa, uje waasezele 
nakuya ku mutambela wendi.” 

26Asinoni vatele n̄ela mukwangula akati ka vanalume ava vavali, co uje 
vaangwileo wapwile Maseyase, co vamukumbasanene ku munga ya miluwa 
likumi na umo.  

Vilinga vya Miluwa 2 

Kwija kwa Munzinzime Wakujela 



1938 

©The Bible Society of Zambia, 2006. 

 

1 Omo litangwa lya Pentekosita* lyetele, vaka-kukulaela voshe vakungulukile mu 
mwela umolika.  

2Vwasi-vwasi kwilu kwatundile cililimo ngwe kuhuwa kwa lihunzi lyakama, co 
cashulisile njuvo yoshe muje muvatumbamene.  

3Asinoni vamwene vije vyafwile ngwe vindaka vya milangi ya tuhya 
vyalyangunukile, co vyakele ali umo na umo.  

4Co voshe vashulile na Munzinzime Wakujela, co vashangumukile kwendeka mu 
vindaka vyeka ngwe omo Munzinzime wavasesele ngeci vendeke.  

5Kwakele vaYunda vakele mu Yelusalema, vanalume vaka-kulemesa Njambi vaje 
vatundile ku vifuti vyoshe vya ano a kaye.  

6Omo vazivile muyoyo ou, mbunga yakama vakungulukile. Voshe vavwaelelele, 
omwo munu woshe wazivile vaje vaka-kukulaela valinakwendeka mu ndaka 
yendi.  

7Co voshe valikomokelele nakwendeka ngwavo, “Kuma ava valinakwendeka 
ngeci kesi vaNgalileya ndi?  

8Co vatijo twasa kuvaziva yetu voshe umo na umo mu ndaka yendi vavenya?  

9Vamo vetu vatunda ku Palitiya, Mendiya na ku Elame, vakwavo ku 
Mesopotamya, Yundeya na ku Kapandosiya, vakwavo ku Pontiyasi na ku Asiya*,  

10vamo ku Filingiya na ku Pampiliya, vakwavo ku Ingito naku mitambela ya 
Limbiya kuyehi na Silene. Co vamo vetu vatunda ku Loma,  

11vaYunda na ava kesi vaYunda vaje vakakava futisi ya vaYunda, co vamo vetu 
vatunda ku Kelete na ku Alambiya, yetu tuvavoshe tulinakuziva vendeka mu 
vindaka vyetu vyuma vyakukomokesa vije vyanalingi Njambi! “ 

12Co voshe valikomokelele nakukala na citanga, valihozwele umo na mukwavo, 
ngwavo, “Eci cinalumbunuka vika?” 

13Oloni veka vashendumwine vaka-kukulaela ngwavo, “Ava vanu vanapende! “ 

Muzimbu wa Petulu 

14Oloni Petulu wemanene na vakwavo miluwa likumi na umo wendekele na lijwi 
lyakama ku mbunga ije ngwendi, “Eni vakwetu vaYunda neni voshe mwakala mu 
Yelusalema, njitolilileni ngeci njimileke mucinalumbunukila cuma eci.  

15Omwo vanu ava kuvapendele, ngwe omo mumuli nakuyongwelamo, ino inapu 
simbu yamucitanu na viwana ku mutondo. 

16Oloni, evi vikevyo vyendekele Njwele muka-kwimanena ngwendi,  

17 ’ Njambi alinakwendeka ngwendi, Evi vikevyo njikalinga ku matangwa 
akukotoka, njiketila Munzinzime wange ali munu na munu. Vana veni va 

vanalume na ava va vanakazi vakambulula vuka-kwimanena, co vakwenje veni 
vakamona vimona, co tukulukazi veni vakalota vinjozi.  

18Eyo, nameme ali vangamba vange, va vanalume na ava va vanakazi, ku 
matangwa aje njiketila Munzinzime wange, co vakambulula vuka-kwimanena.  

19Co njikalinga vikomokeso mwilu na vizivukiso ano asi. Kukakala kwitila 
maninga, tuhya, na vwisi vwakama,  

20litangwa likazivala, co ngonde ikavenga ngengu ngwe maninga, omo Litangwa 
lya Shukulu Kalunga lije lyakama lya vumpau kanda lyete.  

21Co woshe akatambakana lizina lya Shukulu Kalunga akovoka.’  

22 “Tolilileni ku majwi awa, yeni vakwetu vaIsalele! Yesu wa ku Nazaleta wapwile 
munalume uje moko yendi ya vuNjambi yasholwele mwamuvwa kuli yeni 
vikomokeso na vizivukiso vije vyalingile Njambi muli ikeye. Yeni vavenya 
mwazivuka evi, omwo vyuma evi vyalingiwile akati keni.  

23 Njambi mu cizango cendi vavenya wayongwele laja ngeci Yesu vakamwana ku 
mavoko eni, co yeni mwamutsiile akutava vaka-vivi ngeci vamushukike a 
cilindakano.  

24Oloni Njambi wamusangwile ku vatsi, wamupatwile ku nzili ya kutsa, omwo 
kucatavele ngeci kutsa cimupwise cinzinda.  

25 Omwo Ndaviti wendekele ali ikeye ngwendi, ‘Njamwene Shukulu Kalunga 
kulutwe lwange simbu yoshe, ali muyehi nange, co kunjikazivi lyova.  

26Ngecivene, mbunge yange ivwaelela, na majwi ange anashulu nakujolela. Co 
yange, munu uje atsa, njikahwima mu cinyangavili,  

27omwo kuukanjiseze mu vukalo vwa vatsi, nameme kutava muka-kujela wove 
ngeci avolele mu mbumbo.  

28Unanjimwesa vingila vitwala ku mwonyo, co njivwaelela kukala kuyehi nove.’  

29 “Vakwetu, njendeka kuli yeni nakusimpa ali kukulwila yetu Ndaviti. Watsile, co 
vamutsindile, co mbumbo yendi anga tucili nayo na lelo lino.  

30 Wapwile muka-kwimanena, co wazivukile vije vyamukulaesele Njambi, Njambi 
nalisingi ngwendi akapwisa umo wa vatekulwila va Ndaviti mwene, ngwe 
mwapwile Ndaviti.  

31Ndaviti wamwene vika Njambi akapanga kulutwe, co wendekele akusanguka 
kwa Wakuvwavesa omo wendekele ngwendi, ‘Ikeye kuvamusezele mu vukalo 
vwa vatsi, muvila wendi kuwavolelele mu mbumbo.’  

32Njambi nasangula ou Yesu ku vatsi, ngeci yetu voshe tunapu vakaleo va vyuma 
evi.  

33Ikeye namusangwila ku livoko lya cilyo lya Njambi, Ishe, co natambula 
Munzinzime Wakujela kuli ikeye, ngwe muje mwakulaesele. Vije mulinakumona 
ololo nakuziva vinapu vwana vwendi vuje netila ali yetu.  

34Omwo kesi Ndaviti uje walondele mwilu, oloni ikeye wendekele ngwendi, 
‘Shukulu Kalunga wendekele kuli Shukulu yange ngwendi, Tumbama ku livoko 
lyange lya cilyo,  

35 noo njifungulula vitozi vove.’  

36 “Vanu voshe va Isalele, asinoni vanapande kuzivuka mwamuvwa ngeci ou 
ikeye Yesu, uje imwashukikile a cilindakano, ikeye yanapwisa Njambi Mwene na 
Wakuvwavesa! “ 

37Omo vanu vazivile evi, vazivile mu vimbunge vyavo longoto, co vendekele kuli 
Petulu na kuli miluwa vakwavo ngwavo, “Eni vakwetu, tunapande kulinga vika?” 

38Co Petulu wendekele kuli vakevo ngwendi, “Munu na munu napande 
kutenguluka ku vivi vyendi nakumumbwitika mu lizina lya Yesu Kilistu, 
ngecivene, amisambese ku vivi vyeni, co mukatambula vwana vwa Njambi, 
Munzinzime Wakujela.  

39Omwo cikulaeso ca Njambi vacilingile kuli yeni na kuli vana veni, na kuli voshe 
vali kulyala, vaje voshe vanasana Shukulu Kalunga Njambi yetu vaije kuli ikeye.” 

40Petulu wendekele kuli vakevo na majwi amangi eka nakuvalambelela ngwendi, 
“Lyameneni yeni vavenya ku kunyanyamesa kulinakwija ali vanu ava va vilinga 
vya kupenga-penga! “ 

41Vavangi vavo vakulaelele muzimbu wa Petulu, co vavambwitikile, ku litangwa 
lije vawezeleleleko vanu vakupwa 3, 000 ku mbunga ya vaka-kukulaela.  

42Co vakakateyeye kulilongesa kuli miluwa na mu kulitombola na mukulipangela 
makende na mukulombela.  

Vuyoye akati ka vaka-kukulaela 

43Co vikomokeso na vizivukiso vyavingi vivalingile miluwa, co vanu voshe 
vazivile lyova.  

44Co vaka-kukulaela voshe vakele amo mu kulitombola, co valipangelele vufuko 
vwavo akati kavo.  

45Co valandesele vyuma vyavo na vufuko vwavo, co valipangelele vimbongo akati 
kavo, ku munu na munu ngwe kukujeneka kwendi.  

46Co a litangwa na litangwa valikungulwile mu Njuvo ya Shukulu Kalunga, co 
valile vyakulya amolika mu vinjuvo vyavo, vakele nakulya na vimbunge 
vyakujolela na kulikeesa,  

47nakushangazala Njambi, nakuvashangazala ku vanu voshe. Co Mwene 
wawezeleleleko a litangwa na litangwa ku mbunga yavo vanu vaje vakele 
nakwovoka.  

Vilinga vya Miluwa 3 

Munalume wa cilema akanguka 

1A litangwa limo Petulu na Yowano vaile ku Njuvo ya Shukulu Kalunga a simbu 
yakulombela, yapwile simbu ya maola atatu ku cingwezi.  

2Co kuje ku cikolo civatumbwile ngwavo Cikolo Cacivwa ca Njuvo ya Shukulu 
Kalunga, kwakele munalume umo wapwile cilema tunde kukusemuka kwendi. 
Vakele nakumutwala-twala ku cikolo a litangwa na litangwa ngeci alombe vwana 
kuli vanu vaje vakovelele mu Njuvo ya Shukulu Kalunga.  

3Omo wamwene Petulu na Yowano valinakukovela, wavalombele vwana.  

4Petulu na Yowano vamukengele shwii, co Petulu wendekele kuli ikeye ngwendi, 
“Tukenge! “ 

5Ngecivene, wavakengele shwii, wayongwele ngwendi amo atambula cuma kuli 
vakevo.  

6Oloni Petulu wendekele kuli ikeye ngwendi, “Kunjesi na vimbongo, oloni eci 
njilinaco cikeco cinjikwana, mu lizina lya Yesu Kilistu wa ku Nazaleta njikushika 
ngwange katuka wende! “ 

7Asinoni wamukwatele ku livoko lyendi lya cilyo wamukatwile. Aje vene vitsiya 
vya ku vilyato vyendi na vya mu tusendengele twendi vyakele na nzili,  

8co watumbukile, wemanene, co washangumukile kwenda. Asinoni wakovelele 
amo navo mu Njuvo ya Shukulu Kalunga, wendele nakutumbozoka nakushangala 
Njambi.  

9Co vanu voshe kuje vamumwene alinakwenda nakushangala Njambi,  

10co omo vamuzivukile ngeci ikeye uje watumbamene ku cikolo cije 
civatumbwile ngwavo Cikolo Cacivwa ca Njuvo ya Shukulu Kalunga nakulomba 
vwana, co voshe valikomokelele a cuma cije calingiwile kuli ikeye.  

Muzimbu wa Petulu mu Njuvo ya Shukulu Kalunga 

11Omo uje munalume wakakateyeye Petulu na Yowano mu Mbalanda ya 
Solomoni, vanu voshe valikomokelele, co vashatukilile kuli vakevo.  

12Omo Petulu wamwene vaje vanu, wendekele kuli vakevo ngwendi, “Yeni 
vakwetu vaIsalele, vikajo munalikomokela a cuma eci? Nambe vikajo 
mutukengela shwii? Mwayongola ngweni eci cinalingiwa mu nzili yetu nambe mu 
vushunga vwetu mukemwo tunakangwisa ou munu ndi?  

13 Njambi ya Avilahama na Isake na Yakomba, Njambi ya vakukulwila vetu, ikeye 
naana vumpau kuli Ngamba yendi Yesu. Oloni yeni mwamwanene kuli vaka-
kushwana, co mwamuvyanene ku mesho a Pilato nameme Pilato te nayongola 
kumwecela.  

14 Oloni wapwile wakujela, wa vushunga, oloni mwamuvyanene, mwalombele 
Pilato amyecelele uje lipwepwe.  

15Co mwatsiile uje ikeye vavenya mwonyo, oloni Njambi wamusangwile ku vatsi, 
co yetu tunapu tu vakaleo va cuma eci.  

16Co yapwile nzili ya lizina lyendi ikeyo inakangwisa munu ou. Evi vimunamono 
nevi vimunazivuka vinalingiwa akukulaela mu lizina lyendi, kukulaela kuli Yesu 
kukekwo kunamukangwisa, ngwe mumunamono yeni voshe.  

17 “Co ololo vakwetu, njinazivuka ngeci vije mwalingile kuli Yesu yeni na 
vantwama veni vyapwile nzimba.  

18Njambi wavisholwele laja kuli vaka-kwimanena voshe ngwendi Wakuvwavesa 
wendi akayanda, co capwile ca vushunga mu ngila eyi.  

19Tengulukeni, asinoni ilukeni kuli Njambi, ngeci amisambese ku vivi vyeni. Nga 
mulingamo,  

20simbu ya nzili ya munzinzime ikaija kutunda kuli Shukulu Kalunga, co akatuma 
Yesu, ikeye Wakuvwavesa uje yanamyangwila laja.  

21Napande kukala mwilu noo simbu ikaija omo vyuma vyoshe vikapwa vyaviha, 
ngwe mwendekele Njambi ali vaka-kwimanena vendi vakujela vakeleko laja.  

22Omwo Mosesa wendekele ngwendi, ‘Shukulu Kalunga Njambi yeni 
akamitumina muka-kwimanena, ngwe muje mwatumine yange, akapwa umo 
wakutunda akati ka vanu veni. Mukononoka vyuma vyoshe vije vyakamileka 
kulinga.  

23 Co woshe kakononoka uje muka-kwimanena vakamwangununa kuli vanu va 
Njambi, co vakamunyongesa.’  

24Co vaka-kwimanena voshe vaje vakele na muzimbu, kutunda kuli Samwele na 
vaje vezile munima yendi, navo lalo vambulwile vije vinalingiwa matangwa ano.  

25 Vikulaeso vya Njambi ali vaka-kwimanena vinapu vyeni, co muli na mutambela 
mu lizivasano lije lyalingile Njambi na vakukulwila veni. Ngwe mwendekele kuli 
Avilahama ngwendi, ‘Ku mbuto yove miyati yoshe ya ano asi vakavezika.’  

26Co Njambi waangwile Ngamba yendi, co wamutumine kuli yeni akulivanga, 
mukumivezikisa ngeci munu woshe atunde ku vingila vyendi vya kupenga-
penga.” 

Vilinga vya Miluwa 4 

Petulu na Yowano ku mesho a Munga 

1Co Petulu na Yowano omo vakele nakwendeka na vanu omo vaka-kukombelela 
vamo, na mukulunu wa vaka-kunyunga Njuvo ya Shukulu Kalunga, na vaSanduki 
vamo vezile. 

2Vaviililile manene omwo miluwa ava vavali vakele nakulongesa vanu ngwavo 
Yesu nasanguka ku vatsi, eci casholwele ngeci vatsi vakasanguka.  

3Ngecivene, vavakwatele nakuvaka mu kamenga noo alikaki, omwo kwapwile 
cingwezi.  

4Oloni vavangi vaje vazivile lijwi vakulaelele, co vungi vwa vanalume vapwile 5, 
000.  

5Alikaki vantwama va vaYunda, na vakulunu, na valongisi va majwi a Lishiko 
vakungulukilile mu Yelusalema.  

6Valiwanene amo na Anase Muka-kukombelela Wakama na Kayafase na Yowano 
na Alekizanda na voshe vaje vapwile vaka-naanga ya Muka-kukombelela 
Wakama.  

7Co vemikile miluwa ku mesho avo vavehwile ngwavo, “Vati munalingi eci? Nzili 
yeyayo mulinayo? Nambe mu lizina lyeyajo munalingi cuma eci?” 

8Asinoni Petulu akushula na Munzinzime Wakujela, wavakumbulwile ngwendi, 
“Yeni vantwama va vanu na vakulunu,  

9nga mulinakutwihula lelo a vilinga vyavivwa vinalingiwa kuli munalume ou 
cilema na vati munu ou nakanguka,  

10asinoni yeni voshe munapande kuzivuka, na vanu voshe va mu Isalele 
vanapande kuzivuka ngeci munu ou nemana ku mesho eni nakanguka 
mwamuvwa mu nzili ya lizina lya Yesu Kilistu wa ku Nazaleta, uje imwashukikile 
a cilindakano, uje yasangwile Njambi ku vatsi.  

11 Yesu ikeye uje visoneka vyendekele ali ikeye ngwavyo, ‘Limanya lije 
limwayeluwisile yeni vaka-kutunga likelyo linapu lya seo yakama kutuvakana 
oshe.’  

12Kutwasa kuwana kwovoka muli weka lalo embwe, omwo kukwesi lizina lyeka 
muno mu kaye lyanaana Njambi ku vanu litunapande kwovokelamo.” 

13Vaka-Munga vakomokele omo vamwene kusimpa kwa Petulu na Yowano nomu 
vavamwene ngeci vapwile vanu vangoco vakujeneka kulilongesa. Co 
vavanongonwene ngeci vakevo vakele amo na Yesu.  

14Oloni akumona uje munu nakanguka nemana amo na Petulu na Yowano, 
kuvasele kwendeka cuma cimo.  

15Ngecivene, vavalekele vatuuke mu njuvo ya Munga, co vashangumukile 
kulyendekesa akati kavo ngwavo,  

16 “Vika tulinga na ava vanalume? Omwo munu woshe mu Yelusalema nazivuka 
ngeci eci cizivukiso caciha civanalingi, co kutwasa kucivyana.  

17Oloni kuvindika cuma eci ngeci kesi citsimane lalo akati ka vanu, tunanguleni 
ava vanalume ngeci kesi vendeke lalo kuli munu mu lizina lya Yesu.” 

18Ngecivene, vavasanene mukati vavashikile ngeci kesi vendeke nambe 
kulongesa lalo mu lizina lya Yesu.  

19Oloni Petulu na Yowano vavakumbulwile ngwavo, “Yeni vavenya waneni cuma 
muka cacivwa ku mesho a Njambi, kwononoka yeni nambe kwononoka Njambi. 

20Omwo kutwasa kwoloka kwendeka vyuma vije vitwamono nevi vitwazivi.” 

21Ngecivene, Munga ije vavanangwile manene, co vavecelele. Vamwene ngeci 
capwile cacikalu kuvanyanyamesa, omwo vanu voshe vashangazalele Njambi a 
vije vyalingiwile.  

22Omwo uje munalume ivalingilile cikomokeso cakumukangwisa wakele na 
myaka makumi awana.  

Vaka-kukulaela valomba a kusimpa 

23Omo Petulu na Yowano vavecelele, velukile kuli vasamba vavo nakuvaleka vije 
vivendekele vakulunu va vaka-kukombelela na vakulunu.  

24 Co omo vaka-kukulaela vazivile vyuma evi, voshe vakungulukile amo 
nakulombela kuli Njambi ngwavo, “Shukulu na Ishamatanga wa lilu na asi, na 
mema a kalunga na vyoshe vilimo!  

25Yove wendekele na Munzinzime Wakujela muli kukulwila yetu Ndaviti, ngamba 
yove, omo ikeye wendekele ngwendi, ‘Omwo vika ava kesi vaYunda valuvalele? 
Omwo vika vanu vatumba matumbe angoco?  

26 Vimyene va ano asi valivwaeselele cimweja vakevo vavenya, na vaka-
kushwana valikungulwile amo nakutumba matumbe amavi akulwisa Shukulu 
Kalunga na Wakuvwavesa.’  

27 ”Omwo mwa vushunga vene Helonde na Pontiyu Pilato valikungulwile amo mu 
nganda ino amo na ava kesi vaYunda na vanu va Isalele nakulwisa Yesu, Ngamba 
yove wakujela uje iwavwavesele.  

28Valikungulwile nakulinga vyoshe vije viwashakele laja na nzili yove na cizango 
cove ngeci vikalingiwe.  

29Co ololo, Shukulu Kalunga, kenga muvali nakutushungwiya, co twane kusimpa 
yetu vangamba vove, ngeci twambulule lijwi lyove.  

30Sholola livoko lyove mukukangwisa, co tava ngeci vikomokeso na vizivukiso 
vavipange mu lizina lya Ngamba yove wakujela Yesu.” 

31Co omo vamanesele kulombela, mwela uje vakungulukilile wajajele. Co voshe 
vashulile na Munzinzime Wakujela, co vambulwile lijwi lya Njambi nakusimpa.  

Vaka-kukulaela valipangezela vufuko vwavo 

32 Mbunga ya vaka-kukulaela vakele na mbunge imolika na viyongola vimolika, 
naumo wai watumbwile vyuma vyendi vije vyafukile kupwa vyendi, oloni 
valipangezelele vyoshe vyavo vije vivakele navyo.  

33Co na nzili yakama miluwa vambulwile vukaleo vwakusanguka kwa Mwene 
Yesu, co voshe Njambi wavavezikisile na vivezikiso vyakama.  

34Kukwakele umo akati kavo wajenekele cuma. Omwo vaje vakele na mahya 
nambe vinjuvo vavilandesele, co vanenele vije vimbongo vivatambwile ku vyuma 
vije valandesele,  

35co vavyanene kuli miluwa, co vije vimbongo vavipangelele ku munu na munu 
ngwe kukujeneka kwendi.  

36Co Yosefa, kaLevi uje wasemukilile mu Sepulasi, uje miluwa vamutumbwile 
ngwavo Mbanambasa (kulumbunuka ngwavo, “Muka-kuzembeleka”),  

37walandesele lihya lyendi, co wanenele vimbongo, wavyanene kuli miluwa.  

Vilinga vya Miluwa 5 

Ananiya* na Safila 

1Oloni kwakele munalume umo lizina lyendi Ananiya, na munakazi wendi Safila 
valizivasanene kulandesa vufuko vwavo.  

2Oloni akulizivasana na munakazi wendi washwekele litambelo lya vimbongo 
vimo, co watwalele litambelo limo lya vimbongo kuli miluwa.  

3Oloni Petulu wendekele kuli ikeye ngwendi, “Ananiya, omwo vika unatava 
Satana akovele mu mbunge yove nakwendeka makuli kuli Munzinzime Wakujela 
akushweka litambelo limo lya vimbongo viwunatambula akulandesa vufuko 
vwove?  

4Omwo ovu vufuko vwapwile vwove omo kanda uvulandese, co nambe omo 
wavulandesele, vimbongo vyapwile vyove. Omwo vikoni wayongwele kulinga 
cuma eci? Kuwakwisile vanu embwe, oloni unakwisa Njambi! “ 

5Aje vene omo Ananiya wazivile majwi awa, wawililile asi watsile, co voshe 
vacizivile vakele na lyova.  

6Vakwenje vakovelele, vazengelele muvila wendi mu nanga, co vamutwalele anja 
nakumutsinda.  

7Omo kwetile maola atatu munakazi wendi lalo wakovelele, kazivukile cuma cije 
calingiwile.  

8Co Petulu wamwihwile ngwendi, “Njileke mwa vushunga nga eyi ikeyo ndando 
imunalandesele vufuko vweni nove na munalume wove?” Co Safila 
wamukumbwile ngwendi, “Eyo, ikeyo ndando vene eyi.” 

9Ngecivene, Petulu wendekele kuli ikeye ngwendi, “Omwo vikajo nove na 
munalume wove mwayongola kweseka Munzinzime wa Shukulu Kalunga? Kenga, 
vanalume vanakatsindile munalume wove ava vali ku cikolo ololo vene, co 
vakevo vakakutwala yove lalo! “ 

10Aje vene Safila wawililile asi ku myanja ya Petulu, co watsile. Omo vaje 
vakwenje vakovelele vamumwene natsi, co vamutwalele nakumutsinda kuyehi 
na munalume wendi.  

11Co cikungulukilo coshe na vanu voshe vaje vazivile vyuma evi vakele na lyova 
lyakama.  

Vizivukiso na vikomokeso 

12Miluwa valingile vizivukiso na vikomokeso vyavingi akati ka vanu. Co vaka-
kukulaela voshe vakungulukilile amo mu Mbalanda ya Solomoni.  

13Naumo wai walikumbasanene navo, oloni nameme ngoco vanu 
vavashangazalele manene.  

14Co vanu vavangi manene valikumbasanene ku mbunga yavo, mbunga ya 
vanakazi na vanalume vaje vakulaelele kuli Mwene.  

15Ngecivene, a vije vivalingile miluwa, vaka-kuvinja vakele nakuvambata a malili 
naa manala nakuvatwala ku vitapalo ngeci munzinze wa Petulu wite akamwa ya 
vamo omo aita kuyehi.  

16Co vimbunga vya vanu vavangi vezile kutunda ku membo a kulyata na 
Yelusalema, vanenele vaka-kuvinja nambe vaje vakele na minzinzime yakujwala, 
co voshe vavakangwisile.  

Miluwa vavayandesa 

17Asinoni Muka-kukombelela Wakama na vakwavo vaje va mu munga ya 
vaSanduki, vazivilile muuka vaje miluwa, co vakele na vutumbe vwakuvalwisa.  

18Vakwatele miluwa nakuvaka mu kamenga ka mbunga.  

19Oloni ku vutsiki vuje vene kangelo ka Shukulu Kalunga washokolwele vikolo 
vya kamenga, co watuwile miluwa anja, wendekele kuli vakevo ngwendi,  

20”Yeni mukemane mu Njuvo ya Shukulu Kalunga, co mukaleke vanu vyoshe vya 
mwonyo ou wauha.” 

21Co miluwa vononokele, co omo kwakile vakovelele mu Njuvo ya Shukulu 
Kalunga vashangumukile kulongesa. Muka-kukombela wakama amo na munga 
yendi vasanene vakulunu voshe va vaYunda mu cikungulukilo ca Munga yavo, 
asinoni vatumine lijwi ku kamenga ngeci vanene miluwa ku mesho avo.  



1947 

©The Bible Society of Zambia, 2006. 

 

22Oloni omo vaje vantwama vetele kuje, kuvawanene vaje miluwa mu kamenga, 
ngecivene, velukile ku Munga vakambulwile ngwavo,  

23 “Omo tunetele ku kamenga twawanene kwakupata ngongongo, na vaka-
kunyunga voshe valinakunyunga ku vikolo, oloni omo tunashokolwele ku vikolo, 
tunawanene mukati mwangoco naumo wai alimo! “ 

24Omo vakulunu va vaka-kukombelela na mukulunu wa vaka-kunyunga Njuvo ya 
Shukulu Kalunga vazivile vyuma evi, valikomokelele manene ngwavo cuma muka 
cinalingiwa kuli miluwa. 

25Asinoni munalume umo wezile wendekele kuli vakevo ngwendi, “Tolilileni! 
Vaje vanalume vamunaakele mu kamenga vali mu Njuvo ya Shukulu Kalunga 
nakulongesa vanu! “ 

26Ngecivene, uje mukulunu wa vaka-kunyunga Njuvo ya Shukulu Kalunga waile 
na vanu vendi wakashakele miluwa. Kuvakapangesele nzili omwo vazivile lyova 
ngwavo amo vanu vavasha mamanya.  

27Co vanenele miluwa nakuvemika ku mesho a Munga, co Muka-kukombelela 
Wakama wavehozwele ngwendi,  

28 ”Twamishikile ngwetu kesi mulongese lalo mu lizina lya munalume ou, oloni 
kengeni evi vimunalingi! Munashandola laja vilongesa vyeni mu Yelusalema 
mwoshe, co mushaka lalo mutuwanese mulonga wa kutsa kwendi! “ 

29Oloni Petulu na miluwa vakwavo vavakumbulwile ngwavo, “Tunapande 
kwononoka Njambi, kesi vanu.  

30Njambi ya vakukulwila vetu ikeye wasangwile Yesu ku vatsi, omo munamutsii 
laja nakumupameya vimbambo a cilindakano.  

31Njambi wamusangwile ku vatsi nakumwaka ku livoko lyendi lya cilyo 
kumupwisa Ntwama na Muyoyesi, mukwana Isalele simbu yakutenguluka ngeci 
vavasambese ku vivi vyavo.  

32Tuvakaleo va vyuma evi, yetu amo na Munzinzime Wakujela, ikeye wapwa 
vwana vwa Njambi kuli vaje vamwononoka.” 

33Omo vaje vaka-Munga vazivile vyuma evi, valuvalele manene vashakele ngeci 
vatsiye miluwa.  

34Oloni umo wavo, wapwile kaFaliseo lizina lyendi Ngamalyele *, wapwile 
mulongisi wa majwi a Lishiko, co lalo vanu vamusingimikile manene, wemanene 
akati ka Munga. Washikile ngeci vacituule miluwa anja kasimbu kakandondo,  

35Co wendekele ku Munga ngwendi, “Eni vakwetu vaIsalele, nyanyameni a vyuma 
evi mulinakulinga kuli ava vanu. 

36Omwo a myaka ya kunima kwasholokele Teundase uje walipwisile wakama, co 
vanalume vakupwa 400 valikumbasanene nendi. Oloni vamutsiile, na voshe vaje 
vamukavele valishandokele, co ije munga yendi yahwile.  

37Munima yendi Yundasa kaNgalileya washolokele a simbu yakulava vanu, co 
wakokele mbunga yakama, oloni nendi lalo vamutsiile, na voshe vaje vamukavele 
valishandokele.  

38Ngecivene, a n̄anda eyi njimileka ngwange, kesi mweseke kulinga cuma cimo ali 
ava vanalume. Veceleni! Nga evi vanayongola nakuvilinga vinatundu ku vanu, 
vikahwa vene,  

39oloni nga vinatunda kuli Njambi, kumwasa kuvahyana. Mukalimona ngwe 
mulinakulwisa Njambi! “ Co Munga vakavele kunangula kwa Ngamalyele.  

40Ngecivene, vasanene vaje miluwa ngeci vakovele, vavapupile nakuvashika 
ngwavo kesi vendeke lalo mu lizina lya Yesu, asinoni vavecelele.  

41Asinoni omo miluwa vasezele ije Munga, vavwaelelele manene omwo Njambi 
wavayongwelele kuyanda nakushauka omwo lizina lya Yesu.  

42Co a litangwa na litangwa vakele nakulongesa nakwambulula Vin̄anda 
Vyavivwa vya Yesu Wakuvwavesa mu Njuvo ya Shukulu Kalunga na mu vinjuvo 
vya vanu.  

Vilinga vya Miluwa 6 

Vaangula vakwasi vatanu na vavali 

1Munima yevi, omo vandongisi vakele nakupwa vavangi, kwakele vaYunda vaje 
vendekele ndaka ya ciNgiliki valingile vimata na vaYunda vaje vendekele ndaka 
ya ciHevelu. VaYunda vaje vendekele ndaka ya ciNgiliki vendekele ngwavo 
vifwile vavo kuvakele nakuvana vimbongo vya na litangwa na litangwa.  

2Ngecivene, vaje miluwa likumi na vavali vasanene vaka-kukulaela voshe 
vendekele kuli vakevo ngwavo, “Kucitava twecele kwambulula lijwi lya Njambi 
ngeci tukenge a n̄anda ya vimbongo.  

3Ngecivene, vakwetu, anguleni vanalume vatanu na vavali akati keni vaje 
vamuzivuka ngeci vanashulu na Munzinzime Wakujela vali na mana, tuvake 
ngeci vapange cipangi eci.  

4Oloni yetu tukakala na simbu yakulombela nakupanga vipangi vyakwambulula.” 

5Co mbunga yoshe vavwaelelele manene na viyongola vya miluwa, ngecivene, 
vaangwile Setefano, munalume washulile nakukulaela na Munzinzime Wakujela, 
na Filipu na Polokolase na Nikanole na Timoni na Palamenase na Nikolau kesi 
kaYunda wa ku Antyoke * uje akulivanga watengulukile nakukava futisi ya 
vaYunda.  

6Mbunga yemikile vaje vanalume ku mesho a miluwa, co vavalombelelele 
nakuvakambeka mavoko.  

7Co lijwi lya Njambi lyashandokele. Co vungi vwa vandongisi mu Yelusalema 
vapwile vavangi, co mbunga yakama ya vaka-kukombelela vakulaelele.  

Setefano vamukwata 

8Co Setefano, mukushula na vivezikiso vya Njambi nakushula na nzili, walingile 
vizivukiso na vikomokeso vyakama akati ka vanu.  

9Oloni vamulwisile vanalume vamo vapwile vaka-Sinangonge ya Vanalume 
Vakupatuka, (ngwe muje muvaitumbwile), muje mwakele vaYunda vakutunda ku 
Silene na ku Alekizandiliya. Vakevo na vaYunda vamo vatundile ku mitambela ya 
Silisiya na ku Asiya valingile vimata na Setefano.  

10Oloni Munzinzime Wakujela waanene Setefano mana ngeci omo wendekele 
naumo wai wamuvindikile.  

11Asinoni vaanene vanalume vamo lizika-kanwa ngeci vendeke ngwavo, 
“Tunamuzivi alinakwendeka majwi akushaula Mosesa na Njambi! “ 

12Co mu ngila eyi vene vashongangeyeye vanu na vakulunu na valongisi va majwi 
a Lishiko. Vakwatele Setefano nakumutwala ku Munga.  

13Asinoni vanenele vanalume vamo vamuvangelele ngwavo, “Ou munalume 
simbu yoshe alinakuyeluwisa Njuvo ya Shukulu Kalunga yakujela na Lishiko lya 
Mosesa.  

14Omwo tunamuzivi endeka ngwendi ou Yesu wa ku Nazaleta akasiwula Njuvo ya 
Shukulu Kalunga nakutengulula futisi yatwanene Mosesa! “ 

15Co voshe vatumbamene muje mu Munga mesho avo akengele ali Setefano, co 
vamwene ngeci cihanga cendi casholokele ngwe ca kangelo.  

Vilinga vya Miluwa 7 

Majwi a Setefano 

1Co Muka-kukombelela Wakama wehwile Setefano ngwendi, “Vyuma evi vinapu 
vya vushunga ndi?” 

2Co Setefano wamukumbulwile ngwendi, “Vandolome na vatate njitolilileni! 
Simbu kanda kukulwila yetu Avilahama waile nakukakala mu Halane, Njambi wa 
vumpau walisholwele kuli ikeye mu Mesopotamya,  

3 co wendekele kuli ikeye ngwendi, ‘Seza naanga yove na lifuti lyove ya ku lifuti 
lije linjikakumwesa.’  

4 Asinoni wasezele lifuti lyendi waile nakukala mu lifuti lya Halane. Omo ishe ya 
Avilahama natsi laja, co Njambi wamutundisile mu lifuti lije wamunenele mu 
lifuti lino omu mumuli nakukala ololo.  

5 Oloni Njambi te kanda aane Avilahama mutambela umo wa lifuti ngeci lipwe 
lyendi embwe, nambe kamutambela kakandondo ka livu, oloni Njambi 
wamukulaesele kumwanalyo ngeci lipwe lyendi na vatekulwila vendi. A simbu ije 
Njambi walikumiiye cikumiiyo eci, nameme Avilahama te kanda akale na vana.  

6 Co evi vikevyo wendekele Njambi kuli ikeye ngwendi, ‘Vatekulwila vove 
vakakala mu lifuti lya vungenzi, co vakapwa vindungo, co vakavayandesa 
manene myaka yakupwa 400.  

7 Oloni njikahisa vanu vaje vavakapangela, co munima ya vyuma evi vatekulwila 
vove vakatunda mu lifuti lije, co vakanjilemesa mu mutambela uno vene.’  

8Asinoni Njambi waanene Avilahama cilika cakutuuka kupwa cimweso ca 
cikumiiyo. Ngecivene, Avilahama watuwile Isake omo kuneti matangwa atanu na 
atatu kutunda akusemuka kwendi, co Isake watuwile munendi Yakomba, co 
Yakomba watuwile vana vendi likumi na vavali, vakukulwila vakutsimana va 
muyati wetu.  

9 ”Co vana va Yakomba vazivilile cipululu shongo yavo Yosefa, vamulandesele ku 
vundungo ku Ingito. Oloni Njambi wakele amo nendi,  

10 nakumunyunga mwamuvwa mu tuyando twendi twoshe. Omo Yosefa 
washolokele ku mesho a mwene wa Ingito, Njambi wamwanene cifwa 
cakuvwaelelesa na mana, co mwene wa Ingito wapwisile Yosefa nguvulu 
wakushwana lifuti lyendi lyoshe amo na lipela lyendi.  

11 Asinoni kwakele njala ya lyangengela mu lifuti lyoshe lya Ingito na mu Kanana, 
co njala ije yanenele tuyando twakama. Co vakukulwila vetu kuvasele kuwana 
vyakulya,  

12oloni omo Yakomba wazivile ngwavo ku Ingito kuli vyakulya, watumineko vana 
vendi, vakukulwila vetu, a vungenzi vwavo vwakulivanga.  

13 Co a vungenzi vwavo vwamucivali Yosefa walisholwele kuli vandolome vendi, 
co mwene wa Ingito wazivukile naanga ya Yosefa.  

14 Ngecivene, Yosefa watumine lijwi kuli ishe Yakomba ngeci vakamuleke na 
naanga yendi yoshe, vapwile makumi atanu na avali na vatanu vaije ku Ingito. 

15 Asinoni Yakomba waile ku Ingito, co ikeye na vana vendi vatsililile kuje.  

16 Co mivila yavo vaitwalele ku Shekeme kuje vavatsindile mu mbumbo ya 
Avilahama ije yalandele na vimbongo kuli vana va Hamole.  

17 ”Oloni omo simbu ya cikumiiyo cije calikumiiye Njambi na Avilahama yakele 
muyehi, co vanu vetu vatumine manene mu Ingito.  

18Akukotoka kwashwanene mwene weka mu Ingito uje kazivukile Yosefa.  

19 Ikeye wanyanyamenene vakukulwila vetu nakuvapangesa na muuka, 
kuvasindiya ngeci vombile kuti vana vavo ngeci vatse.  

20 A simbu eyi vene Mosesa wasemukile, wapwile mwanike wamuvwa manene. 
Co vamulelele mu njuvo vingonde vitatu, 

21 co omo vamutuwisile mu njuvo yavo, muna mwene wamwambatele 
nakumulela mwamuvwa ngwe munendi.  

22Co vamulongesele mana oshe a vaka-Ingito, co wapwile munalume wakama 
mukwendeka kwendi na mu vilinga.  

23 ”Omo Mosesa wakele na myaka makumi awana, wayongwele kuya 
nakukamona vati vavushoko vwendi vaIsalele vakele nakuvapangeselamo.  

24Co wamwene kaIngito alinakuyandesa umo wa ku vavushoko vwendi, 
ngecivene, washwenyeleko watsiile uje kaIngito.  

25(Wayongwele ngwendi amo vavushoko vwendi vakazivuka ngeci Njambi 
akamupangesa ngeci akavapatule, oloni kuvazivukile. ) 

26Co alikaki wamwene vaIsalele vavali valinakulwa, co wavakandele wendekele 
kuli vakevo ngwendi, ‘Eni vanalume tolilileni, yeni muvushoko vweni, omwo vika 
mulinakulilwisila? ‘ 

27Oloni uje munalume wakele nakulwisa mukwavo wanakwile Mosesa, co 
wendekele kuli ikeye ngwendi, ‘Iya nakupwisa muka-kushwana nambe lyaako 
akati ketu?  

28Kuma yove ushaka kunjitsiya ngwe muunatsiile uje kaIngito izau ndi? ‘ 

29 Omo Mosesa wazivile majwi awa, co watewele kutunda ku Ingito waile 
nakukakala mu lifuti lya Mindyani. Kuje wakakitilileko vana vavali va vanalume.  

30 ”Omo kwetile myaka makumi awana, kangelo washolokele kuli Mosesa mu 
mulangi wa tuhya twakele nakushukuma mu liputa mu mambo kuyehi na 
Munkinda wa Sinai.  

31Omo wamwene evi Mosesa walikomokelele a cuma cije camwene, co 
washwenyele kuyehi na liputa kukakengesesa mwamuvwa. Oloni wazivile lijwi 
lya Shukulu Kalunga ngwalyo,  

32’ Yange Njambi ya vakukulwila vove, Njambi ya Avilahama na Isake na 
Yakomba.’ Co Mosesa wajajele nakuziva lyova, co kakengeleko lalo.  

33Co Shukulu Kalunga wendekele kuli ikeye ngwendi, ‘Tundisa vin̄aku ku mendi 
ove, omwo a mutambela awunemana anapu a livu lyakujela. 

34Njinamono kayando kakama ka vanu vange mu Ingito. Co njinazivi kukemanga 
kwavo, co njinaija nakuvamena. Co ija ololo, njikakutume ku Ingito.’  

35 ”Ou ikeye Mosesa uje ivavyanene vanu va Isalele vamwihwile ngwavo, ‘Iya 
nakupwisa muka-kushwana nambe lyaako akati ketu? ‘ Ikeye vene uje yatumine 

Njambi kupwa muka-kushwana vanu nakuvapatula akukwasa kwa kangelo uje 
wamusholokelele mu liputa lije lyakele nakwenya.  

36 Ikeye watundisile vanu mu Ingito, co walingile vizivukiso na vikomokeso mu 
Ingito na ku Lishali Lyakuvenga na mu mambo lalo a myaka makumi awana. 

37 Ou ikeye Mosesa uje walekele vanu va Isalele ngwendi, ‘Njambi akamitumina 
muka-kwimanena ngwe mwatumine yange, co akatunda akati keni vavenya.’  

38 Ikeye wakele amo na vanu va Isalele omo vakungulukilile mu mambo, wakele 
amo na vakukulwila vetu na kangelo uje wendekele kuli ikeye a Munkinda wa 
Sinai, co watambwile vin̄anda vyakuyoya vya Njambi nakutwanavyo.  

39 “Oloni vakukulwila vetu vavyanene kumwononoka, oloni vamunakwilile 
kumukulo vashakele ngeci veluke lalo ku Ingito.  

40 Ngecivene, vendekele kuli Alone * ngwavo, ‘Tumungile vinjambi 
vatutwamenene. Kutuzivuka cuma muka cinalingiwa kuli Mosesa uje 
watutundisile ku Ingito.’  

41 Co ikeyo vene simbu ije ivamungile kamponya mu cifwa ca ngombe wa 
nkomba nakukombelelako n̄ombelo nakulinga ciwano cakusingimika cuma cije 
civalingile.  

42Oloni Njambi wavakengesele nima, co wavecelele ngeci valemese vingongonosi 
vya mwilu, ngwe muvanasoneka mu livulu lya vaka-kwimanena ngwavo, ‘Vanu 
va Isalele! Kesi kuli yange mwatsiilile nakukombelela tusitu a myaka makumi 
awana mu mambo, embwe.  

43 Co yapwile mbalaka ya njambi Moleki ije mwambatele, na cifwa ca Lefane, 
njambi yeni wa vingongonosi, ava vakevo tumponya tweni mwapangele ngeci 
muvalemese. Co njikamituma ku vunzinda musambwa ya Mbambilone.’  

44 ”Vakukulwila vetu vakele na Mbalaka Mwakuliwanena * mu mambo. 
Vaipangele ngwe Njambi mwashikile Mosesa ngeci vaipangemo, ngwe mu cifwa 
cije vene civamwesele Mosesa. 

45 Munima yevi, vakukulwila vetu vaje vatambwile mbalaka kuli vaishavo 
vayambatele omo vaile na Yoshwa nakutambula lifuti ku miyati ije yashekelemo 
Njambi omo vakele nakuya kulutwe. Ngecivene, cakele kuje noo a simbu ya 
Ndaviti.  

46 Ikeye Ndaviti wawanene kutetela ku mesho a Njambi, co walombele Njambi 
amutave ngeci atungile Njambi ya Yakomba njuvo. 

47 Oloni Solomoni ikeye wamutungilile njuvo.  

48 “Oloni Njambi wa Akamwa ya Vyoshe kesi kukala mu vinjuvo vyakutunga 
vanu, ngwe muje alinakwendeka muka-kwimanena ngwendi,  



1953 

©The Bible Society of Zambia, 2006. 

 

49 ’ Shukulu Kalunga alinakwendeka ngwendi, lilu lyapwa litanda lyange, co ano 
asi apwa vulyatelo vwange. Njuvo ya muyati ukajo mwasa kunjitungila? 
Mutambela wa muyati ukajo munjikala yange?  

50Kesi yange vene njatangele vyuma vyoshe evi ndi? ‘ 

51 ”Setefano wendekele kuli vakevo ngwendi, ‘Yeni vanu vakukaluwa! Yeni vanu 
va vimbunge vyakujeneka kukulaela, matwi eni anashoko ku lijwi lya Njambi! 
Yeni lalo mulinakuvyana Munzinzime Wakujela ngwe muvalingile vakukulwila 
veni.  

52Muka-kwimanena mukajo ivajenekele kuyandesa vakukulwila veni? 
Vakukulwila veni vatsiile miluwa va Njambi vaje ku san̄ulu vambulwile kwija 
kwa Ngamba yendi wa vushunga. Co ololo yeni munamwende vungungu 
nakumutsiya.  

53Yeni mwatambwile lishiko lya Njambi, lije livamyanene tungelo, oloni 
kumwalyononokele! ‘ “ 

Setefano vamwasha mamanya 

54Omo vaje vaka-Munga vatolililile kuli Setefano, co valuvalele manene 
nakulishumanga ku mayo avo mukuviilila.  

55Oloni Setefano washulile na Munzinzime Wakujela wakengele mwilu, co 
wamwene vumpau vwa Njambi na Yesu nemana ku livoko lya cilyo lya Njambi. 

56Wendekele ngwendi, “Kengeni! Njinamono lilu linashokoloka na Muna Munu 
nemana ku livoko lya cilyo lya Njambi! “ 

57Oloni vaje vaka-Munga vatambekele na lijwi lyakama manene vazikile mu 
matwi avo. Co voshe vaile vwasi kuli ikeye a simbu imolika,  

58asinoni vamukokelele anja ya nganda, co vamwashele mamanya. Vakaleo 
vasezele vikoveyo vyavo nakuvinyunga kuli mukwenje umo lizina lyendi Saulu *.  

59Co vakele nakwasha mamanya Setefano omo wakele nakulombela ngwendi, 
“Mwene Yesu tambula munzinzime wange! “ 

60Co watsikamene a mavuli watambekele na lijwi lyakama ngwendi, “Mwene! 
Kesi wanuke vuvi vwavo ovu vuvanalingi! “ Co omo wendekele majwi awa, 
watsile.  

Vilinga vya Miluwa 8 

1Co Saulu watavele kutsa kwa Setefano.  

Saulu apakesa cikungulukilo 

A litangwa lije vene cikungulukilo ca mu Yelusalema cashangumukile kuyanda na 
mapakeso. Vaka-kukulaela voshe, kuvanga lika miluwa, vashandokelele mu 
mafuti a Yundeya na Samaliya.  

2Vamo vanalume va kulongwa vatsindile Setefano, vamulilile manene.  

3 Oloni Saulu wesekele kunyongesa cikungulukilo, waile ku njuvo na njuvo, 
wakokangeyeye vaka-kukulaela, vanalume na vanakazi, co wavaakele mu 
kamenga.  

Vin̄anda Vyavivwa vavyambulula mu Samaliya 

4Vaka-kukulaela vaje vashandokele vaile kwoshe-ikwoshe nakwambulula lijwi.  

5Filipu waile ku nganda ya Samaliya nakwambulula lijwi lya Wakuvwavesa kuli 
vanu vaje vakele kuje.  

6Co mbunga ya vanu vatolililile vije vyendekele Filipu, co vamwene vizivukiso 
vije vyalingile. 

7Omwo minzinzime yakujwala yatundile muli vanu vavangi yatambekele na lijwi 
lyakama, vavangi vaka-tulepa na vilema vakangukile.  

8Ngecivene, mu nganda ya Samaliya mwakele kujolela kwakama.  

9Oloni mu nganda ije mwakele munalume umo lizina lyendi Simoni, uje a simbu 
yakama wakomokesele vaka-Samaliya na manseno endi. Walimwesele ikeye 
vavenya kupwa umo wakama,  

10co vanu voshe muje mu nganda, vanu va vulemu na vaje kesi va vulemu, 
vatolililile kuli ikeye, vendekele ngwavo, “Ou ikeye vene nzili ya Njambi uje 
ivatumbula ngwavo, ‘Nzili Yakama.’” 

11Co vakele nakumutolilila omwo a simbu yakama wavakomokesele na manseno 
endi.  

12Oloni omo vakulaelele lijwi lyendekele Filipu kuli vakevo lya vin̄anda vyavivwa 
vya Vumwene vwa Njambi na vya Yesu Kilistu, co vavambwitikile, voshe 
vanalume na vanakazi.  

13Nameme Simoni vene nendi lalo wakulaelele, co omo vanamumbwitika, wakele 
amo na Filipu, co walikomokelele manene omo wamwene vikomokeso na 
vizivukiso vije vyakele nakulinga.  

14Miluwa vaje vakele mu Yelusalema omo vazivile ngwavo vanu va mu Samaliya 
vanatambula lijwi lya Njambi, ngecivene, vavatuminine Petulu na Yowano.  

15Omo vetele kuje, valombelelele vaje vaka-kukulaela ngeci vatambule 
Munzinzime Wakujela.  

16Omwo Munzinzime Wakujela te kanda ashulukile ali vakevo, oloni 
vavambwitikile lika mu lizina lya Mwene Yesu.  

17Asinoni Petulu na Yowano vavakambekele mavoko, co vatambwile Munzinzime 
Wakujela.  

18Simoni wamwene ngeci Munzinzime vanawana kuli vaka-kukulaela omo 
miluwa vakambekele mavoko avo ali vakevo. Ngecivene, waanene vimbongo kuli 
Petulu na Yowano, 

19co wendekele ngwendi, “Nange lalo njaneniko nzili eyi, ngeci woshe 
injikakambeka mavoko ange akatambula Munzinzime Wakujela.” 

20Oloni Petulu wamukumbulwile ngwendi, “Nove vene na vimbongo vyove 
munyonge amo, omwo yove uyongola ngwove amo wasa kulanda vwana vwa 
Njambi na vimbongo!  

21Yove kuwesi na mutambela nambe mwela mu vipangi vyetu, omwo mbunge 
yove kuyesi mwamuvwa ku mesho a Njambi.  

22Ngecivene, tenguluka utunde ku viyongola vyove vyavivi, co lomba kuli Mwene 
ngeci akusambese ku viyongola vyove ngwe evi.  

23Omwo njinamono ngwange yove unashulu na cipululu cacivi, co unapu u 
cinzinda ca vuvi.” 

24Co Simoni wendekele kuli Petulu na Yowano ngwendi, “Njilombeleleniko kuli 
Mwene ngeci vyuma evi vimunendeka kesi vilingiwe kuli yange.” 

25Omo vamanesele kwana vukaleo vwavo nakwambulula muzimbu wa Mwene, 
Petulu na Yowano velukile ku Yelusalema. Mu ngila yavo vambulwile Vin̄anda 
Vyavivwa mu membo amangi a mu Samaliya.  

Filipu na mukulunu wa ku Isopya 

26Oloni kangelo ka Shukulu Kalunga wendekele kuli Filipu ngwendi, “Katuka uye 
ku mbwela ku ngila ije itunda ku Yelusalema iya ku Ngaza.” (Ngila eyi yapwa ya 
mambo kuvesi kuyipangesa matangwa ano. ) 

27Ngecivene, Filipu wakatukile waile waliwanene na kayunuke umo kaIsopya, 
wapwile mukulunu wa vulemu muka-kunyunga vufuko vwa vamwene wa ku 
Isopya. Co waile ku Yelusalema nakulemesa Njambi.  

28Co omo welukile watumbamene mu litemba lyendi wakele nakulava livulu lya 
Isaya muka-kwimanena.  

29Co Munzinzime Wakujela wendekele kuli Filipu ngwendi “Shwenya kuyehi na 
litemba lije.” 

30Ngecivene, Filipu washatukilileko wamuzivile alinakulava mu livulu lya Isaya 
muka-kwimanena. Co wamwihwile ngwendi, “Ulinakuzivisisa ovyo ulinakulava 
ndi?” 

31Uje mukulunu wamukumbulwile ngwendi, “Vati njasa kuzivisisa kuvanga umo 
anjilumbunwinevyo?” Co walombele Filipu alonde atumbame amo nendi mu 
litemba.  

32Co majwi a mu visoneka alavele akewo awa, “ Wafwile ngwe manga uje vatwala 
nakumutsiya, ngwe muna manga uje oloka kuluu kuli vaka-kumuteula, oloni 
wolokele kuluu.  

33 Vamuzivisile shwamwa, co kuvamusompelele vushunga. Naumo wai asa 
kwambulula naanga yendi, omwo kuyoya kwendi ano asi kwetele na ku shongo.” 

34Co uje mukulunu wehwile Filipu ngwendi, “Njileke, muka-kwimanena 
natumbula iya omo nendeka ngeci? Walyendekele ikeye vavenya nambe 
mukwavo weka?” 

35Asinoni Filipu washangumukile kwendeka, washangumukile na visoneka evi, 
wamulekele Vin̄anda Vyavivwa vya Yesu.  

36Co omo vakele nakushelumuka mu ngila, co vetele ku mutambela umo kuje 
kwakele mema, co uje mukulunu wendekele ngwendi, “Kenga, mema awa. Vika 
lalo vyasa kunjivindika kunjimbwitika?” 

37Filipu wamukumbulwile ngwendi, “Citava kukumbwitika nga unakulaela na 
mbunge yove yoshe.” Ikeye wamukumbulwile ngwendi, “Mwa vushunga vene 
njinakulaela, njinakulaela ngeci Yesu Kilistu ikeye Muna Njambi.” 

38Co uje mukulunu washikile ngeci vemike litemba, co voshe vavali, Filipu na uje 
mukulunu vashelumukile mu mema, co Filipu wamumbwitikile.  

39Omo vajavulukile mu mema, Munzinzime wa Shukulu Kalunga watwalele Filipu 
kweka. Co uje mukulunu kamumwene lalo, oloni waile vungenzi vwendi 
nakuvwaelela manene.  

40Oloni Filipu waliwanene ikeye vavenya ali ku Azotase, co waile ku Sesaliya, mu 
ngila mwoshe waile nakwambulula Vin̄anda Vyavivwa mu vinganda vyoshe.  

Vilinga vya Miluwa 9 

Kutenguluka kwa Saulu 
(Vilinga vya Miluwa 22:6-16, 26:12-18) 

1A simbu ije vene Saulu wakele na muuka wakushungwiya kutsiya vandongisi va 
Mwene. Waile kuli Muka-kukombelela Wakama,  

2co wakalombele mikanda ya vukaleo yakuya nayo ku masinangonge aje akele 
mu Ndamasiku, ngecivene, nga akawana vamo vaka-kukava Ngila ya Mwene, 
munakazi nambe munalume, avakwate nakuvatwala ku Yelusalema.  

3Omo Saulu wetele kuyehi na nganda ya Ndamasiku, vwasi-vwasi ceke 
cakuvyazima cakutunda mwilu camutwililile nakumuzengeleka.  

4Co wawililile asi wazivile lijwi lyendekele kuli ikeye ngwalyo, “Saulu, Saulu! Vika 
ulinakunjiyandesela?” 

5Co Saulu wehwile ngwendi, “Yove iya, Mwene?” Co lijwi lyakumbulwile ngwalyo, 
“Yange Yesu, uje iwulinakuyandesa.  

6Oloni katuka uye mu nganda, co vakakuleka viwunapande kulinga.” 

7Vanalume vaje vendele amo na Saulu vemanene, kuvendekele lijwi na limo lyai, 
vazivile lijwi oloni kuvamwene munu naumo wai.  

8Ngecivene, Saulu wakatukile asi watonene mu mesho, oloni kasele kumona 
cuma. Ngecivene, vamukwatele ku livoko nakumutwala ku Ndamasiku.  

9A matangwa atatu kasele kumona, a simbu ije kalile nambe kunwa cuma cimo.  

10Mu Ndamasiku mwakele muka-kukulaela lizina lyendi Ananiyasi. Wamwene 
cimona cije Mwene wendekele kuli ikeye ngwendi, “Ananiyasi! “ Co ikeye 
wakumbulwile ngwendi, “Yange uno Mwene.” 

11Co Mwene wamulekele ngwendi, “Katuka uye ku Ngila Yakushungama ku njuvo 
ya Yundasa ukehuleko munalume umo natundu ku Talisi lizina lyendi Saulu. 
Omwo ikeye alinakulombela,  

12co mu cimona cendi namono munalume umo lizina lyendi Ananiyasi naija 
nakumukambeka mavoko ngeci ase kumona lalo.” 

13Oloni Ananiyasi wakumbulwile ngwendi, “Mwene, vanu vavangi vananjileka 
vyowo munalume na vyuma vyavingi vyavikalu vyanalingi ku vanu vove mu 
Yelusalema.  

14Co naija lalo kuno ku Ndamasiku na moko yakutunda kuli vakulunu va vaka-
kukombelela mukukwata voshe vaje vakulemesa.” 

15Oloni Mwene wendekele kuli ikeye ngwendi, “Ya, omwo njinamwangula ngeci 
anjipangele, mukusholola lizina lyange kuli vaje kesi vaYunda na kuli vimyene na 
kuli vanu va Isalele.  

16Omwo yange njikamuleka vyoshe vije vyanapande kuyanda omwo lizina 
lyange.” 

17Ngecivene, Ananiyasi waile, co wakakovelele mu njuvo muje mwakele Saulu, co 
wakambekele mavoko endi ali ikeye wendekele ngwendi, “Ndolome yange Saulu, 
Mwene nanjitumu, Yesu vavenya, uje washolokele kuli yove mu ngila omo 
wakele nakwija kuno. Nanjitumu ngeci wase kumona lalo, co ushule na 
Munzinzime Wakujela.” 

18Co vwasi- vwasi vyuma vyakufwa ngwe mavanda a visi vyatundile a mesho 
endi, co wasele kumona lalo. Asinoni wakatukile nakumumbwitika,  

19omo walile vyakulya, co wakele na nzili lalo.  

Saulu ambulula mu Ndamasiku 

Saulu wakele matangwa amandondo lika na vandongisi mu Ndamsiku.  

20Co waile ku masinangonge washangumukile kwambulula ngeci Yesu ikeye 
Muna Njambi.  

21Co voshe vaje vamuzivukile valikomokelele, co vehwile ngwavo, “Kuma ou kesi 
uje munalume wakele mu Yelusalema uje wakele nakutsiya voshe vaje 
valemesele Yesu ndi? Co kuma kezile kuno mukukwata vaka-kukulaela ngeci 
avatwale kuli vakulunu va vaka-kukombelela ndi?” 

22Oloni Saulu wakele na nzili manene, wavayesele vaYunda vaje vakele mu 
Ndamasiku, wavalekele ngwendi Yesu wapwile Wakuvwavesa.  

23 Omo kwetile matangwa amangi, vaYunda valikungulwile amo nakutumba 
matumbe akutsiya Saulu,  

24oloni vamulekele vya vutumbe vwavo. Mutanya na vutsiki vakele nakunyunga 
ku vikolo vya ku nganda ngeci vamutsiye.  

25Oloni vutsiki vumo vandongisi va Saulu vamwakele mu mutonga nakumusosela 
anja ya civumbe mu njanena.  

Saulu mu Yelusalema 

26Co omo Saulu waile ku Yelusalema wesekele kulikumbasana amo na 
vandongisi. Oloni kuvakulaelele ngeci ikeye napu ndongisi, co voshe vamutewele.  

27Oloni Mbanambasa wamukwasele nakumutwala kuli miluwa. Co 
wavalumbunwinine muje Saulu wamwene Mwene a ngila na muje Mwene 
wendekele kuli ikeye. Co lalo wavalekele kusimpa kwa Saulu omo wambulwile 
mu lizina lya Yesu mu Ndamasiku.  

28Ngecivene, Saulu watumbamene amo navo wetile mu Yelusalema mwoshe 
nakwambulula mu lizina lya Mwene nakusimpa.  

29Ikeye lalo wasimutwiiye nakulikanangana na vaYunda vaje vendekele ciNgiliki, 
oloni vashakele kumutsiya.  

30Omo vaka-kukulaela vazivile cuma eci, vatwalele Saulu ku Sesaliya 
nakumutuma ku Tasisi.  

31Ngecivene, vikungulukilo vyoshe mu Yundeya na mu Ngalileya na mu Samaliya 
vakele na simbu ya kwoloka. Akukwasa kwa Munzinzime Wakujela vikungulukilo 
vyakolele nakuliwezelela, ngwe akuyoya kwavo mukukomoka Mwene.  

Petulu ali mu Linda na mu Yopa 

32Petulu wendanganene kwoshe-ikwoshe, co a simbu imo waile nakusikamesa 
vanu va Njambi vaje vakele mu Linda.  

33Kuje kwakele munalume umo lizina lyendi Aeneyase uje wapwile muka-kalepa 
kasele kutunda a vulili a myaka itanu na itatu.  

34Co Petulu wendekele kuli ikeye ngwendi, “Aeneyase, Yesu Kilistu akukangwise. 
Katuka jandula vulili vwove.” Aje vene Aeneyase wakatukile.  

35Co vanu voshe vakele mu Linda na mu Shalone vamumwene, vakulaelele kuli 
Mwene.  

36Mu Yopa mwakele munakazi umo lizina lyendi Tambita, uje wapwile muka-
kukulaela. (Lizina lyendi mu ciNgiliki ikeye Ndokasi, kulumbunuka ngwavo 
“shonge.”) Simbu yendi yoshe wakele nakulinga vyavivwa nakukwasa tuutu.  

37A simbu ije vene wavinjile, co watsile. Vajwelesele muvila wendi nakuulangeka 
ku mulili wa akamwa ya njuvo.  

38Yopa yakele kuyehi na Linda, co omo vandongisi vaje vakele mu Yopa vazivile 
ngwavo Petulu ali mu Linda vatumine lijwi na vanalume vavali kuli ikeye 
ngwavo, “Mwane, munapande kwija vwasi kuno kuli yetu.” 

39Ngecivene, Petulu wakatukile waile navo. Omo wetele vamutwalele ku mulili 
wa akamwa kuje vifwile voshe vamuzengelekele nakulila nakumumwesa 
vimbinja na vikoveyo vije vyalingile Ndokasi a simbu wakele nakuyoya.  

40Oloni Petulu wavatuwisilemo voshe muje mu mulili, co watsikamene asi 
nakulombela, asinoni watengulukilile ku civimbi ca Ndokasi, co wendekele 
ngwendi, “Tambita, induka! “ Co watonene, co omo wamwene Petulu, 
watumbamene.  

41Co Petulu wamushwenyele nakumukwata ku livoko nakumwindula. Asinoni 
wasanene vaka-kukulaela voshe na vaje vifwile, co wavaneneye oku alinakuyoya.  

42Co n̄anda eyi yashandokelele mu Yopa mwoshe, co vanu vavangi vakulaelele 
kuli Mwene.  

43Co Petulu watumbamene matangwa amangi mu Yopa amo na Simoni muka-
kufutungula vilambu.  

Vilinga vya Miluwa 10 

Petulu na Konelyasi 

1Kwakele munalume umo mu Sesaliya lizina lyendi Konelyasi uje wapwile 
ntwama wa mashwalale va Loma vavatumbwile ngwavo, “Mashwalale va Itali.” 

2Wapwile munalume wa kulongwa, ikeye na naanga yendi yoshe vakomokele 
Njambi. Wakwasele lalo manene vanu vakuutwa, co simbu yoshe wakele 
nakulombela kuli Njambi.  

3Yapwile ola yamucitatu ku cingwezi omo wamwene mwamuvwa cimona muje 
mwamwene kangelo ka Njambi wezile kuli ikeye nakwendeka ngwendi, 
“Konelyasi! “ 

4Co ikeye wakengele kuli uje kangelo shwii na lyova wendekele kuli ikeye 
ngwendi, “Vika, Mwene?” Co kangelo wendekele ngwendi, “Malombelo ove na 
vwana vwove vinete kuli Njambi, vinapu vyakukwanukilao.  

5Co ololo tuma vanalume vamo ku Yopa kuli munalume umo lizina lyendi Simoni 
Petulu.  

6Ikeye ali ku njuvo ya Simoni muka-kufutungula vilambu, njuvo yendi ili ku 
kenge ya mema a kalunga.” 

7Asinoni uje kangelo waile, co Konelyasi wasanene vangamba vavali va mu njuvo 
yendi na lishwalale. Lishwalale uje wapwile umo wa vaka-kumupangela. 
Wapwile wa kulongwa.  

8Wavalekele vije vyalingiwile, co wavatumine ku Yopa.  

9Alikaki, omo vakele nakuya nakushwenya kuyehi na Yopa, Petulu walondele ku 
mulili wa akamwa ya njuvo a simbu ya mutanya ngeci akalombele.  

10Co wazivile njala washakele kulya, oloni simbu vakele nakuvwaesa vyakulya 
wamwene cimona.  

11Co wamwene lilu linashokoloka na cuma cimo cakulifwa ngwe nanga yakama 
cazezumukilile asi cakukuta ku vimbango viwana.  

12Mukati kaco mwakele miyati yoshe ya tusitu, tusitu vakukalava na tuzila. 

13Co lijwi lyendekele kuli ikeye ngwalyo, “Katuka, Petulu, tsiya ava tusitu ulye! “ 

14Oloni Petulu wakumbulwile ngwendi, “Embwe Mwene! Omwo kanda njicilye 
cuma cimo cakujwala nambe cakujeneka kujela.” 

15Co lijwi lyendekele kuli ikeye lalo ngwalyo, “Vije vyanajelesa Njambi kesi 
uvitumbule ngwove vya mazilo.” 

16Eci calingiwile visimbu vitatu, co cije cuma vaciilwisile lalo mwilu.  

17Omo Petulu simbu acilikomokela a cije cimona mucinalumbunukila, kengeni, 
vanalume vaje vatumine Konelyasi vehwile ku njuvo ya Simoni, co a simbu ije 
vemanene ku cikolo.  

18Co vatambekele nakwihula ngwavo, “Kuli mungenzi kuno wa lizina lya Simoni 
Petulu ndi?” 

19Co Petulu anga wacikele nakuyongola mucinalumbunukila cimona omo 
Munzinzime wendekele kuli ikeye ngwendi, “Kenga! Vanalume vatatu 
valinakukushakezeka.  

20Ngecivene, katuka shuluka uyeko, co kesi ulisindiye kuya navo omwo yange 
njinavatumu.” 

21Co Petulu washulukile asi, co wendekele kuli vaje vanalume ngwendi, “Yange 
vene munalume uje imulinakushakezeka. Omwo vika munaija kuno?” 

22Co vakumbulwile ngwavo, “Ntwama wa mashwalale Konelyase ikeye natutumu 
kuno. Ikeye munalume wamuvwa muka-kulemesa Njambi, co lalo vaYunda voshe 



1961 

©The Bible Society of Zambia, 2006. 

 

vamusingimika. Kangelo ka Njambi wamulekele kukulanya uye ku njuvo yendi 
ngeci akazive vije viwukendeka.” 

23Ngecivene, Petulu walanyele vaje vanalume, co wavasindiiye ngeci valalele 
vutsiki vuje. Alikaki walivwaesele waile amo navo, navamo vaka-kukulaela va mu 
Yopa vaile amo nendi. 

24Co alikaki vetele mu Sesaliya kuje Konelyasi wakele nakumuvandamena, amo 
na vavushoko na vasamba vaje vaalanyele.  

25Omo Petulu wakele nakukovela, Konelyasi wamusheshele, co watsikamene a 
mavuli ku myanja yendi nakumulemesa.  

26Oloni Petulu wamukatwile. Wendekele kuli ikeye ngwendi, “Imana, omwo 
nange lalo njinapu nji munu.” 

27Co Petulu wakele nakwendeka kuli Konelyasi omo vakovelele mu njuvo, co 
vawanenemo vanu vavangi vanakunguluka laja.  

28Co wendekele kuli vakevo ngwendi, “Yeni munazivuka ngweni kaYunda lishiko 
lyendi kulimutavesa kwendela nambe kulizema na ava kesi vaYunda. Oloni 
Njambi nanjimwesa yange ngeci kesi njiyongole munu umo ngwange wakujwala 
nambe ngwange wakujeneka kujela.  

29Ngecivene, omo unanjisana njinaija na vimata vyai. Njikwihula ngwange omwo 
vika unanjisanena?” 

30Co Konelyasi wendekele ngwendi, “Yapwile ngwe simbu ino vene kuneti laja 
matangwa atatu omo njakele nakulombela mu njuvo yange a ola yamucitatu ku 
cingwezi. Co vwasi-vwasi munalume umo wazalele vuzalo vwakutoka wemanene 
kulutwe lwange 

31co wendekele kuli yange ngwendi, ‘Konelyasi! Njambi nazivi kulombelo kwove, 
co nanuka vipangi vyove vyavivwa.  

32Tuma munu ku Yopa ngeci akasane munalume umo lizina lyendi Simoni Petulu. 
Ali ku njuvo ya Simoni muka-kufutungula vilambu, uje njuvo yendi ili ku kenge ya 
mema a kalunga.’  

33Ngecivene, njatumine vwasi-vwasi vanu kuli yove, co unavwaesa omo unaija. 
Ololo yetu voshe tuli kuno ku mesho a Njambi tunavandamena kutolilila vyuma 
vyoshe ovyo vyanakuleka Mwene ngeci uvyendeke.” 

Kwambulula kwa Petulu 

34 Co Petulu washangumukile kwendeka ngwendi, “Mwa vushunga vene 
njinamono ngwange Njambi kesi na kahangu.  

35Oloni woshe amukomoka nakulinga vije vyavivwa vakamutambula kuli ikeye, 
kukwesi mulonga nambe ikeye wakundama ku muyati uka nambe uka.  

36Munazivuka muzimbu watumine ku vanu va Isalele, mukwambulula Vin̄anda 
Vyavivwa vya kwoloka ali Yesu Kilistu, ikeye Mwene wa vanu voshe.  

37Mwazivuka vije vyalingiwile mu lifuti lyoshe lya Isalele, kushangumuka ku 
Ngalileya munima ya Yowano uje wambulwile muzimbu wakumbwitika.  

38Mwazivuka vya Yesu wa ku Nazaleta na muje Njambi wamuvwavesele 
Munzinzime Wakujela na nzili. Wendanganene kwoshe-ikwoshe nakulinga 
vyavivwa nakukangwisa voshe vaje vakele mwisi ya nzili ya Liyavola, omwo 
Njambi wakele amo nendi.  

39Co yetu tuvakaleo ku vyoshe vije vyalingile mu lifuti lya Isalele na mu 
Yelusalema. Co vamutwalele ku kutsa nakumushukika a cilindakano.  

40Oloni Njambi wamusangwile ku vatsi omo kwetile matangwa atatu, co 
wamusholwele,  

41kesi ku vanu voshe, oloni kuvanga kuli vakaleo vaje vaangwile laja Njambi, yetu 
vene, vaje valile nakunwa amo nendi omo nasanguka ku vatsi.  

42Co watushikile ngeci twambulule lijwi kuli vanu nakwambulula vukaleo ngeci 
ikeye napu uje vene yavwavesele Njambi kupwa lyaako lya vaka-kuyoya na vatsi.  

43Kuli ikeye vaka-kwimanena voshe vendekele vyendi ngwavo munu woshe 
akulaela kuli ikeye vakamusambesa ku vivi vyendi a lizina lyendi lya nzili.” 

Vaje kesi vaYunda vatambula Munzinzime Wakujela 

44Omo Petulu acili nakwendeka, Munzinzime Wakujela washulukile ali voshe 
vaje vakele nakutolilila muzimbu wendi.  

45Co vaje vaYunda vaka-kukulaela vezile amo na Petulu kutunda ku Yopa 
valikomokelele omwo Njambi wetilile vwana vwendi vwa Munzinzime Wakujela 
ali vaje kesi vaYunda lalo.  

46Omwo vavazivile valinakwendeka mu vindaka vyeka nakushangazala vukama 
vwa Njambi. Asinoni Petulu wendekele ngwendi,  

47 “Vanu ava vanatambula Munzinzime Wakujela, ngwe mutwamutambwile yetu 
lalo. Ngecivene, kuma kuli umo lalo asa kuvavindika ngeci kesi tuvambwitike mu 
mema ndi?” 

48Ngecivene, washikile ngeci vavambwitike mu lizina lya Yesu Kilistu. Asinoni 
vamulombele ngwavo akale navo matangwa amandondo.  

Vilinga vya Miluwa 11 

Vukaleo vwa Petulu ku cikungulukilo mu Yelusalema 

1Miluwa na vaka-kukulaela voshe va mu Yundeya vazivile ngwavo vaje kesi 
vaYunda navo lalo vanatambula lijwi lya Njambi.  

2Ngecivene, omo Petulu waile ku Yelusalema, vaka-kukulaela vaje vakutuuka 
vamujokotesele ngwavo,  

3 “Omwo vika unalile na vaje kanda vatuuke?” 

4Ngecivene, Petulu wavalekele vukaleo vwakushula vwa vyuma vije vyalingiwile 
kutunda akushangumuka ngwendi,  

5 “Omo njakele nakulombela mu nganda ya Yopa, co njamwene cimona. 
Njamwene cuma cimo cilinakuzezumukila asi cakulifwa ngwe nanga yakama 
yakukuta ku vimbango viwana catundile mwilu, co cemanene kuyehi nange.  

6Njashumbilile mukati njamwene vimuna na tusitu, tusitu vakukalava na tuzila.  

7Co njazivile lijwi lyendekele kuli yange ngwalyo, ‘Katuka, Petulu, tsiya ava tusitu 
ulye.’  

8Oloni njendekele ngwange, ‘Embwe Mwene! Omwo kanda njicilye cuma cimo 
cakujwala nambe cakujeneka kujela.’  

9Oloni lijwi lyatundile mwilu lyendekele lalo ngwalyo, ‘Vije vyanajelesa Njambi 
kesi uvitumbule ngwove vyakujwala.’  

10Eci calingiwile visimbu vitatu, co cije cuma vaciilwisile lalo mwilu.  

11A simbu ije vene vaje vanalume vatatu vavatumine kuli yange kutunda ku 
Sesaliya vetele ku njuvo kuje kunjakele. 

12Co Munzinzime wanjilekele kuya amo navo kujeneka kulisindiya. Ava 
vandolome vaka-kukulaela vatanu na umo vaile amo nange ku Sesaliya, co 
tuvavoshe twakakovelele mu njuvo ya Konelyasi.  

13Co watulekele muje wamwene kangelo uje wemanene mu njuvo yendi, co 
wendekele kuli ikeye ngwendi, ‘Tuma vanu ku Yopa kuli munalume umo lizina 
lyendi Simoni Petulu.  

14Ikeye akendeka majwi kuli yove aje akakwovola yove na naanga yove.’  

15Co omo njashangumukile kwendeka, Munzinzime Wakujela washulukile ali 
vakevo ngwe mwashulukilile ali yetu lalo akulivanga.  

16 Asinoni njanukile vije vyendekele Mwene ngwendi, ‘Yowano wambwitikile na 
mema, oloni yeni vakamimbwitika na Munzinzime Wakujela.’  

17Nga Njambi waanene vaje kesi vaYunda vwana vumolika ngwe vuje 
vwatwanene yetu omo twakulaelele kuli Mwene Yesu Kilistu, cooni yange yange 
iyajo ngeci njivindike Njambi?” 

18Omo vazivile majwi awa, valikelele kumujokotesa, co valemesele Njambi 
vendele ngwavo, “Kuma Njambi naana lalo ava kesi vaYunda simbu 
yakutenguluka ngeci vayoye.” 

Cikungulukilo ca ku Antyoke 

19 Vaka-kukulaela vamo vaje vashandokele a mapakeso a simbu ije vatsiile 
Setefano vaile kulyala ku Fonisiya na ku Sepulasi na ku Antyoke vambulwile lijwi 
kuli vaYunda lika.  

20Oloni vaka-kukulaela vamo, vanalume vatundile ku Sepulasi na ku Silene vaile 
ku Antyoke vakambulwile lijwi kuli vaje kesi vaYunda lalo, vavalekele Vin̄anda 
Vyavivwa vya Mwene Yesu.  

21Cooni nzili ya Mwene yakele ali vakevo, co mbunga yakama ya vanu vakulaelele 
nakutengulukila kuli Mwene.  

22Muzimbu wevi wetele ku cikungulukilo mu Yelusalema, ngecivene, vatumine 
Mbanambase ku Antyoke.  

23Omo Mbanambase wetele kuje wamwene muje vati Njambi navezikisilamo 
vanu, wavwaelelele nakuvalambelela voshe ngeci vapwe va kulongwa na vaka-
vushunga kuli Mwene na vimbunge vyavo vyoshe.  

24Omwo Mbanambase wapwile munu wamuvwa, washulile na Munzinzime 
Wakujela nakukulaela, co vanu vavangi vavanenele kuli Mwene. 

25Asinoni Mbanambase waile ku Tasisi kukashakezeka Saulu.  

26Co omo wakamuwanene wamutwalele ku Antyoke, mu mwaka woshe 
wamutunu ava vavali valiwanene na vanu va mu cikungulukilo nakulongesa 
mbunga yakama. Co ku Antyoke kuje vaka-kukulaela vashangumukile 
kuvatumbula ngwavo vaka-Yesu.  

27A simbu ije vene vaka-kwimanena vamo vafumine ku Yelusalema vaile ku 
Antyoke.  

28Umo wavo lizina lyendi Angambase wemanene na nzili ya Munzinzime 
wambulwile vuka-kwimanena ngwendi njala ya lyangengela ilinakwija ano asi 
oshe. (Co eci calingiwile omo Kalaundyase wapwile nguvulu. ) 

29Ngecivene, vandongisi vayongwele ngwavo umo na umo akati kavo akatume 
vukwasi ngwe mwanasela mukukwasa vakwavo vaka-kukulaela vaje vakele mu 
Yundeya.  

30Co valingile cuma eci, vaanene vimbongo kuli Mbanambase na Saulu ngeci 
vavitwale kuli vakulunu va cikungulukilo.  

Vilinga vya Miluwa 12 

Mapakeso akwavo lalo 

1A simbu eyi vene Mwene Helonde washangumukile kupakesa mbunga ya mu 
cikungulukilo. 

2Watsiile Yakomba ndolome ya Yowano na moko ya mukwale.  

3Co omo wamwene ngeci cuma eci cavwaelelesele vaYunda, co watwaleleo vene 
wakutile Petulu. (Eci calingiwile a simbu ya Ciwano ca Makende Akujeneka 
Musima. ) 

4 Co omo vakwatele Petulu vamwakele mu kamenga, co vamwanene ku vimunga 
viwana vya mashwalale mu munga imo na imo mwakele mashwalale vawana 
kumunyunga. Helonde wayongwele kumusompesa ku mesho a mbunga omo 
Ciwano ca Pasovala cineti laja.  

5Ngecivene, Petulu vamunyungilile mu kamenga, oloni vanu va mu cikungulukilo 
vamulombelelele manene kuli Njambi.  

Petulu vamutundisa mu kamenga 

6Vutsiki vuje vene simbu kanda Helonde amutuule nakumutwala kuli vanu, 
Petulu walalele mukati ka vaka-kumunyunga vavali. Vamukutile mu malyenge 
avali, co lalo kwakele vaka-kunyunga ku cikolo ca kamenga.  

7Co vwasi-vwasi kangelo ka Mwene wemanene kuje, co muje mu mulili 
mwatwililile ceke. Uje kangelo waningangele Petulu a citsili wendekele ngwendi, 
“Induka vwasi! “ Co aje vene malyenge akele ku mavoko endi awile.  

8Asinoni uje kangelo wendekele ngwendi, “Lizitike mwiva wove, co zala vin̄aku 
vyove.” Co Petulu walingile ngacije, co kangelo wendekele ngwendi, “Zala 
cikoveyo cove, co njikave.” 

9Co Petulu watuukile anja ya kamenga wamukavele, kazivukile ngeci cije 
calingile kangelo capwile ca vushunga, wayongwele ngwendi ali nakumona 
cimona.  

10Omo vatuvakanene munga ya vaka-kunyunga yakulivanga, naije yamucivali, co 
akukotoka vetele ku lipito lya cikuvo lije lyakushokolwela cikolo ku nganda. Co 
cikolo calishokolokelele cikeco vavenya, co vatuukile. Vendele mu tapalo, co 
vwasi-vwasi uje kangelo wasezele Petulu.  

11Asinoni Petulu wanangukile cuma cije calingiwile kuli ikeye, co wendekele 
ngwendi, “Ololo njinazivuka ngwange cinapu ca vushunga! Kuma Mwene natumu 
kangelo kendi kuli yange nakunjitundisa ku nzili ya Helonde na ku vyoshe vije 
vaYunda vashakele ngeci vilingiwe.” 

12Omo wanangukile cuma eci, Petulu waile ku njuvo ya Maliya vaina ya Yowano 
Mako, kuje vanu vavangi vakungulukilile nakulombela.  

13Co omo Petulu watotele ku lipito lya anja, co mumbanda umo muka-kupanga 
lizina lyendi Londa wezile nakutolililako.  

14Wazivile lijwi lya Petulu, co wavwaelelele manene ngeci washatukilile mukati 
kujeneka kushokolola lipito, co wavalekele ngwendi Petulu nemana anja ku 
cikolo.  

15Vamukumbulwile ngwavo, “Unazaluka! “ Oloni ikeye wakele nakwendeka 
ngwendi mwa vushunga vene. Ngecivene, vakumbulwile ngwavo, “Amo kangelo 
kendi.” 

16Oloni Petulu wakele nakutota. Co omo vashokolwele lipito vamumwene, co 
valikomokelele.  

17Oloni wavanyateyeye na livoko lyendi ngeci voloke, co wavalumbunwinine vati 
Mwene wamutundisile mu kamenga. Co wavalekele ngwendi, “Lekeniko 
Yakomba vyuma evi na vaka-kukulaela veka.” Asinoni wavasezele waile ku 
mutambela weka.  

18Omo kwakile, kwakele citanga cakama manene akati ka vaka-kunyunga 
kamenga, cuma muka cinalingiwa kuli Petulu?  

19Co Helonde waanene lishiko ngeci vashakezeke Petulu, oloni kuvamuwanene. 
Wehozwele vaje vaka-kunyunga, co washikile ngeci vavatsiye. Asinoni Helonde 
watundile mu Yundeya waile ku Sesaliya, co wakakele kuje.  

Kutsa kwa Helonde 

20Helonde waluvalele manene na vanu va ku Tile na ku Sindone, ngecivene, vaile 
mu mbunga yavo vakamone Helonde. Akulivanga valambelelele Mbalasitase 
muka-kunyunga ku lipela ngeci avakwase. Asinoni vaile kuli Helonde 
nakumulomba ngeci kukale kwoloka, omwo lifuti lyavo lyakele nakutambula 
vyakulya vyakutunda ku lifuti lya mwene.  

21A litangwa limo livaangwile, Helonde wazalele vikoveyo vyendi vya vumwene, 
co watumbamene a litanda lyendi, co wendekele kuli vanu.  

22Co vanu vatambekele ngwavo, “Kesi munu alinakwendeka embwe, oloni 
njambi! “ 

23Aje vene kangelo ka Mwene wapupile Helonde, omwo kaanene kasingimiko 
kuli Njambi. Co mainyo vamulile, co watsile.  

24Oloni lijwi lya Njambi lyatwaleleo, co lyakele nakukula.  

25Co Mbanambase na Saulu vamanesele vipangi vyavo, co velukile ku Yelusalema 
amo na Yowano Mako.  

Vilinga vya Miluwa 13 

Mbanambase na Saulu vavaangula nakuvatuma 

1Mu cikungulukilo ca ku Antyoke kwakele vamo vaka-kwimanena na valongisi, 
Mbanambase na Simyoni (uje vatumbwile ngwavo Wakuzivala), na Lusiyasi (uje 
watundile ku Silene) na Manaene, (uje uvalelelele amo na Nguvulu Helonde), na 
Saulu.  

2A simbu ije vapangelele Mwene nakulikela kulya, co Munzinzime Wakujela 
wendekele kuli vakevo ngwendi, “Njaangunwineniko Mbanambase na Saulu 
vapange vipangi vije njinavasanena.” 

3Co vakevo valikelele kulya, co valombelele vavakambekele mavoko nakuvatuma.  

Mu Sepulasi 

4Ngecivene, omo Munzinzime Wakujela wavatumine, Mbanambase na Saulu vaile 
ku Seleusiya, co vatundile kuje vajavukile nakuya ku lin̄anda lya ku Sepulasi.  

5Omo vetele ku Salamisi vambulwile lijwi lya Njambi mu masinangonge a 
vaYunda. Co Yowano Mako wakele amo navo mukuvakwasa mu vipangi.  

6Vendele mu lin̄anda mwoshe nakweta ku Pafose kuje vakawanene umo muka-
manseno lizina lyendi Mbala-Yesu, kaYunda uje walitumbwile vavenya kupwa 
muka-kwimanena. 

7Ikeye wapwile musamba wa nguvulu wa muje mu lin̄anda lizina lyendi 
Selengiyase Pauluse, uje wapwile munalume wa mana. Nguvulu wasanene 
Mbanambase na Saulu omwo washakele kuziva lijwi lya Njambi.  

8Oloni vavavindikile kuli muka-manseno Elyamase (eli likelyo lizina lyendi lya 
mu ciNgiliki), uje wesekele kutundisa nguvulu kukukulaela.  

9Asinoni Saulu, uje vatumbwile lalo Paulu, washulile na Munzinzime Wakujela 
wakengele shwii uje muka-manseno,  

10co wendekele ngwendi, “Yove muna Liyavola! Yove unapu citozi ca vyuma 
vyoshe vyavivwa. Muli yove munashulu miyati yoshe ya linyanyamena, co yove 
simbu yoshe ulinakweseka kutengulula vushunga vwa Mwene kuvupwisa 
makuli!  

11Co livoko lya Mwene likashuluka ali yove ololo vene, co ukapwa kapuputwa 
kuukasa kumona ceke ca litangwa a simbu imo.” Aje vene Elyamase wazivile 
mbundu yakuzivala ifwika ku mesho endi, co wendanganene noku-noku kweseka 
kuwana umo ngeci amukwate ku livoko nakumutwamenena.  

12Omo nguvulu wamwene vije vyalingiwile wakulaelele, omwo walikomokelele 
manene a vilongesa vya Mwene.  

Mu Antyoke mu Pisindiya 

13Paulu na vakwavo vajavukile kutunda ku Pafose, co vezile ku Pelenga nganda 
ya mu Pamefiliya, co Yowano Mako wavasezele welukile ku Yelusalema.  

14Oloni vatundile ku Pelenga vetele ku Antyoke mu Pisindiya, co a Litangwa 
Lyakuhwima vaile ku sinangonge, co vatumbamene.  

15Omo valavele Lishiko lya Mosesa na visoneka vya vaka-kwimanena, co 
vakulunu va sinangonge vatumine lijwi kuli vakevo ngwavo, “Vandolome, 
tumishaka ngeci mwendeke kuli vanu nga muli na lijwi lyakuvatakamesa.” 

16Co Paulu wemanene wavolwesele na livoko lyendi washangumukile kwendeka 
ngwendi, “Vavushoko vwange vaIsalele neni kesi vaYunda mulikuno vaka-
kulemesa Njambi, njitolilileni!  

17 Njambi ya vanu va Isalele waangwile vakukulwila vetu nakuvapwisa muyati 
wakama a simbu ije vakele vangenzi mu Ingito. Co Njambi wavatundisile mu 
Ingito na nzili yendi yakama,  

18 co wavanyungile mu mambo myaka makumi awana.  

19 Co wanyongesele miyati itanu na ivali mu lifuti lya Kanana, co wapwisile lifuti 
lije vushwana vwa vanu vendi. 

20 Co vyuma evi vyoshe vyalingiwile a myaka yakupwa 450. “Munima yevi 
wavanene maako noo a simbu ya Samwele muka-kwimanena.  

21 Co valombele ngeci vakale na mwene, co Njambi wavanene Saulu muna Kishe 
wa ku muyati wa Mbenjemani ngeci apwe mwene yavo a myaka makumi awana.  

22 Co omo wamutundisile, Njambi wapwisile Ndaviti mwene yavo. Eci cikeco 
cendekele Njambi ali ikeye ngwendi, ‘Njinawana Ndaviti muna Njesi ikeye 
munalume injazema, uje akalinga vyoshe vije njishaka ngeci avilinge.’  

23Ikeye Yesu wa ku naanga ya Ndaviti uje Njambi wamupwisile Muyoyesi wa 
vanu va Isalele ngwe mwakulaesele laja.  

24 Simbu kanda Yesu ashangumuke vipangi vyendi, Yowano wambulwile kuli 
vanu voshe va Isalele ngeci vatenguluke ku vivi vyavo nakuvambwitika.  

25 Co omo Yowano wetele kuyehi nakumanesa vipangi vyendi, wendekele kuli 
vanu ngwendi, ‘Munjiyongola ngweni yange iya? Yange kesi uje 
imulinakuvandamena. Oloni tolilileni! Alinakwija munima yange, co yange 
kunjapandele nameme kutundisa vin̄aku ku myanja yendi.’  

26 “Vavushoko vwange vaIsalele, vatekulwila va Avilahama, co neni voshe kesi 
vaYunda mulikuno vaka-kulemesa Njambi, muzimbu ou wakwovoka vanautumu 
kuli yetu!  

27Omwo vanu vaje valinakuyoya mu Yelusalema na vantwama vavo omwo 
kuvazivukile ngeci ikeye napu Muyoyesi, nambe kuzivisisa majwi a vaka-
kwimanena aje avakalava a Litangwa na Litangwa lyoshe Lyakuhwima. Nameme 
ngoco valingisile majwi a vaka-kwimanena kupwa a vushunga omo vawanenene 
Yesu mulonga.  

28 Co nameme kuvawanene vukaleo ngeci vamutwale ku kutsa, oloni valombele 
Pilato ngeci amutsiye.  

29 Co omo vanalingi vyoshe vije ngwe muvyendeka Visoneka ali ikeye, 
vamutundisile a cilindakando nakumwaka mu mbumbo.  

30Oloni Njambi wamusangwile ku vatsi,  

31 co a matangwa amangi washolokele kuli vaje wendele navo kutunda ku 
Ngalileya nakweta ku Yelusalema. Vakevo ololo vanapu vakaleo vendi kuli vanu 
va Isalele.  

32Yetu tuli kuno mukuminenela Vin̄anda Vyavivwa, vije Njambi wakulaesele 
vakukulwila vetu kuvilinga,  

33 vikevyo natulingila yetu vatekulwila vavo mukusangwila Yesu ku mwonyo 
ngwe muvanasoneka mu Mwaso wamucivali ngwavo, ‘Yove unapu u Munange, 
litangwa lya lelo njinapu nji Isho.’  

34 ”Co eci cikeco cendekele Njambi akumusangula ku vatsi ngwendi kakavolela 
mu mbumbo embwe, ‘Njikakwana vivezikiso vyakujela vya vushunga vije 
njakulaesele Ndaviti.’  

35 ”Ngwe mwanendeka lalo mu visoneka vyeka ngwendi, ‘Kuukatava ngamba 
yove wa kulongwa kuvolela mu mbumbo embwe.’  

36 “Omwo Ndaviti wapangele cizango ca Njambi a simbu yendi vavenya, co 
watsile, co vamutsindile na vakukulwila vendi, co muvila wendi wavolelele mu 
mbumbo.  

37Oloni eci kucalingiwile kuli uje yasangwile Njambi ku vatsi embwe.  

38Yeni voshe vavushoko vwange vaIsalele munapande kuzivuka ngeci mwa 
vushunga muli Yesu mukemwo valinakwambulula kuli yeni muzimbu 
wakusambesa kwa vivi.  

39Co munapande kuzivuka ngeci woshe uje akulaela kuli ikeye napatuka ku vivi 
vyoshe kuje Lishiko lya Mosesa kulyasele kumipatuka. 

40Nyanyameni ngeci vije vivendekele vaka-kwimanena kesi vilingiwe kuli yeni.  

41 ’ Kengeni, yeni vaka- kuyeluwisa! Co likomokeleni na kutsa! Omwo cuma cije 
cinjilinga litangwa lya lelo cinapu cuma cije kumukakulaela, nameme 
vamilumbunwinaco! ‘ “ 

42Omo Paulu na Mbanambase vatuukile mu sinangonge, co vanu vavashikile lalo 
kwiluka kuli vakevo a Litangwa Lyakuhwima likwavo nakuvaleka vyuma evi.  

43Omo vanu vatundile kuje ku sinangonge, vaYunda vavangi na vaje kesi vaYunda 
vavangi vaje vapwile va kulongwa ku futisi ya vaYunda vakavele Paulu na 
Mbanambase. Vaje miluwa vendekele kuli vakevo nakuvatakamesa kukakateya 
akuyoyela mu kutetela kwa Njambi.  

44Co a Litangwa Lyakuhwima likwavo kwasalele lika vavandondo mu nganda 
munu woshe wezile mukuziva lijwi lya Mwene.  

45Omo vaYunda vamwene vimbunga, co vakele na lifuwa, vavyanene vije 
vyendekele Paulu nakumushaula.  

46Oloni Paulu na Mbanambase vendekele nakusimpa ngwavo, “Cinapande ngeci 
lijwi lya Njambi valyendeke kuli yeni akulivanga. Oloni omwo mwalivyanene, co 
munaliyongola yeni vavenya ngweni kumwapandele kutambula mwonyo wa 
myaka yoshe, co tumiseza nakuya kuli vaje kesi vaYunda.  

47 Omwo eli likelyo lishiko lyanatwana Mwene ngwendi, ‘Njinamipwisa ceke kuli 
vaje kesi vaYunda, ngeci vaka-kaye voshe vovoke.’” 

48Omo vaje kesi vaYunda vazivile eci, vavwaelelele nakushangazala lijwi lya 
Mwene, co vaje vavaangwililile ku mwonyo wa myaka yoshe vakulaelele.  

49Co lijwi lya Mwene lyashandokelele kwoshe-ikwoshe mu mutambela uje.  

50Oloni vaYunda vashongangeyeye vaka-kutwamenena va mu nganda na 
vanakazi vakutsimana vaje kesi vaYunda vaje va kulongwa. Co vashangumukile 
kupakesa Paulu na Mbanambase nakuvasheka mu mutambela wavo.  

51 Oloni miluwa vatotomwene likungu ku myanja yavo kupwa cihiso ca vanu 
vamuje mu mutambela, co vaile ku Ikoniyame.  

52Co vaka-kukulaela mu Antyoke vashulile nakuvwaelela na mu Munzinzime 
Wakujela.  

Vilinga vya Miluwa 14 

Mu Ikoniyame 

1Cuma cimolika calingiwile mu Ikoniyame, Paulu na Mbanambase vaile ku 
sinangonge vakendekele mu ngila ije yanenesele ngeci ije mbunga yakama ya 
vaYunda na vaje kesi vaYunda vakulaelele.  

2Oloni vaYunda vaje vajenekele kukulaela vashongangeyeye vaje kesi vaYunda 
nakutengulukila vaka-kukulaela.  

3Ngecivene, miluwa vakele kuje simbu yakama, vendekele nakusimpa vyuma vya 
Mwene, uje washolwele ngeci muzimbu wavo wa kutetele wapwile wa vushunga 
mukuvana nzili yakulinga vizivukiso na vikomokeso.  

4Oloni vanu va muje mu nganda valyangunukile, vamo vemanenene vaYunda, 
vakwavo vemanenene miluwa.  

5Asinoni vaje kesi vaYunda na vaYunda vamo amo na vantwama vavo, 
vayongwele kuyandesa miluwa nakuvasha mamanya.  

6Omo miluwa vanangukile eci, co vatewelele ku Lisitala na ku Ndembe vinganda 
vya mu Likaoniya na ku mitambela yakwatako.  

7Co kuje vambulwile Vin̄anda Vyavivwa.  

Mu Lisitala na Ndembe 

8Mu Lisitala mwakele munalume wakele na vulema vwa mendi tunde akusemuka 
kwendi kasele kwenda.  

9Watumbamene kuje mukutolilila ku majwi a Paulu. Paulu wamwene ngeci 
nakulaela, co asa kukanguka, ngecivene, wakengele shwii ali ikeye,  

10co wendekele kuli ikeye na lijwi lyakama ngwendi, “Katuka wimane lwii na 
mendi ove! “ Co uje munalume wajombokele, co washangumukile kwenda.  

11Omo vije vimbunga vamwene vije vyalingile Paulu, co vashangumukile 
kutambeka mu ndaka yavo vavenya ya Likaoniya ngwavo, “Vinjambi vanaija kuli 
yetu mu cifwa ca vanu! “ 

12Valukile Mbanambase lizina ngwavo Zeyase, co lizina lya Paulu ngwavo 
Helemese*, omwo ikeye wapwile ntwama muka-kwendeka. 

13Co muka-kukombelela wa njambi Zeyase, uje njuvo yendi yakulemesela yakele 
anja ya nganda, wanenele vingombe va nkomba na vishani ku cikolo, omwo ikeye 
na vije vimbunga vashakele kukombelela n̄ombelo kuli miluwa.  

14Oloni omo Mbanambase na Paulu vazivile vije vashakele kulinga, vatavozwele 
vuzalo vwavo nakushatukila mukati ka mbunga nakutambeka ngwavo,  

15 ”Omwo vikajo mulinakulinga cuma eci? Netu tunapu tu vanu ngeci mweni! 
Tulikuno mukwambulula Vin̄anda Vyavivwa, mukumitengulula ku vyuma 
vyangoco ngeci mwije kuli Njambi wakuyoya, uje watangele lilu na asi na mema a 
kalunga na vyoshe vilimo.  

16Ku myaka ya kunima watavele vanu voshe ngeci vaye mu vingila vyavo 
vavenya.  

17Oloni visimbu vyoshe waanene vukaleo vwakukala kwendi vavenya a vyuma 
vyavivwa vije vyakalingi, co akamyana nyonzi yakutunda mwilu na vimbuto a 
simbu yaivwa, akamyana vyakulya nakushulisa vimbunge vyeni nakuvwaelela.” 

18Nameme na majwi awa miluwa kuvasele kuvindika mbunga kukombelela 
n̄ombelo kuli vakevo.  

19Oloni vaYunda vamo vatundile ku Antyoke mu Pisindiya na ku Ikoniyame 
vashongangeyeye vimbunga, co vashele mamanya Paulu nakumukokela anja ya 
nganda, vayongwele ngwavo natsi.  

20Oloni omo vaka-kukulaela vamuzengelekele, wendukile nakwilukila mu 
nganda. Co alikaki ikeye na Mbanambase vaile ku Ndembe.  

Kwiluka ku Antyoke mu Silya 

21Omo Paulu na Mbanambase vambulwile Vin̄anda Vyavivwa mu Ndembe, co 
vapwisile vanu vavangi vaka-kukulaela. Asinoni velukile ku Lisitala na ku 
Ikoniyame noo vetele ku Antyoke mu Pisindiya.  

22Vakolesele vaka-kukulaela nakuvatakamesa ngeci vapwe vaka-vushunga 
mukukulaela. Vavalongesele ngwavo, “Tunapande kwita mu tuyando twatungi 
ngeci tukovele mu Vumwene vwa Njambi.” 

23Mu cikungulukilo na cikungulukilo vemikilemo vakulunu, co na malombelo 
nakulikela kulya vavakundikile kuli Mwene uje vakulaelele.  

24Omo vetile mu mutambela wa Pisindiya, co vezile ku Pamefiliya.  

25Kuje vambululwile lijwi ku Pelenga, co vaile ku Atalya,  

26co kutunda kuje vajavukile mu vwato nakwiluka ku Antyoke ku mutambela uje 
vavakundikile ku kutetela kwa Njambi ku vipangi vije vivamanesele a simbu eyi.  

27Omo vetele mu Antyoke vakungulwile amo vanu vaka-cikungulukilo 
nakuvaleka vyuma vyoshe vije vyalingile Njambi navo na muje Njambi 
mwashokolwele ngila kuli vaje kesi vaYunda ngeci vakulaele.  

28Co vatumbamene kuje simbu yakama amo na vaka-kukulaela.  

Vilinga vya Miluwa 15 

Kulikungulula kwa ku Yelusalema 

1 Oloni vanalume vamo vatundile ku Yundeya vaile ku Antyoke vashangumukile 
kulongesa vaka-kukulaela ngwavo, “Kumwasa kwovoka kuvanga mutuuke ngwe 
ku Lishiko lya Mosesa.” 

2Co Paulu na Mbanambase valikananganene manene navo a cuma eci, ngecivene, 
vayongwele ngeci Paulu na Mbanambase na vamo veka vanu va mu Antyoke vaye 
ku Yelusalema nakulimona na miluwa na vakulunu a n̄anda eyi.  

3Ngecivene, cikungulukilo cavatumine, co omo vetile mu Fonisiya na mu 
Samaliya, co vambulwile vati vaje kesi vaYunda vatengulukilile kuli Njambi, co 
muzimbu ou wanenele kuvwaelela kwakama kuli vaka-kukulaela voshe.  

4Omo vetele mu Yelusalema, cikungulukilo na miluwa na vakulunu 
vavatambwile, co vambulwile vyoshe vije vyalingile Njambi ali vakevo.  

5Oloni vaka-kukulaela vamo vaje vakundamene ku munga ya vaFaliseo 
vakatukile, co vendekele ngwavo, “Vaje kesi vaYunda vanapande kutuuka 
nakuvaleka ngeci vononoke Lishiko lya Mosesa.” 

6Miluwa amo na vakulunu vakungulukile amo nakuyongola cihula eci.  

7 Co omo vasimutwiiye simbu yakama Petulu wakatukile nakwendeka ngwendi, 
“Vakwetu, mwazivuka ngeci simbu yalaja Njambi waangwile yange akati keni 
nakwambulula Vin̄anda Vyavivwa kuli vaje kesi vaYunda, ngeci vazive 
nakukulaela.  

8 Co Njambi, uje azivuka viyongola vya munu woshe, washolwele vukaleo vwendi 
vwa vaje kesi vaYunda akuvana Munzinzime Wakujela, ngwe mwatwanene yetu.  

9Co kamwesele kaangu akati ketu na vakevo, oloni wavasambesele ku vivi vyavo 
omwo vakulaelele.  



1973 

©The Bible Society of Zambia, 2006. 

 

10Ngecivene, omwo vikajo ololo mushaka kweseka Njambi nakutwika citele a 
myongo ya vaka-kukulaela cije nameme vakukulwila vetu nameme yetu kutwasa 
kucambata?  

11Embwe! Tukulaela, co twovoka a kutetela kwa Mwene Yesu, ngwe vakevo lalo.” 

12Mbunga yoshe volokele kuluu omo vazivile Mbanambase na Paulu vaana 
vukaleo vwoshe vwa vizivukiso na vikomokeso vije vyalingile Njambi muli 
vakevo ali vaje kesi vaYunda. 

13Omo vamanesele kwendeka, co Yakomba wendekele ngwendi, “Njitolilileni 
vakwetu! 

14Simoni ololo natulumbunwina vati Njambi akulivanga wezile nakusholola 
cizemo cendi kuli vaje kesi vaYunda mukwangulao vamo akati kavo ngeci vapwe 
vanu vendi.  

15Majwi a vaka-kwimanena analitombola mwamuvwa na vyuma evi. Ngwe muje 
muvyendeka visoneka ngwavyo,  

16’ Shukulu Kalunga alinakwendeka ngwendi, munima ya vyuma evi njikeluka 
nakwilwisa lalo vumwene vwa Ndaviti. Njikavutungulula nakuvukolesa lalo.  

17Ngecivene, vanu voshe vakaija kuli yange, voshe vaje kesi vaYunda vaje 
vanjinasana kupwa vange.  

18 Mukemwo mwalinakwendeka Shukulu Kalunga, uje washolwele vyuma evi ku 
san̄ulu.’” 

19Yakomba wendekele ngwendi, “Mu viyongola vyange ngwange, kutwapandele 
kupesa vaje kesi vaYunda vaje valinakutengulukila kuli Njambi.  

20 Oloni tunapande kuvasonekela mukanda wakuvaleka ngwetu kesi valye 
vyakulya vyakujeneka kujela omwo vanavikombelela ku tumponya nakulitenga 
ku vupangala, co lalo kesi valye kasitu wakutikinya nameme kulya maninga.  

21Omwo Lishiko lya Mosesa vanalilava simbu yakama mu masinangonge a 
Litangwa na Litangwa Lyakuhwima lyoshe, co majwi endi valinakuwambulula 
mu vinganda vyoshe.” 

Mukanda kuli vaka-kukulaela vaje kesi vaYunda 

22Asinoni miluwa na vakulunu, amo na cikungulukilo coshe vayongwele 
kwangula vamo vanalume mu munga yavo ngeci vavatume ku Antyoke amo na 
Paulu na Mbanambase. Vaangwile vanalume vavali vaje vavasingimikile manene 
vaka-kukulaela, Yundasa ivasanene Mbalasambasa na Silasi,  

23co vavatumine amo na mukanda wakuya kuli vakevo ngwavo, “Vakwetu, 
yetu miluwa na vakulunu, tunatumu viindu vyetu kuli yeni voshe vakwetu 
kesi vaYunda ku cisemwa mulinakukala mu Antyoke na mu Silya na mu 
Silisha. 

24Tunazivi ngwavo vamo vanalume va ku mbunga yetu vanaija nakumipesa 
nakumitanganesa na vije vanendeka, vakevo kuvatambwile vilongesa 
vyakutunda kuli yetu embwe.  

25Co twalikungulwile nakulizivasana tuvavoshe kwangula vamo tunganda 
nakuvatuma kuli yeni. Vaija na vasamba vetu vatwazema manene 
Mbanambase na Paulu,  

26vaje vaanene myonyo yavo mukupangela Mwene yetu Yesu Kilistu. 

27Tunatumu Yundasa na Silasi vaje vakumileka vyuma vimolika vije 
vitulinakusoneka. 

28Omwo Munzinzime Wakujela amolika netu tunalizivasana ngeci 
kutwapandele kumitwika citele ceka lalo kuvanga lika mashiko awa ngwetu,  

29kesi mulye vyakulya vije vyakukombelela ku tumponya, kesi mulye 
maninga, kesi mulye kasitu wakutikinya, co litengeni ku vupangala. Mukakala 
mwamuvwa nga mulinyunga nakujeneka kulinga vyuma evi. Viindu vyeni.” 

30Ngecivene, vaje tunganda vavatumine vaile ku Antyoke kuje vakakungulwile 
mbunga yoshe ya vaka-kukulaela nakuvana uje mukanda.  

31Co omo vanu valavele uje mukanda, vavwaelelele manene a muzimbu 
wakuvatakamesa.  

32Co Yundasa na Silasi vaje vapwile vaka-kwimanena, vendekele simbu yakama 
navo mu kuvasimpisa nakuvatakamesa.  

33Co omo vakele kuje simbu imo, vaka-kukulaela vavatumine mu kwoloka, co 
velukile kuli vaje vavatumine.  

34Oloni Silasi wayongwele kukala kuje vene.  

35Oloni Paulu na Mbanambase vasalele ku Antyoke, co amolika na vakwavo veka 
vavangi valongesele nakwambulula lijwi lya Mwene.  

Paulu na Mbanambase valyangunuka 

36Co a simbu imo Paulu wendekele kuli Mbanambase ngwendi, “Twiluke 
tukendwise vakwetu mu vinganda vyoshe muje mutwambulwile lijwi lya Mwene 
tukamone vati muvali nakuyoyela.” 

37Mbanambase washakele ngeci vaye amo na Yowano Mako,  

38 oloni Paulu wayongwele ngeci kuvapandele kuya amo nendi omwo Yowano 
Mako kakele amo navo na ku shongo ya vungenzi vwavo oloni welukile 
wavasezele mu Pamefiliya.  

39Co valingile vimata vyakama akati kavo, ngecivene, valyangunukile, 
Mbanambase wambatele Mako vakovelele mu vwato, co vajavukile vaile ku 
Sepulasi,  

40Oloni Paulu waangwile Silasi, co waile nendi, vaka-kukulaela vavakundikile 
kukunyunga kwa kutetela kwa Njambi.  

41Wetile mu Silya na mu Silisha nakutakamesa vikungulukilo.  

Vilinga vya Miluwa 16 

Timateo aya amo na Paulu na Silasi 

1Co Paulu wetele lalo ku Ndembe na ku Lisitala, kuje kwakele Muka-Yesu umo 
lizina lyendi Timateo. Vaina vapwile lalo Muka-Yesu vapwile kaYunda, oloni ishe 
wapwile kaNgiliki. 

2Vaka-kukulaela voshe va mu Lisitala na mu Ikoniyame vashangazalele manene 
Timateo. 

3Paulu washakele kuya na Timateo, co wamutuwile. Walingile eci omwo vaYunda 
voshe vaje vakele mu mitambela ije vazivukile ngeci ishe ya Timateo wapwile 
kaNgiliki.  

4Omo vakele nakwita mu vinganda, co vaanene vaka-kukulaela mashiko aje 
avayongwele miluwa na vakulunu mu Yelusalema, co vavalekele ngeci vononoke 
aje mashiko.  

5Ngecivene, vikungulukilo vyakele na nzili mukukulaela nakuliwezelela a 
litangwa na litangwa.  

Mu Tolowase, cimona ca Paulu 

6Co vendele mu mutambela wa Filingiya na mu Ngalatiya omwo Munzinzime 
Wakujela wavavindikile kwambulula lijwi mu lifuti lya Asiya.  

7Co omo vetele ku nginga ya Misiya vesekele kuya mu lifuti lya Mbitaniya, oloni 
Munzinzime wa Yesu kavatavesele.  

8Ngecivene, vetile mukati ka Misiya nakuya ku Tolowase.  

9Co ku vutsiki vuje vene Paulu wamwene cimona muje wamwene munalume 
umo wa ku Masendoniya* nemana nakumulomba ngwendi, “Ija kuno ku 
Masendoniya wakutukwase! “ 

10Co omo Paulu wamwene eci cimona, aje vene twakatukile nakuya ku 
Masendoniya, omwo twayongwele ngeci Njambi natusana mukwambulula 
Vin̄anda Vyavivwa kuli vanu kuje.  

Mu Filipu, kutenguluka kwa Lindiya 

11Twatundile ku Tolowase twajavukile mu vwato vwakama, musambwa, co ku 
Samotalase, co alikaki twaile ku Neyapolise.  

12Co kutunda kuje twaile ku Filipu, nganda yamutambela wakulivanga mu lifuti 
lya Masendoniya, ikeyo lalo yapwile nganda ya vaLoma. Co twakele muje mu 
nganda matangwa amo. 

13Co a Litangwa Lyakuhwima twatuukile mu nganda twaile ku kenge ya ndonga 
kuje twayongwele ngwetu kuli mutambela wakungulukila mukulombela. Co 
twatumbamene nakusimutwiya na vanakazi vaje vakungulukile kuje.  

14Umo wavo watuzivile wapwile Lindiya watundile ku Tiyatila, wapwile muka-
kulandesa vinanga vyavivwa vyakuvenguluka. Wapwile munakazi muka-
kulemesa Njambi, co Mwene washokolwele mbunge yendi kutolilila ku vije 
vyakele nakwendeka Paulu.  

15Co omo vamumbwitikile ikeye na vanu va mu njuvo yendi, co watulanyele 
ngwendi, “Ijeni mukakale mu njuvo yange nga mwayongola ngweni njinapu 
njimuka-kukulaela kuli Mwene.” Co watusindiiye ngeci tuye.  

Mu kamenga ku Filipu 

16Omo twakele nakuya ku mutambela wakulombelela, twaliwanene na 
mumbanda wa ndungo uje wakele na munzinzime wakujwala wakuumikiya 
vyuma vya kulutwe. Co wavafukisile manene vakuku yendi vaje vamufukile 
mukuumikiya kwendi.  

17Wakavele Paulu amo netu watambekele ngwendi, “Ava vanalume vanapu 
vangamba va Njambi wa Akamwa ya Vyoshe! Valinakwambulula kuli yeni ngila 
ya kwovoka! “ 

18Co walingile eci matangwa amangi, oloni Paulu waviililile, co watengulukile 
wendekele kuli uje munzinzime ngwendi, “Mu lizina lya Yesu Kilistu njikushika 
ngwange tunda muli ikeye! “ Co uje munzinzime watundile muli ikeye a simbu ije 
vene.  

19Omo vaje vakuku yendi vamwene ngeci ngila yavo mwakutambwila vimbongo 
inahu, vakwatele Paulu na Silasi nakuvakokangeya nakuvatwala ku mbanja kuli 
vaka-kushwana.  

20Co omo vavatwalele ku mesho a vamyata va vaLoma vendekele ngwavo, “Ava 
vanalume vanapu vaYunda, co valinakunena vukalu mu nganda yetu. 

21Valinakulongesa futisi ije ilwisa lishiko lyetu, yetu tu vaLoma, co kutwasa 
kutava futisi yavo nambe kuyikava! “ 

22Co mbunga yoshe valizivasanene kulwisa Paulu na Silasi. Asinoni vaje vamyata 
vatavwile vikoveyo vya Paulu na Silasi nakushika ngeci vavapupe. 

23Omo vavapupile manene, co vavaakele mu kamenga, co vashikile muka-
kunyunga kamenga ngeci apate manene ku vikolo.  

24Omo uje muka-kunyunga kamenga watambwile lishiko eli, co wavaakele 
mukati-kati ka mulili wa kamenga nakwaka mendi avo mu tukunju.  

25Oloni mukati ka vutsiki Paulu na Silasi vakele nakulombela nakwimba myaso 
kuli Njambi, co vaje vinzinda vakele mu kamenga vavatolililile.  

26Aje vene kwakele mandunduma akama ngecivene, luvula lwa kamenga 
lwajajele. Co aje vene vikolo vyoshe vyashokolokele, co malyenge atundile kuli 
vinzinda voshe.  

27Omwo uje muka-kunyunga kamenga wendukile, co omo wamwene vikolo vya 
kamenga vinashokoloka, wayongwele ngwendi vinzinda voshe vanatewa, 
ngecivene, washomwene mukwale wendi ngeci alitsiye.  

28Oloni Paulu watambekele na lijwi lyakama ngwendi, “Kesi ulivulumune! Omwo 
tuvavoshe mutuli muno! “ 

29Co uje muka-kunyunga kamenga wasanene ngeci vamunenele ndeya, co 
washatukililemo, co watsikamene ku myanja ya Paulu na Silasi oku alinakujaja.  

30Asinoni wavatuwile anja wavehwile ngwendi, “Mwane, vikajo njinapande 
kulinga ngeci njovoke?” 

31Co vamukumbulwile ngwavo, “Kulaela kuli Mwene Yesu, co ukovoka, yove na 
naanga yove yoshe.” 

32Asinoni vambulwile lijwi lya Mwene kuli ikeye na kuli voshe vaje vakele mu 
njuvo yendi. 

33Co a simbu ije vene ya vutsiki uje muka-kunyunga kamenga waile navo, co 
wakushile a vimbandu vyavo, co aje vene ikeye na naanga yendi voshe 
vavambwitikile.  

34Asinoni watwalele Paulu na Silasi ku njuvo yendi, co wakavaanene vyakulya. Co 
ikeye na naanga yendi vavwaelele manene, omwo ololo vanapu vaka-kukulaela 
kuli Njambi.  

35Oloni Alikaki mutondo vamyata va vaLoma vatumine vantwama va mashwalale 
ngwavo, “Eceleni ovo vanalume vaye.” 

36Ngecivene, uje muka-kunyunga kamenga walekele Paulu ngwendi, “Vamyata 
vanatumu lijwi kuli yove na kuli Silasi ngwavo tumyecele. Mwasa kuya, co yeni 
mu kwoloka.” 

37Oloni Paulu wendekele kuli vaje vantwama va mashwalale ngwendi, 
“Kuvatuwanene na mulonga naumo wai, oloni vanatupupile ku mesho a vanu, co 
yetu tu vandambo va lifuti lya Loma! Co vanatwakele mu kamenga. Co ololo 
vashaka kutwecelela mu vushweke ndi? Embwe kucitava! Vamyata va vaLoma 
vanapande kwija kuno vakutwecele vakevo vavenya ngeci tuye.” 

38Vantwama va mashwalale vambulwile majwi awa kuli vamyata va vaLoma, co 
omo vazivile ngeci Paulu na Silasi vapwile vandambo va lifuti lya Loma, vazivile 
lyova. 

39Ngecivene, vaileko nakulitavela kuli vakevo, asinoni vavatuwisile mu kamenga, 
co vavalekele ngeci vatunde mu nganda.  

40Ngecivene, Paulu na Silasi vatundile mu kamenga vaile ku njuvo ya Lindiya. 
Kuje vakaliwanene na vaka-kukulaela, co vendekele kuli vakevo majwi 
kuvatakamesa, co vaile.  

Vilinga vya Miluwa 17 

Mu Tesalonika 

1Paulu na Silasi vatwaleleo vatuvakanene mu Afipolise na mu Apoloniya, co 
vezile ku Tesalonika, kuje kwakele sinangonge ya vaYunda.  

2Co ngwe ku cilika cendi, Paulu waile ku sinangonge. Co a Matangwa Akuhwima 
atatu wasimutwiiye na vanu kuvaleka 

3nakuvalumbunwina Visoneka, nakuvamwesa vukaleo vwa kutunda mu visoneka 
ngeci Wakuvwavesa napande kuyanda nakusanguka ku vatsi. Co Paulu 
wendekele ngwendi, “Ou Yesu njambulula kuli yeni ikeye vene Wakuvwavesa.” 

4Co vamo akati kavo vakulaelele, co valikumbasanene na Paulu na Silasi amo na 
vanakazi vaje vapwile vantwama na mbunga yakama ya vaNgiliki vaje va 
kulongwa.  

5Oloni vaYunda vakele na muuka, co vakungulwile vamo vyendangani va muuka 
mu vitapalo, co vamungile munga. Vanenele citanga cakama muje mu nganda 
yoshe, co valwisile njuvo ya Njasone mukweseka kuwana Paulu na Silasi ngeci 
vavatwale ku mbunga ya vanu. 

6Oloni omo kuvavawanene, vakokangeyeye Njasone na vamo vaka-kukulaela 
vavatwalele kuli vaka-kushwana, co vatambekele ngwavo, “Ava vanalume 
vananena vukalu kwoshe-ikwoshevanaija kuno lalo,  

7co Njasone navatambula mu njuvo yendi. Co voshe valinakupokola mashiko a 
Nguvulu nakwendeka ngwavo kuli mwene weka lalo lizina lyendi Yesu.” 

8Co a majwi awa vanenele citanga cakama ku mbunga na kuli vaka-kushwana.  

9Co vaka-kushwana vafwetesele Njasone na vakwavo vimbongo vije 
vyashakiwile ngeci vavecele, co vaile.  

Mu Mbeleya 

10Ku vutsiki vuje vene, vaka-kukulaela vatumine Paulu na Sialsi ku Mbeleya. Co 
omo vetele vakovelele mu sinangonge.  

11VaYunda vakuje vapwile vakushokoloka ku vimbunge kutuvakana va ku 
Tesalonika. Omo vatolililile ku lijwi na vimbunge vyakuzituka, co a litangwa na 
litangwa valilongesele Visoneka kumona nga vije vyendekele Paulu vyapwile vya 
vushunga.  

12Vavangi vakulaelele, co na vanakazi vavangi va vulemu va vaNgiliki na 
vanalume vavangi va vaNgiliki vakulaelele lalo.  

13Oloni omo vaYunda va ku Tesalonika vazivile ngeci Paulu nambulula lalo lijwi 
lya Njambi mu Mbeleya, vaile kuje nakushangumuka kushongangeya mbunga.  

14Asinoni aje vene vaka-kukulaela vatumine Paulu ku cikuma, oloni Silasi na 
Timateo vasalele mu Mbeleya.  

15Vaje vanalume vasindikiiye Paulu vamwetesele ku Atena asinoni velukile ku 
Mbeleya, co wavashikile ngwendi, Silasi na Timateo vanapande kuya kuli ikeye 
vwasi-vwasi.  

Mu Atena 

16Omo Paulu wakele nakuvandamena Silasi na Timateo mu Atena, wakele na 
citanga cakama manene omo wamwene muje mu nganda munashulu tumponya.  

17Ngecivene, mu sinangonge wasimutwiiye na vaYunda na vaje kesi vaYunda vaje 
va kulongwa, co a litangwa na litangwa wakele nakusimutwiya na vaje vakele ku 
mutambela wakulandesela.  

18Vamo valongisi va munga ivatumbwile ngwavo Epikulyu* na munga ya 
Sitoike* valikananganene nendi. Vamo vavo vehwile ngwavo, “Vika ashaka 
kwendeka ou cilema wa kulyalesa?” Veka vendekele ngwavo, “Cisholoka ngwe 
alinakwendeka vya vinjambi veka.” Vendekele evi omwo Paulu wakele 
nakwambulula vya Yesu na cisangukilo.  

19Ngecivene, vatwalele Paulu ku munga ya mu nganda ya Alepangase*, co 
vendekele ngwavo, “Tushaka kuzivuka eci cuma caciha ciwulinakulongesa.  

20Omwo vimo vyuma tulinakuziva viwendeka vinapu vyaviha kuli yetu, co 
tushaka kuzivuka muvyalumbunukila.” 

21(Omwo vaka-Atena voshe na vangenzi vakele muje vazememe kumbila simbu 
yavo yoshe mukwendeka nakuziva vyuma vyaviha. ) 

22Ngecivene, Paulu wakatukile wemanene mukati ka munga Alepangase 
wendekele ngwendi, “Eni vanu va mu Atena, njamono ngwange mu vilinga vyeni 
vyoshe munapu vaka-kulemesa.  

23Omwo njinende mu nganda yeni nakukenga ku mitambela kuje mukalemesela, 
njawanene a mutula umo aje vanasoneka ngwavo, ‘Kuli Njambi Uje Kutuzivuka.’ 
Cije mukalemesa, nameme kumucizivuka, cikeco njilinakwambulula kuli yeni 
ololo.  

24 Njambi uje watangele kaye na vyoshe vilimo, ikeye Mwene wa lilu na asi, co 
kesi kuyoya mu njuvo yakutunga na mavoko a vanu.  

25Nambe kesi kushaka tumupangele cuma cimo, omwo ikeye akaana mwonyo na 
muku na vyuma vyoshe kuli vanu voshe.  

26Co watangele miyati yoshe kutunda kuli munalume umo ngeci vakale asi oshe. 
Ikeye vavenya wavwaeselele cimweja visimbu na vinginga vya mitambela kuje 
vayoyela.  

27Walingile evi ngeci vamushakezeke, co omo vamupapateya vamuwane. Oloni 
nameme ngoco Njambi kakele kulyala netu embwe, 

28ngwe umo wendekele ngwendi, ‘Muli ikeye mukemwo mutwayoyela, 
mukemwo mutwendela mukemwo mutuli.’”Ngwe muyinendeka myaso yeni 
ngwayo, ‘Netu lalo tunapu tu vana vendi.’  

29 “Ngecivene, omo tunapu tu vana vendi, kutwapandele kuyongola ngwetu cifwa 
cendi ca vuNjambi cinapu ngwe cifwa ca ngolinde nambe siliva nambe limanya 
lyakushonga na vutongwe na mana a munu.  

30Njambi watetelele vanu omo vakele ku nzimba, oloni ololo alinakushika vanu 
voshe kwoshe-ikwoshe ngeci vatenguluke ku vilinga vyavo vyavivi. 

31Omwo nemika litangwa lije akasompa kaye koshe mu vushunga ali munalume 
uje yanaangula. Co a cuma eci naana vukaleo kuli munu woshe akusangula 
munalume uje ku vatsi! “ 

32Omo vazivile Paulu endeka akusanguka ku vatsi, vamo vamushendumwine, 
oloni veka vendekele ngwavo, “Tushaka ngeci wendeke vyuma evi lalo.” 

33Ngecivene, Paulu wasezele cije cikungulukilo.  

34Oloni vamo vanalume valikumbasanene nendi, co vakulaelele, akati kavo umo 
wapwile Ndiyonisiyase, wapwile umo wa munga ya Elepangase, na munakazi 
umo lizina lyendi Ndamalise, na vakwavo veka lalo.  

Vilinga vya Miluwa 18 

Mu Kolinte 

1Munima ya vyuma evi, Paulu watundile mu Atena waile ku Kolinte.  

2Co kuje waliwanene na kaYunda umo lizina lyendi Akwila, wasemukilile ku 
Pontase, watundile ku Itali na munakazi wendi Pilisila, omwo Nguvulu 
Kalaundyase washikile ngeci vaYunda voshe vatunde mu Loma. Co Paulu waile 
nakuvamona,  

3co watumbamene nakupanga amo navo, omwo wakele nakutunga vimbalaka, 
ngwe muvakele nakulinga vakevo.  

4Paulu wakele nakusimutwiya mu masinangonge a Litangwa Lyakuhwima lyoshe 
mukweseka kukoka vaYunda na vaNgiliki.  

5Omo Silasi na Timateo vetele kutunda ku Masendoniya, Paulu simbu yendi 
yoshe walyanene ku cipangi kwambulula muzimbu nakwana vukaleo kuli 
vaYunda ngeci Yesu ikeye Wakuvwavesa.  

6Omo vamulwisile nakumwendeka vyuma vyavivi, co watotomwene likungu ku 
vinanga vyendi wendekele kuli vakevo ngwendi, “Nga munazimbala, unapu 
mulonga weni vavenya! Yange kunjesi na mulonga wai. Kutunda ku litangwa lya 
lelo nakutwala kulutwe njiya kuli vaje kesi vaYunda.” 

7Ngecivene, wavasezele waile nakukakala mu njuvo ya umo kesi kaYunda lizina 
lyendi Tito Njasitase, uje walemesele Njambi, njuvo yendi yakele kuyehi na 
sinangonge.  

8Co Kilisipase uje wapwile ntwama wa sinangonge wakulaelele kuli Mwene, 
amolika na naanga yendi, co na vanu vavangi va mu Kolinte vazivile lijwi, 
vakulaelele, co vavambwitikile.  

9Co vutsiki vumo Paulu wamwene cimona, mu cimona cije Mwene wendekele 
kuli ikeye ngwendi, “Kesi uzive lyova, oloni twalao vene nakwendeka kesi ulikele 
embwe,  

10omwo njili amo nove. Co naumo wai asa kukuvulumuna, omwo vanu njili na 
vavangi mu nganda eyi.” 

11Ngecivene, Paulu wakele kuje mwaka umo na vingonde vitanu na imo, 
mukulongesa vanu lijwi lya Njambi.  

12Oloni omo Ngaliyo wapwile nguvulu wa vaLoma mu Akaya*, vaYunda 
valikungulwile amo vakwatele Paulu nakumutwala ku mbanja yakusompela.  

13Vendekele ngwavo, “Munalume ou alinakusindiya vanu kulemesa Njambi mu 
ngila yakulwisa lishiko! “ 

14Oloni omo Paulu washakele kwendeka, Ngaliyo wendekele kuli vaYunda 
ngwendi, “Nga eyi n̄anda yapwile ya mulonga wakuvulumuna nambe vya vuvi 
vumo vwanalingi, nga njamitolilila yeni vaYunda.  

15Oloni omo inapu n̄anda yakulikanangana a majwi na mazina na lishiko lyeni 
vavenya, munapande kuyishungamesa yeni vavenya. Yange kunjapandele kupwa 
lyaako wa vyuma evi! “ 

16Co wavashekele mu mbanja.  

17Co voshe vakokangeyeye Sosetene, uje wapwile ntwama wa sinangonge, 
vamupupilile ku mesho a mbanja. Oloni Ngaliyo kombileko mbunge ku cuma cije.  

Kwiluka ku Antyoke 

18 Paulu wakele mu Kolinte amo na vaka-kukulaela matangwa amangi, asinoni 
wavasezele nakuya mu vwato ku Silya amo na Pilisila na Akwila. Simbu kanda 
aciseze Senkilise Paulu watewile ku mutwe wendi omwo cisingo cije walisingile.  

19Co wetele mu Efeso, kuje Paulu wasezele Pilisila na Akwila. Wakovelele mu 
sinangonge nakusimutwiya na vaYunda.  

20Omwo vanu vamulombele ngeci atumbame navo simbu yakama, oloni 
kavatavele.  

21Oloni wavalekele omo wavasezele ngwendi, “Nga eci cinapu cizango ca Njambi, 
co njikeluka lalo kuli yeni.” Co wakovelele mu vwato watundile ku Efeso.  

22Omo wetele ku Sesaliya, waile ku Yelusalema kukameneka cikungulukilo, 
asinoni waile ku Antyoke.  

23Munima yakukala navo simbu, watundileko waile mu mutambela wa Ngalatiya 
na mu Filingiya nakutakamesa vaka-kukulaela voshe.  

Apolo mu Efeso na mu Kolinte 

24A simbu ije kaYunda umo lizina lyendi Apolo uje wasemukilile mu 
Alekizandiliya wezile ku Efeso. Wapwile munu wakwendeka mwamuvwa, co 
wakele na mana akulumbununa Visoneka.  

25Vamunangwile laja mu ngila ya Mwene, co wakele na ntwima yakwambulula 
nakulongesa mwamuvwa vyuma vya ali Yesu. Nameme ngoco, wazivukile lika 
vyakumbwitika kwa Yowano.  

26Washangumukile kwendeka nakusimpa mu sinangonge. Oloni omo Pilisila na 
Akwila vamuzivile, vamutwalele ku njuvo yavo nakumunangula mwamuvwa 
ngila ya Njambi. 

27Apolo wayongwele kuya ku Akaya, ngecivene, vaka-kukulaela va mu Efeso 
vamukwasele mukusonekela vaka-kukulaela va mu Akaya nakuvalomba ngeci 
vamutambule mwamuvwa. Omo wetele kuje, wapwile muka-kukwasa manene 
vaje vapwile vaka-kukulaela ngwe ku kutetela kwa Njambi.  

28Omwo a nzili yendi yakulikanangana wahyanene vaYunda mu visimutwiya vya 
citona-mesho mukumwesa vukaleo vwa mu Visoneka ngeci Yesu ikeye 
Wakuvwavesa.  

Vilinga vya Miluwa 19 

Paulu mu Efeso 

1Omo Apolo wakele mu Kolinte, Paulu wendele mu mutambela wa lifuti lije, co 
wetele mu Efeso. Kuje wawaneneko vandongisi vamo,  

2co wavehwile ngwendi, “Mwatambwile Munzinzime Wakujela omo 
mwakulaelele ndi?” Co vamukumbulwile ngwavo, “Yetu kanda tucizive ngwavo 
kwakala Munzinzime Wakujela.” 

3Co Paulu wavehwile ngwendi, “Kumbwitika kwa muyati ukajo vamimbwitikile?” 
Vamukumbulwile ngwavo, “Kumbwitika kwa Yowano.” 

4 Co Paulu wendekele ngwendi, “Kumbwitika kwa Yowano kwapwile kwa vaje 
vatengulukile ku vivi vyavo, co walekele vanu va Isalele ngeci vakulaele kuli umo 
uje akaija munima yendi, ikeye Yesu.” 

5Omo vazivile eci, vavambwitikile mu lizina lya Mwene Yesu.  

6Paulu wakambekele mavoko endi ali vakevo, co Munzinzime Wakujela wezile ali 
vakevo, vendekele mu vindaka vyeka, co lalo vambulwile muzimbu wa Njambi.  

7Voshe vapwile vanalume likumi na vavali.  

8Co Paulu waile mu sinangonge, co a vingonde vitatu wambulwile nakusimpa kuli 
vanu nakusimutwiya navo nakweseka manene kuvalambelela a Vumwene vwa 
Njambi.  

9Oloni vamo vavo vapwile vakukaluwa kuvasele kukulaela, co vendekele vyuma 
vyavivi a Ngila ya Mwene ku mesho a mbunga yoshe. Ngecivene, Paulu 
wavasezele nakuya amo na vaka-kukulaela, co a litangwa na litangwa 
wasimutwiiye navo mu njuvo yakulilongesela ya Tilanase.  

10Eci calingiwile a myaka ivali, ngecivene, vanu voshe vaje vakele mu lifuti lya 
Asiya, voshe vaYunda na vaje kesi vaYunda vazivile lijwi lya Mwene.  

Vana va Sikeva 

11Co Njambi walingile vizivukiso vyeka na vyeka muli Paulu.  

12Ngecivene, nameme tuvinanga twatundondo twa ku livoko lyendi na tuvuzalo 
tuje twapangesele Paulu vavyakele ali vaka-kuvinja, co vakangukile ku mishongo 
yavo, na minzinzime yakujwala yakele muli vakevo yavatundile.  

13Asinoni vaYunda vamo vakele nakwendangana nakutundisa minzizime 
yakujwala navo lalo vesekele kupangesa lizina lya Mwene Yesu mukulinga cuma 
eci. Co vendekele ku minzinzime yakujwala ngwavo, “Njikushika mu lizina lya 
Yesu uje yalinakwambulula Paulu.” 

14Vandolome vatanu na vavali, vana va kaYunda lizina lyendi Sikeva Muka-
kukombelela Wakama, vakele nakulinga cuma eci.  

15Oloni munzinzime wakujwala wendekele kuli vakevo ngwawo, “Yesu 
njimuzivuka, co Paulu lalo njimuzivuka, oloni yeni yeni veyajo?” 

16Co uje munalume wakele na munzinzime wakujwala wavajombokelele 
nakuvalwisa, co wavahyanene. Ngecivene, voshe vatewele nakutunda ku njuvo 
yendi mutotototo na vimbandu. 

17Co vaYunda voshe na vaje kesi vaYunda vaje vakele mu Efeso vazivile cuma eci, 
co vakele na lyova, co lizina lya Mwene Yesu valisingimikile manene.  

18Co vaka-kukulaela vavangi vezile, valitavelele ku mesho a vanu, co vambulwile 
vije vivalingile.  

19Co vavangi vaje vakele nakulinga manseno vanenele mavulu avo amo 
nakuwenyeka ku mesho a vanu voshe, co valavele ndando ya malivulu aje, co 
ndando yapwile vimbongo vya siliva yakupwa 50, 000. 

20Ngecivene, lijwi lya Mwene lyashandokele nakukola na nzili.  

Mpindangano mu Efeso 

21Munima ya vyuma evi, Paulu watengulwile viyongola vyendi ngeci aye 
kutuvakana mu Masendoniya na Akaya nakuya ku Yelusalema. Wendekele 
ngwendi, “Omo njinai laja kuje, njinapande kumona lalo na kuLoma.” 

22Ngecivene, watumine ku Masendoniya Timateo na Elasitase vaka-kumukwasa 
vendi vavali, omo ikeye wacikele simbu yakama mu lifuti lya Asiya.  

23Akeo a simbu eyi vene kwakele mpindangano yakama yakukomokesa mu Efeso 
a Ngila ya Mwene.  

24Omwo kwakele munu umo muka-kufula vyuma vya siliva lizina lyendi 
Ndemetelyase, wakele nakufula vifwa vya njuvo ya Atemise* njambi wa 
munakazi, co vipangi vyendi evi vyanenele nganyo yakama manene ku vaka-
vipangi.  

25Ngecivene, wasanene voshe amolika na vakwavo veka vaje vakele na vipangi 
ngwe vyavo, co wendekele kuli vakevo ngwendi, “Eni vanalume, mwazivuka 
ngweni vufuko vwetu vukatundu ku vipangi evi.  

26Co ololo munamono nakulizivila yeni vavenya evi vyalinakulinga ou mukwetu 
Paulu. Alinakwendeka ngwendi vinjambi vakupanga ku vanu kesi vinjambi 
embwe, co nahyana mukukokweya vanu vavangi, kesi munolika mu Efeso 
embwe oloni na mu lifuti lyoshe lya Asiya.  

27Co kuli vushonde vwakama manene, ngeci vipangi vyetu evi vikashauka. Kesi 
evi lika, oloni kuli lalo vushonde ngeci njuvo ya Atemise njambi wakama wa 
munakazi ikapwa yangoco, co lalo vukama vwendi vukahwa, vukama vwa njambi 
wa munakazi uje ivakalemesa kuli munu woshe muno mu Asiya na mu kaye 
koshe! “ 

28Omo ije mbunga vazivile majwi awa, vaviililile manene vashangumukile 
kutambeka ngwavo, “Wakama Atemise wa mu Efeso! “ 

29Ngecivene, muyoyo ou washandokelele mu nganda mwoshe. Co ije mbunga 
vakwatele Ngayase na Alisitakase, vaka-Masendoniya vavali vaje vendele amo na 
Paulu, co vashatukile amo navo kuya ku njuvo yakweela.  

30Paulu vavenya washakele kuya amo na mbunga, oloni vaka-kukulaela 
kuvamutavesele.  

31Vamo vaka-kushwana va mu lifuti lije, vaje vapwile vasamba vwendi, vatumine 
lalo lijwi kuli ikeye nakumulomba ngeci kesi alisholole mu njuvo yakweela.  

32A simbu ije vene cikungulukilo coshe valingile muyoyo. Vamo vanu vakele 
nakutambeka cuma cimo, vakwavo vakele nakutambeka cuma cikwavo, omwo 
vamo vavo kuvazivukile cuma muka vakungulukilile amo. 

33Vamo vanu vakutile ngeci Alekizanda ikeye wakele na mulonga, omwo vaYunda 
vamwimikile kulutwe. Co Alekizanda wajundwile livoko lyendi ngeci vanu voloke 
kuluu, co wesekele kwendeka ngeci alyamene.  

34Oloni omo vanangukile ngeci ikeye wapwile kaYunda, a maola avali voshe 
vatambekele amo cuma cimolika ngwavo, “Wakama Atemise wa mu Efeso! “ 

35Co akukotoka muka-kusoneka wa mu nganda ije wolwesele mbunga. Co 
wendekele ngwendi, “Vavushoko vwange vaka-Efeso! Munu woshe nazivuka 
ngeci nganda ya Efeso inapu kanyungi wa njuvo ya njambi wakama Atemise na 
limanya lyakujela lije lyawile mwilu. 

36Naumo wai asa kuvyana cuma eci. Ngecivene, munapande kwoloka kuluu kesi 
mulinge cuma cimo ca muuka embwe.  

37Nga munanene ava vanalume kuno nameme vene kuvapukwile njuvo 
yakulemesela njambi yetu nambe kwendeka vyuma vyavivi ali njambi yetu wa 
munakazi.  

38Nga Ndemetelyase na vaka-vipangi vendi vali na n̄anda na munu umo, tuli na 
vaka-kushwana na matangwa vemika akusompa vin̄anda, vaka-kusompa milonga 
kuje vene. 

39Oloni nga kuli cuma cikwavo cimushaka manene, munapande kucimanesela mu 
cikungulukilo ca lishiko ca vandambo va mu lifuti.  

40Omwo munima yevi vinalingiwa litangwa lya lelo, kuli vushonde vwakama 
vwakutuvangela ngeci tunalingi mpindangano. Kukwesi kusambesa a muyoyo 
woshe ou, co kutwasa kwana vukaleo vwavuvwa a cuma eci.” 

41Co omo wamanesele wendekele majwi awa, washandwele ije mbunga.  

Vilinga vya Miluwa 20 

Ku Masendoniya na Akaya 

1Omo uje muyoyo wolokele kuluu, Paulu wasanene vaka-kukulaela, co 
wendekele kuli vakevo majwi akuvasimpisa nakuvaselesa. Asinoni wakatukile 
waile ku Masendoniya.  

2Co wetile mu mitambela ije nakutakamesa vanu na majwi amangi. Co waile ku 
Akaya,  

3kuje wakatumbamene vingonde vitatu. Wakele nakulivwaesela ngeci aye ku 
Silya omo wawanene ngeci vaYunda vamukele munga yakumulwisa, ngecivene, 
wayongwele kwiluka nakutuvakana mu Masendoniya.  

4Co Sopata muna Pihase, uje watundile ku Mbeleya waile amo nendi, na 
Alisitakase na Sekundase vatundile ku Tesalonika, Ngayase watundile ku 
Ndembe, Taikikase na Tolofimase, vatundile ku lifuti lya Asiya, na Timateo.  

5Valivangele kuya kulutwe, co vakatuvandamenene mu Tolowase.  

6Omo Ciwano ca Makende Akujeneka Musima cineti twajavukile kutunda ku 
Filipu, co munima ya matangwa atanu twaliwanene navo mu Tolowase kuje 
twakele simano yoshe.  

Vungenzi vwa Paulu vwakumanesela ku Tolowase 

7A litangwa lya Sapalalo cingwezi twalikungulwile amo nakulya. Paulu 
wendekele kuli vanu, co watwaleleo manene kwendeka noo mukati ka vutsiki, 
omwo wayongwele kuya alikaki.  

8Co mu mulili wa akamwa ya njuvo muje valingilile cikungulukilo mwakele 
vindeya vyavingi.  

9Co mukwenje umo lizina lyendi Yutikase watumbamene mu njanena, omo Paulu 
wakele nakwendeka, Yutikase wakele nakunenguka, co akukotoka waile mu tulo, 
co wawililile asi kutunda kuje ku mulili wa akamwa wa njuvo yamucitatu ya 
vinjuvo vyakulilundakana. Omo vamukakwile te natsi.  

10Oloni Paulu washulukile asi washuluvalele ali ikeye nakumuvumbatela. Co 
wendekele ngwendi, “Kesi mulishoshomwene, omwo acili nakuyoya! “ 

11Asinoni walondele ku mulili wa akamwa wakapazwile likende walile. Munima 
yakusimutwiya navo simbu yakama noo a mungulungengu, co waile.  

12Co vatwalele uje mukwenje kwimbo alinakuyoya, co eci cavazembelekele 
manene.  

Kutunda ku Tolowase kuya ku Miletase 

13Oloni twalivangele kuya ku vwato nakujavuka kuya ku Asose, kuje twaile 
nakushaka Paulu ngeci akovele mu vwato. Watushikile kulinga evi, omwo waile 
kuje na ngila ya nunda. 

14Omo waliwanene netu mu Asose, twamulondesele mu vwato twaile nendi ku 
Mitilene. 

15Twatundile kuje mu vwato, co alikaki twetele ku Chiyose. Omo kwetile 
litangwa limo twetele ku Samose, co litangwa lyakwatako twetele ku Miletu.  

16Paulu wayongwele kutuvakana ku Efeso ngeci kesi ombile simbu mu lifuti lya 
Asiya. Wakele mu vwasi vwakweta mu Yelusalema nga citava a litangwa lya 
Pentekosita.  

Majwi a Paulu akushika vakulunu va mu Efeso 

17Omo Paulu wakele mu Miletu watumine lijwi ku Efeso lyakusana vakulunu va 
cikungulukilo ngeci valiwane nendi.  

18Omo vezile, wendekele kuli vakevo ngwendi, “Mwazivuka muje munjakele neni 
simbu yoshe, tunde a litangwa lyakulivanga njetele mu lifuti lya Asiya.  

19Nakulilumbilisa kwoshe amo na misozi njapangele vipangi vyange ngwe 
ngamba ya Mwene mu visimbu vyakukaluwa vije vyezile kuli yange omwo a 
matumbe a vaYunda akunjilwisa.  

20Mwazivuka ngweni kunjalikelele kulinga cuma cimo cije capwile cakumikwasa 
omo njambulwile nakulongesa mu mbunga na mu vinjuvo vyeni.  

21Kuli vaYunda na kuli vaje kesi vaYunda voshe njavanangwile ngeci vatenguluke 
ku vivi vyavo nakwija kuli Njambi nakukulaela kuli Mwene yetu Yesu.  

22Co ololo, mukwononoka kuli Munzinzime Wakujela njilinakuya ku Yelusalema, 
kunjizivuka vika vikalingiwa kuli yange kuje.  

23Njazivuka lika ngwange mu nganda mwoshe Munzinzime Wakujela 
nanjinangula ngwendi kamenga na vukalu vinanjivandamena.  

24 Oloni njinayongola ngwange mwonyo wange kuwesi na seo kuli yange, 
njishaka lika kumanesa vipangi vyange nakumanesa vipangi vije vyanjanene 
Mwene Yesu ngeci njivilinge, vikevyo kwambulula Vin̄anda Vyavivwa vya 
kutetela kwa Njambi.  

25 “Co njinendangana akati keni muvavoshe, kwambulula Vumwene vwa Njambi. 
Co ololo njinazivuka ngwange naumo wai weni akanjimona lalo.  

26Ngecivene, njimileka vukaleo ku litangwa lya lelo vene ngwange, nga umo weni 
azimbala, yange kunjesi na mulonga wai. 

27Omwo kunjalikelele kwambulula kuli yeni vutumbe vwoshe vwa Njambi.  

28Ngecivene, linyungeni, co lalo nyungeni vutanga vwoshe vuje vwanamyana 
Munzinzime Wakujela ngeci muvunyunge. Pweni tunyungi va cikungulukilo ca 
Njambi, cije calilingililile ikeye vavenya a n̄ombelo ya kutsa kwa Munendi.  

29Njazivuka ngwange omo njiya, tungunga va vukalu vakaija akati keni, co 
kuvakatetela vutanga.  

30Co simbu ikaija omo vamo vanalume va mu mbunga yeni vakendeka makuli 
mukuungumuna vaka-kukulaela ngeci vavakave.  

31Ngecivene, nyanyameni, co anukeni ngweni mutanya na vutsiki a myaka itatu 
njalongesele umo na umo weni na misozi yaingi.  

32 “Co ololo njilinakumikundika kuli Njambi ngeci aminyunge na muzimbu wa 
kutetela kwendi, uje wasa kumitungisa nakumyana vivezikiso vije vyali navyo 
Njambi vya vanu vendi voshe.  

33Kunjashakele siliva ya munu nambe ngolinde nambe vuzalo.  

34Yeni vavenya mwazivuka ngeci njinakala nakupanga na mavoko ange awa 
mukuwana vije yange na vavusamba vange twashakele.  

35Njamimwesa mu vyuma vyoshe ngeci akupanga na nzili manene mu ngila eyi 
tunapande kukwasa vaka-kuzeya, kwanuka majwi aje Mwene Yesu vavenya 
wendekele ngwendi, ‘Muli kujolela kwakama manene mukwana kutuvakana 
mukutambula.’” 

36Co omo Paulu wamanesele kwendeka, watsikamene a mavuli amo navo 
walombelele. 

37Voshe valilile omo vamuvumbatelele nakumutsemba nakumusalesa.  

38Vakele na vusiwa vwakama manene omwo wendekele ngwendi 
kuvakamumono lalo. Co vamusindikiiye nakumwetesa ku vwato.  

Vilinga vya Miluwa 21 

Paulu aya ku Yelusalema 

1Co twavasalesele nakuvaseza. Twajavukile nakushungama musambwa, co 
twetele ku Kose, co alikaki twetele ku Londese, co kutunda kuje twaile ku Patala.  

2Co kuje twawanene vwato vwakuya ku Fonisiya, co twakovelelemo nakujavuka 
mukuya vungenzi vwetu.  

3Omo twetele kuje twasele kumona Sipulase, co twajavukile nakuya ku mbwela 
ku Silya. Co twetele ku cikuma ca ku Tile, kuje vatundisile vivala mu vwato. 

4Co kuje twawanene vaka-kukulaela vamo, co twakele navo simano. Co na nzili 
ya Munzinzime Wakujela valekele Paulu ngeci kesi aye ku Yelusalema.  

5Oloni omo simbu yetu yakukala navo yahwile, twakatukile twaile vungenzi 
vwetu. Co vakevo voshe, amo na vanakazi vavo na vanike, vatusindikiiye 
kututuwisa mu nganda nakuya ku kenge ya mema a kalunga kuje tuvavoshe 
twakatsikamene nakulombela.  

6Asinoni twalisalesele navo, twakovelele mu vwato vwetu a simbu ije, co vakevo 
velukile kwimbo.  

7Omo twaile vungenzi vwetu, kutunda ku Tile nakweta ku Putolemaise, kuje 
twendwisile vaka-kukulaela nakukala navo litangwa limo.  

8 Alikaki twakatukile nakweta ku Sesaliya. Kuje twakakele ku njuvo ya Filipu 
muka-kwambulula, umo wa vanalume vatanu na vavali vaje vavaangwile mu 
Yelusalema kupwa vakwasi.  

9Co wakele na vana vendi vawana va vanakazi vazike vaje vakele nakwambulula 
muzimbu wa Njambi.  

10 Twakele kuje matangwa amo omo Angambase muka-kwimanena watundile ku 
Yundeya.  

11Co ikeye wezile kuli yetu, wanonele mwiva wa Paulu, waukutile ku mendi endi 
na ku mavoko endi wendekele ngwendi, “Eci cikeco canendeka Munzinzime 
Wakujela ngwendi, ou vavenya mwiva vakamukuta vaYunda mu Yelusalema mu 
cifwa eci, co vakamwana ku mavoko a vaje kesi vaYunda.” 

12Omo twazivile ngeci, yetu na vanu vaje vakele kuje twalambelelele Paulu ngeci 
kesi aye ku Yelusalema.  

13Oloni wakumbulwile ngwendi, “Vikajo mulinakulinga? Kulila nakupokola 
mbunge yange? Njinalivwaesela cimweja kesi lika kunjikuta mu Yelusalema 
embwe, oloni nameme kutsila vene muje omwo a lizina lya Mwene Yesu.” 

14Co kutwasele kumusindiiya, twalikelele nakwendeka ngwetu, “Cizango ca 
Mwene cilingiwe.” 

15Omo twakele kasimbu kuje, co twalongekeyeye vivala vyetu nakuya ku 
Yelusalema.  

16Co vamo vandongisi vatundile ku Sesaliya navo lalo vaile amo netu, co 
vatutwalele ku njuvo ya uje munalume itwakatukilile, Manasone watundile ku 
Sipulase, uje wapwile muka-kukulaela tunde ku matangwa a kunima.  

Paulu akameneka Yakomba 

17Omo twetele mu Yelusalema, vaka-kukulaela vatutambwile nakujolela.  

18Alikaki Paulu waile netu nakumona Yakomba, co na vakulunu voshe vakeleko.  

19Omo Paulu wavendwisile nakuvaleka vukaleo vwa vyuma vyoshe vije 
vyalingile Njambi akati ka vaje kesi vaYunda a vipangi vyendi.  

20Co omo vazivile evi, voshe vashangazalele Njambi. Co vendekele ngwavo, 
“Ndolome yetu Paulu, wasa kumona vaYunda vavangi-vangi vanapu vaka-
kukulaela ololo, co vakevo lalo vanalikutiiya ku Lishiko.  

21Vanavaleka ngwavo unakala nakulongesa vaYunda vaje vali mu mafuti a vaje 
kesi vaYunda kuvyana Lishiko lya Mosesa, kuvaleka ngeci kesi vatuule vana vavo 
nambe kukava vilika vya vaYunda.  

22Vakaziva ngwavo unete laja muno. Vika tunapande kulinga?  

23Eci cikeco tushaka ngwetu ucilinge. Kuli vanalume vawana kuno vaje 
vanalisingi.  

24 Ya amo navo ukalikumbasane navo mu cilika cakulijelesa, co fweta ndando 
yavo, ngecivene, vakateule ku mitwe yavo. Mu ngila eyi vene munu woshe 
akazivuka ngeci vyoshe vije vanakala nakwendeka ali yove kesi vya vushunga, 
oloni yove kuma ulinakuyoya mukwononoka Lishiko lya Mosesa.  

25 Oloni ali vaje kesi vaYunda vanapu vaka-kukulaela, tunavatumina laja 
mukanda wakuvaleka ngwetu tunayongola ngwetu kuvapandele kulya vyakulya 

vije vanakombelela ku tumponya, nambe maninga, nambe kasitu wakutikinya, co 
vanapande kulitenga ku vupangala.” 

26Asinoni alikaki Paulu waile na vaje vanalume, co walijelesele navo amo. Asinoni 
wakovelele mu Njuvo ya Shukulu Kalunga nakwana canukiso cakuhwa kwa 
matangwa akulijelesa, omo vakakombelela n̄ombelo ali umo na umo wavo.  

Paulu vamukwata mu Njuvo ya Shukulu Kalunga 

27Oloni omo matangwa aje atanu na avali etele kuyehi nakuhwa, co vamo 
vaYunda vatundile ku lifuti lya Asiya vamwene Paulu mu Njuvo ya Shukulu 
Kalunga. Co vashangumwine mbunga nakukwata Paulu.  

28Co vatambekele ngwavo, “Eni vanalume va Isalele! Tukwaseniko! Ou ikeye 
munalume uje akai kwoshe-ikwoshe nakulongesa vanu voshe kulwisa vanu va 
Isalele na Lishiko lya Mosesa naino Njuvo ya Shukulu Kalunga. Co lalo ololo 
nanena vamo vaje kesi vaYunda muno mu Njuvo ya Shukulu Kalunga 
nakujwalesa ou mwela wakujela! “ 

29 (Vendekele majwi awa omwo vamwene Tolofimase uje watundile ku Efeso 
amo na Paulu mu nganda, co vayongwele ngeci Paulu wamutwalele mu Njuvo ya 
Shukulu Kalunga. ) 

30Asinoni citanga cakama cashandokele muje mu nganda mwoshe, co vanu voshe 
vashatukile amo nakukwata Paulu, vamukokelele anja ya Njuvo ya Shukulu 
Kalunga. Co vwasi-vwasi vashokele vikolo vya ku Njuvo ya Shukulu Kalunga.  

31Ije mbunga vashakele kutsiya Paulu, omo vatumine vukaleo kuli muka-kushika 
mashwalale va vaLoma ngwavo mu Yelusalema mwoshe muli mpindangano.  

32Vwasi-vwasi uje muka-kushika mashwalale wambatele vamyata vamo na 
mashwalale, co vashatukilile ku mbunga. Omo vanu vamumwene ali na 
mashwalale, co valikelele kupupa Paulu.  

33Asinoni uje muka-kushika mashwalale waile kuli Paulu wamukwatele, co 
washikile ngeci vamukute na malyenge avali. Asinoni wehwile ngwendi, “Iyajo ou 
munalume? Co vikajo vyanalingi?” 

34Vamo muje mu mbunga vatambekele cuma cimo, vakwavo vatambekele cuma 
ceka. Co kwakele citanga cakama ngeci uje muka-kushika mashwalale kasele 
kuwana mwamuvwa cuma mukajo cinalingiwa, ngecivene, washikile vanu vendi 
kutwala Paulu ku vinjuvo vyakunyungila.  

35Co vaile nendi noo vetele ku vindondelo, co mashwalale vamwambatele omwo 
mbunga ije vakele na muuka manene.  

36Mbunga yoshe vezile munima yendi oku vatambeka ngwavo, “Mutsiyeni! “ 

Paulu alyamena 

37Omo mashwalale vashakele kutwala Paulu ku vinjuvo vyakunyungila, co 
wendekele kuli uje muka-kushika mashwalale ngwendi, “Njasa kwendeka cuma 
cimo kuli yove ndi?” Co uje muka-kushika mashwalale wamwihwile ngwendi, 
“Uzivuka kwendeka ciNgiliki ndi? 

38Kuma kesi yove kaIngito uje a simbu ya kunima watengulukilile vumwene 
nakutwamenena vanalume va nzita vakupwa 4, 000 mu mambo ndi?” 

39Paulu wakumbulwile ngwendi, “Yange nji kaYunda, njasemukilile ku Talisi mu 
Silisha, co nji mundambo wa nganda ya vulemu. Mwane njitave ngeci njendeke 
kuli vanu.” 

40Co uje muka-kushika mashwalale wamwanene simbu, co Paulu wemanene a 
vindondelo wolwele livoko lyendi ngeci vanu voloke kuluu. Omo vanu volokele, 
co Paulu wendekele kuli vakevo mu ciHevelu ngwendi,  

Vilinga vya Miluwa 22 

1 “Vandolome vange na vatate, njitolilileni omo njilinakulyamena ku mesho eni! “ 

2Co omo vamuzivile alinakwendeka kuli vakevo mu ciHevelu, co volokele 
manene kuluu, co Paulu wendekele ngwendi,  

3 ”Yange nji kaYunda, njasemukilile ku Talisi mu Silisha, oloni vanjilelelele muno 
mu Yelusalema, co njalilongesele kuli Ngamalyele. Njatambwile mwamuvwa 
vilongesa mu Mashiko a vakukulwila vetu, co njalikundikile kuli Njambi ngwe 
mumunafu yeni voshe mulikuno litangwa lya lelo.  

4Njapakesele noo njatsiile vanu vaje vakavele eyi Ngila ya Mwene. Njakutile 
vanalume na vanakazi nakuvatwala mu kamenga.  

5 Muka-kukombelela Wakama na vaka-Munga voshe vasa kutava ngeci vukaleo 
ovu njilinakwendeka vunapu vwa vushunga. Njatambwile mikanda kuli vakevo 
yakusonekela kuli vavushoko vwange vaYunda mu Ndamasiku, ngecivene, njaile 
kuje mukukwata ava vanu njivanene ku Yelusalema mu malyenge ngeci 
vavanyanyamese.  

Paulu avaleka kutenguluka kwendi 
(Vilinga vya Miluwa 9:1-19; 26:12-18) 

6 “Omo njakele nakuya nakweta kuyehi na Ndamasiku, akati ka litangwa, co 
vwasi-vwasi ceke cakuvyazima cakutunda mwilu catwile nakunjizengeleka.  

7Co njawililile asi, co njazivile lijwi lyendekele kuli yange ngwalyo, ‘Saulu, Saulu! 
Vika ulinakunjiyandesela? ‘ 

8Co njehwile ngwange, ‘Yove iyajo, Mwene? ‘ Co wanjikumbulwile ngwendi, 
‘Yange Yesu wa ku Nazaleta, uje iwulinakuyandesa.’  

9Vaje vanalume vendele amo nange vamwene ceke, oloni kuvazivile lijwi lya uje 
wendekele kuli yange.  

10Co njehwile ngwange, ‘Mwene vikajo ushaka ngeci njivilinge? ‘ Co Mwene 
wendekele kuli yange ngwendi, ‘Katuka uye mu Ndamasiku, co kuje vakakuleka 
vyuma vyoshe vije vyanakwimikila Njambi ngeci uvilinge.’  

11Co njapwile nji kapuputwa omwo ya cije ceke cakuvyazima, co vaje njendele 
navo vanjikwatele ku livoko nakunjitwala ku Ndamasiku.  

12 “Mu nganda muje mwakele munalume umo lizina lyendi Ananiyasi, wa 
kulongwa muka-kwononoka Lishiko lyetu, co vamusingimikile manene kuli 
vaYunda voshe vaje vakele mu Ndamasiku.  

13Wezile kuli yange, co wemanene kuyehi nange wendekele ngwendi, ‘Ndolome 
yange Saulu mona lalo! ‘ A simbu ije vene njamwene lalo nakukenga kuli ikeye.  

14Co wendekele ngwendi, ‘Njambi ya vakukulwila vetu nakwangula ngeci uzivuke 
cizango cendi nakumona Ngamba yendi wa vushunga nakumutolilila omo endeka 
na lijwi lyendi.  

15Omwo ukapwa u mukaleo wendi mukuleka vanu voshe vije viwunamono na 
vije viwunazivi.  

16Co ololo, vikajo uvandamena? Katuka ngeci vakumbwitike, co vivi vyove 
vavikushe akulombela kuli ikeye.’  

Paulu vamusana ngeci ambulule kuli vaje kesi vaYunda 

17 “Omo njelukile ku Yelusalema, co a simbu ije njakele nakulombela mu Njuvo ya 
Shukulu Kalunga, njamwene cimona,  

18mu cimona cije njamwene Mwene endeka kuli yange ngwendi, ‘Zambula 
utunde mu Yelusalema vwasi-vwasi, omwo vanu vali muno kuvasa kutambula 
vukaleo vwove vwa ali yange.’  

19Co njakumbulwile ngwange, ‘Mwene, vakevo vanazivuka mwamuvwa ngwavo 
njaile ku masinangonge nakukwata nakupupa vaje vakulaelele kuli yove. 

20 Co omo mukaleo wove Setefano muvamutsiile, nange vene kunjakele, nakutava 
kutsa kwendi, co njanyungile vikoveyo vya vaje vamutsiile.’  

21Co Mwene wendekele kuli yange ngwendi, ‘Ya, omwo njikakutuma kulyala kuli 
vaje kesi vaYunda.’” 

22Vanu vatolililile kuli Paulu noo wendekele evi, oloni vashangumukile 
kutambeka manene ngwavo, “Kutwamushakele ou munalume! Mutsiyeni! 
Kapandele kuyoya! “ 

23Vakele nakutambeka manene nakunikumuna ku vinanga vyavo, nakushawila 
livu mwilu.  

24Co uje muka-kushika mashwalale washikile vanu vendi ngeci vatwale Paulu ku 
vinjuvo vyakunyungila, co wavalekele ngeci vamupupe nakuwana omwo vikajo 
vaYunda vakele nakutambeka mukumulwisa.  

25Oloni omo vamukutile ngeci vamupupe, Paulu wendekele kuli mukulunu uje 
wemanene kuje ngwendi, “Kuma linapu lishiko kupupa mundambo wa mu lifuti 
lya Loma uje kuvasompelo ngeci vawane mulonga wanalingi ndi?” 

26Omo uje mukulunu wazivile evi, waile kuli uje muka-kushika mashwalale 
wamwihwile ngwendi, “Ushaka kulinga vika? Ou munalume napu mundambo wa 
mu lifuti lya Loma! “ 

27Ngecivene, uje muka-kushika waile kuli Paulu nakumwihula ngwendi, “Njileke, 
kuma yove u mundambo wa mu lifuti lya Loma ndi?” Co Paulu wamukumbulwile 
ngwendi, “Eyo.” 

28Co uje muka-kushika mashwalale wendekele ngwendi, “Yange ovu vundambo 
vwa mu lifuti lya Loma njavulandele na vimbongo vyavingi manene.” Oloni Paulu 
wamukumbulwile ngwendi, “Oloni yange vunapu vwakusemukila.” 

29Ngecivene, aje vene vaje vanalume vashakele kwihula Paulu vamujenjukile 
nakuya, co uje muka-kushika mashwalale wazivile lyova omo wanangukile ngeci 
kuma Paulu wapwile mundambo wa mu lifuti lya Loma, oloni wamwakele mu 
malyenge.  

Paulu ku mesho a Munga 

30Oloni uje muka-kushika mashwalale washakele kuwana mwamuvwa cuma 
muka vaYunda vakele nakuvangela Paulu, ngecivene, alikaki washikile ngeci 
vazitule malyenge Paulu, co washikile vakulunu va vaka-kukombelela na vaka- 
Munga voshe vakunguluke. Asinoni watwalele Paulu nakumwimika ku mesho 
avo.  

Vilinga vya Miluwa 23 

1Paulu wakengele shwii ali ije Munga, co wendekele ngwendi, “Vavushoko 
vwange vaIsalele! Viyongola vyange vinapu vya vushunga a ngila ije injinayoyo 
nayo ku mesho a Njambi nakweta ku litangwa lya lelo.” 

2Co Ananiyasi Muka-kukombelela Wakama washikile vaje vemanene kuyehi na 
Paulu ngeci vamupupe ku kanwa.  

3 Asinoni Paulu wendekele kuli ikeye ngwendi, “Mwa vushunga vene Njambi 
akakupupa, yove civumbe cakukwita mufwitilo wakutoka! Utumbama kuno 
mukunjisompa ngwe ku Lishiko, oloni yove unapokola Lishiko akushika ngeci 
vanjipupe! “ 

4Vaje vanalume vakele kuyehi na Paulu vendekele kuli ikeye ngwavo, 
“Ulinakushaula Muka-kukombelela Wakama wa Njambi! “ 

5 Co Paulu wakumbulwile ngwendi, “Vavushoko vwange vaIsalele, kunjazivukile 
ngwange ou ikeye Muka-kukombelela Wakama. Omwo visoneka vinendeka 
ngwavyo, ‘Kesi wendeke cuma cacivi ali uje alinakushwana vanu vove.’” 

6 Oloni omo Paulu wamwene ngacije vamo vamuje mu munga vapwile vaSanduki, 
co vakwavo vapwile vaFaliseo, watambekele ku Munga ngwendi, “Vavushoko 
vwange vaIsalele! Yange nji kaFaliseo, muna vaFaliseo. Valinakunjisompa kuno 
omwo a cinyangavili njilinaco ngeci vatsi vakasanguka! “ 

7Co omo wendekele evi, aje vene vaFaliseo na vaSanduki vashangumukile vimata, 
co vaka-Munga valipangele.  

8 (Omwo vaSanduki vendeka ngwavo vanu kuvakasanguka ku vatsi, co lalo 
kukwesi tungelo nambe minzinzime, oloni vaFaliseo vakulaela mu vyuma vyoshe 
evi vitatu. ) 

9Asinoni vanu vendekele manene, co vamo valongisi va majwi a Lishiko vaje 
vakele ku munga ya vaFaliseo vemanene nakwendeka na nzili ngwavo, 
“Kutwawanene cuma cimo cacivi canalingi ou munalume! Amo mwavushunga 
munzinzime nambe kangelo nendeka kuli ikeye! “ 

10Co omo vimata vanu valikananganene manene, uje muka-kushika mashwalale 
wazivile lyova ngwendi amo Paulu vamutavozola. Ngecivene, washikile 
mashwalale vendi kukovela akati ka mbunga ije ngeci vakatundiseo Paulu 
nakumutwala ku vinjuvo vyakunyungila.  

11Ku vutsiki vuje vene Mwene wemanene kuyehi na Paulu wendekele ngwendi, 
“Kesi uzive lyova! Unaana vukaleo vwove ali yange muno mu Yelusalema, co 
unapande kulinga cifwa cimo lalo na mu Loma.” 

Vutumbe vwakutsiya Paulu 

12Alikaki mutondo vamo vaYunda valikungulwile nakutumba vutumbe. 
Valisingile cisingo ngeci kuvali vyakulya nambe kunwa kuvanga noo vanatsii 
Paulu.  

13Kwakele vanu vakutuvakana makumi awana vaje vatumbile vutumbe ovu amo.  

14Co vaile kuli vakulunu va vaka-kukombelela na kuli vakulunu vendekele 
ngwavo, “Tunalisingi tuvavoshe ngwetu kutwasa kulya vyakulya nambe kunwa 
kuvanga noo tunatsii Paulu.  

15Ngecivene, ololo ngwetu yeni na vaka-Munga tumeni lijwi kuli muka-kushika 
mashwalale va vaLoma ngeci atume Paulu kuli yeni, mulikwise ngwe mushaka 
kuwana vukaleo vwavuvwa ali ikeye. Oloni yetu tulivwaesela cimweja kumutsiya 
simbu kanda acete kuno.” 

16Oloni mwehwa wa Paulu wa munalume wazivile vutumbe ovu, ngecivene, 
waile ku vinjuvo vyakunyungila, co walekele Paulu.  

17Asinoni Paulu wasanene umo wa vaje vamyata wendekele kuli ikeye ngwendi, 
“Twaleni ou mukwenje kuli muka-kushika mashwalale, alinavimo ashaka 
kumuleka.” 

18Ngecivene, uje mukulunu wamutwalele nakumwetesa kuli uje muka-kushika 
mashwalale wendekele ngwendi, “Cinzinda Paulu nanjisanene nakunjilomba 
ngeci njinene ou mukwenje kuli yove, omwo alinavimo vyashaka kukuleka.” 

19Muka-kushika mashwalale wamukwatele ku livoko nakumutwala ikeye 
vavenya, co wamwihwile mu vushweke ngwendi, “Vyuma mukajo ushaka 
kunjileka?” 

20Co wendekele ngwendi, “Vaka-kushwana vaYunda vanalizivasana kukulomba 
imene ngeci utwale Paulu kuli vaka-Munga, kulikwisa ngeci vaka-Munga vashaka 
kuwana vukaleo vwavuvwa ali ikeye.  

21Oloni kesi uvatolilile, omwo kuvali vanalume vakutuvakana makumi awana 
vaje vakavanda nakumuvandamena. Vanalisingi ngeci kesi valye vyakulya nambe 
kunwa kuvanga noo vanamutsii. Vanalivwaesela cimweja kulinga cuma eci, co 
vanavandamena lika yove ngeci uvatave.” 

22Co uje muka-kushika mashwalale wendekele ngwendi, “Kesi ulekeko munu 
umo ngwove unanjilekako cuma eci.” Co washikile uje mukwenje ngeci aye.  

Paulu vamutuma kuli Nguvulu Felikisi* 

23Asinoni uje muka-kushika mashwalale wasanene vamyata vendi vavali, co 
wendekele ngwendi, “Ambateni mashwalale vakupwa 200 valivwaesele vaye ku 
Sesaliya, amo na makumi atanu na avali a vaka-kwendela a tuvalu na mashwalale 
vakupwa 200 vaka-kulwa na makunga, livwaeseleni kukatuka a ola yamucitanu 
na viwana vutsiki vuno vene.  

24Vwaesa tuvalu vamo ngeci alondeo Paulu, co mweteseni mwamuvwa kuli 
Nguvulu Felikisi.” 

25Co uje muka-kushika mashwalale wasonekele mukanda muje mwakele majwi 
awa,  

26 “Kalaundyase Lisiyase, kuli Shukulu, Nguvulu Felikisi. Viindu.  

27VaYunda vakwatele ou munalume nakushaka kumutsiya. Omo njazivile 
ngeci kuma napu mundambo wa mu Loma, ngecivene, njaile na mashwalale 
vange mukumwamena.  

28Co njashakele kuzivuka vika vakele nakumuvangela, ngecivene, 
njamutwalele kuli vaka-Munga yavo. 

29Njawanene ngeci nacimo canalingi cai ngeci atse nambe kumwaka mu 
kamenga. Vakele nakumuvangela vyuma vije vyakundama ku vihula vya 
mashiko avo vavenya. 

30Co omo vanjilekele ngeci vanamutumbila vutumbe, vwasi-vwasi 
njayongwele kumutuma kuli yove. Njalekele vaje valinakumuvangela ngeci 
vamuwanene mulonga ku mesho ove.” 



1996 

©The Bible Society of Zambia, 2006. 

 

31Ngecivene, mashwalale vakavele mashiko vavaanene. Co ku vutsiki vuje vene 
vambatele Paulu nakumutwala ku Antipatilise.  

32Co alikaki vaje mashwalale velukile ku vinjuvo vyakunyungila nakuseza vaje 
vaka-kwendela a tuvalu ngeci vaye nendi amo.  

33Omo vezile ku Sesaliya, co vaanene uje mukanda kuli nguvulu, co vetesele 
Paulu kuli ikeye.  

34Nguvulu walavele uje mukanda nakwihula Paulu ku lifuti kuje kwatundile. Omo 
wawanene ngeci Paulu watundile ku Silisha,  

35wendekele ngwendi, “Njikaziva vyove omo vaka-kukuvangela vanaija.” Co 
washikile ngeci Paulu vanapande kumunyungila mu lipela lya nguvulu.  

Vilinga vya Miluwa 24 

VaYunda vavangela Paulu 

1Omo kwetile matangwa atanu Ananiyasi Muka-kukombelela Wakama waile ku 
Sesaliya na vakulunu vamo na lyaako umo lizina lyendi Tetulase. Vasholokele ku 
mesho a Nguvulu Felikisi nakumuleka mulonga wa Paulu.  

2Co vasanene Paulu ngeci akovele mukati, co Tetulase washangumukile kwana 
mulonga ngwendi, “Shukulu Felikisi! Kutwamenena kwove kwa mana 
cinatunenela kwoloka simbu yakama, co vyuma vyavingi vinatenguluka ngeci 
lifuti lyetu likale mwamuvwa.  

3Cuma eci twacitambula kwoshe-ikwoshe a simbu yoshe-iyoshe, co 
tunakushangala manene.  

4Kunjasa kumbila simbu yove, oloni njikulomba mu ngozi yove ngeci utolilile ku 
majwi etu awa amandondo.  

5Omwo twawana ou munalume kupwa muka-muuka, washangumukile kulinga 
mpindangano akati ka vaYunda mu kaye koshe, co ikeye lalo ntwama ya munga 
ya vaNazalite.  

6Ikeye lalo wesekele kujwalesa Njuvo ya Shukulu Kalunga, oloni twamukwatele. 
Twashakele kumusompa ngwe ku Mashiko etu vavenya,  

7oloni Lisiyase muka-kushika mashwalale wezile, co na nzili yakama 
watutambwileye.  

8Lisiyase waanene lishiko ngeci vaka-kumwana mulonga vanapande kwija ku 
mesho ove. Nga wihula ou munalume, yove vavenya wasa kuwana kuli ikeye 
vyuma vyoshe evi tunamuwanena mulonga.” 

9VaYunda voshe valizivasanene a mulonga ou nakwendeka ngwavo vyuma 
vyoshe evi vyapwile vya vushunga.  

Paulu alyamena ku mesho a Felikisi 

10Co nguvulu washovweyeye Paulu ngeci endeke, co Paulu wendekele ngwendi, 
“Njazivuka ngwange yove unapu u lyaako wa lifuti eli myaka yaingi, co 
njinavwaelela mukulyamena ku mesho ove.  

11Ngwe wasa kuwana yove vavenya kukwetile matangwa akutuvakana likumi na 
avali omo njaile ku Yelusalema mukulemesa.  

12VaYunda kuvanjiwanene njilinakulinga vimata na munu umo mu Njuvo ya 
Shukulu Kalunga, nambe vakevo kuvanjiwanene njilinakushongangeya vanu, 
nambe mu masinangonge nambe kwoshe-ikwoshe mu nganda.  

13Nambe vase kukwana vukaleo vwa mulonga ou valinakunjana ololo. 

14Oloni njitava cuma eci kuli yove ngwange, njikalemesa Njambi ya vakukulwila 
vetu akukava Ngila ya Mwene ije vakevo vendeka ngwavo inapu ya makuli. Oloni 
njakulaela mu vyuma vyoshe vije vanasoneka mu Lishiko lya Mosesa na mu 
mavulu a vaka-kwimanena. 

15Njili na cinyangavili muli Njambi ngeci vakevo valinavyo vyuma evi, vikevyo 
evi, vanu voshe vavavwa na ava vavavi vakasanguka ku vatsi.  

16Ngecivene, njilinakulinga na nzili yange yoshe ngeci njikale na citaku-taku 
cakutungukwa ku mesho a Njambi na ku mesho a vanu.  

17 ”Omo njatundile ku Yelusalema myaka yaingi, njelukileko kutwala vimbongo 
kuli vanu vange nakukakombelela vin̄ombelo.  

18Omo yapwile simbu ije njakele nakulinga eci vanjiwanene mu Njuvo ya Shukulu 
Kalunga omo njinamanesa kulijelesa. Kunjakele na mbunga ya vanu yai, nambe 
kulinga muyoyo.  

19Oloni vamo vaYunda vatundile ku lifuti lya Asiya vakele kuje, vakevo 
vanapande kwija ku mesho ove nakunjana mulonga nga valinavimo nange.  

20Nambe ava vanalume vali kuno vendeke mulonga uka vanjiwanene nawo omo 
njemanene ku mesho a Munga,  

21 kuvanga cuma cimo cije njendekele omo njemanene ku mesho avo ngwange, 
‘Mulinakunjisompa ku litangwa lya lelo omwo njinakulaela ngwange vatsi 
vakasanguka.’” 

22Asinoni Felikisi uje walilongesele mwamuvwa vin̄anda vya Ngila ya Mwene 
wemikile kuje kusompa. Wavalekele ngwendi, “Omo Lisiyase muka-kushika 
mashwalale aija asinoni njikavatula mulonga wove.” 

23Asinoni washikile uje mukulunu wanyungile Paulu ngeci anyunge mwamuvwa 
Paulu, oloni napande kumwanako kupatuka kumo nakutava vasamba vendi ngeci 
vamukwase.  

Paulu ku mesho a Felikisi na Ndulusila 

24Omo kwetile matangwa amo Felikisi wezile na munakazi wendi Ndulusila, uje 
wapwile kaYunda. Co wasanene Paulu nakumutolilila omo wakele nakwendeka 
akukulaela kuli Yesu Kilistu.  

25Oloni omo Paulu wakele nakusimutwiya a vuvwa na akulinyunga na akwija 
kwa Litangwa Lyakusompa, Felikisi wazivile lyova wendekele ngwendi, “Ololo 
wasa kuya. Njikusana lalo omo njiwana simbu.” 

26A simbu ije vene wayongwele ngwendi amo Paulu amwanako vimbongo vimo, 
omwo a viyongola evi, ngecivene, wasanene-sanene Paulu a simbu na simbu 
nakusimutwiya nendi.  

27Oloni omo kwetile myaka ivali, Posiyase Fesitase washwanene mu mwela wa 
Felikisi kupwa nguvulu. Felikisi washakele kuvwaelelesa vaYunda, co wasezele 
Paulu mu kamenga.  

Vilinga vya Miluwa 25 

Paulu atwala n̄anda yendi kuli Nguvulu Wakama 

1Omo kwetile matangwa atatu Fesitase* wetele mu lifuti lije, watundile ku 
Sesaliya waile ku Yelusalema,  

2co kuje vakulunu va vaka-kukombelela na vantwama va vaYunda vatwalele 
vin̄anda vyavo vyakwana mulonga Paulu. Co valombele Fesitase 

3ngeci avakwaseko atume Paulu ku Yelusalema, omwo vatumbile vutumbe 
vwakumutsiila a ngila.  

4Fesitase wakumbulwile ngwendi, “Paulu valinakumunyungila mu Sesaliya, co 
yange vene ololo njilinakwilukako lalo.  

5Ngecivene, vantwama veni vanapande kuya amo nange vakaane mulonga ou 
munalume nga nalingi cuma cimo cacivi.” 

6Omo Fesitase wakele matangwa eka lalo akupwa atanu na atatu nambe likumi 
amo navo asinoni waile ku Sesaliya. Co litangwa likwavo watumbamene mu 
mbanja yakusompela, co washikile ngeci vanene Paulu.  

7Omo Paulu wetele, vaYunda vaje vatundile ku Yelusalema vemanene 
nakumuzengeleka vashangumukile kumwana mulonga a vyuma vyavingi, vije 
kuvasele kuwana vukaleo.  

8Oloni Paulu walyamenene ikeye vavenya ngwendi, “Kunjalingile cuma cimo 
cacivi cakulwisa Lishiko lya vaYunda nambe kulwisa Njuvo ya Shukulu Kalunga 
nambe kulwisa Nguvulu wa vaLoma.” 

9Oloni Fesitase washakele kuvwaelelesa vaYunda, ngecivene, wehwile Paulu 
ngwendi, “Ushaka kuya ku Yelusalema nakukusompelako a vin̄anda evi ku mesho 
ange ndi?” 

10Paulu wendekele ngwendi, “Njinemana mu mbanja ya vavenya Nguvulu 
yakusompela, muje vanapande kunjisompa. Nacimo cacivi cinjinalingi kuli 
vaYunda cai, ngwe muuzivukila yove vavenya.  

11Nga njinapokola lishiko nakulinga cuma cimo cije njinapande kutsila, 
kunjilombo ngwange munjovole ku kutsa embwe. Oloni nga kumwesi vushunga 
mu vyuma evi vashaka kunjiwanena mulonga, naumo wai asa kunjana ku 
mavoko avo. Njitwala n̄anda yange kuli Nguvulu.” 

12Asinoni Fesitase, omo nalizivasana na vaka-kumunangula wakumbulwile 
ngwendi, “Unatwala n̄anda yove kuli Nguvulu, ngecivene, kuli Nguvulu kukekwo 
uya.” 

Paulu ku mesho a Angilipa* na Mbenisi 

13Omo kwetile matangwa amo, Mwene Angilipa na Mbenisi vezile ku Sesaliya 
nakwindwisa Fesitase.  

14Co omo vakele kuje matangwa amo, Fesitase walekele mwene n̄anda ya Paulu 
ngwendi, “Kuli munalume umo yasezele Felikisi mu kamenga,  

15co omo njaile ku Yelusalema, vakulunu va vaka-kukombelela na vakulunu 
vanjilekele mulonga wendi, co vanjilombele ngwavo njimuhise.  

16Oloni njavalekele ngwange kucitava yetu vaLoma kuhisa munu uje 
ivanavangela mulonga simbu kanda alimone mesho na mesho na vaje 
vanamuvangela, nakumwana simbu yakulyamena ku mulonga wendi.  

17Omo vezile kuno, co kunjeshwalele, oloni alikaki njatumbamene mu mbanja 
yakusompela nakushika ngeci vanene uje munalume. 

18Omo vaka-kumulwisa vemanene, oloni kuvamuwanenene mulonga a cuma 
cimo cacivi ngwe muje munjayongwele.  

19Oloni vakele lika na vimata nendi a futisi yavo na a munalume umo lizina lyendi 
Yesu, uje watsile, oloni Paulu amwambulula ngwendi alinakuyoya.  

20Yange njakele na citanga vatijo njasa kuwana vukaleo a vyuma evi, co njehwile 
Paulu nga ashaka kuya ku Yelusalema ngeci vakasompele mulonga wendi kuje.  

21Oloni Paulu walombele ngeci vamunyunge nakuvandamena Nguvulu kukenga a 
n̄anda yendi. Ngecivene, njashikile ngwange vamunyunge noo njikamutuma kuli 
Nguvulu.” 

22Co Angilipa wendekele kuli Fesitase ngwendi “Nange lalo njishaka kumutolilila 
ou munalume.” Fesitase wakumbulwile ngwendi, “Ukamutolilila imene.” 

23Ngecivene, alikaki Angilipa na Mbenisi vezile voshe mu vulemu vwavo 
vwakama, co vakovelele mu njuvo yakama mwakuliwanena vanu vavangi na 

vamyata va mashwalale na vanalume va vulemu vamuje mu nganda. Asinoni 
akushika kwa Fesitase, co vanenele Paulu. 

24Co Fesitase wendekele ngwendi, “Mwene Angilipa neni voshe muli netu muno. 
Munamono ou munalume uje vaYunda voshe vaje vali kuno na vaje vali mu 
Yelusalema, vali na vin̄anda ali ikeye vije vananena kuli yange. Valinakutambeka 
ngwavo kapandele lalo ayoye.  

25Oloni kunjawanene cuma cimo canalingi cije canapande kutsila. Omo vavenya 
walombele kutwala n̄anda yendi kuli Nguvulu, co njayongwele kumutuma.  

26Oloni kunjesi na cuma cimo ali ikeye cakusonekela Nguvulu. Ngecivene, 
njinamunena kuno ku mesho eni, vunene vene ku mesho ove Mwene Angilipa, 
ngeci omo unakenge a n̄anda yendi, amo njikawana vimo vyakusoneka. 

27Omwo kucisholola mwamuvwa kuli yange kutuma cinzinda kujeneka kumwesa 
mwamuvwa mulonga wanalingi.” 

Vilinga vya Miluwa 26 

Paulu alyamena ku mesho a Angilipa 

1Angilipa wendekele kuli Paulu ngwendi, “Ololo uli na simbu yakulyamena yove 
vavenya.” Co Paulu wolwele livoko lyendi nakulyamena ngwendi,  

2 “Mwene Angilipa! Njamono ngwange njavezika akulyamena yange vavenya ku 
litangwa lya lelo ku mesho ove a vyuma vyoshe valinakunjivangela vaYunda,  

3omwo unazivuka mwamuvwa futisi na vyendeka vya vaYunda. Ngecivene, 
njilinakukulomba ngwange unjitolilile nakusimpa.  

4 “VaYunda voshe vazivuka vati njinayoyo tunde ku vukwenje vwange. Vazivuka 
kuyoya kwange kwoshe, akulivanga mu lifuti lyange vavenya na mu Yelusalema.  

5 Simbu yoshe vanazivuka, nga vali na cizango cakutava vukaleo ovu, tunde 
akulivanga njayoyele ngwe umo wa vaka-munga yetu yakulemesa, munga ya 
vaFaliseo.  

6Co ololo njinemana kuno ngeci vanjisompe omwo a cinyangavili njilinaco mu 
cikulaeso ca Njambi cije calingile kuli vakukulwila vetu,  

7cuma cije vene miyati likumi na ivali ya vanu vetu vakengelelele ngeci 
vacitambule omo valemesa Njambi mutanya na vutsiki. Omwo a cinyangavili eci 
vene, Yove Shukulu, akeo vaYunda valinakunjivangela!  

8Omwo vikajo yeni mulikuno munawana kukaluwa akukulaela ngeci Njambi 
akasangula vatsi?  

9 “Nange vene njayongwele ngwange njasa kulinga vyuma vyavingi vyakulwisa 
lizina lya Yesu wa ku Nazaleta.  

10Evi vikevyo njalingile mu Yelusalema. Njatambwile moko yakutunda kuli 
vakulunu va vaka-kukombelela nakwaka mu kamenga vanu va Njambi vavangi, 
co omo vavasompelele kutsa, nange lalo njatavele kutsa kwavo.  

11 Co visimbu vyavingi njavanyanyamesele mu masinangonge nakweseka 
kuvasindiya ngeci vavyane kukulaela kwavo. Co njaluvalele manene navo ngeci 
njaile ku vinganda vyeka nakuvayandesa.  

Paulu avaleka kutenguluka kwendi 
(Vilinga vya Miluwa 9:1-19; 22:6-16) 

12 “ Mukemwo a vutumbe ovu vene njakatukile nakuya ku Ndamasiku na moko 
na lishiko lyakutunda kuli vakulunu va vaka-kukombelela.  

13A ngila omo simbu yapwile akati ka mutwe, Yove Mwene, njamwene ceke 
cakuvyazima manene kutuvakana litangwa catundile mwilu canjizengelekele na 
vanu vaje njendele navo.  

14Co tuvavoshe twawililile asi, co njazive lijwi lyendekele kuli yange mu ciHevelu 
ngwalyo, ‘Saulu, Saulu! Vika ulinakunjiyandesela? Ulinakulivulumuna yove 
vavenya omwo ulinakulyamena, ngwe ngombe wakulimisa alyatangela ku citi ca 
shukulu yendi.’  

15Co njehwile ngwange, ‘Yove iyajo, Mwene? ‘ Co Mwene wakumbulwile ngwendi, 
‘Yange Yesu, uje iwulinakuyandesa.  

16Oloni katuka. Njinasholoka kuli yove mukukwimika ngeci upwe u ngamba 
yange. Unapande kuleka vakweni vije viwunamono ali yange ku litangwa lya lelo 
na vije vinjikakumwesa kulutwe. 

17Njikakwamena kuli vanu va Isalele na kuli vaje kesi vaYunda kuje 
kunjikakutuma. 

18Ukatonesa mesho avo nakuvatundisa ku lisusulungu nakuvatwala ku ceke 
nakuvatundisa ku nzili ya Satana nakuvatwala kuli Njambi, ngeci akukulaela 
kwavo kuli yange vakavasambese ku vivi vyavo nakutambula mwela wavo akati 
ka vanu vaje vanaangula Njambi.’  

Paulu avaleka vipangi vyendi 

19 “Ngecivene, Mwene Angilipa, njononokele cimona cije njamwene catundile 
mwilu.  

20Oloni akulivanga njambulwile mu Ndamasiku, co mu Yelusalema, asinoni na 
mu lifuti lyoshe lya Isalele na akati ka vaje kesi vaYunda, njambulwile ngeci 
vanapande kutenguluka ku vivi vyavo nakwiluka kuli Njambi nakulinga vyuma 
vije vimwesa ngeci vanatenguluka.  

21Omwo a cuma eci akeo vanjikwatelele vaYunda mu Njuvo ya Shukulu Kalunga, 
co vashakele kunjitsiya. 

22Oloni na ku litangwa lya lelo Njambi nanjikwasa, ngecivene, njinemana kuno 
mukwana vukaleo vwange kuli yeni voshe, vakulunu na vanike. Vije vinjendeka 
vinapu vimo vije vendekele vaka-kwimanena na Mosesa ngeci vikalingiwa,  

23 ngwavo Wakuvwavesa napande kuyanda nakupwa umo wakulivanga 
kusanguka ku vatsi nakwambulula ceke cakwovoka kuli vaYunda na kuli vaje 
kesi vaYunda.” 

24Co omo Paulu wakele nakulyamena mu ngila eyi, Fesitase watambekele kuli 
ikeye ngwendi, “Ove Paulu unazaluka! Kulilongesa kwove kwakama 
kulinakukuzalwisa! “ 

25Oloni Paulu wakumbulwile ngwendi, “Kunjazalukile, Yove Mwene Fesitase! 
Njilinakwendeka majwi amavwa a vushunga.  

26Omwo Mwene uzivukz vyuma vyoshe evi, co njendeka kuli yove nakusimpa. 
Njazivuka mwa vushunga ngwange unatambula vyuma evi cimo na cimo, omwo 
vyuma evi kuvyalingiwilile mu vushweke embwe.  

27Mwene Angilipa, unakulaela vaka-kwimanena ndi? Njazivuka ngwange 
unakulaela! “ 

28Co Angilipa wendekele kuli Paulu ngwendi, “Mu simbu eyi yaindondo lika 
uyongola ngwove wasa kunjipwisa Muka-Yesu ndi?” 

29Co Paulu wakumbulwile ngwendi, “Nambe mu simbu yaindondo nambe mu 
simbu yakama, lilombelo lyange kuli Njambi linapu ngeci yove neni voshe 
mulinakunjitolilila litangwa lya lelo mupwe ngwe yange, oloni kesi na malyenge 
awa embwe! “ 

30Asinoni mwene, amo na nguvulu na Mbenisi na voshe vaje vakele navo 
vakatukile,  

31co omo vakatukile valyendekesele ngwavo, “Ou munalume kalingile cuma cimo 
cije canapande kutsila nambe kumwaka mu kamenga.” 

32Co Angilipa wendekele kuli Fesitase ngwendi, “Nga ou munalume katwalele 
n̄anda yendi kuli Nguvulu nga tunamwecela.” 

Vilinga vya Miluwa 27 

Paulu aya ku Loma 

1Co omo vaciyongwele ngwavo tunapande kuya mu vwato ku Itali, vaanene Paulu 
na vamo vinzinda ku mavoko a Njulyasi mukulunu wa mbunga ya mashwalale va 
vaLoma ije vatumbwile ngwavo “Mashwalale va Nguvulu.” 

2Co twakovelele mu vwato kutunda ku Andalamitiyame, vuje vavwaeselele 
cimweja kuya ku vikuma vya mu lifuti lya Asiya, co vasunwine vwato twaile. Co 
Alisitakase, kaMasendoniya watundile ku Tesalonika, wakele amo netu.  

3Alikaki twetele ku Sindone. Co Njulyasi wakele na ngozi na Paulu, co 
wamutavele ngeci akamone vasamba vendi, ngeci vakamukwase vije 
vyajenekele.  

4Co twatundile kuje, co omwo lihunzi lyahuwile manene nakutuvindika, co 
twasunwine vwato nakwita kumukulo wa lin̄anda lya Sepulasi kuje lihunzi 
kulyakele nakuhuwa manene.  

5Co twajavukile musambwa ya lishali kuseza Silisha na mu Pamefiliya, co twetele 
ku Maila mu Lisiya.  

6Co kuje uje mukulunu wawanene vwato vwatundile kuli Alekizandiliya 
vwakelenakuya ku Itali, co watukoveleselemo.  

7Twendele matangwa amangi kamandondo-kamandondo nakukaluwa kwakama 
manene, co akukotoka twetele kuyehi na nganda ya Sinindase. Co lihunzi 
lyatuvindikile kuya kulutwe, twasunwine vwato nakushwangesa lin̄anda lya 
Kelete kuje lihunzi kulyakele nakuhuwa manene nakushungama Cikuma ca 
Salemone.  

8Twashwenyele kuyehi na cikuma, co nakukaluwa kwakama manene twetele ku 
mutambela uje vatumbwile ngwavo Vikuma Vyakwonwa Vushonde, kesi kulyala 
na nganda ya Laseya.  

9Twakele kuje simbu yakama manene, noo kwakele vushonde mu vungenzi 
vwetu, omwo a simbu ino Litangwa lya Kulyamba lineti laja. Ngwe 
mwavanangwile Paulu ngwendi,  

10”Eni vanalume, njamono ngwange vungenzi vwetu kutunda ano nakuya 
kulutwe vuli na vushonde, vivala vya mu vwato vikaviya na vwato vukaviya, co 
lalo myonyo ikanyonga.” 

11Oloni uje mukulunu wa mashwalale watavele vije vyendekele uje ntwama 
muka-kwendesa vwato na vavenya vwato, kesi vije vyendekele Paulu embwe.  

12Co cije cikuma kucapwile cacivwa kukalamo simbu ya cisika, ngecivene, 
vanalume vavangi vakele na cizango cakusununa vwato nakweseka kweta ku 
Fonikisi, nga citava, ngeci tukakaleko a simbu ya cisika. Fonikisi capwile cikuma 
ca mu Kelete cije cakenga mu mbwela ya mu kangombe ka yambi na mu kunto ya 
mu ngangela.  

Lihunzi lyakama a mema a kalunga 

13Co lihunzi lyalindondo lyatundile mu mbwela lyashangumukile kuhuwa, co vaje 
vanalume vayongwele ngwavo vasa kutwalao na vutumbe vwavo, ngecivene, 
vakokele n̄ove ya vwato nakujavuka kwita kuyehi na cikuma ca Kelete.  

14Oloni vwasi-vwasi lihunzi lyakama lije vatumbwile ngwavo, “Lihunzi lya mu 
Mbwela ya Ngangela” lyahuwile kutunda ku nunda ya lin̄anda.  

15Co lihunzi lyapupile ku vwato, co omo capwile cacikalu manene kukengesa 
ntongo ya vwato kuvwizililo vwa lihunzi, ngecivene, twonwele, co twecelele 
vwato ngeci lihunzi livupekumune.  

16Co lihunzi lyahuwile kamandondo omo twetele ku mbwela ya lin̄anda 
lyalindondo lije vatumbwile ngwavo Kaunda. Co kuje, na vukalu vumo twasele 
kukuta kavwato kakandondo ka ku vwato vwakama ngeci kakale mwamuvwa.  

17Vakokelele kavwato kakandondo a nunda, asinoni vakutile vwato vwakama na 
mikole nakuvushetula manene. Vakele na lyova ngwavo amo vwato vukakateya a 
mutumbo wa lishen̄avu lya amasima a mema a kalunga kuyehi na cikuma ca 
Limbiya, ngecivene, vavungile vije vinanga vyendesele vwato na lihunzi 
nakwecelela vwato ngeci vupekumuke lika na lihunzi.  

18Lihunzi lyakama manene lyakele nakuhuwa, ngecivene, alikaki vashangumukile 
kumbangela mu ndonga vivala vimo vije vyakele mu vwato,  

19co a litangwa lyamucitatu vombilile mu ndonga vyuma vimo vije 
vyakulikwasesa ku vwato.  

20Co matangwa amangi kutwasele kumona litangwa nambe vingongonosi, co 
lihunzi lyakele nakuhuwa manene. Co akukotoka kutwakele na cinyangavili 
cakwovoka.  

21Omo vaje vanalume vakele simbu yakama kujeneka kulya, Paulu wemanene ku 
mesho avo wendekele ngwendi, “Eni vanalume, nga mwanjitolililile ngwe 
kutwatundile ku Kelete, nga kukwakele kuviya nakuzimbala kwa vyuma vyoshe 
evi.  

22Oloni ololo njimilomba ngwange, koleseni! Omwo naumo wai weni 
akazimbalesa mwonyo wendi, oloni kuvanga vwato lika vukevwo vukazimbala.  

23Omwo ku vutsiki vunahu, kangelo ka Njambi uje kunjakundama uje lalo 
njikalemesa nezile kuli yange,  

24nakwendeka ngwendi, ‘Kesi uzive lyova, Paulu! Unapande kwimana ku mesho a 
Nguvulu. Co Njambi nakunyungila voshe ava ulinakujavuka navo mu vwato.’  

25Ngecivene, koleseni eni vanalume! Omwo njinakulaela kuli Njambi ngwange 
cikasholoka vene ngwe muje njamilekele.  

26Oloni mankimba akatutwala ku lin̄anda limo.” 

27Omwo vwapwile vutsiki vwamulikumi na awana, co lihunzi lyakama lyakele 
nakutupekumuna mu Lishali lya Menditelenyani. Akati ka vutsiki vaka-kujavula 
vayongwele ngwavo amo tulinakweta kuyehi na nunda.  

28Ngecivene, vesekele kulova kwa mema, co vawanene ngeci kulova kwapwile 
mapeka 120, omo kwetile kasimbu kakandondo lalo vesekele kulova kwa mema, 
co vawanene ngeci kulova kwapwile mapeka makumi atanu na awana.  

29Co vakele na lyova ngwavo vwato vukapekumukila ku mamanya, ngecivene, 
vasoselele vin̄ovo viwana mu mema ku ntongo ya kunima ya vwato, co 
valombelele ngwavo kukye vwasi.  

30Asunoni vaka-kujavula vesekele kutewa kutunda mu vwato, vaakele kavwato 
kakandondo mu mema kulinga ngwe vaje vaya nakukaka vin̄ovo vimo ku ntongo 
ya kulutwe lwa vwato.  

31Oloni Paulu wendekele kuli uje mukulunu wa mashwalale ngwendi, “Nga ava 
vaka-kujavula kuvakala mu vwato, kumwasa kwovoka.” 

32Ngecivene, mashwalale vavatwile mikole ije yakwatele kavwato kakandondo, 
co vwapekumukile.  

33Omo litangwa kanda likye, Paulu wavalombele voshe valye vyakulya ngwendi, 
“Munakala nakuvandamena matangwa likumi na awana, co simbu yoshe eyi 
kumwalile vyakulya. 

34Ngecivene, njimilomba ngwange mulye vyakulya, muvishaka ngeci vimyane 
nzili. Nambe vin̄ambu vya ku mitwe yeni kuvikazimbala.” 

35Munima yakwendeka evi, Paulu wanonele likende, wakandelelele kuli Njambi 
ku mesho avo voshe, walipazwile, co washangumukile kulya.  

36Asinoni voshe valitakamesele, co umo na umo wavo walile vyakulya lalo.  

37Yetu voshe twakele mu vwato twapwile tuva 276.  

38Omo munu woshe nali nakukuta, vombilile tiliku mu mema a kalunga ngeci 
vwato vwehuke.  

Kutavozoka kwa vwato 

39Co omo kwakile, vaka-kujavula vamwene oloni kuvazivukile kuje kuvakele, 
oloni vamwene cinkonde cimo cakele na lishen̄avu, co vayongwele ngwavo nga 
citava, vanapande vakatutike vwato kuje ku lishen̄avu.  

40Ngecivene, vavatwile vin̄ovo nakuviseza vivombele mu mema, co a simbu ije 
vene vazitwile mikole ije yakele ku vilapo vije vyendesele vwato. Asinoni 
vajundwile vinanga vije vyendesele vwato na lihunzi vije vyakele kulutwe lwa 
vwato ngeci lihunzi lipekumwine vwato kulutwe, co twashungamene ku cikuma.  

41Oloni vwato vwapupile a mutumbo wa lishen̄avu lya a masima a mema, co 
vwakakateyeye, co ntongo ya kulutwe yakakateyeye mbe kuyasele kushwenya, a 
simbu ije vene ntongo ya kunima yashangumukile kutavozoka vimbazuvwila-
mbazuvwila na nzili ya mankimba.  

42Mashwalale vakele na vutumbe vwakutsiya vinzinda voshe, ngeci kesi kukale 
umo ajwele nakweta ku nunda, co akatewe.  

43Oloni uje mukulunu wa mashwalale washakele kwamena Paulu, ngecivene, 
wavavindikile kulinga cuma eci. Oloni washikile vaje voshe vasele kujwela 
valivange kujombokela mu mema ngeci vaye ku nunda,  

44co vaje voshe vasaleleo vavakave, valikwatelele ku mavaya nambe ku vyuma 
vije vyapokozokele ku vwato. Omu mukemwo yetu voshe twetele ku nunda 
kujeneka vushonde.  

Vilinga vya Miluwa 28 

Mu Melita 

1Co omo twetele ku nunda kujeneka vushonde, twawanene ngeci lin̄anda lije 
valitumbwile ngwavo Melita.  

2Vandambo vakele kuje vakele na ngozi netu. Nyonzi yashangumukile kunyoka, 
co kwakele lisika, ngecivene, vatuvwekelele tuhya nakututambula mwamuvwa 
tuvavoshe.  

3Paulu wakungulwile mukuta wa vitale, co omo wavyakele a liko linyoka akuziva 
ntwima watuukile a mukuta wa vitale wamushumine nakujenjela ku livoko 
lyendi.  

4Omo vaje vandambo vamwene uje linyoka alinakujenjela ku livoko lya Paulu, co 
valyendekesele umo na mukwavo ngwavo, “Ou munalume wapwa muka-kutsiya, 
nameme novoka ku mema a kalunga, oloni vushunga kuvumutava ngeci ayoye.” 

5Oloni Paulu wamyangwilile uje linyoka mu tuhya kujeneka kuvulumuka.  

6Vamukengelele vamone azimba vwasi-vwasi nambe kuwila asi na kutsa. Oloni 
omo vavandamenene simbu yakama kujeneka kumona cuma cimo cacikalu 
cilingiwa kuli ikeye, co vatengulwile viyongola vyavo, co vendekele ngwavo, 
“Napu njambi! “ 

7Kuyehi na mutambela uje kwakele mahya a Pambilyase, mwene walije lin̄anda. 
Watutambwile mwamuvwa, co twapwile tu vangenzi vendi matangwa atatu.  

8Ishe ya Pambilyase wakele a vulili nakuvinja mushongo wa lisika-sika 
nakutuuka maninga. Co Paulu wakovelele ku mulili wendi, walombelele, co 
wakambekele mavoko endi ali ikeye nakumukangwisa.  

9Co omo eci calingiwile, voshe vaka-kuvinja vamuje mu lin̄anda vezile, co 
vakangukile.  

10Vatwanene vwana vwavungi, co omo twasunwine vwato, vaakele mu vwato 
vyoshe vije twashakele a vungenzi vwetu.  

Kutunda ku Melita kuya ku Loma 

11Omo kwetile vingonde vitatu twakovelele mu vwato vwatundile ku 
Alekizandiliya, vuje vatumbwile ngwavo, “Vinjambi va Vana Vampasa,” vuje 
vwakele cisika coshe muje mu lin̄anda.  

12Twetele mu nganda ya Silakuse, twakele kuje matangwa atatu.  

13Co twatundile kuje nakweta mu nganda ya Lengiyame. Co alikaki lalo lihunzi 
lyashangumukile kuhuwa kutunda mu mbwela, co mu matangwa avali twetele 
mu nganda ya Puteoli.  

14Twawanene vaka-kukulaela vamo kuje vaje vatulombele kukala navo simano 
imo. Ngecivene, twetele ku Loma.  

15Co vaka-kukulaela va mu Loma omo vazivile ngwavo tunete vezile kutunda ku 
vinganda vyakulyala vya Vulandeselo vwa Apiyase na Vinjuvo Vitatu vya 
Vangenzi mukuliwana netu. Omo Paulu wavamwene, co wakandelelele kuli 
Njambi nakulitakamesa.  

Mu Loma 

16Co omo twetele mu Loma, Paulu vamutavesele kukala mwendi lika amo na 
lishwalale muka-kumunyunga.  

17Omo kwetile matangwa atatu Paulu wasanene vantwama va vaYunda ngeci 
vakungulukile amo. Co omo vakungulukile, wendekele kuli vakevo ngwendi, 
“Vakwetu vaIsalele, yange kunjaviisile cuma cimo kuli vakwetu nambe ku vilika 
vije twatambwile kuli vakukulwila vetu, oloni vanjipwisile cinzinda mu 
Yelusalema nakunjana ku mavoko a vaLoma.  

18Omo vanjihwile, vaLoma vashakele kunjecela, omwo kuvawanene cuma cimo 
cinjalingile cije cinjapandele kutsila.  

19 Oloni omo vaYunda vavyanene eci, co canjilingisile ngeci njitwale n̄anda yange 
kuli Nguvulu, nameme yange kunjawanenene vanu vange mulonga.  

20Omwo a cuma eci cikeco njamisanena ngeci njimimone nakwendeka neni. 
Yange njili mu malyenge awa omwo lizina lyou muje muvanaaka cinyangavili 
vanu va Isalele.” 

21Co vendekele kuli ikeye ngwavo, “Kutwatambwile mikanda yakutunda ku 
Yundeya ya ali yove yai, nambe kuno kukwezile umo wa vandolome vetu 
kutunda kuje na muzimbu umo, nambe kwendeka cuma cimo cacivi ali yove wai.  

22Oloni tushaka kuziva viyongola vyove, omwo tuzivuka ngwetu kwoshe-
ikwoshe vanu valinakwendeka nakulwisa mbunga eyi muje muuli.” 

23Ngecivene, vemikile litangwa lyakuliwana na Paulu, co a litangwa lije mbunga 
yakama vezile kuje kwakele Paulu. Kutunda ku mutondo kweta ku cingwezi 
wavalumbunwinine muzimbu wendi wa Vumwene vwa Njambi, co wesekele 

kuvalumbunwina vukaleo vwa Yesu akuvaleka majwi a mu Lishiko lya Mosesa na 
majwi a mu visoneka vya vaka-kwimanena.  

24Co vamo vatavele majwi endi, oloni veka kuvakulaelele.  

25Ngecivene, vaile, oku valikanangana akati kavo, omwo Paulu nendeka navo 
cuma cimo eci ngwendi, “Munzinzime Wakujela wendekele vushunga kuli 
vakukulwila veni ali Isaya muka-kwimanena!  

26 Omwo wendekele ngwendi, ‘Ya ukendeke kuli vanu ava ngwove, kutolilila 
mukatolilila, oloni kumukazivisisa, kumona mukamona, oloni kumukamonesesa.  

27Omwo mana a vanu ava anapu akuzeya, vanaziki matwi avo, co vanalalameka 
mesho avo. Kutewa mesho avo amona, na matwi avo aziva, co mana avo 
akashokoloka, co vakatengulukila kuli yange, mwalinakwendeka Njambi, co 
njikavakangwisa.’” 

28Co Paulu wamanesele kwendeka ngwendi, “Munapande kuzivuka ngweni, 
muzimbu wa Njambi wakwovola vanautumu kuli vaje kesi vaYunda. 
Vakautolilila! “ 

29Omo Paulu wamanesele kwendeka majwi awa, vaYunda vamusezele, co 
valingile vimata vyakama akati kavo vavenya.  

30Co Paulu wakele kuje myaka ivali mu njuvo yakulifwetela ikeye vavenya, co 
watambwile voshe vaje vezile kuli ikeye nakumumona.  

31Wambulwile vya Vumwene vwa Njambi nakulongesa vya Mwene Yesu Kilistu, 
co wendekele nakusimpa kwoshe na mbunge yakupatuka.  

Loma 

Loma 1 

1Yange Paulu, ngamba ya Kilistu Yesu na muluwa uje yaangwile nakumusana kuli 
Njambi mukwambulula Vin̄anda vyendi Vyavivwa.  

2Vin̄anda Vyavivwa vavikulaesele ku san̄ulu kuli Njambi muli vaka-kwimanena 
vendi, ngwe muvanasoneka mu Visoneka Vyakujela.  

3Vinapu vya Munendi, Mwene yetu Yesu Kilistu, ngwe ku cisemwa cendi ca vunu, 
wasemukile ku naanga ya Ndaviti,  

4ngwe ku vu Njambi vwendi vwakujela, vamumwesele na nzili yakama kupwa 
Muna Njambi omo vamusangwile ku vatsi.  

5Muli ikeye Njambi wanjanene vije vyanjipande mukupwa muluwa omwo ali 
Kilistu, mukutwamenena miyati yoshe kukukulaela nakukwononoka.  

6Akati ka ava, neni amuli, vaje vaanasana Njambi kukundama kuli Yesu Kilistu.  

7Ngecivene, njilinakusonekela kuli yeni voshe muli mu Loma vaje vaazema 
Njambi nakumisana ngeci mupwe mu vanu vendi. Njambi Tatetu na Mwene Yesu 
Kilistu vamyane kutetela na kwoloka.  

Lilombelo lyakukandelela 

8Akulivanga, njikandelela kuli Njambi yange ali Yesu Kilistu ali yeni voshe, omwo 
kukulaela kweni kunatsimana mu kaye mwoshe.  

9Omwo Njambi ikeye mukaleo wange ngeci vyoshe vije njendeka vinapu vya 
vushunga, Njambi uje injilinakupangela na mbunge yange yoshe akwambulula 
Vin̄anda Vyavivwa vya Munendi. Njambi nazivuka ngeci njikamyanuka 

10simbu yoshe mu malombelo ange njikalombo ngwange Njambi mu cizango 
cendi nga atava njiije kuli yeni ololo.  

11Omwo njishaka manene kumimona, njakumyane vwana vwa vivezikiso vya 
munzinzime mukumitakamesa.  

12Njendeka ngeci neni nange twakulitakamese a simbu imolika, yeni akukulaela 
kwange nange akukulaela kweni.  

13 Vakwetu, munapande kwanuka ngweni visimbu vyavingi njakele na vutumbe 
vwakwija oko nakumisikamesa, oloni kuli cuma cimo cinanjivindika. Njishaka 
kukoka vanu akati keni, ngwe munjinalingi akati ka vaje kesi vaYunda.  

14Omwo njili na likongo lya vipangi akati ka vanu voshe, kuli vaka-kunanguka na 
ku vilema, kuli vaka-kulilongesa na kuli vaje vali ku nzimba.  

15Ngecivene, njishaka manene kwambulula Vin̄anda Vyavivwa kuli yeni lalo muli 
mu Loma.  



2010 

©The Bible Society of Zambia, 2006. 

 

Nzili ya muzimbu wauvwa 

16 Omwo kunjesi na shwamwa mukwambulula muzimbu wauvwa, unapu nzili ya 
Njambi yakwovola voshe vaje vakulaela, akulivanga kuli vaYunda, co lalo na kuli 
vaje kesi vaYunda. 

17 Omwo muzimbu wauvwa usholola vati Njambi nalingisa vanu ngeci vapwe 
vaka-vushunga ku mesho endi, cinapu mukukulaela kutunda ku shongo nakweta 
ku mamaneselelo. Ngwe muvyendeka visoneka ngwavyo, “Munu uje ivanapwisa 
muka-vushunga ku mesho a Njambi akukulaela akayoya.” 

Vanu voshe vali na mulonga ku mesho a Njambi 

18Omwo vukalu vwa Njambi vunasholoka kutunda mwilu omwo a vuvi naa 
vilinga vya kupenga-penga vyoshe vya vanu vaje vilinga vyavo vyavivi vivindika 
vushunga ngeci kesi vavuzivuke.  

19Omwo Njambi avanyanyamesa, omwo vanu valinga vuvi nameme vazivuka 
vushunga vwa Njambi, vuje vwanasholola ikeye vavenya kuli vakevo.  

20Tunde aje Njambi watangele kaye, vifwa vyendi vije kutwasa kumona, nzili 
yendi ya myaka yoshe na cifwa cendi ca vu Njambi, vinasholoka mwamuvwa, 
vanu vasa kuvizivukila mu vyuma vije vyanalingi Njambi. Ngecivene, vanu ava 
kuvasa kulisambesa embwe!  

21 Omwo nameme vazivuka Njambi, oloni kuvamusingimika, nambe 
kumukandelela. Oloni viyongola vyavo vinapu vyangoco, co mana avo 
amupulungwa anashulu na lisusulungu.  

22Vendeka ngwavo vanapu vaka-mana, oloni vanapu vilema,  

23 co vanalikela kulemesa Njambi wakuyoya myaka yoshe, oloni valemesa vyuma 
vya vifwa vya munu uje kesi kuyoya myaka yoshe na vifwa vya tuzila nambe 
tusitu nambe vyakulikoka.  

24Ngecivene, Njambi navecelela ngeci valinge vyuma vya mazilo ngwe ku 
mashungu a vimbunge vyavo, co valinga vyuma vya shwamwa kuli umo na 
mukwavo.  

25Omwo vanavyana kukulaela vushunga vwa Njambi, co vanakulaela makuli, co 
valemesa nakupangela vije vyanatanga Njambi kujeneka kulemesa vavenya uje 
wavitangele, uje ivanapande kushangazala myaka yoshe! Ewa.  

26Omwo a cuma eci, Njambi navecelela ngeci valinge vyuma vya shwamwa ngwe 
ku mashungu avo. Nambe vanakazi vanatengulula kulinga vilika na vanalume mu 
ngila ya cisemwa, oloni valinakuvilinga mu vingila vije kuvyapandelemo.  

27Co mu ngila imo lalo vanalume vanatengulula kulinga vilika na vanakazi mu 
ngila ya cisemwa, oloni valinakulinga vundei na vakwavo vanalume. Vanalume 
valinakulinga vyuma vya shwamwa kuli umo na mukwavo, co a cuma eci 
vanatambula fweto inavapande omwo vilinga vyavo vyavivi vije vivanalingi.  

28Omwo vanu ava vanavyana kunyunga vushunga vwakuzivisisa Njambi mu 
viyongola vyavo, Njambi navecelela vakale na mana amavi, ngeci valinge vyuma 
vije kuvapandele kulinga.  

29Vanashulu na vyuma vyoshe vya kupenga-penga na vuvi na cipululu na cizindo, 
vanashulu na cipululu nakutsiya na lwozi na makuli na linyanyamena. Vafweya 

30nakwendeka vyavivi ali umo na mukwavo, vanapu vaka-kuzinda Njambi, vaka-
likamba, vaka-kulyalesa, co vaka-kulipamba, vayongola vingila vyavingi 
vyakupangelamo vuvi, vaka-kujeneka kwononoka visemi vyavo,  

31kuvesi na citaku-taku, kuvesi kunyunga vikulaeso vyavo, co kuvesi kumwesa 
ngozi nambe kuzivilako vakwavo mema ku mbunge.  

32Vazivuka ngeci lishiko lya Njambi lyendeka ngwalyo vanu vaje vayoya mu ngila 
eyi vanapande kutsa. Kesi vyuma evi lika vivalinakulinga embwe, oloni 
valizivasana na vaje valinakuvilinga.  

Loma 2 

Kuhisa kwa Njambi 

1 Ngecivene, yove musamba wange, kuma ukahisa vakweni ndi? Kuli yove 
kukwesi kusamba embwe, nameme vene yove iya. Omwo nga uhisa vakweni, co 
ulinga vyuma vije vivalinga vakevo, ulinakulihisa yove vavenya.  

2Twazivuka ngeci Njambi wapwa wa vushunga omo ahisa vanu vaje vakalingi 
vyuma ngwe evi.  

3Oloni yove musamba wange, ulinga vyuma vije uhisila vakweni! Wayongola 
ngwove wasa kuputumuka kuhisa kwa Njambi ndi?  

4Nambe ulinakuyeluwisa ngozi yendi yakama na kulongwa kwendi nakusimpa 
kwendi. Mwa vushunga uzivuka ngwove Njambi wakala na ngozi, omwo 
alinakweseka kukutwamenena ngeci utenguluke.  

5Oloni yove uli na mbunge yakukola nakukaluwa, co ulinakulingisa cihiso cove 
vavenya ngeci cipwe cakama manene a Litangwa lije omo vukalu vwa Njambi 
nakusompa kwendi kwa vushunga vikasholoka.  

6 Omwo Njambi akaana cikandelela kuli munu na munu kupwisa ku vipangi 
vyendi vije vyanalingi.  

7Vamo vanu valinakulinga mwamuvwa nakushakezeka vumpau na kasingimiko 
na mwonyo wa myaka yoshe, kuli vakevo Njambi akavana mwonyo wa myaka 
yoshe.  

8Oloni vamo vanu valizema vakevo vavenya nakuvyana vya vushunga, ngeci 
vakave vije vya kupenga-penga, co Njambi akamwesa vukalu vwendi na matoto 
endi ali vakevo.  

9Kukakala tuyando nakukemanga kuli vanu voshe vaje valinga vuvi, omwo 
akulivanga kuli vaYunda, co lalo na kuli vaje kesi vaYunda.  

10Oloni Njambi akaana vumpau na kasingimiko na kwoloka kuli voshe vaje 
valinga mwamuvwa, akulivanga kuli vaYunda, co lalo na kuli vaje kesi vaYunda.  

11 Omwo Njambi akahisi munu woshe na seteko imo.  

12Vaje kesi vaYunda kuvesi na Lishiko lya Mosesa, valinga vuvi, co vazimbala 
akujeneka Lishiko. VaYunda vali na Lishiko, valinga vuvi, co vavahisa na Lishiko.  

13Omwo kesi akuziva lika Lishiko ngeci vanu vavapwisa vaka-vushunga kuli 
Njambi embwe, oloni akulinga mwaya Lishiko.  

14Omwo vaje kesi vaYunda kuvesi na Lishiko, oloni oshe aje valinga na mana 
mwaya Lishiko, vakevo vavenya vanapu lishiko lyavo, nameme kuvesi na Lishiko.  

15Cifwa cavo cimwesa ngeci vije Lishiko livashika vanacisoneka mu vimbunge 
vyavo. Co lalo citaku-taku cavo civamwesa ngeci cuma eci cinapu ca vushunga, 
omwo visimbu vimo viyongola vyavo vivahisa, co visimbu vikwavo vivaamena.  

16Co ngwe ku Vin̄anda Vyavivwa vinjilinakwambulula, omu mukemwo 
mucikafwa a Litangwa lije omo Njambi akahisa viyongola vyakushweka vya vanu 
voshe ali Yesu Kilistu.  

VaYunda na Lishiko 

17Oloni vati yove? Ulinakulitumbula yove vavenya ngwove nji kaYunda, 
wajendamena a Lishiko nakulishashela ali Njambi,  

18co unazivuka vika Njambi ashaka ngeci uvilinge, co unalilongesa ku Lishiko 
kwangula vije vinapu vushunga,  

19co unazivuka mwa vushunga ngeci yove unapu ntwama wa tupuputwa, ceke 
kuli vaje vali mu lisusulungu,  

20unapu muka-kushungamesa vilema, na mulongisi kuli vaje vali ku nzimba. 
Wazivuka mwa vushunga ngwove mu Lishiko unawanamo mana akushula na 
vushunga.  

21Ukalongesa vakweni, omwo vikajo kuulilongesela yove vavenya? Ukambulula 
ngwove, “Kesi mwive” oloni yove ukai nakwiva ndi?  

22Ukendeka ngwove, “Kesi mulinge vupangala” oloni yove ukalingi vupangala 
ndi? Wazinda tumponya, oloni ukevi vya mu vinjuvo vyakulemesela vinjambi 
ndi? 

23Ukalishasha a Lishiko lya Njambi, oloni kuwesi kuzivisa Njambi shwamwa omo 
upokola lishiko lyendi ndi?  

24 Omwo visoneka vyendeka ngwavyo, “Omwo ali yeni vaYunda, vaje kesi 
vaYunda vendeka vyavivi ali Njambi.” 

25Nga mwononoka Lishiko lya Njambi, kutuuka kweni kuli na seo, oloni nga 
kumwononoka Lishiko, mwamuvwa nga kumwatuukile.  

26Nga uje kesi kaYunda, uje katuukile, ononoka vije Lishiko lilinakushika, kuma 
Njambi kakamunyungu ngwe muka-kutuuka ndi?  

27Co yeni vaYunda vakamihisa kuli vaje kesi vaYunda omwo mukapokola Lishiko, 
nameme vene vanamisonekelalyo, co yeni mwatuuka, oloni vakevo 
valinakwononoka Lishiko, nambe kuvatuukile ku cisemwa.  

28A vyoshe evi, iya kaYunda wa vushunga, wakutuuka mwa vushunga? Kesi 
munu uje ikeye kaYunda anja lika embwe, uje kutuuka kwendi kunapu kwa 
muvila lika.  

29 Oloni kaYunda wa vushunga ikeye munu uje kaYunda wa mukati, uje mbunge 
yendi inatuuka, co eci cinapu cipangi ca Munzinzime wa Njambi, kesi ca Lishiko 
lyakusoneka embwe. Munu wa cifwa cangacije Njambi amushangazala, kesi vanu 
embwe.  

Loma 3 

1Kuma vaYunda vanatuvakana vaje kesi vaYunda ndi? Nambe kuma kutuuka kuli 
na seo ndi?  

2Cuma cakama manene mu vingila vyoshe! Mu mutambela wakulivanga, Njambi 
wakundikile lijwi lyendi kuli vaYunda.  

3Oloni vatijo nga vamo vavo kuvapwile va kulongwa? Eci cinalumbunuka ngeci 
Njambi kesi muka-vushunga ndi?  

4 Mwa vushunga vene embwe! Njambi napande kupwa wa vushunga, nameme 
vanu voshe vapwa vaka-makuli. Ngwe muvyendeka visoneka ngwavyo, 
“Unapande kusholoka muka-vushunga omo wendeka, unapande kuhyana 
mulonga wove omo vakusompa.” 

5Oloni nga vilinga vyetu vya kupenga-penga vije tulinakulinga visholola 
mwamuvwa vushunga vwa Njambi, twasa kwendeka ngwetu Njambi akalingi 
mwamuvi omo atunyanyamesa ndi? (Njilinakwendeka mu cifwa ca vanu. ) 

6Kesi ngoco embwe! Nga Njambi kesi muka-vushunga, vatijo asompa vaka-kaye?  

7Oloni nga makuli ange amwesa vumpau vwa Njambi akusholola vushunga 
vwendi mwamuvwa, omwo vika lalo anga vacinjihisa ngwe muka-vuvi?  

8Co vikajo kumwendeka ngweni, “Tulingeni vuvi ngeci vuvwa vusholoke?” Mwa 
vushunga, vanu vamo valinakunjishaula nakunjivangela ngwavo njinendeka 
cuma eci! Vakavahisa ngwe mucinapande.  

Naumo wai muka-vushunga 

9Vationi? Kuma yetu vaYunda tunapu tuvavavwa kutuvakana vaje kesi vaYunda 
ndi? Kesi ngoco embwe! Omwo njamilekele laja ngwange vaYunda na vaje kesi 
vaYunda voshe vali mu nzili ya vuvi.  

10 Ngwe muvyendeka visoneka ngwavyo, “Naumo wai muka-vushunga,  

11naumo wai ali na mana nambe muka-kulemesa Njambi.  

12Voshe vanatenguluka kutunda kuli Njambi, voshe vanalingi vuvi, naumo wai 
akalingi cuma ca vushunga, nameme umo wai.  

13 Majwi avo anashulu na vushungu vwa makuli, vindaka vyavo vyendeka makuli, 
tunwa twavo twendeka majwi amavi ngwe vushungu vwa linyoka.  

14 Endekesi yavo inashulu na visingo vyakulula.  

15 Vazambula kuvulumuna nakutsiya vakwavo,  

16mu vingila vyavo muli kuviisa nakuyongesa.  

17Kuvazivuka ngila ya kwoloka,  

18 nambe kuvalilongesele kukomoka Njambi.” 

19Ololo tunazivuka ngeci vyuma vyoshe mu Lishiko vyakundama kuli vaje vali ku 
Lishiko, mukuvindika kulisambesa kwoshe kwa vanu nakunena kaye koshe 
kukusompa kwa Njambi.  

20Omwo munu naumo wai napu muka-vushunga ku mesho a Njambi navilinga 
vya majwi a Lishiko, omwo majwi a Lishiko akewo anaija ngeci munu azivuke 
ngwendi nalingi vuvi.  

Vati Njambi natupwisa vaka-vushunga ku mesho endi 

21Oloni ololo ngila ya Njambi yakulingisa vanu ngeci vapwe vaka-vushunga ku 
mesho endi inasholoka. Kuyesi nacimo akulinga lishiko, nameme Lishiko lya 
Mosesa na vaka-kwimanena vaanene vukaleo vwalyo.  

22 Njambi alingisa vanu ngeci vapwe vaka-vushunga akukulaela kwavo kuli Yesu 
Kilistu. Njambi alinga eci kuli voshe vaje vakulaela kuli Kilistu, omwo kumwesi 
kaangu kai,  

23omwo vanu voshe vanalingi vuvi, co vanaangunuka ku kwamena kwa Njambi.  

24Oloni vanavapwisa vaka-vushunga kuli Njambi a vwana vwa kutetela kwa 
Njambi ali Yesu Kilistu, uje navapatula.  

25Njambi wamupwisile n̄ombelo, ngeci a n̄ombelo ya kutsa kwendi akapwe 
ciingo cakusambesa vuvi vwa vanu akukulaela kwavo kuli ikeye. Njambi 
walingile cuma eci mukumwesa ngeci napu muka-vushunga. Ku san̄ulu Njambi 
wasimpile, co kombileko mbunge ku vuvi vwa vanu,  

26oloni ku simbu ino alinakuhisa vuvi vwa vanu, mukumwesa vushunga vwendi. 
Mu ngila eyi vene Njambi alinakumwesa ngeci ikeye vavenya napu muka-
vushunga, co munu woshe uje akulaela kuli Yesu Njambi amupwisa muka-
vushunga.  

27Asinoni kulishasha kuli kulijo? Kwaiko vene! Omwo twononoka Lishiko ndi? 
Embwe, oloni omwo tukulaela.  

28Omwo twayongola ngeci munu vamupwisa muka-vushunga ku mesho a Njambi 
akukulaela lika, kesi ku vilinga vya majwi a Lishiko.  

29Nambe Njambi kuma wapwa Njambi wa vaYunda lika ndi? Kuma kapwile 
Njambi wa vaje kesi vaYunda lalo ndi? Mwa vushunga wapwa wa voshe.  

30 Omwo Njambi wapwa umolika, co alingisa vaYunda kupwa vaka-vushunga ku 
mesho endi akukulaela kwavo, co na vaje lalo kesi vaYunda avapwisa vaka-
vushunga akukulaela kwavo.  

31Kuma eci cinalumbunuka ngeci akukulaela tunavyana Lishiko ndi? Embwe, kesi 
ngoco, oloni tulinakukolesa Lishiko.  

Loma 4 

Cimweso ca Avilahama 

1Ngecivene, vatijo twendeka ali kukulwila yetu Avilahama? Vikajo vyalingiwile 
kuli ikeye? 

2Omwo nga ikeye vamupwisile muka-vushunga ku mesho a Njambi a vyuma vije 
vyalingile, nga wapandele kulishasha, oloni kalishashele ku mesho a Njambi.  

3 Visoneka vyendeka ngwavyo, “Avilahama wakulaelele Njambi, co omwo 
akukulaela kwendi Njambi wamulaveleleco kupwa muka-vushunga.” 

4Munu uje apanga atambula fweto, oloni fweto yendi kuvasa kuyitumbula 
ngwavo vwana, inapu cuma cije napangela.  

5Oloni munu uje nemana lika akukulaela kwendi, kesi a vilinga vyendi, co uje 
akulaela kuli Njambi muka-kusambesa muka-kapayo kupwa wakujeneka 
mulonga, kunapu kukulaela kwendi kuje Njambi ayongola ngeci amupwise 
muka-vushunga ku mesho endi.  

6Eci cikeco catumbwile Ndaviti omo wendekele akuvezika kwa munu uje Njambi 
namupwisa muka-vushunga, kujeneka cuma cimo cije calinga uje munu,  

7 ”Vanavezika vanu vaje Njambi navasambesa ku kupenga-penga kwavo, vanu 
vaje vivi vyavo vanavifwiki!  

8Navezika munu uje Shukulu Kalunga kamulavela vivi vyendi! “ 

9Kuma kuvezika kuje kwendekele Ndaviti kwakundama lika kuli vaka-kutuuka 
ndi? Mwa vushunga vene embwe! Kunakundama lalo na kuli vaje vaka-kujeneka 

kutuuka. Omwo tunamono laja mu visoneka ngwavyo, “Avilahama wakulaelele 
kuli Njambi, co omwo akukulaela kwendi Njambi wamulaveleleco kupwa muka-
vushunga.” 

10Simbu ikajo eci calingiwile? Eci calingiwile simbu kanda Avilahama atuuke indi 
te natuuka laja? Eci calingiwile simbu kanda atuuke, kesi te natuuka laja.  

11 Vamutuwile, co kutuuka kwendi kwapwile cimweso kumwesa ngeci omwo 
akukulaela kwendi Njambi wamulaveleleco kupwa muka-vushunga simbu kanda 
vacimutuule. Ngecivene, Avilahama napu ishe ya voshe vaka-kukulaela kuli 
Njambi, co Njambi navatambula kupwa vaka-vushunga, nambe kuvatuukile. 

12Co ikeye lalo napu ishe ya voshe vaje vanatuuka, eci cikeco, kuli vaje, 
kuwezelelako kutuuka, vayoya yoyesi yakukulaela ije yayoyele tatetu Avilahama 
simbu kanda vamutuule.  

Cikulaeso ca Njambi vacitambula akukulaela 

13 Omo Njambi wakulaesele Avilahama na vatekulwila vendi ngeci vakashwana 
kaye, walingile eci, kesi ngwe omo Avilahama wononokele Lishiko embwe, oloni 
omo wakulaelele, co Njambi wamulaveleleco kupwa muka-vushunga.  

14 Omwo nga vije vyakulaesa Njambi vavyana kuli vaje vononoka Lishiko, co 
kukulaela kwa munu kupwa kwangoco, co cikulaeso ca Njambi cinapu 
cakujeneka seo.  

15Omwo lishiko linena vukalu vwa Njambi, oloni nga kukwesi lishiko, co kukwesi 
kujeneka kwononoka lishiko.  

16 Co cikulaeso cajendamenene akukulaela, ngeci cikulaeso vanapande kucikolesa 
kupwa vwana vwa Njambi ku vatekulwila voshe va Avilahama, kesi lika kuli vaje 
vononoka Lishiko embwe, ololo na kuli vaje vakulaela ngwe mwalingile 
Avilahama. Omwo Avilahama napu tate yetu voshe vaka-kukulaela.  

17Ngwe muvyendeka visoneka ngwavyo, “Njinakupwisa cisemi ca miyati yaingi.” 
Ngecivene, cikulaeso cinapu cacivwa ku mesho a Njambi, uje yakulaelele 
Avilahama, Njambi uje muka-kusangula vatsi, uje akushika kwendi anena vyuma 
vije kuvyesiko ngeci vikaleko.  

18 Avilahama wakulaelele nakukala na cinyangavili, nameme omo kukwakele 
cuma cakumulingisa cinyangavili, co wapwile “cisemi ca miyati yaingi.” Ngwe 
muvyendeka visoneka ngwavyo, “Ngecivene, vatekulwila vove vakatuma manene 
ngwe vingongonosi.” 

19 Avilahama a simbu ije wakele na myaka 100, oloni kukulaela kwendi 
kukwazeyele omo wayongwele a muvila wendi uje wakele kuyehi na kutsa, 
nambe a cuma cije ngeci Sala kasa kukita vana.  

20Kapelyangelele mukukulaela kwendi, co kakele na vimata a cikulaeso ca 
Njambi, oloni wakulaelele manene, co washangazalele Njambi.  

21Wakolesele ngwendi Njambi asa kulinga vije vyanakulaesa.  

22Omu mukemwo Avilahama, akukulaela, “vamulavelelekwo kupwa muka-
vushunga ku mesho a Njambi.” 

23Majwi awa “vamulavelelekwo kupwa muka-vushunga” kuvawasonekelele ikeye 
lika embwe. 

24Vawasonekelele lalo yetu vavalavela kupwa vaka-vushunga, vaje vanakulaela 
kuli ikeye uje wasangwile Mwene yetu Yesu ku vatsi.  

25 Vamwecelele ngeci atse omwo vivi vyetu, co vamusangwile ngeci vatupwise 
vaka-vushunga ku mesho a Njambi.  

Loma 5 

Kutupwisa vaka-vushunga ku mesho a Njambi 

1Ngecivene, omo vanatupwisa vaka-vushunga ku mesho a Njambi akukulaela, co 
tuli mu kwoloka na Njambi ali Mwene yetu Yesu Kilistu.  

2Ali ikeye natulingisa ngeci tuzivuke kutetela kwa Njambi, kuje tulinakuyoyela 
ololo. Co tulinakulishasha mu cinyangavili tulinaco cakutambula vumpau vwa 
Njambi!  

3Tuli lalo nakulishasha a tuyando twetu, omwo tunazivuka ngwetu tuyando 
tusholola lukakateya,  

4co lukakateya lulingisa ngeci Njambi atutambule, co eci kutambula ca Njambi 
cinena cinyangavili.  

5Co cinyangavili eci kucasa kutuzivisa shwamwa, omwo Njambi netila cizemo 
cendi mu vimbunge vyetu ali Munzinzime Wakujela, ikeye napu vwana vwa 
Njambi kuli yetu.  

6Omwo a simbu ije twapwile tuvakuzeya, Kilistu watsililile vaka-vuvi a simbu ije 
yaangwile Njambi.  

7Omwo cinapu cuma cacikalu manene kuwana munu atava kutsila muka-
vushunga. Amo casa kupwa cacasi kuwana munu uje atava kutsila munu 
wamuvwa.  

8Oloni Njambi nasholola cizemo cendi cakama kuli yetu, omo a simbu ije 
twapwile tu vaka-vuvi Kilistu watutsililile!  

9A n̄ombelo ya kutsa kwendi ololo vanatupwisa vaka-vushunga ku mesho a 
Njambi, ngecivene, cikahyana manene Kilistu kutwamena ku vukalu vwa Njambi!  

10Omwo twapwile tu vitozi va Njambi, oloni natupwisa vasamba vendi a kutsa 
kwa Munendi. Ololo omo tunapu vasamba va Njambi, tukovoka a mwonyo wa 
Kilistu!  

11Oloni kesi evi lika embwe, tujolela omwo a vije vyanalingi Njambi ali Mwene 
yetu Yesu Kilistu, uje ololo natupwisa vasamba va Njambi.  

Andama na Kilistu 

12 Ngecivene, vuvi vwezile ano a kaye ali munu umolika, co vuvi vwendi 
vunanene kutsa. Co kutsa kunete ku miyati yoshe ya vanu omwo voshe vanalingi 
vuvi.  

13Vuvi vwakele mu kaye simbu kanda vaane Lishiko, oloni kuje kukwesi lishiko, 
vuvi kuvavulava nalumo lwai. 

14Oloni kutunda ku simbu ya Andama nakweta ku simbu ya Mosesa, kutsa 
kwashwanene a vanu voshe, nameme ali vaje kuvalingile vuvi ngwe mwalingile 
Andama omo kononokele lishiko lya Njambi. Andama wapwile cimweso ca uje 
akaija.  

15Oloni vwana vuje kuvwafwile ngwe kuvulumuna, omwo vwana vwa Njambi 
kuvwalifwile ngwe vuvi vwa Andama embwe. Mwa vushunga vene vanu vavangi 
vanatsi omwo vuvi vwa munu umolika. Oloni kutetela kwa Njambi kwakama 
manene, co na vwana vwendi vwakujeneka kupangela vuje vwanaana kuli vanu 
vavangi mu kutetela kwa munu uje umolika, ikeye Yesu Kilistu vunapu lalo 
vwakama manene.  

16Co kuli kutepesa akati ka vwana vwa Njambi na vuvi vwa munu umolika. 
Munima ya vuvi vumolika, kwezile kusompa kwa “Kuhisa”, oloni munima ya vivi 
vyavingi, kunaija vwana vwakujeneka kupangela vwa “Kusambesa! “ 

17Mwa vushunga a vuvi vwa munu umolika kutsa kwashwanene omwo uje munu 
umolika. Oloni vyuma vije vinasholoka vyanalingi uje munu umolika, ikeye Yesu 
Kilistu vinahyana manene! Voshe vaje vanatambula kutetela kwa Njambi kwa 
myaka yoshe vanavapwisa vaka-vushunga ku mesho endi vakashwana mu 
mwonyo ali Kilistu.  

18Ngecivene, ngwe a vuvi vumo vanu voshe vanavahisa, mu ngila eyi vene cipangi 
cimolika ca vushunga cinapatula vanu voshe nakuvana mwonyo.  

19Co ngwe omo vanu voshe vavapwisile vaka-vuvi akujeneka kwononoka kwa 
munu umolika, mu ngila eyi vene voshe vakavapwisa vaka-vushunga ku mesho a 
Njambi akwononoka kwa munu umolika.  

20Lishiko lyasholokele ngeci vilinga vya kupenga-penga vitume, oloni kuje vuvi 
vwatumine, kutetela kwa Njambi kwatumine manene.  

21Ngecivene, ngwe omo vuvi vwashwanene a kutsa, ngeci lalo kutetela kwa 
Njambi kulinakushwana a vushunga, nakututwamenena ku mwonyo wa myaka 
yoshe ali Yesu Kilistu Mwene yetu.  

Loma 6 

Kutsa ku vuvi oloni kuyoya muli Kilistu 

1Ngecivene, vikajo twendeka? Tunapande kutwalelelao kuyoya mu vuvi ngeci 
kutetela kwa Njambi kutume ndi?  

2Embwe kesi ngoco! Tunatsi ku vuvi, co vatijo twasa kuyoyelamo? 

3Omwo mwa vushunga munazivuka ngeci omo vatumbwitikile muli Kilistu Yesu, 
vatumbwitikile ngeci tukale amo mu kutsa kwendi.  

4 Ngecivene, akutumbwitika, vatutsindile amo nendi na kutsa amo nendi, ngeci, 
ngwe omo Kilistu vamusangwile ku vatsi na vumpau vwa Ishe, ngeci netu 
tunapande kuyoyela mu mwonyo wauha.  

5Omwo nga tunapu umo nendi mu kutsa kwendi, mu ngila eyi vene tukapwa 
mumo nendi akusanguka kwendi.  

6Co twazivuka ngwetu vunu vwetu vwalaja vavushukikile amo na Kilistu a 
cilindakano, ngeci muvila wa vuvi vaunyongese, ngeci kesi tupwe lalo tu 
vindungo va vuvi. 

7Omwo munu atsa, napatuka ku nzili ya vuvi.  

8Oloni nga tunatsi muli Kilistu, tunakulaela ngwetu tukayoya lalo amo nendi.  

9Omwo twazivuka ngwetu Kilistu wasangukile ku vatsi, co kakatsi lalo embwe, 
kutsa kukwesi na nzili lalo ali ikeye.  

10Ngecivene, omwo ikeye watsile, vuvi kuvwesi na nzili ali ikeye, co ololo 
mwonyo uje alinakuyoya nawo alinakuuyoyela muli Njambi.  

11Mu ngila eyi vene munapande kuliyongola yeni vavenya ngweni munatsi, 
kwesekesa na vuvi, oloni mulinakuyoya muli Njambi ali Kilistu Yesu.  

12Kesi mutave vuvi vushwane mu mivila yeni ije kuyesi kuyoya myaka yaingi, 
ngeci mwononoke mashungu avwo.  

13Nambe vilyo vyeni kesi muvyecele ku vuvi mukuvipangesa mu vyuma vya 
kupenga-penga. Oloni likundikeni kuli Njambi, ngwe vanu vaje vavanatundisa ku 
kutsa nakuvatwala ku mwonyo, co kundikeni vilyo vyeni vyoshe kuli Njambi 
ngeci vavipangese mu vyuma vya vushunga.  

14Omwo vuvi kuvwapandele kumishwana embwe, omwo kumwesi nakuyoya ku 
lishiko embwe oloni mu kutetela kwa Njambi.  

Vindungo va vushunga 

15Vatijo twendeka? Tunapande kulinga vuvi, omwo kutwesi ku lishiko oloni tuli 
mu kutetela kwa Njambi ndi? Embwe kesi ngoco!  

16Mwa vushunga mwazivuka ngeci omo mulikundika yeni vavenya ngwe 
vindungo kukwononoka munu umo, munapu mu vindungo va uje shukulu 

imulinakwononoka, nambe ku vuvi, vuje vunena kutsa, nambe akwononoka, kuje 
kunena kumipwisa vaka-vushunga ku mesho a Njambi.  

17Oloni tukandelela kuli Njambi! Omwo nambe laja mwapwile mu vindungo va 
vuvi, munononoka na vimbunge vyeni vyoshe vushunga vuli mu vilongesa vije 
vimwatambwile.  

18Co vamipatwile ku vuvi, munapu vindungo va vushunga.  

19(Njilinakupangesa majwi aasi kuwakwata omwo kuzeya kwa vimbunge vyeni 
vya vunu. ) A simbu imo mwalikundikile muvamutunu kupwa vindungo va 
vyuma vya mazilo na ku kupenga-penga ngeci mulinge vyuma vya kupenga-
penga. Mu ngila eyi vene ololo munapande kulikundika muvamutunu kupwa 
vindungo va vushunga ngeci mulinge vyuma vya kujela.  

20Omo mwapwile vindungo va vuvi, vushunga kuvwakele muli yeni.  

21Oloni vikajo mwawaneneo akulinga vyuma vije ololo mulinakuvizivila 
shwamwa? Fweto ya vyuma vije inapu kutsa!  

22Oloni ololo vanamipatula ku vuvi, co munapu vindungo va Njambi. Fweto yeni 
inapu mwonyo uje wakulikundika kuli ikeye, cikeco cinena mwonyo wa myaka 
yoshe. 

23Omwo fweto ya vuvi inapu kutsa, oloni vwana vwa Njambi vunapu mwonyo wa 
myaka yoshe muli Kilistu Yesu Mwene yetu.  

Loma 7 

Cimweso ca vulo 

1Vakwetu, mwa vushunga mwasa kuzivisisa evi vinjendeka kuli yeni, omwo yeni 
voshe mwazivuka lishiko. Lishiko lili na nzili ali vanu omo valinakuyoya lika.  

2Munakazi wakushomboka nakutiwa na lishiko kuli munalume wendi omo 
munalume wendi acili nakuyoya, oloni nga munalume wendi atsa, asinoni uje 
munakazi napatuka ku lishiko lije lyamukutile kuli munalume wendi.  

3Ngecivene, nga akala na munalume weka omo munalume wendi acili nakuyoya, 
co vamutumbula muka-vupangala, oloni nga munalume wendi atsa, co 
ashomboka ku munalume weka, ou munakazi napatuka kapu lalo muka-
vupangala.  

4Neni lalo cifwa cimo, vakwetu. Neni lalo munatsi omwo munapu vilyo vya 
muvila wa Kilistu, co ololo munakundama kuli ikeye, uje ivasangwile ku vatsi 
ngeci tupangele Njambi vipangi vyavivwa. 

5Omwo twayoyele mu vusitu, mashungu a vuvi aje Lishiko lyashangumwine 
akele nakupanga mu mivila yetu, co vyoshe vitwapangele vyatwalele ku kutsa.  

6Ngecivene, ololo, tunapatuka ku Lishiko, omwo twatsile ku cije catupwisile 
vinzinda. Kutwesi lalo nakupanga mu ngila yalaja ya lishiko lyakusoneka, oloni 
mu ngila yaiha ya Munzinzime Wakujela.  

Lishiko na vuvi 

7 Ngecivene, tunapande kwendeke ngwetu Lishiko likelyo lyapwa vuvi ndi? Kesi 
ngoco embwe! Oloni lyapwile lishiko lije lyanjilingisile ngeci njizivuke vuvi. Nga 
Lishiko kulyendekele ngwalyo, “Kesi uliveyele cuma ca mukweni,” nga 
kunjazivukile lishungu eli. 

8Oloni vuvi vwawanene mwela mukushangumuna mashungu amavi amangi muli 
yange. Nga lishiko lyai, nga vuvi kuvwesi na nzili.  

9Nange a simbu imo njayoyele kujeneka lishiko, oloni omo kushika kwezile, vuvi 
vwakele na nzili,  

10co njatsile. Co kushika kuje kwapandele kunena mwonyo, kwanenele kutsa kuli 
yange.  

11 Omwo vuvi vwawanene mwela, co vuvi vwanjikwisile nakunjitsiya.  

12Ngecivene, Lishiko likelyo lyapwa lyakujela, co nakushika kwapwa kwakujela 
na vushunga na vuvwa.  

13Oloni kuma eci calumbunuka ngeci cije cacivwa cikeco canenele kutsa kuli 
yange ndi? Kesi ngoco embwe! Eci calingiwile omwo vuvi, akupangesa cije 
cacivwa, vuvi vwanenele kutsa kuli yange, ngeci cifwa cavwo cisholoke ngeci 
mwa vushunga vunapu vuvi. Co mu ngila yakushika oku vuvi vunasholoka kupwa 
vwavuvi manene.  

Nzita mukati ka munu 

14Twazivuka ngwetu Lishiko linapu lya ku munzinzime, oloni yange njinapu 
munu wa muvila wa situ, wakulandesa ngwe ndungo ku vuvi.  

15 Kunjizivuka vinjilinga, omwo kunjesi kulinga vije vinjishaka kulinga, oloni 
njikalingi vije njazinda.  

16Omo nga njilinga vije kunjashakele kulinga, eci cimwesa ngeci njatava ngwange 
Lishiko linapu lya vushunga. 

17Ngecivene, kesi yange mwa vushunga njilinakulinga cuma eci, oloni vuvi vuje 
vulinakuyoya muli yange.  

18Omwo njazivuka ngwange kumwesi vuvwa muli yange, mu vusitu vwange. 
Nameme muli yange muli lishungu lyakulinga vyavivwa, oloni kunjasa 
kulingamo.  

19Omwo kunjesi kulinga vuvwa vuje vunjishaka kulinga, oloni njikalingi vuvi vuje 
kunjashakele kulinga.  

20Nga njilinga cije kunjashakele kulinga, eci cinalumbunuka ngeci, kesi yange 
njilinakucilinga, oloni vuvi vuje vuli muli yange vukevwo vulinakucilinga.  

21Ngecivene, njinawana ngwange lishiko eli lilinakupanga, omo njishaka kulinga 
vyavivwa, co aje vene vuvi vusholoka.  

22Omwo njivwaelela mu Lishiko lya Njambi mukati ka muvila wange.  

23Oloni njimona lishiko lyeka lilinakupanga mu muvila wange, lishiko lije 
lilinakulwisa lishiko lije linjinatava mu mbunge yange. Linanjipwisa cinzinda ca 
lishiko lya vuvi lije lilinakupanga mu muvila wange.  

24Yange munu wakuvindama! Iyajo akanjamena ku muvila ou wa kutsa?  

25Kukandelela kuli Njambi ali Mwene yetu Yesu Kilistu! Ngecivene, omu 
mukemwo munjinafu, ange lika njasa kupangela lishiko lya Njambi na mbunge 
yange lika, oloni vusitu vwange vupangela lishiko lya vuvi.  

Loma 8 

Mwonyo mu Munzinzime 

1Kukwesi cihiso ololo kuli vaje valinakuyoyela muli Kilistu Yesu.  

2Omwo lishiko lya Munzinzime, lije litunenela mwonyo muli Kilistu Yesu, 
linanjipatula ku lishiko lya vuvi na kutsa.  

3Omwo cije Lishiko kucasele kulinga, omwo vusitu vwapwile vwakuzeya, Njambi 
wacilingile. Wahisile vuvi mu vusitu akutuma Munendi, uje wezile mu cifwa 
ngwe cifwa cetu ca vusitu, mukutundisa vuvi.  

4Njambi walingile eci ngeci vilinga vya vushunga vya Lishiko vavishulise muli 
yetu vaje valinakuyoya ali Munzinzime, kesi mu vusitu.  

5Omwo vaje vanapu vaka-vusitu, vayongola vyuma vya vusitu, oloni vaje vanapu 
va Munzinzime, vayongola vyuma vya Munzinzime.  

6Nga cizango ca vusitu cikutwamenena, co fweto yaco kutsa, oloni nga cizango ca 
Munzinzime cikutwamenena, co fweto yaco inapu mwonyo na kwoloka. 

7Omwo cizango ca vusitu cikeco cinena vutozi kuli Njambi, kucasa kwononoka 
Mashiko a Njambi, co kucitava vene.  

8Co voshe vaje vali mu vusitu kuvasa kuvwaelelesa Njambi.  

9Oloni yeni kumwesi mu vusitu, oloni muli mu Munzinzime, nga Munzinzime wa 
Njambi akala muli yeni. Woshe uje kesi na Munzinzime wa Kilistu, co Kilistu kesi 
muli ikeye.  

10Oloni nga Kilistu ali muli yeni, nameme mivila yeni inapu ya kutsa omwo vuvi, 
oloni Munzinzime napu mwonyo muli yeni omwo vanamipwisa vaka-vushunga 
ku mesho a Njambi.  

11 Nga Munzinzime wa Njambi, uje wasangwile Yesu ku vatsi, akala muli yeni, co 
uje wasangwile Kilistu ku vatsi ikeye lalo akana mwonyo ku mivila yeni ya kutsa 
a Munzinzime wendi uje ali muli yeni.  

12Ngecivene, vakwetu, tuli na likongo, oloni likelyo kesi lyakuyoyela mu vusitu 
ngwe muvwashaka vusitu vwetu embwe.  

13Omwo nga muyoyela mu vusitu, co mukatsa vene, oloni nga ali Munzinzime 
mutsiya vilinga vyeni vyavivi, co mukayoya.  

14Omwo voshe vaje Munzinzime wa Njambi alinakuvatwamenena vanapu vana 
va Njambi.  

15 Omwo Munzinzime uje wanamyana Njambi kamipwisile mu vindungo ngeci 
mukale na lyova, oloni Munzinzime namipwisa vana va Njambi, co na nzili ya 
Munzinzime tulinakutambeka kuli Njambi ngwetu, “Tate! Tatetu! “ 

16Munzinzime wa Njambi unalitombola na munzinzime wetu mukusholola ngeci 
tunapu vana va Njambi.  

17Omwo tunapu vana vendi, tukatambula vivezikiso vije Njambi natulikila vanu 
vendi, co lalo tukatambula muli Kilistu vije vyanamutulikila Njambi, omwo nga 
tuyanda amo na Kilistu, co lalo tukakala amo mu vumpau vwendi.  

Vumpau vwa kulutwe 

18Yange njinayongola ngwange tuyando otu tulinakuyanda simbu ino kutwasa 
kutuseteka na vumpau vuje vukasholoka kuli yetu.  

19Omwo vyakutanga vyoshe vili na cizango cakukengelela Njambi ngeci asholole 
vana vendi.  

20 Omwo vyakutanga vavihisile ngeci vipwe vyuma vyangoco, kesi ngwe ku 
cizango cavyo embwe, oloni capwile cizango ca Njambi ngeci vipwe ngacije. Oloni 
nameme ngoco kwakele cinyangavili 

21ngeci vyakutanga ku litangwa limo vikapatuke ku vundungo vwa kutsa, co 
vikakale na vumpau vwakupatuka kwa vana va Njambi.  

22Omwo twazivuka ngeci kweta na ku simbu ino vyakutanga vyoshe 
vilinakukemanga ngwe munakazi uje ashaka kukita mwana.  

23 Oloni kesi vyakutanga lika vilinakukemanga embwe, netu lalo tuli na 
Munzinzime ngwe vaje vakulivanga kupwa vwana vwa Njambi netu lalo 
tulinakukemanga omo tulinakuvandamena Njambi ngeci atupwise vana vendi 
nakupatula mivila yetu.  

24Omwo tunovoka a cinyangavili, oloni cinyangavili cakumona, cikeco kesi 
cinyangavili. Omwo iyajo ali na cinyangavili ca vije vyanamono?  

25Oloni nga tuli na cinyangavili ca vije kutwamwene, tucivandamena nakusimpa.  

26Mu ngila eyi vene Munzinzime aija nakutukwasa mukuzeya kwetu. Omwo 
kutuzivuka vati tunapande kulombela, oloni Munzinzime akalambelela kuli 
Njambi na majwi akukemanga aje kutwasa kutumbula.  

27Co Njambi uje amona mu vimbunge vyetu, azivuka muvyafwa viyongola vya 
Munzinzime, omwo Munzinzime akalambelela kuli Njambi ali vanu vendi ngwe 
ku cizango cendi.  

28Tuzivuka ngeci mu vyuma vyoshe Njambi akapanga mwamuvwa na vaje 
vamuzema, vaje vaanasana ku cizango cendi.  

29Omwo vaje vaangwile Njambi vakevo lalo vaangunwine kuvafwisa ngwe 
Munendi, ngeci Munendi apwe ntwatwa akati ka vandolome vavangi.  

30Co vaje vaangunwine Njambi, vakevo vaasanene, co vaje vaasanene, 
wavapwisile vaka-vushunga ku mesho endi, co wavanene vumpau vwendi.  

Cizemo ca Njambi muli Kilistu Yesu 

31Co a vyuma vyoshe evi, twendeka vatijo? Nga Njambi napu wetu, co iyajo asa 
kutulwisa? 

32Njambi kavyanene kwana Munendi umolika, oloni watweceleleye yetu voshe! 
Uje watwanene Munendi, kuma kasa kutwana vyuma vyoshe ndi?  

33Iyajo asa kuvangela vaje vanaangula Njambi? Njambi ikeye muka-
kuvasambesa.  

34Iyajo asa kuvahisa? Kesi Kilistu Yesu, uje watsile, eyo, uje wasangukile ku vatsi, 
co ali ku livoko lya cilyo lya Njambi, mukutulambelelako kuli Njambi!  

35Iyajo asa kututundisa ku cizemo ca Kilistu? Tuyando, nambe vukalu, nambe 
mapakeso, nambe njala, nambe vuutu, nambe vushonde, nambe kutsa ndi?  

36 Ngwe muvyendeka visoneka ngwavyo, “Omwo lizina lyove tuli mu vushonde 
vwa kutsa simbu yoshe, valinakutupwisa ngwe vimanga vaje valinakuya 
nakuvatsiya.” 

37Embwe, mu vyuma vyoshe evi yetu tunahyana muli ikeye uje watuzemene!  

38Omwo njazivuka ngwange mwa vushunga nacimo cai casa kututundisa ku 
cizemo ca Njambi, nambe kutsa nambe mwonyo, nambe tungelo nambe vaka-
kushwana vakala mwilu nambe vaka-nzili vakala mwilu, nambe simbu ya ololo 
nambe simbu ya kulutwe,  

39nambe cuma cili mwilu, nambe cuma cili mwisi, nacimo cai cakutanga casa 
kututundisa ku cizemo ca Njambi cije cinapu cetu muli Kilistu Yesu Mwene yetu.  

Loma 9 

Njambi na vanu vendi 

1Njilinakwendeka vushunga muli Kilistu, co kunjesi nakwendeka makuli embwe. 
Citaku-taku cange lalo cilinakwambulula amo nange ali Munzinzime Wakujela,  

2omo njendeka ngwange njili na vusiwa vwakama manene, nakuvinja kuje 
kukwesi kuhwa mu mbunge yange,  

3omwo vanu vange, vavushoko vange mu situ na mu maninga.  

4 Vanapu vanu va Njambi, navapwisa vana vendi nakuvasholwela vumpau 
vwendi, walingile vikumiiyo navo nakuvana Lishiko, vakalemesa mwa vushunga, 
vanatambula vikulaeso vya Njambi,  

5vanapu vatekulwila va vakukulwila va vaHevelu va lutsimo, na Kilistu, akupwa 
munu, nakundama ku cisemwa cavo. Njambi uje muka-kushwana vyuma voshe, 
vamushangazale myaka yoshe! Ewa.  

6Kunjendeka ngwange cikulaeso ca Njambi cinonwa embwe, omwo kesi vanu 
voshe va Isalele vanapu vanu va Njambi embwe.  

7 Nambe kesi voshe vatekulwila va Avilahama vanapu vana va Njambi embwe. 
Oloni Njambi wendekele kuli Avilahama ngwendi, “Kuvanga muli Isake lika 
mukemwo ukakala na vatekulwila vaje njakukulaesele.” 

8Eci cinalumbunuka ngeci vana vaje vanasemuka ku cisemwa ca vunu kesi vana 
va Njambi, oloni vanu vaje vanasemuka omwo cikulaeso ca Njambi vakevo 
vavatumbula vatekulwila va vushunga.  

9 Omwo cikulaeso ca Njambi vacilingile mu majwi awa ngwavo, “A simbu ino 
vene mungolosika njikeluka lalo, co Sala akakita mwana wa munalume.” 

10Co kesi eci lika embwe. Oloni omwo vana va Lembeka vavali vakele na ishavo 
umolika, ikeye kukulwila yetu Isake.  

11Omo kanda vasemuke nambe omo kanda valinge vyavivwa nambe vyavivi, 
ngeci cizango ca Njambi cakwangula citwaleleleo, kesi omwo vilinga embwe, 
oloni omwo kusana kwendi 

12 Njambi walekele Lembeka ngwendi, “Mukulunu akapangela shongo yendi.” 

13 Ngwe muvyendeka visoneka ngwavyo, “Yakomba munjazemene, oloni Isau 
njamuzindile.” 

14Vikajo twendeka? Kuma Njambi kesi muka-vushunga ndi? Embwe, kesi ngoco.  

15 Omwo wendekele kuli Mosesa ngwendi, “Njikatetela woshe uje injishaka 
kutetela, co njikazivila mema ku mbunge woshe uje injishaka kuzivila mema ku 
mbunge.” 

16Ngecivene, vyuma vyoshe vyakundama, kesi ku vije vyashaka munu nambe vije 
vyalinga embwe, oloni a mema ku mbunge ya Njambi lika.  

17 Omwo visoneka vyendeka kuli mwene wa Ingito ngwavyo, “Njakupwisile 
mwene ngeci njikupangese mukusholola nzili yange nakutsimanesa lutsimo 
lwange mu kaye mwoshe.” 

18Ngecivene, Njambi wakala na mema ku mbunge kuli woshe uje yashaka, co 
akaluwisa mbunge ya woshe uje yashaka.  

Vukalu vwa Njambi na mema ku mbunge 

19Oloni umo weni endeka kuli yange ngwendi, “Nga cinapu ngacije, co Njambi asa 
kuwana vati mulonga wa munu na munu? Iyajo asa kukanangana cizango ca 
Njambi?” 

20 Oloni yove iyajo, musamba wange, ulikumbulule na Njambi? Ndeo ya vuma 
kuyasa kwihula munu uje waishongele ngwayo, “Omwo vikajo wanjimungila 
ngacije?” 

21Uje muka-kushonga vindeo ali na moko yakupangesa vuje vuma mwoshe 
mwashakela, asa kushonga vindeo vivali a cipama cimolika ca vuma, ndeo imo 
yakupangesa vyuma vya seo, co ndeo ikwavo yakupangesa vyuma vyangoco.  

22Co eci cinapu ca vushunga a vije vyanalingi Njambi. Njambi washakele 
kumwesa vukalu vwendi nakusholola nzili yendi. Oloni wasimpile nakuyanda ali 
vaje wakengele na vukalu, vaje wapandele kunyongesa.  

23Co lalo washakele kusholola vumpau vwendi vwakama, vuje wetilile ali yetu 
vaje amwesa mema ku mbunge, yetu vaje navwaesa ngeci tutambule vumpau 
vwendi.  

24Omwo tunapu vanu vaje vasanene, kesi lika akati ka vaYunda embwe, oloni lalo 
na akati ka vaje kesi vaYunda.  

25 Evi vikevyo vyalinakwendeka mu livulu lya Hoziya ngwendi, “Vanu vaje 
kuvapwile vange njikavatumbula ngwange, ‘Vanu vange.’ Muyati uje 
kunjazemene njikavasana ngwange, ‘Vaka-cizemo cange.’  

26 Co ku mutambela kuje kuvavalekele ngwavo, ‘Kesi mu vanu vange, ‘ co kuje 
vene vakavatumbula vana va Njambi wakuyoya.” 

27 Co Isaya atambeka ali vaIsalele ngwendi, “Nameme vanu va Isalele vanatumu 
ngwe lishen̄avu lya ku kenge ya mema a kalunga, oloni vavandondo lika 
vakovoka,  

28omwo Shukulu Kalunga akasompa vwasi-vwasi vanu voshe va ano asi a simbu 
imolika nakumanesa.” 

29 Ngwe muje mwendekele Isaya akulivanga ngwendi, “Nga Shukulu Kalunga 
Muka-nzili yoshe katusezeleleko vatekulwila, nga tunapu ngwe Sondoma * na 
Ngomola *.” 

Muzimbu wauvwa nawo lalo unapu wa Isalele 

30Ngecivene, twendeka ngwetu vaje kesi vaYunda, vaje kuvalipwisile vakevo 
vavenya vaka-vushunga ku mesho a Njambi, vavapwisile vaka-vushunga ku 
mesho endi akukulaela,  

31oloni vanu va Njambi vaje vashakezekele lishiko ngeci livapwise vaka-
vushunga ku mesho a Njambi, kuvaliwanene.  

32Omwo vikajo? Omwo kuvajendamenene akukulaela oloni vajendamenene a vije 
vivalingile. Co vatanukile a “limanya lyakutanukisa” 

33 ngwe muvyendeka visoneka ngwavyo, “Kenga, njikaka limanya mu Siyone lije 
likatanukisa vanu, limanya lije likavawisa. Oloni woshe uje akulaela kuli ikeye 
kakazivi shwamwa.” 

Loma 10 

1Vakwetu, njishaka manene na mbunge yange yoshe ngeci vanu vange vovoke! 
Njilinakuvalombelela manene kuli Njambi!  

2Omwo nji mukaleo wavo ngeci vakevo vanalyana manene kuli Njambi, oloni 
kulyana kwavo kesi kwa mana a vushunga.  

3Omwo kuvazivukile ngila ije yakapwisa Njambi vanu ngeci vapwe vaka-
vushunga ku mesho endi, oloni vakevo vaneseka kupangesa ngila yavo vavenya, 
ngecivene, kuvasele kulyana vakevo vavenya ku ngila ya Njambi ije yakapwisa 
vanu ngeci vapwe vaka-vushunga.  

4Omwo Kilistu namanesa Lishiko, ngeci munu woshe uje akulaela vamupwise 
muka-vushunga ku mesho a Njambi.  

Kwamena kunapu kwa voshe 

5 Mosesa wasonekele evi akupwisa munu muka-vushunga ku mesho a Njambi 
akwononoka Lishiko ngwendi, “Woshe uje ononoka Lishiko akayoya.” 

6Oloni visoneka vyendeka akupwa muka-vushunga ku mesho a Njambi 
akukulaela ngwavyo, “Kesi ulihule yove vavenya ngwove, iyajo akalonda mwilu?” 
(Eci cinapu ngeci, ulinakushulula Kilistu asi).  

7 ”Nambe kesi ulihule ngwove, iyajo akashelumuka mwisi ya kaye?” (Eci cinapu 
ngeci, ulinakutundisa Kilistu ku kutsa).  

8Oloni evi vilinakwendeka ngeci, “Lijwi lya Njambi lili kuyehi nove, lili ku kanwa 
kove na mu mbunge yove” likelyo lijwi lyakukulaela lije tulinakwambulula.  

9Nga ulitavela ngwove Yesu ikeye Mwene nakukulaela ngeci Njambi 
wamusangwile ku vatsi, ukovoka. 

10Omwo akukulaela kwetu mukemwo vanatupwisa vaka-vushunga ku mesho a 
Njambi, akulitavela kwetu mukemwo tukovoka.  

11 Visoneka vyendeka ngwavyo, “Woshe uje akulaela kuli ikeye kakazivi 
shwamwa.” 

12Omwo eci cinendeka a vanu voshe, omwo kukwesi kwangula akati ka vaYunda 
na vaje kesi vaYunda, Njambi napu umo Shukulu Kalunga wa voshe, ikeye 
akavezikisa voshe vaje vatambeka kuli ikeye.  

13 Omwo ngwe visoneka vyendeka ngwavyo, “Woshe atambeka a lizina lya 
Mwene akovoka.” 

14Oloni vatambeka vatijo kuli ikeye ngeci avakwase nga kuvakulaelele? Vatijo 
vakakulaela nga kuvazivile lijwi? Co vatijo vaziva lijwi nga kuvalyambulwile?  

15 Co vatijo vambulula lijwi nga tunganda kuvavatumine? Ngwe muvyendeka 
visoneka ngwavyo, “Kunapu kuvwaelela kwakukomokesa omo tunganda vaija 
nakunena vin̄anda vyavivwa! “ 

16 Oloni kesi voshe vanatambula Vin̄anda Vyavivwa embwe. Isaya vavenya 
alinakwendeka ngwendi, “Shukulu Kalunga, iyajo wakulaelele muzimbu wetu?” 

17Ngecivene, kukulaela kutunda akuziva, co kuziva kutunda akwambulula Kilistu.  

18 Oloni njihula ngwange, mwa vushunga kuma kuvazivile lijwi ndi? Valizivile, 
omwo visoneka vyendeka ngwavyo, “Omo mutambi wa lijwi lyavo 
washandokelele mu kaye mwoshe, majwi avo etele na ku shongo ya asi oshe.” 

19 Co njihula lalo ngwange, kuma vanu va Isalele kuvazivisisile ndi? Mosesa ikeya 
vavenya wakulivanga kukumbulula ngwendi, “Njikashangumuna muyati 
wakujeneka seo ngeci vanu vange vakale na lifuwa, njikashangumuna muyati 
wakujeneka mana ngeci valuvalese vanu vange.” 

20 Co Isaya nakusimpa wendekele ngwendi, “Vanjiwanene vaje 
kuvanjishakezekele, njasholokele kuli vaje kuvanjihwile.” 

21 Oloni alinakwendeka ali Isalele ngwendi, “Simbu yoshe njashakele kutambula 
vanu vaka-kujeneka kwononoka vakevo lalo vaka-kutengulukila.” 

Loma 11 

Mema ku mbunge a Njambi ali Isalele 

1 Njihula ngwange, kuma Njambi navyana vanu vendi ndi? Embwe kesi ngoco! 
Yange vene njapwa kaIsalele, mutekulwila wa Avilahama, njapwa wa ku muyati 
wa Mbenjemani.  

2Njambi kavyanene vanu vendi, vaje vaangwile kutunda ku san̄ulu. Yeni 
mwazivuka muvinendeka visoneka mu mutambela kuje vendeka Elinja 
alambelela Njambi ali Isalele ngwendi,  

3 “Shukulu Kalunga, vanatsii vaka-kwimanena vove, co vanasiwula mitula yove, 
kuvanga yange lika njinasalao, co vashaka kunjitsiya.” 

4 Njambi wamukumbulwile vatijo? Wamukumbulwile ngwendi, “Njinatulika 
vanalume vakupwa 7, 000 vaje kanda valemese kamponya Mbale*.” 

5Ngecivene, cinapu cuma cimo vene na ololo, kuyicili mbunga yaindondo 
vanasalao vaje vaangwile Njambi omwo kutetela kwendi.  

6Kwangula kwendi kunajendamena a kutetela kwendi, kesi ngwe a vije 
vivanalingi embwe. Omwo nga kwangula kwa Njambi kwapwa kwa a vije 
vivalinga vanu, nga kutetela kwendi kukwapwile kutetela kwa vushunga.  

7Vationi? Vanu va Isalele kuvawanene cije civakele nakushakezeka. Yapwile 
mbunga yaindondo lika vaje vaangwile Njambi vakevo vaciwanene, co vaje 
vasaleleo vapwile tusinda-matwi kukusana kwa Njambi.  

8 Ngwe muvyendeka visoneka ngwavyo, “Njambi nazivalesa vimbunge na mana 
avo, nakweta ku litangwa lyalelo kuvasa kumona nambe kuziva.” 

9 Co Ndaviti alinakwendeka ngwendi, “Viwano vyavo vipwe myeto, co vatsemo, 
vanapande kuwa, vanapande kuvanyanyamesa!  

10Mesho avo apwe a vupuputwa ngeci kesi vase kumona, co vakulame myongo 
yavo simbu yoshe mu tuyando twavo.” 

11Ngecivene, njihula ngwange, omo vaYunda vatanukile, kuma vawile 
nakunyonga ndi? Embwe kesi ngoco! Omwo valingile vuvi, kwamena kunaija kuli 
vaje kesi vaYunda, ngeci vaYunda vazivile lifuwa vaje kesi vaYunda.  

12Vuvi vwa vaYunda vwanenele vivezikiso vyakama mu kaye, co kuutwa kwavo 
kwa mu munzinzime kwanenele vivezikiso vyakama kuli vaje kesi vaYunda. 
Ngecivene, vikapwa vatijo vivezikiso vyakama manene omo vungi vwa vaYunda 
vanavawezelela!  

Kwamena kwa vaje kesi vaYunda 

13Njilinakwendeka ololo kuli yeni kesi vaYunda ngwange, ngwe omo njinapu 
muluwa kuli vaje kesi vaYunda, njikalyalesa mu vipangi vyange.  

14Amo njasa kulingisa vanu va ku muyati wange lifuwa, ngeci njase kwamenako 
vamo.  

15Omwo nga vavayengwile, co vaka-kaye vavatengulwile mukujeneka kupwa 
vitozi va Njambi, co ololo vanapu vasamba va Njambi. Cikapwa vatijo omo 
vanavatambula? Cikapwa mwonyo ku vatsi!  

16Nga mbazuvwila yakulivanga ya likende vayana kuli Njambi, ngecivene, na 
mukasha woshe wamutunu unapu wendi lalo, nga mizi ya muti vaikombelela kuli 
Njambi, co na minango lalo inapu yendi.  

17Oloni nga minango imo ya ku muti wa olive wakukuna vanaijokolako, co 
munango wa olive wa mu shwata vanaunungilako. Yeni kesi mu vaYunda 

munapu ngwe uje muti wa olive wa mu shwata, co ololo munalipangela yoyesi 
yaivwa ya munzinzime ya vaYunda.  

18Ngecivene, kumwapandele kuyengula vaje vavajokwele ngwe minango. Vatijo 
mwasa kulyalesa? Yeni munapu lika mu minango, kumwesi kukwata mizi, oloni 
mizi ikeyo ilinakumikwata.  

19Oloni mwendeka ngweni, “Eyo, oloni minango vaijokwele ngeci kusale mwela 
wetu.” 

20Eci cinapu ca vushunga. Vavajokweleko omwo kuvakulaelele, oloni yeni 
munatumbama mu mwela weni omwo munakulaela. Oloni kesi mulyalese a 
viyongola evi, munapande kuziva lyova.  

21Omwo nga Njambi katetelele vaYunda, vaje vanalifu ngwe minango ya 
cisemwa, muyongola ngweni akamitetela ndi?  

22Ano tumona cizemo ca Njambi nakukaluwa kwendi. Ikeye napu muka-
kukaluwa kuli vaje vanau, oloni napu muka-cizemo kuli yeni, nga mutwalao mu 
cizemo cendi. Oloni nga kumulingimo, co neni lalo vakamijokolako.  

23Nga vaYunda vakashangumuka kukulaela lalo, co vakavelwisila lalo mu 
mutambela muje muvakele, omwo Njambi asa kulinga ngacije lalo.  

24Omwo nga yeni kesi vaYunda munalifu ngwe munango wa ku muti wa olive wa 
mu shwata uje uvanajokolako, co ngwe kesi mu cifwa cawo, vanaunungila ku 
muti wa olive wakukuna. VaYunda vanalifu ngwe ou muti wakukuna, co cikapwa 
cacasi manene kuli Njambi kunungilako eyi minango ivajokwele ku muti wayo 
lalo.  

Mema ku mbunge a Njambi kuli voshe 

25Kuli vushunga vwakushwekesa, vakwetu, vuje vunjishaka ngeci muvuzivuke, 
omwo vukamivindika kuyongola ngweni munapu vakunyanyama. Oku kukaluwa 
kwa vimbunge vya vanu va Isalele kesi ngwe kwa myaka yoshe embwe, oloni 
kukakalako lika noo vaje kesi vaYunda vanapumo kwija kuli Njambi.  

26 Eyi ikeyo ngila vanu va Isalele voshe vakavaamena nayo. Ngwe muvyendeka 
visoneka ngwavyo, “Muyoyesi akatunda ku Siyone, co akatundisa kupenga-penga 
kwoshe ku vatekulwila va Yakomba.  

27 Co njikalikumiiya navo cikumiiyo eci omo njikatundisa vivi vyavo.” 

28Omwo vanavyana Vin̄anda Vyavivwa, vaYunda vanapu vitozi va Njambi omwo 
yeni kesi mu vaYunda. Oloni omwo kwangula kwa Njambi, vanapu vasamba 
vendi omwo ali vakukulwila vavo.  

29Omwo Njambi kesi kutengulula viyongola vyendi kuli vaje aangula 
nakuvavezikisa.  

30Ngwe ali yeni kesi vaYunda, kumwononokele Njambi ku san̄ulu, oloni ololo 
munatambula mema ku mbunge a Njambi omwo akujeneka kwononoka kwa 
vaYunda.  

31Mu ngila eyi vene, omwo a mema ku mbunge a munatambula, co ololo vaYunda 
kuvesi nakwononoka Njambi, ngeci na vakevo ololo vatambule mema ku mbunge 
a Njambi.  

32Omwo Njambi napwisa vanu voshe vinzinda vakujeneka kwononoka, ngeci 
amwese mema ku mbunge ku voshe.  

Kushangala Njambi 

33 Vufuko vwa Njambi vwapwa vwavungi manene! Kuzivuka kwendi na mana 
endi vyapwa vyakulova manene! Iyajo asa kulumbununa matumbe endi? Iyajo 
asa kuzivuka vingila vyendi? 

34 Ngwe muvyendeka visoneka ngwavyo, “Iyajo azivuka mana a Shukulu 
Kalunga? Iyajo asa kumunangula?  

35 Nambe iyajo wamwanene cuma cimo ngeci amwilwisile fweto?” 

36 Omwo ikeye watangele vyuma vyoshe, co vyuma vyoshe vilinakuyoya muli 
ikeye na ali ikeye. Kuli Njambi kukale vumpau ku myaka yoshe! Ewa.  

Loma 12 

Kuyoya mukupangela Njambi 

1Ngecivene, vakwetu, omwo mema ku mbunge a Njambi akama manene kuli 
yetu, njimilambelela ngwange, lilambuleni yeni vavenya kuli Njambi ngwe 
n̄ombelo yakuyoya, likundikeni ku vipangi vyendi nakumuvwaelelesa. Oku 
kukekwo kulemesa kwa vushunga kuje munapande kulinga.  

2Kesi mulipwise ngwe vanu va muno mu kaye, oloni eceleni Njambi atengulule 
viyongola vya mu vimbunge vyeni. Asinoni mukazivuka cizango ca Njambi, vije 
vyavivwa nevi vimuvwaelelesa nevi vyakushungama.  

3Omwo vwana njinatambula vwa mema ku mbunge a Njambi njilinakwendeka 
kuli yeni voshe ngwange, kesi muliyongole yeni vavenya kupwa muvakama 
manene kutuvakana omu mumunapu. Oloni, munapande kulikeesa mu viyongola 
vyeni, liiluleni yeni vavenya ngwe kukukulaela kweni kuje kwanamyana Njambi.  

4 Omwo tuli na vilyo vyavingi mu muvila umolika, co cimo na cimo cili na vipangi 
vyaco.  

5Mu ngila eyi vene, nambe tunapu tuvavangi, tunapu muvila umolika muli Kilistu, 
co yetu voshe vanatunungila kuli umo na mukwavo ngwe kulyangunuka kwa 
vilyo vya muvila umolika.  

6 Ngecivene, tunapande kupangesa vwana vwetu vwakulyangunuka ngwe ku 
mema ku mbunge a Njambi aje anatumwesa. Nga vwana vwetu vunapu 
vwakwambulula lijwi lya Njambi, co tunapande kwambulula kupwisa ngwe 
nakukulaela kwetu tulinakwo,  

7nga vwakupangela, co tunapande kupanga vene, nga vwakulongesa, tulongeseni 
vene,  

8nga vwakutakamesa vakwetu, co tunapande kulinga ngacije vene. Woshe uje 
muka-kwana vakwavo napande kucilinga na lyovwa-ovwa, co woshe uje muka-
kushwana napande kupanga manene na nzili, woshe uje amwesa ngozi kuli 
vakwavo napande kucilinga na mbwase.  

9Cizemo cinapande kutungukwa. Zindeni vyuma vyoshe vije vinapu vyavivi, 
kakateyeni kuli vije vyavivwa.  

10Lizemeni umo na mukwavo ngwe vandolome na vandokazi, co litakameseni 
nakulisingimika umo na mukwavo.  

11Pangeni manene na nzili kesi mupwe volwa. Pangeleni Mwene nakulyakako na 
mbunge yoshe.  

12Cinyangavili ceni cimivwaelelese, pweni vaka-lukakateya mu tuyando tweni, co 
lombeleni simbu yoshe.  

13Lipangeleni vije mulinavyo na vakweni vaka-Yesu vaje vanajeneka, co 
tambuleni vangenzi mu vinjuvo vyeni.  

14 Vezikiseni vaje valinakumiyandesa, eyo, vavezikiseni, co kesi muvasinge 
embwe. 

15Vwaeleleni na vaje valinakuvwaelela, lileni na vaje valinakulila.  

16 Yoyeni mulizivasano umo na mukwavo. Kesi mulyalese, oloni likeeseni mu 
vipangi. Kesi muliyongole yeni vavenya ngwe munapu vaka-kunyanyama.  

17Nga umo nakuviisila, kesi umwilwisile vuvi vwendi lalo embwe. Lingeni 
vyavivwa ku mesho a vanu voshe.  

18Lingeni vyuma vyoshe ngwe mumunasela nakuyoya mu kwoloka kuli munu na 
munu.  

19 Vasamba vange, kesi mulinge shambandinga, oloni eceleni vukalu vwa Njambi 
vucilinge. Omwo visoneka vyendeka ngwavyo, “Yange njilinga shambandinga, 
njikavelwisila fweto yavo, mwanendeka Shukulu Kalunga.” 

20 Oloni, ngwe muvyendeka visoneka ngwavyo, “Nga muka-n̄ole yove ali na njala, 
mwane vyakulya, nga ali na lihwila, mwane mema anwe, omwo akulinga eci 
ulinakumulingisa ngeci azive shwamwa.” 

21Kesi mutave vuvi vumihyane, oloni hyaneni vuvi na vuvwa.  

Loma 13 

Kusingimika vaka-kushwana 

1Munu woshe napande kwononoka kuli vaka-kushwana, omwo naumo wai 
ashika kuvanga Njambi namwangula, co vaka-kushwana vaje valiko Njambi ikeye 
navemika.  

2Ngecivene, woshe uje alinga vimata na vaka-kushwana alinga vimata na vije 
vyanashiki Njambi, co woshe uje alinga evi alinenela cihiso ikeye vavenya.  

3Omwo vaka-kulinga mwamuvwa kuvasa kuzivila lyova vaka-kushwana, oloni 
kuvanga vaje valinga mwamuvi. Yove kuuzivila lyova munu uje alinakushwana 
ndi? Ngecivene, linga mwamuvwa, co ikeye akakushangazala, 

4omwo napu ngamba ya Njambi ngeci akulingile vuvwa. Oloni nga ulinga 
mwamuvi, co muzivile lyova, omwo nzili yendi ya kukunyanyamesa inapu ya 
vushunga. Ikeye napu ngamba ya Njambi, co alinakunena kunyanyamesa kwa 
Njambi kuli vaje valinga mwamuvi. 

5Ngecivene, a cuma eci munapande kwononoka kuli vaka-kushwana, kesi ngwe 
omwo akunyanyamesa kwa Njambi lika embwe, oloni omwo lalo a citaku-taku.  

6 Omwo eci cikeco lalo mulinakufwetela lisimu, omwo vaka-kushwana 
valinakupangela Njambi omo vashulisa vipangi vyavo.  

7Fweteni vije vinapu vyavo, vafweteni lisimu lyeni na lisimu lya ku vufuko vweni, 
co mweseni kasingimiko kuli voshe ava.  

Kapandi keni kuli umo na mukwavo 

8Kesi mukale na likongo kuli umo, likongo munapande kukala nalyo linapande 
kupwa lyakulizema lika umo na mukwavo. Woshe uje azema mukwavo nononoka 
Lishiko.  

9 Mashiko ngwawo, “Kesi ulinge vupangala, kesi utsiye, kesi wive, kesi uliveyele 
cuma ca mukweni”, co vyoshe evi, na vyeka lalo, vanavipwisa lishiko limolika 
ngwavo, “Zema mukweni ngwe muwalizema yove vavenya.” 

10Nga uzema mukweni, co kuukasa kumulinga mwamuvi embwe, ngecivene, 
kuzema, kukekwo kwononoka Lishiko lyoshe.  

11Yeni munapande kulinga ngacije, omwo mwazivuka ngweni simbu inete ngeci 
mwinduke mu tulo. Omwo simbu yakutwamena ili kuyehi kutuvakana muje 
muyakele omo twakulaelele akulivanga.  

12Vutsiki ololo vukya, litangwa ololo lituuka. Tulikeleni kulinga vyuma vije 
vyakundama ku lisusulungu, co twambateni vitwa vyakulwa navyo mu mutanya.  

13Twendeni mwamuvwa, ngwe vanu vaje valinakuyoya mu ceke ca mutanya, kesi 
kulinga kalwa ka ku viwano nambe kupenda, nambe kulinga vupangala nambe 
kukezima, nambe kulinga lwozi nambe lifuwa.  

14Oloni zaleni vitwa vya Mwene Yesu Kilistu, kesi mwanuke lalo cifwa ceni ca 
vusitu nakukavangeya mashungu aco embwe.  

Loma 14 

Kesi uhise mukweni 

1 Tambuleni mwamuvwa munu uje kanda akole mukukulaela, oloni kesi mulinge 
nendi vimata a viyongola vyendi.  

2Kukulaela kwa munu umo kumutavesa kulya nkala cuma, oloni munu uje kanda 
akole mukukulaela ikeye alya lika visapa-sapa.  

3Munu uje alya coshe-icoshe kesi ayengule uje kesi nakulya, co uje alya lika 
visapa-sapa kesi ahise uje alya coshe-icoshe, omwo Njambi ikeye namutava.  

4Yove iyajo ngeci uhise ngamba yambala? Kuvanga uje shukulu yendi ikeye 
aangula nga uje ngamba alinga mwamuvwa nambe onwa. Co alinga mwamuvwa, 
omwo Mwene ikeye amulingisa ngeci alinge mwamuvwa.  

5Munu umo ayongola ngeci litangwa limo lili na seo kutuvakana matangwa 
akwavo, co mukwavo weka lalo ayongola ngeci matangwa oshe afwa mumolika. 
Munu na munu napande kukolesa ngeci vije vyanayongola vinapu vyavivwa.  

6Woshe uje ayongola seo ya litangwa limo napande alinge ngeci mukusingimika 
Mwene, woshe uje alya cuma coshe-icoshe napande kucilya mukusingimika 
Mwene, omwo akandelela kuli Njambi a vyakulya. Woshe uje avyana kulya 
vyakulya vimo avyana mukusingimika Mwene, co akandelela kuli Njambi.  

7Naumo wai wetu waliyolela endi lika, naumo wai wetu walitsila endi lika.  

8Nga tuyoya, tulinakuyoyela kuli Mwene, co nga tutsa, tulinakutsila kuli Mwene. 
Ngecivene, nambe tuyoya nambe tutsa, tunapu vanu va Mwene.  

9Omwo Kilistu watsile, co wasangukile mukupwa Mwene wa vaka-kuyoya na 
vatsi.  

10 Ngecivene, kuli yove ukali lika visapa-sapa, omwo vikajo uhisila mukweni? Co 
lalo yove ukali coshe-icoshe, omwo vikajo uyengwila mukweni? Yetu voshe 
tukemana ku mesho a Njambi nakutusompa.  

11 Omwo visoneka vyendeka ngwavyo, “Mwa vushunga ngwe omo yange Njambi 
wakuyoya, ngwendi Shukulu Kalunga, vanu voshe vakatsikama ku mesho ange, 
co vanu voshe vakashangazala yange njapwa nji Njambi.” 

12Ngecivene, yetu voshe, munu na munu akendeka vyendi vavenya ku mesho a 
Njambi.  

Kesi utanukise mukweni 

13Ngecivene, kesi tulihise umo na mukwavo. Oloni unapande kuyongola ngeci 
kesi wake citanukiso mu ngila ya mukweni nambe cakumuwisa.  



2035 

©The Bible Society of Zambia, 2006. 

 

14Kulitombola kwange muli Mwene Yesu mwa vushunga cinanjizivukisa ngeci 
kukwesi vyakulya avyo lika vyakujwala, oloni nga munu akulaela ngeci vyakulya 
vimo vinapu vyakujwala, ngecivene, vipwa vyakujwala kuli ikeye.  

15Nga uvulumuna mukweni omwo a cuma cimo ciwulya, co kuwesi nakulinga vya 
cizemo embwe. Kesi utave vyakulya vije viwulya vinyongese munu uje 
yanatsililile Kilistu! 

16Ngecivene, kesi utave vije vinapu vyavivwa ku mesho ove ngeci vavishaule.  

17Omwo Vumwene vwa Njambi kesi ngwe vunapu vwa vyakulya nakunwa 
embwe, oloni vunapu vwa vushunga na kwoloka nakujolela mu Munzinzime 
Wakujela.  

18Co woshe uje apangela Kilistu mu ngila eyi vene, avwaelelesa Njambi, co na 
vanu vamutava lalo.  

19Ngecivene, simbu yoshe tunapande kuyongola a vyuma vije vinena kwoloka na 
vije vikwasa kutakamesa kuli umo na mukwavo.  

20Kesi unyongese vije vyanalingi Njambi omwo akulya lika. Vyakulya vyoshe vasa 
kuvilya, oloni kesi mwamuvwa kulya cuma cimo cije casa kulingisa umo ngeci 
awile mu vuvi.  

21Cuma cacivwa kulinga cinapu kujeneka kulya situ nakunwa vinyu, nambe 
kulinga cuma cimo ceka cije citanukisa mukweni.  

22Kukulaela kuje mulinakwo akati keni vavenya na Njambi, navezika munu uje 
kalizivi kupaya omo alinga cuma cimo namono ngwendi cacivwa!  

23Oloni nga ikeye ali na vimata ali vije alya, co Njambi amuhisa omo avilya, omwo 
vilinga vyendi kuvyakundamene akukulaela. Omwo cuma coshe cije 
kucakundamene akukulaela cinapu vuvi.  

Loma 15 

Vwaeleleseni vakweni kesi yeni vavenya 

1Yetu tunakolo mukukulaela tunapande kukwasa vaje kanda vakole mukukulaela 
kwavo ngeci vambate vitele vyavo. Kutwapandele kulivwaelelesa yetu vavenya 
embwe.  

2Oloni tuvavoshe tunapande kuvwaelelesa vakwetu mukuvalingila vyavivwa, 
ngeci vakole mukukulaela.  

3 Omwo Kilistu kalivwaelelesele ikeye vavenya embwe. Oloni ngwe muvyendeka 
visoneka ngwavyo “Kushaula kuje kuvamishawile kunaija ali yange.” 

4Vyuma vyoshe vije vivasonekele mu Visoneka vavisonekele mukutulongesa, 
ngeci tukale na cinyangavili cakutunda ku lukakateya nakukutakamesa kuje 
kutunda ku Visoneka.  

5Co Njambi, nsina ya lukakateya nakutakamesa, amyasese kukala mu viyongola 
vimo akati keni akukava nakutembunwina Kilistu Yesu,  

6ngeci yeni voshe mukashangazale Njambi ikeye Ishe ya Mwene yetu Yesu Kilistu 
na lijwi limo.  

Vin̄anda Vyavivwa kuli vaje kesi vaYunda 

7Ngecivene, litambuleni umo na mukwavo, ngwe mwanamitambula Kilistu, ngeci 
mwane vumpau kuli Njambi.  

8Omwo njimileka ngwange Kilistu vamupwisile muka-kupangela vaYunda, 
mukusholola ngeci Njambi wapwa muka-vushunga, mukulingisa vikulaeso 
vyendi kuli vakukulwila vavo ngeci vipwe vya vushunga,  

9 co ngeci, nameme vaje kesi vaYunda vashangale Njambi omwo mema ku 
mbunge endi. Ngwe muvyendeka visoneka ngwavyo, “Ngecivene, 
njikakushangazala akati ka vaje kesi vaYunda, njikaimba nakukushangazala.” 

10 Co lalo visoneka vyendeka ngwavyo, “Yeni voshe kesi vaYunda, joleleni amo na 
vanu va Njambi! “ 

11 Co visoneka vyendeka ngwavyo, “Shangazaleni Shukulu Kalunga yeni voshe 
kesi vaYunda, mushangazaleni yeni voshe vanu! “ 

12 Co lalo Isaya endeka ngwendi, “Mutekulwila wa Njesi akasholoka, akaija 
mukushwana vaje kesi vaYunda, co vakaka cinyangavili cavo muli ikeye.” 

13Co Njambi, nsina ya cinyangavili, amishulise nakuvwaelela kwoshe na kwoloka 
omwo akukulaela kweni, ngeci cinyangavili ceni cikole mu nzili ya Munzinzime 
Wakujela.  

Omwo vikajo Paulu wavasonekelele nakusimpa 

14Vakwetu, njamono ngwange mwa vushunga yeni munashulu na vuvwa, 
munazivisisa manene, co mwasa kulilongesa umo na mukwavo.  

15Oloni mu mukanda ou njinasimpi akusoneka vyuma vimo vinjamyanukisa. 
Njinasimpi omwo a kutetela kuje kwananjana Njambi 

16akupwa ngamba ya Kilistu Yesu akupangela vaje kesi vaYunda. Njilinakupanga 
ngwe muka-kukombelela mukwambulula Vin̄anda Vyavivwa vya Njambi, ngeci 
n̄ombelo ya vaje kesi vaYunda Njambi aitambule, ije Munzinzime Wakujela 
nakundika kuli ikeye.  

17Mu kulitombola muli Kilistu Yesu, njasa kulishasha akupangela Njambi.  

18Omwo njikasimpa nakwendeka vije lika vyanalingi Kilistu muli yange 
mukutwamenena vaje kesi vaYunda ngeci vononoke Njambi. Nalingi evi a majwi 
ange na a vilinga vyange,  

19na nzili ya vizivukiso na vikomokeso, na nzili ya Munzinzime wa Njambi. 
Ngecivene, mukwenda kutunda ku Yelusalema nakweta ku Ilikyume, 
njinamanesa kwambulula Vin̄anda Vyaviwa vya Kilistu. 

20Cizango cange simbu yoshe cinapu kwambulula Vin̄anda Vyavivwa mu 
mitambela ije kanda vazive vya Kilistu, kutewa njikatungila a luvula lwanendi 
laja munu weka.  

21 Oloni ngwe muvyendeka visoneka ngwavyo, “Vaje kuvavalekele ali ikeye 
vakamumona, co vaje kuvazivile vakazivisisa.” 

Vutumbe vwa Paulu vwakuya ku Loma 

22Co vanjitangwile a visimbu vyavingi mukwija kuli yeni.  

23 Oloni ololo njinamanesa vipangi vyange mu mitambela eyi, co njashakele a 
myaka yaingi ngeci njiije njakumimone, 

24njili na cinyangavili cakulinga ngeci ololo. Njishaka kumimona a vungenzi 
vwange vwa kuya ku Sepeine, ngeci mwakunjikwase akuya kuje, omo 
njinasikama neni kasimbu nakuvwaelela.  

25 Co ololo, njiya ku Yelusalema nakupangela vanu va Njambi kuje.  

26Omwo vikungulukilo mu Masendoniya na mu Akaya vanayongola kujeneka 
kuvaleka kwana mulambu mukukwasa tuutu akati ka vanu va Njambi vali mu 
Yelusalema.  

27 Vakevo vavenya vayongwele kulinga ngeci, oloni a n̄anda eyi, vakevo vali na 
likongo ngeci vavakwase. Omwo vaYunda vaaneneko vivezikiso vyavo vya 
munzinzime kuli vaje kesi vaYunda, co vaje kesi vaYunda vanapande kupangesa 
vivezikiso vyavo vya vufuko mukukwasa vaYunda.  

28Omo njinamanesa vipangi evi nakwetesa vimbongo vyoshe kuli vakevo vije 
vivavakungulwilile, co njikaya ku Sepeine nakumisikamesa a ngila yange yakuya 
kuje.  

29Co omo njiija kuli yeni, njazivuka ngwange njikaija nakushula kwa vivezikiso 
vya Kilistu.  

30Njimilambelela vakwetu, ali Mwene yetu Yesu Kilistu na a cizemo ca 
Munzinzime ngwange, likumbasaneni amo nange mukunjilombelela manene kuli 
Njambi.  

31Lombeleni ngeci njikakale kujeneka vushonde kuli vaka-kujeneka kukulaela 
mu Yundeya, co lalo vipangi vyange mu Yelusalema vakavitambule kuli vanu va 
Njambi vaje vali kuje.  

32Ngecivene, njikaija kuli yeni nakuvwaelela kwoshe, nga cinapu cizango ca 
Njambi, nakuvwaelela kwakuvwa mukumisikamesa.  

33Njambi, nsina ya kwoloka, akale neni voshe. Ewa.  



2038 

©The Bible Society of Zambia, 2006. 

 

Loma 16 

Viindu vya Paulu kuli vanu vamo va mu Loma 

1Njikundika ndokazi yetu Fwivi kuli yeni, muka-kupangela cikungulukilo ca ku 
Senkili, 

2ngeci mumutambule mu lizina lya Mwene, ngwe muje muvakalingi vanu va 
Njambi, co mukwaseni vyoshe vije ashaka kuli yeni, omwo ikeye vavenya wapwa 
musamba wamuvwa kuli vanu vavangi na kuli yange lalo.  

3 Njilinakutuma viindu kuli Pilisila na Akwila, vaka-kupanga nange mu vipangi 
vya Kilistu Yesu,  

4vakevo vecelele myonyo yavo omwo yange. Njinavakandelela, kesi yange lika, 
oloni lalo na vikungulukilo vyoshe vya vaje kesi vaYunda.  

5Viindu lalo ku cikungulukilo ca vaje vakakungulukila mu njuvo yavo. Viindu kuli 
musamba wange Epaenetase, uje wapwile munalume wakulivanga kukulaela kuli 
Kilistu mu lifuti lya Asiya.  

6Viindu kuli Maliya, uje wamipangelele manene.  

7Viindu lalo kuli Andolonikase na Njuniyase, vakwetu vaYunda vaje 
mutwakelelele mu kamenga, vapwa vakutsimana akati ka miluwa, co vapwile 
vaka-Yesu simbu kanda yange njikulaele.  

8Viindu kuli Ampilyatase, musamba wange a kulitombola muli Mwene.  

9Viindu lalo kuli Ambanase, mukwetu mu vipangi vya Kilistu, na kuli Sitachise 
musamba wange.  

10Viindu kuli Apelese, uje kulongwa kwendi kuli Kilistu vanacishangala. Viindu 
kuli vaje vanakundama ku naanga ya Alisitombolase.  

11Viindu kuli Helondyone, mukwetu kaYunda, na kuli vakwetu muli Yesu mu 
naanga ya Nasisase.  

12Viindu vyange kuli Talafaena na kuli Talafosa vaje vapanga mu vipangi vya 
Mwene, na kuli musamba wange Pelesise, uje nalingi manene vipangi vya 
Mwene.  

13 Viindu kuli Lufase, wakwangula mu vipangi vya Mwene, amo na vaina, vaje 
vakele nakunjinyunga ngwe nji munendi.  

14Viindu kuli Asinikilitase na Felengone na Helemese na Patolombase na 
Helemase na vakwetu voshe muli Yesu vali amo navo.  

15Viindu kuli Filolongase na Njulya na Nelyase na ndokazi yendi na kuli Olimpase 
na kuli vanu voshe va Njambi vaje vali amo navo.  

16Liindwiseni umo na mukwavo nakulitsemba kwa kwoloka. Vikungulukilo 
vyoshe vya Kilistu vanatumu viindu vyavo kuli yeni.  

Vilongesa vyakumanesela 

17Njimilambelela vakwetu ngwange, nyanyameni kuli vaje vanena kulyangunuka 
nakutanganesa kukulaela kwa vanu nakulwisa vilongesa vije vimwatambwile. 
Vashondolokeni!  

18Omwo voshe vaje valinga vyuma evi kuvesi nakupangela Kilistu Mwene yetu 
embwe, oloni sholovya yavo lika. Co na majwi avo akukokweya na endekesi yavo 
yakuseveleka vakwisa vanu vakujeneka mulonga.  

19Omwo vanu voshe vanazivi kulongwa kweni ku muzimbu wauvwa, co a cuma 
eci njilinakuvwaelela ali yeni. Njishaka mupwe vaka-mana ku vyuma vyavivwa, 
oloni pweni mu vangoco ku vyuma vyavivi.  

20Asinoni Njambi, nsina yetu ya kwoloka, ololo akatsena Satana mwisi ya myanja 
yeni. Kutetela kwa Mwene yetu Yesu kukale amo neni.  

21Timateo, mukwetu mu vipangi, alinakutuma viindu kuli yeni, na Lusiyasi na 
Njasone na Sosipata vakwetu vaYunda.  

22Yange Teshase muka-kusoneka mukanda ou njamitumu viindu muli Mwene.  

23Ngayase, muka-kunjijumbula, uje mu njuvo yendi cikungulukilo cikaliwanena, 
namitumu viindu vyendi, Elasitase muka-kutulika vimbongo vya mu nganda, na 
ndolome yetu Kwatase, vanatumu viindu vyavo kuli yeni.  

24Kutetela kwa Mwene yetu Yesu Kilistu kukale amo neni voshe. Ewa.  

Lilombelo lyakushangazala lyakumanesela 

25Vumpau vukale kuli Njambi! Ikeye asa kumilingisa ngeci mwimane mbe 
mukukulaela kweni, ngwe ku Vin̄anda Vyavivwa vinjikambulula vya Mwene Yesu 
Kilistu, ngwe lalo kukujomboloka kwa vushunga vwakushweka vuje 
vuvashwekele tunde ku san̄ulu.  

26Oloni nameme ngoco ololo vushunga vuje vanavusholola mutanya mwelu mu 
visoneka vya vaka-kwimanena, nakushika kwa Njambi wa myaka yoshe 
vanavusholola ku miyati yoshe, ngeci voshe vakulaele nakwononoka.  

27Kuli Njambi umolika, uje ikeye lika muka-mana oshe, kukale vumpau ali Yesu 
Kilistu ku myaka yoshe! Ewa.  

1 Kolinte 

1 Kolinte 1 

1Mukanda wakutunda kuli Paulu, uje ivasanene ku cizango ca Njambi kupwa 
muluwa wa Kilistu Yesu, na ndolome yetu Sosetenese.  

2 Ku cikungulukilo ca Njambi cije cili mu Kolinte, kuli vaje voshe vavanasana 
ngeci vapwe vanu va Njambi vakujela, vaje vanakundama kuli ikeye amo na 
Kilistu Yesu, amolika na vanu voshe kwoshe-ikwoshe vaje vakalemesa Mwene 
yetu Yesu Kilistu, Mwene yavo na Mwene yetu.  

3Njambi Tatetu na Mwene Yesu Kilistu vamyane kutetela na kwoloka.  

Vivezikiso muli Kilistu 

4Simbu yoshe njikakandelela kuli Njambi omwo yeni, omwo kutetela kuje 
kwanamyana Njambi ali Kilistu Yesu.  

5Omwo muli Kilistu vanamipwisa vaka-kufuka mu vyuma vyoshe, kuwezelelako 
na endekesi yoshe na mana oshe.  

6Lijwi lya Kilistu vanalikolesa nakulitakamesa muli yeni 

7ngecivene, kumwonwene kutambula civezikiso cimo, omo mulinakuvandamena 
kusholoka kwa Mwene yetu Yesu Kilistu.  

8Ikeye lalo akamikolesa mbe na ku shongo, ngeci kesi vakamiwane na mulonga a 
Litangwa lya Mwene yetu Yesu Kilistu.  

9Njambi vanapande kumukulaela, Njambi uje wamisanene ngeci mukale mu 
kulitombola amo na Munendi Yesu Kilistu Mwene yetu.  

Kulyangunuka mu cikungulukilo 

10Njimilambelela vavusamba vange, na moko ya Mwene yetu Yesu Kilistu 
ngwange, lizivasaneni mu vyoshe vimwendeka, ngeci kesi kukakale 
kulyangunuka akati keni. Oloni litomboleni mwamuvwa, na viyongola vimo na 
cizango cimo.  

11Omwo vanu vamo va ku naanga ya Koloe vananjileka ngwavo akati keni 
vavusamba vange ali vimata.  

12Njilinakulumbununa ngwange, akati keni munu na munu alinakwendeka 
vyuma vyakulyangunuka. Umo endeka ngwendi, “Yange nji muka-Paulu”, 
mukwavo ngwendi, “Yange nji muka-Apolo”, weka ngwendi, “Yange nji muka-
Petulu”, co weka ngwendi, “Yange nji muka-Kilistu.” 

13Kuma Kilistu vanamwangununa ndi mu mitambela! Kuma Paulu ikeye 
wamitsililile a cilindakano ndi? Kuma vamimbwitikile mu lizina lya Paulu ndi?  

14 Njikandelela Njambi omwo kunjambwitikile umo wa ali yeni kuvanga lika 
Kilisipase na Ngayase.  

15Ngecivene, naumo wai endeka ngwendi vamimbwitikile kupwa vandongisi 
vange. 

16 (Eyo, kuma njambwitikile lalo Setefanase na naanga yendi, oloni kunjasa 
kwanuka nga njambwitikile weka lalo. ) 

17Omo Kilistu kanjitumine mukumbwitika. Oloni wanjitumine mukwambulula 
Vin̄anda Vyavivwa, nakuvyambulula kujeneka kupangesa endekesi ya mana a 
vanu, kutewa cilindakano ca Kilistu cipwa cangoco.  

Kilistu ikeye nzili na mana a Njambi 

18Omwo lijwi lya kutsa kwa Kilistu a cilindakano linapu lyangoco kuli vaka-
kuzimbala, oloni kuli yetu vaka-kwovoka linapu nzili ya Njambi.  

19 Omwo visoneka vyendeka ngwavyo, “Njikanyongesa mana a vaka-
kunyanyama, nakuzimangana mana a vaka-kulilongesa.” 

20 Ngecivene, muka-mana ali kuli? Nambe vaka-kulilongesa? Nambe muka-
vimata wa mutongwe wa ano a kaye? Njambi namwesa ngeci mana a ano a kaye 
anapu a vulema!  

21Omwo Njambi mu mana endi nalingisa vanu ngeci kesi vamuzivuke mu mana 
avo. Oloni mu ngila eyi ya muzimbu vatumbula ngwavo wa “vulema” 
tulinakwambulula, Njambi wayongwele kwamena vaje vakulaela.  

22Omwo vaYunda vashakezeka vizivukiso kupwa vukaleo, co vaje kesi va Yunda 
vashakezeka mana.  

23Oloni yetu, tulinakwambulula Kilistu wakushukika a cilindakano, muzimbu uje 
unapu citanukiso kuli vaYunda na vulema kuli vaje kesi vaYunda,  

24oloni kuli vaje vaanasana Njambi, vaYunda na vaje kesi vaYunda, muzimbu ou 
ukewo Kilistu, ikeye napu nzili ya Njambi na mana a Njambi.  

25Omwo vije visholoka ngwe vulema vwa Njambi vili na mana manene 
kutuvakana mana a vanu, co vije visholoka ngwe kuzeya kwa Njambi vinapu vya 
nzili manene kutuvakana nzili ya vanu.  

26Omwo ololo vavusamba vange, anukeni mumwafwile laja, omo Njambi 
wamisanene. Kweseka na viyongola vya vanu, vavandondo lika akati keni 
vapwile vaka-mana, nambe vaka-nzili, nambe vaka-vulemu.  

27Oloni Njambi mu cizango cendi waangwile vije vivayongwele vaka-kaye 
ngwavo vyangoco ngeci azivise shwamwa vaka-mana, co lalo waangwile vije 
vivayongwele vaka-kaye ngwavo vyakuzeya ngeci azivise shwamwa vaka-nzili.  

28Ikeye waangwile vije vivashawile vaka-kaye nakuviyeluwisa nakuviyongola 
ngeci vinapu vyangoco, ngeci anyongese vije vivayongola vaka-kaye ngwavo 
vinapu vya vulemu.  

29Ngecivene, naumo wai asa kulishasha ku mesho a Njambi.  

30Oloni Njambi namyaka amo muli Kilistu Yesu, co Njambi napwisa Kilistu mana 
etu. Ali ikeye tunapu vaka-vushunga ku mesho a Njambi, tunapu vana va Njambi 
vakujela, co vanatupatula.  

31 Ngecivene, ngwe muvyendeka visoneka ngwavyo, “Woshe uje ashaka 
kulishasha napande kulishashela a vije vyanalingi Mwene.” 

1 Kolinte 2 

Lijwi ali Kilistu wakushukika 

1Omo njezile kuli yeni, vasamba vange, nakwambulula vushunga vwa Njambi 
vwakushweka kunjapangesele majwi akama, nambe kumwesa kulilongesa 
kwange kwakama.  

2Omwo simbu njakele neni, njevalele vyuma vyoshe kuvanga Yesu Kilistu, co 
manene kutsa kwendi a cilindakano.  

3 Ngecivene, omo njezile kuli yeni, njazeyele nakujaja na lyova,  

4co kulongesa kwange na muzimbu wange kuvyakele njavyanene na majwi a 
vutongwe a mana a vanu, oloni na cizivukiso ca nzili ya Munzinzime wa Njambi.  

5Ngecivene, kukulaela kweni kesi kukundame ku mana a vanu oloni a nzili ya 
Njambi.  

Mana a Njambi 

6Oloni njambulula muzimbu wa mana kuli vaje vanakolo mu munzinzime. Oloni 
kesi mana aje anakundama muno mu kaye nambe ku vaka-kushwana va kaye 
kano, vaka-kushwana vaje nzili yavo ilinakuvatunda.  

7Mana awa njambulula anapu mana a Njambi akushweka, aje vanashwekesela 
vanu, oloni Njambi waangwile laja ku vumpau vwetu simbu kanda vatange kaye.  

8Naumo wai muka-kushwana wa ano a kaye wazivukile mana awa. Nga 
vawazivukile, nga kuvashukikile Mwene wa vumpau.  

9 Nameme ngoco, ngwe muvyendeka visoneka ngwavyo, “Vije naumo wai 
wavimwene nambe kuviziva, vije naumo wai waviyongwele ngeci vikalingiwa, 
vikevyo vyuuma vije vyavwaeselele Njambi vaje vamuzema.” 

10Oloni Njambi natusholwela vyakushwekesa ali Munzinzime wendi. Munzinzime 
akashakezeka vyuma vyoshe, nameme vizango vya Njambi vyakulova.  

11Omwo Munzinzime wetu lika uje ali muli yetu ikeye lika azivuka vyetu vyoshe, 
mu ngila eyi vene, kuvanga Munzinzime wa Njambi ikeye azivuka vyoshe vya ali 
Njambi.  

12Kutwatambwile munzinzime wa ano a kaye embwe, oloni tunatambula 
Munzinzime uje utunda kuli Njambi, ngeci tuzivuke vyoshe vije vyanatwana 
Njambi.  

13Ngecivene, kutwendeka na majwi a vilongesa vya mana a vanu, oloni na majwi 
aje atulongesa Munzinzime, omo tulumbununa vushunga vwa munzinzime kuli 
vaje vali na Munzinzime.  

14Woshe uje kesi na Munzinzime kasa kutambula mavwana aje atunda kuli 
Munzinzime wa Njambi. Munu wangacije kasa kuwazivisisa, anapu angoco kuli 
ikeye, omwo seo yawo vanaiseteka na munzinzime.  

15Woshe uje ali na Munzinzime asa kuseteka seo ya vyuma vyoshe, oloni naumo 
wai asa kumuhisa.  

16 Ngwe muvyendeka visoneka ngwavyo, “Iyajo azivuka viyongola vya Shukulu 
Kalunga? Iyajo asa kumunangula?” Yetu nameme ngoco, tuli na viyongola vya 
Kilistu.  

1 Kolinte 3 

Vangamba va Njambi 

1Oloni vakwetu, kunjasele kwendeka neni ngwe njendeka kuli vanu vaje vali na 
Munzinzime, njendekele kuli yeni ngwe mu vaka-kaye, ngwe vanike vaje kanda 
vakole mu vuYesu.  

2 Njamilisile na mavele, kesi ngwe na vyakulya vyakukola, omwo te kanda mwete 
a simbu yakuvilya. Co nambe vene ololo kanda mucipweo kuvilya,  

3omwo mucili nakuyoya ngwe vaka-kaye kano. Omwo akati keni ali lifuwa, co 
mulinakulizunga umo na mukwavo, kuma eci kucimwesa ngeci munapu vaka-
kaye kano nakuyoya ngwe ku futisi ya kaye ndi?  

4Omwo umo endeka ngwendi, “Yange nji muka-Paulu,” weka lalo ngwendi, 
“Yange nji muka-Apolo” kuma kumwalifwile ngwe muvakalingi vanu va ano a 
kaye ndi?  

5Apolo ikeye iya? Co Paulu ikeye iya? Tunapu vangamba va Njambi, ali yetu vene 
yeni mwakulaelele. Yetu tulinakupanga vipangi vije vyatwanene Mwene ngeci 
tuvilinge,  

6 yange njakunine mbuto, Apolo watukumwinine, oloni Njambi ikeye wakulisile 
mbuto.  

7Ngecivene, uje akuna nambe uje atukumwina kuvesi na vulemu vwai. Oloni 
vulemu vuli kuli Njambi, omwo ikeye muka-kumenesa mbuto.  

8Kukwesi lyangununo akati ka uje akuna na uje atukumwina, Njambi akaana 
cikandelela ku munu na munu ngwe ku vipangi vyendi vyanalingi.  

9Omwo tulinakupangela amo kuli Njambi, co yeni munapu lihya lya Njambi. Co 
lalo munapu kutunga kwa Njambi.  

10Akupangesa vwana vuje vwanjanene Njambi, njalingile vipangi vya muka-
kutunga wa vutongwe nakujala luvula, co munu weka lalo alinakutungilao. Oloni 
munu na munu napande kunyanyama omo alinakutungila a luvula luje. 

11Omwo Njambi naaka laja Yesu Kilistu kupwa luvula lumo, co kukwesi lalo 
luvula lweka vasa kujala lwai.  

12Vamo vapangesa ngolinde nambe siliva nambe mamanya a seo yakama 
mukutungila a luvula luje, vamoco vapangesa mavaya nambe mwila nambe 
vishati.  

13Co vipangi vya munu na munu vikasholoka a Litangwa lya Kilistu lije 
likavisholola. Omwo a Litangwa omwo vakavimwesa lije tuhya tukasholola 
vipangi vya munu na munu, tuhya tukavyeseka nakusholola seo yavyo.  

14Nga vipangi vije vyanatungila munu a luvula vikasholoka mwamuvwa ku tuhya, 
co muka-kutunga akatambula cikandelela.  

15Oloni nga vipangi vyove vikenya, co nacimo cai ukatambula, oloni yove vavenya 
ni ukovoka, ngwe unaputumuka mu tuhya.  

16 Mwa vushunga mwazivuka ngeci munapu Njuvo ya Shukulu Kalunga na 
Munzinzime wa Njambi alinakuyoya muli yeni!  

17Nga umo anyongesa Njuvo ya Shukulu Kalunga, nendi Njambi akamunyongesa. 
Omwo Njuvo ya Shukulu Kalunga yapwa yakujela, co yeni lalo munapu Njuvo ya 
Shukulu Kalunga.  

18Kesi ulikwise yove vavenya. Nga umo akati keni aliyongola ngwendi ali na 
mana a ano a kaye, co pwa cilema, ngeci ukale na mana.  

19 Omwo vije vayongola vaka-kaye ngwavo vinapu vya mana, ku mesho a Njambi 
vinapu vya vulema. Ngwe muvyendeka visoneka ngwavyo, “Njambi akakwata 
vaka-mana mukunyanyama kwavo”,  

20 co lalo visoneka vikwavo vyendeka ngwavyo, “Shukulu Kalunga azivuka ngeci 
viyongola vya vaka-mana vinapu vyangoco.” 

21Ngecivene, naumo wai alishashe a vije vivalinga vanu. Omwo vyuma vyoshe 
vinapu vyeni, 

22nambe Paulu nambe Apolo nambe Petulu nambe kaye kano nambe mwonyo 
nambe kutsa nambe vyuma evi viliko nambe vije vikaija kulutwe, vyoshe evi 
vinapu vyeni,  

23co yeni munakundama kuli Kilistu, co Kilistu nakundama kuli Njambi.  

1 Kolinte 4 

Miluwa va Kilistu 

1Munapande kutuyongola ngwe tu vangamba va Kilistu, vaje vaka-kunyunga vya 
mu vushweke vya Njambi.  

2Cuma cishakiwako kuli vangamba vangacije cinapu eci, vakevo vanapande 
kupwa va kulongwa kuli shukulu yavo.  

3Oloni kunjesi na cishota-mbunge akunjisompa yeni nambe vanu, yange kunjesi 
kulisompa yange vavenya.  

4Citaku-taku cange cinapu cakulumbunuka, oloni kucimwesa ngeci njinapu 
wakujeneka mulonga. Mwene ikeye anjisompa.  

5Ngecivene, kesi musompe munu omwo simbu kanda yete. Kusompa 
kwakumanesela kunavandamena noo Mwene akaija, ikeye akaka a litanya vyuma 
vyakushweka mu lisusulungu nakusholola vizango vya mu vimbunge vya vanu. 
Asinoni voshe vakatambula kushangala kuli Njambi kuje kunavapande.  

6Omwo ali yeni, vavusamba vange, vyuma evi njinavyetesa kuli Apolo na kuli 
yange vavenya, mukupangesa yetu tuvavali ngwe cimweso, ngeci mulilongese 
muvinalumbunukila vyendeka evi ngwavyo, “Nyungeni mashiko amavwa.” 
Naumo wai akalyalesela ali munu umo nakushaula mukwavo.  

7Omwo iyajo namilingisa ngeci muhyane vakweni? Kuma Njambi kamyanene 
vyuma vyoshe mulinavyo ndi? Nga mwavitambwile, omwo vika mulishashela 
ngwe kumwavitambwile vyavwana?  

8Muli na vyuma vyoshe vimushaka ndi? Munafuku laja ndi? Munapu mu vimyene 
nameme yetu kanda tufwemo ndi? Oloni njashakele ngeci mupwe mu vimyene, 
ngeci netu tupwe tu vimyene amo neni.  

9Omwo njamono ngeci Njambi naana mwela wakumanesela kuli yetu miluwa, 
ngwe vanu vaje vavanasompela kutsa ku mesho a voshe, ngwe kalikengelo ka 
kaye koshe ka tungelo na vanu.  

10Omwo Kilistu yetu tunapu vilema, oloni munapu vaka-mana muli Kilistu! Yetu 
tunapu vakuzeya, oloni yeni muli na nzili! Yetu valinakutushaula, oloni yeni 
valinakumisingimika.  

11A simbu ino vene, tuli na njala na lihwila, tunazala vyakutavozoka, 
valinakutupupa, twendangana kutunda ku mutambela umo nakuya ku 
mutambela ukwavo,  

12co tunajuka na vipangi vya vikalu. Omo vatusinga, co yetu tuvezikisa, omo 
vatuyandesa, co tukakateya,  

13omo vatushaula, co tukumbulula na majwi a ngozi. Vanatupwisa vishwashwa 
vya ano a kaye, tunapu mazilo a asi kweta na ku simbu ino vene.  

14Njinasoneka evi vyuma, kesi ngwe njimizivise shwamwa embwe, oloni 
kumilongesa ngwe vana vange vanjazema.  

15Omwo nameme muli na valongisi vakupwa 10, 000, muli Yesu, oloni muli na 
ishweni umolika. Omwo mukuyoya kweni muli na Kilistu Yesu yange njinapu nji 
ishweni akuminenela Vin̄anda Vyavivwa.  

16 Njimilomba ngeci munjitembunwine.  

17Omwo a cuma eci njilinakutuma Timateo kuli yeni, uje napu munange wa 
kulongwa injazema muli mwene. Ikeye akumyanukisa vilongesa vije 
njilinakukava mu mwonyo wauha muli Kilistu Yesu, vije vinjikalongesa mu 
vikungulukilo mwoshe kwoshe-ikwoshe.  

18Vamo veni muli na kulyalesa omwo munayongola ngweni amo kunjikaija kuli 
yeni. 

19Nameme ngoco, nga Mwene natava, njilinakwija vwasi kuli yeni, asinoni 
njakuwane yange vavenya nzili muka valinayo ava vanu vaka-kulyalesa, co kesi 
lika vije vivalinakwendeka. 

20Omwo Vumwene vwa Njambi kesi vwa majwi lika oloni na nzili.  

21Vikajo mushaka? Mushaka njiije kuli yeni na likote, indi na mbunge ya cizemo 
na kulikeesa?  

1 Kolinte 5 

Vupangala mu cikungulukilo 

1 Ololo kunatsimana ngeci akati keni ali vupangala vwakukomokesa vuje nambe 
vaka-kujeneka kukulaela kuvasa kuvulinga. Omwo vananjileka ngwavo 
munalume umo alinakulinga vuvi na munakazi wa ishe!  

2Ngecivene, vikajo mulinakulyalesela? Kuma kumwapandele kuviilila ndi? Co 
munu uje nalingi cuma eci mwapande kumutundisa mu cikungulukilo.  

3Nambe njiwaiko mu muvila, anga njili neni mu munzinzime, co ngwe kunjili 
vene njinamuhisa laja 

4mu lizina lya Mwene yetu Kilistu munalume uje nalingi cuma eci cacivi. Omo 
mukunguluka, co nange njili amo neni mu munzinzime, mu nzili ya Mwene yetu 
Yesu ili amo netu,  

5kundikeni ou munalume kuli Satana ngeci muvila wendi ukanyonge, oloni 
munzinzime wendi ukovoke a Litangwa lya Mwene Yesu.  

6 Kumwapandele kulyalesa embwe! Mwazivuka muvakendeka ngwavo, “Musima 
waundondo wasa kufutunwisa mukasha woshe wamutunu.” 

7 Tundiseni musima walaja wa vuvi ngeci mupwe vakujela. Asinoni mupwe 
mukasha wauha wakujeneka musima, mwa vushunga njizivuka ngeci omu 
mukemwo mumunafu. Omwo Ciwano cetu ca Pasovala cinavwaa laja, ololo 
Kilistu, muna manga wetu wa Pasovala, vanamukombelela laja.  

8Ngecivene, tulisambeni ciwano cetu, kesi na likende lili na musima walaja wa 
vuvi na kupenga-penga embwe, oloni na likende lije kulyesi na musima, likende 
lyakujela na vushunga.  

9Mu mukanda uje njamisonekelele njamilekele ngwange kesi mulikumbasane na 
vaka-vupangala.  

10Oloni, kunjendekele vaka-kujeneka kukulaela vaje vaka-vupangala, vaka-
cipululu vakevo lalo vezi, nambe vaka-kulemesa tumponya. A kulitepa navo 
munapande kutunda ano a kaye!  

11Njatumbwile ngwange kesi mulikumbasane na munu uje alitumbula ngwendi 
napu muka-kukulaela oloni napu muka-vupangala, nambe muka-cipululu, nambe 
muka-kulemesa tumponya, nambe muka-kushaula, nambe muka-kupenda, 
nambe muka-kwiva. Kesi mutumbame nakulya na munu wangacije.  

12Omwo vikajo njisompela vaka-anja? Njambi ikeye akavasompa.  

13 Oloni munapande kusompa vaje vali mu cikungulukilo. Ngwe muvyendeka 
visoneka ngwavyo, “Tundiseni muka-vuvi uje ali akati keni.” 

1 Kolinte 6 

Kesi mulitwale kuli vaka-kusompa 

1Nga akati keni ali umo ali na n̄anda na mukwavo muka-Yesu, vatijo aya kuli 
vaka-kusompa vaje vaka-kujeneka kukulaela kujeneka kuya ku vanu va Njambi 
ngeci vakenge ije n̄anda? 

2Kuma kumwazivukile ngweni vanu va Njambi vakasompa vaka-kaye ndi? Co nga 
mukasompa vaka-kaye, kuma kumwasa kusompa vin̄anda vyavindondo ndi?  

3Kumuzivuka ngweni tukasompa tungelo ndi? Kuma kutwasa kuhyana 
mukusompa vyuma vya mwonyo ou ndi?  

4Nga muli na vin̄anda vimo, kuma muvitwala vakavishungamese kuli vanu vaje 
kuvesi na mwela mu cikungulukilo ndi?  

5Shwamwa imikole! Mwa vushunga ali umo akati keni uje ali na mana asa 
kushungamesa n̄anda eyi akati ka vaka-Yesu.  

6Oloni akati keni umo muka-Yesu aya ku mbanja nakusompesa mukwavo, co 
ecela vaka-kujeneka kukulaela vasompe ije n̄anda!  

7Ngecivene, omwo yeni muli na vin̄anda akati keni cimwesa ngeci munonwa. 
Vika kumutavela vamilinge mwamuvi? Vika kumutavela ngeci vamivile?  

8Oloni mulinakuliviisila yeni vavenya umo na mukwavo, nakulivila umo na 
mukwavo, nameme musamba wove vene! 

9Mwa vushunga mwazivuka ngeci vaka-vuvi kuvakashwana Vumwene vwa 
Njambi. Kesi mulikwise yeni vavenya, vaka-vukwizi nambe vaka-kulemesa 
tumponya nambe vaka-vupangala nambe vaka-vundei 

10nambe vaka-kwiva nambe vaka-cipululu nambe vaka-kupenda nambe vaka-
kushaula nambe vezi, kuvakashwana Vumwene vwa Njambi.  

11Vamo veni mwafwile ngacije. Oloni vanamijelesa ku vuvi, vanamikundika kuli 
Njambi, vanamipwisa vaka-vushunga ku mesho a Njambi ali Mwene Yesu Kilistu 
na ali Munzinzime wa Njambi yetu.  

Pangeseni mivila yeni ku vumpau vwa Njambi 

12 Umo endeka ngwendi, “Vananjitavesa kulinga vyuma vyoshe.” Eyo, oloni kesi 
vyuma vyoshe vinapu vyavivwa kuli yove embwe. Njasa kwendeka ngwange 
vananjitavesa kulinga vyuma vyoshe, oloni kunjitava ngeci cuma cimo cinjipwise 
ndungo embwe.  

13Weka endeka ngwendi, “Vyakulya vyapwa vya lifu, co lifu lyapwa lya vyakulya.” 
Eyo, oloni Njambi akanyongesa vyoshe vivali. Muvila wa munu kuvapandele 
kuupangesa ku vupangala, oloni wapwa wakupangela Mwene, co Mwene aana 
vije vishakiwa ku muvila.  

14Njambi wasangwile Mwene ku vatsi, co ikeye lalo akatusangula na nzili yendi.  

15Mwazivuka ngweni mivila yeni inapu vilyo vya Kilistu. Kuma njasa kutundisa 
cilyo cimo ca muvila wa Kilistu nakucipwisa cilyo ca cikwizi ndi? Embwe 
kucitava!  

16 Indi kumuzivuka ngweni woshe akumbasana muvila wendi na cikwizi alipwisa 
nendi muvila umo? Visoneka vyendeka ngwavyo, “Voshe vavali vakapwa muvila 
umolika.” 

17Oloni uje alikumbasana na Mwene apwa mumolika nendi mu munzinzime.  

18Teweni vupangala. Vuvi vwoshe vwalinga munu kuvuviisa muvila wendi, oloni 
woshe alinga vupangala alinakuvulumuna muvila wendi.  

19 Indi kumuzivuka ngweni mivila yeni yapwa njuvo ya Munzinzime Wakujela uje 
wakala muli yeni, uje wamyanene Njambi ndi? Co kumwakundamene kuli yeni 
vavenya, oloni munakundama kuli Njambi,  

20Omwo wamilandele na ndando. Ngecivene, shangazaleni Njambi mu mivila 
yeni.  

1 Kolinte 7 

Vihula a kwambata 

1Kukumbulula a vin̄anda vije mwanjisonekelele. Mwamuvwa munalume kesi 
ambate.  

2Oloni omwo kuli vupangala manene, munalume woshe napande kukala na 
munakazi wendi, na munakazi woshe napande kukala na munalume wendi.  

3Munalume alinge na munakazi wendi vije vyamupande, na munakazi lalo alinge 
mumolika na munalume wendi, co voshe vanapande kushulisa vizango vya umo 
na mukwavo.  

4Munakazi kesi na moko ya a muvila wendi embwe, oloni munalume wendi, mu 
ngila eyi lalo, munalume kesi na moko ya a muvila wendi embwe, oloni munakazi 
wendi.  

5Kesi mulikanangane umo na mukwavo, kuvanga akulivanga mulizivasane akati 
keni a simbu imo ngeci mukale na simbu yakulombela, oloni mulikumbasane lalo 
mu vulo vweni, kutewa Satana amyeseka omwo kumwasa kulinyunga yeni 
vavenya.  

6Njimileka evi kesi ngwe kumishika, oloni ngwe kumitava.  

7Nameme ngoco njishaka ngwange muva voshe mufwe ngwe yange, oloni munu 
na munu ali na vwana vuje vwanamwana Njambi, ou na vwana vwendi, 
mukwavo lalo na vwana vweka.  

8Ololo, njilinakwendeka kuli vazike na kuli vifwile ngwange mwamuvwa kukala 
eni lika ngwe yange.  

9Oloni nga kuwasa kulinyunga ku mashungu ove, co ambata, mwamuvwa 
kwambata kutuvakana kukala na mashungu.  

10 Oloni vaje vali ku malo njivashika, kesi ngwe yange vavenya oloni Mwene, 
munakazi kesi atunde kuli munalume wendi,  

11oloni nga atunda kuli munalume wendi napande kukala vuzike nambe kwiluka 
kuli munalume wendi, co lalo munalume kapandele kukondola munakazi wendi.  

12Oloni veka njivaleka ngwange (yange njinendekamo, kesi Mwene embwe), nga 
munalume muka-Yesu ali na munakazi kesi muka-kukulaela, co munakazi atava 
kukala nendi amo, munalume kapandele kumukondola.  

13Co nga munakazi muka-Yesu nashomboka kuli munalume uje kesi muka-
kukulaela, co munalume atava kukala nendi amo, co munakazi kapandele 
kumuvyana.  

14Omwo uje munalume wakujeneka kukulaela vanamujelesa kuli Njambi 
akulikumbasana na munakazi wendi, na munakazi uje wakujeneka kukulaela 
vanamujelesa kuli Njambi akulikumbasana na munalume wendi muka-Yesu. Nga 
kucapwile ngacije, nga vana vavo vapwile ngwe vana va vaka-kujeneka 
kukulaela, oloni ololo vanapu vakujela.  

15Oloni nameme ngoco, nga uje kesi muka-kukulaela ashaka kutundako kuli uje 
muka-Yesu, mweceleni atundeko. A vin̄anda vya ngacije muka-Yesu uje nakala 
amo nendi, nambe munalume nambe munakazi, napatuka. Omwo Njambi 
natusanen kwoloka.  

16Ove munakazi muka-Yesu wazivuka vati ngwove wasa kwovola munalume 
wove? Nambe wazivuka vati ove munalume muka-Yesu ngwove wasa kwovola 
munakazi wove?  

Kuyoya ngwe mwanakusanena Njambi 

17Ngwe omo Mwene naana vwana ku munu na munu mukemwo mwanavasanena 
ngeci vendelemo. Eli likelyo lishiko linjikalongesa mu vikungulukilo vyoshe.  

18Nga munu vamusanene kuli Njambi ikeye watuuka laja, co kapandele lalo apwe 
ngwe wakujeneka kutuuka, nga munu vamusanene kuli Njambi ikeye kanda 
atuuke, co kapandele kutuuka embwe.  

19Omwo kutuuka nambe kujeneka kutuuka kucilingi cimo, cuma cakama 
kwononoka mashiko a Njambi.  

20Munu woshe akale ngwe muje mwakele laja omo Njambi wamusanene. 

21Nga omo Njambi wakusanene wapwile u ndungo, co kesi wakeko mbunge, nga 
ushaka kupwa wakupatuka, lingamo.  

22Omwo ndungo uje ivanasana kuli Mwene napu munu wa Mwene wakupatuka, 
mu ngila imo vene, uje munu wakupatuka ivanasana kuli Kilistu napu ndungo 
yendi.  

23Njambi namilanda na ndando yakama, ngecivene, kesi mupwe mu vindungo va 
vanu.  

24Ngecivene, vavusamba vange, munu na munu napande kulitombola amo na 
Njambi ngwe muje mwakele omo vamusanene.  

Vihula a vazike na vifwile 

25Ololo, a vin̄anda vije mwasonekele ali vazike, kunjesi na lishiko lyakutunda kuli 
Mwene, oloni njimyana viyongola vyange ngwe umo uje a kutetela kwa Mwene 
napu muka-vushunga.  

26Kumona a tuyando twa ololo, njayongola ngwange mwamuvwa munalume 
kukala ngacije vene.  

27Uli na munakazi ndi? Kesi umusheke. Umuzike ndi? Kesi ushakezeke munakazi. 

28Oloni nga wambata, kuwalingile vuvi, co lalo nga munakazi wa muzike 
ashomboka, kalingile vuvi. Oloni njinamitetela lika a tuyando twa a litangwa na 
litangwa tuje vakakala natwo vaka-malo.  

29Evi vyalumbunuka ngeci, vavusamba vange, kukwesi simbu yakama yasalako, 
co kutunda a simbu ino kutwala kulutwe vaka-kwambata vanapande kuyoya 
ngwe kesi kuvesi na vanakazi,  

30co vaje valinakulila, vapwe ngwe kuvesi na vusiwa, vaje valinakujola, vapwe 
ngwe kuvesi nakuvwaelela, vaje valinakulanda, vapwe ngwe kuvesi na vije 
vanalanda,  

31vaje valinakupangela vufuko vwa ano a kaye, vapwe ngwe kuvavupangelele. 
Omwo kano kaye, ngwe mukalimo ololo, kukakakalako simbu yakama.  

32Njishaka ngeci kesi mushote vimbunge. Muzike wa munalume ashota mbunge 
ku vipangi vya Mwene, omwo ashaka kuvwaelelesa Mwene.  

33Oloni muka-kwambata ali na cishota-mbunge ku vyuma vya ano a kaye, omwo 
ashaka kuvwaelelesa munakazi wendi,  

34co mbunge yendi ilinakumukokela mu vingila vivali. Muzike wa munakazi 
nambe mumbanda uje kanda alimone na munalume ali na cishota-mbunge ku 
vipangi vya Mwene, ngeci ajele ku muvila muvila na munzinzime, oloni munakazi 
wakushomboka ali na cishota-mbunge ku vyuma vya ano a kaye, omwo ashaka 
kuvwaelelesa munalume wendi.  

35Njilinakwendeka evi omwo njishaka kumikwasa. Kunjishaka kumivindika. 
Oloni njishaka mulinge cuma cacivwa cakushungama, nakwaka vimbunge vyeni 
vyoshe ku vipangi vya Mwene kujeneka cuma cakumitangula.  

36Nga munu nayongola ngwendi kesi nakulinga mwamuvwa kuli mumbanda uje 
yashaka kwambata, nga mashungu endi anapu akama, co ashaka kumwambata, 
napande kulingamo, kucapwile vuvi.  

37Oloni nga munalume akujeneka kumusindiya, ikeye navyana kwambata uje 
mumbanda, co nakolesa viyongola vyendi, co nayongola mu mbunge yendi vije 
ashaka kulinga, co alinga mwamuvwa kujeneka kwambata uje mumbanda.  

38Ngecivene, munalume uje ambata nalingi mwamuvwa, oloni uje kambata 
nalingi mwamuvwa manene.  

39Munakazi wakushomboka kapatukile omo munalume wendi acili nakuyoya, 
oloni nga munalume wendi natsi, co napatuka asa kushomboka kuli woshe 
yashaka, oloni kuvanga muka-Yesu.  

40Oloni avwaelela manene nga atumbama mu vuzike. Evi vinapu viyongola 
vyange lika, co njayongola ngwange nange lalo njili na Munzinzime wa Njambi.  

1 Kolinte 8 

Vihula a vyakulya vyakukombelela ku tumponya 

1Ololo, a vyuma vyakukombelela ku tumponya vije vimwasonekele. Mwa 
vushunga, twazivuka ngeci, “tuvavoshe tuli na mana.”. Mana akalingisa munu 
ngeci alyalese, oloni cizemo citungisa.  

2Vaje vayongola ngwavo vazivuka cuma cimo, oloni kuvacizivuka ngwe 
muvanapande kucizivukilamo.  

3Oloni nga munu azema Njambi nendi vanamuzivuka kuli Njambi.  

4Ngecivene, a vyakulya vyakukombelela ku tumponya, twazivuka ngwetu 
kamponya, co twazivuka lika ngwetu kwali Njambi umolika.  

5Nameme nga kuvali vaje vavakatumbula ngwavo”vinjambi”, nambe mwilu 
nambe ano asi, co nambe kuvali “vinjambi” vavangi vangacije na “vashukulu”,  

6oloni kuli yetu kwali Njambi umolika, Tatetu, ikeye Ishamatanga wa vyuma 
vyoshe, muli ikeye mukemwo mutuli nakuyoyela, co kuli Mwene umolika, Yesu 
Kilistu, muli ikeye vyuma vyoshe vavitangele, co muli ikeye mukemwo mutuli 
nakuyoyela.  

7Oloni kesi ngwe vanu voshe vali na mana awa. Oloni vamo vanezilila tumponya 
nalelo lino omo valya vyakulya vyangacije vakayongola ngwe vyakundama ku 
kamponya, citaku-taku cavo cinazeye, co vayongola ngwe valinakulijwalesa omo 
valya vyakulya vyangacije. 

8Nameme ngoco, vyakulya kuvyasa kutuvwaesa ku mesho a Njambi, nacimo cai 
citukwasa nambe kutuli, co nacimo cai tuwanao nambe tulya.  

9Oloni nyanyameni kutewa moko yeni ikapwa cimbundi cakutanukisa vaje 
vanazeye mukukukulaela ngeci vawile mu vuvi.  

10Omwo nga munu umo uje citaku-taku cendi cinazeye amona yove uli na 
“mana,” unatumbama mu kazangu ka tumponya ulinakulya, kuma mbunge yendi 
isimpa kulya vyakulya vyakukombelela ku tumponya ndi?  

11Co munu ou wakuzeya, mukweni uje Kilistu wamutsililile, akanyonga omwo 
“mana ove”!  

12Co mu ngila eyi vene, ulinakulinga vuvi kuli Kilistu akulinga vuvi ku vakweni 
vaka-Yesu nakuvulumuna citaku-taku cavo cakuzeya.  

13Ngecivene, nga vyakulya vilingisa mukwetu ngeci alinge vuvi, co kunjikali situ 
lalo, kutewa njilingisa mukwetu kuwila mu vuvi.  

1 Kolinte 9 

Moko na vipangi vya muluwa 

1Kuma kesi nji munu wakupatuka ndi? Kuma kesi nji muluwa ndi? Kuma 
kunjamwene Yesu Mwene yetu ndi? Kuma yeni kesi munapu vipangi vyange muli 
Mwene ndi?  

2Nameme nga kuli veka kuvanjitambwile ngwe nji muluwa, oloni yeni 
munanjitambula! Omwo a myonyo yeni amo na Mwene yeni vavenya munapu 
vakaleo ngeci yange njinapu nji muluwa.  

3Omo vanu vanjiyeluwisa, omu mukemwo munjikalyamena yange vavenya.  

4Kuma kunjesi na moko yakunjana kulya nakunwa a vipangi vyange ndi?  

5Kuma kunjesi na moko yakulinga vije vivalinakulinga vakwetu miluwa na 
vandolome va Mwene na Petulu kuya amo na munakazi wa muka-Yesu mu 
mangenzi ange ndi?  

6Nambe Mbanambase nange yetu lika vaje vanapande kupanga vipangi 
vyakuliyoyesa yetu vavenya ndi?  

7Kuma mashwalale vakalifwetela vakevo vavenya mu vipangi vyavo vya 
vushwalale ndi? Nambe ndimi muka uje kesi kulya ku vushuka vwa mikolovozi 
ya vinyu vwa mu lihya lyendi? Nambe kanyungi muka uje kesi kunwa mavele a 
ku vimanga vendi?  

8Kunjasa kwimika simbu a vije vya a litangwa na litangwa mukuvipwisa 
cimweso, omwo Lishiko lyendeka cuma cimo.  

9 Tulava mu Lishiko lya Mosesa ngwetu, “Kesi mukute ngombe ku kanwa omo 
alinakujungula vimbuto.” Co ololo, kuma Njambi akayongola a vingombe ndi? 

10Kuma ikeye katumbwile yetu omo wendekele eci ndi? Mwa vushunga eci 
vacisonekelele yetu. Omwo uje munu alinakulima na uje alinakuteja vanapande 
kulinga vipangi vyavo a cinyangavili cakutambula mutambela wa vimbuto vyavo.  

11 Nga tunakunu vimbuto vya munzinzime akati keni. Kuma cinapu cakama nga 
tuteja vwana kuli yeni ndi?  

12Nga veka vali na moko yakutambula eci kuli yeni, kuma yetu kutwesi na moko 
yakutuvakana ndi? Oloni kutwapangesele moko yetu. Oloni tunalitakamesa mu 
vyuma vyoshe kutewa twaka citanukiso mu ngila ya vipangi vya Vin̄anda 
Vyavivwa vya ali Kilistu.  

13 Mwa vushunga mwazivuka ngweni vanu vaje vakapanga mu Njuvo ya Shukulu 
Kalunga vakawana vyakulya vyavo ku Njuvo ya Shukulu Kalunga, co vaje lalo 
vakakombelela a mutula vakawana lalo mutambela wavo ku vije vanakombelela 
ndi.  

14 Mu ngila eyi vene, Mwene nashiki ngeci vaje valinakwambulula muzimbu 
wauvwa vanapande kuwana vyakuyoya kwavo kutunda kukwambulula muzimbu 
wauvwa.  

15Oloni kunjapangesele moko yange a vyuma evi embwe, nambe kunjesi 
nakusoneka evi ololo ngeci njilombe kukala na moko eyi. Mwamuvwa nga 

njinatsile akulivanga! Naumo wai atengulula moko yakulishasha kwange mu 
majwi amupulungwa!  

16Omwo kunjesi na moko yakulishasha omwo akwambulula muzimbu wauvwa. A 
vyoshe evi, njili mwisi ya mashiko akulinga ngacije. Ngongo yange nga 
kunjambulula muzimbu wauvwa!  

17Omwo nga njilinga vipangi vyange ngwe akwangula kwange vavenya, nga njasa 
kutambula fweto, oloni njilinakupanga ngwe vipangi vyange vije vinanjipande, 
omwo Njambi nanjikundika cipangi eci.  

18Ngecivene, fweto mukajo njiwana? Inapu vwana vwakwambulula Vin̄anda 
Vyavivwa kujeneka kutambula fweto, kujeneka kwendeka a moko yange ya 
vipangi vyange vyakwambulula muzimbu wauvwa.  

19Omwo nameme njinapu munu wakupatuka, kunjapwile nji ndungo ya munu 
naumo wai, oloni njalipwisa yange vavenya ndungo ya voshe ngeci njiwane vanu 
vavangi nga citava. 

20Omo njipanga na vaYunda, njiyoya ngwe kaYunda vene ngeci njivawane, nambe 
yange vavenya kunjakundamene ku Lishiko lya Mosesa, njiyoya ngwe 
munjayoyele omo njakele nakupanga na vaje vakundamene ku Lishiko lya 
Mosesa, ngeci njivawane.  

21Mu ngila eyi vene, omo njipanga na vaje kesi vaYunda, njiyoya ngwe uje kesi 
kaYunda anja ya Lishiko lya vaYunda ngeci njikoke vaje kesi vaYunda. Eci 
kucalumbunukile ngeci kunjapandele kwononoka lishiko lya Njambi embwe, 
oloni, mwa vushunga vene, yange njili mwisi ya lishiko lya Kilistu.  

22Akati ka vaje vanazeye mukukulaela kwavo nange lalo njipwa ngwe umo wavo 
mu kuzeya, ngeci njivawane. Ngecivene, njilipwisa umo mu vyoshe kuli vanu 
voshe, ngeci njovoleko vamo nga citava kulingamo.  

23Njilinga evi vyoshe omwo muzimbu wauvwa, ngeci tuwanenemo vivezikiso 
muli ukewo. 

24Mwa vushunga mwazivuka ngweni mu vweho vwa vaka-kushatuka, vaka-
kushatuka voshe vashatuka amo, oloni umolika wavo ikeye atambula fweto. 
Ngecivene, shatukeni, mu ngila eyi vene ngeci mutambule fweto.  

25Munu woshe mu vyakweha alilongesa kulyononwesa, alinga ngacije ngeci 
atambule cilongo cije casa kuvola, oloni yetu tulinakulinga eci ngeci tukatambule 
cilongo cije cikakala simbu yoshe.  

26Omu mukemwo njilinakushatuka nakushungamesa ku mamaneselelo, omu 
mukemwo munjinafu ngwe muka-kulwa na vin̄ome uje kesi kupupa ngoco mu 
lihunzi.  

27Oloni Njilinakukolesa muvila wange na vin̄ombe nakuwononwesa, kutewa omo 
njinasana veka ku vweho, co yange vakanjivyane.  

1 Kolinte 10 

Kunangula a tumponya 

1 Njishaka ngeci muzivuke vavusamba vange vije vyalingiwile kuli vakukulwila 
vetu vaje vakavele munima ya Mosesa. Voshe vavanyungilile mu lishelwa, co 
voshe vetile mu Lishali lya Mema Akuvenga kujeneka vushonde.  

2Mu lishelwa na mu lishali voshe vavambwitikile kupwa vandongisi va Mosesa.  

3 Voshe valile likende lyakulifwa lya munzinzime,  

4 nakunwa kwakulifwa kwa munzinzime. Vanwile vyakutunda ku limanya lya 
munzinzime lije livendele nalyo, co limanya lije lyapwile Kilistu vavenya.  

5 Oloni nameme ngoco Njambi kavwaelelele na vavangi, ngecivene, vivimbi vyavo 
vyalishandokelele mu mambo mwoshe.  

6 Ololo, vyuma vyoshe evi vinapu cimweso kuli yetu, mukutunangula kesi tukale 
na mashungu akulinga vyuma vyavivi, ngwe muvalingile vakevo,  

7 kesi tulemese tumponya, ngwe muvalingile vamo vavo. Ngwe muvyendeka 
visoneka ngwavyo, “Vanu vatumbamene ku ciwano cije, oloni vacipwisile ciwano 
ca kupenda nakulinga vupangala.” 

8 Kutwapandele kulinga vupangala, ngwe muvalingile vamo vavo, co mu litangwa 
limolika vanu vakupwa 23, 000 vatsile.  

9 Kutwapandele kweseka Mwene, ngwe muvalingile vamo vavo, co vatsile ku 
manyoka.  

10 Nambe kutwapandele kulinyenga, ngwe muvalingile vamo vavo, co 
vavanyongesele kuli Kangelo wa Kutsa.  

11Vyuma vyoshe evi vyalingiwile kuli vakevo kupwa cimweso ngeci veka 
vamweneko, co vavisonekele mukutunangula yetu. Omwo tulinakuyoya a simbu 
ije ili kuyehi na mamaneselelo.  

12Ngecivene, uje aliyongola ngwendi nemana mbe anyanyame manene kutewa 
awa. 

13Vyeseko vyoshe vilinakwija kuli yeni vinapu ngwe vije vakeseka navyo vanu 
voshe. Oloni Njambi akanyungu cikulaeso cendi, co katava ngeci vamyeseke na 
vyeseko vyakutuvakana nzili yeni ngeci mwimane mbe, a simbu ije vamyeseka, 
ikeye akamyana nzili yakukolesa, co amisholwela ngila ngeci mwase kutundamo.  

14Ngecivene, vavusamba vange va cizemo, teweni kulemesa tumponya.  

15Njendeka kuli yeni ngwe vanu vaka-mana, iluleni yeni vavenya vije vinjendeka.  

16 Nganja ije tukapangesa ku Mesa ya Mwene, ije itukakandelela kuli Njambi, omo 
tuyinwa tulinakulipangela maninga a Kilistu. Na likende lije tukapazula, omo 
tulilya, tulinakulipangela muvila wa Kilistu.  

17Omwo kuli likende limolika, yetu voshe, nambe tunapu tuvavangi, tunapu 
muvila umolika, omwo tulinakulipazwila likende limolika.  

18 Anukeni vanu va Isalele, vaje vakali vya n̄ombelo yakukombelela ku mutula na 
vakevo vakalipangela na mutula mu vipangi vya Njambi.  

19Kuma eci cinalumbunuka ngwange kamponya nambe vyakulya 
vyakukombelela ku kamponya vinakundama ku cuma cacivwa ndi?  

20 Embwe! Njilinakwendeka ngwange cije vanakombelela a mutula wa tumponya 
cinapu cakukombelela ku minzinzime yakujwala, kesi kuli Njambi. Co kunjishaka 
mulitombole nakupangela amo na tumponya.  

21Yeni kumwasa kunwa ku nganja ya Mwene nakunwa lalo ku nganja ya 
minzinzime yakujwala, kumwasa kulya ku mesa ya Mwene nakulya lalo ku mesa 
ya minzinzime yakujwala.  

22 Kuma tushaka kulingisa Mwene lifuwa ndi? Kuma tuyongola ngwetu tuli na 
nzili kutuvakana ikeye ndi?  

23 Ngecivene, vendeka ngwavo, “Vanatutavesa kulinga coshe-icoshe.” Eyo, mwa 
vushunga vene, oloni kesi vyuma vyoshe vyavivwa. “Vanatutavesa kulinga vyuma 
vyoshe,” oloni kesi vyuma vyoshe vikwasa embwe.  

24Naumo wai napande kulishakezekela vuvwa vwendi ikeye vavenya, oloni 
napande kuyongola vuvwa vwa vakwavo.  

25Munapande kulya cuma coshe cakulandesa mu mwela wavulandeselo vwa situ, 
kesi mwihule vihula vimo omwo a citaku-taku ceni.  

26 Ngwe muvyendeka visoneka ngwavyo, “Asi na vyoshe vije vilimo vyapwa vya 
Shukulu Kalunga.” 

27Nga muka-kujeneka kukulaela akulanya kukulya, co utava kuya, lya vije 
vanakwakela, kesi wihule vihula vimo omwo a citaku-taku cove.  

28Oloni nga umo akuleka ngwendi, “Evi vyakulya vinapu vyakukombelela ku 
tumponya,” asinoni kesi uvilye, omwo ali uje nakuleka, co lalo omwo a citaku-
taku,  

29eci kucapwile citaku-taku cove vavenya embwe, oloni ca munu uje nakuleka. 
Umo ehula ngwendi, “Omwo vikajo kupatuka kwange kwakulinga vyoshe 
njishaka vacivindike omwo a citaku-taku ca munu weka?  

30Nga njikandelela kuli Njambi a vyakulya vyange, omwo vikajo munu weka 
anjana mulonga a vyakulya vije njinakandelela?” 

31Ngecivene, vyoshe ulinga, nambe ulya nambe unwa, vilinge mukwana Njambi 
vumpau. 

32Yoya mu ngila ije kuyasa kwana vukalu nambe kuli vaYunda nambe kuli vaje 
kesi vaYunda nambe ku cikungulukilo ca Njambi.  

33Pangeni ngwe muje munjikapanga, njikeseka kuvwaelelesa voshe mu vyoshe 
vije njikalingi, kunjesi kuyongola vuvwa vwange vavenya, oloni vuvwa vwa 
voshe, ngeci vakovoke.  

1 Kolinte 11 

1Njitembunwineni, ngwe yange lalo njitembunwina Kilistu.  

Kufwika ku mutwe a kulemesa 

2Njimishangazala omwo simbu yoshe mukanjanuka nakukava vilongesa 
vinjamilongesele. 

3Oloni njishaka muzivuke ngeci Kilistu napu mutwe wa munalume woshe, 
munalume napu mutwe wa munakazi wendi, co Njambi napu mutwe wa Kilistu.  

4Ngecivene, munalume woshe omo alombela nambe kwambulula lijwi lya Njambi 
mu mbunga ya vanu vaje valemesa, co nafwiki ku mutwe wendi alinakushaula 
Kilistu.  

5Co munakazi woshe omo alombela nambe kwambulula lijwi lya Njambi mu 
mbunga ya vanu vaje valemesa, co kafwiki ku mutwe wendi alinakushaula 
munalume wendi, kukwesi kulitepesa mukati kendi na munakazi uje nateula ku 
mutwe wendi.  

6Nga munakazi kafwiki ku mutwe wendi, napande vene kuteula vin̄ambu ku 
mutwe wendi. Co omwo cinapu cuma ca shwamwa manene munakazi kuteula 
vin̄ambu nambe kukamba ku mutwe wendi, napande kufwika ku mutwe wendi.  

7 Munalume kapandele kufwika ku mutwe wendi, omwo alinakusholola cifwa na 
vumpau vwa Njambi. Oloni munakazi alinakusholola vumpau vwa munalume,  

8 omwo munalume kuvamutangele kutunda kuli munakazi, oloni munakazi ikeye 
watundile kuli munalume.  

9Nambe munalume kuvamutangele omwo lizina lya munakazi embwe, oloni 
munakazi vamutangele a lizina lya munalume.  

10Ngecivene, omwo ya tungelo, munakazi napande kufwika ku mutwe wendi 
kusholola ngeci ali mwisi ya mashiko a munalume wendi.  

11Nameme ngoco, muli Kilistu, munakazi kalitepesa na munalume wendi nambe 
munalume kalitepesa na munakazi wendi embwe.  

12Ngwe omwo munakazi watundile kuli munalume, mu ngila eyi vene, munalume 
nasemuka kuli munakazi, co vyuma vyoshe vyatunda kuli Njambi.  

13Liiluleni yeni vavenya nga cinapu cuma cacivwa kuli munakazi kulombela kuli 
Njambi mu mbunga ya vanu vaje valemesa kujeneka cuma cimo cakufwika ku 
mutwe wendi.  

14Omwo vikajo? Cisemwa cikeco vavenya cilongesa ngeci vin̄ambu vyavilaja 
vinapu cuma ca shwamwa kuli munalume,  

15oloni kuli munakazi cinapu vuvwa kuli ikeye. Vin̄ambu vyendi vyavilaja 
vanamwanavyo ngwe cifwiko kuli ikeye.  

16Oloni nga umo ali na vimata a cuma eci, nambe yange nambe vikungulukilo vya 
Njambi kutwesi na ngila yeka lalo yakulemesela.  

Mesa ya Mwene 
(Mateo 26:26-29; Mako 14:22-25; Luka 22:14-20) 

17Oloni a vilongesa vimo kunjimishangazala, omwo akulikungulula kweni 
mukulemesa mukalingi mwamuvi kesi mukalingi mwamuvwa.  

18Omwo akulivanga, vananjileka ngwavo mu vikungulukilo vyeni muli vimunga 
vyakulitepa-tepa, co njakulaela eci cinapu ca vushunga vene.  

19(Omwo ali kulitepesa akati keni ngeci vaje vali na vushunga vavamone. ) 

20Omo mukungulukila amo, kumwesi nakwiija nakulya ku Mesa ya Mwene.  

21Omwo mulinakulya, munu na munu alinakulya vyakulya vyendi, ngecivene, 
vamo vakala na njala, veka vapenda. 

22Kuma kumwesi na vinjuvo vyeni ngeci mukalilemo nakunwilamo ndi? Nambe 
kuma mulinakushaula cikungulukilo ca Njambi nakuzivisa shwamwa vanu vaje 
vanajeneka ndi? Vikajo mushaka yange njendeke kuli yeni a cuma eci? 
Njimishangale ndi? Mwa vushunga vene kunjimishangala embwe!  

23Omwo njatambwile kuli Mwene cilongesa cije cinjamyanene cikeco eci, Mwene 
Yesu, a vutsiki vuje vene vamwendele vungungu, wanonele likende,  

24wakandelelele kuli Njambi, walipazwile, co wendekele ngwendi, “Ou ukewo 
muvila wange uvanamyana. Lingeni eci mukunjanuka.” 

25 Mu ngila eyi vene, omo vanamanesa kulya, wanonele nganja, co wendekele 
ngwendi, “Nganja eyi inapu lizivasano lyaliha lya Njambi, mu maninga ange. Omo 
mukanwako, lingeni visimbu vyoshe mukunjanuka.” 

26Omwo eci cilumbununa ngeci a simbu na simbu omo mulya eli likende 
nakunwa ku nganja eyi mwambulula kutsa kwa Mwene noo akaija.  

27Woshe alya likende eli nambe kunwa ku nganja eyi na cilika cacivi, ikeye ali na 
mulonga wakulinga vuvi ku muvila na maninga a Mwene.  

28Ngecivene, munu na munu aliilule ikeye vavenya akulivanga, asinoni alye 
likende nakunwa ku nganja.  

29Omwo nga kuwanangukile muunalumbunukila muvila wa Mwene omo ulya 
likende nakunwa nganja, ulinakulihisa yove vavenya omo ulya nakunwa.  

30Omu mukemwo vavangi akati keni valinakuvinja nakuzeya, co vamo vanatsi.  

31Oloni nga tuliilula yetu vavenya akulivanga, co Njambi kakatuhisa.  

32Oloni Mwene alinakutuhisa nakutunyanyamesa, ngeci kesi vakatuhise amo na 
vaka-kaye.  

33Ngecivene, vasamba vange, omo munakunguluka amo ku Mesa ya Mwene, 
livandameneni umo na mukwavo.  

34Nga umo ali na njala, alivange kulya ku njuvo yendi, kutewa mukakovela mu 
cihiso ca Njambi omo mukunguluka. Ngwe a vin̄anda vyeka lalo, 
njakuvishungamesa omo njikaija.  

1 Kolinte 12 

Mavwana akutunda kuli Munzinzime Wakujela 

1Ololo, a vin̄anda vije mwanjisonekelele vya mavwana a ku Munzinzime 
Wakujela. Vasamba vange, njishaka ngeci muzivuke vushunga vwawo.  

2Mwazivuka ngeci omo laja mwakele vaka-kujeneka kukulaela, 
vamitwamenenene nakumisevwisa mu vingila vyavingi mukulemesa tumponya 
kutwesi na mwonyo.  

3Ngecivene, njishaka muzivuke ngweni naumo wai uje yatwamenena 
Munzinzime wa Njambi endeka ngwendi, “Yesu apwe wakusinga! “ Co lalo naumo 
wai asa kulitavela ngwendi, “Yesu ikeye Mwene,” kuvanga Munzinzime Wakujela 
amutwamenene.  

4 Kuwali mavwana a munzinzime akuliseza-seza, oloni Munzinzime umolika 
muka-kuwaana. 

5Kuvili vingila vyavingi vyakupanga, oloni Mwene umolika ivalinakupangela.  

6Kuli nzili yakuliseza-seza yakupanga vipangi, oloni Njambi umolika ikeye muka-
kwana nzili kuli voshe ku vipangi vyavo vyakupanga.  

7Kuli umo naumo vanamwana vwana vwa Munzinzime mukukwasa vakwavo mu 
vyoshe.  

8Munzinzime aana munu umo muzimbu wa mana, co umo lalo Munzinzime 
amwana muzimbu wakuzivisisa.  

9Munzinzime umolika vene aana kukulaela kuli munu umo, co lalo kuli munu 
weka amwana nzili yakukangwisa.  

10Munzinzime aana munu umo nzili yakulinga vizivukiso, kuli weka vwana 
vwakwambulula lijwi lya Njambi, co kuli weka lalo nzili yakulumbununa 

kutepesa akati ka mavwana aje atunda kuli Munzinzime na aje kuwatundile kuli 
ikeye. Kuli munu umo amwana nzili yakwendeka vindaka vyaviha, kuli weka lalo 
amwana nzili yakulumbununa vindaka vyaviha vije vendeka.  

11Oloni ikeye umolika Munzinzime uje alinakulinga vyoshe evi, ngwe kukushaka 
kwendi, ikeye aana kuli munu na munu vwana vwakuliseza-seza.  

Muvila umo oloni vilyo vyavingi 

12 Kilistu wapwa ngwe muvila umo, uje uli na vilyo vyavingi, oloni anga vene 
muvila umo, nameme vanaupanga mu vilyo vyavingi.  

13Mu ngila eyi vene, yetu voshe, nambe vaYunda na vaje kesi vaYunda, nambe 
vindungo nambe vanu vakupatuka, Munzinzime umo natumbwitika mu muvila 
umolika, co yetu voshe vatunwisile Munzinzime umolika.  

14Omwo muvila awo lika kuvaupangele a cilyo cimolika, oloni uli na vilyo 
vyavingi.  

15Nga lindi lyendeka ngwalyo, “Yange kesi nji livoko, kunjakundamene ku 
muvila,” eci kesi cikeco cikalivindika ngeci kesi lipwe cilyo ca muvila.  

16Co nga litwi lyendeka ngwalyo, “Yange kesi nji lisho, kunjakundamene ku 
muvila,” eci kesi cikeco cikalivindika ngeci kesi lipwe cilyo ca muvila.  

17Nga muvila woshe wapwile lisho, co ukaziva vati? Co nga wapwile lika litwi, co 
ukaziva vati vweko?  

18Ngecivene, ngwe omo muvinapu, Njambi naaka vilyo vyoshe vyakuliseza-seza 
mu muvila ngwe mwayongwele.  

19Nga vyoshe evi vyapwile cilyo cimolika nga kukwesi muvila!  

20Ngwe omo muvinapu, kuli vilyo vyavingi oloni muvila wapwa umo.  

21Ngecivene, lisho kulyasa kwendeka ku livoko ngwalyo, “Kunjikushaka! “ 
Nameme mutwe kuwasa kwendeka ku lindi ngwawo, “Eyo, kunjikushaka! “ 

22Mu ngila ikwavo, kutwasa kulinga mwamuvwa nga tujeneka vilyo vya muvila 
vije visholoka kupwa vyakuzeya,  

23Co vilyo vije tuyongola ngwetu kuvyesi na seo manene vikevyo tukapangesa 
manene nakunyanyama, omo vilyo vya muvila vije kuvisholoka ngwe vyavivwa 
manene vikevyo tukapangesa manene nakunyanyama,  

24vikevyo kuvavishaka ku vilyo vije vya seo. Njambi ikeye vavenya nanungasana 
muvila ngeci waane kasingimiko kakama ku vilyo vije kuvyesi na seo.  

25Co kukwesi kutepesa mu muvila, oloni cilyo cimo na cimo cili na cishota-
mbunge ku cilyo cikwavo.  

26Nga cilyo cimo ca ku muvila cilinakuyanda, co vyoshe vilyo viyandela amo naco, 
nga cilyo cimo vacishangala, co vyoshe vilyo vivwaelela amo naco.  

27Yeni voshe munapu muvila wa Kilistu, co munu na munu napu cilyo ca muvila 
ou.  

28 Mu cikungulukilo, Njambi naaka vyoshe mu mwela umo, mu mwela 
wakulivanga miluwa, mu mwela wamucivali vaka-kwimanena, co mu mwela 
wamucitatu valongisi, asinoni vaje vaka-kulinga vizivukiso, kwatako vaje 
vavanaana nzili yakukangwisa nambe kukwasa vakwavo nambe kuvatwamenena 
nambe kwendeka vindaka vyaviha.  

29Kesi ngwe voshe vanapu miluwa nambe vaka-kwimanena nambe valongisi. 
Kesi munu woshe ali na nzili ya vipangi vyakulinga vizivukiso 

30nambe kukangwisa mishongo nambe kwendeka vindaka vyaviha nambe 
kunungulula vije vanendeka.  

31Ngecivene, akeni vimbunge vyeni ku mavwana a seo yakama. Co njikamimwesa 
ngila yakuhyana manene.  

1 Kolinte 13 

Cizemo 

1Nga njendeka mu vindaka vya vanu nambe vya tungelo, oloni nga kunjesi na 
cizemo, njinapu ngwe kutenda kwa vutale nambe kwoya kwa ngenjo.  

2 Co nambe njili na vwana vwakwambulula nakuzivisisa vyuma vyakushweka, co 
nga njili nakukulaela kwoshe ngeci njase kushwenyesa minkinda, oloni nga 
kunjesi na cizemo njinapu wangoco.  

3Nga njana vyoshe vije njilinavyo, co nga njana muvila wange mukuwenyeka, 
oloni nga kunjesi na cizemo, eci kucinjikwasa embwe.  

4Cizemo cili na lukakateya na kutetela, cizemo kucesi na lifuwa nambe kulyalesa,  

5cizemo kucesi kulilwisa, cizemo kucesi kulitondela vyaco cikeco vavenya, nambe 
kucesi kuluvala, cizemo kucesi kukala na likiti-kiti a vyuma vyavivi,  

6cizemo kucesi kujolela vuvi, oloni cijolela vushunga.  

7Cizemo kucesi kwonwa, co kukulaela kwaco, kukengelela na lukakateya kuvyesi 
kwonwa embwe.  

8Cizemo capwa ca myaka yoshe. Kuli vuka-kwimanena, oloni vwa kasimbu lika, 
kuli mavwana akwendeka vindaka vyaviha, oloni nao akahwa, kuli mana, oloni 
akahwa.  

9Omwo mavwana etu a mana na akwambulula vinapu vya kasimbu lika,  

10oloni omo vije vyakulumbunuka vikaija, asinoni vije vya kasimbu lika vikahwa.  

11Omo njapwile nji mwanike, endekesi yange nakukala kwange na viyongola 
vyange vyoshe vyapwile vya vwanike, oloni omo njinakolo, kunjesi nakupangesa 
lalo vingila vya vwanike. 

12Evi tulinakumona ololo tuvimona a kalikengelo ngwe kavwivwi, oloni kulutwe 
tukamona mesho na mesho. Vije njazivuka ololo vinapu vyavindondo, oloni 
kulutwe vikapwa vyakushula mwa vushunga, vikapwa vyakushula ngwe muje 
mwananjizivukisilavyo Njambi.  

13Ngecivene, ololo, vyuma evi vitatu vinasala, kukulaela, cinyangavili na cizemo, 
co cinatuvakana ku vyuma vyoshe evi cinapu cizemo.  

1 Kolinte 14 

Mavwana a Munzinzime akwavo lalo 

1Ngecivene, munapande kushakezeka cizemo. Akeni vimbunge vyeni ku 
mavwana a munzinzime, manene a vwana vwakwambulula lijwi lya Njambi.  

2Omwo vaje vendeka mu vindaka vyeka kuvesi nakwendeka kuli vakwavo oloni 
kuli Njambi, omwo naumo wai avaziva. Vendeka vyuma vyakushweka na nzili ya 
Munzinzime.  

3Oloni vaje vambulula lijwi lya Njambi vendeka kuli vanu nakuvakwasa 
nakuvakolesa nakuvazembeleka.  

4Vaje vendeka mu vindaka vyeka valinakulikwasa lika vakevo vavenya, oloni vaje 
vambulula lijwi lya Njambi valinakukwasa cikungulukilo coshe.  

5Njishaka ngeci yeni voshe mwendeke mu vindaka vyeka, oloni njishaka nga 
mwakele na vwana vwakwambulula lijwi lya Njambi. Omwo munu uje ambulula 
lijwi lya Njambi ali na seo yakama manene kutuvakana uje endeka mu vindaka 
vyeka, kuvanga kukale uje asa kunungulula vije alinakwendeka, ngeci vikwase 
cikungulukilo coshe.  

6Ngecivene, omo njija kuli yeni, vavusamba vange, cikamikwasa vatijo nga 
njendeka mu vindaka vyeka? Kucinjikwasa embwe, kuvanga njimisholwele vimo 
vyakutunda kuli Njambi nambe mana amo nambe vuka-kwimanena nambe vimo 
vilongesa.  

7Yongoleni a vyakwimbisa vimo ngwe mbendo nambe kalyalya, vatijo munu 
azivuka muyoyo wa vweho vwavyo kujeneka muku wavyo kuutuula 
mwamuvwa?  

8Co nga munu kasa kwimba mwamuvwa lupembo lwakusana, iyajo alivwaesela 
kulwa nzita?  

9Mu ngila eyi vene, iyajo asa kuziva vimwendeka nga lijwi lyeni mwendeka 
vindaka vyeka kulyalumbunukile mwamuvwa? Omwo majwi eni apekumukila 
mu lihunzi!  

10Muno mu kaye muli vindaka vyakuliseza-seza, oloni kukwesi imo yakujeneka 
muyanungulukila.  

11Oloni nga kunjizivuka ndaka valinakwendeka, vaje valinakuyipangesa vanapu 
vangenzi kuli yange, co lalo yange nji mungenzi kuli vakevo.  

12Ngecivene, omo muli na cizango cakushakezeka mavwana a Munzinzime, 
akamwa ya vyuma vyoshe munapande kweseka manene kupangesa mavwana aje 
akwasa kutunga cikungulukilo.  

13Ngecivene, munu uje endeka mu ndaka yeka, napande kulombela vwana 
vwakunungulula vika vije vyendeka.  

14Omwo nga njilombela mu cifwa eci, munzinzime wange alombela, oloni mana 
ange kuwasa kukwasa mu cuma eci.  

15Ngecivene, vatijo njilinga? Njilombela na munzinzime wange, oloni njilombela 
lalo na mana ange, njiimba na munzinzime wange, co njiimba lalo na mana ange.  

16Omo mukandelela kuli Njambi mu munzinzime lika, vati vanu vaje vali neni mu 
cikungulukilo vendeka ngwavo, “Ewa” ku lilombelo lyeni lyakukandelela? Vakevo 
kuvazivuka vika mulinakwendeka.  

17Nambe nga lilombelo lyeni lyakukandelela kuli Njambi linapu lyalivwa, oloni ku 
vanu veka kulyasa kuvawasa embwe.  

18Njikandelela kuli Njambi omwo njikendeka mu vindaka vyeka kutuvakana 
vamo veni. 

19Oloni mu cikungulukilo akulemesa, cili kulutwe kwendeka majwi atanu aje vasa 
kuziva, mukulongesa veka, kutuvakana kwendeka majwi akupwa 1, 000 mu 
vindaka vyeka.  

20Vasamba vange, kesi mupwe ngwe mu vanike mu viyongola vyeni, pweni ngwe 
vanike mu vyuma vya vuvi, oloni pweni mu vakulunu mu viyongola vyeni.  

21 Vanasoneka mu Visoneka ngwavo, “Shukulu Kalunga nendeka ngwendi, 
njikendeka kuli vanu vange mukupangesa vanu vaka-kwendeka vindaka vyeka. 
Njikendeka navo na tunwa twa vangenzi, oloni nameme ngoco vanu vange 
kuvakanjitolilila.” 

22Ngecivene, vwana vwakwendeka mu vindaka vyeka vunapu vukaleo kuli vaka-
kujeneka kukulaela, kesi kuli vaka-kukulaela embwe, omwo vwana 
vwakwambulula lijwi lya Njambi vunapu vukaleo kuli vaka-kukulaela, kesi kuli 
vaka-kujeneka kukulaela.  

23Ngecivene, nga cikungulukilo coshe vanakunguluka, co munu na munu 
ashangumuka kwendeka mu vindaka vyeka, nga vanu veka nambe vaka-kujeneka 
kukulaela vakovelamo, kuma kuvendeka ngwavo yeni voshe munazaluka ndi?  

24Oloni nga voshe valinakwambulula lijwi lya Njambi omo vamo vaka-kujeneka 
kukulaela nambe vanu veka vakovelamo, vimbunge vyavo vikavasholwela vuvi 
vwavo a vyuma vije vanazivi. Vyoshe vije vaziva vikavahisa,  

25viyongola vyavo vyakushweka vikasholoka akujela, co vakatsikama a mavuli 
nakulemesa Njambi nakulitavela ngwavo, “Mwa vushunga Njambi ali neni kuno! “ 

Kasingimiko mu cikungulukilo 

26Evi vikevyo njendeka, vavusamba vange. Omo mukunguluka amo nakulemesa, 
munu umo ali na mwaso, weka ali na cilongesa, weka asholola vya Njambi, weka 
ali na lijwi mu vindaka vyeka, co weka lalo anungulule vije vanendeka. Vyuma 
vyoshe vinapande kukwasa cikungulukilo.  

27Nga munu umo alinakwendeka vindaka vyeka, vavali nambe vatatu vendeke, 
oloni vendeke umo ku umo, co mukwavo napande kunungulula.  

28Oloni nga kukwesi umo asa kunungulula, asinoni uje nendeka mu vindaka 
vyeka napande kwoloka, co endeke lika kuli ikeye vavenya na kuli Njambi.  

29Vavali nambe vatatu vaje vavanaana kwambulula lijwi lya Njambi vanapande 
kwendeka, simbu oyo vakwavo valinakwilula vije valinakwendeka. 

30Oloni nga kuli umo mu munga atambula lijwi kuli Njambi, uje alinakwendeka 
napande kwoloka.  

31Yeni voshe mwasa kwambulula lijwi lya Njambi, umo na umo, ngeci voshe 
valilongese nakulitakamesa.  

32Co vwana vwakwambulula lijwi lya Njambi vunapande kukala na moko ya uje 
endeka,  

33omwo Njambi katusanene tupwe vaka-kujeneka kwononoka, oloni mu 
lizivasano na mu kwoloka. Ngwe mu vikungulukilo vyoshe vya vanu va Njambi,  

34vanakazi vanapande kwoloka kuluu mu cikungulukilo. Kuvavatavesele 
kwendeka, ngwe mulyendeka Lishiko lya vaYunda, kuvapandele kushika.  

35Nga vashaka kwihula cuma cimo, vanapande kwihula vanalume vavo ku 
vinjuvo. Cinapu cuma ca shwamwa manene kuli munakazi kwendeka mu 
cikungulukilo.  

36Nambe lijwi lya Njambi kuma lyatundile kuli yeni ndi? Nambe kuli yeni lika 
lyezile ndi? 

37Nga umo ayongola ngwendi napu muluwa wa Njambi, nambe ali na vwana vwa 
munzinzime, napande kunanguka ngeci evi njilinakumisonekela vinapu lishiko 
lya Mwene. 

38Oloni nga katolilila vyuma evi, co kesi mumutolilile.  

39Ngecivene, vavusamba vange, akeni vimbunge vyeni akwambulula lijwi lya 
Njambi, oloni kesi muvindike vaje vendeka mu vindaka vyeka.  

40Oloni vyuma vyoshe vinapande kulingiwa mu vuvwa na muje muvinapande.  

1 Kolinte 15 

Kusanguka kwa Kilistu 

1Co ololo njishaka kumyanukisa, vavusamba vange, a Vin̄anda Vyavivwa vije 
njambulwile kuli yeni, vije mwatambwile, a vikevyo kukulaela kweni kunemanao 
mbe.  

2Uje ukewo muzimbu, lijwi lije njambulwile kuli yeni. Munovoka a muzimbu nga 
mukakateyao mbe, kuvanga amo eci munakulaela cinapu cangoco.  

3 Njamyanene vije vinjatambwile, vije vinapu vya seo yakama manene, Kilistu 
watsililile vivi vyetu, ngwe muvanasoneka mu Visoneka 

4 ngwavo vamutsindile, co munima ya matangwa atatu wasangukilile ku 
mwonyo, ngwe muvanasoneka mu Visoneka,  

5 washolokele kuli Petulu, co asinoni kuli vaje miluwa likumi na vavali.  

6Asinoni washolokele a simbu imolika kuli vaje vaka-kumukava vakupwa ngwe 
500, vamo vavo vacili nakuyoya, nameme vamo vanatsi.  

7Asinoni washolokele kuli Yakomba, co munima kuli miluwa voshe.  

8 Co akukotoka washolokele lalo kuli yange, nambe ngoco njinapu ngwe uje 
wasemukile omo simbu yendi kanda yete mu vulemu.  

9 Omwo yange njapwa wakukotokela kuli voshe miluwa, kunjapandelemo 
mukunjitumbula muluwa, omwo njapakesele cikungulukilo ca Njambi.  

10Oloni a kutetela kwa Njambi njinapu muje munjinapu, co kutetela kuje 
wanjanene kucapwile cangoco. Oloni mu ngila ikwavo, njinaundangana manene 
kutuvakana miluwa voshe, nameme eci kucapwile cipangi cange vavenya, oloni 
capwile kutetela kwa Njambi cije cakele nakupanga nange.  

11Ngecivene, nambe catundile kuli yange, nambe catundile kuli vakevo, eci cikeco 
yetu voshe tulinakwambulula, co eci cikeco munakulaela.  

Kusanguka kwetu 

12Ololo, nga lijwi lyetu linapu ngeci Kilistu wasangukile ku vatsi, vati vamo veni 
vendeka ngwavo vatsi kuvakasangukila ku mwonyo?  

13Nga eci cinapu ca vushunga, cinalumbunuka ngeci Kilistu nendi kasangukile ku 
vatsi,  

14co nga Kilistu kasangukile ku vatsi, cooni kwambulula kwetu kunapu 
kwangoco, co yeni kukulaela kweni kunapu kwangoco. 

15Kutuvakana cuma eci, citumwesa ngeci yetu tuvakaleo va makuli va Njambi, 
omwo twendekele ngwetu wasangwile Kilistu ku vatsi, oloni nga mwa vushunga 
vatsi kuvakasangukila ku mwonyo, co Njambi kasangwile Kilistu.  

16Omwo nga vatsi kuvakasanguka, kuma na Kilistu nendi kasangukile.  

17Nga Kilistu kasangukile, co kukulaela kweni kunapu kwangoco, co yeni anga 
munazimbala mu vivi vyeni.  

18Co lalo cinalumbunuka ngeci vaka-kukulaela kuli Kilistu vaje vanatsi navo 
vanazimbala.  

19Nga cinyangavili cetu muli Kilistu cinapu cacivwa a mwonyo ou lika kunau, co 
kutuvakana vanu voshe ano a kaye cinapande vatuteteleko.  

20Oloni vushunga vwa vyuma evi vunapu ovu, Kilistu vamusangwile ku vatsi, 
ngwe vemikile ngeci ngwavo vaje vanalala tulo twa kutsa vakavasangula lalo.  

21Omwo kutsa kwezile ali munalume umo, mu ngila eyi vene kusanguka ku vatsi 
cinaija ali munu umo.  

22Omwo vanu voshe vatsa omwo vali amo na Andama, mu ngila eyi vene voshe 
vakavasangwila ku mwonyo omwo vali amo na Kilistu.  

23Oloni munu na munu akasangukila na ngila yendi, Kilistu ikeye mushoke 
wakulivanga ku voshe, asinoni na vaje vanakundama kuli Kilistu, vakasanguka 
omo akaija.  

24Asinoni kukotoka kukaija, Kilistu akafungulula voshe vaka-kushwana, vaka-
moko, na vaka-nzili, co akana Vumwene kuli Ishe Njambi.  

25 Omwo Kilistu napande kushika noo Njambi nafungulula vitozi vendi voshe 
nakuvaka mwisi ya myanja yendi.  

26Citozi wakukotokela yakafungulula ikeye kutsa.  

27 Omwo visoneka vyendeka ngwavyo, “Njambi naaka vyuma vyoshe mwisi ya 
myanja yendi.” Casholoka, mwa vushunga vene, ngeci lijwi eli “vyuma vyoshe” 
kuvyakumbasaneneko Njambi embwe, omwo Njambi ikeye naaka vyuma vyoshe 
mwisi ya Kilistu.  

28Oloni omo vyuma vyoshe vanavyaka mwisi yakushwana kwa Kilistu, asinoni 
Mwana vavenya, akalyaka ikeye vavenya mwisi ya Njambi, uje naaka vyuma 
vyoshe mwisi yendi, co Njambi akashwana akamwa ya vyoshe.  

29Ngecivene, vikajo vanu valinakuvambwitika ali vavushoko vwavo vaje vatsa 
laja? Vakevo vanayongola ngwavo vawanao vimo ndi? Nga eci cinapu ca 
vushunga, ngwe muvali nakwendeka vamo ngwavo vatsi kuvakavasangwila ku 
mwonyo, omwo vikajo vanu ava valinakuvambwitika ali vavushoko vwavo vaje 
vatsa laja?  

30Co ali yetu, omwo vika tulinakulyaka mu vushonde yetu vavenya a simbu na 
simbu?  

31Vavusamba vange, njilinakukengelela kutsa a litangwa na litangwa! Kulyalesa 
kwange muli yeni, mu mwonyo wetu amo na Kilistu Yesu Mwene yetu, 
cinjilingisa kwambulula evi.  

32 Vika njiwanao, nga njendeka vya ku cisemwa ca vanu ngwange njalwile na 
tusitu muno mu Efeso? Nga cili vatsi kuvasangukila ku mwonyo, co ngwe 
muvyaya vyendeka ngwavyo, “Tulyeni nakunwa, omwo imene tutsa.” 

33Kesi vamikwise, “Vwilanyo vwavuvi vuviisa vilinga vyavivwa.” 

34Ilukeni ku vushunga vwa mana eni, co eceleni vingila vyeni vya vuvi. Njendeka 
evi mukumizivisa shwamwa ngwange vamo veni kuvazivuka Njambi.  

Kusanguka kwa muvila 

35Umo ehula ngwendi, “Vatijo vatsi vakasangukila ku mwonyo? Muvila wa cifwa 
muka vakakala nawo?” 

36Yove cilema! Omo ukakunu mbuto yove mu livu kuyesi kutuuka nonge yayo ya 
mwonyo kuvanga noo inatsi.  

37Co cije ukakunu mu livu cikeco mbuto yangoco, amo nona ya tiliku, nambe ya 
muyati weka, kesi ngwe unakunu muvila woshe wa mbuto uje utuuka mu livu.  

38Njambi akana ije mbuto muvila ngwe mwashaka, akana ku mbuto imo na imo 
muvila wayo.  

39Co situ yoshe ya vyuma vyakuyoya kuyafwile mumo yapwa ya miyati-yati, vanu 
vakala na situ ya muyati umo, tusitu vakala na situ ya muyati weka, tuzila vakala 
na situ ya muyati weka, na visi vakala na situ ya muyati weka.  

40Co kuli mivila ya melu na mivila ya asi, vuvwa vwa mivila ya melu kuyafwile 
mumo na vuvwa vwa mivila ya asi.  

41Litangwa lili na vuvwa vwalyo, co ngonde lalo ili na vuvwa vwayo, co na 
vingongonosi lalo vili na vuvwa vwavyo, lalo nambe akati ka vingongonosi vili na 
miyati-yati ya vuvwa vwavyo.  

42Eci cikeco cikakalako omo vatsi vakasangukila ku mwonyo. Omo muvila 
vanautsindi, uvola, omo ukasanguka, ukapwa wakujeneka kuvola.  

43Omo vautsinda, unapu wauvi nakuzeya, omo ukasanguka, ukapwa wauvwa na 
nzili.  

44Omo vautsinda, unapu muvila wa vunu, omo ukasanguka, ukapwa muvila wa 
munzinzime. Mwa vushunga kuuli muvila wa vunu, co kunapande kukala muvila 
wa mu munzinzime lalo.  

45 Omwo visoneka vyendeka ngwavyo, “Munu wakulivanga Andama, 
vamutangele munu wakuyoya”, oloni Andama wakukotokela ikeye mukakwana 
mwonyo wa Munzinzime.  

46Kesi vya ku munzinzime viija akulivanga, oloni vya ku muvila vilivanga, co 
asinoni vya ku munzinzime.  

47Andama wakulivanga wakutanga ku livu, watundile ku livu, Andama 
wamucivali watundile mwilu. 

48Vaje vanapu va asi vanalifu ngwe uje watundile ku livu, vaje vanapu va mwilu 
vanalifu ngwe uje watundile mwilu.  

49Ngwe omo tuli na cifwa ca uje munalume watundile ku livu, ngecivene, 
mutukalifwa na cifwa cimo ca uje Munalume watundile mwilu.  

50Eci njilumbununa, vavusamba vange, cikeco eci ngwange cije cinatundu ku situ 
na maninga kucasa kukovela mu Vumwene vwa Njambi, co cije cakuvola kucasa 
kuswana cije cakujeneka kuvola.  

51 Tolilileni vushunga ovu vwakushwekesa, kutukatsi tuvavoshe, oloni yetu voshe 
tukemuka, 

52vwasi-vwasi, ngwe kukapula kwa lisho, omo lupembo lwakukotoka lukaimba. 
Omo lupembo lukaimba, co vatsi vakasanguka, kuvakatsi lalo, co yetu voshe 
tukemuka.  

53Omwo cije cakuvola cinapande kuzala cije cakujeneka kuvola, cije ca kutsa 
cinapande kuzala cije cakujeneka kutsa.  

54 Ngecivene, omo eci cikalingiwa, co cije ca kutsa cikazala cije cakujeneka kutsa, 
asinoni visoneka vikapwa vya vushunga, “Kutsa vanacinyongesa, kuhyana 
cinaija! “ 

55 ”Ove Kutsa, kuhyana kwove cilikulijo? Ove Kutsa, nzili yove yakuvulumuna 
ilikulijo?” 

56Kutsa cilinakutambula nzili yaco ku vuvi, co vuvi vulinakutambula nzili yavwo 
ku Lishiko. 

57Oloni kukandelela kuli Njambi uje alinakutwana kuhyana ali Mwene yetu Yesu 
Kilistu!  

58Ngecivene, vavusamba vange va cizemo, imaneni mbe kujeneka kuwa. Simbu 
yoshe pangeni na nzili mu vipangi vyeni kuli Mwene, omwo munazivuka ngweni 
vipangi vyeni mulinakupanga muli Mwene kuvyesi nakuya mwangoco.  

1 Kolinte 16 

Mulambu wakukwasa vaka-kukulaela 

1 Ololo a n̄anda mwasonekele ya vimbongo vyakukwasa vanu va Njambi vali mu 
lifuti lya Yundeya, munapande kulinga ngwe muje njalekele vaka-vikungulukilo 
vya ku Ngalatiya.  

2A Calumingo na Calumingo munapande kwakela kumukulo vimbongo vimo, 
kupwisa ku vije vimunawana, co vitulikeni, ngeci omo njiija, kukukakala 
kutambula mulambu embwe.  

3Omo njakweta, co njakwana mikanda ya vukaleo kuli vanalume vaje 
vamunaangula, co njakuvatume vakutwale vwana vweni ku Yelusalema.  

4Nga cinapandemo ngeci njiye, asinoni vakevo tukaya nange amo.  

Matumbe a Paulu 

5 Njikaija kuli yeni omo njineti laja mu Masendoniya, omwo yange njinapande 
kwita mu Masendoniya.  

6Amo njikakala neni simbu yakupwamo, amo cisika coshe, co asinoni 
mwakunjikwase kutwalelelao vungenzi vwange, kwoshe kuje kunjikaila.  

7Kunjishaka kumimona kasimbu kakandondo lika nakumituvakana embwe, 
njishaka kwakukala neni simbu yakama, nga Mwene natava.  

8 Njitumbama muno mu Efeso kweta ku litangwa lya Pentekosita.  

9Omwo vananjishokolwela mbelo yakupanga vipangi vyavivwa, nambe kuli vitozi 
vavangi.  

10 Nga Timateo aija kuli yeni, mwa vushunga vene mutambuleni mwamuvwa 
akati keni, omwo ikeye alinakupangela Mwene, ngwe munjilinakupanga yange.  

11Naumo wai napande kumuyengula, oloni munapande kumukwasa ngeci 
atwaleo mu vungenzi vwendi mu kwoloka, ngeci akeluke kuli yange, omwo yange 
njamuvandamena aije amo na vaka-kukulaela.  

12Co ololo ali ndolome yetu Apolo. Visimbu vyavingi njikamusindiya ngeci aije 
amo na vaka-kukulalela veka nakumisikamesa, oloni ikeye kayongwele ngeci 
napande kwija a simbu ino. Oloni omo awana simbu, aija.  

Majwi akumanesela 

13Kengeleleni, imaneni mbe mukukulaela, pweni vaka-kusimpa, pweni vaka-nzili.  

14Lingeni vipangi vyeni vyoshe mu cizemo.  

15 Munazivuka Setefanase na naanga yendi, vakevo vaka-Yesu vakulivanga 
kutenguluka mu Akaya, co vanalyana vakevo vavenya kupangela vanu va Njambi. 
Njimilambelela, vavusamba vange,  

16kaveni vuntwama vwa vanu va cifwa ngwe ava, co na cifwa ca vanu veka lalo 
vaje valinakupanga nakuundangana amo navo.  

17Njavwaelela akwija kwa Setefanase na Fotunatase na Akaikase, vakevo 
vanapumo mukunjikwasa omwo yeni muvaiko,  

18co vananjivwaelelesa, ngwe muje vakevo vavwaelelesele yeni lalo. Vanu va 
cifwa cangacije vanapande kuvasingimika.  

19 Vikungulukilo vya mu lifuti lya Asiya vanatumu viindu vyavo kuli yeni. Akwila 
na Pilisila na cikungulukilo vaje vakakungulukila mu njuvo yavo vanatumu 
viindu vya vuYesu vyakushaluka kuli yeni.  

20Vaka-kukulaela voshe kuno vanatumu viindu. Liindwiseni umo na mukwavo 
nakulitsemba kwa kwoloka.  

21Na livoko lyange njilinakusoneka, ”Viindu vyakutunda kuli yange Paulu.” 

22Woshe kazeme Mwene, cisingo cikale ali ikeye!  Ija, Mwene yetu! 

23Kutetela kwa Mwene Yesu cikale neni.  

24Cizemo cange muli Yesu Kilistu cikale neni voshe.  

2 Kolinte 

2 Kolinte 1 

1 Mukanda wakutunda kuli yange Paulu, muluwa wa Kilistu Yesu ku cizango ca 
Njambi, unatundu lalo kuli Timateo ndolome yetu. Tulinakusonekela ku 
cikungulukilo ca Njambi cili mu Kolinte, na kuli vanu va Njambi voshe vali mu 
Akaya.  

2Njambi Tatetu na Mwene Yesu Kilistu vamyane kutetela na kwoloka.  

Paulu akandelela kuli Njambi 

3Tukandeleleni kuli Njambi Ishe ya Mwene yetu Yesu Kilistu, Tate wa mema ku 
mbunge, Njambi kuje kukatundu vukwasi vwoshe!  

4Ikeye muka-kutuzembeleka mu tuyando twetu twoshe, ngeci netu twase 
kuzembeleka vaje vali mu tuyando twakuliseza-seza, nakuzembeleka kuje 
kwatuzembelekele nakwo Njambi.  

5Ngwe omwo tuyando twa muli Kilistu tunatumu ali yetu, mukemwo lalo 
kuzembeleka kwetu kunatumu ali yetu.  

6Nga tuyanda tuyandela kuzembeleka kweni nakwovoka kweni, nambe nga 
vatuzembeleka, vacilinga neni mukumizembeleka na lukakateya nakusimpa mu 
tuyando tuje tulinakuyanda netu lalo. 

7Ngecivene, cinyangavili cetu muli yeni cinakolo, omwo tunazivuka ngwetu, omo 
mulinakutambula tuyando amo netu, mukemwo lalo mulinakutambula 
kuzembeleka amo netu.  

8 Omwo tushaka kumyanukisa, vakwetu, a tuyando twakele natwo mu lifuti lya 
Asiya. Vitele vije vivatutwikile vyapwile vyakama vyakulema, ngeci kutwakele na 
cinyangavili cakuyoya lalo.  

9Twayongwele ngwetu kutsa vene kuli ali yetu. Oloni eci calingiwile ngeci kesi 
tulikulaela yetu vavenya, oloni kuvanga ali Njambi lika muka-kusangula vatsi. 

10Watutundisile mu vushonde vwakama vwa kutsa, co ikeye watwovwele, 
akatwovola lalo, tunakulaeleni kuli ikeye ngeci akatwovola lalo,  

11ngwe omo mulinakutukwasa a malombelo eni akutulombelela. Co cikalingiwa 
ngeci Njambi akakumbulula malombelo eni amangi ali yetu, Njambi 
akatuvezikisa, co vavangi vakatambeka majwi avo nakumukandelela omwo yetu.  

Paulu atengulula vutumbe vwendi 

12Omwo kulyalesa kwetu kukekwo oku, citaku-taku cetu ngeci, kuyoya kwetu 
ano asi, vunene vusamba vwetu neni vanakala nakuvutwamenena mukujela na 
vushunga vyakutunda kuli Njambi kesi na mana a vunu embwe.  

13Tumisonekela lika vije mwasa kulava nakuzivisisa. Oloni nameme mutuzivisisa 
lika kamandondo, njayongola ngwange mwasa kutuzivisisa mwamuvwa,  

14ngeci a Litangwa lya Mwene yetu Yesu ngeci yeni netu tukalyalesele ali umo na 
mukwavo.  

15Omwo njazivukile vyuma evi, akulivanga njakele na vutumbe vwakwija kuli 
yeni ngeci vakumivezikise lalo.  

16 Njayongwele kumisikamesa a vungenzi vwange vwakuya ku Masendoniya, co 
lalo akwilukamo, ngeci njiwane ngila yakunjikwasa a vungenzi vwange vwakuya 
ku Yundeya.  

17Omo njayongwele kulinga ngeci, kuma njakele na vimbunge vivali ndi? Nambe 
vije vinjiyongola kuma njiyongola vya vusitu ngeci njendeka ngwange, “Eyo, eyo,” 
nambe “Embwe, embwe” a simbu imolika ndi?  

18Oloni Njambi wapwa muka-vushunga, majwi etu kuli yeni kuwapwile, “Eyo” 
nambe “Embwe.” 

19 Omwo Yesu Kilistu Muna Njambi, uje vambulwile akati keni kuli Silase na 
Timateo nange vene, kesi ikeye umo uje napu “Eyo” nambe “Embwe.” Oloni muli 
ikeye mwakala lika “Eyo”,  

20omwo wapwa “Eyo” ku vikulaeso vyoshe vya Njambi. Omwo a cuma eci muli 
Yesu Kilistu “Ewa” yetu tukaitumbula mukwana vumpau kuli Njambi.  

21Oloni napu Njambi vavenya uje atutakamesa amo neni, ngeci myonyo yetu muli 
Kilistu, ikeye vavenya Njambi uje natwangula,  

22uje naka cizivukiso cendi ali yetu, ngeci atufuke, uje natwana Munzinzime 
Wakujela mu vimbunge vyetu ngwe cishimbikiya ca vyoshe vije vyanatutulikila.  

23Njitumbula Njambi kupwa mukaleo wange, azivuka mbunge yange! Mu ngila 
yakumitetela njayongwele ngeci kesi njiye ku Kolinte.  

24Kesi ngwe tulinakumisindiya vije munapande kukulaela embwe, omwo yetu 
twazivuka ngeci yeni munemana mbe mukukulaela. Oloni tulinakupanga amo 
neni mukumivwaelelesa.  

2 Kolinte 2 

1Ngecivene, njayongwele mu mbunge yange ngwange kunjikaija lalo kuli yeni 
nakumizivisa vusiwa embwe.  

2Omwo nga njikamizivisa vusiwa, co iyajo lalo akanjivwaelelesa? Kuvanga vaje 
lika njinazivisa vusiwa.  

3Eci cikeco cuma njasonekelele mukanda uje, kunjashakele kwija lalo kuli yeni 
nakuzivisa vusiwa vanu vaje vanapandele kunjivwaelelesa. Omwo njinakulaela 
ngwange kuvwaelela kwange, kunapu kuvwaelela kweni muvavoshe.  

4Njamisonekelele nakuviilila kwakama manene na n̄avava mu mbunge, na misozi 
yaingi, ngeci kesi njimiviililise lalo embwe, oloni munanguke ngeci kuma 
njamizema muvavoshe.  

Kusambesa uje navulumuna 

5Oloni nga umo nazivisa mukwavo vusiwa, kesi nacilingi kuli yange lika, oloni na 
kuli yeni lalo, njinendeka ngeci omwo kunjashakele ngeci njipwe wamukalu kuli 
yeni.  

6Eci cinapumo kuli munu uje ivananyanyamesa kuli vanu voshe vavangi.  

7Co ololo, nameme ngoco, munapande kumusambesa nakumutakamesa, kutewa 
aziva vusiwa manene, co akonwa. 

8Ngecivene, njimilomba ngwange musambeseni, ngeci amone ngwendi kuma 
mwa vushunga vene mumuzema.  

9Njamisonekelele uje mukanda, omwo njashakele kumyeseka ngeci njizivuke vati 
nga mulinakwononoka ku lijwi lyange.  

10Omo musambesa munu ku vije vyanalingi, co nange lalo njinamusambesa. 
Omwo nga njinasambesa vuvi, njilinakucilinga ku mesho a Kilistu, omwo yeni,  

11kutewa Satana akatuhyana, omwo tuzivuka vutumbe vwendi ali yetu.  

Kulishoshomwena kwa Paulu mu Tolowasi 

12 Omo njetele mu Tolowasi nakwambulula lijwi lya Kilistu, njawanene Mwene 
nanjishokolwela cikolo a vipangi vyendi kuje.  

13Oloni njalinyengele manene omo kunjawanene ndolome yetu Tito. Ngecivene, 
njendekele kuli vakevo ngwange saleniho yeni voshe, co njaile ku Masendoniya.  

Kuhyana muli Kilistu 

14Oloni kukandelela kuli Njambi! Omwo muli Kilistu simbu yoshe ikeye 
natutwamenena ngwe mbunga ya vinzinda vaka-kuhyana muli Kilistu. Njambi 
akatupangesa mukulingisa Kilistu ashandoke ngwe lwengo lwaluvwa 
lwakumuzivuka kwoshe-ikwoshe.  

15Omwo tunapu ngwe lwengo lwaluvwa lwa insense kuli Njambi luje lulinakuya 
kuli vaje vanovoka na kuli vaje vaka-kunyonga.  

16Co kuli vaje vananyongo tunapu lwengo lwakutunda ku kutsa lutwala ku kutsa, 
oloni kuli vaje vanovoka, lunapu lwengo lwaluvwa lwakutwala ku mwonyo, 
ngecivene, iyajo muka-mana asa kuzivuka vipangi evi?  

17Omwo kutwafwile ngwe vavangi vaje vatanganesa lijwi lya Njambi, ngwe 
kulandulula vyuma vyakujeneka seo, oloni omwo Njambi natutumu, twendeka na 
kalemeso ku mesho endi, ngwe vangamba va Kilistu.  

2 Kolinte 3 



2074 

©The Bible Society of Zambia, 2006. 

 

Vangamba va cikumiiyo caciha 

1Kuma eci calumbunuka ngwe twalishashele lalo yetu vavenya ndi? Kuma 
cinapande, yetu ngwe vanu veka, kukala na mikanda ya vukaleo vwetu kuli yeni 
nambe yakutunda kuli yeni ndi?  

2Yeni vene munapu mikanda tulinayo, ije vanasoneka mu vimbunge vyetu kuli 
munu na munu kuyizivuka nakuyilava.  

3 Cinasholoka mwamuvwa ngeci Kilistu ikeye vavenya wasonekele uje mukanda 
nakuutuma amo netu. Uje kuvasonekele na musumbele, oloni na Munzinzime wa 
Njambi wakuyoya, kesi a vitale vya mamanya oloni mu vimbunge vya vanu.  

4Tulinakwendeka evi omwo tunakulaela kuli Njambi ali Kilistu.  

5Omwo muli yetu kumwesi cuma cimo cai cije citulingisa ngeci kwambulula 
kwetu kunapu kwakwasi. Kukwasa kwetu kulinakutunda kuli Njambi.  

6 Ikeye natwasesa kupangela cikumiiyo caciha, cije kesi cakusoneka mu lishiko, 
oloni na Munzinzime. Lishiko lyakusoneka linena kutsa, oloni Munzinzime anena 
mwonyo.  

7 Lishiko valitalekele a vitale vya mamanya, co vumpau vwa Njambi 
vwasholokele omo vavwanene. Nameme cihanga ca Mosesa cakuvyazima 
catsitsivalele, oloni cakele na nzili manene nambe vanu va Isalele kuvasele 
kukenga ku mesho endi. Nga Lishiko lije linena kutsa omo lili na nzili lyezile na 
vumpau vwakufwa ngacije,  

8kuma vumpau vwa Munzinzime kuvwapwile vwakama manene ndi?  

9Nga vipangi vije vyanenele cihiso kuli vanu vyakele na vumpau, kuma vipangi 
vya vumpau vije vinatuvakana kwamena kuvyapwile vyakama manene ndi?  

10Twendeka ngeci ngwetu omwo vumpau ovu vuliko vwakuvyazima ololo 
vunatuvakana vumpau vwakuvyazima vuje vwakeleko laja.  

11Omwo nga kwakele vumpau mu vyuma vije vyakele kasimbu lika, kuma 
vumpau vuje vukakalako myaka yoshe kuvwatuvakanene manene ndi?  

12Omo tuli na cinyangavili eci, co tunasimpi manene vene.  

13 Yetu kutwapwile ngwe Mosesa uje wafwikile lilesu ku cihanga cendi ngeci 
vanu va Isalele kesi vamone vumpau omo vwakele nakutsitsivala.  

14Mwa vushunga vene mana avo vawashokele nakweta ku litangwa lya lelo mana 
avo anga vanawafwiki na lilesu lya cifwa cije vene ngwe omo valava mavulu a 
cikumiiyo calaja. Lilesu eli valitundisa kuvanga omo munu ali muli Kilistu.  

15Nameme lelo vene, omo valava Lishiko lya Mosesa, co lije lilesu licili nakufwika 
mana avo.  

16 Oloni vasa kulitundisa, ngwe muje muvyendeka visoneka ali Mosesa ngwavyo, 
“Lije lilesu lya Mosesa valitundisile, omo watengulukilile kuli Mwene.” 

17Co ololo lijwi “Mwene” mu majwi awa linemanena Munzinzime, co kuje kuli 
Munzinzime wa Mwene, kukekwo kuli kupatuka. 

18Ngecivene, yetu voshe tulinakusholola vumpau vwa Mwene yetu na vihanga 
vyakujeneka kufwika, vumpau vuje vumolika vulinakutunda kuli Mwene, ikeye 
Munzinzime, uje muka-kutwimukisa mu cifwa cendi, mu vumpau vuje vwahyana 
simbu yoshe.  

2 Kolinte 4 

Vufuko vwa munzinzime vwa mu vindeo vya vuma 

1Njambi mukutetela kwendi natwana vipangi evi, ngecivene, kutwasa kujuka.  

2Ngecivene, a vyuma vyoshe vyalaja vyakushwekesa tunavyumbila kuti, kutwesi 
nakupanga na vilinga lalo vyakukwisa, nambe kutanganesa lijwi lya Njambi. 
Oloni mu mutanya mwelu wa vushunga tulinakuyoyela ku mesho a Njambi 
nakweseka kulikundika yetu vavenya ku munu na munu mu vuvwa vwa citaku-
taku cendi.  

3Oloni nga lijwi eli tulinakwambulula linapu lyakushweka, vanalishweka lika kuli 
vaje vanazimbala.  

4Vakevo kuvasa kukulaela omwo njambi uje wa vuvi wa kano kaye nazivalesa 
mana a vaka-kujeneka kukulaela ngeci kesi vamone mutanya uje wa Vin̄anda 
Vyavivwa vya vumpau vwa Kilisitu, uje vene wafwa cifwa ca Njambi.  

5Omwo kesi ngwe yetu tulyambulula yetu vavenya embwe, oloni 
tulinakwambulula Yesu Kilistu ikeye Mwene, co netu tunapu tu vangamba veni a 
lizina lya Yesu.  

6 Njambi uje wendekele ngwendi, “Mu lisusulungu mukatwa ceke! “ Ikeye Njambi 
uje vene umolika watwisile ceke mu vimbunge vyetu, mukututwisila ceke ca 
vumpau vwa Njambi vuje vunatu mu cihanga ca Kilistu.  

7Oloni yetu tuli na vufuko ovu tunapu ngwe vindeo vya vuma mukumwesa ngeci 
nzili yakushemutuka ikeyo yapwa ya Njambi, kesi yetu embwe.  

8Visimbu vyavingi tukakala mu vukalu, oloni kuvesi nakututsena, visimbu vimo 
tukakala mu vitanga, oloni kutwesi kwombwa,  

9vitozi vavangi kuvali, oloni kutwesi kujeneka musamba, na visimbu vimo 
tukavulumuka manene vene, oloni kuvesi kutunyongesa.  

10A simbu yoshe twambata kutsa kwa Yesu mu mivila yetu, ngeci mwonyo wendi 
usholoke mu mivila yetu lalo.  

11Nambe mukuyoya kwetu simbu yoshe twakala mu vushonde vwa kutsa omwo 
Yesu, ngeci mwonyo wendi lalo ukasholoke mu mivila yetu ya kutsa.  

12Co eci cinalumbunuka ngeci kuma kutsa kulinakupanga muli yetu, oloni 
mwonyo ulinakupanga muli yeni.  

13 Visoneka vyendeka ngwavyo, “Njendekele omwo njakulaelele.” Mu 
munzinzime wa cifwa cimolika lalo twendeka omwo tukulaela.  

14Omwo twazivuka ngeci Njambi uje wasangwile Mwene Yesu ku vatsi, ikeye 
akatusangula lalo amo na Yesu nakutusholola amo neni, ku mesho endi.  

15Vyuma vyoshe evi vilingiwa omwo yeni, co ngwe kutetela kwa Njambi 
kukatuma manene nakushemutuka a vanu vavangi, co vakalomba malombelo 
amangi akukandelela vumpau vwa Njambi.  

Kuyoya akukulaela 

16Omwo cuma eci kutwasa kwombwa nambe muvila wetu ulinakunyonga, oloni 
munu wetu wa mukati akatulingisa vuhwa a litangwa na litangwa.  

17Co otu tuyando twetu twatundondo lika ngwe twa kasimbu lika nakutunenela 
vumpau vwa myaka yoshe, vuje vwakama manene kutuvakana tuyando.  

18Omwo twakengelela, kesi ngwe ku vyuma twamono embwe, oloni ku vyuma 
vije kanda tumone. Vyuma vije kutwasa kumona vyasa kukala kasimbu lika, oloni 
vyuma vije kutwasa kumona vya ku myaka yoshe.  

2 Kolinte 5 

1Omwo tunazivuka ngwetu omo mbalaka yetu ya muvila wa ano asi omu 
tulinakuyoyela nga inasiwuka, Njambi akatwana njuvo mwilu mutukayoyela, 
njuvo ije yanatungu ikeye vavenya ije ikakala myaka yoshe.  

2Co ololo tulinakukemanga, tulinakushungwiya manene ngeci vatuzike na njuvo 
yetu ije itunda mwilu,  

3omwo vanatuzikayo, kuvakasa lalo kutwana cakujeneka muvila embwe.  

4Omwo tucili nakuyoya mu mbalaka ya ano asi tulinakukemanga vene 
nakuyanda, kesi ngwe tushaka vatutundisemo mu muvila wa ano asi embwe, 
oloni tushaka vatuzike na muvila wa mwilu, ngecivene, cije ca kutsa vakacimwisa 
ca mwonyo. 

5Njambi ikeye natuvwaesela kwimuka oku, co natwana Munzinzime wendi ngwe 
cishimbikiya ca vyoshe vije natutulikila.  

6Ngecivene, simbu yoshe tunasimpi manene. Twazivuka ngeci omo tucili mu 
muvila uno kutwesi mu njuvo ya Mwene embwe.  

7Omwo mwonyo wetu uli akukulaela lika, kesi wakumona na mesho embwe.  

8Tunasimpi manene ngeci tucili nakushaka manene kutunda mu njuvo ya muvila 
uno, ngeci tukatumbame na Mwene.  

9Kutuvakana manene vene, nameme ngoco, tushaka kumuvwaelelesa ikeye, 
nambe mu njuvo yetu kuno nambe kuje.  

10 Omwo yetu voshe tunapande kukasholoka ku cisompeselo ca litanda lya 
Kilistu, ngeci umo na umo akatambule vije vyanapangele, vyavivwa nambe 
vyavivi, kupwisa ngwe mukuyoya kwa mwonyo wendi wa mu muvila.  

Vusamba vwetu na Njambi ali Kilistu 

11Tunazivuka muje mukwalumbunukila kukomoka Mwene, ngecivene, 
tulinakweseka kusindiya veka. Njambi atuzivuka mwamuvwa, co njayongola 
ngeci mwanjizivuka mwamuvwa mu vimbunge vyeni.  

12Kesi ngwe tulinakweseka kulyalesa yetu vavenya embwe, oloni tulinakweseka 
kumyana ngila imo yaivwa ngeci mukalyalesele ali yetu, ngecivene, mukasa 
kukumbulula kuli voshe vaje vakalishasha akusholoka kwa cifwa ca munu, oloni 
kesi a vilinga vyendi vavenya.  

13Kuma mwa vushunga vene yetu tunazaluka ndi? Eci cili kuli Njambi. Nambe 
nga kutwazalukile, eci cili kukushaka kweni.  

14Omwo cizemo ca Kilistu cinatushwana, co ololo tunananguka ngeci munalume 
umo watsililile vanu voshe, eci cinalumbunuka ngeci vanu voshe vanatambula ku 
kutsa kwendi.  

15Co watsililile vanu voshe, ngecivene, vaje valinakuyoya kuvapandele kuliyoyela 
vakevo vavenya embwe, oloni vanapande kuyoyela kuli uje wavatsililile, co 
vamusangwile omwo yetu.  

16Ngecivene, kukwesi simbu yeka lalo itukasompa munu woshe-iwoshe mu 
cisemwa ca ano asi, nambe nga ku simbu imo twasompele Kilistu ngwe ku 
cisemwa ca ano asi, kutukelukilamo lalo kulinga ngacije. 

17Ngecivene, woshe uje ali muli Kilistu, napu munu wamuha, vyuma vyalaja 
vineti, muli ikeye munaija vuhwa.  

18Vyoshe evi vyatunda kuli Njambi, uje natwimwisa ali Kilistu kutunda ku vutozi 
nakutupwisa vasamba vendi, co natwana vipangi vyakutengulwisa veka lalo 
ngeci valyambe nendi.  

19Majwi etu akewo apwa ngeci Njambi waambesele vanu voshe ali Kilistu. 
Njambi kasa kuvalavela lalo vuvi vwavo, co ikeye natwana majwi aje atuleka vati 
navambesela.  

20Ngecivene, omo tuli ano, tulinakwendeka vya Kilistu, ngwe ikeye vavenya 
Njambi alinakumilanya ali yetu. Tulinakumilambelela ali Kilistu ngwetu, 
lyambeni na Njambi! 

21Kilistu kalingile vuvi, oloni Njambi wamupwisile vuvi omwo yetu, co akukala 
muli ikeye, vanatupwisa vaka-vushunga vwa Njambi.  

2 Kolinte 6 

1Ngecivene, njimilomba ngwange, mu vipangi vyetu vyakupanga amo na Njambi, 
yeni munatambula mema ku mbunge a Njambi, co kesi muvyecelele ngwe 
vyangoco.  

2 Tolilileni vika Njambi alinakwendeka ngwendi, “Njamitolililile mu simbu yange 
yaivwa, njamikwasele mu litangwa lyakwovoka.” Kengeni, eyi ikeyo simbu 
yaivwa, kengeni, lelo likelyo vene litangwa lyakwovoka!  

3Kutushaka umo awane mulonga a vipangi vyetu, ngecivene, tulinakweseka ngeci 
kesi twake citanukiso mu ngila ya munu umo.  

4Mu ngila eyi vene, mu vyoshe vyuma tulinakupanga, tulinakusholola ngeci 
tunapu vangamba va Njambi, a lukakateya na mu tuyando, mu n̄avava na 
mukukaluwa na mu vitanga.  

5 Vatupupile, vatwakele mu kamenga na mukulwa na mukuundangana, co 
twakele lalo mu cilavu-lavu nakujeneka vyakulya.  

6Akujela kwetu na mukuzivuka na mu lukakateya na mu kutetela twamwesele 
kupwa tu vangamba va Njambi, ali Munzinzime Wakujela, na a cizemo 
cakujeneka makuli,  

7na a lijwi lyetu lya vushunga na a nzili ya Njambi. Vushunga tunavupwisa vitwa 
vyetu vwakulwisa navyo na vyakutwamena. 

8Valinakutusingimika nakutwombwanesa, valinakutushaula nakutushangazala. 
Valinakutupangesa ngwe tu vaka-makuli, kuma yetu twendeka vushunga,  

9ngwe vanu kuvatuzivuka, kuma voshe vatuzivuka, ngwe tunatsi vene, oloni, 
tulinakuyoya. Nambe valinakutunyanyamesa, oloni kuvasa kututsiya,  

10nambe tulinakuviilila, oloni simbu yoshe tulinakujolela, tulinakusholoka ngwe 
tu tuutu, oloni tunapwisa vanu vavangi vaka-kufuka, tulinakusholoka ngwe 
kutwesi nacimo cai, kuma tunafuku vyuma vyoshe.  

11Vasamba vange va mu Kolinte! Tunendeka kuli yeni mutanya mwelu, vimbunge 
vyetu vyinashokoloka.  

12Kesi yetu tunashoko vimbunge vyetu kuli yeni, oloni yeni munashoko 
vimbunge vyeni kuli yetu.  

13Ololo njilinakwendeka kuli yeni ngwe vene munapu mu vana vange, 
tusholweleni cizemo ngwe cije tulinaco kuli yeni. Vimbunge vyeni vishokoloke 
manene!  

Kunangula ali vaka-kujeneka kukulaela 

14Kesi mulikutiiye mukambo umolika na vaka-kujeneka kukulaela, omwo 
kucitava kulinga ngacije. Omwo vushunga na vuvi vyasa kulikumbasana vati? 
Nambe ceke na lisusulungu vyasa kuyoya amo ndi?  

15Kilistu na Liyavola vasa kulizivasana vatijo? Muka-kukulaela asa kulitombola 
vatijo na muka-kujeneka kukulaela?  

16 Vatijo Njuvo ya Shukulu Kalunga ilikumbasana na tumponya? Omwo yetu 
tunapu Njuvo ya Shukulu Kalunga wakuyoya! Ngwe mwanendeka vavenya 
Njambi ngwendi, “Njikatunga njuvo yange akati ka vanu vange, co njikayoya akati 
kavo. Njikapwa nji Njambi yavo, co vakevo vakapwa vanu vange.” 

17 Ngecivene, Shukulu Kalunga alinakwendeka ngwendi, “Munapande kuvaseza, 
co tundeni kuli vakevo. Kesi mulinge cuma cimo a vyuma vyakujwala, co 
njikamitambula.  

18 Njikapwa nji ishweni, co yeni mukapwa vana vange va vanalume na ava va 
vanakazi, mwanendeka Shukulu Kalunga Muka-nzili yoshe.” 

2 Kolinte 7 

1Vikulaeso vyoshe evi vavilingilile yetu, vasamba vange. Ngecivene, tulijeleseni 
ku vyuma vyoshe vije vijwalesa muvila nambe mwonyo, co tupweni vakujela 
njwa akuyoya kwetu mukusingimika Njambi.  

Kujolela kwa Paulu 

2Tushokolweleni vimbunge vyeni. Kutwalingile mwamuvi munu naumo wai wai 
itunaviisila, nambe kweseka kwambata cuma cimo mu ngila ya makuli.  

3Kunjasa kwendeka ngwe kumhisa embwe, oloni ngwe omo njendekele 
akulivanga ngwange yeni munapu vasamba amo netu ngeci mwa vushunga vene 
tuli amo neni simbu yoshe, nambe tuyoya nambe tutsa.  

4Mwa vushunga njinasimpi manene ali yeni, co lalo njilinakujolela ali yeni! Mu 
tuyando twetu twoshe njinashulu nevi vyakunjizembeleka, njishulu nakujolela.  

5 Nambe omo twetele mu Masendoniya kutwasele kuhwima. Kwoshe-ikwoshe 
kwakele vipakeso na vimata na vyeka lalo na lyova mu vimbunge vyetu.  

6Oloni Njambi, uje muka-kutakamesa vaka-kuzeya, watutakamesele akwija kwa 
Tito.  

7Kesi akwija kwendi lika embwe, oloni nakuzembeleka kuje mwamuzembelekele 
nakwo. Natuleka lalo ngwendi mushaka kunjimona, muli na mangunge nakulila 
omwo yange, ngecivnene, njavwaelela manene.  

8Nambe njamizivisile vusiwa mu mukanda wange, yange kunjiliveye nga 
kunjamisonekelelewo, omwo njamono ngeci uje mukanda wamizivisile vusiwa, 
oloni kasimbu kakandondo lika.  

9Oloni ololo njilinakuvwaelela kesi ngwe omwo njamizivisile vusiwa embwe, 
oloni omwo vusiwa vweni vunatengulwisa vingila vyeni. Omwo vusiwa ovu 
Njambi wavupangesele, co yetu kutwamivulumwine.  

10Omwo vusiwa vwa cizango ca Njambi navupangesa mukumitwala 
kukutenguluka kwa vimbunge vyeni nakumitwamenena kukwovoka, co eci 
naumo wai asa kucivyana! Oloni vusiwa vwa ku cisemwa ca vunu vutwala ku 
kutsa.  

11Kengeni Njambi vati nalingi na vusiwa vweni ovu, vati vunamilingisa ngeci 
munyanyame manene! Nakusholola sholovya yakulishungamesa na vukaleo 
vwavuvwa na cizemo na mukulikundika nakuzambula kunyanyamesa vilinga 
vyavivi! Co munalisholola yeni vavenya ngeci munajeneka mulonga mu vyuma 
vyoshe.  

12Ngecivene, nambe njasonekele uje mukanda, njalingilemo vene kesi ngwe 
omwo uje walingile mwamuvi nambe uje uvaviisilile embwe. Oloni njasonekele 
ngeci cimilumbunuke mwamuvwa ku mesho a Njambi, ngeci kulikundike kweni 
kuli yeni kunapu kwakama manene. 

13Eci cikeco catutakamesele manene. Kesi ngwe akututakamesa lika embwe, 
oloni Tito watuvwaelelesele manene nakuvwaelela kwendi a vyuma vije 
vyalingiwile ali ikeye vije yeni voshe mwamukwasele ngeci avwaelele. 

14Co njalishashele manene kuli ikeye ali yeni, co yeni kumwanjizivisile shwamwa. 
Yetu simbu yoshe tunendeka vushunga ali yeni, co mu ngila eyi vene, 
kulishashela kwetu ali Tito cinasholoka ca vushunga.  

15Ngecivene, cizemo cendi kuli yeni cilinakukola, akwanuka vatijo yeni 
muvavoshe mwononokele kukunangula kwendi, na muje mwamutambwile na 
lyova nakujaja.  

16Njivwaelela omo njasa kumikulaela mwa vushunga vene!  

2 Kolinte 8 

Kulambula kwa vaka-Yesu 

1 Tushaka ngeci muzivuke vakwetu, vati kutetela kwa Njambi kunalingiwa mu 
vikungulukilo vya mu Masendoniya.  

2Vakevo visimbu vyavingi vanaveseka mu tuyando twatungi, oloni kujolela 
kwavo kwakama manene ngeci vakevo valambwile manene-nene, nambe 
vapwile vaka-kuutwa.  

3Mwa vushunga vene njimileka ngwange, vaanene ngwe kwasa kwavo, nambe 
kuhyana vije. Na cizango cavo coshe,  

4vatulombele nakutusindiya ngeci tuvane simbu yakukwasa vanu va Njambi vaje 
vali mu Yundeya.  



2081 

©The Bible Society of Zambia, 2006. 

 

5Kuvalingile ngwe mutwayongwele yetu! Oloni akulivanga valilambwile kuli 
Mwene, asinoni ku cizango ca Njambi, co valyanene vakevo vavenya kuli yetu.  

6Ngecivene, twasindiiye Tito, uje washangumukile vipangi evi, kutwalelelao 
nakumikwasa noo munamanesa vipangi evi vya cizemo.  

7Munapu vaka-kufuka vene a vyoshe vije mulinavyo, mukukulaela, mwendekesi 
na mukuzivisisa na mu lukakateya lweni lwakutukwasa na mu cizemo ceni ali 
yetu. Ngecivene, tushaka lalo mutwaleleleo mu vipangi evi.  

8Kesi ngwe njilinakwaka mashiko embwe. Oloni mukumimwesa vati veka 
vanakwasa, njilinakweseka kuwana mucinafu cizemo ceni.  

9Omwo mwazivuka mema ku mbunge a Mwene yetu Yesu Kilistu, nambe 
wapwile muka-kufuka, oloni walilingisile kupwa muka-kuutwa vavenya omwo 
yeni, ngeci amipwise vaka-kufuka a vuutu vwendi.  

10Viyongola vyange a n̄anda eyi vinapu ngeci mwamuvwa kuli yeni kumanesa 
vije mwashangumuka mwakawali. Mwapwile vaka-kulivanga, kesi kulinga lika 
embwe, oloni na cizango lalo cakupanga.  

11Ngecivene, a cuma eci, maneseni vipangi! Kaleni na lukakateya lwakumanesa 
vipangi ngwe mumwashangumukile vutumbe vwavyo, co vilingeni na vije 
mulinavyo ololo.  

12Omwo nga yeni muli na cizango cakwana, co Njambi akatambula vwana vweni 
ali vije mulinavyo kuvihana, oloni kesi ali vije kumwesi navyo.  

13Omwo kunjashakele ngwange veka vawaneko kuhwima, co yeni mwambate 
citele embwe, 

14oloni ngwange mupwise amo omwo muli na vyavingi simbu ino mwamuvwa 
manene kukwasa vaje vanajeneka. Ngeci omo mukajeneka, co vakevo vakakala 
na vyavingi, co vakamikwasa yeni lalo. Mu ngila eyi vene ikeyo ikwasa mwoshe.  

15 Ngwe muvyendeka visoneka ngwavyo, “Munu uje wakungulwile vyavingi 
kakele na vyavingi manene, co uje wakungulwile vyavindondo kakele na 
vyavindondo manene.” 

Tito na vakwavo 

16Twakandelela kuli Njambi omwo natakamesa Tito na vakwavo ngwe 
mwatakamesele yetu lalo kumikwasa.  

17Kesi ngwe omwo twamulanyele embwe, oloni omwo watakamene 
mukumikwasa mu cizango cendi vavenya ngwe mwayongwele kwija kuli yeni. 

18Tulinakutuma amo nendi ndolome yetu ivanasingimika mu vikungulukilo 
vyoshe mu vipangi vyendi vyakwambulula lijwi.  

19Co lalo vanamwangula nakumwimika mu vikungulukilo ngeci ende amo netu 
ngwe omo tulinakutwala vipangi evi vya cizemo omwo vumpau vwa Mwene 
nakumwesa ngeci tushaka kukwasa.  

20Tunalingi mwamuvwa ngeci kesi tushangumune vyakulinyenga a vwana 
vuvanalingi kuli yetu.  

21 Cizango cetu cinapu akulinga vya vushunga, kesi lika ku mesho a Mwene 
embwe, oloni na ku mesho a vanu lalo.  

22Ngecivene, tulinakutuma ndolome yetu amo navo, omwo tunamweseka 
visimbu vyavingi, co tunawana ngeci wapwa muka-lukakateya mukukwasa. Co 
omwo namikulaela, ali na lukakateya manene lwakumikwasa.  

23Nga vamo vehula ali Tito, ikeye mukwetu, lalo mukwasi wange mutukapangela 
vipangi vyakumikwasa, co nga vehula ali vandolome vetu vakwavo vaje 
valinakuya amo nendi, vakevo vanapu vaka-kwimanena vikungulukilo nakunena 
vumpau kuli Kilistu.  

24Mweseni cizemo ceni kuli vakevo, ngeci vikungulukilo vyoshe vikazivuke ngeci 
tulinakulinga vushunga akulyalesela ali yeni.  

2 Kolinte 9 

Kukwasa vakwetu vaka-Yesu 

1Kunjapandele lalo kumisonekela a ngila yakukwasa nakutuma vwana kuli vanu 
va Njambi vali mu Yundeya.  

2Njazivuka ngeci muli na cizango cakukwasa, co njalyalesele ali yeni kuli vanu va 
mu Masendoniya. Njendekele ngwange, “Vakwetu vali mu Akaya vanalivwaesela 
cimweja kukwasa kutunda ku mwakawali.” Kunyanyama kweni kunatakamesa 
vavangi.  

3Co ololo njilinakutuma vandolome ava, ngeci kulyalesa kwetu ali yeni kesi 
cikeluke ngoco na majwi amupulungwa embwe. Oloni ngwe muje munjendekele 
ngwange yeni munalivwaesela cimweja na vukwasi vweni.  

4Nameme ngoco, nga va ku Masendoniya vaija amo nange, co vakuwana kanda 
mulivwaesele cimweja, twakuziva shwamwa, naumo wai akendeka a shwamwa 
yeni, omwo vaziva laja lutsimo lweni!  

5Ngecivene, njayongola ngeci nga citava njitume vwasi vandolome ava kulutwe 
lwange ngeci vaminangule mulivwaesele cimweja a vwana vuje vumwakulaesele 
kwana. Asinoni omo njeta, munavuvwaesa laja, co eci cikamwesa ngeci kuma 
yeni mulinakwana omwo mulinakushaka kucilinga, kesi ngwe omo 
valinakumisindiya embwe.  

6Anukeni eci, munu uje akuna vimbuto vyavindondo akawana lalo vyavindondo, 
co uje akuna vyavingi akawana lalo vyavingi.  

7Ngecivene, umo na umo napande kwana ngwe mwanayongwela, kesi ngwe 
kuvyana na vusiwa nambe ngwe akusindiya, omwo Njambi azema uje ana 
nakujolela.  

8Co Njambi akasa kumyana kutuvakana ngwe kukujeneka kweni, ngeci mukakale 
navyo vyavingi ngwe kukujeneka kweni, nakukala lalo na vyavingi vyakupwisa a 
vuvwa vwoshe.  

9 Ngwe muvyendeka visoneka ngwavyo, “Aana vyuma vyendi kuli vaje 
vanajeneka na mbunge yendi yoshe, kutetela kwendi kwapwa kwa ku myaka 
yoshe.” 

10 Co Njambi, uje mukakwana vimbuto vyakukuva na likende lyakulya, ikeye lalo 
akamyana vimbuto vyoshe vije munajeneka, co akavikulisa, akamyana kuteja 
vyavingi manene kutunda ku vungulu vweni.  

11Co ikeye lalo simbu yoshe akamipwisa vaka-kufuka vakupwamo ngeci mwane a 
simbu na simbu, ngeci vavangi vakakandelele Njambi a vwana vweni vuje 
vutunda kuli yetu.  

12Omwo vipangi vije mulinakupana kesi ngwe vikwasa lika vanu va Njambi, oloni 
cinasholola lalo kushemutuka kwa kukandelela kwakama kuli Njambi.  

13Co omwo vukaleo vuje vwa vipangi vyeni vunasholoka, vavangi vakana vumpau 
kuli Njambi omwo kulongwa kweni ku muzimbu wauvwa wa Kilistu, uje 
umunatava, na vungulu vweni mukulipangela navo na voshe veka lalo.  

14Ngecivene, vakevo vakamilombelela manene a mana a ku vimbunge omwo 
kutetela kuje kwanamisholwela Njambi.  

15Tukandeleleni kuli Njambi omwo vwana vwendi vuje kutwasa kulumbununa.  

2 Kolinte 10 

Paulu aakwila vipangi vyendi 

1Yange, Paulu njimilambelela, yange uje ivalinakwendeka ngwavo, walikeesa na 
kulyononwesa omo njili amo neni, oloni nji wamukalu omo njili kulyala neni. 
Njilinakumilomba a kwoloka na kutetela kwa Kilistu ngeci 

2kesi munjisindiye kupwa wamukalu omo njiija, omwo mwa vushunga vene 
njasa kupwa wamukalu na vaje vendeka ngeci tulinakupanga ngwe na futisi ya 
kano kaye.  

3Mwa vushunga vene tulinakuyoyela mu kaye kano vene, oloni kesi ngwe 
tulinakulwa ngwe ku futisi ya kano kaye embwe.  

4Vitwa vije tulinakupangesa mukulwa kwetu kesi ngwe vitwa vya kano kaye, 
oloni vitwa vya nzili ya Njambi, ije yasa kunyongesa vimbongi. Tulinakumanesa 
vimata vya makuli,  

5tulinakutundisa kulyalesa kwoshe kuje kwakutanukisa kuje kulinakulwisa mana 
a Njambi, tulinakutundisa viyongola vyoshe nakuvyaka ku vundungo ngeci 
vyononoke kuli Kilistu.  

6Co munima yevi omo munamwesa manene kulongwa kweni, co yetu 
tukalivwaesela cimweja kutundisa vilinga vyoshe vyakujeneka kwononoka.  

7Yeni mulinakumona vyuma ngwe muvinafu ku mutambela wa anja. Kuma kuli 
munu umo alinakulimona vavenya ngwendi nakundama kuli Kilistu ndi? Eyo, 
mweseleni aliyongole vavenya lalo, omwo netu lalo tunapu vanu va Kilistu ngwe 
muje mwanafu ikeye.  

8Omwo kunjesi na shwamwa, nameme nga njili na kulyalesa manene ngwe a 
moko ije yanatwana Mwene, moko yakumitunga ngeci muye kulutwe, kesi 
yakumishandola embwe.  

9Kunjishaka kulisholola kuli yeni ngwe njeseka kumizivisa lyova mu mikanda 
yange.  

10Omwo umo endeka ngwendi, “Mikanda ya Paulu yaikalu, ya nzili, oloni omo ali 
netu napu wakuzeya na vyendeka vyendi vyangoco! “ 

11Munu wa cifwa cangacije napande kuzivuka ngwendi kukwesi kulitepesa akati 
ka vyuma vya mu mikanda yetu omo tulikulyala na vije vene tukalingi omo tuli 
amo neni.  

12Mwa vushunga vene kesi ngwe tulyeseka yetu vavenya nambe kulipwisa yetu 
vavenya na vamo vaje valinakulyamesa vakevo vavenya nakulyaka ku vukama. 
Vakevo vapwa vikolokomba! Vakevo valyeseka akati kavo vavenya ngwe 
kuseteko ya vukama vwavo vavenya a vyuma evi, co valyeseka akati kavo 
vavenya, vakevo kuvesi na mana!  

13Nameme ngoco, ali yetu, kulyalesa kwetu kesi ngwe ciya a seteko eyi embwe, 
kulyalesa kwetu casikisila a seteko ngwe a vipangi vya Njambi vije vivanatwana, 
kuwezelela ku vipangi vyetu akati keni. 

14Omwo yeni mwakundama ku vipangi vije, co kutwasele lalo kuvijomboka omo 
twakele nakwija kuli yeni nakunena Vin̄anda Vyavivwa vya Kilistu.  

15Ngecivene, kutwasa kulyalesa a vipangi vya veka vije vivanalingi nakutuvakana 
seteko ije yanatwimikila Njambi. Oloni tuli na cinyangavili ngeci kukulaela kweni 
cikakula, co ngeci tukase kupanga vipangi vyakama manene akati keni, oloni 
simbu yoshe tulinakupanga mu seteko eyi yanatwimikila Njambi. 

16Asinoni twase kwambulula Vin̄anda Vyavivwa kuli vaje mu mafuti kulutwe 
lweni, co kutwasa kulyalesa a vipangi vyanalingi munu weka laja.  

17 Oloni ngwe muje muvyendeka visoneka ngwavyo, “Woshe uje ashaka 
kulyalesa, napande kulyalesa kuli vije vyanalingi Mwene.” 

18Omwo munu vanamwakako omo Mwene namuyongwela vyavivwa ali ikeye, 
kesi ngwe omwo vavenya naliyongwela ikeye vavenya ngeci napu wamuvwa 
embwe.  

2 Kolinte 11 

Paulu na miluwa va makuli 

1Nga mwasa kunjitolilila, nambe omo njilinga ngwe nji cilema kamandondo. 
Mukemwo vene njitolilileni!  

2Njili na lifuwa ali yeni ngwe lije lyakala nalyo Njambi, omwo munapu ngwe 
mumbanda uje kanda alimone na munalume uje njinakulaesa kumushombwesa 
kuli munalume umolika, ikeye Kilistu.  

3 Oloni njili na lyova ngwange ngwe omo linyoka wakwisile Eva nakunyanyama 
kwendi, amo viyongola vyeni vikazimbalesa kulikundika kweni kwamutunu 
kwakujela kuli Kilistu.  

4Omwo yeni mulinakutambula nakujolela munu woshe uje aija kuli yeni 
nakwambulula Yesu wa muyati weka, oloni kesi uje itwambulwile yetu kuli yeni, 
co yeni munatambula munzinzime na muzimbu weka kesi uje watundile ku 
Munzinzime na muzimbu wauvwa uje umwatambwile kuli yetu!  

5Kunjayongwele ngwange yange njapwa wamundondo kuli vaje vakama 
vamutumbula ngweni “miluwa.” 

6Nambe njinapu wamundondo akwendeka, oloni mwa vushunga vene kesi mu 
mana embwe, omwo mu vingila vyoshe na a visimbu vyoshe tunamisholwela 
vyuma evi.  

7Kunjasele kumifwetesa cuma cimo omo njambulwile Vin̄anda Vyavivwa vya 
Njambi kuli yeni, njalikeesele mukulingisa yeni kupwa vakama. Kuma njaviisile 
ndi?  

8Simbu ije omo njakele nakupanga akati keni, vikungulukilo vyeka vyakele 
nakunjifweta. Co njevile kuli vakevo, ngeci njimipangele.  

9 A simbu ije njakele neni kunjamiyandesele mukujeneka kwange vimbongo, 
omwo vandolome vaje vatundile ku Masendoniya vanjitikile vyoshe ngwe 
kukujeneka kwange. Ngwe matangwa a kunima, ngecivene, na kulutwe, 
kunjikamitwiki citele! 

10A vushunga vwa Kilistu vuje vuli muli yange, njimikulaesa ngwange kulishasha 
kwange oku kuvakasa kucolwesa mu lifuti lya Akaya.  

11Kuma njendeka ngeci omwo njamizinda ndi? Njambi azivuka ngeci njamizema!  

12Njitwalelelao kulinga vije njilinakulinga ololo, ngeci njivindike “miluwa” veka 
vaje valinakulishashela a vyuma vyoshe nakwendeka ngwavo vakevo vipangi 
vyavo vinapu vya cifwa cimo ngwe vije tulinakupanga yetu.  

13Vanu ava kuvapwile miluwa va vushunga embwe, vendeka makuli a vipangi 
vyavo, co vemuka mweka ngeci vasholoke ngwe miluwa va Kilistu vavavwa.  

14Mukemwo vene, kutwasa kukomoka, nambe vene Liyavola akalipwisa ikeye 
vavenya ngwe kangelo wa mutanya!  

15Ngecivene, eci kesi cikeco cuma cakukomokesa nga vangamba va Liyavola 
valisholola vakevo vavenya ngwe vangamba va vushunga. Oloni akukotoka 
vakatambula fweto yavo ngwe ku vilinga vyavo.  

Tuyando twa Paulu omo wapwile muluwa 

16Njiilukilamo lalo ngwange, naumo napande kuyongola ngwendi njapwa nji 
cilema. Oloni nga muyongola ngweni nji cilema, co njitambuleni ngeci njilishashe 
lika kamandondo.  

17Mwa vushunga vene, evi njilinakwendeka kesi ngwe vikevyo vije vyashaka 
Mwene ngeci njivyendeke embwe, a vin̄anda evi vyakulishasha mwa vushunga 
njilinakwendeka ngwe nji cilema vene.  

18Oloni omwo kuvali vavangi vaje vakakulishasha ngoco a vyuma vya vunu, 
nange lalo njilishasha.  

19Ngecivene, yeni munapu vaka-kunyanyama, co mukatambula vilema 
nakuvatolilila!  

20Omwo mukatambula woshe uje amikovelesa mu vundungo, nambe amilandesa, 
nambe amitela mweto, nambe alyalesa, nambe amipupa mbanda. 

21Njilinakwendeka na shwamwa, omwo twapwile tu vaka-kuzeya! Oloni nga umo 
aamuka kulishashela a cuma cimo, njendeka ngwe nji cilema, co nange lalo 
njikaamuka a cifwa cangacije.  

22Vakevo vanapu vaHevelu ndi? Co nange lalo munjinapu. Vanapu vaIsalele? 
Nange lalo munjinapu. Vanapu vaka-naanga ya Avilahama ndi? Nange lalo 
munjinapu.  

23 Vanapu vangamba va Kilistu ndi? Njinapu ngwe munu wakuzaluka, oloni 
njinapu ngamba wamuvwa kutuvakana vakevo! Omwo njinaundangana manene, 
vanjakele mu kamenga visimbu vyavingi kutuvakana vakevo, co vanjipupile 
manene kutuvakana vakevo, co visimbu vyavingi njetele kuyehi na kutsa vene 
kutuvakana vakevo.  

24 Visimbu vitanu vanjipupile makote makumi atatu na makote atanu na awana a 
makiki kuli vaYunda,  

25visimbu vitatu vanjipupile kuli vaLoma, co lumo lwakunjasha mamanya. 
Njakele visimbu vitatu mu vwato omo vwavombelele mu mema, co lalo njakele 
visimbu makumi avali na awana mu mema.  

26 Co mu mangenzi ange amangi njakele manene mu vushonde vwa mavazi na ku 
vezi, mu vushonde vwa vakwetu vaYunda na vaje kesi vaYunda, na vushonde lalo 
vwa mu vinganda, na vushonde lalo mu mambo, na vushonde lalo vwakama a 
mema a kalunga, na vushonde lalo vwa kuli vasamba va makuli.  

27Kwakele vipangi na tuyando, visimbu vyavingi njalalele cilavu-lavu, co njakele 
na njala na lihwila, co lalo visimbu vimo njajenekele vyakulya vyakupwisamo, 
nambe vyakunjivingilikiya ku lisika, nambe vuzalo.  

28Co kesi ngwe njikumbulula vyuma vyeka, a litangwa na litangwa njili na citele 
cakushota mbunge mu vikungulukilo vyoshe.  

29Ngecivene, nga umo nazeye, co nange lalo njinazeye, nga umo nawila mu vuvi, 
nange lalo njiziva kuvavala ku mbunge.  

30Nga yange njilishasha, njilishasha a vyuma vije visholola kuzeya kwange.  

31Njambi na Ishe ya Mwene Yesu, lizina lyendi lipwe lyakuvezika ku myaka 
yoshe, azivuka ngeci kunjesi nakwendeka makuli.  

32 Omo njakele mu Ndamasiku, nguvulu uje wakele mwisi ya Mwene Aletase 
waakele vaka-kunyunga ku vikolo vya nganda ngeci vanjikwate.  

33Oloni vanjakele mu lishenge nakunjisosela asi mu mbengwa ya civumbe, co 
njaputumukile kutunda kuli ikeye.  

2 Kolinte 12 

Vimona vya Paulu 

1Njilyalesa, nameme ngwe kucasa kulinga cimo cacivwa. Oloni ololo njendeka a 
vimona na a vyakunjijombolokela vije vyanjanene Mwene.  

2Njazivuka munalume umo wa Muka-Yesu uje ivatwalele mwilu te kuneti laja 
myaka likumi na iwana (kunjasa kuzivuka nga eci mwa vushunga calingiwile, 
nambe wamwene cimona, kuvanga Njambi lika azivuka. ) 

3Njiilukilamo lalo ngwange, njazivuka ngeci uje munalume vamutwalele mu 
Lipela (lalo kunjizivuka nga eci mwa vushunga calingiwile, nambe capwile 
cimona, lika kuvanga Njambi lika azivuka),  

4co kuje wakazivile vyuma vije naumo wai asa kuvilumbununa mu majwi, vyuma 
vije, munu kasa kuvyendeka na kanwa.  

5Ngecivene, njili na kulyalesa ali munalume ou, oloni kunjasa kulyalesa yange 
vavenya, kuvanga vyuma vije visholola kuzeya kwange muje munjafwa.  

6Nga njashakele kulyalesa, ngwe kunjalipwisile nji cikolokomba, omwo nga 
njinendeka vushunga. Oloni kunjilyalesa, omwo kunjishaka umo ayongole 
vyakama ali yange kutuvakana omo nanjimono njipanga nakunjiziva omo 
njendeka.  

7Oloni mukunjinyunga kutewa njilyalesa omwo vyuma vije vyakukomokesa 
vinjamwene, co vanjanene mushongo wa lulanga mu muvila, uje wakele 
nakupanga ngwe muluwa wa Satana mukunjisindakana nakunjinyunga kutewa 
njilyalesa.  

8Visimbu vitatu njalombelele kuli Mwene a cuma eci, co njamwihwile ngeci 
acitundise.  

9Co ikeye wanjikumbulwile ngwendi, “Kutetela kwange kunapumo ku vyoshe, 
omwo nzili yange yapwa yakukomokesa omo unazeye.” Ngecivene, 
njilinakuvwaelela manene a vyuma vyakuzeya vyoshe-ivyoshe nakujolela 
akunyunga kwa Kilistu na nzili eyi ili ali yange.  

10Yange njinahwimi mu mbunge akuzeya, mukunjishaula na mukukalekeya na 
mu mapakeso na mukukaluwa omwo lizina lya Kilistu. Omwo njinazeye, asinoni 
njikale na nzili.  

Paulu atetela vaka-Kolinte 

11Njilinakupanga ngwe cikolokomba, oloni yeni munanjilingisamo. Yeni 
mwapandele kusholola vukaleo ngeci munanjitambula. Nameme nga njinapu nji 
wangoco, yange kunjakele mwisi ya vaje “miluwa” veni.  

12Vizivukiso na vikomokeso vyavingi vyalingiwile na lukakateya akati keni 
visholola vukaleo ngeci yange njinapu nji muluwa.  

13Cuma mukajo camyonwesele kutuvakana vikungulukilo vyeka? Kuvanga lika 
yange kunjashakele kumiyandesa nakutonda vyakulikwasa navyo kuli yeni. 
Vakwetu njisambeseni a cuma cakufwa ngacije!  

14Eyi ololo inapu simbu yamucitatu ije njalivwaesela kwija kuli yeni 
nakumisikamesa, co lalo kunjishaka kumitwika citele. Oloni cuma njishaka lika 
kuvanga yeni, kesi vimbongo vyeni embwe. Munima ya vyoshe evi, vanike 
kuvapandele kukwasa visemi vavo, oloni visemi vakevo vapandele kukwasa vana 
vavo.  

15Njikavwaelela manene nakwana vije vyoshe njilinavyo, amo nange vavenya 
vene, mukumikwasa. Kuma yeni Kuma mwanjizema kamandondo, omwo yange 
njamizema manene ndi?  

16Ngecivene, munjitava omwo kunjamitwikile citele. Oloni vamo vendeka 
ngwavo njamikokweyeye nakunyanyama nakumikwata na makuli.  

17Mu ngila mukajo? Kuma kuli cuma cimo njatambwile kuli yeni ali vaje 
njatumine ndi?  

18Njalombele Tito kuya kuli yeni, co lalo njatumine ndolome Muka-Yesu weka 
amo nendi. Kuma mwasa kwendeka ngweni Tito watambwile cuma cimo kuli 
yeni ndi? Kuma kesi ikeye amolika nange twapangele mu ngila eyi vene na cifwa 
cimo nakulinyunga mu ngila ya cifwa eci vene ndi?  

19Amo muyongola ngeci tulinakulisambesa yetu vavenya ku mesho eni ndi? 
Embwe! Tulinakwendeka ngwe omo Kilistu atuleka mukemwo twendeka ku 
mesho a Njambi, co vyuma vyoshe tulinga, vasamba vange, tulinakuvilinga 
mukukwasa yeni.  

20Njili na lyova ngeci omo njakweta okwo kuli yeni, njakumiwana muli mweka 
kutunda mu cifwa cije njayongwele ngeci njakumiwanemo, co lalo amo 
mwakunjimona lalo njatundu mu cifwa cije mwayongola ngeci mwakunjimone 
naco. Njili na lyova amo njakuwana vimata vya mafuwa na vukalu nakulyamesa 
nakulishaula nakulifweya na kulyalesa na kapopolwezi.  

21Njili na lyova ngeci ku simbu ikwavo omo njiija, Njambi yange akanjikeesa ku 
mesho eni, co njikalila ali vavangi vaje vanalingi vuvi a simbu ya kunima, co 
kuvatenguluka kutunda ku vupangala na ku vyuma vije vivanalingi.  

2 Kolinte 13 

Kunangula kwakumanesela na viindu 

1 Eyi ololo ikeyo simbu yamucitatu njilinakwija kuli yeni nakumisikamesa. 
“Mulonga woshe unapande kukala na vakaleo vwa vavali nambe kutuvakana.” 
Ngwe muje muvyendeka visoneka.  

2Njishaka kwendeka kuli vaje veni vanalingi vuvi simbu ya kunima na kuli voshe 
veka lalo, njendekele laja, a vungenzi vwange vwamucivali vwakwija kuli yeni, 
oloni njicilukilamo lalo omo njili kuno, omo njikaija simbu ikwavo lalo naumo 
wai akaputumuka kunyanyamesa.  

3Mushaka cizivukiso ca Kilistu uje alinakwendeka muli yange. Uje kekuzeya akati 
ketu, oloni napu muka-nzili.  

4Nameme vamushukikile a cilindakano omwo kuzeya, oloni anga alinakuyoya 
omwo nzili ya Njambi. Omwo yetu lalo tunazeye muli ikeye, oloni tukayoya amo 
nendi omwo nzili ya Njambi kuli yeni.  

5Lyesekeni yeni vavenya nakuliilula nga munapu vaka-kukulaela. Kuma mwa 
vushunga mwazivuka ngeci Kilistu Yesu ali muli yeni ndi? Nga kesi ngacije, co 
munonwa vene. 

6Njakulaela ngwange mwazivuka ngeci kesi tu vaka-kwonwa embwe.  

7Tulinakulomba kuli Njambi ngeci kesi mukalinge vyuma vyavivi embwe, nambe 
kumwesa ngeci yetu vaka-kuhyana, oloni ngeci yeni mulinge vya vushunga, 
nambe tupwa ngwe vaka-kwonwa.  

8Omwo kutwasa kuvyana vushunga vwa Njambi, oloni kuvanga kuvukwasa.  

9Tulinakuvwaelela omwo tunazeya, oloni yeni muli na nzili. Ngecivene, 
tulinakumilombelela lalo ngeci mupwe vakulumbunuka.  

10Ngecivene, omwo kunjesi oko kuli yeni, njinamisonekela vyuma evi ngeci omo 
njakweta oko kesi njakupange neni na vukalu ngwe ku moko ije yanjanene 
Mwene, moko yakukolesa, kesi yakumishandola.  

11Akumanesa, vakwetu, saleniho! Kakateyeni kulumbunuka, tolilileni 
kukulambela kwange, kaleni na mbunge imo, kaleni mu kwoloka. Co Njambi 
muka-cizemo na kwoloka akakala amo neni.  

12Liindwiseni umo na mukwavo nakulitsemba kwa kwoloka.  

13Vanu va Njambi voshe vanatumu viindu vyavo kuli yeni.  

14Kutetela kwa Mwene Yesu Kilistu na cizemo ca Njambi na kulitombola kwa 
Munzinzime Wakujela vikale neni voshe.  

Ngalatiya 

Ngalatiya 1 

1Mukanda wakutunda kuli Paulu, muluwa kesi wakusana ku cizango ca vanu 
nambe kwitilila muli munu umo, oloni ali Yesu Kilistu na Njambi Tate, uje 
wamusangwile ku vatsi. 

2Vakwetu voshe njilinavo kuno tulinakutuma viindu ku vikungulukilo vya mu 
Ngalatiya ngwetu,  

3Njambi Tatetu na Mwene yetu Yesu Kilistu vamyane kutetela na kwoloka.  

4Uje walyecele ikeye vavenya omwo vuvi vwetu, ngeci atwamene ku simbu ino 
yaivi, ngwe ku cizango ca Njambi Tatetu,  

5vumpau vukale kuli Njambi ku myaka yoshe! Ewa.  

Muzimbu umo 

6Njakomoka kuli yeni! Mu simbu yaindondo yeni voshe munatundu kuli uje 
wamisanene na kutetela kwa Kilistu, co munatava ku muzimbu weka lalo.  

7Mwa vushunga, kukwesi “muzimbu weka,” oloni njilinakwendeka ngeci omwo 
kuli vamo vanu valinakumitanganesa vashaka kutengulula muzimbu wa Kilistu.  

8Oloni nameme yetu nambe kangelo wakutunda mwilu nga ambulula kuli yeni 
muzimbu weka kesi uje utwamyambulwilile, co ikeye apwe wakusingiwa!  

9Ngwe tunendeka laja, co na ololo njicili nakwendekamo lalo ngwange, nga munu 
umo akambulula kuli yeni muzimbu weka kesi uje utwamyambulwilile, co ikeye 
apwe wakusingiwa!  

10Kuma eci cimwesa ngwe njilinakushaka vanu ngeci vanjishangale ndi Njambi? 
Indi njishaka kuvwaelelesa vanu ku vimbunge? Nga yange njilinakushaka 
kuvwaelelesa vanu, kunjapandele kupwa ngamba ya Kilistu.  

Paulu mwapwile muluwa 

11Njilinakumileka, vakwetu ngwange, muzimbu njilinakwambulula kuwapwile 
wakutunda kuli vanu embwe.  

12Kunjautambwile kuli munu umo, nambe munu naumo wai wanjilongeselewo. 
Oloni vavenya Yesu Kilistu ikeye wanjishololwelewo.  

13 Vamileka laja munjafwile omo njakundamene ku futisi ya vuYunda, muje 
munjayandesele cikungulukilo ca Njambi kujeneka mema ku mbunge, co 
njesekele na nzili yange yoshe ngeci njicinyongese.  

14 Njahyanene vakwetu vamo va vaYunda vaje twakolelele amo omwo 
njanyanyamene manene ku futisi ya vuYunda, co njalikundikile manene ku vilika 
vya vakukulwila vetu.  

15 Oloni Njambi mu kutetela kwendi wanjangwile omo kanda njisemuke, co 
wanjisanene mukumupangela. Co omo wayongwele 

16kusholola Munendi kuli yange, ngeci njambulule Vin̄anda Vyavivwa kuli vaje 
kesi vaYunda, kunjaile kuli munu umo mukunjinangula embwe, 

17nambe kunjaile ku Yelusalema mukumona vaje vapwile miluwa simbu kanda 
yange. Oloni njaile ku Alambiya, co njelukile ku Ndamasiku.  

18 Kwetile myaka itatu, co njaile ku Yelusalema kukaziva muzimbu kuli Petulu, co 
njatumbamane nendi visimano vivali.  

19Oloni kunjamwene miluwa veka kuvanga Yakomba, ndolome ya Mwene.  

20Evi vinjinasoneka vinapu vya vushunga. Njambi azivuka ngeci kunjendeka 
makuli!  

21Asinoni njaile ku mafuti a ku Silya na Silisha.  

22Co a simbu ije vanu va mu vikungulukilo vya mu Yunda kuvazivukile cihanga 
cange.  

23Vazivile lika ngwavo, “Uje wakele nakutuyandesa ololo alinakwambulula 
kukulaela kuje kwashakele kunyongesa! “ 

24Co vashangazalele Njambi omwo yange.  

Ngalatiya 2 

Paulu na vakwavo miluwa 

1 Asinoni omo kwetile myaka likumi na iwana, co njelukile ku Yelusalema amo na 
Mbanambase, njaile amolika na Tito.  

2Njaile omwo Njambi washolwele kuli yange ngeci njapande kuya. Omo 
twalikungulwile mu vushweke na vantwama, njanungulwile muzimbu uje 
njambulwile kuli vaje kesi vaYunda. Kunjashakele vipangi vyange vya kunima 
nambe vya ololo vyonwe embwe.  

3Nameme mukwetu Tito, ikeye wapwa kaNgiliki, kuvamusindiiye ngeci atuuke 
embwe,  

4nambe vamo vashakele ngeci cilingiwe. Akulikwisa kupwa ngwe vaka-kukulaela, 
vanu ava vamwengelele mu mbunga yetu ngwe tunenga, ngeci vawane kupatuka 
kutulinakwo muli Yesu Kilistu. Vashakele kutupwisa vindungo,  

5oloni mukunyunga mwamuvwa vushunga vwa muzimbu omwo yeni, 
kutwavatavele nambe kasimbu kakandondo.  

6 Oloni vaje vasholokele ngwe vantwama, njendeka evi omwo kuli yange 
kuvyalitepesele, Njambi kesi kusompa ku munu cifwa ca anja, vaje vantwama, 
njendeka ngwange, kuli yange kuvanjanene viyongola vyeka vyaviha vyai.  

7Oloni mu ngila ikwavo, vamwene ngeci Njambi nanjana vipangi vyakwambulula 
muzimbu kuli vaje kesi vaYunda, ngwe mwanene Petulu vipangi vyakwambulula 
muzimbu kuli vaYunda.  

8Omwo a nzili ya Njambi vanjipwisile muluwa kuli vaje kesi vaYunda, ngwe 
muvapwisile Petulu muluwa kuli vaYunda.  

9Yakomba, Petulu na Yowano, vaje vapwile vantwama, vamwene ngeci Njambi 
nanjana vipangi evi vyavivwa, co vatukwatele mu mavoko yange na 
Mbanambasa, kupwa cimweso ngeci yetu voshe twapwile vaka-kupangela amo. 
Twalizivasanene ngeci Mbanambasa nange tuye kuli vaje kesi vaYunda, co 
vakevo vaye kuli vaYunda.  

10Vatulombele ngeci twanuke vaka-kujeneka mu mbunga yavo, eci cikeco cuma 
cakama cinjinashaka kulinga.  

Paulu apopolola Petulu ku Antyoke 

11Oloni omo Petulu wezile ku Antyoke, njamupopolwele ku mesho a mbunga, 
omwo waviisile.  

12Omwo simbu kanda vete vanu vaje vaatumine Yakomba, Petulu wakele nakulya 
na vaka-kukulaela vaje kesi vaYunda. Oloni omo vetele vaje vanu, co 
washondolokele, co kalile na vaje kesi vaYunda, omwo wakele na lyova lya vaje 
vatuukile.  

13Co vaYunda vamo vaka-kukulaela valingile civembulu ngwe Petulu, nameme 
Mbanambasa nendi watangukile na civembulu cavo.  

14Oloni omo njamwene ngeci kuvakele nakwenda mu ngila yaivwa ya vushunga 
vwa muzimbu, co njendekele kuli Petulu ku mesho avo voshe ngwange, “Yove 
unapu u kaYunda, oloni unakala nakuyoya ngwe uje kesi kaYunda, kesi ngwe 
kaYunda. Ngecivene, vati wasa kusindiiya vaje kesi vaYunda ngeci vayoye ngwe 
vaYunda?” 

VaYunda na vaje kesi vaYunda vanovoka akukulaela 

15Mwa vushunga, yetu tunapu tu vaYunda ku cisemwa kesi yetu “vaje kesi 
vaYunda vaka-vuvi,” ngwe muvali nakuvatumbula.  

16 Oloni twazivuka ngeci munu apwa muka-vushunga ku mesho a Njambi 
akukulaela lika kuli Yesu Kilistu, kesi ngwe mukulinga vije vishakiwa ku Majwi a 
Lishiko embwe. Netu lalo tunakulaela kuli Kilistu vatupwise vaka-vushunga ku 
mesho a Njambi akukulaela kuli Kilistu, kesi ngwe mukulinga vije vishakiwa ku 
Majwi a Lishiko embwe. Omwo ku vilinga vya mashiko munu naumo wai 
akovoka.  

17Oloni omo tushaka ngeci vatupwise vaka-vushunga ku mesho a Njambi muli 
Kilistu, co vanatuwana tunapu vaka-vuvi, ngwe vaje kesi vaYunda, kuma eci 
cinunguluka ngeci Kilistu alinakupangela nsina ya vuvi ndi? Embwe!  

18Oloni nga njishangumuka kutungulula Majwi a Lishiko aje anjasiwile, co 
njilimwesa ngwe njilinakupokola Mashiko.  

19Omwo njatsile ku Majwi a Lishiko ngeci njiyoye muli Njambi.  

20Vananjishukika amo na Kilistu, ngecivene, kesi yange lalo njiyoya embwe, oloni 
Kilistu ikeye ayoya muli yange. Co mwonyo ou njilinakuyoya nawo ololo, 
njilinakuyoya akukulaela kuli Muna Njambi, uje wanjizemene, co walyanene 
ikeye vavenya omwo yange. 

21Kunjombwanesa kutetela kwa Njambi. Oloni nga munu vamupwisa muka-
vushunga ku mesho a Njambi akunyunga Majwi a Lishiko, co cinalumbunuka 
ngeci Kilistu nevi vyatsililile vyai!  

Ngalatiya 3 

Lishiko nambe kukulaela 

1Eni vilema vaka-Ngalatiya! Iya namikasumuna? Mwalimwenenene mwamuvwa 
na mesho eni mukwalumbunukilile kutsa kwa Yesu Kilistu a cilindakano!  

2Njishaka njimihule cuma cimo ngwange, kuma mwatambwile Munzinzime wa 
Njambi akulinga vije vishakiwa ku Majwi a Lishiko nambe akuziva muzimbu 
nakuukulaela ndi?  

3Vulema vweni vwakufwa vatijo! Mwashangumuka na Munzinzime wa Njambi, 
kuma ololo mushaka kumanesa mu nzili yeni vavenya ndi?  

4Kuma vyuma vije mwamwene vyapwile vyangoco ndi? Mwa vushunga 
kuvyapwile vyangoco!  

5Kuma Njambi namyana Munzinzime nakulinga vizivukiso akati keni omwo 
mulinga vije Majwi a Lishiko avishaka nambe omwo muziva muzimbu 
nakuukulaela ndi?  

6 Yongoleni vije vyamwene Avilahama, ngwe muvyendeka visoneka ngwavyo, 
“Avilahama wakulaelele Njambi, co omwo akukulaela kwendi Njambi 
wamulaveleleco kupwa muka-vushunga.” 

7 Ngecivene, mwapandele kunanguka ngeci, naanga ya Avilahama vushunga 
inapu vanu vaka-kukulaela.  

8 Co visoneka vyenikile ngeci Njambi akaka vaje kesi vaYunda kupwa vaka-
vushunga ku mesho endi akukulaela. Ngecivene, visoneka vyambulwile Vin̄anda 
Vyavivwa kuli Avilahama ngwavyo, “Muli yove Njambi akavezikisa miyati yoshe 
ya vanu.” 

9Avilahama wakulaelele, co wapwile muka-kuvezika, ngecivene, voshe vaje 
vakulaela vanapu vaka-kuvezika ngwe ikeye.  

10 Omwo voshe vaje vanajendamena a Majwi Lishiko vali mwisi ya cisingo. Omwo 
visoneka vyendeka ngwavyo, “Woshe uje avyana kwononoka vyuma vyoshe vije 
vivanasoneka mu livulu lya Majwi a Lishiko ali mwisi ya cisingo ca Njambi! “ 

11 Ololo casholoka vushunga ngeci naumo wai ivanapwisa muka-vushunga ku 
mesho a Njambi akunyunga Majwi a Lishiko, omwo visoneka vyendeka ngwavyo, 
“Kuvanga lika munu uje ivanapwisa muka-vushunga ku mesho a Njambi akayoya 
akukulaela.” 

12 Oloni Majwi a Lishiko kuwasa kulinga cimo akukulaela. Oloni ngwe 
muvyendeka visoneka ngwavyo, “Woshe alinga vyuma vyoshe vije vishakiwa ku 
Majwi a Lishiko akayoya.” 

13 Oloni omwo Kilistu vamupwisile cisingo omwo watupatwile ku cisingo cije 
majwi a Lishiko acinenele, omwo visoneka vyendeka ngwavyo, “Munu woshe uje 
vashukika a muti ali mwisi ya cisingo ca Njambi.” 

14Kilistu walingile eci ngeci vivezikiso vya Njambi vyakulaesele kuli Avilahama 
vavyane kuli vaje kesi vaYunda ali Kilistu Yesu, ngeci akukulaela tutambule 
Munzinzime uje watukulaesele Njambi.  

Mashiko na cikulaeso 

15Vavusamba vange, njipangesa cimweso ca vanu ngwange, omo vanu vavali 
valizivasana a n̄anda, co vasoneka lije lizivasano, naumo wai asa kulipokola 
nambe kuwezelelako cuma cimo.  

16 Ololo, Njambi nalingi cikulaeso cendi kuli Avilahama na ku naanga yendi. 
Visoneka kuvyendekele ngwavyo “Vinaanga,” kulumbununa vanu vavangi, oloni 
ngwavyo “naanga,” kulumbununa munu umolika, ikeye Kilistu.  

17 Evi vikevyo njinayongola, Njambi walingile lizivasano na Avilahama 
nakumukulaesa kulinyunga. Mashiko, aje avanene omo kwetile myaka 430, 
kuwasa kupokola lije lizivasano nakuzimangana cikulaeso ca Njambi.  

18 Omwo nga vwana vwa Njambi vujendamena a Mashiko, co kuvukakala lalo a 
cikulaeso cendi embwe. Nameme ngoco, omwo a cikulaeso cendi ngeci Njambi 
wanene vuje vwana kuli Avilahama.  

19Ngecivene, Majwi a Lishiko apwile avikajo? Vawawezeleleleko omwo ya vuvi, 
noo akwija kwa mutekulwila wa Avilahama, muli ikeye muvalingilile cikulaeso. 
Majiw a Lishiko atundile kuli tungelo, munu wakele ngwe muka-kunungulula 
mukati kavo.  

20Oloni muka kunungulula kesi endi lika, omo kuli munu umolika nakundamako, 
co Njambi napu umolika.  

Vutumbe vwa Majwi a Lishiko 

21Kuma eci cinalumbunuka ngeci Majwi a Lishiko alinakulwisa cikulaeso ca 
Njambi ndi? Embwe, kesi ngoco! Omwo nga vanu vatambwile majwi a lishiko aje 

asa kunena kuyoya, co munu woshe asa kupwa muka-vushunga ku mesho a 
Njambi akuwononoka.  

22Oloni visoneka vyendeka ngwavyo kaye koshe kali mwisi ya nzili ya vuvi, co 
vwana vwa cikulaeso vwa kukulaela muli Yesu Kilistu vanavwana kuli vaje 
vakulaela.  

23Oloni omo simbu yakukulaela kanda icete, Mashiko atukutile tuvavoshe kupwa 
vinzinda noo kukulaela kwasholokele.  

24Ngecivene, Mashiko apwile muka-kushika kuli yetu noo Kilistu wezile, ngeci 
vatupwise vaka-vushunga ku mesho a Njambi akukulaela.  

25Oloni ololo simbu yakukulaela inete, co Mashiko kuwapu lalo muka-kutushika 
embwe.  

26Akukulaela ngeci yeni voshe munapu vana va Njambi muli Kilistu Yesu.  

27Vamimbwitikile amo muli Kilistu, co ololo vanamizika na mwonyo wa Kilistu 
vavenya.  

28Ngecivene, kukwesi kulyangunuka akati ka vaYunda na vaje kesi vaYunda, akati 
ka vindungo na vanu vakupatuka, akati ka vanalume na vanakazi, yeni voshe 
munapu mumo muli Kilistu Yesu.  

29 Co nga munakundama kuli Kilistu, ngecivene, yeni munapu vatekulwila va 
Avilahama, co mukatambula vije vyakulaesele Njambi.  

Ngalatiya 4 

1Oloni ngwange simbu shwana a cili mukwenje napu mumo na ndungo, nameme 
ikeye vyuma vyoshe vinapu vyendi.  

2Omo acili mukwenje, kuvali vanu vaka-kumulela nakumukengelako vyendi noo 
simbu ije yemika ishe.  

3Mu ngila ije vene, netu lalo twapwile tu vindungo va vushwana vwa minzinzime 
ya kaye simbu te kanda tucikole mu munzinzime. 

4Oloni omo simbu yaivwa yetele, Njambi watumine Munendi, wakusemuka ku 
munakazi, wakusemuka ku majwi a Lishiko,  

5 mukukula vaje vali mwisi ya Mashiko, ngeci tupwe tu vana va Njambi.  

6Mukumwesa ngeci yeni munapu vana vendi, Njambi watumine Munzinzime wa 
Munendi mu vimbunge vyetu, Munzinzime uje muka-kutambeka ngwendi, “Tate, 
Tate.” 

7Ngecivene, yove kesi u ndungo lalo oloni unapu u mwana. Co nga unapu u 
munendi, Njambi akwana vyoshe vije alinavyo vya vana vendi.  

Kulishoshomwena kwa Paulu ali vaka-Ngalatiya 

8Mu myaka ya kunima kumwazivukile Njambi, ngecivene, mwapwile mu 
vindungo nakukundama kuli minzinzime ije kuyapwile vinjambi.  

9Oloni ololo munazivuka Njambi, nambe njendeke ngwange, ololo Njambi 
namizivuka, vatijo lalo mushaka kwiluka kunima kuli minzinzime yangoco 
yakuzeya? Omwo vikajo mushaka kupwa vindungo vavo lalo simbu yoshe?  

10Yeni mukanyunga-nyunga matangwa amo na vingonde na visimbu na myaka. 

11Njilinakulishoshomwena ali yeni! Kuma vipangi vyange vyoshe vinapu 
vyangoco ali yeni ndi?  

12Njamilombo, vakwetu, pweni ngwe yange. Omwo yange njinapu ngwe yeni. 
Yeni kumwalingile cuma cimo cacivi kuli yange cai.  

13Anukeni omwo vikajo njambulwile muzimbu kuli yeni a simbu yakulivanga, 
capwile ngeci omwo yange njakele nakuvinja.  

14Oloni nameme kwinduka kwange kwa muvila kwapwile ceseko cakama 
manene kuli yeni, yeni kumwanjiyengwile nambe kunjivyana. Oloni 
mwanjitambwile ngwe kangelo wakutunda mwilu, mwanjitambwile ngwe Kilistu 
Yesu.  

15Mwavwaelelele manene! Vikajo vinalingiwa? Yange njasa kwendeka ngwange 
nga mwasele, nga mwacakuvwile mesho eni, nakunjanawo. 

16Kuma yange ololo njinemuka citozi ceni akumileka vushunga ndi?  

17Ovo vanu veka vamwesa sholovya yakama muli yeni, oloni viyongola vyavo 
kesi vyavivwa embwe. Eci vashaka lika cinapu kumyangununa vamitundise kuli 
yange, ngeci yeni mukakale na sholovya imolika muli vakevo ngwe vakevo 
valinayo muli yeni.  

18Co ololo, mwamuvwa kukala na sholovya yakama ya cifwa cangacije nga 
vutumbe vunapu vwavuvwa, simbu yoshe eci cinapu ca vushunga, co kesi 
mukemwo lika omo yange njili amo neni.  

19Vana vange va cizemo! Njiilukilamo lalo, ngwe munakazi ali na mushongo 
wakukita mwana, njilinakuziva cifwa cimo ca mushongo omwo yeni noo cisemwa 
ca Kilistu vanacipanga muli yeni. 

20Njiliveya manene ngwe njikale amo neni ololo, ngeci njilumbunune lijwi lyange, 
omwo njalishoshomwenene ali yeni.  

Cimweso ca Hangale na Sala 

21Imaneni njihule vaje vashaka kwononoka ku Majwi ngwange, kuma 
kumwazivile vije Majwi a Lishiko endekele ndi?  

22 Alinakwendeka ngwawo Avilahama wakele na vana vavali va vanalume, umo 
kuli munakazi wa ndungo, mukwavo kuli munakazi uje kesi ndungo. 

23Munendi wa kuli munakazi wa ndungo vamukitile ngwe vanu voshe, oloni 
munendi wa kuli munakazi uje kesi ndungo vamukitile ku cizango ca cikulaeso ca 
Njambi.  

24Vyuma evi twasa kuvizivuka ngwe cisimo, vanakazi vavali vanemanena 
mazivasano avali. Uje wakele na mwana ivakitilile mu vundungo ikeye Hangale, 
co nemanena lizivasano lije livalingile ku Munkinda wa Sinai.  

25Hangale, nemanena Munkinda wa Sinai mu Alambiya, nemanena lizivasano 
lyakwinika nganda ya Yelusalema, ije ili mu vundungo na vanu vamwo voshe. 

26Oloni Yelusalema ya mwilu inapu yakupatuka, co ikeyo inapu cisemi cetu.  

27 Omwo visoneka vyendeka ngwavyo, “Vwaelela, yove munakazi wakujeneka 
vana! Tambeka nakujolela, yove kuwazivile mushongo wakukita mwana! Omwo 
uje munakazi ivasezele akakala na vana vavangi kutuvakana munakazi uje 
nashomboka simbu yakama.” 

28Co ololo, yeni, vakwetu, munapu vana va Njambi ngwe ku cikulaeso cendi, 
ngwe mwafwile Isake.  

29 A simbu ije uje mwana ivakitile ku cisemwa ca vanu wapakesele uje ivakitile 
omwo Munzinzime wa Njambi, co cinapu cuma cimolika ololo.  

30 Oloni visoneka vyendeka vatijo? Vyendeka ngwavyo, “Sheka munakazi wa 
ndungo na munendi amo, omwo mwana wa munakazi wa ndungo kakakala na 
mutambela wa vufuko vwa ishe amolika na mwana wa munakazi wakupatuka.” 

31Ngecivene, vakwetu, yetu kesi tu vana va munakazi wa ndungo embwe, oloni tu 
vana va munakazi wakupatuka.  

Ngalatiya 5 

Nyungeni kupatuka kweni 

1Kupatuka kukekwo tulinakwo, Kilistu natupatula! Ngecivene, imaneni ngwe 
vanu vakupatuka, co kesi mulyecelele yeni vavenya lalo kupwa vindungo.  

2Tolilileni, yange Paulu njimileka ngwange nga mulyecelela yeni vavenya 
kutuuka, co eci cinalumbunuka ngeci kuma Kilistu kesi na seo kuli yeni voshe.  

3Njiilukilamo lalo kunangula munu woshe uje alyecelela ikeye vavenya kutuuka, 
ikeye nakutiwa mukunyunga Mashiko oshe.  

4Vaje veni veseka kulipwisa vaka-vushunga ku mesho a Njambi akwononoka 
Mashiko vanavatukiya vakevo vavenya nakutunda kuli Kilistu. Munatundu ku 
kutetela kwa Njambi. 

5Ngwe ali yetu, cinyangavili cetu cinapu ngeci Njambi akatupwisa vaka-vushunga 
ku mesho endi, co eci cikeco tulinakuvandamena a nzili ya Munzinzime wa 
Njambi uje alinakupanga mukukulaela kwetu.  

6Omwo tuli amo muli Kilistu Yesu, nambe kutuuka nambe kujeneka kutuuka 
kuvyasa kulinga cuma cimo, cuma cakama lika kukulaela cije cilinakupanga mu 
cizemo.  

7Mwakele nakulinga mwamuvwa! Iyajo namivindika kwononoka vushunga! Iyajo 
wamisindiiye?  

8Eci kacilingile Njambi, uje alinakumisana.  

9 Ngwe muvakendeka ngwavo, “Kamusima kakandondo lika kakafutunwisa 
mukasha wose wamutunu.” 

10Oloni yange anga njicili na lukakateya ali yeni. Mwonyo wetu muli Mwene 
ulinakunjilingisa lukakateya ngeci kumukakala na viyongola vyeka, co uje munu 
alinakumitanganesa, nambe wapwa iya, Njambi akamunyanyamesa.  

11Oloni ngeci mwange, vakwetu, nga njicitwalao kwambulula ngwange kutuuka 
kunapu kwakuvwa, omwo vikajo vacili nakunjipakesela? Nga eci capwile ca 
vushunga, cooni kwambulula kwange kwa cilindakano ca Kilistu nga kucilingisa 
vitanga.  

12Njishaka ngeci vanu vaje valinakumitanganesa kesi valengesele aa lika, veceleni 
vatwaleo nakulipwisa vayunuke!  

13Ngwe ali yeni, vakwetu, vamisanene mukupatuka. Oloni kesi mutave kupatuka 
oku kupwe lisesa lyakumyecelela ngeci mashungu eni a vunu amipangese. Oloni 
taveni cizemo cimipwisa vangamba va umo na mukwavo.  

14 Omwo Mashiko oshe amutunu vanalilavelao mukushika kumo ngwavo, “Zema 
mukweni ngwe muwalizema yove vavenya.” 

15Oloni nga mulinga ngwe tusitu, kulitwa vimbandu nakulivulumuna umo na 
mukwavo, co nyanyameni, kutewa mukalinyongesa umo na mukwavo.  

Munzinzime na cisemwa ca vunu 

16Evi vikevyo njendeka ngwange, eceleni Munzinzime atwamenene myonyo yeni, 
co mukenukwa mashungu a cisemwa ca vunu.  

17 Omwo cisemwa cetu ca vunu cilinakulwisa vije vyashaka Munzinzime, co lalo 
vije vyashaka Munzinzime vilinakulwisa vije vishaka cisemwa cetu ca vunu. 
Vyoshe evi vivali vyakala mu vutozi, co eci cinalumbunuka ngeci yeni kumwasa 
kulinga vije vimushaka kulinga.  

18Oloni nga Munzinzime alinakumitwamenena, co yeni kumwesi mwisi ya 
Mashiko.  

19Vije vicilinga cisemwa ca vunu vinatungukwa manene. Cilimwesa cikeco 
vavenya mu vupangala nakulijwalesa na vilinga vya kukezima,  



2100 

©The Bible Society of Zambia, 2006. 

 

20mukulemesa tumponya na mu vulozi. Co vanu vakapwa vitozi, vakalwa, co 
vakapwa vaka-cipululu, vaka-matoto, na vaka-kulyaka ku vukama. Co 
vakalyangunuka mu vimbunga na mu vimunga,  

21vakevo vaka-mafuwa, vaka-kupenda nakukina nakulinga vyuma vyeka ngwe 
evi. Njilinakuminangula ngwe munjaminangwile laja ngwange, vaje voshe 
valinakulinga vyuma evi kuvakakovela mu Vumwene vwa Njambi.  

22Oloni vushuka vwa Munzinzime vunapu cizemo, kujolela, kwoloka, lukakateya, 
ngozi, vuvwa, kulongwa,  

23kulikeesa nakulinyunga. Kukwesi lishiko livindika vyuma vya cifwa eci. 

24Co voshe vaje vanakundama kuli Kilistu Yesu vanatsii cisemwa cavo ca vunu na 
mashungu aco oshe.  

25Munzinzime natwana mwonyo, co napande lalo kunyunga myonyo yetu. 

26Kutwapandele kupwa vaka-kulyalesa nambe kulishangumuna umo na 
mukwavo nambe kukala na cipululu kuli umo na mukwavo.  

Ngalatiya 6 

Lyambateseni vitele umo na mukwavo 

1Vakwetu, nga munu umo vanamuwana na mulonga umo wa kupenga-penga, 
vaje veni vanakolo mukukulaela vanapande kumushungamesa, oloni munapande 
kucilinga mu ngila yaivwa. Oloni liiluleni yeni vavenya, kutewa neni mukakala 
mu ceseko lalo.  

2Likwaseni kulyambatela vitele umo na mukwavo, co mu ngila eyi mukononoka 
lishiko lya Kilistu.  

3Nga munu umo ayongola ngeci napu wakama oloni kesi mukemwo mwanapu, 
alinakulikwisa lika ikeye vavenya.  

4Co umo na umo asompe futisi yendi vavenya. Nga ikeyo inapu yaivwa, asinoni 
alyalese a vije vyanalingi, kujeneka kuviseteka na vije vyanalingi munu weka.  

5Munu na munu alyambatele citele cendi vavenya.  

6Munu uje valinakulongesa lijwi lya vuka-Yesu napande kulipangela vyuma 
vyoshe vyavivwa vije alinavyo na mulongisi wendi.  

7Kesi mulikwise yeni vavenya, naumo wai ashendumuna Njambi. Munu ateja vije 
vyanakuvile.  

8Nga ukuna mu lihya lya cisemwa ca mashungu ove, ku cikeco ukakungulula na 
kuteja kutsa, nga ukuna mu lihya lya Munzinzime, ku Munzinzime ukakungulula 
na kuteja mwonyo wa myaka yoshe.  



2101 

©The Bible Society of Zambia, 2006. 

 

9Ngecivene, kesi tujuke mukulinga mwamuvwa embwe, omwo nga kutujuka, 
simbu ikaija omo tukateja.  

10Ngecivene, ngwe omo tuli na simbu, tunapande kulingila vuvwa kuli munu na 
munu, vunene vene kuli vaje vanakundama ku naanga yetu mukukulaela.  

Kunangula cakumanesela na ciindu 

11Kengeni kwama kwa mikanda injikamisonekela ololo na livoko lyange vavenya!  

12Vanu vaje valinakweseka kumisindiya ngeci mutuuke vakevo vaje vashaka 
kulimwesa na kulyalesa a vin̄anda vya anja. Nameme ngoco, vakevo 
valinakucilinga ngeci kesi vavapakese omwo cilindakano ca Kilistu.  

13Nameme vaje vatuuka kuvesi nakwononoka Lishiko, vashaka yeni mutuuke 
ngeci valyalese ngeci ngwavo yeni mwatava ku cilika eci ca cisemwa.  

14Ngwe ali yange, nameme ngoco, yange njikalyalesa lika a cilindakano ca Mwene 
yetu Yesu Kilistu, omwo a cilindakano cendi kaye kanatsi kuli yange, co yange 
lalo njinatsi ku kaye.  

15Kukwesi mulonga wai nameme kutuuka nambe kujeneka kutuuka, oloni cije 
cikwasa cinapu kupwa wakutanga kwakuhwa.  

16Ngwe ali ava valinakukava lishiko eli mukuyoya kwavo, kwoloka na mema ku 
mbunge vikale navo, vikale navo na voshe vanu va Njambi!  

17Mukumanesela ngwange, kesi kukale umo anjane vukalu, omwo viveve 
vinjilinavyo a muvila wange vimwesa ngeci yange nji ndungo ya Yesu.  

18Kutetela kwa Mwene yetu Yesu Kilistu kukale amo neni voshe, vavusamba 
vange. Ewa.  

Efeso 

Efeso 1 

1 Mukanda wakutunda kuli yange Paulu, ku cizango ca Njambi njinapu muluwa 
wa Kilistu Yesu. Njilinakusonekela kuli vanu va Njambi vaje vali mu Efeso, kuli 
vaje vaka-kukulaela kuli Kilistu Yesu.  

2Njambi Tatetu na Mwene Yesu Kilistu vamyane kutetela na kwoloka.  

Vivezikiso vya Munzinzime muli Kilistu 

3Tukandeleleni kuli Njambi na Ishe ya Mwene yetu Yesu Kilistu! Omwo akukala 
kwetu muli Kilistu, Njambi natuvezikisa akutwana vwana vwoshe vwa 
munzinzime mu lifuti lya mwilu. 

4Nambe te kaye kanda vakatange, Njambi watwangwile laja tupwe tu vendi muli 
Kilistu, ngeci tupweni vakujela nakujeneka mulonga ku mesho endi. Omwo 
cizemo cendi 

5Njambi waciyongwele laja ngeci ali Yesu Kilistu ikeye akatupwisa tu vana vendi, 
eci capwile cakumuvwasa na vutumbe vwendi vavenya.  

6Tushangazaleni Njambi ku vumpau vwa kutetela kwendi, omwo a vwana vuje 
vwanatwana muli Munendi uje yazema! 

7 Omwo tunapatuka a maninga a Kilistu, ngeci na vuvi vwetu vanavusambesa, 
kutetela kwa Njambi kunapu kwakama,  

8vije vyanatwana mu seteko yakama! Mu mana endi oshe na mukuzivuka kwendi 
kwoshe 

9Njambi walingile vije watumbwile kulinga, co watusholwelele vutumbe vwendi 
vwakushweka vuje vwayongwele laja ngeci vuhwile ali Kilistu.  

10Vutumbe ovu, vuje Njambi akavumanesa omo simbu inapumo, vukakungulwila 
vyakutanga vyoshe amolika, vyuma vyoshe vya mwilu nevi vya asi, Kilistu 
akapwa mutwe wavyo.  

11Vyuma vyoshe vilingiwa kupwisa ngwe ku vutumbe vwa Njambi na viyongola 
vyendi, co Njambi watwangwile kupwa tu vana vendi muli Kilistu omwo a 
vutumbe vwendi, vuje nsina yavwo ikeyo inapu vije vyayongwele tunde 
akulivanga.  

12Ngecivene, yetu vakulivanga twakala na cinyangavili muli Kilistu, 
tushangazaleni vumpau vwa Njambi!  

13Ngecivene, neni lalo mwapwile mu vanu va Njambi omo mwazivile lijwi lya 
vushunga, Vin̄anda Vyavivwa vije vyaminenele kwovoka. Mwakulaelele muli 
Kilistu, co Njambi namyaka cizivukiso cakupwa muvendi akumyana Munzinzime 
Wakujela uje yamikulaesele. 

14Munzinzime ikeye cishimbikiya ngeci tukatambule vije Njambi nakulaesa vanu 
vendi, co tunasimpi ngeci Njambi akana kupatuka kwamutunu kuli vaje vanapu 
vendi. Tulemeseni vumpau vwendi!  

Lilombelo lya Paulu 

15Omwo a vyuma evi, tunde aje njazivile vyakukulaela kweni muli Mwene Yesu 
na cizemo ceni kuli voshe vanu va Njambi,  

16kunjalikelele kukandelela kuli Njambi omwo yeni. Njilinakumyaanuka mu 
malombelo ange,  

17nakwihula Njambi ya Mwene yetu Yesu Kilistu, Ishe ya vumpau, amyane 
munzinzime wa mana nakusholola Njambi kuli yeni, ngeci mumuzivuke.  

18Njilomba lalo ngeci atonese mesho a vimbunge vyeni ngeci mumone ceke 
cendi, ngeci mwase kuzivuka cinyangavili cije wamisaneneco, muzivuke vufuko 
vuje vwakukomokesa vwa vivezikiso vije akulaesa vanu vendi,  

19na nzili yendi yakama ije ilinakupanga muli yetu yetu vaje vakulaela. Nzili eyi 
ilinakupanga muli yetu inapu nzili yakututakamesa,  

20 ije wapangesele omo wasangwile Kilistu ku vatsi nakumutumbika ku livoko 
lyendi lya cilyo mu lifuti lya mwilu.  

21Kilistu alinakushwana akamwa ya voshe vaka-kushwana mwilu na vaka-moko 
yakama na vaka-nzili na vashukulu voshe, ikeye ali na lizina lili akamwa ya 
mazina oshe a moko ali muno mu kaye na kaje kakaijako.  

22 Njambi naaka vyuma vyoshe mwisi ya myanja ya Kilistu nakumwimika kupwa 
mutwe wa cikungulukilo ngwe Mwene wa vyuma vyoshe.  

23Cikungulukilo cinapu muvila wa Kilistu, ikeye kushula kwa uje ashulisa vyuma 
kwoshe-ikwoshe.  

Efeso 2 

Kutunda ku kutsa kukovela ku mwonyo 

1 Laja mwapwile mu vatsi ku munzinzime omwo kumwononokele, co mwalingile 
vuvi.  

2A simbu ije mwakavangeyeye vingila vya vuvi vwa ano a kaye, mwononokele ku 
mwene wa vushwana vwa mu mukambwila, ku munzinzime ou ololo 
alinakutwamenena vanu vaje kuvesi nakwononoka Njambi.  

3Mwa vushunga vene tuvavoshe twafwile ngwe vakevo, co twayoyele vene ngwe 
ku cisemwa ca mashungu etu a vunu, twalingile vije vyoshe mivila yetu na mana 
etu akele nakuvilinga. Ku cisemwa cetu ca vunu ngwe vanu voshe, vatwimikilile 
tuyande ku vukalu vwa Njambi.  

4Oloni Njambi wapwa muka-mema ku mbunge, co na cizemo cendi kuli yetu 
capwa cakama manene 

5ngeci nambe omo twatsile ku munzinzime akujeneka kwononoka kwetu, 
watuyoyesele amo na Kilistu. Akutetela kwa Njambi ngeci munovoka.  

6Akukala kwetu muli Kilistu Yesu watusangwile amo nendi ngeci tukashwane 
amo nendi mu lifuti lya mwilu. 

7Walingile evi kupwa cimweso ku visimbu vyoshe vije vikaijako akumwesa 
vukama vwa kutetela kwendi kuje kutwasa kuseteka mu cizemo cije 
catumwesele muli Kilistu Yesu. 

8Omwo a kutetela munovoka akukulaela. Eci kesi ngwe a vilinga vyeni embwe, 
oloni cinapu vwana vwa Njambi,  

9kesi a vilinga, kutewa munu alishashe.  

10Njambi natupwisa muje mutunafu, co akukala kwetu muli Kilistu Yesu 
watutangelele mwonyo wa vipangi vyavivwa, vije watuvwaeselelevyo laja ngeci 
tuvilinge.  

Tunapu tu umo muli Kilistu 

11Yeni kesi mu vaYunda ku cisemwa, vaje vatumbula ngwavo “vaka-kujeneka 
kutuuka” ngwe ku futisi ya vaYunda, vaje valitumbula ngwavo vaka-kutuuka (eci 
cilinakwinika vanu vivalinakulinga ku mivila yavo), anukeni vati mwafwile mu 
simbu yalaja.  

12A simbu ije mwangunukile kuli Kilistu. Mwapwile mu vangenzi 
kumwakundamene ku vanu va Njambi vakwangula. Kumwakele na mutambela 
mu mazivasano, aje emanene a vikulaeso vya Njambi kuli vanu vendi, co yeni 
mwayoyele ano a kaye kujeneka cinyangavili nakujeneka Njambi. 

13Oloni ololo muli Kilistu Yesu, yeni mwakele kulyala, vanaminena kuyehi a 
maninga a Kilistu.  

14Omwo Kilistu natunenela kwoloka akupwisa vaYunda na vaje kesi vaYunda 
kupwa munu umolika. Na muvila wendi vavenya, wavujwile civumbe cije 
cavangunwine nakuvapwisa vitozi.  

15 Wamanesele lishiko lya vaYunda amo nakushika kwalyo na futisi yalyo, ngeci 
muli ikeye a miyati ivali atange muyati umolika, ngeci kukale kwoloka.  

16 A kutsa kwendi a cilindakano Kilistu wanyongesele cizindo, a cilindakano 
napandakana miyati ivali nakuyipwisa muvila umolika nakuvanena kuli Njambi.  

17 Ngecivene, Kilistu wezile nakwambulula Vin̄anda Vyavivwa vya kwoloka kuli 
voshe, kuli yeni kesi vaYunda, vaje vakele kulyala na Njambi na kuli vaYunda vaje 
vakele muyehi nendi.  

18Ali Kilistu yetu voshe, vaYunda na vaje kesi vaYunda, tunasa kwija mu 
Munzinzime umolika ku mesho a Tate.  

19Ngecivene, yeni kesi vaYunda kumwapwile lalo mu vangenzi nambe vaka-kwija 
embwe, yeni ololo munapu mu vandambo amo na vanu va Njambi, yeni ololo 
munapu naanga ya Njambi.  

20Neni lalo vanamitungu a luvula luje luvajalele miluwa na vaka-kwimanena, 
limanya lije lya mu mbango likelyo Kilistu Yesu vavenya.  

21Muli ikeye njuvo yoshe vanainungasana mwamuvwa, ilinakukola nakuyipwisa 
njuvo yakujela ya Shukulu Kalunga yakukundika kuli Mwene.  

22Muli ikeye neni lalo valinakumitunga mumo na vakweni veka ngeci mupwe 
njuvo ya Njambi ali Munzinzime wendi.  

Efeso 3 

Vipangi vya Paulu kuli vaje kesi vaYunda 

1Omwo a cuma eci, yange Paulu, cinzinda ca Yesu Kilistu njilomba kuli Njambi 
omwo ali yeni kesi vaYunda.  

2Mwa vushunga vene yeni mwaziva ngeci Njambi mu kutetela kwendi nanjana 
vipangi evi ngeci njimikwase.  

3Njambi wajombolwele vutumbe vwendi vwakushweka nakuvusholola kuli 
yange. (Njasonekele vukaleo vwavundondo a cuma eci,  

4 co nga mukalava vije vinjasoneka mwasa kulilongesa nakuzivuka visin̄iko vya 
Kilistu. ) 

5Mu simbu ya kunima vanu kuvavalekele visin̄iko evi, oloni Njambi navisholola 
ololo ali Munzinzime wendi kuli miluwa vendi vakujela na kuli vaka-kwimanena 
vendi.  

6Cisin̄iko cije cinapu eci, ngeci a lijwi lya muzimbu wauvwa vaje kesi vaYunda 
ololo vali na mutambela amo na vaYunda mu vivezikiso vya Njambi, vakevo 
vanapu vilyo vya muvila umo nakulipangela mu cikulaeso ca Njambi cije calingile 
ali Kilistu Yesu.  

7Vanjipwisile ngamba ya muzimbu wauvwa a vwana vwa Njambi vwakama, vuje 
vwanjanene a vipangi vya nzili yendi.  

8Yange njapwa wamundondo kutuvakana voshe vanu va Njambi, oloni Njambi 
wanjanene vwana ovu vwakutwala Vin̄anda Vyavivwa vya vufuko vuje vwa 
myaka yoshe vwa Kilistu kuli vaje kesi vaYunda,  

9nakumwesa vanu voshe muje vutumbe vwa cisin̄iko ca Njambi vukalingiwa. 
Njambi uje Ishamatanga wa vyuma vyoshe, washwekele cisin̄iko cendi ku myaka 
yoshe ya kunima,  

10ngeci mu simbu ino iliko, ya cikungulukilo, tungelo vaka-kuswana na vaka-nzili 
mu lifuti lya mwilu ngeci valilongese muwafwa mana a Njambi na muje 
mwalitepesela.  

11Njambi walingile eci ngwe ku vutumbe vwendi vwa myaka yoshe, vuje 
vwalingile muli Kilistu Yesu Mwene yetu.  

12Akukala muli ikeye na akukulaela kwetu muli ikeye, twasa kuya ku mesho a 
Njambi nakusimpa kwoshe. 

13Ngecivene, njimilomba ngwange kesi muzeye a n̄avava yange njilinakuwana 
omwo ali yeni, vyoshe evi vinapu vije vimuwanao.  

Cizemo ca Kilistu 

14Omwo a cuma eci, njilinakutsikama a mavuli ange ku mesho a Tate,  

15kuli ikeye naanga yoshe ili mwilu na ano asi ilinakutumbula lizina lya 
vushunga.  

16Njilomba kuli Njambi a vufuko vwa vumpau vwendi ngeci amyane nzili ali 
Munzinzime wendi ngeci mukale na nzili mukati ka mivila yeni,  

17co njilomba ngwange Kilistu akale mu vimbunge vyeni akukulaela. Njilomba 
ngwange mushalave mizi na luvula lweni mu cizemo,  

18ngeci ali yeni, amo lika na vanu va Njambi voshe, mukakale na nzili yakuzivuka 
mwamuvwa vukama na vulaja vwa asi na kutunuka na kulova mu mucinapu 
cizemo ca Kilistu.  

19Eyo, munapande kuzivuka cizemo cendi, nambe kumwasa kucizivuka 
mwamuvwa, co mushulilile na cifwa ca Njambi.  

20Kuli ikeye a nzili ije ilinakupanga muli yetu asa kupanga manene kutuvakana 
vije twasa kumulomba, nambe kutuvakana vije vitwasa kuyongola,  

21kuli Njambi kukale vumpau mu cikungulukilo na muli Kilistu Yesu ku simbu 
yoshe, ku myaka yoshe! Ewa.  

Efeso 4 

Kulitombola kwa mbunga 

1Ngecivene, njilinakumisindiya, yange njinapu cinzinda omwo kupangela Mwene 
ngwange, yoyeleni a mwonyo uje unaliseteka na seteko ije yanamyakela Njambi 
omo wamisanene.  

2Simbu yoshe pweni vaka-kulilumbilisa, vaka-kulikeesa na vaka-lukakateya. 
Shololeni cizemo ceni mukuliyandela umo na mukwavo.  

3Nyungeni mwamuvwa manene kulitombola kwa mbunga ije yanamyana 
Munzinzime a kwoloka cije cinamikutila amolika muvavoshe.  

4Kuli muvila umo na Munzinzime umo, ngwe ngeci mukuli cinyangavili cimo kuje 
Njambi namisanena.  

5Kuli Mwene umo, kukulaela kumo, kumbwitika kumo,  

6kuli Njambi umo ikeye wapwa Ishe ya vanu voshe, ikeye Mwene ya vyoshe, 
wapanga mu vyoshe, co lalo wakala mu vyoshe.  

7Munu na munu woshe natambula vwana ngwe mu seteko ya vije vyanatwana 
Kilistu.  

8Ngwe muje muvyendeka visoneka ngwavyo, “Omo ikeye waile mwilu, 
wambatele vinzinda vavangi amo nendi, co waanene vwana kuli vanu.” 

9Co ololo “ikeye waile mwilu” cinalumbunuka vikajo? Cinalumbunuka ngeci 
akulivanga washelumukile mwisi ya asi mwa kulova manene.  

10Ngecivene, uje wezile ano asi ikeye umolika lalo uje waile mwilu, akamwa ya 
mwilu lya melu, ngeci ashulise vyuma vyoshe mu kaye mwoshe.  

11Ou ikeye uje “waanene vwana kuli vanu”. Wemikile vamo kupwa miluwa, 
vakwavo kupwa vaka-kwimanena, vakwavo kupwa vaka-kwambulula, vakwavo 
kupwa tunyungi na valongisi.  

12Walingile eci mukuvwaesela vanu va Njambi vipangi vya vuka-Yesu, 
mukutunga muvila wa Kilistu.  

13Ngecivene, yetu voshe tukapwa vamolika mukukulaela kumolika na 
mukuzivuka kwetu kwa Muna Njambi, tukapwa vanu vakukola nakweta ku 
seteko ije ya ciseteko cakushula ca Kilistu.  

14Co kutukapu lalo vanike, vaje vauungumuka na mankimba nakupekumuka 
noku-noku na lihunzi lya vilongesa vya vanu vaka-makuli, vaje 
valinakutwamenena vakwavo mu kusevuka na linyanyamena lije valinga.  

15Oloni akwendeka vushunga mu munzinzime wa cizemo, tunapande kukola mu 
vingila vyoshe muli Kilistu, uje napu mutwe.  

16 Ali ikeye vilyo vyoshe vya muvila vilinungakana amolika, co muvila woshe 
vanautungu amo mu manunga oshe ngwe kuseteko yawo. Ngecivene, omo cilyo 
cimo na cimo cipanga ngwe ku vipangi vyaco, co muvila woshe wamutunu 
ulinakukola, co ulinakulitunga ukewo vavenya mu cizemo.  

Mwonyo wauha muli Kilistu 

17Ngecivene, mu lizina lya Mwene, njiminangula ngwange, kesi muyoye ngwe 
vaje vaka-kujeneka kukulaela, vaje viyongola vyavo vyapwa vyangoco,  

18co mana avo ali mu lisusulungu. Vakevo kuvesi na mutambela mu mwonyo uje 
wakana Njambi, omwo vakevo vali ku nzimba na mukukaluwa kwa vimbunge 
vyavo.  

19Vakevo voshe vanakundwila na shwamwa yai, vanalyecelela nakulyumbila mu 
vuvi nakulinga vyoshe vya mazilo kujeneka kulikela.  

20Eci kesi cikeco mwalilongesele ali Kilistu!  

21Mwa vushunga yeni mwaziva laja vya ali ikeye, co akupwa vaka-kumukava 
vamilongesele vushunga vuje vuli muli Yesu.  

22 Ngecivene, umbileni kuti vunu vweni vwalaja, vuje vwamilingisile ngeci 
muyoye ngwe muje mwayoyele, vunu vwalaja vuje vuya nakunyonga na 
mashungu avwo a makuli.  

23Vimbunge vyeni na mana eni vinapande kupwa vyaviha,  

24 co munapande kuzala vunu vwavuhwa, vuje vuvanatanga mu cifwa ca Njambi, 
co vunasholoka vukewo vavenya mu mwonyo wa vushunga uje wauvwa 
nakujela.  

25 Ngecivene, kesi mwendeke makuli lalo! Munu na munu napande kwendeka 
vushunga kuli mukwavo muka-kukulaela, omwo yetu voshe tunapu vilyo 
vimolika mu muvila wa Kilistu.  

26Nga muluvala, kesi mutave kuluvala kweni kumitwale ku vuvi, co kesi 
mutokese litangwa mukuluvala lika embwe.  

27Kesi mutave kwana Liyavola mwela.  

28Munu uje wevile kapandele lalo kwiva, napande kushangumuka kupanga, ngeci 
ayoye mwamuvwa ikeye vavenya, co ase kukwasa lalo tuutu.  

29Kesi mupangese majwi amavi omo mwendeka, oloni pangeseni majwi amavwa 
akukwasa, aje asa kutunga nakumyana vije vimunajeneka, ngeci vyoshe 
mwendeka vikapwe vyavivwa kuli voshe vaje vamitolilila.  

30Co kesi muviililise Munzinzime Wakujela wa Njambi, omwo Munzinzime 
Wakujela wapwa cimweso ca Njambi ca vundambo ali yeni, napu cishimbikiya 
ngeci litangwa likaija omo Njambi akamipatula.  

31Tundiseni kulula kwoshe na mashungu na vukalu. Kesi kukale lalo kulijokota 
nambe kulishaula, kesi kukale lalo matumbe amavi akati keni.  

32 Oloni pweni vaka-ngozi na vaka-mbunge ya lyovwa-ovwa kuli umo na 
mukwavo, co lisambeseni umo na mukwavo, ngwe mwanamisambesa Njambi 
muli Kilistu.  

Efeso 5 

Kuyoya mu ceke 

1Ngecivene, ngwe omo mwapwa vana va Njambi vamuya ku mbunge, 
munapande kulifwa nendi.  

2 Endeni mu cizemo ngwe Kilistu mwatuzemene, co wanene mwonyo wendi kuli 
yetu ngwe mulambu wa lwengo lwaluvwa na n̄ombelo ije ivwaelelesa Njambi.  

3Akupwa mu vana va Njambi, kesi mwamuvwa ngeci mukale majwi amo a 
vupangala, nambe vya mazilo, nambe vya cipululu, kesi muvisimutwiye akati 
keni.  

4Kucamipandele kwendeka majwi a shwamwa, a kutuka nambe a mazilo. Oloni 
munapande kukandelela lika kuli Njambi.  

5Mwa vushunga, naumo wai muka-vupangala, nambe muka-mazilo, nambe 
muka-cipululu, (omwo cipululu citwala kukulemesa tumponya) kesi na 
mutambela mu Vumwene vwa Kilistu na Njambi.  

6Kesi mutave umo amikwise na majwi a makuli, omwo a vyuma evi vukalu vwa 
Njambi vukakala ali vaje vaka-kujeneka kumwononoka.  

7Ngecivene, kesi mulyendele na munu wa cifwa cangacije.  

8Laja mwakele mu lisusulungu, oloni omo munapu mu vanu va Mwene, ololo 
muli mu ceke. Ngecivene, munapande kuyoya ngwe vanu vali mu ceke,  

9omwo ceke cikeco cikakunena kuteja kwakama manene kwa muyati woshe wa 
vyuma vyavivwa, vyakushungama na vushunga.  

10Esekeni kulilongesa vije vivwaelelesa Mwene.  

11Kesi mulipandakane na vyuma vyangoco vije vivakalingi vanu, vyuma vije 
vinakundama ku lisusulungu. Oloni vishololeni ku ceke.  

12(Mwa vushunga, nambe kwendeka vyuma vivalinga mu vushweke vinena 
shwamwa. ) 

13Co omo vyuma vyoshe visholoka ku ceke, asinoni vushunga vwa cifwa cavyo 
vusholoka,  

14omwo cuma coshe cije cisholoka cipwa ceke. Omu mukemwo vakendeka 
ngwavo, “Tona, yove walala, co induka ku kutsa, Kilistu akakutwila ceke.” 

15Ngecivene, nyanyameni mumuli nakuyoya. Kesi muyoye ngwe vaka-kwonwa 
mana, oloni ngwe vaka-mana.  

16 Pangeseni mwamuvwa visimbu vije mulinavyo, omwo matangwa ano anapu 
amavi.  

17Ngecivene, kesi mupwe vilema, oloni lingeni vije vyashaka Mwene ngeci 
muvilinge.  

18Kesi mupende na vinyu, vije vyasa kumiviisa, oloni shuleni na Munzinzime.  

19 Endekeni kuli umo na mukwavo na majwi a myaso na myaso ya ku san̄ulu na 
myaso yakujela, imbeni myaso kuli Mwene nakushangazala mu vimbunge vyeni.  

20Simbu yoshe kandeleleni kuli Njambi Tatetu mu vyuma vyoshe mu lizina lya 
Mwene yetu Yesu Kilistu.  

Vanakazi na vanalume 

21Lyononokeni umo na mukwavo mukusingimika Kilistu.  

22 Eni vanakazi, ononokeni kuli vanalume veni, ngwe kuli Mwene.  

23Omwo munalume ali na moko ali munakazi wendi ngwe Kilistu lalo ali na moko 
a cikungulukilo, co Kilistu vavenya ikeye Muyoyesi wa cikungulukilo, muvila 
wendi.  

24Ngecivene, vanakazi vanapande kwononoka kuli vanalume vavo mu vyoshe, 
ngwe cikungulukilo mucikononoka kuli Kilistu.  

25 Eni vanalume, zemeni vanakazi veni, ngwe Kilistu mwazemene cikungulukilo, 
co wanene mwonyo wendi omwo cikeco.  

26Walingile eci mukukundika cikungulukilo kuli Njambi na lijwi lyendi, anima 
yakucijelesa akucijwelesa mu mema,  

27ngeci akemike cikungulukilo ku mesho endi mu vuvwa vwaco vwoshe, cakujela 
nakujeneka mulonga, nambe kapenga kamo, nambe ka mucinya nambe ka cuma 
keka kakucijwalesa.  

28Mukemwo lalo vanalume vanapande kuzema vanakazi vavo ngwe muvakazeme 
mivila yavo vavenya. Munalume uje azema munakazi wendi alizema ikeye 
vavenya.  

29(Naumo wai wazinda muvila wendi vavenya. Oloni aulisa nakuulela, ngwe 
Kilistu vene mwakalingi ku cikungulukilo,  

30omwo tunapu vilyo vya muvila wendi. ) 

31 Ngwe muvyendeka visoneka ngwavyo, “Omu mukemwo munalume akaseza 
ishe na vaina nakulipandakana na munakazi wendi, co voshe vavali vakapwa 
muvila umolika.” 

32Kuli cisin̄iko ca kulova ca vushunga mu visoneka evi cije cinjinazivuka ngwange 
cilumbununa vya Kilistu na cikungulukilo.  

33Oloni cinenika yeni lalo, munalume woshe napande kuzema munkazi wendi 
ngwe mwalizema ikeye vavenya, co munakazi woshe napande kusingimika 
munalume wendi.  

Efeso 6 

Vana na visemi 

1 Eni vanike, ononokeni kuli visemi veni muli Mwene, omwo eci cikeco cuma 
cacivwa kucilinga.  

2 ”Singimikeni vaishweni na vanyokweni” eli likelyo lishiko lyakulivanga 
livawezelelako ku cikulaeso ngwavo,  

3 “Ngeci vyoshe vikapwe vyavivwa kuli yeni, co mukayoya simbu yakama mu 
lifuti.” 

4 Eni visemi, kesi mushangumune vana veni, oloni valeleni mu kalemeso na mu 
vilongesa vya vuka-Yesu.  

Vindungo na vashukulu vavo 

5 Eni vindungo, ononokeni kuli vashukulu veni va ano asi na lyova nakujaja, co 
lingeni eci na mbunge ya lyovwa-ovwa, ngwe vene mulinakupangela Kilistu.  

6Lingeni eci kesi omo valinakumikengelela, omwo mushaka kuvwaesa ku 
vimbunge vyavo embwe, oloni na vimbunge vyeni vyoshe lingeni vije vyashaka 
Njambi, ngwe vindungo va Kilistu.  

7Lingeni vipangi vyeni vya vundungo nakujolela, ngwe mulinakupangela Mwene, 
kesi ngwe vanu. 

8Anukeni ngeci Mwene akafweta munu na munu, nambe ndungo nambe 
wakupatuka, kupwisa ku vipangi vyendi vyalinakulinga.  

9 Eni vashukulu vavo, lingeni lalo cifwa cimo kuli vindungo veni, co kesi 
muvashungwiye. Anukeni ngweni yeni na vindungo veni muvavoshe 
mwakundama kuli Shukulu umolika ali mwilu, uje asompa munu na munu mu 
cifwa cimolika.  

Vitwa vyoshe vya Njambi 

10Akukotoka, koleseniko muli Mwene na mu nzili ya vukama vwendi.  

11Zaleni vitwa vyoshe vije vyanamyana Njambi, ngeci mwase kwimana nakulwisa 
matumbe amavi a Liyavola. 

12Omwo kutwesi nakulwa na vanu embwe, oloni tulinakulwa na nzili yavivi vya 
minzinzime ya a mukambwila na vaka-kushwana na vaka-moko ya kushika na 
ava vaka-kushwana na nzili mu lisusulungu eli lya myaka ino iliko.  

13Ngecivene, zaleni vitwa vya Njambi ololo! Co omo litangwa lyalivi liketa, 
mukase kwimana nakulwisa uje citozi akamilwisa, co omo munalu nakweta ku 
shongo, mukasa kwimana mbe.  

14 Ngecivene, livwaeseleni cimweja, na vushunga munalizitikavwo ngwe mwiva 
mu vimbunda vyeni na kulongwa ngwe ntelo * a vinulo vyeni,  

15 co ngwe vin̄aku ku myanja yeni, mukulivwaesela cimweja kwambulula 
Vin̄anda Vyavivwa vya kwoloka.  

16Simbu yoshe ambateni kukulaela ngwe ntelo, omwo na ikeyo mwase kuzima 
mikili ya tuhya ya Uje Muka-vuvi.  

17 Co zaleni tepa yakwovoka, na lijwi lya Njambi ngwe moko ya mukwale ije 
yanamyana Munzinzime.  

18Lingeni vyoshe evi mukulombela, lombeni Njambi ngeci amikwase. Lombeleni 
simbu yoshe ngwe omo Munzinzime amitwamenena. Omwo a cuma eci toneni 
kesi mujuke, lombeleni visimbu vyoshe ali vanu va Njambi.  

19Co nange lalo njilombeleleniko, ngeci Njambi anjane lijwi omo njalivwaesela 
kwambulula, ngeci njambulule nakusimpa nakusholola cisin̄iko ca muzimbu 
wauvwa.  

20Omwo a lizina lya lijwi eli yange njinapu nji muka-kwimanenako, nambe ololo 
njili mu kamenga. Lombeleni ngeci njisimpe mukwambulula muzimbu wauvwa 
ngwe munjinapande.  

Viindu vyakumanesela 

21 Ngecivene, Taikikase, ndolome yetu na ngamba yetu itwazema mu vipangi vya 
Mwene, akamileka muzimbu woshe wa ali yange, ngeci muzivuke vati 
njinendukila.  

22Eci cikeco cuma njamutumina kuli yeni, ngeci akumileke vati yetu voshe 
mutunendukila, co akatakamesa lalo vimbunge vyeni.  

23Njambi Tatetu na Mwene Yesu Kilistu vaane kuli vaka-Yesu voshe kwoloka na 
cizemo mukukulaela.  

24Kutetela kwa Njambi kukale na voshe vaje vazema Mwene yetu Yesu Kilistu na 
cizemo ca ku myaka yoshe.  

Filipu 

Filipu 1 

1 Mukanda wakutunda kuli yange Paulu na Timateo, vangamba va Yesu Kilistu. 
Kuli voshe vanu va Njambi mu Filipu vaje vali muli Kilistu Yesu, amo na 
vantwama va cikungulukilo na vakwasi.  

2Njambi Tatetu na Mwene Yesu Kilistu vamyane kutetela na kwoloka.  

Lilombelo lya Paulu 

3Njikakandelela kuli Njambi yange omwo ali yeni simbu yoshe njikamiyongola,  

4co simbu yoshe njikamilombelela yeni voshe, njikalombela nakujolela,  

5omwo a ngila ije munanjikwasa mu vipangi vya muzimbu wauvwa, tunde a 
litangwa lyakulivanga nakweta ku lelo. 

6Ngecivene, njazivuka ngwange Njambi, uje washangumukile cipangi eci cacivwa 
muli yeni, akatwalao noo nacimanesa a Litangwa lya Yesu Kilistu.  

7Simbu yoshe yeni kumwatundile mu mbunge yange! Ngecivene, cinapu cacivwa 
kuli yange kukala na mbunge yangacije ali yeni voshe. Omwo yeni voshe mu 
vaka-kupanga amo nange mu vipangi vyananjana Njambi, nambe ololo omo njili 
mu kamenga nambe lalo omo njapwile wakupatuka mukwamena muzimbu 
wauvwa nakuukolesa mbe.  

8Omwo Njambi napu mukaleo wange nazivuka ngwendi njendeka vushunga omo 
njendeka ngwange vizango vyange vyakulova ali yeni vilinakutunda ku mbunge 
ya Yesu Kilistu ikeye vavenya.  

9Njilombela ngwange cizemo ceni citwaleo mukukola manene, amo na mana a 
vushunga amo nakwangula kwa vushunga,  

10ngeci mwase kwangula vyavivwa. Asinoni mukapwe vaka-kupatuka ku mazilo 
oshe nakujeneka mulonga Litangwa lya Kilistu.  

11Kuyoya kweni kupwe kwakushula na vushunga vwavuvwa vyuma vije Yesu 
Kilistu lika asa kusholola, ku vumpau nakushangazala kwa Njambi.  

Kuyoya kwange kwapwa Kilistu 

12Njishaka muzivuke, vakwetu, ngwange vyuma evi vinalingiwa kuli yange 
vinakwasa kutwala muzimbu wauvwa kulutwe.  

13 A cuma eci, vaka-kunyunga lipela voshe na voshe veka lalo kuno vazivuka 
ngwavo yange njili mu kamenga omwo njapwa nji ngamba ya Kilistu.  

14Co kukala kwange mu kamenga cinakwasa manene vaka-kukulaela kukulaela 
manene muli Mwene, ngeci vapwe vaka-kusimpa simbu yoshe mukwambulula 
lijwi kujeneka lyova.  

15Mwa vushunga vene kuli vamo vambulula Kilistu omwo vali na lifuwa na 
vimata, oloni veka vambulula na cizango cacivwa.  

16Ava vamucivali vacilinga omwo cizemo, omwo vanazivuka ngwavo Njambi 
nanjana vipangi vyakwamena muzimbu wauvwa.  

17Ava vakulivanga kuvasa kwambulula Kilistu mwa vushunga, oloni cakutunda 
kuli munzinzime wa kulyalesa, valinakuyongola ngeci vawezeleleko manene ku 
tuyando twange omo njili mu kamenga.  

18Kukwesi mulonga! Njilinakujolela a vyuma evi, nameme ngoco Kilistu 
valinakumwambulula mweka na mweka, nambe na cizango cacivi nambe na 
cizango cacivwa. Co njilinakutwalao kujolela,  

19omwo njinazivuka ngwange a malombelo eni naakukwasa kuje kutunda ku 
Munzinzime wa Yesu Kilistu vakanjipatula.  

20Cizango cange cakama na cinyangavili cange ngeci kunjikajuka mu vipangi 
vyange, oloni ku visimbu vyoshe, vunene vene a simbu ino, njikashula nakusimpa 
kwoshe, ngeci muvutunu vwange vwoshe njikane kasingimiko kuli Kilistu, 
nambe njitsa nambe njiyoya.  

21Omwo mwonyo unapu vikajo? Kuli yange unapu Kilistu! Ngecivene, kutsa 
cikapwa nganyo kuli yange.  

22Oloni nga mukuyoya njasa kuwezelelako ku vipangi vyavivwa, co kunjasa 
kuzivuka cuma muka njinapande kwangula.  

23Vananjikokela mu mitambela yoshe eyi ivali. Njishaka manene kuseza mwonyo 
ou njikakale amo na Kilistu, eci cikeco cinahyana manene,  

24oloni cakama manene omo yeni, nga kunjaciyoya tai.  

25Njazivuka mwamuvwa cuma eci, ngecivene, njazivuka ngwange njikakala neni. 
Njikakala amolika neni voshe, mukuwezelelako akuya kweni kulutwe 
namukujolela mukukulaela,  

26ngeci omo njili neni lalo, mukakala naa mukasa kulyaleselao ali yange mu 
mwonyo weni muli Kilistu Yesu.  

27Ngecivene, cuma cakama manene eci, myonyo yeni iyoye ngwe muushaka 
muzimbu wauvwa wa Kilistu, ngeci nambe njasa kwija nakumimona nambe 
embwe, njakuziva ngeci munemana mbe a vutumbe vuno, co na cizango cimolika 
mulinakulwa amolika akukulaela a muzimbu wauvwa.  

28Kesi mukale na lyova lya vitozi veni, oloni simpeni simbu yoshe, eci 
cikavasholwela vukaleo ngeci vakevo kuvakahyana oloni yeni mukahyana, omwo 
Njambi ikeye akamihyanesa.  

29Omwo vanamyana vwana vwakupangela Kilistu, kesi lika akumukulaela, oloni 
nakumuyandela lalo.  

30 Ololo mwasa kuwana mutambela wakulwa amo nange. Inapu nzita imolika 
ngeci ije mwamwene njilinakulwa ku simbu ya kunima, co ngwe mumwazivi, 
anga vene njilinakulwa ololo.  

Filipu 2 

Kulikeesa kwa Kilistu na vukama vwendi 

1Myonyo yeni muli Kilistu ilinakumyana nzili, na cizemo cendi 
cilinakumizembeleka. Muli na kulitombola na Munzinzime, co muli na mbunge ya 
ngozi nakulitetela umo na mukwavo. 

2Ngecivene, njimilambelela munjivwaelelese akukala na viyongola vimo 
nakulipangela cizemo cimo, nakupwa cuma cimo mu mwonyo na mu mana.  

3Kesi mulinge cuma cimo na viyongola vya cipululu, nambe na mashungu 
akulishasha; oloni likeeseni ku mesho a umo na umo, simbu yoshe yongoleni 
vakweni ngwe vanapu vavavwa kumihyana yeni.  

4Simbu yoshe shakezekeni vije vyasa kuvwaelelesa vakweni veka lalo, kesi 
mulivwaelelese yeni vavenya. 

5Akati keni kaleni na mbunge ya cifwa cije cakele naco Kilistu Yesu.  

6Ikeye simbu yoshe wakele na cifwa ca Njambi, oloni kayongwele kupwa amo na 
Njambi, cuma cakukakateya.  

7Oloni, a cizango cendi vavenya wecelele vyoshe wakele navyo, co watambwile 
cifwa ca ngamba vene. Wasemukile vene ngwe mwakasemuka munu woshe, 
washolokele mu cifwa ca vunu.  

8Co walikeesele nakwenda mu ngila yakwononoka kutwala ku kutsa kwendi, 
kutsa kwendi a cilindakano.  

9Omwo a cuma eci Njambi wamwimikile nakumwaka a mwela wa akama, 
nakumwana lizina lyakama kuhyana lizina lyoshe.  

10 Ngecivene, vyuma vyoshe vili mwilu, nevi vili ano asi, nevi vili mwisi ya kaye, 
vikatsikama a mavuli, mukwana kalemeso lizina lya Yesu,  

11co voshe vakambulula ngwavo Yesu Kilistu ikeye Mwene, ku vumpau vwa 
Njambi Tatetu.  

Tweni ceke muno mu kaye 

12Ngecivene, vasamba vange, ngwe simbu yoshe mwanjononokele omo njakele 
neni amo, mukemwo vene cuma cakama munapande kunjononoka nambe yange 
njiwaiko. Kakateyeni mu vipangi na lyova nakujaja ngeci mumanese kwovoka 
kweni,  

13omwo simbu yoshe Njambi alinakupanga muli yeni ngeci mukale na cizango, co 
ngeci mwase kwononoka vutumbe vwendi vavenya.  

14Lingeni vyuma vyoshe kujeneka kulinyenyeta nambe kulikanangana,  

15 ngeci mupwe vaka-kujeneka mulonga na vaka-kujeneka kapayo ngwe 
muvanapande kupwa vana va Njambi, vaje valinakuyoya mu kaye ka kupenga-
penga na akati ka vanu vaka-vuvi. Yeni munapande kutwa ceke akati kavo ngwe 
vingongonosi vitwa ceke mwilu,  

16omo muvambulwila lijwi lya mwonyo. Nga mulinga ngacije, njikakala na cuma 
cakulyalesela ali yeni a Litangwa lya Kilistu, omwo eci cikasholoka ngeci nzili 
yange yoshe na vipangi vyange kuvyaile mwangoco embwe.  

17Nambe nga vetila maninga ange ngwe mulambu wa a n̄ombelo ije yakukulaela 
kweni kuli Njambi, njivwaelela nakujolela amo neni voshe.  

18Mu ngila eyi vene, neni lalo munapande kuvwaelela na kujolela amo nange.  

Timateo na Epafolonditu 

19Nga cinapu cizango ca Mwene, njili na cinyangavili cakutuma Timateo vwasi 
kuli yeni, ngeci akunjitakamese na vin̄anda vyakutunda kuli yeni.  

20Kunjesi na munu wakulifwa nendi, uje ali na cizango ngwe cange, co uje ali na 
cishota-mbunge ali yeni.  

21Munu na munu alinakulimwena vyendi vavenya, kesi a vin̄anda vya Yesu 
Kilistu.  

22Oloni yeni vavenya mwazivuka vatijo Timateo nasholola vukaleo vwendi, ikeye 
napu ngwe mwana alinakupanga amo na ishe a muzimbu wauvwa.  

23Ngecivene, njilinakuyongola kumutuma kuli yeni vwasi-vwasi, omwo njimona 
vati vyuma muvyendela kuno kuli yange.  

24Co njakulaela kuli Mwene ngeci yange vavenya njikasa kwija kuli yeni ololo 
vene.  

25Njayongola ngwange cinapande ngeci njitume ndolome yetu Epafolonditu, uje 
wapangele nakulwila ku mutambela wange, co napanga ngwe ngamba yeni 
mukunjikwasa.  

26Ikeye ashaka manene kumimona yeni voshe, co ali na cishota-mbunge cakama 
manene omwo mwazivile ngeci ikeye wakele nakuvinja.  

27Mwa vushunga vene wakele nakuvinja nakushaka kutsa vene. Oloni Njambi 
wamuzivilileko mema ku mbunge, kesi lika ikeye oloni nange lalo, nakunjitetela 
ku vusiwa vwakama manene.  

28Njili na cishota-mbunge cakumutuma vwasi kuli yeni, ngeci mwakujolele lalo 
omo mwakumumona, co vusiwa vwange vukahwa.  

29Ngecivene, mutambuleni nakujolela, ngwe muka-kukulaela muli Mwene. 
Shololeni kalemeso kuli voshe vanu va cifwa cangacije ngwe ikeye,  

30omwo waanene mwonyo wendi, co washakele kutsa omwo a vipangi vya 
Kilistu, ngeci anjikwase kuli vije yeni kumwasele kunjana.  

Filipu 3 

Vushunga vwavuvwa 

1Mukumanesela, vasamba vange, joleleni mu kulitombola kweni muli Mwene. 
Kunjesi na shwamwa akwilukilamo vije vinjasonekele laja, co eci cimikwasa nga 
njilingamo. 

2Nyanyameni kuli vaje valinakulinga vyuma vyavivi, vaje tutali, vanu vaje vakala 
na futisi yakulilengozola a mivila yavo.  

3Omwo yetu, kesi ngwe vakevo embwe, twatambula kutuuka kwa vushunga, 
omwo yetu tukalemesa Njambi a Munzinzime wendi, co tunavwaelela a mwonyo 
wetu ou muli Kilistu Yesu. Kutwasa kukulaela cisemwa ca vunu.  

4Nameme yange nga njinasa kukulaela vyuma vya cifwa cangacije. Nga umo weni 
aliyongola ngwendi asa kukulaela mu cisemwa ca vunu, yange njahyana manene 
a ngila eyi.  

5 Vanjituwile a litangwa lyamucitanu na atatu. Ku cisemwa cange yange njapwa 
nji kaIsalele, wa ku muyati wa Mbenjemani, ku maninga nji kaHevelu mpundu. 
Ngecivene, akunyunga Lishiko lya vaYunda, njapwa nji kaFaliseo,  

6 co njakele na ntwima yakama mukupakesa cikungulukilo. Ngwe munu asa 
kupwa muka-vushunga akwononoka Lishiko, yange kunjakele na mulonga.  

7Oloni vyuma vyoshe vije njalavele ngwe vili na nganyo, ololo njilinakuvilava 
kupwa vyangoco, omwo a lizina lya Kilistu.  

8Kesi lika a vyuma vije embwe, njilinakulava vyuma vyoshe ngwe vinapu 
vyangoco omwo seo yakama, yakuzivuka Kilistu Yesu Mwene yange. Omwo ali 
ikeye njinombila vyuma vyoshe, kuli yange njilinakuviyongola ngwe vinapu 
mazilo, ngeci njinganyale Kilistu,  

9ngeci njikale muli ikeye. Yange kunjesi na vushunga vwange vavenya vwai, vuje 
vasa kuwana akwononoka Lishiko. Ololo njili na vushunga vuje vananjana 
akukulaela lika kuli Kilistu, vushunga vuje vutunda kuli Njambi, co nsina yavwo 
inapu kukulaela.  

10Cuma cinjishaka a vyoshe evi cinapu kuzivuka Kilistu nakumona nzili ya 
cisangukilo cendi, kulipangela tuyando twendi nakupwa ngwe ikeye mu kutsa 
kwendi, 

11mukukulaela ngeci yange vakanjisangule kutunda ku kutsa nakuya ku mwonyo.  

Kushatuka kweta na ku shongo 

12Kunjendeka ngwange njinahyana laja mu cuma eci embwe, nambe ngwange 
njajele laja embwe. Oloni njilinakukakateya mukweseka kuwana cikandelela cije 
Kilistu Yesu nanjitambwilaco laja.  

13Mwa vushunga vene, vasamba vange, kunjasa kuyongola ngwange 
njacitambula laja embwe, nameme ngoco, njilinga cuma cimolika, njivale vyuma 
vili munima yange, co njilyolwela kuli vije vili kulutwe lwange.  

14Ngecivene, njilinakushatukila kulutwe nakushungama kuya ku mamaneselelo 
ngeci njikatambule cikandelela cije cinapu kusana kwa Njambi ali Kilistu Yesu ku 
mwonyo uli mwilu.  

15Yetu voshe tunakolo mu vyuma vya munzinzime tunapande kukala na mbunge 
yangacije. Oloni nga vamo veni vali na cifwa ca muyati weka, Njambi akasholola 
mwamuvwa cuma eci kuli yeni.  

16Nameme ngoco, oloni tuyeni kulutwe ngwe ku mashiko aje tunakavangeya 
kweta ku lelo.  

17 Vasamba vange, njitembunwineni yange. Kengeni kuli vaje valinakukava 
cimweso ca vushunga cije twamisezelele.  

18Njamilekele laja visimbu vyavingi kunima cuma eci, co ololo njilinakwilukilamo 
lalo nakulila na misozi, kuvali vavangi vaje kuyoya kwavo cinavemukisa kupwa 
vitozi va kutsa kwa Kilistu a cilindakano.  

19Vakevo valinakuya ku mbulu ya tuhya, omwo njambi yavo napu mashungu a 
mivila yavo. Vakevo valyalesa na vyuma vije vyapandele kuvazivisa shwamwa, co 
valinakuyongola lika vyuma vyakundama ku vije vili ano asi.  

20Oloni yetu vundambo vwetu vuli mwilu, co tulinakutatamena Mwovole wetu 
alinakwija kutunda mwilu, ikeye Mwene Yesu Kilistu.  

21Ikeye akemukisa mivila yetu yakuvotsiya ya kutsa nakuyipwisa ngwe muvila 
wendi vavenya wa vumpau, kupangesa nzili ije ikeye asa kunena vyuma vyoshe 
mwisi yakushika kwendi.  

Filipu 4 

Vyakulongesa 

1Ngecivene, vasamba vange, vanjazema manene, njinamizivila vulika vwakama 
manene! Mukanjivwaelelesa manene, co njikalyalesela manene ali yeni lalo! 
Vasamba vange vanjazema, omu mukemwo mumunapande kwimana mbe mu 
mwonyo weni muli Mwene.  

2Yondiya na Sintike, vakwetu, njilinakumilomba ngwange esekeni kulizivasana 
ngwe vandokazi muli Mwene.  

3Co nove lalo, muka-kupanga amo nange wa kulongwa, njishaka ukwase ava 
vanakazi, omwo vakevo vanapanga amo nange manene mukushandola muzimbu 

wauvwa, amolika na Kelemente na voshe veka vaka-kupanga amo nange, vaje 
mazina avo ali mu livulu lya Njambi lya vaka-kuyoya.  

4Joleleni muli Mwene simbu yoshe, njicendekamo lalo ngwange, joleleni!  

5Mweseni kalemeso kuli vanu voshe. Mwene alinakwija ololo.  

6Kesi mushote mbunge a cuma cimo, oloni mu malombelo eni oshe lombeni a 
Njambi a vije munajeneka, simbu yoshe mulombeni na mbunge yakukandelela.  

7Co kwoloka kwa Njambi, kuje munu naumo wai asa kuzivisisa, cikanyunga 
vimbunge vyeni na viyongola vyeni mwamuvwa muli Kilistu Yesu.  

8Mukumanesa, vasamba vange, shuliseni viyongola vyeni na vyuma vije 
vyavivwa vije vasa kushangala, vyuma vije vinapu vya vushunga na kalemeso na 
kuvwaa na kujela na vuvwa na kasingimiko.  

9Lingeni vipangi vije mwalilongesele nakuvitambula kuli yange, ku majwi ange 
na ku vilinga vyange. Co Njambi uje muka-kutwana kwoloka akakala amo neni.  

Kukandelela a vwana 

10Njijolela manene muli Mwene omwo nambe kuneti simbu yakama ololo 
munendula lalo cizango cakunjikwasa. Kunjendeka ngwange mwalikelele 
kunjikwasa, oloni kumwasele kuwana ngila yakucilinga.  

11Co kunjesi nakwendeka eci ngwe omwo njamono ngwange munanjecelela 
embwe, omwo njalilongesa kupwa muka-kupwisamo na vije njilinavyo. 

12Njazivuka kukala mukujeneka, co njazivuka kukala nevi vyavingi vyakuhyana 
vije vyanjipande. Njalilongesa cisin̄iko eci, mu vyoshe na kwoshe njikajolela 
nambe njinakuta nambe njili na njala, nambe njili na vyavingi nambe 
vyavindondo manene.  

13Njasa kulinga vyuma vyoshe a nzili ije yananjana Kilistu.  

14Oloni capwile cacivwa manene kuli yeni akunjikwasa mu tuyando twange.  

15 Co neni lalo vaka-Filipu mwazivuka mwamuvwa ngweni omo njatundile ku 
Masendoniya mu matangwa akulivanga akwambulula Vin̄anda Vyavivwa, 
kuvanga vaka-cikungulukilo ceni lika mwanjikwasele, kuvanga yeni lika vamo 
mwalipangelele nganyo yange nakujeneka kwange. 

16 Omwo a visimbu vyavingi omo njajenekele vyakulikwasa navyo mu 
Tesalonika, yeni mwanjikwasele.  

17Kesi ngwe yange njishaka lika vwana kuli yeni embwe, oloni njishaka kumona 
nganyo yakuwezelela ku mbango yeni.  

18 Ngecivene, njilinakutuma vukaleo vwa vyuma vyoshe vije mwatumine kuli 
yange, vikevyo vyajawisa kujeneka kwange kwoshe! Ololo njili nevi vyoshe 
njishaka omwo Epafolonditu nanjinenela vwana vweni vwoshe. Vukevwo vunapu 

ngwe mulambu wakunika lwengo lwaluvwa kuli Njambi, n̄ombelo ije yatambula 
nakumuvwaelelesa ikeye.  

19Co Njambi yange akamyana vyuma vyoshe vije mushaka ngwe kukujeneka 
kweni muli Kilistu Yesu.  

20Kuli Njambi yetu na Tatetu kukale vumpau ku myaka na myaka! Ewa.  

Viindu vyakumanesela 

21Viindu kuli voshe vanu va Njambi vaje vanakundama kuli Kilistu Yesu. Vaka-
kutava vali kuno amo nange vanatumu viindu vyavo kuli yeni.  

22Vanu va Njambi voshe kuno vanatumu viindu vyavo, vunene kuli vaje 
vanakundama ku lipela lya Nguvulu.  

23Kutetela kwa Mwene Yesu Kilistu kukale amo neni voshe.  

Kolose 

Kolose 1 

1Mukanda wakutunda kuli yange Paulu, uje ku cizango ca Njambi napu muluwa 
wa Yesu Kilistu, unatundu lalo kuli ndolome yetu Timateo.  

2Kuli vanu va Njambi mu Kolose, vaje vanapu vasamba vetu va kulongwa muli 
Kilistu, Njambi Tatetu amyane kutetela na kwoloka.  

Lilombelo lyakukandelela 

3Simbu yoshe tukakandelela kuli Njambi, Ishe ya Mwene yetu Yesu Kilistu, omo 
tukamilombelela.  

4Omwo twazivi kukulaela kweni muli Kilistu Yesu, na cizemo ceni kuli vanu va 
Njambi voshe.  

5Omwo lijwi lya vushunga, likelyo Vin̄anda Vyavivwa, lyezile kuli yeni 
akulivanga, mwazivile a cinyangavili cije lyanene. Ngecivene, kukulaela kweni na 
cizemo ceni vili a vije munakengelela, vije vanamitulikila mwilu.  

6Muzimbu ulinakutwalao kunena vivezikiso, co ulinakushandokela mu kaye 
koshe, ngwe lalo muwalingile akati keni tunde a litangwa lije omo akulivanga 
mwazivile a kutetela kwa Njambi, co mwauzivukile ngwe muunapu vene.  

7 Mwalilongesele vya kutetela kwa Njambi kuli Epafalase, ngamba mukwetu 
itwazema, uje napu muka-kupanga wa kulongwa wa Kilistu ku mutambela wetu.  

8Natuleka vya cizemo cije canamyana Munzinzime.  

9Omwo a cuma eci, simbu yoshe tukamilombelela, tunde aje twazivile vya ali 
yeni. Tulomba Njambi ngeci amishulise na mana a cizango cendi, na mana oshe 
nakuzivisisa kwoshe kuje kwanamyana Munzinzime wendi. 

10Asinoni mukasa kuyoya ngwe ku cizango ca Mwene, co simbu yoshe mukasa 
kulinga vije vimuvwaelelesa. Kuyoya kweni kukaima vushuka vwavungi manene 
vwa miyati yoshe ya vipangi vyavivwa, co mukakola mu mana eni akuzivuka 
Njambi. 

11Mupwe vaka-kukola na nzili yoshe yakutunda ku vumpau vwa nzili yendi, ngeci 
mukase kukakateya mu vyuma vyoshe na kusimpa.  

12Co nakujolela kandeleleni kuli Tate uje namilingisa ngeci mupwemo mu kukala 
na mutambela kuli vije Njambi natulikila vanu vendi mu vumwene vwa ceke.  

13Natwamena ku nzili ya lisusulungu nakutunena mu vumwene vwa Munendi uje 
yazema,  

14 muli ikeye vanatupatula, kukekwo, kusambesa kwa vivi vyetu.  

Vunu na vipangi vya Kilistu 

15Kilistu ikeye napu cifwa ca Njambi uje kutwasa kumona. Ikeye Mwana wa 
ntwatwa, mutwe wa vyuma vyoshe vyakutanga.  

16Omwo muli ikeye Njambi watangele vyuma vyoshe vya mwilu nevi vya asi, 
vyuma vije twasa kumona na vije kutwasa kumona, kwakao na vushwana vwa 
minzinzime ya ano asi na vashukulu na vaka-kushwana na vaka-moko 
yakushwana. Njambi watangele vyuma vyoshe muli ikeye na omwo ikeye.  

17Kilistu wakeleko te vyuma vyoshe vyai, co akukala muli ikeye vyuma vyoshe 
vili na mutambela wavyo wauvwa.  

18 Ikeye napu mutwe wa muvila wendi, ukewo cikungulukilo, na nsina ya 
mwonyo wa muvila. Napu Mwana wa ntwatwa, uje wasangukile kutunda ku 
vatsi, ngeci ikeye lika napande kupwa wakulivanga mu vyuma vyoshe.  

19Omwo vwapwile vutumbe vwa Njambi ngeci muli Mwana mukale cifwa coshe 
ca Njambi.  

20 Ngecivene, ali Mwana, Njambi wayongwele kwilwisila kaye koshe kuli ikeye 
vavenya. Njambi wanenele kwoloka a maninga a Munendi a cilindakano, co 
waambesele vyuma vyoshe kuli ikeye vavenya, vije vili asi na vije vili mwilu.  

21A simbu imo yeni mwakele kulyala na Njambi, co mwapwile vitozi vendi omwo 
vyuma vyavivi vije mwalingile nakuyongola.  

22Oloni ololo, a kutsa kwa Munendi, Njambi namipwisa mu vasamba vendi, ngeci 
aminene ku mesho endi kupwa vanu vakujela nakulambasa nakujeneka mulonga.  

23Ngecivene, munapande kutwalao mukukulaela nakwimana mbe a luvula 
lwaluvwa, co kesi mutave ngeci vamishwenyese kutunda ku cinyangavili cije 
mwatambwile omo mwazivile muzimbu. Omwo a muzimbu ou ngeci yange 
Paulu, njapwile ngamba, muzimbu ou valinakwambulwila kuli munu na munu 
mu kaye mwoshe.  

Vipangi vya Paulu akupwa ngamba wa cikungulukilo 

24Co ololo yange njilinakujolela a tuyando twange omwo yeni, omwo a tuyando 
twa muvila uno njase kumanesa tuyando twa Kilistu tuje tunasalako twa muvila 
wendi, ukewo cikungulukilo.  

25Co Njambi nanjipwisa ngamba ya cikungulukilo, uje wanjanene cipangi eci 
omwo yeni. Eci cipangi capwa cakwambulula lijwi lyendi,  

26cije capwile cisin̄iko cakushweka ku myaka ya kunima kushwekela vanu voshe, 
oloni ololo nacisholola kuli vanu vendi. 

27Vutumbe vwa Njambi vunapu kusholola cisin̄iko eci kuli vanu vendi. Cisin̄iko 
cije cinapu vufuko na vumpau canavwaesela vanu voshe. Co cisin̄iko cikeco eci, 
Kilistu ali muli yeni, kulumbunuka ngeci yeni mukalipangele vumpau vwa 
Njambi.  

28Ngecivene, tulinakwambulula Kilistu kuli vanu voshe. Na mana oshe 
tulinakuvanangula nakuvalongesa ngeci tunene umo na umo ku mesho a Njambi 
ngwe vanu vanakolo muli Kilistu.  

29Akupanga evi njiwundangana nakulwa nakupangesa nzili yoshe ije 
yalinakunjana Kilistu, co ilinakupanga muli yange.  

Kolose 2 

1Njishaka ngwange muzivuke vati njapangele na nzili omwo yeni na omwo vanu 
va mu Laondisiya na kuli voshe vaje kanda vacinjimone.  

2Njilinakulinga eci ngeci vashule nakulitakamesa, co valitunge amolika mu 
cizemo namukushula kwa vufuko vuje vunena kuzivisisa. Mu ngila eyi vene, 
vakazivuke cisin̄iko ca Njambi, cikeco cinapu Kilistu vavenya. 

3Ikeye wapwa sapi yakusholola vufuko vwa Njambi vwakushweka vwa mana na 
kuzivisisa.  

4Ngecivene, njimileka ngwange, kesi mutave munu umo amikwise na vinguli vya 
makuli, nambe vikevyo vyavwaa vati.  

5Omwo nambe yange kunjesi neni amo mu muvila, oloni njili neni mu 
munzinzime, co yange njilinakujolela mukumona cizango ceni cakwimana 
amolika mukukulaela kweni muli Kilistu.  

Kuyoya kwakushula muli Kilistu 

6Ngwe omo munatambula Kilistu Yesu kupwa Mwene, co yoyeni muli ikeye.  

7Mizi yeni ishalave manene muli ikeye, tungileni myonyo yeni ali ikeye, co pweni 
vaka-nzili manene mukukulaela kweni, ngwe muje muvamilongesele. Co shuleni 
nakukandelela.  

8Kengeni ngeci naumo wai akamipwise vindungo na mana endi a vunu a makuli, 
aje atunda ku vilongesa vya vanu na ku minzinzime ya ano a kaye ije 
ilinakushwana, co kuwatundile kuli Kilistu.  

9Omwo kushula kwa vu Njambi vwoshe vwakala muli Yesu, mu vunu vwendi,  

10co akukala muli ikeye, yeni vanamyana kushula kwa mwonyo. Ikeye napu 
mutwe wa minzinzime yoshe ije ilinakushwana na vaka-moko yoshe.  

11Akukala muli ikeye, yeni vamituwile, kesi nakutuuka kwakulinga kuli vanu 
embwe, oloni nakutuuka kwakulinga vavenya Kilistu, kukemwo kupatuka 
kwakutunda ku nzili ya vuvi vwa muvila ou.  

12 Omo vamimbwitikile, vamitsindile amo na Kilistu, co akumimbwitika lalo 
vamisangwile amo na Kilistu akukulaela kweni ku nzili ya vipangi vya Njambi, uje 
wamusangwile ku kutsa.  

13 A simbu imo mwatsile ku munzinzime omwo a vuvi vweni, omwo mwapwile 
vaje kesi vaYunda vakujeneka Lishiko. Oloni ololo Njambi naminena ku mwonyo 
muli Kilistu. Njambi watusambesele vivi vyetu vyoshe,  

14 watundisile cishimbikiya ca makongo etu na mshiko aco, co wacitundisile 
akucishukika a cilindakano.  

15Co a cilindakano cije Kilistu walipatwile ikeye vavenya kutunda ku nzili ya 
minzinzime ije ilinakushwana na moko ya vaka-kushika, walingile eci mutanya 
mwelu kuli vakevo akuvatwamenena ngwe vinzinda mukuhyana kwendi.  

16 Ngecivene, kesi mutave umo amishike a vije mulya nambe vije munwa nambe a 
matangwa akujela nambe a Ciwano ca Kutenama kwa Ngonde nambe a Litangwa 
Lyakuhwima.  

17Vyuma vyoshe evi vinapu munzinze wa vyuma vikasholoka kulutwe, oloni 
cuma mpundu cinapu Kilistu.  

18Kesi mutave vamihise kuli umo uje alisholola ikeye vavenya kupwa wakama 
omwo a vimona vimo vije endeka akulilumbilisa kwa makuli nakulemesa 
tungelo. Omwo vanu va cifwa cangacije vakalyalesa na viyongola vyavo vya vunu,  

19 co vanalikela kukakateya kuli Kilistu, uje napu mutwe wa muvila. Ali Kilistu 
muvila woshe vanaulisa nakuukwatesa amolika omwo a manunga na mishisha, 
co ulinakukola ngwe muje Njambi ashaka ngeci ukolelemo.  

Kutsa nakuyoya muli Kilistu 

20Yeni munatsi amo na Kilistu, co vanamipatula kutunda ku minzinzime ije 
ilinakushwana ano a kaye. Ngecivene, omwo vikajo mulinakuyoya ngwe 
mwakundama ku kaye kano? Omwo vikajo mucili nakwononoka ku mashiko a 
cifwa cangacije ngwavo,  

21 “Kesi mukwate cuma eci” “Kesi mumakele cuma cije,” “Kesi mukwateko 
vyeka”?  

22Vyuma vyoshe evi vilumbununa vyuma vije vipwa vyakujeneka seo anima 
yakuvipangesa, vinapu lika mashiko na vilongesa vya vanu.  

23Mwa vushunga vene, mashiko awa asholoka kupwa akukundama a mana 
mukusindiya kwavo kwakulemesa tungelo nakulilumbilisa kwa makuli 
nakuyandesa mivila manene, oloni akewo kuwesi na seo mukuvindika mashungu 
a ku muvila.  

Kolose 3 

1 Nga munanguka amo na Kilistu, ngecivene, shakezekeni vyuma vije vili mwilu, 
kuje Kilistu natumbama a litanda lyendi ku livoko lya cilyo lya Njambi.  

2Akeni vimbunge vyeni ku vyuma vije vili mwilu, kesi ku vyuma vije vili ano asi 
embwe.  

3Omwo yeni mwatsile, co myonyo yeni vanaishweke amo na Kilistu muli Njambi.  

4Co mwonyo weni mwa vushunga unapu Kilistu, co omo ikeye akasholola, 
asinoni neni lalo mukasholoka amo nendi mu vumpau!  

Mwonyo walaja nou wauha 

5Ngecivene, munapande kutsiya mashungu a ano asi aje alinakupanga muli yeni, 
ngwe vupangala na mazilo na mashungu amavi na cizemo cacivi na cipululu 
(omwo eci cipululu cikeco cifwa cakulemesa tumponya).  

6Omwo a vyuma vya cifwa cangacije vukalu vwa Njambi vukashuluka ali vaje 
kuvesi kumwononoka.  

7Co yeni lalo ku simbu imo mwayoyele mu mashungu a cifwa cangacije, omo 
mwonyo weni wakele mwisi ya nzili yawo.  

8Oloni ololo munapande kumbila kuti vyuma vyoshe evi, kutenuka, mashungu 
amavi, na cizindo cacivi. Mu tunwa tweni kumwapandele kutuuka majwi amavi, 
nambe kutuka.  

9 Kesi mwendeke makuli ku umo na mukwavo, omwo yeni munashulula kuyoya 
kwa vunu vwalaja amo na vilinga vyavwo,  

10 co munazala vunu vwavuhwa. Ovu vunapu vunu vwavuhwa vuje Njambi, 
Ishamatanga wavwo alinakuvutungulula mu cifwa cendi vavenya, ngeci 
amishwenyese kukushula kwa mana akumuzivuka.  

11Ngwe a cuma eci, kukwesi kaangu akati ka vaje kesi vaYunda na vaYunda, 
wakutuuka nambe wakujeneka kutuuka, cipwe vaka-kujeneka kulilongesa, 
vipapoke, vindungo, nambe vaka-kupatuka, oloni Kilistu ikeye vyoshe, Kilistu ali 
mu vyoshe.  

12 Yeni munapu vanu va Njambi, wamizemene, co wamyangwile kupwa mu vendi. 
Ngecivene, munapande kuzala lyovwa-ovwa, na ngozi, na kulilumbilisa, na vuvwa 
na lukakateya.  

13 Pweni vaka-kulimanena umo na mukwavo, co lisambeseni umo na mukwavo 
nga umo weni alinakulinyenga ali mukwavo. Munapande kulisambesa umo na 
mukwavo ngwe mwanamisambesa Mwene.  

14Co ku vyoshe evi wezeleleniko cizemo, cije cikakutila vyuma vyoshe amolika 
mu vumo vwavuvwa.  

15Kwoloka kwa Kilistu kushwane mu vimbunge vyeni, omwo Njambi 
wamisanene amolika mu muvila umolika. Co kandeleleniko.  

16 Lijwi lya Kilistu likale muli yeni manene. Longeseni nakulinangula umo na 
mukwavo na mana oshe. Imbeni myaso ya ku san̄ulu na myaso na myaso ya 
munzinzime, imbeni kuli Njambi nakukandelela mu vimbunge vyeni.  

17Co vyuma vyoshe mulinga nambe mwendeka, munapande kuvilinga mu lizina 
lya Mwene Yesu, omo mulinakukandelela Njambi Tate ali ikeye.  

Kulitombola mu mwonyo wauha 

18 Vanakazi, ononokeni kuli vanalume veni, omwo eci cikeco munapande kulinga 
akupwa vaka-Yesu.  

19 Vanalume, zemeni vanakazi veni, co kesi mutenuke.  

20 Vanike, ononokeni kuli visemi veni, omwo eci cikeco cikavwaelelesa Njambi.  

21 Visemi, kesi mushangumune vana veni, kutewa vaombwa.  

22 Vindungo, ononokeni kuli vashukulu veni va ano asi mu vyuma vyoshe, kesi 
lika omo vakevo valinakumikengelela omwo mushaka ngeci vamishangale, oloni 
cilingeni na mbunge ya lyovwa-ovwa mukukomoka Mwene.  

23Vyoshe mupanga, vipangeni na mbunge yeni yoshe, ngwe mulinakuvipangela 
Mwene, kesi vanu.  

24Anukeni ngweni Mwene akamyana vushwana kupwa cikandelela ca vije 
vyanatulikila vanu vendi. Omwo Kilistu ikeye vene Shukulu wa vushunga uje 
imulinakupangela.  

25 Co voshe vaka-kulinga vyavivi vakavafweta ku vyuma vyavivi vije 
valinakulinga, omwo Njambi akasompa munu na munu mu cifwa cimolika.  

Kolose 4 

1 Eni vashukulu, lingeni mwamuvwa na vushunga kuli vindungo veni. Anukeni 
ngweni neni muli na Shukulu.  

Vilongesa 

2Kakateyeni mu malombelo, co pweni vaka-kukengelela omo mulombela, 
nakukandelela kuli Njambi.  

3Tulombeleleniko netu lalo, ngeci Njambi atwane simbu yaivwa yakwambulula 
lijwi lyendi, a vyakushweka vya Kilistu. Omwo a cuma eci ngeci yange njili mu 
kamenga ololo.  

4Ngecivene, lombeleni, ngeci yange njendeke nakusimpa mu ngila 
yakutungukwa.  

5 Pweni vakunyanyama mu ngila ije mulinakulinga kuli vaje kanda vakulaele, 
kupangesa simbu yoshe ije mulinavyo.  

6Endekesi yeni simbu yoshe inapande kupwa yaivwa ya mbwase 
nakuvwaelelesa, co zivukeni vati mu munapande kukumbulwila mwamuvwa kuli 
vanu voshe.  

Viindu vyakumanesela 

7 Musamba wetu itwazema Taikikase, uje napu muka-kupanga wa kulongwa na 
ngamba mukwetu mu vipangi vya Mwene, akamileka muzimbu woshe wa ali 
yange.  

8Eci cikeco cuma njilinakumutumina kuli yeni, ngeci akumivwaelelese akumileka 
vati yetu voshe mutunendukila.  

9 Ikeye njinatumu na Onesimasi, ndolome yetu itwazema wa kulongwa, uje 
wakundama ku munga yeni. Vakevo vakamileka vyuma vyoshe vyalingiwa kuno.  

10 Alisitakase, uje njili nendi mu kamenga, natumu viindu kuli yeni, amo na Mako 
lalo, mwehwa wa Mbanambase. (Yeni mwatambula laja vilongesa kumutambula 
mwamuvwa nga ikeye aija kuli yeni. ) 

11Yoshwa, uje vatumbula lalo ngwavo Yusitase, nendi lalo natumu viindu kuli 
yeni. Ava vatatu vakevo lika vanapu vaYunda vaka-kukulahela valinakupanga 
nange ku vipangi vya Vumwene vwa Njambi, co vakevo vananjikwasa.  

12 Viindu vyeni kuli Epafalase, mukweni umo wakundama ku munga yeni uje 
napu ngamba ya Kilistu Yesu. Ikeye simbu yoshe akamyanuka mu malombelo 
endi, nakulomba Njambi ngeci amikolese nakwimana mbe, ngwe vaka-Yesu 
vanakolo mu vu Yesu, na na mukwononoka kwoshe ku cizango ca Njambi.  

13Yange vene njasa kupwa mukaleo wakushula kukuundangana kwendi omwo 
yeni na omwo vanu va mu Laondisiya na mu Halapolise.  

14 Luka, cimbanda cetu itwazema, na Ndemase vanatumu viindu kuli yeni.  

15Aneni viindu vyavivwa kuli vaka-kukulaela vali mu Laondisiya na kuli Nifa na 
cikungulukilo cije vakakungulukila mu njuvo yendi.  

16Omo munalava laja ou mukanda, kengeni ngeci mukanda ou vaulave lalo mu 
cikungulukilo ca mu Laondosiya. A simbu imolika, co laveni lalo uje mukanda 
uvakatuma vaka-kukulaela va mu Laondisiya.  

17 Co lekeni Acipase ngweni, “Kenga ngwove unamanesa vipangi vije 
vivakwanene mukupangela Mwene.” 

18Na livoko lyange vene vavenya njasoneka ngwange, ”Viindu vyakutunda kuli 

Paulu.” Kesi mwivale malyenge ange! Kutetela kwa Njambi kukale amo neni.  

1 Tesalonika 

1 Tesalonika 1 

1 Mukanda wakutunda kuli yange Paulu na Silasi na Timateo. Kuli vanu va 
cikungulukilo ca mu Tesalonika, vaje vanakundama kuli Njambi Tate na Mwene 
Yesu Kilistu. Kutetela na kwoloka vikale neni.  

Mwonyo nakukulaela vya vaka-Tesalonika 

2Simbu yoshe tukakandelela kuli Njambi ali yeni voshe, co simbu yoshe 
tukamitumbula mu malombelo etu.  

3Omwo tukanuka ku mesho a Njambi yetu na Tatetu vipangi vya kukulaela kweni 
nakuundangana kwa cizemo na cinyangavili cakukola mbe muli Mwene Yesu 
Kilistu. 

4Vakwetu, twazivuka ngwetu Njambi wamizema, co namyangula ngeci mupwe 
mu vendi vavenya.  

5Omwo twaminenelele Vin̄anda Vyavivwa, kesi na majwi lika, oloni na nzili na 
Munzinzime Wakujela, co na lukakateya lwa vushunga vwavyo. Mwazivuka vati 
twayoyele omo twakele amo neni, eci capwile ngeci omwo yeni.  

6 Mwatembunwinine yetu na Mwene, co nambe mwamwene tuyando twakama, 
oloni mwatambwile lijwi nakujolela kuje kukatundu kuli Munzinzime Wakujela.  

7Ngecivene, yeni mwapwile cimweso kuli voshe vaka-kukulaela mu Masendoniya 
na mu Akaya.  

8Omwo kesi lika ngwe lijwi lya Mwene lyatundile kuli yeni mu Masendoniya na 
mu Akaya embwe, oloni lutsimo lwa kukulaela kweni kuli Njambi 
lunashandokela kwoshe-ikwoshe. Ngecivene, nacimo cai citwasa kwendeka.  

9Vanu voshe valinakwendeka vati yeni mwatutambwile omo twezile 
nakumimona, co lalo vati mwatengulukile kutunda ku tumponya nakwija kuli 
Njambi, nakupangela Njambi wa vushunga wakuyoya,  

10nakuvandamena Munendi omo akaija kutunda mwilu, Munendi Yesu, uje 
yasangwile ku vatsi, co akatupatula ku vukalu vwa Njambi vuje vulinakwija.  

1 Tesalonika 2 

Vipangi vya Paulu mu Tesalonika 

1Vakwetu, yeni vavenya mwazivuka ngweni kuma kwija kwetu kuli yeni 
kukwapwile kwangoco embwe.  

2 Oloni mwazivuka muvatuyandesele nakutushaula mu Filipu simbu kanda twije 
kuli yeni mu Tesalonika. Co nambe kwakele kutulwisa kwakama, Njambi yetu 
watutakamesele mukumyambulwila Vin̄anda Vyavivwa vyakutunda kuli ikeye.  

3Kulombela kwetu kuli yeni kukwemanene a vutumbe vwakusevwisa nambe a 
matumbe amavi, nambe kukwisa munu umo.  

4Oloni visimbu vyoshe tulinakwendeka ngwe muje Njambi ashaka ngeci tulinge, 
omwo natusompela yetu ngeci twafwilamo kwambulula Vin̄anda Vyavivwa. 
Kutushaka kweseka kuvwaelelesa vanu, oloni kuvwaelelesa Njambi, uje muka-
kweseka vimbunge vyetu.  

5Omwo mwazivuka mwamuvwa ngweni kutwezile kuli yeni mukwendeka 
vyakuseveleka, nambe kwendeka majwi akumifwikafwika a mbunge ya cipululu, 
Njambi ikeye mukaleo wetu!  

6Kutwashakele ngeci vatushangazale kuli munu umo embwe, nambe kuli yeni 
nambe kuli veka,  

7nambe ngwe miluwa va Kilistu twasele kumyana citele. Oloni twapwile tu vaka-
lyovwa-ovwa omo twakele neni amo, ngwe lyovwa-ovwa lya cisemi wa munakazi 
omo alinakulela vana vendi vene.  

8Omwo a cizemo cetu kuli yeni twalivwaeselele ngeci tulipangele neni amo, kesi 
lika Vin̄anda Vyavivwa vyakutunda kuli Njambi oloni na myonyo yetu lalo. Omwo 
yeni munapu vaje vatwazema manene!  

9Mwa vushunga vene anukeni, vakwetu, vati twapangele nakuundangana! 
Twapangele vutsiki na mutanya ngeci kesi tupwe citele kuli yeni omo 
twambulwile Vin̄anda Vyavivwa vyakutunda kuli Njambi.  

10Yeni munapu mu vakaleo vetu, na Njambi lalo, ngeci mu myonyo yetu ku mesho 
eni vaka-kukulaela yapwile yakujela, ya vushunga na yakujeneka mulonga.  

11Mwazivuka ngeci yetu twapangesele umo na umo weni ngwe visemi vapangesa 
vana vavo vavenya. 

12Twamitakamesele, twamizembelekele, twamisindiiye kuyoya yoyesi ije 
ivwaelelesa Njambi, uje alinakumisana ngeci mulipangele amo Vumwene vwendi 
vavenya na vumpau.  

13Co kuli cuma cikwavo lalo omwo vikajo simbu yoshe tukakandelela kuli 
Njambi. Omo twaminenelele lijwi lya Njambi, yeni mwalizivile nakulitambula, 
kesi ngwe lijwi lyakutunda kuli vanu oloni ngwe lijwi lya Njambi, Lije linapu lijwi 
lya Njambi vene. Omwo Njambi alinakupanga akati keni vaje vanakulaela.  

14 Vakwetu, vyuma vyalingiwile kuli yeni ngwe vije vyalingiwile ku vikungulukilo 
vya Njambi mu Yundeya, kuli vanu kuje vaje vanakundama kuli Kilistu Yesu. 
Mwayandele na mapakeso a cifwa cimo aje atundile kuli vanu veni aje vakevo 
vayandele kuli vaYunda,  

15 vaje vatsiile Mwene Yesu na vaka-kwimanena, nakutupakesa yetu. Vakevo 
kuvesi nakuvwaelelesa Njambi! Vapwa vitozi kuli vanu voshe!  

16Vesekele kutuvindika kwambulula lijwi kuli vaje kesi vaYunda ngeci na vakevo 
vatambule kwovoka. Mu ngila eyi vene vakevo vanashulisa vene seteko ya vivi 
vije vivalingile simbu yoshe. Co ololo vukalu vwa Njambi akukotoka vunaija ali 
vakevo!  

Cizango ca Paulu cakuvamona lalo 

17Ngwe ali yetu, vakwetu, omo twalyangunukile neni kasimbu kakandondo lika, 
kesi mu viyongola vyetu embwe, oloni mu muvila lika, twamijenekele, co 
twaundanganene nakweseka kumimona lalo!  

18Twashakele kwiluka kuli yeni. Yange vene njesekele manene kwiluka lwalungi, 
oloni Satana katutavesele.  

19Ngecivene, munapu yeni, kesi veka embwe, vaje vanapu cinyangavili cetu 
nakujolela kwetu na kulyalesa kwetu akuhyana ku mesho a Mwene Yesu omo 
akaija.  

20Mwa vushunga vene, yeni munapu kulyalesa kwetu nakujolela kwetu!  

1 Tesalonika 3 

1 Akukotoka, omwo kutwasele kutwalao lalo, twayongwele ngeci vatuseze mu 
Atena etu lika.  

2Omo twacitumine Timateo, ndolome yetu muka-kupanga netu mu vipangi vya 
Njambi mukwambulula Vin̄anda Vyavivwa vya Kilistu. Twamutumine 
mukumitakamesa nakumikwasa akukulaela kweni,  

3ngeci naumo wai wa ali yeni akeluke munima omwo a mapakeso awa. Yeni 
vavenya mwazivuka ngweni mapakeso awa anapu a ku cizango ca Njambi ali 
yetu. 

4Omwo a simbu ije twakele amo neni, twamilekelele cimweja ngwetu tukawana 
mapakeso, ngwe mumwazivukila, evi vikevyo vyalingiwile.  

5Eci cikeco cinjatuminine Timateo. Omwo kunjasele kutwalao lalo, ngecivene, 
njamutumine akumone vati kukulaela kweni mucinafu. Mwa vushunga vene 
kucapwile ngeci Liyavola namyeseka, co vipangi vyetu vyoshe vinai mwangoco!  

6 Oloni ololo Timateo neluka kuno, co natwambulwila muzimbu wauvwa 
akukulaela kweni na cizemo ceni. Natuleka ngwendi simbu yoshe 
mulinakutwanuka, co mulinakushaka kutumona ngwe yetu tulinakushaka 
kumimona.  

7Omwo a cuma eci, mu tuyando twetu twoshe na n̄avava twakele nakulitakamesa 
omwo ali yeni vakwetu. Kukulaela kweni kukekwo kwatutakamesele,  

8omwo ololo tulinakuyoya nga yeni mwimana mbe mukuyoya kweni muli 
Mwene.  

9Ololo twasa kukandelela kuli Njambi omwo yeni. Tulinakumukandelela 
akujolela kuje tulinakwo ku mesho endi omwo yeni.  

10Mutanya na vutsiki tulinakumulomba na vimbunge vyetu vyoshe ngeci atutave 
kumimona mesho na mesho nakumyana vije vimunajeneka mukukulaela kweni.  

11Njambi yetu na Tatetu na Mwene yetu Yesu atuvwaesele ngila ngeci twije 
nakumimona! 

12Mwene akolese cizemo ceni kuli umo na mukwavo na kuli vanu voshe 
nakucipwisa cakama ngwe cizemo cetu kuli yeni.  

13Mu ngila eyi akamitakamesa, co mukapwa vakulambasa na vaka-kujela ku 
mesho a Njambi yetu na Tatetu omo Mwene yetu Yesu akaija na voshe vaje 
vanakundama kuli ikeye.  

1 Tesalonika 4 

Kuyoya kuje kuvwaelelesa Njambi 

1Mukumanesela, vasamba vetu, mwalilongesele kuli yetu vati munapande 
kuyoya ngeci muvwaelelese Njambi. Mwa vushunga vene, omu mukemwo 
mumunakala nakuyoya. Co ololo tumilomba nakumisindiya mu lizina lya Mwene 
Yesu ngwetu muwezeleleko manene.  

2Omwo mwazivuka vilongesa vitwamilongesele na moko ya Mwene Yesu.  

3Njambi ashaka ngeci mupwe vakujela nakupatuka ku vupangala.  

4Munu ku munu kuli yeni vanalume azivuke vati napande kuyoya na munakazi 
wendi mu ngila yakujela na kalemeso,  

5kesi na mashungu amavi, ngwe vaka-kujeneka kukulaela vaje kuvazivuka 
Njambi.  

6Mu cifwa eci vene, naumo wai weni napande kulinga mwamuvi kuli vakwavo 
vaka-Yesu nambe kuvanyanyamena. Twamilekele laja cuma eci, co 
twaminangwile na nzili ngwetu Mwene akanyanyamesa vaje voshe valinakulinga 
ngacije.  

7Omwo Njambi katusanene ngeci tuyoye mu vupangala embwe, oloni mukujela.  

8Ngecivene, woshe uje avyana vilongesa evi kavyana munu, oloni alinakuvyana 
Njambi, uje akamyana Munzinzime wendi Wakujela.  

9Kutwapandele kumisonekela a cizemo kuli umo na mukwavo. Omwo yeni 
vavenya Njambi wamilongesele vati munapande kulizema umo na mukwavo.  

10Co munakala nakulinga ngeci kuli vaka-kukulaela voshe mu Masendoniya 
mwoshe. Ngecivene, tumilomba vakwetu, wezeleleniko manene.  

11Pweni vaka-kuyoya mu kwoloka, akeni mana eni ku vyuma vyeni, nakupanga 
vyakulikwasa navyo yeni vavenya, ngwe muje twamilekeke laja.  

12Mu ngila eyi vene, mukatambula kasingimiko kuli vaje kesi vaka-kukulaela, co 
kumukayoyela ali munu umo kuli vije munajeneka.  

Kwija kwa Mwene 

13Vakwetu, tushaka muzivuke vushunga ali vaje vanatsi, ngeci kesi mukale na 
vusiwa, ngwe vaje kuvesi na cinyangavili.  

14Omwo tunakulaela ngwetu Yesu watsile, co wasangukile lalo, co tunakulaela 
ngwetu Njambi akanena amo na Yesu vaje vatsile mukukulaela kuli ikeye.  

15Evi tumilongesa ololo vinapu vilongesa vya Mwene ngeci, yetu tucili nakuyoya 
a litangwa lije Mwene akaija kutukatwama kulutwe lwa vaje vatsile laja.  

16Kukakala mutambi wa lijwi lyakama lyakushika, lijwi lya kangelo wakama, 
nakwoya kwa lupembo lwa Njambi, co Mwene ikeye vavenya akashuluka 
kutunda mwilu. Co vaje vatsile mukukulaela kuli Kilistu vakasangukila ku 
mwonyo akulivanga,  

17asinoni yetu tucili nakuyoya a simbu ije vakatukungulwila amo navo mu 
mashelwa nakuliwana na Mwene a mukambwila. Co tukakala amo na Mwene 
simbu yoshe.  

18Ngecivene, litakameseni umo na mukwavo na majwi awa.  

1 Tesalonika 5 

Livwaeseleni cimweja akwija kwa Mwene 

1Vasamba, kutwapandele kumisonekela a visimbu na myaka omo vyuma evi 
vikalingiwa.  

2Omwo yeni vavenya mwazivuka ngweni Litangwa lya Mwene likaija ngwe 
mwizi omo akaija a simbu ya vutsiki.  

3Omo vanu vendeka ngwavo, “Vyuma vyoshe vili mwamuvwa kunoloka kuluu,” 
asinoni vwasi-vwasi kunyonga kuvawana! Kukaija vwasi-vwasi ngwe mushongo 
ali munakazi ashaka kukita, co vanu kuvakasa kuputumuka.  

4Oloni yeni vasamba vange, kumwesi mu lisusulungu, co Litangwa lije kesi 
likamikasumune ngwe mwizi.  

5Yeni voshe mwapwa vanu vaje vanakundama ku ceke, vaje vanakundama ku 
mutanya. Yetu kutwakundamene ku vutsiki nambe ku lisusulungu embwe.  

6Ngecivene, kutwapandele kulala tulo ngwe veka, tunapande kutona 
nakulikongomeka.  

7Ikapu simbu ya vutsiki omo vanu valala tulo, ikapu simbu ya vutsiki omo vanu 
vakapende.  

8 Oloni yetu twakundama ku mutanya, co tunapande kulikongomeka. Tunapande 
kuzala kukulaela na cizemo ngwe ntelo ya a nulo, nakuzala cinyangavili 
cakwovoka kwetu ngwe tepa.  

9Njambi katwangwile kuyandela vukalu vwendi embwe, oloni tukatambule 
kwovoka ali Mwene yetu Yesu Kilistu,  

10uje watutsililile ngeci tukayoye amolika nendi, nambe tuyoya nambe tutsa omo 
akaija. 

11Ngecivene, litakameseni umo na mukwavo nakulikwasa umo na mukwavo, 
ngwe muje mumuli nakulinga ololo.  

Vilongesa vyakumanesela na viindu 

12Vakwetu, tumilomba ngwetu aneni kasingimiko kakavwa kuli vaje 
valinakupanga akati keni, vaje vamitwamenena nakuminangula mukuyoya kwa 
vuka-Yesu.  

13Pangeni navo na kasingimiko kakama na cizemo, omwo a vipangi vije 
valinakulinga. Pweni vaka-kwoloka akati keni.  

14Vakwetu, tumisindiya ngwetu munangule volwa, takameseni vipapoki, kwaseni 
vaka-kuzeya, pweni vaka-lukakateya kuli voshe.  

15Kengeni ngeci kesi kukale umo elwisa vuvi ku vuvi, oloni simbu yoshe pweni 
vaka-kulinga mwamuvwa kuli umo na mukwavo na kuli vanu voshe.  

16Pweni vaka-kujolela simbu yoshe,  

17lombeleni simbu yoshe,  

18kandeleleni mu visimbu vyoshe. Eci cikeco cashaka Njambi mukuyoya kweni 
muli Kilistu Yesu.  

19Kesi muzime Munzinzime Wakujela,  

20kesi mwombwanese lijwi lya Njambi.  

21Pweni vaka-kweseka vyuma vyoshe, co nyungeni vije vinapu vyavivwa,  

22co teweni vyuma vyoshe vyavivi.  

23Njambi uje muka-kutwana kwoloka amipwise vaka-kujela mu vyoshe, co 
anyunge vunu vweni vwoshe, munzinzime, na mwonyo na muvila, kujeneka 
milonga yoshe akwija kwa Mwene yetu Yesu Kilistu.  

24Uje namisana akacilinga, omwo wapwa wa kulongwa.  

25Vakwetu, netu tulombeleleni lalo.  

26Indwiseni voshe vaka-kukulaela nakulitsemba kwa kwoloka.  

27Njimilambelela na moko ya Mwene kulava mukanda ou ku mesho a vaka-
kukulalela voshe.  

28Kutetela kwa Mwene yetu Yesu Kilistu kukale amo neni.  

2 Tesalonika 

2 Tesalonika 1 

1 Mukanda wakutunda kuli Paulu na Silase na Timateo. Kuli vanu va ku 
cikungulukilo ca mu Tesalonika, vaje vanakundama kuli Njambi Tatetu na 
Mwene Yesu Kilistu.  

2Njambi Tatetu na Mwene Yesu Kilistu vamyane kutetela na kwoloka.  

Kusompa akwija kwa Kilistu 

3Vakwetu, tunapande kukandelela kuli Njambi simbu yoshe omwo yeni. Eci 
cinapu cacivwa kuli yetu kulinga ngacije, omwo kukulaela kweni kulinakukola 
manene na cizemo cije mulinaco kuli umo na mukwavo cilinakwama manene.  

4Omu mukemwo tulinakulyalesela ali yeni mu vikungulukilo vya Njambi. 
Tulinakulyalesela a lukakateya lweni nakukulaela kweni mu mapakeso oshe awa 
na n̄avava ije mulinakumona.  

5Eci cinapu vukaleo ngeci kusompa kwa Njambi kukekwo kwa vushunga, co 
mukemuka va seo mu Vumwene vwendi, vuje vumulinakuyandela.  

6Njambi akalinga vije vyavivwa, co akanena tuyando ali vaje valinakumiyandesa,  

7co ikeye akamihwimisa yeni mulinakuyanda, co na kuli yetu lalo. Akalinga eci 
omo Mwene Yesu akasholoka kutunda mwilu na tungelo twendi va nzili,  

8amo na milangi ya tuhya, nakunyanyamesa vaje vavyana Njambi, na vaje kuvesi 
kwononoka Vin̄anda Vyavivwa vya Mwene yetu Yesu.  

9 Co vakayanda na n̄avava ya myaka yoshe, nakuvangununa ku mesho a Mwene 
na ku vumpau vwendi vwakama,  

10omo akaija a Litangwa lije nakutambula vumpau kuli vanu vendi voshe na 
kalemeso kuli voshe vaje vanakulaela. Neni lalo mukakala akati kavo, omwo neni 
lalo munakulaela lijwi lije twamilekele.  

11Eci cikeco cuma tulinakumilombelela simbu yoshe. Tulinakulomba Njambi yetu 
ngeci amipwise vaje vanapande mwonyo uje wamisanenene ngeci muyoyemo. 
Ashulise na nzili yendi lilaku-laku lyeni lyoshe lyalivwa nakumanesa vipangi 
vyeni vyakukulaela.  

12Mu ngila eyi vene lizina lya Mwene yetu Yesu valishangazale ali yeni, neni lalo 
ali ikeye, a kutetela kwa Njambi yetu na Mwene Yesu Kilistu.  

2 Tesalonika 2 

Muka-vuvi 

1 Ngwe akwija kwa Mwene yetu Yesu Kilistu naakukunguluka kwetu amolika na 
ikeye, njilinakumilomba, vasamba vange ngwange,  

2kesi mukale na citanga vwasi-vwasi mu viyongola vyeni nambe cishota-mbunge 
ngweni Litangwa lya Mwene linete. Amo vayongola ngeci twendekele eci omo 
twambulwile vuka-kwimanena nambe omo twambulwile lijwi, nambe amo 
twasonekele eci mu mukanda.  

3Kesi mutave umo amikwise mu ngila yeka lalo embwe. Omwo Litangwa lije 
kulikaija ngoco kuvanga noo Kutengulukila kwa mamaneselo kunaija na uje 
Muka-vuvi nasholoka, uje vemikila kuya ku Mbulu ya tuhya.  

4 Ikeye akalwisa vyuma vyoshe vije vilitumbula ngwavyo vinjambi na cuma 
coshe-icoshe civakalemesa, akalyaka akamwa yavyo vyoshe. Co lalo akakovela 
nakutumbama mu Njuvo ya Shukulu Kalunga nakulitumbula ikeye vavenya 
ngwendi Njambi.  

5Kuma kumwasa kwanuka ndi? Njamilekele vyoshe evi omo njakele amo neni.  

6Oloni kucili cuma cimo cilinakuvindika evi vyuma ngeci kesi vilingiwe ololo, co 
yeni mwazivuka cinapu cuma cika. Ngecivene, omo simbu ikapwamo, co uje 
Muka-vuvi akasholoka.  

7Vuvi Vwakukomokesa manene vwakushwekesa vulinakulingiwa ololo, oloni vije 
vilinakulingiwa kuvikalingiwa kuvanga noo uje muka-kuvuvindika 
vanamutundisa.  

8 Asinoni uje Muka-vuvi akasholoka, oloni omo Mwene Yesu akaija, akamutsiya 
na muku wakutunda mu kanwa kendi nakumunyongesa na vumpau vwendi.  

9 Uje Muka-vuvi akaija na nzili ya Satana nakulinga vizivukiso na vikomokeso vya 
makuli vya miyati yoshe,  

10co akapangesa miyati yoshe ya kupenga-penga ya makuli ali vaje vakanyonga. 
Vakevo vakanyonga omwo kuvatambwile nakuzema vushunga ngeci vovoke.  

11Ngecivene, Njambi natumu nzili yakuvasevwisa mukupanga muli vakevo ngeci 
vakulaele vije vinapu vya makuli,  

12ngeci voshe vaje kuvakulaelele vushunga, oloni vanaungama lika mu vuvi, 
vakanyonga.  

Vanamyangwila kukwamena 

13Tunapande kukandelela kuli Njambi simbu yoshe ali yeni, vakwetu, yeni vaje 
vaazema Mwene. Omwo Njambi wamyangwile kupwa vakulivanga kukwamena a 
nzili ya Munzinzime nakumipwisa vanu vendi vakujela, na akukulaela kweni mu 
vushunga.  

14Njambi wamisanene ngeci mulinge cuma eci a Vin̄anda Vyavivwa vije 
vitwambulwile kuli yeni, wamisanene ngeci mukafuke mutambela weni wa 
vumpau vwa Mwene yetu Yesu Kilistu.  

15Ngecivene, vakwetu, imaneni mbe nakukakateya ku vushunga vuje 
vutwamilongesele, mukwambulula kwetu na mu mukanda wetu.  

16Mwene yetu Yesu kilistu vavenya, na Njambi Tatetu, uje watuzemene na mu 
kutetela kwendi watwanene kutakama kuje kukwesi kutenguluka na cinyangavili 
cakukola, 

17amitakamesa nakumikolesa mukulinga nakwendeka vije vinapu vyavivwa 
simbu yoshe.  

2 Tesalonika 3 

Tulombeleleni 

1Akukotoka, vakwetu, netu tulombeleleniko lalo ngeci lijwi lya Mwene liye 
kulutwe nakushandoka vwasi-vwasi ngeci valitambule na kalemeso, ngwe 
mumwalitambwile akati keni.  

2Tulombeleleni lalo ngeci Njambi atwamene ku vanu va kupenga-penga vaka-
vuvi, omwo kesi ngwe vanu voshe vanapu vaka-kukulaela ku lijwi embwe.  

3Oloni Mwene ikeye wa kulongwa, co akamitakamesa nakuminyunga kuli uje 
Muka-vuvi. 

4Co Mwene natwana kukulaela muli yeni, mwa vushunga vene tunakulaela 
ngwetu mulinakupanga, co mutwalao kupanga vije vitwamilekele.  

5Mwene atwamenene vimbunge vyeni mukuzivisisa cizemo ca Njambi na 
lukakateya luje lwanamyana Kilistu.  

Catupande kupanga vipangi 

6Mu lizina lya Mwene Yesu Kilistu tulinakumishika, vakwetu, ngwetu, litengeni 
kuli voshe vanu vaje valinakuyoya ayoyesi ya vulwa, vaje kuvesi nakukavangeya 
vilongesa vitwamilongesele.  

7Yeni vavenya mwazivuka mwamuvwa ngweni munapande kupanga ngwe muje 
mutwapangele yetu. Kutwakele na vulwa omo twakele amo neni.  

8Kutwatambwile vukwaso vumo kuli munu umo kwakujeneka kumwilwisila lalo 
vyeka. Oloni twapangele nakuundangana, mutanya na vutsiki twatwaleleo 
nakupanga ngeci kesi tumitwike citele cimo. 

9Twalingile eci, kesi ngwe omwo kutwakele na moko yakuyoyela a vyuma vya 
vukwaso embwe, oloni twacilingile mukumimwesa ngila ngeci muyikave.  

10A simbu ije omo twakele amo neni, twamilekele ngwetu, “Woshe avyana 
kupanga kesi vamutavese kulya.” 

11Tunendeka eci omwo twazivi ngwavo akati keni kuli vamo vanu valinakuyoya 
mu ngila ya vulwa, vaje kuvesi nakupanga nacimo cai kuvanga kukundama lika 
mu vipangi vya vakwavo veka.  

12Mu lizina lya Mwene Yesu Kilistu tulinakushika ava vanu nakuvanangula ngeci 
vanapande kuyoya mwamuvwa nakupanga vipangi vyakuvayoyesa mukuyoya 
kwavo vavenya.  

13Oloni yeni, vakwetu, kumwapandele kujuka kulinga mwamuvwa.  

14Amo kuli umo uje kashaka kwononoka lijwi lyetu lije twatumu kuli yeni mu 
mukanda ou. Nga ngoconi, mukengeni, co mushondolokeni, ngeci shwamwa 
imukole.  

15Kesi mumupangese ngwe napu citozi embwe, oloni munanguleni lika ngwe 
musamba.  

Majwi akumanesela 

16Mwene vavenya, uje wapwa nsina ya kwoloka kwetu, amyane kwoloka a simbu 
yoshe na mu vingila vyoshe. Mwene akale neni muvavoshe.  

17Na livoko lyange vavenya njasoneka ngwange, “Ciindu cakutunda kuli yange 
Paulu.” Eyi ikeyo ngila ya cimweso ca mikanda yange yoshe, omu mukemwo 
njikasoneka.  

18Kutetela kwa Mwene yetu Yesu Kilistu kukale neni voshe.  

1 Timateo 

1 Timateo 1 

1 Mukanda wakutunda kuli yange Paulu muluwa wa Kilistu Yesu ku lishiko lya 
Njambi Muyoyesi wetu na Kilistu Yesu ikeye cinyangavili cetu.  

2Kuli Timateo, munange wa vushunga mukukulaela. Njambi Tate na Kilistu Yesu 
Mwene yetu vakwane kutetela na mema ku mbunge na kwoloka.  

Kunangula a vilongesa vya makuli 

3Njishaka yove ukale mu Efeso, ngwe muje njakusindiiye aje njaile vungenzi ku 
Masendoniya. Vanu vamo kuje valinakulongesa vilongesa vya makuli, co 
unapande kuvashika ngeci valikele.  

4Valeke ngwove vanapande kwecela visimutwiya vya visimo vya ku san̄ulu na 
vya mikana ya mazina a malaja a vakukulwila, vije visholola lika vimata, omwo 
kuvyesi nakukundama ku vutumbe vwa Njambi, vuje tunavuzivuka akukulaela.  

5Vutumbe vwa lishiko eli vutunda ku cizemo cakutuuka mu mbunge yakujela, na 
mu citaku-taku cakutungukwa, nakukukulaela kwa vushunga.  

6Vamo vanu vanaseza vyuma evi, co vanazimbalesa vingila vyavo mu vimata vya 
vulema.  

7Vashaka kupwa valongisi va lishiko lya Njambi, oloni kuvazivuka majwi avo 
avendeka vakevo vavenya nambe vin̄anda valinakwendeka nakukulaela manene 
oloni kuvazivuka muvinalumbunukila.  

8Twazivuka ngwetu Lishiko lya Njambi lyapwa lyalivwa nga valipangesa 
muvanapande kulipangesela.  

9Mwa vushunga vene, tunapande kwanuka ngwetu, mashiko vawapangele, kesi 
ku vanu vavavwa embwe, oloni kuli vipapoki na kuli vaka-kuvulumuna na kuli 
vaje kuvalemesa Njambi na vaka-kulinga vuvi na kuli vaje kuvesi kulinga 
vushunga nambe kuli vaka-kujwala na kuli vanu vaje vaka-kutsiya vaishavo 
nambe vainavo, na kuli vaka-kutsiya vanu 

10na kuli vaka-vupangala, nambe kuli vanalume vaje vaka-kulinga vundei na 
vakwavo vanalume lalo na kuli mangwangwa, na kuli vaje vaka-kwendeka 
makuli nakwana vukaleo vwa makuli nambe kulinga cuma cimo ca ngila ikwavo 
yakunyongesa vilongesa vya vushunga. 

11Kulongesa oku tuciwana mu lijwi lije livanjikundikile mukulyambulula, 
Vin̄anda Vyavivwa vyakutunda kuli Njambi wa vumpau nakuvezika.  

Kukandelela omwo mema ku mbunge a Njambi 

12Njikandelela kuli Kilistu Yesu Mwene yetu, uje nanjitakamesa mu vipangi 
vyange. Njimukandelela omwo akunjiyongwela ngeci njinapandemo nakunjimika 
kumupangela,  

13nambe akulivanga njendekele vyuma vyavivi ali ikeye nakumupakesa 
nakumushaula. Oloni Njambi wanjizivilileko mema ku mbunge omwo te kanda 
njikulaele, co kunjazivukile cuma muka cije njakele nakulinga.  

14Co Mwene yetu wetilile ngozi yendi yakama ali yange nakunjana kukulaela na 
cizemo vije vinapu vyetu muli Kilistu Yesu.  

15Lijwi eli linapu lya vushunga, ngeci valitambule nakulikulaela, Kilistu Yesu 
wezile mu kaye mukwovola vaka-vivi. Kuli voshe ava yange njinahyana manene.  

16Oloni Njambi wanjizivilileko mema ku mbunge ngeci Kilistu Yesu anjimwese 
kushula kwa lukakateya lwendi ali yange, muka-kulinga vuvi kutuvakana voshe 
vaka-vuvi, ngeci njipwe cimweso kuli voshe vaje vakamukulaela munima 
vakawane mwonyo wa myaka yoshe.  

17Kuli Mwene wa myaka yoshe, uje kesi kutsa uje kutwasa kumona, endi lika 
Njambi, kuli ikeye kukale kasingimiko na vumpau ku myaka yoshe! Ewa.  

18Timateo munange, njikukundika ku lishiko eli, likelyo linapu ngwe majwi a 
vuka-kwimanena vendekele laja ali yove. Pangesa majwi awa ngwe vitwa vya 
nzita ngeci ulwe mwamuvwa,  

19co nyunga kukulaela kwove nakutungukwa kwa citakutaku cove. Vanu vamo 
kuvesi nakutolilila ku vitaku-taku vyavo, co vananyongesa laja kukulaela kwavo.  

20Akati kavo kuli Haimenease na Elekizanda, vaje njinanyanyamesa 
akuvakundika ku nzili ya Satana, eci cikavalongesa ngeci valikele kushaula 
Njambi.  

1 Timateo 2 

Kulemesa kwa mu cikungulukilo 

1Ngecivene, akulivanga, njimisindiya ngwange lambeleleni, lombeleni, kwihula, 
kulomba na kukandelela vanapande kuvyana kuli Njambi ali vanu voshe,  

2na ali vimyene na ali voshe vaje valinakushika, ngeci tuyoye mwamuvwa mu 
kwoloka na kasingimiko koshe kuli Njambi amo na vilinga vyavivwa.  

3Evi vinapu vyavivwa, co vivwaelelesa Njambi Muyoyesi wetu,  

4uje ashaka ngeci vanu voshe vovoke nakweta kukuzivuka vushunga.  

5Omwo kwali Njambi umolika, co kwali uje alinakunena Njambi na vanu amolika, 
munu ikeye Kilistu Yesu,  

6uje walyanene ikeye vavenya kupwa ndando yakupatula vanu voshe. Vuje 
vwapwile vukaleo a simbu yaivwa ngeci Njambi washakele vanu voshe vovoke,  

7 omwo eci cikeco cuma vanjangwilile kupwa muluwa na mulongisi kuli vaje kesi 
vaYunda, nakwambulula lijwi lyakukulaela na lya vushunga. Kunjendeka makuli 
embwe, njilinakumileka vushunga!  

8Yange njishaka vanalume ngeci valombele, vanalume vaje vanalyana kuli 
Njambi, co vasa kujundula mavoko avo kwilu nakulomba kujeneka kuluvala 
nambe vimata.  

9 Co njishaka lalo vanakazi vapwe vaka-kumwesa kulikeesa na mana avo a vuzalo 
vwavo, co vanapande kuzala mwamuvwa, kesi na vin̄ambu vyakuvinda mweka 
na mweka, nambe na ngolinde nambe yavuvwa vweka, nambe na makwalale 
akuvwaa manene, nambe na vinanga vyandando yakama,  

10oloni na vilinga vyavivwa, ngwe mucinapande kuli vanakazi vaje vanapu vaka-
kukulaela.  

11Vanakazi vanapande kulilongesa na kwoloka kuluu na kulikeesa kwoshe. 

12Kunjitava ngeci vanakazi valongese nambe kushika akati ka vanalume embwe, 
vanapande kwoloka kuluu.  

13 Omwo Andama ikeye vatangele akulivanga, co asinoni Eva.  

14 Co kesi Andama uje vakwisile embwe, oloni munakazi ikeye vakwisile, co 
wapokwele lishiko lya Njambi.  

15Oloni munakazi vakamwamena akukita vana, nga akakateya mukukulaela na 
mu cizemo na mukujela na kasingimiko.  

1 Timateo 3 

Vantwama va mu cikungulukilo 

1Evi vinapu vyendeka vya vushunga, nga munu umo ashungwiya vipangi vya 
vuntwama mu cikungulukilo ikeye ashaka vipangi vyavivwa.  

2 Ntwama wa cikungulukilo napande kupwa munu wakujeneka mulonga, 
napande kupwa munalume wa munakazi umolika, kesi muka-kunwa 
vyakupendesa, muka-kulinyunga, muka-kulongwa, napande kujumbula vangenzi 
ku njuvo yendi, uje asa kulongesa vakwavo,  

3kapandele kupwa muka-kupenda nambe kupwa munu muka-lwozi, oloni apwe 
muka-lyovwa-ovwa na kwoloka, kapandele kupwa muka-kuzema vimbongo,  

4ikeye napande kupwa muka-kunyunga naanga yendi mwamuvwa na vana vendi 
vapwe vaka-kumwononoka na kasingimiko koshe.  

5Omwo nga munu kasa kunyunga naanga yendi, co vatijo akasa kulela 
cikungulukilo ca Njambi?  

6Kapandele kupwa munu uje nakulaela ololo, kutewa akalyalesa, co akavindama, 
ngwe mwalingile Liyavola.  

7Napande kupwa munalume wa kasingimiko kuli vanu vaje vali anja ya 
cikungulukilo, ngeci kesi azive shwamwa nakuwila mu mweto wa Liyavola.  

Vakwasi va mu cikungulukilo 

8Vakwasi va mu cikungulukilo lalo vanapande kupwa va futisi yaivwa na 
kasingimiko, kuvapandele kupwa vaka-kunwa manene vinyu nambe vapwe 
vaka-cipululu ca vimbongo, 

9vanapande kukakateya vushunga nakusholoka kukulaela na citaku-taku 
cakutungukwa. 

10Vanapande kuvelula akulivanga, asinoni, nga vakevo vakumbulula mwamuvwa, 
co vanapande kupanga.  

11Vanakazi vavo vanapande kupwa va futisi yaivwa, kesi vaka-lufwe, kesi vapwe 
vaka-kunwa vyakupendesa, oloni vapwe vaka-vushunga mu vyuma vyoshe. 

12Mukwasi wa cikungulukilo napande kupwa muka-munakazi umolika, uje asa 
kunyunga vana vendi mwamuvwa amo na naanga yendi.  

13Omwo vaje vakwasi vapanga vipangi vyavo mwamuvwa vawanenamo lutsimo 
lwaluvwa, co vasa kwendeka nakusimpa akukulaela kwavo muli Kilistu Yesu.  

Cisin̄iko cakama-kama 

14Omo njilinakusoneka ou mukanda kuli yeni, njili na cinyangavili cakwija kuli 
yeni vwasi nakumimona.  

15Oloni nga njishwala, ou mukanda ukewo wakumileka ngeci muzivuke vati futisi 
yetu inapande kupwa ku vanu mu naanga ya Njambi, ikeyo cikungulukilo ca 
Njambi wakuyoya, manda na vwimaneno vwa vushunga.  

16Naumo wai asa kuvyana a vukama vwa cisin̄iko ca vu Njambi vwetu! Uje 
washolokele mu cifwa ca vunu, Munzinzime wamusholwele kupwa wa vushunga, 
na tungelo vamumwene. Vamwambulwile akati ka miyati, vamukulaelele mu 
kaye mwoshe, co vamutwalele mwilu.  

1 Timateo 4 

Valongisi va makuli 

1Munzinzime alinakwendeka nakutungukwa ngwendi vanu vamo a simbu 
yakukotoka vakaseze kukulaela kwavo, vakononoka minzinzime ya makuli 
nakukavangeya vilongesa vya minzinzime yakujwala.  

2Vilongesa evi vilinakutunda kuli vanu vaka-kuseveleka na vaka-makuli, vaje 
vitaku-taku vyavo vinatsi, ngwe vyakwenyeka na cikuvo ca tuhya.  

3Vanu va cifwa cangacije valinakulongesa ngwavo kesi mwamuvwa kwambata 
nakulya vyakulya vimo. Oloni Njambi ikeye watangele vyakulya evi ngeci vavilye, 

omo munalombela lilombelo lyakukandelela, kuli vaje vaka-kukulaela vaje 
vanete akuzivuka vushunga.  

4Omwo vyuma vyoshe vije vyanatanga Njambi vinapu vyavivwa, nacimo twasa 
kuvyana cai, oloni vyoshe twasa kuvitambula na lilombelo lyakukandelela,  

5omwo vanavikundika a lijwi lya Njambi na a kulombela.  

Ngamba wamuvwa wa Kilistu Yesu 

6Nga ulongesa vakweni vyuma evi, ukapwa ngamba wamuvwa wa Kilistu Yesu, 
ulinakulilisa yove vavenya vyuma vya munzinzime a lijwi lyakukulaela 
nakulongesa kwa vushunga kuje ulinakukavangeya.  

7Oloni litenge ku visimo vyangoco, vije kuvyapandelemo kuvyambulula. 
Linyunge yove vavenya mukuyoya kwa vu Njambi.  

8Omwo akupangesa muvila cili na seo kamandondo, oloni kupangesa vya 
munzinzime vili na seo yakama manene mu vyuma vyoshe, omwo muvuvali 
vwavyo vikulaesa kuyoya kwa lelo nakuyoya kwa kulutwe.  

9Evi vinapu vyendeka vya vushunga, ngeci tuvitambule mwamuvwa 
nakuvikulaela.  

10Omwo tuundangana nakupanga manene na nzili, omwo tunaaka cinyangavili 
cetu muli Njambi wakuyoya, uje napu Muyoyesi wa vanu voshe, vunene kuli vaje 
vakulaela.  

11Vashike nakuvalongesa vyuma evi.  

12Kesi utave munu umo ashaule vukwenje vwove, oloni unapande kupwa 
cimweso kuli vaka-kukulaela mu endekesi yove, mu futisi yove, mu cizemo cove, 
mukukulaela kwove na mukujela kwove.  

13Ana simbu yove kukulava lijwi kuli vanu na kukwambulula na kukulongesa, 
noo njikaija.  

14Kesi wecele vwana vwa munzinzime vuje vuli muli yove, vuje vuvakwanene 
omo vaka-kwimanena vendekele nomo vakulunu vakambekele mavoko avo ali 
yove.  

15Panga manene a vyuma evi, co lilambule yove vavenya ku vyuma evi, ngeci 
vipangi vyove visholoke kuli voshe.  

16Linyunge yove vavenya, co lalo ilula vilongesa vyove. Twalao nakulinga vyuma 
evi, omwo nga yove ulinga vyuma evi, ukalyamena yove vavenya na vaje 
vakakutolilila.  

1 Timateo 5 

Vipangi vyeni kuli vaka-kukulaela 

1Kesi uluvalese mukulunu, oloni munangule ngwe isho. Pangesa vakwenje ngwe 
vishongo vyove,  

2na vakulunu va vanakazi ngwe vanyoko, na vambanda ngwe vandokazi vove, 
mukujela mwoshe.  

3Sholola kasingimiko kuli vifwile vaje vanapu vifwile vene.  

4Oloni nga fwile ali na vana nambe vatekulu, vanapande akulivanga vanapande 
kulilongesa kupanga vipangi vyakukulalela kwavo ku naanga yavo, co mu ngila 
eyi vakevo lalo vanapande kukwasa visemi vavo na vakukulwila vavo, omwo 
omu mukemwo mukavwaelelesa Njambi. 

5Fwile uje alinakuyoya endi lika, uje kesi na uje mukakumulela, uje naaka 
cinyangavili cendi muli Njambi na kukakateya mukulombela vutsiki na mutanya 
ngeci amukwase.  

6Oloni fwile uje alyana ikeye vavenya mu senga yangoco natsi laja, nambe 
alinakuyoya.  

7Valeke mashiko awa, ngeci kesi kukakale umo avane mulonga.  

8Oloni nga umo kasa kunyunga vavushoko vwendi, vunene kuli vanu vaka-
naanga yendi, navyana kukulaela, navihya kutuvakana uje kesi muka-kukulaela.  

9Kesi uwezeleleko vifwile veka lalo ku mukana wa mazina a vifwile kuvanga 
ikeye natuvakana myaka makumi atanu na limo ku vukulunu vwendi. 
Mukuwezelelako, napande kupwa munakazi wa munalume umolika,  

10co ali na lutsimo lwa vilinga vyavivwa, munakazi uje nalele vana vendi 
mwamuvwa, muka-kutambula vangenzi ku njuvo yendi, muka-kulinga vilinga 
vya kulikeesa kuli vakwavo vaka-Yesu, nakukwasa vaje vali mu tuyando 
nakulikundika ku vipangi vyavivwa.  

11Oloni kesi uwezeleleko vifwile vacili vambanda ku mazina awa lalo, omwo 
vakevo vacili na cizango cakushaka kushomboka, co vakaseza Kilistu,  

12co vakapwa vaka-milonga nakupokola mashiko avo alizivasano lyavo 
lyakulivanga.  

13Co lalo vanalilongesa kumbila simbu yavo mukwendangana ku njuvo na njuvo, 
oloni nameme ngoco, vanalilongesa lufwe nakulikovelesa mu vyuma vyambala, 
nakwendeka vyuma vije kuvyavapandele kuvyendeka. 

14Ngecivene, njishaka ava vifwile vacili vambanda vashomboke, ngeci vakele na 
vana, nakunyunga vinjuvo vyavo, ngeci kesi twane mwela kuli vitozi vetu a 
kwendeka vyuma vyavivi ali yetu.  

15Omwo vifwile vamo vaneluka laja munima nakukavangeya Satana.  

16Oloni nga munakazi umo muka-Yesu ali na vifwile mu naanga yendi, napande 
kuvalela, co kesi atwike citele ku cikungulukilo, ngeci cikungulukilo cilele lika 
vifwile vaje kuvesi na ava vavalela.  

17Vakulunu vaje valinakupanga mwamuvwa ngwe vantwama vanapande 
kuvayongola na kasingimiko kakama, vunene kuli vaje valinakuundangana 
mukwambulula nakulongesa.  

18Omwo visoneka vyendeka ngwavyo, “Kesi ukute kanwa ka ngombe uje 
mupangesa mukujungula tiliku,” na “Muka-kupanga napande kutambula fweto 
yendi.” 

19 Kesi utolilile vukaleo vwakulwisa mukulunu wa cikungulukilo kuvanga 
vavunene kuli vanu vavali nambe vatatu.  

20Voshe vaje valinakulinga vuvi vavendekele ku mesho a vanu mutanya mwelu, 
ngeci vaje vanasalao vazive lyova.  

21Ku mesho a Njambi na ku mesho a Kilistu Yesu na ku mesho a tungelo vakujela 
njilinakukushika ngwange unapande kwononoka vilongesa evi kujeneka 
kumwesa cizemo kuli umo na civembulu kuli mukwavo, nambe kesi usompe na 
cin̄asi ali umo a cuma cimo yove ulinakucilinga.  

22Kesi uzambule vwasi-vwasi kukambeka mavoko ali vanu mukuvakundika ku 
vipangi vya Mwene. Kesi ulipandakane mu vuvi vwa vanu veka, linyunge yove 
vavenya nakulijelesa.  

23Kesi unwe mema like embwe, oloni pandakanako tumo tu vinyu vikwase 
mwimo lyove omwo kumwesi kupanga mwamuvwa omwo a simbu na simbu 
ulinakuvinja.  

24Vuvi vwa vanu vamo vunasholoka mwamuvwa anja, co vivi vyavo 
vulinakuvashwenyesa kukusompa, oloni vuvi vwa vamo veka vukasholoka 
akukotoka.  

25Mu ngila imolika, vilinga vyavivwa visholoka mwamuvwa anja, co nambe 
vivanda oloni kuvikasa kuvanda.  

1 Timateo 6 

1Kuli voshe vaje vanapu vindungo vanapande kuyongola vashukulu yavo na 
kasingimiko koshe, ngeci naumo wai akendeka mwamuvi a lizina lya Njambi na a 
vilongesa vyetu. 

2Vindungo vaje vanakundama kuli vashukulu yavo vaje vanapu vaka-Yesu kesi 
vavayeluwise omwo vakevo vanapu vakwavo. Mu ngila eyi vene, vanapande 
kuvapangela mwamuvwa, omwo vaje vavezika ku vipangi vyavo vanapu vaka-
kukulaela vaje vavazema.  

Vilongesa vya makuli na vufuko vwa vushunga 

Unapande kulongesa nakwambulula vyuma evi.  

3Nga woshe alongesa vilongesa vyeka, co kalitombola na vushunga vwa lijwi lya 
Mwene yetu Yesu Kilistu na vilongesa vya vu Njambi vwetu 

4co munu wa ngacije napu muka-kulyalesa, co kazivuka cuma nacimo cai. Napu 
muka-kuvinja mu mashungu na vimata vyakulikanangana a majwi, co evi 
vilinakunena mafuwa na vimata na kushaula na viyongola vyavivi 

5na vimata simbu yoshe kuli vanu vaje mana avo kuwesi kupanga, co kuvesi na 
vushunga. Vayongola ngwavo ngila ya vu Njambi ikeyo yapwa yakufukisa.  

6Eyo, vu Njambi vwasa kutufukisa, nga yetu tupwisamo na vyuma vije tulinavyo.  

7Vikajo twezile navyo muno mu kaye? Nacimo cai! Cuma mukajo tukambata ano 
a kaye? Nacimo cai! 

8Ngecivene, nga tuli na vyakulya na vuzalo, evi vinapumo kuli yetu.  

9Oloni vaje vashaka kufuka vawila mu ceseko, co vanakwatiwa mu mweto wa 
mashungu amangi a vulema akuvulumuna, aje alinakuvakokela kukunyonga 
nakukuziluka.  

10Omwo cizemo ca vimbongo cinapu nsina ya miyati yoshe ya vuvi. Vamo 
vanakele na mashungu a nzili ngeci vakele navyo, mukulinga ngacije vanatundu 
kukukulaela kwavo, co vanapokola vimbunge vyavo na vusiwa vwavungi.  

Vilongesa vya Paulu 

11Oloni ali yove munu wa Njambi, tewa vyuma vyoshe vije. Kavangeya vushunga 
na vu Njambi nakukulaela na cizemo na lukakateya na kwoloka.  

12Lwa nzita yaivwa yakukulaela, nganyala mwonyo wa myaka yoshe, uje 
wakusanenene Njambi omo walitavelele ku mesho a vakaleo vavangi.  

13 Ku mesho a Njambi, uje muka-kwana mwonyo ku vyuma vyoshe na ku mesho a 
Kilistu Yesu, uje waanene vukaleo vwendi ku mesho Pontiyu Pilato, njikushika 
ngwange,  

14ononoka ku mashiko nakuwanyunga na kulongwa noo a Litangwa lije omo 
Mwene yetu Yesu Kilistu akasholoka.  

15Njambi akamusholola a simbu ije ikapwa yaivwa, Ikeye Muka-kushika umolika, 
Mwene ya vimyene na Shukulu ya vashukulu.  

16Ikeye lika kesi kutsa, wayoya mu ceke cije naumo wai asa kushwenyako. 
Naumo wai wamumona naumo wai asa kumumona. Kuli ikeye kukale 
kasingimiko na nzili ya myaka yoshe! Ewa.  

17Shika vaje vanafuku mu vyuma vya mwonyo ou ngeci kesi valyalese, oloni 
vaake cinyangavili cavo, kesi mu vyuma vya cifwa ca vufuko, oloni muli Njambi, 
uje muka-kushemutwisa vyuma vyoshe kuli yetu ngeci tuvivwaelele.  

18Vashike kulinga mwamuvwa, kupwa vaka-kufuka mu vipangi vyavivwa, vapwe 
vaka-kushemutuka nakulivwaesela kwanako vakwavo veka lalo.  

19Mu ngila eyi vene vakalitulikila vakevo vavenya vufuko vuje vukapwa luvula 
lwakukola lwa kulutwe. Co asinoni vakasa kuwana mwonyo, mwonyo uje unapu 
wa vushunga.  

20Ove Timateo, nyunga mwamuvwa vije vanakundika ku vunyungi vwove. 
Ongoloka visimutwiya vyangoco vya vu Njambi na vimata vya vulema vije vamo 
vanu vavitumbula mu ngila kesi ikeyo ngwavo “Mana.” 

21Omwo vamo ngwavo valinawo, co omwo a cuma eci vanazimbalesa kukulaela 
kwavo. Kutetela kwa Njambi kukale neni voshe.  

2 Timateo 

2 Timateo 1 

1Mukanda wakutunda kuli yange Paulu, muluwa wa Kilistu Yesu ku cizango ca 
Njambi, uje wanjitumine mukwambulula mwonyo wa cikulaeso uje tulinawo 
muli Kilistu Yesu.  

2 Kuli Timateo, munange injazema. Njambi Tate na Kilistu Yesu Mwene yetu 
vakwane kutetele na mema ku mbunge na kwoloka.  

Kukandelela nakutakamesa 

3Njikandelela kuli Njambi, uje njilinakupangela na citaku-taku cakutungukwa 
ngwe muvalingile vakukulwila vange. Njikamukandelela omo njikakwanuka 
simbu yoshe mu malombelo ange vutsiki na mutanya.  

4Njilinakwanuka misozi yove, co njishaka manene kukumona, ngeci njakujolele 
manene.  

5 Njilinakwanuka kukulaela kwove kwa vushunga, kukulaela kwa kuje kuku yove 
Loisi na vanyako Yunisi vakele nakwo. Njakulaela ngwange nove lalo ulinakwo.  

6Ngecivene, njilinakukwanukisa ngeci uwezeleleko lalo ku vwana vuje 
vwakwanene Njambi omo njakukambekele mavoko.  

7Omwo Njambi katwanene munzinzime wa lyova, oloni Munzinzime wendi 
natushulisa na nzili na cizemo nakulinyunga.  

8Ngecivene, kesi uzive shwamwa yakwambulula vukaleo vwa Mwene yetu, 
nambe kesi ukale na shwamwa ali yange, cinzinda omwo ali Kilistu. Oloni 
ambatako mutambela mukuyandela Vin̄anda Vyavivwa, ngwe omo Njambi 
akwana nzili yakuvilinga.  

9Ikeye watwovwele, co watusanene ngeci tupwe vanu vendi, kesi omwo a vilinga 
vyetu embwe, oloni omwo a vutumbe na a kutetela kwendi. Watwanene kutetela 
oku muli Kilistu Yesu ku simbu ya ku san̄ulu,  

10oloni ololo vanacisholola kuli yetu akwija kwa Muyoyesi wetu, Kilistu Yesu. 
Ikeye namanesa nzili ya kutsa, co a muzimbu nasholola mwonyo uje kuwesi 
kutsa.  

11 Njambi nanjangula kupwa muluwa na mulongisi mukwambulula Vin̄anda 
Vyavivwa, 

12eci cikeco cilinakunjilingisa ngeci njiyande. Oloni kunjesi na shwamwa embwe, 
omwo njinazivuka uje njinakulaela, co njazivuka mwa vushunga ngwange ikeye 
asa kunyunga mwamuvwa vije vyananjikundika noo ku Litangwa lije.  

13Kakateya mbe ku majwi a vushunga aje njakulongesele, apwe cimweso kuli 
yove mukuwakava, co unapande kukala mukukulaela na cizemo vije vinapu 
vyetu muli Kilistu Yesu.  

14Nyunga vyuma vyavivwa vije vivanakukundika a nzili ya Munzinzime Wakujela 
uje alinakuyoya muli yetu.  

15Unazivuka ngwove vanu voshe mu lifuti lya Asiya vananjikengesa nima, 
Fingelyase na Helemengenese navo lalo vananjiseza.  

16Mwene amimwesa mema ku mbunge ku naanga ya Onesifolase, omwo ikeye 
visimbu vyavingi wanjivwaelelesele. Kazivile shwamwa omo yange njili mu 
kamenga,  

17oloni vwasi-vwasi omo wetele mu Loma, washangumukile kunjishakezeka noo 
wanjiwanene.  

18Mwene akamwane kutetela kwendi a Litangwa lije! Wazivuka mwamuvwa 
kukwasa kwendi muje njakele mu Efeso.  

2 Timateo 2 

Lishwalale wamuvwa wa Kilistu Yesu 

1Ngeci mwove munange, kolesa mu kutetela kuje kuli muli Kilistu Yesu.  

2Tambula vilongesa vije wazivile kuli yange omo njambulwile ku mesho a 
vakaleo vavangi, co vikundike ku vanu vavavwa, vaje vasa kulongesa vakwavo 
veka lalo.  

3Ngecivene, kakateya mu n̄avava, ngwe lishwalale wamuvwa wa Kilistu Yesu.  

4Lishwalale naumo wai asa kulinga nevi nevi mu vipangi vyendi vya vushwalale, 
omwo viyongola vyendi vinapu kushaka kuvwaelelesa uje ntwama yendi.  

5Muka-kushatuka kasa kutambula vwana kuvanga ononoke mashiko.  

6Na ndimi lalo uje naundangana manene mu vipangi napande kuteja vimbuto 
vyavivwa vyakulivanga 

7Yongola a vyuma evi njilinakwendeka, omwo Mwene akakwana kuzivisisa kwa 
vyuma vyoshe.  

8Anuka vya Yesu Kilistu, uje ivasangwile ku vatsi, uje wapwile mutekulwila wa 
Ndaviti, ngwe muvanalongesa mu Vin̄anda Vyavivwa vije njilinakwambulula.  

9Omwo njilinakwambulula Vin̄anda Vyavivwa, njilinakuyanda nakunjikuta mu 
malyenge ngwe nji lipwepwe. Oloni lijwi lya Njambi kuvalyakele mu malyenge.  

10Ngecivene, njilinakuyanda mu vyuma vyoshe omwo ali vanu va Njambi 
vakwangula, ngeci na vakevo lalo vatambule kwovoka kwa muli Kilistu Yesu amo 
na vumpau vuje vwa myaka yoshe.  

11Evi vikevyo vyendeka vya vushunga, “Nga tunatsi amo nendi, co tukayoya lalo 
amo nendi.  

12 Nga tutwalao na lukakateya, co tukashwana lalo amo nendi. Nga tumuvyana, co 
na ikeye lalo akatuvyana.  

13Nga kutupu va kulongwa, Ikeye anga wapwa wa kulongwa, omwo kasa 
kulivyana ikeye vavenya.” 

Muka-vipangi wamuvwa 

14Anukisa vanu vove a vyuma evi, vendekele nakuvanangula ku mesho a Njambi 
ngeci kesi valilwise a majwi. Kucikwasa, oloni civiisa lika vanu vaje vazivilila.  

15Panga mwamuvwa ngeci utambule vukaleo vwavuvwa ku mesho a Njambi, 
ngwe muka-vipangi uje kesi na shwamwa ku vipangi vyendi, uje akalongesa 
mwamuvwa lijwi lya vushunga lya Njambi. 

16Linyunge ku vimata vyakushaula, na vyendeka vya vulema, vije vitwala lika 
vanu kulyala na Njambi.  

17Vilongesa vya cifwa eci vinapu ngwe mbandu ya mukongo ije inyongesa situ. 
Valongisi vavali vaje vanalongesa vyuma evi vanapu Haimenease na Filetase.  

18Vanaseza ngila ya vushunga, co valinakutanganesa kukulaela kwa vamo 
akwendeka ngwavo kusanguka kwetu ku vatsi cineti laja.  

19 Oloni luvula lwakukola luje lwanajala laja Njambi kuvasa kuluningangesa, co 
alukelwo vanasonekao majwi awa ngwavo, “Mwene azivuka vaje vanapu vendi” 
co “Voshe vaje valitumbula ngwavo vanakundama kuli Mwene vanapande 
kutenguluka kutunda kukulinga vyavivi.” 

20Mu njuvo yakama mwakala vimbasiya na malonga a miyati yoshe, vimo 
vavipanga na siliva na ngolinde, vikwavo na viti na vuma, vimo vyakupangesa ku 
vutumbe vwavuvwa, vikwavo vyakupangesa a simbu yoshe-iyoshe.  

21Voshe vaje valijelesa vakevo vavenya ku vyuma vyoshe vije vyavivi, 
vakavapangesa ku vutumbe vwavuvwa, omwo vanalikundika kuli Shukulu yavo 
kuvapangesa, co vanalivwaesela cimweja kuvapangesa ku vipangi vyavivwa. 

22Tewa ku mashungu a vukwenje, pangela lika vushunga nakukulaela na cizemo 
na kwoloka, amolika na vaje vatambeka kuli mwene na vimbunge vyakujela.  

23Oloni litenge ku vimata vya vulema na vunzimba, wazivuka ngwove kukotoka 
kwavyo kunapu vimata lika.  

24Ngwe ngamba ya Mwene, kuwapandele kupwa muka-vimata. Unapande kupwa 
muka-ngozi kuli voshe, mulongisi wamuvwa wa lukakateya,  

25walyovwa-ovwa omo ashungamesa vaka-kumulwisa, amo Njambi akavana 
simbu yakutenguluka ngeci vazivuke vushunga.  

26Co asinoni vakatenguluka ku mana avo ngeci vatewe ku mweto wa Liyavola, uje 
navakwata nakuvapwisa vaka-kwononoka cizango cendi.  

2 Timateo 3 

Matangwa akukotoka 

1Anuka ngwove kukakala kukaluwa a simbu ya matangwa akukotoka.  

2Omwo vanu vakapwa vaka-kulizema vakevo vavenya, vaka-kuzema vimbongo, 
vaka-kulishasha, vaka-kulijundula vakevo vavenya, vakapwa vaka-kushaula, 
vaka-kujeneka kwononoka kuli visemi vyavo, vaka-kujeneka kukandelela, vaka-
kujeneka kukulaela,  

3vakapwa vaka-kukenyuka, vaka-kujeneka kutetela vakwavo, vaka-vukaleo vwa 
makuli, vaka-muuka, vaka-vukalu, vaka-kuzinda vyavivwa,  

4vakapwa vaka-kuluwanganya, vakakulupozoka kwendeka, vaka-kushula na 
kulyalesa, vakakuzema manene senga kutuvakana kuzema Njambi,  

5vakakakateya vyuma vya cifwa cakulemesa Njambi, oloni vakavyana nzili yavyo. 
Litenge ku vanu va cifwa cangacije.  

6Omwo amo vavo vakai nakukovela mu vinjuvo vya vanu nakwononwesa 
vanakazi vakuzeya vaje vanalemuwa na milonga ya vuvi vuje vunavatwala ku 
miyati yoshe ya mashungu,  

7vanakazi vaje valinakweseka simbu yoshe kulilongesa, oloni kuvasa kuzivuka 
vushunga.  

8 Ngwe Njane na Njambele valwisile Mosesa, ngecivene, na vanu ava lalo 
valinakulwisa vushunga, vanu vaje mana avo kuwesi nakupanga, co vanapu vaka-
kwonwa mukukulaela.  

9Oloni kuvasa kuya kulutwe, omwo vulema vwavo vukasholoka ku vanu voshe. 
Muje mukemwo mucafwile kuli Njane na Njambele.  

Vilongesa vyakumanesela 

10Oloni yove unakavangeya kulongesa kwange na futisi yange na vutumbe 
vwakuyoya kwange, unanongonona kukulaela kwange na kusimpa kwange na 
lukakateya lwange,  

11 na mapakeso ange na tuyando twange. Wavizivuka vyuma vyoshe vije 
vyalingiwile kuli yange mu Antyoke na mu Ikoniyame na mu Lisitala, mapakeso 
akukomokesa aje anjatambwile! Oloni Mwene wanjovwele ku vyoshe evi.  

12Woshe uje ashaka kuyoya vuyoye vwa vu Njambi vuje vuli muli Kilistu Yesu 
akamona mapakeso,  

13co vanu vaka-vuvi na vaka-manseno vakatwalelelao kulinga vuvi manene, 
nakukwisa vakwavo nakulikwisa vakevo vavenya. 



2152 

©The Bible Society of Zambia, 2006. 

 

14Oloni yove, kakateya mu vushunga vuje vuvakulongesele, co unemanao mbe 
mukukulaela. Wazivuka veya vaje vapwile valongisi vove,  

15co wazivuka ngwove tunde ku vwanike vwove, unazivuka Visoneka Vyakujela, 
vije vyasa kukwana mana mukukutwamenena kukwovoka kwakukulaela muli 
Kilistu Yesu.  

16Omwo Visoneka vyoshe Njambi wahwiminininemo ngeci vili na seo 
mukulongesa vushunga, na mukwendekela, na mukushungamesa, namukwana 
vilongesa akuyoya kwakuvwa,  

17ngeci munu uje apangela Njambi apwe wamutunu nakushula kwakuvwa 
mukupanga vipangi vyoshe vyavivwa.  

2 Timateo 4 

1Ku mesho a Njambi na Kilistu Yesu, uje akasompa vaka-kuyoya na vatsi, co 
omwo alinakwija mukushwana kupwa Mwene, njikushika ngwange 

2ambulula lijwi, kakateya akwendeka nambe a simbu yaivwa nambe kesi a simbu 
yaivwa, vayesa, endekela na mukutakamesa, longesa na lukakateya lwoshe.  

3Omwo simbu ikaija omo vanu kuvakatolilila ku kulongesa kwa vushunga, oloni 
vakakavangeya mashungu avo, co vakalikungulwila valongisi vavangi vangi vaje 
vakavaleka vije vashaka kuziva.  

4Kuvakatolilila ku vyuma vya vushunga, co vakatwala mana avo ku visimo 
vyangoco.  

5Oloni yove unapande kulinyunga mu vyuma vyoshe, kakakateya mu tuyando, 
linga vipangi vya muka-kwambulula Vin̄anda Vyavivwa, co panga vipangi vyove 
ngwe ngamba ya Njambi.  

6Oloni ngeci mwange, simbu inete yakunjikombelela, simbu inete kuli yange 
yakuseza mwonyo ou njilinawo.  

7Njinalu nzita yaivwa, co njinashatuka nakwetesa seteko yange, co njinanyungu 
kukulaela.  

8Co ololo cilongo ca vushunga cinanjitumbamena, cije Mwene, ikeye lyaako wa 
vushunga, akanjanaco a Litangwa lije, co kesi kuli yange lika embwe, oloni 
akacana lalo kuli voshe vaje vamuvandamena na cizemo ngeci asholoke.  

Majwi eka 

9Zambula wije kuli yange ololo.  

10 Omwo Ndemase nawila mu cizemo ca vyuma vya ano a kaye, co nanjiseza nai 
ku Tesalonika. Na Kelesenese nai ku Ngalatiya, na Tito nai ku Ndalematiya.  

11 Kuvanga Luka lika njili nendi kuno. Co ija amo na Mako ngeci akunjikwaseko 
vipangi kuno.  

12 Co Taikikase njamutumu ku Efeso.  

13 Omo wija kuno, njitiike kazaku kange kaje njasezele ku Tolowase kuli Kapasi, 
ija lalo na mavulu, co cakama manene ije mikanda yange ya vilambu.  

14 Elekizanda uje muka-kufula nanjilingi mwamuvi manene, Mwene akamwana 
fweto yendi kupwisa ngwe ku vipangi vyendi vyanalingi.  

15Nove lalo unapande kumutewa, omwo ikeye walwisile muzimbu wetu na 
muuka.  

16Akulivanga naumo wai wanjikundamene akulyamena kwange, voshe 
vanjitewele. Oloni Njambi kesi avalaveleco ngwe vuvi embwe!  

17Oloni Mwene wakele amo nange nakunjitakamesa ngeci njasele kwambulula 
lijwi lyamutunu kuli vaje kesi vaYunda voshe ngeci vazive, co nange lalo 
vanjiputumwisile ku kutsa.  

18Mwene akanjamene ku vipangi vyoshe vyavivi, co akanjambata mu kwoloka 
kunjitwala ku Vumwene vwendi vwa Mwilu. Kuli ikeye kukale vumpau ku myaka 
na myaka! Ewa.  

Viindu vyakumanesela 

19 Njilinakutuma viindu kuli Pilisila na Akwila na kuli vaka-naanga ya 
Onesifolase.  

20Elasitase wasalele ku Kolinte, co njasezele Tolofimase mu Miletase, omwo ikeye 
wavinjile. 

21Livange kwija omo cisika kanda cete. Eumbulase na Pundenisi na Linase na 
Kalaundia vanatumu viindu kuli yeni, co lalo vaka-Yesu voshe vanatundu viindu 
vyavo.  

22Mwene akale amo na munzinzime wove. Kutetela kwa Njambi kukale amo neni 
voshe.  

Tito 

Tito 1 

1Mukanda wakutunda kuli yange Paulu, ngamba ya Njambi na muluwa wa Yesu 
Kilistu. Vanjangwile nakunjituma mukukwasa kukulaela kwa vanu va Njambi 
vakwangula nakuvatwamenena ku vushunga vuje vuvavalongesele ku futisi 
yakulemesa Njambi,  

2vuje vunemana a cinyangavili ca mwonyo uje wa myaka yoshe. Njambi uje kesi 
kukwisa, watukulaesele mwonyo ou simbu kanda vatange kaye,  

3co wausholwele a simbu yaivwa mu lijwi lyendi. Eci vanjikundikileco yange, co 
njicambulula akushika kwa Njambi Muyosesi wetu.  

4 Njilinakusonekela kuli Tito, munange wa vushunga mukukulaela kuje tulinakwo 
yetu voshe. Njambi Tatetu na Kilistu Yesu Muyoyesi wetu vakwane kutetela na 
kwoloka.  

Vipangi vya Tito mu Kelete 

5Evi vikevyo njakusezelele mu Kelete ngeci uvwaese vyuma vyasaleleko, 
nakwimika vakulunu va vikungulukilo ku nganda na nganda. Anuka vilongesa 
vyange,  

6 mukulunu wa cikungulukilo napande kupwa wakujeneka mulonga, napande 
kupwa munalume wa munakazi umolika, co vana vendi vanapande kupwa vaka-
kukulaela, kesi vipapoki nambe vaka-kujeneka kwononoka embwe.  

7Omwo ntwama wa cikungulukilo napu kanyungi ka vipangi vya Njambi, 
napande kupwa wakujeneka mulonga. Kapandele kupwa muka-kulyalesa nambe 
muka-kuluvala vwasi, nambe muka-kupenda, nambe muka-lwozi, nambe muka-
cipululu ku vimbongo,  

8oloni apwe muka-kujumbula vangenzi na muka-kuzema vyavivwa. Napande 
kupwa muka-kulinyunga, muka-kushungama, muka-kujela na muka-kwononoka.  

9Napande kupwa muka-kukakateya mu lijwi mbe, lije vasa kukulaela, co 
lilitavasana nakulongesa kwetu. Mu ngila eyi vene akasa kutakamesa vakwavo na 
vilongesa vya vushunga, nakusholola lalo milonga ya vaje valinakushaula lijwi.  

10Omwo kuvali vavangi vaka-kuumukwa na vaka-kulwisa vakwavo na vyuma 
vyavo vyangoco, manene vaje vaka-futisi ya vaYunda.  

11Cinapande vene kuvindika vyendeka vyavo, omwo vakevo valinakutanganesa 
naanga yoshe yamutunu nakulongesa vije kuvyavapandele, nevi vivalinakulinga 
a vutumbe vwavo vwa shwamwa vwakunganyala vimbongo.  

12Co umo wavo, umo wa vaka-kwimanena wavo wendekele ngwendi, “Vaka-
Kelete simbu yoshe vapwa vaka-makuli, vikashama vya vuvi, volwa vakulakama.” 

13Vije vyendekele vyapwile vya vushunga. Ngecivene, vendekele na majwi 
akuvambuka ngwe moko, ngeci vakele nakukulaela kwamutunu,  

14ngeci kesi vakatolilile ku visimo vya vaYunda na ku mashiko akutunda kuli 
vanu vaje vanavyana vushunga.  

15Vyuma vyoshe vinajele kuli vaje vanajele, oloni kukwesi cuma cakujela kuli vaje 
vanalijwalesa, co lalo kesi vaka-kukulaela, omwo mana avo na citaku-taku cavo 
vinajwala.  

16Vendeka ngwavo vazivuka Njambi, oloni ku vipangi vyavo vanamuvyana. 
Vakevo vanapu vaka-kumuzinda na vaka-kujeneka kumwononoka, co 
kuvapandelemo mukulinga vyuma vyavivwa.  

Tito 2 

Vilongesa vya vushunga 

1Oloni yove longesa vyuma vije vinalizivasana na vilongesa vya vushunga.  

2Longesa vakulunu ngeci vapwe vaka-kulikongomeka, vaka-mana, vaka-
kulinyunga vakevo vavenya, vaka-kushungama mukukulaela kwavo, mu cizemo, 
na mu lukakateya.  

3Na kuli vakulunu va vanakazi ngoco lalo vanapande kupwa vaka-kulisingimika 
ngwe muvakalingi vanakazi vaje vayoya yoyesi yakujela. Kuvapandele kupwa 
vaka-lufwe nambe vapwe vindungo va vinyu. Vanapande kulongesa vyavivwa 

4ngeci valongese vambanda kuzema vanalume vavo, na vana vavo,  

5vapwe vaka-kulinyunga, vajele, co vapwe vaka-kunyunga vinjuvo vyavo, vapwe 
vaka-kwononoka vanalume vavo, ngeci lijwi lya Njambi kesi valishaule kuli munu 
umo embwe.  

6Mu ngila eyi vene, sindiya vakwenje lalo ngeci valinyunge vakevo vavenya.  

7Mu vyuma vyoshe yove vavenya unapande kupwa cimweso mu vipangi 
vyavivwa. Mu kulongesa kwove mwesa kulikongomeka nakuyongola 
mwamuvwa.  

8Pangesa majwi akushungama aje kuwesi na kapenga, ngeci vitozi vove vakale na 
shwamwa, co vonwe kwendeka vyavivi ali yetu.  

9Vindungo vanapande kwononoka kuli vashukulu vavo nakuvavwaelelesa mu 
vyuma vyoshe. Kuvapandele kukumbulula na kaleulwizi,  

10nambe kuvevila embwe. Oloni vanapande kumwesa ngeci simbu yoshe vakevo 
vapwa vavavwa va kulongwa, ngeci vamwese vuvwa vwa vilongesa vya Njambi 
Muyoyesi wetu mu vyuma vyoshe vije valinakulinga.  

11Omwo Njambi nasholola kutetela kwendi mukwamena vanu voshe.  

12Kutetela oku kulinakutulongesa kuvyana yoyesi yakujeneka kulemesa Njambi 
na mashungu amavi, nakuyoya yoyesi yakulemesa Njambi ano a kaye 
mukulinyunga na mukushungama,  

13ngwe omo tulinakutumbamena Litangwa lyakuvezika lya cinyangavili cetu, 
omo vumpau vwa Njambi yetu wakama na Muyoyesi Yesu Kilistu vukasholoka.  

14 Walyecelele ikeye vavenya ali yetu, mukututundisa ku vivi vyoshe 
nakutupwisa vanu vakujela vakukundama kuli ikeye lika vaje vali na cizango 
cakulinga vyavivwa.  

15Longesa vyuma evi, co pangesa moko yove omo utakamesa nakuvindika vaje 
vakakukutolilila. Kesi utave umo wavo akuyelwise.  

Tito 3 

Futisi ya vaka-Yesu 

1Anukisa vanu vove vapwe vaka-kulikeesa kuli vaka-kushwana na vaje vali na 
moko yakushwana, ngeci vavononoke, nakulivwaesela mukulinga mwamuvwa 
mu vyuma vyoshe. 

2Valeke kesi vakashaule munu naumo wai, oloni vapwe vaka-kwoloka 
nakulizema, co simbu yoshe vasholole vuvwa vunapandemo ku mesho a vanu 
voshe.  

3Omwo yetu lalo twapwile tu vilema, vaka-kujeneka kwononoka, nakulinga 
mwamuvi. Twapwile tu vindungo va mashungu na senga yakuliseza-seza. 
Twombilile simbu yetu mu vyuma vya muuka na nuna, vakwetu vatuzindile, co 
netu twavazindile.  

4Oloni omo ngozi na cizemo ca Njambi Muyoyesi wetu vyasholokele,  

5ikeye watwovwele. Kesi ngwe ku vilinga vyetu vavenya vyakushungama 
vitwalingile embwe, oloni omwo ku kutetela kwendi vavenya ngeci watwovwele, 
ali Munzinzime Wakujela uje natwana kusemuka kwakuhwa na mwonyo wauha 
akutukusha. 

6Njambi wetilile mu vungi Munzinzime Wakujela ali yetu ali Yesu Kilistu 
Muyoyesi wetu, 

7ngeci a kutetela kwendi vatupwise vaka-vushunga ku mesho a Njambi 
nakutwana mwonyo wa myaka yoshe uje tulinakukengezeka.  

8Oku kunapu kwendeka kwa vushunga. Njishaka wendeke manene vyuma evi, 
ngeci voshe vaje vaka-kukulaela kuli Njambi vakane simbu yavo mukulinga 
vipangi vyavivwa, vije vinapu vyavivwa, co vikwasa vanu.  

9Oloni yove tewa ku vimata vya vulema, na vya mikana ya mazina a vakukulwila 
nakujokota nakulizunga a Lishiko. Evi vinapu vyangoco-ngoco, kuvyesi na seo.  

10Nangula lumo nambe luvali munu uje anena kaangu, co anima kesi ulinge cuma 
ceka lalo nendi.  

11Unazivuka ngeci munu wa cifwa cangacije wamuvi, co vivi vyendi 
vilinakumusholola ngeci naviisa.  

Vilongesa vyakumanesela 

12 Omo njikatuma Aletemase nambe Taikikase kuli yove, co unapande kweseka 
kwija kuno kuli yange ku Nikopolise, omwo njayongola kukala kuje cisika coshe.  

13 Unapande kukwasa Zenase muka-mashiko na Apolo kuvwaesa vya vungenzi 
vwavo, co lalo kenga mwamuvwa ngeci vakale na vyoshe vya a vungenzi vwavo 
vije vashaka.  

14Vanu vetu vanapande kulilongesa kukala na simbu yakulinga vipangi vyavivwa, 
ngeci kesi vajeneke cuma cimo, co kuvapandele kuyoya mu vyuma vyangoco-
ngoco.  

15Voshe vaje njilinavo kuno vanatumu viindu kuli yove. Ana viindu vyetu kuli 
vasamba vetu voshe mukukulaela. Kutetela kwa Njambi kukale neni voshe.  

Filimoni 

Filimoni 1 

1Mukanda wakutunda kuli yange Paulu, cinzinda ca Kilistu Yesu, unatundu lalo 
kuli ndolome yetu Timateo. Kuli Filimoni musamba wetu na mukwetu mu 
vipangi,  

2 na ku cikungulukilo cije cikakungulukila mu njuvo yove, na kuli ndokazi yetu 
Afiya, na kuli mukwetu lishwalale Alikipase.  

3Njambi Tatetu na Mwene Yesu Kilistu vakwane kutetela na kwoloka.  

Cizemo ca Filimoni nakukulaela kwendi 

4Ndolome yange Filimoni, simbu yoshe omo njikalombela, njikakutumbula 
nakukandelela kuli Njambi yange.  

5Omwo njilinakuziva cizemo cove kuli vanu va Njambi voshe nakukulaela kwove 
ulinakwo muli Mwene Yesu,  

6co njilombela ngwange kulitombola kwetu amo neni akupwa vaka-kukulaela 
kukanena kuzivisisa kwa vivezikiso vyoshe vije tulinavyo mu mwonyo wetu muli 
Kilistu.  

7Cizemo cove, ndolome yange, cinanjinenela kuvwaelela kwakama 
nakunjitakamesa manene! Omwo yove unavwaelelesa vimbunge vya vanu va 
Njambi voshe.  

Cihula ali Onesimasi 

8Omwo cuma eci, njinasimpi manene ngwe ndolome yove muli Kilistu, co 
njikushika yove ngeci ulinge vije vishakiwa.  

9Oloni omwo cizemo cange kuli yove, njilinakukulambelela. Njilinakulinga evi 
nambe yange Paulu vene, katumwa wa Kilistu Yesu na simbu ino vene njinapu 
cinzinda cendi omwo lizina lyendi.  

10 Ngecivene, njikulambelela ali Onesimasi, uje napu munange muli Kilistu, omo 
njakele mu kamenga njapwile nji ishe mu munzinzime.  

11A simbu ya kunima kakele na seo kuli yove, oloni ololo ali na seo kuli yove na 
kuli yange.  

12Njilinakumwilwisa kuli yove ololo, co alinakwija amo na mbunge yange.  

13Njashakele ngwange akale nange kuno a simbu ino njili mu kamenga omwo a 
muzimbu, ngeci anjikwase ainge mu mwela wove.  

14Oloni kunjishaka kulinga cuma cakujeneka yove kuzivuka, njishaka yove 
ucilinge na cizango ca mbunge yove. Ngecivene, kunjasa kulinga cuma cimo 
kuvanga yove unatava.  

15Amo Onesimasi walyangunukile nove kasimbu ngeci eluke nendi simbu yoshe.  

16Co ololo ikeye kesi ndungo lalo, oloni ololo natuvakana ndungo, ikeye napu 
musamba wa cizemo na ndolome muli Kilistu. Oloni ololo ali na mbwase kuli 
yange! Co akakala na mbwase yakama lalo kuli yove, vyoshe vivali, ndungo na 
ndolome muli Mwene!  

17Ngecivene, nga ulinakunjiyongola ngwe njapwa nji mukweni mu vipangi, 
unapande kumutambula ngwe utambula yange vene.  

18Nga wakulingile mwamuvi, nambe kukumuna cuma cimo kuli yove, co cilavele 
ku likongo lyange.  

19Yange Paulu, njilinakusoneka evi na livoko lyange ngwange, yange Paulu, 
njikakwilwisilavyo. (Kunjapandele kukwanukisa lalo, mwa vushunga vene yove 
vene akuyoya kwove uli na likongo kuli yange. ) 

20Ngecivene, ndolome yange, njivwaelelese na kalemeso omwo lizina lya Mwene, 
kolesa mbunge yange, akupwako u ndolome muli Kilistu!  

21Njinakulaela, omo njilinakusoneka evi, ngwange ukalinga vyavingi kutuvakana 
evi njinakulombo.  

22A simbu eyi vene, njivwaesele mulili wakutulila, omwo njilinakuyongola 
ngwange Njambi akakumbulula malombelo eni voshe, co njikeluka lalo kuli yeni.  

Viindu vyakumanesela 

23 Epafalase, uje ali nange mu kamenga omwo a lizina lya Kilistu Yesu, natumu 
viindu kuli yeni,  

24 co lalo na Mako na Alisitakase na Ndemase na Luka vakwetu mu vipangi 
vanatumu viindu vyavo kuli yeni.  

25Kutetela kwa Mwene Yesu Kilistu kukale neni voshe.  

VaHevelu 

VaHevelu 1 

Lijwi lya Njambi ali Munendi 

1Ku san̄ulu Njambi wendekele kuli vakukulwila vetu ali vaka-kwimanena 
visimbu vyavingi na mu vingila vyeka na vyeka,  

2oloni a matangwa ano akukotokela nendeka kuli yetu ali Munendi, uje 
yanapwisa shwana ya vyuma vyoshe, co ali ikeye lalo watangele vyuma vyoshe. 

3Ikeye kutwa kwa ceke ca vumpau vwa Njambi, ikeye vene cifwa ca Njambi 
vavenya, akukolesa vyoshe mu kaye koshe na lijwi lyendi lya nzili. Omo 
nashokolola laja ngila ngeci vivi vya vanu voshe vavisambese, co watumbamene 
mwilu ku livoko lya cilyo lya Njambi, Muka-nzili yoshe.  

Nzili ya Muna Njambi 

4Mwana vamupwisile wakama kuhyana tungelo, ngwe ku lizina lije lyamwanene 
Njambi lyakuhyana mazina avo.  

5 Omwo Njambi kendekele kuli umo wa tungelo twendi ngwendi, “Yove unapu u 
Munange, litangwa lya lelo njinakukiti.” Naimo simbu yai Njambi nendeka kuli 
kangelo umo ngwendi, “Yange njikapwa nji Ishe, co ikeye akapwa Munange.” 

6 Oloni omo Njambi wakele kuyehi nakutuma Munendi wa ntwatwa mu kaye, co 
wendekele ngwendi, “Tungelo voshe va Njambi vanapande kumulemesa.” 

7 Oloni kuli tungelo Njambi wendekele ngwendi, “Njambi napwisa tungelo twendi 
lihunzi, co ikeye napwisa vangamba vendi milangi ya tuhya.” 

8 Oloni nameme ngoco ali Mwana, Njambi wendekele ngwendi, “Litanda lyove, 
Yove Njambi, likakala ku myaka yoshe! Washwana vanu vove na vushunga.  

9Wazema vushunga, co wazinda vuvi. Ngecivene, Njambi, Njambi yove 
nakuvwavesa na mazi akujolela kuhyana vakweni.” 

10 Co ikeye wendekele lalo ngwendi, “Yove, Shukulu Kalunga avushangumukilo 
watangele kaye, co melu anapu vipangi vya mavoko ove.  

11Vikevyo vyoshe vikaita, oloni yove ukakala, vikevyo vyoshe vikakuluvala ngwe 
vuzalo vwalaja.  

12Ukavyeteka ngwe cikoveyo, vikakuluvala ngwe vuzalo. Oloni yove kuwesi 
kukuluvala, co mwonyo wove kuwesi kuhwa.” 

13 Njambi nalumo lwai wendekele kuli tungelo twendi ngwendi, “Tumbama kuno 
ku livoko lyange lya cilyo, noo njikafungulula vove.” 

14Tungelo vapwa vikajo? Vapwa minzinzime vaje vakapangela Njambi, co 
avatuma mukukwasa vaje valinakutambula kwovoka.  

VaHevelu 2 

Kwovoka kwakama 

1Ngecivene, twapande kukakateya mbe ku vushunga vutunazivi, kutewa 
tukongumuka nakutunda ku vyuma evi.  

2Vin̄anda vije tungelo valekele vakukulwila vetu vyasholokele vya vushunga, co 
munu woshe kavikavangeyeye nambe kuvyononoka watambwile cihiso cije 
camupandele.  

3Ngecivene, vatijo tukaputumuka ku vyuma evi nga kutwakele vimbunge vyetu 
ku kwovoka kwakama kwa ngacije? Akulivanga Mwene ikeye wambulwile 
kwovoka oku, co vaje vazivileko vasholwele kuli yetu ngeci vukaleo ovu vunapu 
vwa vushunga.  

4Co a simbu ije vene Njambi wawezeleleleko vukaleo vwendi ku vukaleo vwavo 
mukulinga vizivukiso na vikomoweso vyakuliseza-seza namukupangezela vwana 
vwa Munzinzime Wakujela ngwe ku cizango cendi.  

Uje muka-kututwamenena ku kwovoka 

5Njambi kaakele tungelo ngeci vakashwane kaye kakaha kaje kalinakwija, kaye 
kaje tulinakutumbula.  

6 Oloni ngwe muje muvyendeka Visoneka ngwavo, “Yove Njambi, munu wapwa 
iyajo ngeci umuyongole? Nambe muna munu ngeci umwilule?  

7Yove wamwakele kasimbu kakandondo lika mwisi ya tungelo, wamuzikile 
cilongo ca vumpau na kasingimiko,  

8co wamupwisile muka-kushwana akamwa ya vyuma vyoshe.” Eci cinapu ngeci 
Njambi watangele munu ngeci “ashwane akamwa ya vyuma vyoshe.” Eci 
cimwesa ngeci kukumbasanako vyuma vyoshe. Oloni ololo kutwamwene munu 
ashwana vyuma vyoshe.  

9Oloni tunamono Yesu, uje ivanapwisa kasimbu kakandondo lika mwisi ya 
tungelo, ngecivene, mu kutetela kwa Njambi napande kutsila vanu voshe. Ololo 
tunamumono vanamuziki cilongo ca vumpau na kasingimiko omwo a kutsa kuje 
kwayandele.  

10Capwile ca vushunga ngeci Njambi, uje watangele nakunyunga vyuma vyoshe, 
apwise Yesu muka-vushunga a tuyando, mukunena vana vavangi ku vumpau 
vwendi. Omwo Yesu ikeye lika muka-kuvatwamenena ku kwovoka.  

11Ikeye ajelesa vanu ku vuvi vwavo, co ikeye na vaje vanajelesa voshe vali na 
lshavo umolika. Ngeci Yesu kesi na shwamwa yakuvatumbula ngwendi vasamba 
vendi.  

12 Nendeka kuli Njambi ngwendi, “Njikaleka vanu vange vije viwunalingi, 
njikakushangazala mu vikungulukilo vyavo.” 

13 Co lalo wendekele ngwendi, “Njikakukulaela Njambi.” Co nendeka lalo 
ngwendi, “Njili amo na vana vaje vananjana Njambi.” 

14Ngecivene, omo vana vanatambula ku situ na maninga, Yesu nendi lalo 
walipwisile ngwe vakevo watambwile cisemwa cavo ca vunu vwa ano asi. Ikeye 
walingile eci ngeci a kutsa anyongese uje wakele na nzili ya kutsa, ikeye vene 
Liyavola.  

15Co mu cifwa eci vene akapatule vaje voshe vapwile vindungo mukuyoya kwavo 
kwoshe omwo lyova lya kutsa.  

16Omwo cinasholoka ngeci kakwasele tungelo. Oloni ngwe muje muvyendeka 
visoneka ngwavyo, “Akwasa naanga ya Avilahama.” 

17Ngecivene, camupandele mu vyoshe alipwise mumolika na vakwavo, ngeci 
apwe Muka-kukombelela Wakama wa kulongwa na kutetela mu vipangi vyendi 
ku mesho a Njambi, ngecivene, vuvi vwa vanu vakavusambese.  

18Omwo wayandele, co wamwene vyeseko, ikeye lalo asa kukwasa vaje 
valinakumona vyeseko.  

VaHevelu 3 

Yesu napu wakama kutuvakana Mosesa 

1Vakwetu muli Yesu, vaje vasanene Njambi! Yongoleni ali Yesu, uje yatumine 
Njambi kupwa Muka-kukombelela Wakama kukukulaela kuje tunatava.  

2 Wapwile wa kulongwa kuli Njambi, uje yangwile kulinga vipangi evi, ngwe 
Mosesa lalo wapwile wa kulongwa mu vipangi vyendi vyoshe vya mu njuvo ya 
Njambi.  

3Muka-kutunga njuvo vamusingimika manene kutuvakana njuvo. Mu cifwa eci 
vene, Yesu nahyana kasingimiko kutuvakana Mosesa.  

4Mwa vushunga, njuvo yoshe vaitunga kuli munu, oloni Njambi ikeye muka-
kutunga vyuma vyoshe.  

5Mosesa wapwile wa kulongwa mu njuvo ya Njambi ngwe ngamba, co wendekele 
vyuma vije vyakendeka Njambi kulutwe.  

6Oloni Kilistu wapwile wa kulongwa ngwe Mwana ashika vya mu njuvo ya 
Njambi. Yetu tunapu njuvo yendi nga tukakateya nakusimpa nakutakamesa 
kwetu mu vije tuli navyo na cinyangavili.  

Vanu va Njambi vahwima 

7 Ngecivene, ngwe mwanendeka Munzinzime Wakujela ngwendi, “Lelo vene nga 
muziva lijwi lya Njambi,  

8kesi mukaluwise vimbunge vyeni ngwe muvalingile vakukulwila veni omo 
vatengulukilile Njambi, ngwe muvalingile litangwa lije mu mambo omo 
vamwesekele.  

9Kuje vanjesekele mwanendeka Njambi ngwendi, nambe vamwene vije 
vinjalingile a myaka makumi awana.  

10Ngecivene, njaluvalele na vanu vaje, co njendekele ngwange, ‘Visimbu vyoshe 
kuvesi nakwononoka, valinakuvyana kwononoka mashiko ange.’  

11Njaluvalele, co njalisingile ngwange, ‘Kumukakovela mu lifuti lije linjashakele 
kumyana ngeci vakahwiminemo! ‘ “ 

12Vakwetu vaka-kukulaela, nyanyameni ngeci mukati keni kesi mukale umo ali 
na mbunge yaivi yakujeneka kukulaela ngeci atunde kuli Njambi wakuyoya.  

13Oloni umo weni kesi vuvi vumukwise nakukaluwisa mbunge yendi, munapande 
kulinangula umo na mukwavo a litangwa na litangwa, ngwe mulinendeka lijwi 
mu visoneka ngwalyo “Lelo” lilinakupanga kuli yetu.  

14Omwo tunatambula kuli Kilistu nga tukakateya na ku shongo kusimpa kuje 
twakele nakwo akulivanga.  

15 Visoneka vinendeka ngwavyo, “Lelo vene nga muziva lijwi lya Njambi, kesi 
mukaluwise vimbunge vyeni ngwe muvalingile vakukulwila veni omo 
vatengulukilile Njambi.” 

16Veya vaje vazivile lijwi lya Njambi, co vamutengulukilile? Vaje voshe 
vatwamenenene Mosesa vene calingiwile akuvatundisa mu lifuti lya Ingito.  

17 Njambi waluvalele na veya myaka makumi awana? Ikeye waluvalele na vanu 
vaje valingile vuvi, vaje vatsililile mu mambo.  

18Omo Njambi walisingile ngwendi, “Nalumo lwai vakakovela mu lifuti lije njinesi 
kuvana ngeci vahwiminemo.” Wendekele kuli veyajo? Wendekele kuli vaje 
vamutengulukilile. 

19Ngecivene, tumona ngeci kuvasele kukovela mu lifuti omwo kuvakulaelele.  

VaHevelu 4 

1Ololo, Njambi natusezela cikulaeso ngeci tukakovele mukuhwima kuje 
kwendekele. Ngecivene, nyanyameni kutewa akati keni akakala umo kakakovela 
mukuhwima kuje kwanatukulaesa.  

2Omwo tunazivi Vin̄anda Vyavivwa, ngwe muvavizivilile vakevo. Vazivile lijwi 
oloni kulyavakwasele, omo valizivile, co kuvalitambwile nakukulaela.  

3 Ngecivene, yetu tunakulaela, tukakovela mukuhwima kuje kwakulaesele 
Njambi. Ngwe mwendekele ngwendi, “Njaluvalele, co njalisingile ngwange, 
‘Kumukakovela mu lifuti lije linjashakele kumyana ngeci mukahwiminemo! ‘ “ 

Ikeye wendekele evi nambe vipangi vyendi vyahwile tunde ku san̄ulu omo 
watangele kaye.  

4Omwo mu Visoneka vyeka vanendeka a litangwa lyamucitanu na avali ngwavo, 
“Njambi wahwimine a litangwa lyamucitanu na avali ku vipangi vyendi vyoshe.” 

5 Evi vin̄anda vavyendekele lalo ngwavo, “Kumukakovela mu lifuti lije 
linjashakele kumyana ngeci mukahwiminemo.” 

6Vaje vazivile Vin̄anda Vyavivwa akulivanga kuvakovelele mukuhwima omwo 
kuvakulaelele. Ngecivene, kuli veka oni vanavatavesa kukovelamo.  

7 Ngecivene, cinasholoka ngeci Njambi nemika litangwa likwavo, eli vanatumbula 
ngwavo “Lelo.” Myaka yaingi kunima wendekele a litangwa eli kuli Ndaviti mu 
visoneka tunalava akamwa, ngwendi, “Lelo vene nga muziva lijwi lya Njambi, 
kesi mukaluwise vimbunge vyeni.” 

8 Nga Yoshwa wahwimisile vanu, nga Njambi kemikile lalo litangwa likwavo 
kulutwe. 

9Nameme ngoco anga kunasala vanu va Njambi vahwime lumo ngwe 
mwahwimine Njambi a litangwa lyamucitanu na avali.  

10 Omwo woshe uje akakovela mukuhwima kuje kwakulaesele Njambi akahwima 
ku vipangi vyendi ngwe mwahwimine Njambi ku vipangi vyendi. 

11Ngecivene, tutakameni ngeci tukatambule kuhwima kuje, moneni ngeci naumo 
wai wetu onwe ngwe muvalingile vakevo omwo kuvakulaelele.  

12Lijwi lya Njambi lilinakuyoya nakupanga, lyavambuka kuhyana moko ya 
mukwale ya vuvela kuvali. Lishalava mwoshe muje mukaliwanena mwonyo na 
munzinzime, na muje mukaliwanena manunga na vusoso. Likelyo liilula 
viyongola na vizango vya vimbunge vya vanu.  

13Cuma nacimo cai cakushweka kuli Njambi, vyuma vyoshe vije vivatangele 
kukwesi cuma cakufwika, vyoshe vili anja ku mesho endi. Co kuli ikeye tuvavoshe 
tunapande kulyambulwila vyetu yetu vavenya.  

Yesu ikeye Muka-kukombelela Wakama 

14Ngecivene, tukakateyeni kukukulaela oku tunatava. Omwo tuli na Muka-
kukombela Wakama uje ali ku mesho a Njambi, ikeye Yesu Muna Njambi.  

15Omwo kutwesi na Muka-kukombelela Wakama uje kasa kututetela kukuzeya 
kwetu, oloni a cuma eci vene, tuli na Muka-kukombelela Wakama uje ivesekele 
mu vingila vyoshe ngwe yetu lalo, oloni kalingile vuvi.  

16Ngecivene, tupweni vaka-kusimpa, akushwenya ku litanda lya Njambi, 
tukatambule mema ku mbunge na kutetela kuje akatukwasa omo tunajeneka.  

VaHevelu 5 

1Muka-kukombelela Wakama woshe wapwa wakwangula akati ka vanu 
nakumwimika ngeci apangele Njambi mukuvemanenako, kukombelela 
vin̄ombelo na milambu ya a vuvi.  

2Omwo ikeye nendi wapwa wakuzeya mu vingila vyavingi, ngeci napu 
mukalyovwa-ovwa mukukwasa vaje vali ku vinzimba vaka-kuvulumuna milonga.  

3 Omwo ikeye lalo wapwa wakuzeya, napande kukombelela n̄ombelo kesi ya vaje 
vanu vaka-vivi lika embwe oloni na vuvi vyendi vavenya lalo.  

4 Naumo wai walyangwile ikeye vavenya kupwa Muka-kukombelela Wakama na 
kasingimiko kuvanga vamusane kuli Njambi ngeci munu apwe Muka-
kukombelela Wakama ngwe muvasanene Alone.  

5 A ngila eyi vene, Kilistu kalitondelele ikeye vavenya kasingimiko kakupwa 
Muka-kukombelela Wakama. Oloni Njambi wendekele kuli ikeye ngwendi, “Yove 
unapu u Munange, litangwa lya lelo njinapu nji Isho.” 

6 Co ikeye wendekele lalo mu mitambela yeka ngwendi, “Yove ukapwa u muka-
kukombelela ku myaka yoshe, ngwe vuka-kukombelela vwa Melekizendeki.” 

7 Yesu Mukuyoya kwendi ano asi walombele nakwihula na kutambeka na lijwi 
lyakama na misozi kuli Njambi, uje wasele kumwamena ku kutsa. Omwo ikeye 
wapwile muka-kulikeesa na muka-kulyana, Njambi wamuzivile.  

8Oloni nameme ikeye wapwile Muna Njambi, walilongesele kupwa muka-
kwononoka mu n̄avava yendi.  

9Omo vamupwisile muka-kujela, wemukile nsina yakwovoka kuje kwa myaka 
yoshe kuli voshe vaje vamwononoka,  

10co Njambi wamusholwele kupwa Muka-kukombelela Wakama, kwinga muli 
Melekizendeki.  

Kunangula a kuseza kukulaela 

11Kuli vyavingi vyakwendeka a vin̄anda evi, oloni vyavikalu kuvinungulula kuli 
yeni, omwo yeni kumwesikuzivisisa vwasi.  

12 Ololo yeni, omwo simbu yakama ineti, mwapandele kupwa muvalongisi, oloni 
mucijeneka umo amilongese vilongesa vyakulivanga vya lijwi lya Njambi. 
Mwapandele kulya vyakulya vyakukola, oloni mucili nakunwa mavele.  

13Omwo woshe uje muka-kunwa mavele acili mwanike, kazivuka mwamuvwa 
vin̄anda vya vushunga nambe vyavivi.  

14Oloni vyakulya vyakukola vyapwa vya vakulunu, vaje vanalilongesa nakwilula 
nakwangununa mukati ka vyuma vyavivwa nevi vyavivi.  

VaHevelu 6 

1Ngecivene, tuyeni kulutwe ku vilongesa vyakulova, co tusezeni munima 
vilongesa vyakushangumuka lijwi lya vuka-Yesu. Co kutwapandele lalo kujala 
luvula lwakutunda mu ngila ya vipangi vyangoco neyi yakukulaela kuli Njambi,  

2a vilongesa vyakumbwitika nakukambeka mavoko, na vya akusanguka kwa vatsi 
na vya cisompeselo ca myaka yoshe. 

3Tuyeni kulutwe! Omu mukemo mutukalinga, nga Njambi atava.  

4Vatijo vasa kwiluka vaje vatundile kukukulaela ngeci vatenguluke lalo 
nakulitavela? Vaje vakele na ceke ca Njambi, voshe vaje vamakelele ku vwana 
vwa mwilu, co vatambwile Munzinzime Wakujela,  

5vaje vazivukile laja lijwi lya Njambi ngwavo linapu lyalivwa, vaje vazivile nzili ya 
simbu ije ikaija.  

6Co nga vaje vombilile kukulaela kwavo! Kucitava kuvelwisa ngeci vatenguluke 
lalo, omwo vakevo valinakushukika Muna Njambi lalo nakumushawisa ku mesho 
a mbunga.  

7Njambi alinakuvezikisa livu lije lilinakutambula mema a nyonzi ije simbu yoshe 
ilinakunyokelao, co imenesa vimbuto vyavivwa kuli uje wavilimine.  

8 Oloni nga kulinakwima mishwena na shaku, co kulyesi na seo yai, lili mu 
vushonde vyakusingiwa kuli Njambi, co vakalyenyeka na tuhya.  

9Oloni nambe nga twendeka ngeci, vasamba va cizemo, mwa vushunga vene, 
tunazivuka ngwetu muli na vivezikiso vyavivwa vije vinakundama kukwovoka 
kweni.  

10Omwo Njambi kesi kwonwa, ngeci evale vipangi vyeni vimwalingile, nambe 
cizemo cendi cimunamwesa omwo lizina lyendi, omo yeni mwakwasele vaka-
kukulaela, na ololo mucili nakuvakwasa. 

11Sholovya yetu inapu yakama ngeci munu na munu akati keni acitwaleo na 
lukakateya noo na ashongo, ngeci vyuma vyoshe vimulinavyo na cinyangavili 
vikapwe vya vushunga. 

12Kutushaka mupwe volwa embwe, oloni mupwe ngwe vaje vaka-kukulaela 
nakusimpa, co mutambule vije vyanamikulaesa Njambi.  

Vushunga vwa cikulaeso ca Njambi 

13Omo Njambi walingile cikulaeso cendi kuli Avilahama, walisingile kulinga cije 
cakulaesele. Omwo kukwakele lalo weka wakumuhyana, wapangesele lizina 
lyendi vavenya omo walisingile cisingo cendi.  

14 Co wendekele ngwendi, “Njikukulaesa ngwange njikakuvezikisa, co mukatuma 
manene.” 

15Co Avilahama wasimpile, co watambwile vije vyamukulaesele Njambi.  

16Omo vanu vakalingi cisingo vakapangesa lizina lya munu umo uje navahyana, 
co eci cikeco cikamanesa vimata vyoshe akati ka vanu.  

17Njambi omo washakele kucisholola mwamuvwa kuli vaje vashakela kutambula 
cikulaeso cije, co wakulaesele ngeci kashaka lalo kutengulula vutumbe vwendi, 
ngecivene, wawezeleleleko lalo kulisinga ku cikulaeso cendi.  

18Ngecivene, kuli vyuma vivali vije kuvitava kuvitengulula nambe a vikevyo 
Njambi kasa kwendeka makuli. Ngecivene, kuli yetu vaje vanawana kwamena 
muli ikeye vanatutakamesa manene na lukakateya mbe ku cinyangavili cije 
vanatutulikila kulutwe.  

19Tuli na cinyangavili cije ngwe n̄ovo ya cikongo ca mbunge, ikeyo yakukola, 
yaivwa, ikeyo ipulyasana nanga ije ya mu Njuvo ya Shukulu Kalunga ya mwilu 
nakukovela ku mulili wakujela,  

20 kuje Yesu natutwamenako, co nakovelamo napu laja Muka-kukombelela 
Wakama wa ku myaka yoshe ngwe ku cifwa ca Melekizendeki.  

VaHevelu 7 

Melekizendeki Muka-kukombelela 

1 Melekizendeki wapwile mwene wa ku Saleme muka-kukombelela kuli Njambi 
wa Akamwa ya Akamwa. Omo Avilahama welukile ku nzita kuje wakatsiile 
vimyene vawana, Melekizendeki waliwanene nendi, co wamuvezikisile,  

2co Avilahama wamwanene cavulikumi* ku vyuma vyoshe vije vyakele navyo. Co 
kulumbunuka kwakulivanga ya lizina lya Melekizendeki kwapwa “Mwene wa 
Vushunga,” co omwo ikeye wapwile mwene wa ku Saleme, co kulumbunuka kwa 
lizina lyendi lalo lyapwa “Mwene wa Kwoloka.” 

3Kuli ikeye kukwesi cimweso cakutumbula ishe nambe vaina, nambe vakuku 
yendi, nambe cimweso ca cisemwa cendi nambe ku kutsa kwendi. Ikeye walifwa 
ngwe Muna Njambi, ikeye wapwa vene muka-kukombelela wa ku myaka yoshe.  

4Kengeni vukama vwendi muvwafwa! Avilahama, kukulwila yetu, wamwaanene 
cavulikumi ku vyoshe vyawanene mu nzita.  

5 Co na kuli vatekulwila vaLevi vaje vapwa vaka-kukombelela vavashikile ku 
Mashiko a Njambi kutambula cavulikumi kuli vanu vaIsalele, eci capwile ngeci, 
vakevo vakele nakutambula kuli vanu vavo, vakevo vapwile vaka-naanga ya 
Avilahama.  

6Melekizendeke kapwile wakutunda ku naanga ya vaLevi embwe, oloni ikeye 
watambwile cavulikumi kuli Avilahama, co wavezikisile uje watambwile 
cikulaeso ca Njambi. 

7Co kukwesi vimata a cuma eci uje avezikisa munu ikeye napu wakama 
kutuvakana uje atambula vivezikiso.  

8Co a vin̄anda vya Vaka-kukombelela, vaje vatambula cavulikumi vakevo vaka-
kutsa, oloni ngwe ali Melekizendeke, uje atambula ca vulikumi muka-kuyoya 
ngwe muvinendeka visoneka.  

9Co omo Avilahama wafwetele ca mulikumi, calingile ngwe vatekulwila va Levi 
vakevo lalo vafweta.  

10Omwo Levi kanda asemuke, oloni wakeleko, wakele mu vinyonga vya kuku 
yendi Avilahama omo Melekizendeke waliwanene nendi.  

11Mashiko a Njambi vawanene kuli vanu va Isalele! A futisi ya vaka-kukombelela 
vaLevi. Ololo, nga vipangi vya vaka-kukombelela vaLevi vyapwile vyavivwa, nga 
kukwasholokele lalo muka-kukombelela va muyati weka, uje ali mu mwela wa 
Melekizendeke, kesi wakulifwa na Alone.  

12Omo vuka-kukombelela vakavutengulula, co kuvanga vatengulule lalo mashiko.  

13Co Mwene yetu, ali ikeye vyuma evi valinakuvyendeka, wakundama ku muyati 
weka, co munu naumo wai wa ku muyati wendi wapangele ngwe muka-
kukombelela.  

14Omwo tunazivuka mwamuvwa ngwetu mwene yetu wasemukile ku muyati wa 
Yunda, co Mosesa kendekele a muyati uje omo wendekele vya vaka-kukombelela.  

15Vin̄anda vije vyasholokele mwamuvwa, muka-kukombelela wa muyati weka 
nasholoka, uje wakufwa ngwe Melekizendeke. 

16Vamupwisile muka-kukombelela kesi ngwe na mashiko nambe vutumbe vwa 
vanu, oloni a nzili ya mwonyo uje wa myaka yoshe.  

17 Omo visoneka vyendeka ngwavyo, “Yove ukapwa muka-kukombelela wa 
myaka yoshe, ngwe ku cifwa ca Melekizendeke.” 

18Lishiko lyalaja vanalyaka kumukulo, omwo lyapwile lyakuzeya, nakujeneka 
seo.  

19Omwo Lishiko lya Mosesa kulyasele kupanga cuma cacivwa. Co ololo tuli na 
cinyangavili cacivwa cije vanatunenelaco a cikeco twasa kushwenya kuyehi na 
Njambi.  

20Mukuwezelelako, kuli lalo cisingo ca Njambi. Kukwakele cisingo ca cifwa 
cangacije lalo omo vamo vavapwisile vaka-kukombelela.  

21 Oloni Yesu vamupwisile Muka-kukombelela a ngila ya cisingo omo Njambi 
wendekele kuli ikeye ngwendi. “Shukulu Kalunga nalisingi, co kakatengulula 
viyongola vyendi, Yove ukapwa vene Muka-kukombelela ku myaka yoshe.” 

22Kwangunuka oku, kukekwo kunapwisa Yesu cikumiyo cacivwa.  

23Co kuli kwangunuka kweka lalo, kukwakele vaka-kukombelela veka vavangi 
omwo vatsile, co kuvasele kupanga vipangi vyavo.  

24Oloni Yesu wakala myaka yoshe, co vipangi vyendi vyakupwa muka-
kukombelela kuvikasa kuya kuli munu weka lalo embwe.  

25Co asa kwamena vaje vaija kuli ikeye, omwo ayoya ku myaka yoshe 
mukuvaakwila.  

26Ngecivene, Yesu wapwa Muka-kukombelela wakama uje amona ngwe kujeneka 
kwetu. Wapwa wakujela, muli ikeye kumwesi mulonga nambe vuvi, 
vanamutundisa mukati ka vanu vaka vuvi, co vamusangwile nakumutwala 
mwilu.  

27 Kapwile ngwe vaka-kukombelela vamo vakama embwe, ikeye kapandele a 
litangwa na litangwa kukombelela vin̄ombelo akulivanga vya vuvi vwendi, co 
asinoni vya vuvi vwa vanu. Wakombelele n̄ombelo imo, lumo ku myaka yoshe, 
omo hwalikombelele ikeye vavenya.  

28Lishiko lya Mosesa linemika vanu vaje vakuzeya kupwa vaka-kukombelela 
vakama, oloni cikulaeso ca Njambi cije valingile na cisingo, cezile munima ya 
Lishiko, cinemika Mwana, uje vanapwisa muka-vushunga ku myaka yoshe.  

VaHevelu 8 

Yesu ikeye Muka-kukombelela wetu Wakama 

1 Ku vyuma evi vitunendeka nsina ya lijwi, tuli naumo Muka-kukombelela 
Wakama uje natumbama ku livoko lya cilyo ku litanda lya Shukulu wa Akamwa 
ya Vyoshe mwilu. 

2Alinakupanga ngwe Muka-kukombelela Wakama mu Mwela Wakujela Manene, 
muje munapu mu mbalaka vene ije yatungile Mwene, kesi vanu embwe.  

3Muka-kukombelela woshe wakama vanamwimika mukwana vwana 
nakukombelela n̄ombelo ya tusitu kuli Njambi, co lalo muka-kukombelela wetu 
wakama napande kukala na cuma cimo cakukombelela.  

4Ngeci nga wakele ano asi, nga kapandele lalo kupwa muka-kukombelela embwe, 
omwo kuli vakakukombelela vaje valinakukombelela vwana ngwe ku futisi ya 
Mashiko a vaYunda.  

5 Vipangi vivalingile ngwe vaka-kukombelela vyapwile vene ngwe kutembunwina 
munzinze wa vije vili mwilu. Vije vinapu cifwa cimo vene ngwe mwalingile 
Mosesa. Omo washimbikile Mbalaka ya Cikumiiyo Njambi wamulekele ngwendi, 
“Kenga unapande kulinga vyoshe ngwe ku seteko vakumwesele ku munkinda.” 

6Oloni ololo, Yesu vamwanene vipangi vya muka-kukombelela vije vyakama 
manene kutuvakana vipangi vyavo, ngwe ku cikumiiyo cije cavwaesele mukati ka 
vanu na Njambi cacivwa manene, omwo cinemanena a cikulaeso ca vyuma 
vyavivwa.  

7Nga kukwakele cuma cimo cacivi ku cikumiiyo cakulivanga, nga kukwapandele 
lalo cikwavo camucivali.  

8 Oloni Njambi wawanene mulonga muli vanu vendi omo wendekele ngwendi, 
“Shukulu Kalunga wendekele ngwendi, matangwa alinakwija omo njikalinga 
cikumiiyo caciha kuli vanu va Isalele, na ku muyati wa Yunda.  

9Co kunjikalingi lalo cikumiiyo ngwe muje njalingile kuli vakukulwila vavo a 
litangwa lije njavatundisile mu lifuti lya Ingito nakuvatwamenena na livoko 
lyange. Kuvapwile vaka-kulongwa ku cikumiiyo cije njalingile navo, ngeci 
kunjakeleko mbunge kuli vakevo lalo.  

10Co kengeni, eci cikeco cikumiiyo njikalinga ololo kuli vanu va Isalele munima ya 
matangwa aje. Njikaka mashiko ange mu mana avo, co njikawasoneka mu 
vimbunge vyavo. Ngeci njikapwe nji Njambi yavo, co vakevo vakapwe vanu 
vange.  

11Co naumo wai lalo wavo akalongesa mukwavo wa mu lifuti lyendi, naumo wai 
lalo akaleka mukwavo ngwendi, ‘Muzivuke Shukulu Kalunga.’ Omwo voshe 
vakanjizivuka, kutunda kuli uje wamundondo nakweta kuli mukulunu.  

12Njikavasambesa ku vivi vyavo, co kunjikanuka lalo vivulumuna vyavo.” 

13Akwendeka a cikumiiyo caciha, Njambi napwisa cije cakulivanga kupwa calaja, 
co cuma coshe calaja cikuluvala, co vwasi-vwasi cizimangana.  

VaHevelu 9 

Kulemesa kwa mwilu na asi 

1Cikumiiyo cakulivanga cakele na mashiko akulemeselamo, co vanu vapangele 
mwela wakulemesela.  

2 Co vatungile mbalaka ya anja vaitumbwile ngwavo Mwela Wakujela. Muje 
mwakele citumbikilo ca ndeya na mesa na likende lyakukombelela kuli Njambi.  

3 Kunima ya nanga yamucivali kwakele mbalaka ije vatumbwile ngwavo Mwela 
Wakujela Manene.  

4Mukati kayo mwakele mutula wa ngolinde wakwenyekela insense na Cikasa ca 
Cikumiiyo*, vyoshe vyakufwika na ngolinde, co muje mwakele njava ya ngolinde 
na Maana na mulamu wa Alone uje wamenene maputa, co na vitale vivali vya 
mamanya aje vasonekele majwi a lishiko. 

5 Co akamwa ya Cikasa akele vakelumbi vaje vapwile vaka-kwimanena vumpau 
vwa ku mesho a Njambi, co na mambava avo akujangumuka akamwa ya 
mutambela wakusambesela vivi. Oloni ino kesi ikeyo simbu yakunungulula 
vyuma vyoshe cimo na cimo.  

6 Eyi ikeyo ngila ivavwaesele vyuma voshe evi. Vaka-kukombelela vakele 
nakukovela mu Mbalaka ya anja a litangwa na litangwa nakupanga vipangi 
vyavo,  

7 oloni kuvanga Muka-kukombelela Wakama lika ikeye akovela mu Mbalaka ya 
mukati, co akacilingi ngeci lumo a mwaka. Akambata maninga aje akalingi 
n̄ombelo kuli Njambi mukwimanena ikeye vavenya na vanu a vuvi vuje vanalingi 
vwakujeneka kuzivuka.  

8Munzinzime Wakujela alinakuvalongesa vyoshe evi muvanavivwaeselamo ngeci 
ngila yakuya mu Mwela Wakujela Manene kanda vaciishokolole omo simbu 
Mbalaka ya anja inemana.  

9Eci cisimo cinemanena simbu ya ololo. Eci cilinakulumbununa ngeci vwana na 
vin̄ombelo vya tusitu vyakwana kuli Njambi kuvyasele kujelesa vimbunge vya 
vaka-kulemesa,  

10omwo vikevyo vinemanena lika ku vyakulya nakunwa, na vilika vyakuliseza-
seza vyakulijelesa. Evi vyoshe vinapu mashiko a anja, evi vikalingiwa noo a simbu 
ije Njambi akatengulula vyuma vyoshe.  

11Oloni Kilistu naija laja Muka-kukombelela Wakama wa vyuma vyavivwa vije 
tulinavyo laja ano. Mbalaka muje alinakupangela yakama manene, co ikeyo 
yakujela, ikeyo kuvaitungile kuli vanu embwe, ikeyo kuyakundamene ku 
mutambela wakutanga wa kano kaye.  

12Omo Kilistu wakovelele mu mbalaka, co wakovelelemo lumo ku myaka yoshe 
mu Mwela Wakujela Manene, kambatele maninga a vimembe na vana va 
vingombe mukukombelela ngwe n̄ombelo embwe, oloni wambatele maninga 
endi vavenya mukututambwila kwovoka kuje kwa myaka yoshe.  

13 Maninga a vimembe na vingombe va nkomba na lito lyakwenyeka lya vana va 
vingombe vavishamwinine ali vanu vaje nakuvajelesa ku milonga yavo, co 
livajelesa nakutundisa kujwala kwavo.  

14Omwo eci capwa ca vushunga, maninga a Kilistu anapanga manene! Ali 
Munzinzime wa myaka yoshe walyanene ikeye vavenya kupwa n̄ombelo yakujela 
kuli Njambi. Maninga endi anatujelesa ku citaku-taku ca futisi yetu yangoco ngeci 
tupangele Njambi wakuyoya.  

15Omwo cuma eci Kilistu ikeye navwaesa cikumiiyo caliha, ngeci vaje vanasana 
Njambi vakatambule vivezikiso vya myaka yoshe vije vyanavakulaesa Njambi. Eci 
casa kulingiwa omwo a kutsa kuje vemikile kwakupatula vanu vatunde ku 
kupenga-penga kuje valingile omo vakele mu cikumiiyo cakulivanga.  

16Lizivasano lya mutsi lisholoka nga vavenya natsi,  

17omwo lizivasano kulikwasa cuma cimo nga uje vavenya acili nakuyoya, oloni 
vakalikolesa lika omo ikeye natsi.  

18Mukemwo vene cikumiiyo cakulivanga kucasele kukala kwakujeneka 
kupangesa maninga.  

19 Akulivanga, Mosesa walekele vanu mashiko a Njambi oshe, ngwe muvaemikile. 
Co wambatele maninga a vana va vingombe va nkomba na vimembe 
nakwawakumbasana amo lika na mema, co waashamwinine a livulu lya Lishiko 
na a vanu voshe na kacishamo ka hisope, co na a a vimanga akuvenga.  

20Co wendekele ngwendi, “Awa akewo maninga akusatesa cikumiiyo ca jambi 
canashiki ngeci mucononoke.” 

21 Mu cifwa eci vene lalo, Mosesa wakele nakushamwina maninga a Mbalaka 
Mwakuliwanena na akamwa ya vyuma vyoshe vije vakele nakupangesa a simbu 
yakulemesa.  

22 Mwa vushunga vene, ku Lishiko vyuma vimo vavijelesele na maninga, co 
kwakujeneka kwitila maninga, co kukwesi kusamba kwa vivi.  

N̄ombelo ya Kilistu ikeyo inatundisa vuvi 

23Vyuma evi vinapu kutembunwina kwa vyuma vya mu lifuti lya mwilu, co 
vanavijelesa mu ngila eyi vene. Oloni ku vyuma vya mwilu kuvanga vavijelese na 
n̄ombelo yaivwa.  

24Omwo Kilistu kakovelele mu Mwela Wakujela wakutunga kuli vanu embwe, uje 
vatembunwinine ku uje wa vushunga. Ikeye waile mwilu, kuje nasholoka 
mukutwimanena ku mesho a Njambi. 

25Muka-kukombelela Wakama wa vaYunda wakele nakukovela ku Mwela 
Wakujela Manene a mwaka na mwaka na maninga a tusitu. Oloni Kilistu 
kalikombelelele visimbu vyavingi embwe,  

26nga ngoco ni, nga wapandele kuyanda visimbu vyavingi tunde aje vatangelele 
kaye. Oloni ku shongo ya myaka, washolokele lumolika kuli voshe, mukutundisa 
vuvi mukulikombelela ikeye vavenya.  

27Munu woshe napande kutsa lumo, co asinoni vakamusompa kuli Njambi.  

28 Mu cifwa eci vene, Kilistu lalo walyanene mukulikombelela lumo mukutundisa 
vivi vya vavangi. Akajomboloka simbu yamucivali, kesi lalo akendeka a vuvi 
embwe, oloni mukwovola vaje vanamuvandamena.  

VaHevelu 10 

1Lishiko lya vaYunda kulyapwile kutembunwina mwamuvwa vyuma vya 
vushunga, likelyo lyapwa ngwe munzinze wakulitalanganya wa vyuma vyavivwa 
vije vilinakwija. Vin̄ombelo vije vakele nakukombelela simbu yoshe a mwaka na 
mwaka. Vatijo Lishiko a vin̄ombelo evi lyasa kujelesa vanu vaje valinakwija kuli 
Njambi?  

2Nga vanu vaje valemesa Njambi vanavajelesa ku vivi vyavo nga kuvasa kuziva 
cishota-mbunge lalo a mulonga wa vuvi, co nga vin̄ombelo vyoshe vanavimika.  

3Nameme ngoco, vin̄ombelo vyakele nakupanga a mwaka na mwaka 
mukwanukisa vanu vivi vyavo.  

4Omwo maninga a vingombe va nkomba na vimembe kuwasele kutundisa vivi 
vya vanu.  

5 A cuma eci, omo Kilistu wezile a kaye, wendekele kuli Njambi ngwendi, “Yove 
kuushaka vin̄ombelo na milambu ya tusitu, oloni unanjivwaesela muvila.  

6Yove kuwesi kuvwaelela na tusitu vakwenyeka voshe vamutunu a mutula 
nambe na vin̄ombelo vyakutundisa vivi.  

7Asinoni njendekele ngwange, ‘Yange uno njilinge cizango cove, Yove Njambi, 
ngwe muvasoneka vene ali yange mu livulu lya Lishiko.’” 

8Akulivanga wendekele ngwendi, “Yove kuwashakele nambe kuvwaelela na 
vin̄ombelo na vwana milambu, nambe tusitu vakwenyekela a mutula na 
vin̄ombelo vyakutundisa vivi.” Wendekele evi nambe vin̄ombelo vyoshe evi 
vakavikombelela ngwe ku Lishiko.  

9Asinoni wendekele ngwendi, “Yange uno, Yove Njambi, mukulinga cizango 
cove.” Ngecivene, Njambi natundisa vin̄ombelo vyoshe vyalaja, co naaka n̄ombelo 
ya Kilistu mu mwela wavyo.  

10Omwo Yesu Kilistu walingile vije vyashakele Njambi ngeci avilinge, yetu voshe 
tunajele ku vuvi a n̄ombelo ije yalingile ya muvila wendi vavenya, wailingile lumo 
lika.  

11 Vaka-kukombelela voshe vakemana a litangwa na litangwa mukupanga 
nakukombelela vin̄ombelo vya cifwa cimo visimbu vyavingi, oloni vin̄ombelo evi 
kuvyasa kutundisa vivi nalumo lwai.  

12 Oloni Kilistu wakombelelele n̄ombelo imo a vivi, co yapwile n̄ombelo ya ku 
myaka yoshe, asinoni watumbamene ku livoko lya cilyo lya Njambi.  

13Kuje ikeye navandamena noo Njambi akaka vitozi vendi kupwa vilyatelo vya 
myanja yendi.  

14Ngecivene, a n̄ombelo imo, najelesa voshe vaje vanajele ku vuvi.  

15Co Munzinzime Wakujela alinakutumwesa lalo vukaleo vwendi. Omo 
wendekele akulivanga ngeci Shukulu Kalunga alinakwendeka ngwendi,  

16 ”Eci cikeco cikumiiyo cinjikalinga amo navo ku matangwa a kulutwe. Njikaka 
mashiko ange mu vimbunge vyavo nakuwasoneka mu viyongola vyavo.” 

17 Co wendekele ngwendi, “Kunjikanuka lalo vivi vyavo na vilinga vyavo vyavivi.” 

18Ngecivene, omo evi vanavisambesa, co kukwesi n̄ombelo yeka yakutundisa vivi 
lalo.  

Tushwenyeni kuyehi na Njambi 

19Ngecivene, vakwetu, twasa kukovela nakusimpa mu Mwela Wakujela Manene 
omo a kutsa kwa Yesu.  

20Ikeye natushokolwela ngila yaiha yakuyoya, yakutuvakana livamba lije, likelyo 
muvila wendi.  

21Tuli na Muka-kukombelela Wakama ikeye ashika mu njuvo ya Njambi.  

22Ngecivene, tushwenyeni kuyehi na Njambi na vimbunge vya lyovwa-ovwa 
nakukulaela kwa vushunga, na vimbunge vije vanavijelesa ku citaku-taku ca 
milonga na mivila ije vanajwelesa na mema akujela.  

23Co tukakateyeni mbe ku cinyangavili cije tunatava, omwo tunakulaela ngwetu 
Njambi nanyungu cikulaeso cendi.  

24Ngecivene, tuliyongoleni umo na mukwavo nakulikwasa umo na umo 
nakumwesa cizemo nakulinga mwamuvwa.  

25Kesi tulikele kulikungulula amolika, ngwe futisi ya vamo. Oloni tulikoleseni 
umo na mukwavo nakuhyana, omwo Litangwa lya Mwene lili muyehi.  

26Omwo nga tulinga vuvi na cizango omo tunazivuka laja vushunga, co kukwesi 
lalo n̄ombelo yeka yakutundisa vivi.  

27 Oloni kunasala lika kuvandamena na lyova Kusompa kuje kuli nakwija, co na 
litende lya tuhya lije likanyongesa vaje vashaula Njambi!  

28 Munu woshe uje kononokele Lishiko lya Mosesa vanapande kumutsiya 
kujeneka kumuzivilako mema ku mbunge omo mulonga wendi vakausompa a 
vakaleo vavali nambe vatatu.  

29 Ngecivene, cikafwa vatijo kuli munu uje ashaula Muna Njambi? Nga apopolola 
maninga a cikumiiyo ca Njambi ngwe cuma cangoco aje anamujelesa ku vuvi? Co 
ashaula Munzinzime wa mema ku mbunge? Co cihiso ca munu wangacije 
cikapwa cakama manene!  

30 Omwo tunazivuka uje wendekele ngwendi, “Njikalinga shambandinga, co 
njikavelwisila fweto yavo,” nendeka lalo ngwendi, “Shukulu Kalunga akasompa 
vanu vendi.” 

31Cinapu cuma cakujajesa kuwila mu mavoko a Njambi wakuyoya!  

32Anukeni mumwafwile ku simbu ya laja. A matangwa aje, omo Njambi 
watwililile ceke ali yeni, mwayandele ku vyuma vyavingi, oloni kuvyamihyanene.  

33Co vakele nakumishaula nakumiyandesa visimbu vyavingi mutanya mwelu ku 
mesho a vanu, co ku simbu ikwavo lalo mwashakele kulipandakana na vaje 
vavayandesele mu cifwa cije vene.  

34Yeni mwalipangelele n̄avava ya vunzinda, co omo vevile vyeni vyoshe, co yeni 
mwakakateyeye nakujolela ku vyeni vije vyazimbalele, omwo mwazivukile ngeci 
muli na vyuma vyavivwa kutuvakana vije, vyuma vije vikakalako simbu yoshe.  

35Ngecivene, kesi mumbile kuti kusimpa kweni kuje kuli na cikandelela cakama 
manene.  

36Munapande kupwa vaka-kusimpa, ngeci mulinge cizango ca Njambi, co 
mukatambula vije vyanakulaesa.  

37 Ngwe muje muvyendeka visoneka ngwavyo, “Kucili kasimbu kakandondo lika 
co uje alinakwija akaija, co kakeshwala embwe.  

38Oloni vanu vange vaka-vushunga vakakulaela, co vakayoya, oloni nga umo 
wavo eluka munima, co kunjikavwaelela nendi.” 

39Yetu kesi tu vanu vaka-kwiluka munima nambe vaka-kuzimbala embwe. Oloni 
tunapu tu vaka-kukulaela nakwovoka.  

VaHevelu 11 

Kukulaela 

1Akukulaela tukala na vushunga vwakuzivuka ngeci tukatambula vyuma vije 
tulinakukengelela, nakutava vyuma vije kanda tumone.  

2Akukulaela kwavo vanu va ku san̄ulu vatambwile vukaleo vwavuvwa kuli 
Njambi.  

3 Akukulaela, tunazivuka ngeci vyuma vyoshe Njambi wavitangele na lijwi, 
ngecivene, vije twasa kumona vavitangele ku vyuma vije kutwasa kumona.  

4 Akukulaela, Avele* wakombelelele kuli Njambi n̄ombelo yakutuvakana ya 
Kaine. Akukulaela kwendi watambwile vukaleo vwavuvwa kuli Njambi ngeci 
ikeye munu muka-vushunga, omwo Njambi vavenya watavele vwana vwendi. 
Ngecivene, akukulaela kwa Avele, nambe watsa laja, oloni acili nakwandeka.  

5 Akukulaela, Inoke* kamwene kutsa. A ngila ije vene, vamutwalele kwilu kuli 
Njambi, co naumo wai wamuwanene, omwo Njambi wamutwalele kwilu. Omwo 
visoneka vyendeka ngwavyo omo Inoke kanda vamutwale mwilu wavwaelelesele 
Njambi.  

6Naumo wai asa kuvwaelelesa Njambi akujeneka kukulaela, omwo uje aija kuli 
Njambi napande kukulaela ngeci Njambi kwali na ikeye muka-kwana cikandelela 
kuli vaje valinakumushakezeka.  

7 Akukulaela, Nowa wazivile kunangula kwa Njambi a vyuma vya kulutwe vije 
kasele kumona. Wononokele, ngeci washongele vwato muje ikeye na vana vendi 
vovokelele. Mu ngila ije, vahisile kaye koshe, co Nowa watambwile kuli Njambi 
vushunga vuje vwatundile akukulaela.  

8 Akukulaela, Avilahama wononokele Njambi omo wamusanene, co watundile mu 
lifuti lyendi waile ku lifuti lije lyamukulaesele Njambi. Wasezele lifuti lyendi oloni 
kazivukile kuje kwaile.  

9 Akukulaela wayoyele mu lifuti lije lyamukulaesele Njambi, nambe ngwe ikeye 
wakele mu lifuti lya vungenzi. Wakele mu vimbalaka, ngwe mwalingile Isake na 
Yakomba, ava na vakevo lalo vatambwile cikulaeso ca cifwa cimo kuli Njambi.  

10Omo Avilahama wavandamenene nganda ije Njambi yamwinikilile 
kumutungila, nganda ije ya luvula lwa myaka yoshe.  

11 Akukulaela, Avilahama wapwile cisemi nambe ikeye wakuluvalele manene, co 
na Sala lalo kasele kukala na vana. Wakulaelele kuli Njambi kunyunga cikulaeso 
cendi.  

12 Nambe ikeye wakuluvalele manene kuyehi na kutsa, kuli munalume ou umo, 
kwasemunwininine vatekulwila ngwe vingononosi vya mwilu naumo wai asa 
kuvilava ngwe vinona vya lishen̄avu lya ku ngenge ya mema a kalunga.  

13 Vanu voshe ava vatsile mukukulaela, kuvatambwile vyuma vije vyavakulaesele 
Njambi, oloni vavimwenene kulyala, co vavitambwile mwamuvwa, vatavele 
mutanya mwelu ngeci vapwile vangenzi na vaka-kwendangana ano asi.  

14Ava vendeka vyuma evi vasholola mwamuvwa ngeci vashakezekele lifuti lyavo 
vavenya.  

15Mwa vushunga kuvayongwele lifuti lije livasezele, nga valiyongwele nga 
vamwene mwakwilukako.  

16Oloni vakele na sholovya ya lifuti lyalivwa, lifuti lya mwilu. Ngecivene, Njambi 
kesi na shwamwa omo vamutumbula ngwavo ikeye Njambi yavo, omwo 
navavwaesela nganda yavo.  

17 Akukulaela, Avilahama waanene munendi Isake kupwa n̄ombelo, omo Njambi 
wamwesekele. Kuli Avilahama lika Njambi walingile cikulaeso, nameme ngoco, 
walivwaeselele cimweja kwana munendi umolika kupwa n̄ombelo.  

18 Co Njambi wendekele kuli ikeye ngwendi, “Ali Isake vene akeo ukakala na 
vatekulwila.” 

19Omwo Avilahama wakulaelele ngeci Njambi asa kusangula Isake ku vatsi, 
mukemwo vene Avilahama watambwile Isake ku vatsi.  

20 Akukulaela, Isake waanene cikulaeso ca vivezikiso vya kulutwe kuli Yakomba 
na Isau.  

21 Akukulaela, Yakomba wavezikisile vana va Yosefa voshe omo ikeye kanda atse. 
Ikeye wajendamenene a mukombo wendi nakulemesa Njambi.  

22 Akukulaela, Yosefa, omo ikeye wakele kuyehi na kutsa, wendekele vyakutuuka 
kwa va Isalele mu Ingito, co wavalekele vati vanapande kulinga na vitsiya vyendi.  

23 Akukulaela, visemi va Mosesa vamushwekele vingonde vitatu kutunda 
akusemuka kwendi. Vamwene ngeci wapwile mwanike wamuvwa manene, co 
kuvazivile lyova, valeulwile mashiko a mwene.  

24 Akukulaela, Mosesa, omo ikeye wakolele, co wavyanene kumutumbula 
mutekulu wa Falo. 

25Wayongwele ngeci mwamuvwa kumona tuyando amo na vanu va Njambi 
kutuvakana kuvwaelela kwa kasimbu lika mu vuvi.  

26Wacimwene ngeci tuyando na kayengu ka ali uje Wakuvwavesa vili kulutwe 
manene kutuvakana vufuko vwa mu Ingito, omwo wakengele mesho endi a 
cikandelela cije ca kulutwe.  

27Akukulaela, Mosesa watundile mu Ingito kakele na lyova lyakutewa vukalu vwa 
mwene. Nambe ngwe namono laja Njambi uje kutwasa kumona, co wavyanene 
kwilukilako.  

28Akukulaela, washikile kunyunga Ciwano ca Pasovala, co washikile lishiko 
lyakushamwina maninga ku vikolo, ngeci uje Kangelo Muka-kutsiya kesi atsiye 
vana va vanalume va ntwatwa va vaIsalele.  

29 Akukulaela, vanu va Isalele kwavasesele kujavuka Lishali Lyakuvenga ngwe a 
nunda yangoco, omo vaka-Ingito vesekele kucilinga, co voshe vanyongele.  

30 Akukulaela, vivumbe vya Yeliko vyalundumukilile asi omo vaIsalele 
vavizengelekele matangwa atanu na avali.  

31 Akukulaela, uje cikwizi Lahave kuvamutsiile amo na vaje vaka-kujeneka 
kwononoka Njambi, omwo ikeye watambwile mwamuvwa vaje vaka-kunenga 
ngwe vasamba.  

32 Vikajo njinapande kwendeka lalo? Omwo kunjesi na simbu yakwendeka vya 
Ngilyoni na Mbalake * na Samusoni na Njefeta na Ndaviti na Samwele na vaka-
kwimanena.  

33 Akukulaela vakevo valwisilile mafuti, co vahyanene. Valingile vya vushunga, co 
vatambwile vije vyavakulaesele Njambi. Vashokele tunwa twa vindumba,  

34 vazimine tuhya twatukalu, co vaputumukile kukuvatapa na mukwale. Vapwile 
vaka-kuzeya oloni vemukile vaka-nzili, vapwile vaka-nzili mu nzita, co 
vahyanene mashwalale va vangenzi.  

35 Akukulaela vanakazi vatambwile vavushoko vwavo va kutsa vaje vasangukilile 
ku mwonyo. Vamo vamwene tuyando twakama, kuvatavele kutambula kupatuka 
ngeci vatambule cisangukilo lalo ca mwonyo wauvwa.  

36 Vamo vavashendumwine nakuvapupa, co veka lalo vavakutile mu malyenge 
nakuvaka mu kamenga.  

37 Vavashele mamanya, vavatetangele na visaa, vavatapele na mikwale. 
Vendanganene vanazala vilambu vya vimanga nambe vya vimembe, vapwile 
tuutu vavayandesele nakuvapangesa mwamuvi.  

38Kaye kavemukilile! Vendanganene ngwe vaka-kwendangana mu mambo na mu 
malundu, vayoyelele mu manzenzengoma na mu viteke.  

39Voshe vaje, nambe vamuvwaelelesele Njambi akukulaela kwavo, kuvatambwile 
cije cavakulaesele Njambi,  

40omwo Njambi wayongweleo nakuwana vutumbe vwakuhyana ali yetu. 
Vutumbe vwendi vunapu omo akukala amo netu ngeci vapwe vakujela.  

VaHevelu 12 

Njambi Tatetu 

1Ngecivene, omwo tuli na mbunga ya vakaleo vavangi vanatuzengeleka. Tutuleni 
vyuma vyoshe vije vinatulemena, na vuvi vuje vunakakateya ali yetu mbe, co 
tushatukeni lumbisi na lukakateya seteko ije vanaka kulutwe lwetu.  

2Co tukengeni mesho etu ntoma ali Yesu, ali uje kukulaela kwetu cinemana 
kutunda kukushangumuka kwetu na ku shongo. Kajukile omwo cilindakano! 
Omwo kujolela cije camuvandamenene, kazivile shwamwa omwo kutsa a 
cilindakano, co ololo natumbama ku livoko lya cilyo lya litanda lya Njambi.  

3Yongoleni muje mwetile, omo wayandelele vizindo vya vaka-vuvi! Ngecivene, 
kesi mujuke kulinga mwamuvwa nambe kwenukwa.  

4Omwo akuundangana kweni kwakulwisa vuvi, kanda mucilwe nzita na ashongo 
yakumitsiya.  

5 Kuma yeni munevala mwaya majwi akumikolesa aje Njambi wendekele kuli 
yeni akupwa mu vana vendi ndi? “Munage, tolilila omo Shukulu Kalunga 
akunyanyamesa, co kesi uviilile omo akuvindika.  

6Omwo Shukulu Kalunga akanyanyamesa woshe yazema, nakupupa woshe uje 
napu munendi.” 

7Kakateyeni mu tuyando ngwe munu atambula kunyanyamesa kwakutunda kuli 
ishe, omwo n̄avava yeni ilinakumwesa ngeci Njambi alinakumipangesa ngwe mu 
vana vendi. Kuma kwali mwana umo uje kuvanyanyamesele kuli ishe ndi?  

8Nga yeni kuvaminyanyamesa, ngwe muvakanyanyamesa vana, co eci 
cinalumbunuka ngeci yeni kesi mu vana vavavwa, oloni munapu mu vana va calu.  

9Mu cisemwa cetu ca ano asi, vatatetu valinakutunyanyamesa, co 
tulinakuvasimika. Ngecivene, cinatuvakana manene kwononoka kuli Tatetu mu 
munzinzime ngeci tuyoye!  

10Vatatetu va cisemwa ca ano asi vatunyanyamesa kasimbu kakandondo lika, 
ngwe mucinasholoka vushunga ku mesho avo, oloni Njambi alinakucilinga ngeci 
tupwe vakujela tukalipangele vumpau vwendi.  

11Omo valinakutunyanyamesa, kuli yetu cilinakusholoka ngwe cuma 
cakutuviililisa, kesi cakutuvwaelelesa embwe. Oloni kulutwe kuli vaje 
valinakuviilila nakunyanyamesa eci vakatambula cikandelela ca kwoloka ca 
mwonyo wa vushunga.  

Vilongesa nakunangula 

12 Ngecivene, junduleni mavoko eni aje anatepuka, co koleseni mavuli eni 
akuzeya!  

13Endeni mu vingila vyakushungama, ngeci lindi lije lya vulema kesi likatanuke.  

14Esekeni kukala mu kwoloka na vanu voshe, co lalo esekeni kuyoya na lyovwa-
ovwa, omwo nga evi vyahi ku munu, co kakamono Mwene.  

15 Nyanyameni kutewa umo akeluka munima kutunda ku mema ku mbunge ya 
Njambi. Nyanyameni akati keni kesi umo apwe ngwe muti wakulula uje umena 
nakunena tuyando twatungi na vushungu vwawo.  

16 Nyanyameni ngeci naumo wai apwe muka-vupangala nambe muka-mbunge 
yaivi ngwe Isau, uje walandesele vukulunu vwendi kuli shongo yendi na 
tuvyakulya twatundondo lika.  

17 Munima yevi, munazivuka ikeye washakele kutambula civezikiso kuli ishe, 
oloni vamuvyanene, omwo kasele kutengulula cije calingile, nambe walilile na 
misozi kaciwanene.  

18 Yeni kumwezile ngwe vanu vaIsalele vezile ku vije mwasa kukwata ku 
Munkinda wa Sinai uje washukumine na tuhya nakuzivala vwii na lisusulungu na 
lihunzi lyakama,  

19kusika kwa lupembo, na cililimo ca lijwi. Omo vanu vazivile lijwi, co valombele 
ngwavo kesi vazive lijwi likwavo lalo embwe,  

20 omwo kuvasele kutambula vije vavashikile ngwavo, “Nambe nga kasitu umo 
aitila kuje ku minkinda vanapande kumwasha mamanya vamutsiye.” 

21 Vije vamwene vyavazivisile lyova lyakukomokesa manene ngeci Mosesa 
wendekele ngwendi, “Yange njilinakujaja na lyova! “ 

22Oloni, yeni munaija ku Munkinda wa Siyone na nganda ya Njambi wakuyoya, 
Yelusalema ya mwilu, na tungelo vamwo vavangi-vangi.  

23Yeni munaija kukuvwaelela ku cikungulukilo ca vana va ntwatwa va Njambi, 
vaje mazina avo vanawasoneka mwilu. Yeni munaija kuli Njambi, uje muka-
kusompa vanu voshe, na ku minzinzime ya vanu vaje vanapwisa vaka-vushunga.  

24 Yeni munaija kuli Yesu, uje navwaesa cikumiiyo caciha, nakukushamwina kwa 
maninga anatukulaesa vyuma kutuvakana maninga a Avele.  

25 Ngecivene, nyanyameni kesi mukanangane uje alinakwendeka kuli yeni. Vaje 
vavyanene kumutolilila uje wendekele majwi a Njambi ano asi kavasele 
kuputumuka, co yetu tukaputumuka vati, nga tukengesa nima kuli ou 
alinakwendeka mwilu?  

26 Lijwi lyendi lyajajesele kaye a simbu ije, oloni ololo ikeye natukulaesa ngwendi, 
“Njikajajesa lalo asi, oloni kesi asi lika na lilu lalo.” 

27Lijwi eli, “lalo” litumwesa mwamuvwa ngeci vyuma vyakutanga vakavijajesa 
nakuvishandola, ngeci vyuma vije kuvikajaja vikevyo vikasalao.  

28Ngecivene, tukandeleleni omwo tukatambula vumwene vuje kuvwesi kujaja. 
Tukandeleleni nakulemesa Njambi na ngila ije yasa kumuvwaelelesa na kalemeso 
na lyova,  

29omwo Njambi yetu mwa vushunga wapwa tuhya twakunyongesa.  

VaHevelu 13 

Vati tuvwaelelesa Njambi 

1Kakateyeni mukulizema umo na mukwavo ngwe vasamba muli Kilistu.  

2 Anukeni kutambula vangenzi mwamuvwa ku vinjuvo vyeni. Omwo kwakele 
vamo vacilingile, co vatambwile tungelo kujeneka kuzivuka.  

3Anukeni vaje vali mu kamenga, ngwe neni lalo muli mu kamenga amo navo. 
Anukeni vaje valinakuyanda, ngwe neni lalo mulinakuyanda amo navo.  

4Vulo vunapande kukala na kasingimiko kuli voshe, vanalume na vanakazi 
vanapande kupwa vaka-kulikulaela umo na mukwavo. Omwo Njambi akasompa 
vaka-kulinga vupangala na vukwizi.  

5 Kesi mukakateye mu cizemo ca vimbongo, pweni vaka-kujauka na vyuma vije 
mulinavyo. Omwo Njambi nendeka ngwendi, “Kunjikamiseze nalumo lwai nambe 
kumivyana.” 

6Ngecivene, tupweni vaka-kusimpa nakwendeka ngwetu, “Shukulu Kalunga ikeye 
mukwasi wange, co kunjizivi lyova. Munu asa kunjilinga vikajo?” 

7Anukeni vantwama veni va ku san̄ulu, vaje vamilekele lijwi lya Njambi. 
Yongoleni vya kunima vati vakevo vayoyele na kutsa, co tembunwineni 
kukukulaela kwavo.  

8Yesu Kilistu ikeye umolika na izau na lelo na ku myaka yoshe.  

9Kesi mutave vilongesa vyakuliseza-seza vimitwamenene nakumitundisa mu 
ngila ya vushunga. Mwamuvwa vimbunge vikolese nakutetela kwa Njambi, kesi 
akwononoka mashiko a vyakulya, kuli vaje vononoka awa mashiko 
kuwavakwasa nacimo cai.  

10Kuli vaka-kukombelela vaje vapangelele mu mbalaka ya vaYunda kuvakele na 
moko yakulya vyakukombelela ku mutula.  

11 Muka-kukombelela Wakama wa kaYunda ikeye muka kutwala maninga a 
tusitu ku Mwela Wakujela Manene ngwe n̄ombelo yakukombelela a vuvi, oloni 
mivila ya tusitu yasalele anja ya cilombo nakuyenyekelao.  

12Mu cifwa cije vene lalo Yesu watsililile anja ya cikolo ca nganda, mukusambesa 
vuvi vwa vanu na maninga endi. 

13Ngecivene, ijeni tuye kuli ikeye anja ya cilombo ngeci tukazivile shwamwa 
yendi amo. 

14Omwo kutwesi na nganda yakwishwala ano asi, oloni tulinakukengelela nganda 
ije ilinakwija.  

15Ngecivene, ijeni tushangazale Njambi simbu yoshe ngwe n̄ombelo yetu ali Yesu, 
ikeyo n̄ombelo ya tunwa twetu yakumutava ikeye Mwene.  

16Kesi mwivale kulinga mwamuvwa nakulikwasa umo na mukwavo, omwo evi 
vikevyo n̄ombelo vivwaelelesa Njambi.  

17Ononokeni vantwama veni nakukava mashiko avo. Vakevo 
valinakuminyungilako myonyo yeni kujeneka kuhwima, omwo vanapande 
kulyambulwila vipangi vyavo kuli Njambi. Nga yeni muvononoka, co vakalinga 
vipangi vyavo nakujolela, nga kesi ngoco, co vakavilinga nakuviilila, co nacimo cai 
cikamikwasa.  

18Kakateyeni nakutulombelela lalo. Mwa vushunga vene tuli na citaku-taku 
cacivwa, omwo tushaka kulinga cuma ca vushunga simbu yoshe.  

19Co njilinakumilomba yeni muvavoshe ngwange njilombeleleni lalo ngeci 
Njambi anjiilwise lalo kuli yeni vwasi-vwasi.  

Lilombelo lyakumanesela 

20Ololo Njambi wa kwoloka uje wasangwile Mwene yetu Yesu ku vatsi, uje napu 
kanyungi Wakama ka vimanga, a maninga endi a cikumiiyo ca myaka yoshe,  

21amyane vyuma vyoshe vyavivwa vije munajeneka ngeci mulinge cizango cendi, 
ngeci apange muli yeni vije vimuvwaelelesa ali Yesu Kilistu. Co kuli ikeye kukale 
vumpau ku myaka na myaka! Ewa.  

Majwi akumanesela 

22Njilinakumilomba vakwetu, ngwange, tolilileni nakusimpa ku lijwi eli 
lyakumikolesa, ou mukanda njamisonekela kesi majwi amalaja embwe.  

23Njishaka muzivuke ngeci ndolome yetu Timateo ololo vanamwecela kutunda 
mu kamenga. Nga naija vwasi, co njikaija nendi omo njiija nakumimona.  

24Aneni ciindu kuli voshe vantwama veni na kuli vaka-kukulaela voshe. Vakwetu 
va ku Itali vanatumu ciindu kuli yeni.  

25Kutetela kwa Njambi kukale neni voshe.  

Yakomba 

Yakomba 1 

1Mukanda wakutunda kuli yange Yakomba, ngamba ya Njambi na Mwene Yesu 
Kilistu. Viindu kuli vanu voshe va Njambi vaje vanashandokela mu kaye mwoshe.  

Kukulaela na mana 

2Vasamba vange, liyongoleni yeni vavenya ngweni mwavezika omo vyeseko 
vyavingi vilinakwija kuli yeni,  

3omwo munazivuka ngweni kweseka kwakukulaela kweni kulingisa lukakateya.  

4Co lukakateya lweni lumyetese na ku shongo kujeneka kwonwa, ngeci mupwe 
vakujela vamutunu, nakujeneka cuma cimo.  

5Oloni nga kuli umo weni najeneka mana, alombe kuli Njambi, uje akamwanawo, 
omwo Njambi akana kuli vanu voshe nakushemutuka na kutetela.  

6Oloni nga ulombela, unapande kukulaela kesi ushame-shame embwe. Omwo 
woshe uje ashama-shama napu ngwe linkimba lya mu mema a kalunga lije 
lipekumukila kwoshe kuje kuliya lihunzi.  

7Omwo munu wa cifwa cangacije kesi ayongole ngwendi akatambula cuma cimo 
kuli Mwene.  

8Munu wa vimbunge vivali akapelyangela mu vingila vyendi vyoshe.  

Vuutu na vufuko 

9Vaka-Yesu vaje vanapu tuutu vanapande kuvwaelela omo Njambi avajundula,  

10co vaka-Yesu vaje vanafuku vanapande kuvwaelela omo Njambi avakeesa. 
Omwo vaka-kufuka vakapekumuka ngwe vishani vya muti.  

11Omo litangwa lituuka na misha yalyo ya ntwima nakujujwamesa mwila, co 
vishani vyakwo vitotomoka na vuvwa vwavyo vunyonga. Ngecivene, mu cifwa 
cimo vene muka-kufuka akanyonga omwo acitwalelelao mu vilinga vyendi.  

Vyeseko vinena vivezikiso 

12Vanavezika vanu vaje valongwa a simbu ya vyeseko, omwo nga vahyana na 
kukakateya mu ceseko eci, co vakatambula mwonyo kupwa cikandelela cavo uje 
wanakulaesa Njambi kuli vaje vaazema.  

13Nga munu vamweseka na vyeseko vyangacije, co kapandele kwendeka 
ngwendi, “Vyeseko evi vilinakutunda kuli Njambi.” Omwo Njambi kucitava 
kumweseka na vuvi, co ikeye vavenya kesi kweseka munu naumo wai.  

14Oloni munu na munu amona vyeseko omo mashungu endi ikeye vavenya 
alinakumukoka nakumukwata.  

15Asinoni mashungu omo emita, co akita vuvi, co vuvi omo vunakolo, co vukita 
kutsa.  

16Kesi vamikwise, vasamba vange vanjazema!  

17Cashu coshe cacivwa na vwana vwoshe vwavuvwa vyatunda mwilu, vyatunda 
kuli Njambi, Ishamatanga wa vyeke vya mwilu, uje kesi kutenguluka nambe 
kunena lisusulungu akutenguluka.  

18Ku cizango cendi natutanga yetu a lijwi lya vushunga, ngeci tupwe mushoke 
wakulivanga akati ka vyoshe vije vyatangele.  

Kuziva nakulinga 

19Anukeni eci, vasamba vange! Munu woshe napande kuzambula kuziva, oloni 
eshwale kukumbulula nakwishwala kuluvala.  

20Omwo vukalu vwa munu kuvwesi kuvwaesa vutumbe vwa vushunga vwa 
Njambi embwe.  

21Ngecivene, umbileni kuti vyuma vyoshe vije vinapu vya mazilo na vilinga 
vyavivi. Likeeseni kuli Njambi nakutambula lijwi lije akuna mu vimbunge vyeni, 
lije lyasa kumyovola.  

22Kesi mulikwise yeni vavenya mukupwa vaka-kuziva lijwi lyendi lika, oloni 
pweni vaka-kulipangesa.  

23Omwo nga mutolilila ku lijwi oloni kumulipangesa munapu ngwe vanu vaje 
valikengela a kalikengelo, co valimona muje muvafwa vakevo vavenya.  

24Valikengelao, co vaya, co vwasi-vwasi vevala muje muvafwa.  

25Oloni woshe uje akengesesa a mashiko akujela aje akapatula vanu, co uje 
kawatolilila lika asinoni awevala, oloni awapangesa, munu uje Njambi 
akamuvezikisa mu vyoshe vije alinga.  

26Nga munu umo ayongola ngwendi ikeye muka-kulemesa, co kononwesa ndaka 
yendi, kulemesa kwendi kunapu kwangoco, co alinakulikwisa ikeye vavenya.  

27Kulemesa kwakuvwa kuje kwanayongola Njambi Tate kukekwo oku, kulela 
visiwa na vifwile mu tuyando twavo nakulinyunga ikeye vavenya kutunda ku 
vyuma vya mazilo vya mu kaye.  

Yakomba 2 

Kunangula a kumwesa kaangu 

1Vasamba vange, akupwa mu vaka-kukulaela kuli Mwene yetu Yesu Kilistu, 
Mwene wa vumpau, kumwapandele kumwesa kaangu ku vanu ngwe ku cifwa 
cavo ca anja embwe.  

2Omo nga mumona munu muka-kufuka nazala kanzeya ka ngolinde na vuzalo 
vwavuvwa akovela mu cikungulukilo ceni, co lalo kautu akovelamo na vuzalo 
vwa visanyu-sanyu,  

3nga musingimika manene uje munalume nazala mwamuvwa, co mwendeka kuli 
ikeye ngweni, “Mwane, tumbameni mu citumbamo cacivwa eci,” oloni mwendeka 
kuli kautu ngweni, “Ove, imana oko, “ nambe ngweni, “Tumbama asi ku myanja 
yange,” 

4co muli na mulonga wa kaangu akati keni nakusompa mu ngila ya viyongola 
vyavivi.  

5Tolilileni, vasamba vange vanjazema! Njambi waangwile tuutu mu kaye kano 
ngeci vapwe vaka-kufuka mukukulaela, co vakashwane vumwene vuje 
vwakulaesele kuli vaje vamuzema. 

6Oloni yeni muyengula tuutu! Veya vaje vakamiyandesa nakumikokela ku mesho 
a maako? Kuma kesi vaka-kufuka ndi?  

7Vakevo vakendeka vyavivi a lizina lyalivwa lije vanamyana.  

8Mulinga cuma cacivwa nga mwononoka lishiko lya Vumwene, lije tuwana mu 
visoneka ngwavyo, “Zema mukweni ngwe muwalizema yove vavenya.” 

9Oloni nga mupangesa vanu ngwe ku cifwa cavo ca anja, co muli na mulonga wa 
vuvi, co Lishiko lilinakumihisa ngwe yeni munapu vaka-kulipokola.  

10Omwo nga munu apokola lishiko limo, co ali na mulonga wakupokola mashiko 
oshe.  

11Omwo uje wendekele ngwendi, “Kesi ulinge vupangala,” wendekele lalo 
ngwendi, “Kesi utsiye.” Nameme kuwesi kulinga vupangala, unemuka muka-
kupokola lishiko nga utsiya munu.  

12Ngecivene, endekeni nakulinga ngwe vanu vaje vavakasompa na lishiko lije 
likatupatula.  

13Omwo Njambi kakasholola kutetela kwendi omo asompa munu uje kesi 
kutetela vakwavo, oloni kutetela kukekwo kwakama kutuvakana kusompa.  

Kukulaela na vilinga 

14Vasamba vange, vuvwa mukajo nga munu endeka ngwendi, “Nji muka-
kukulaela” nga vilinga vyendi kuvisholola vukaleo vwakukulaela? Kuma 
kukulaela oku kukamwovola ndi? 

15Nga ndolome nambe ndokazi vaje vanajeneka vuzalo, co kuvesi na vyakulya,  

16Vuvwa mukajo vuliho nga wendeka kuli vakevo ngweni, “Njambi amivezikise! 
Kaleni na ntwima, co lyeni mwamuvwa! “ Nga kuuvana vyuma vije vashaka 
mukuyoya?  

17Eci cinapu mumo nakukulaela, nga cili acolika kujeneka vipangi, co cinatsi vene.  

18Oloni umo endeka ngwendi, “Munu umo muka-kukulaela, mukwavo muka-
vipangi.” Kukumbulula kwange kunapu oku, “Njileke vatijo munu asa kupwa 
muka-kukulaela kujeneka vipangi. Yange njikumwesa kukulaela kwange a 
vipangi vyange.” 

19Unakulaela ngwove kwali Njambi umolika ndi? Mwamuvwa! Na minzinzime 
yakujwala lalo inakulaela, co ikajaja na lyova.  

20Ove cilema! Kuma ushaka vakumwese ngeci kukulaela kukwesi na vipangi 
kunapu kwangoco ndi?  

21Vatijo kukulwila yetu Avilahama vamupwisile muka-vushunga ku mesho a 
Njambi? Eci capwile caa vilinga vyendi, omo wakombelele munendi Isake a 
mutula.  

22Kuma kumwasa kumona ndi? Kukulaela kwendi na vilinga vyendi vyoshe 
vyapangele amo, kukulaela kwendi vacipwisile cakutungukwa a vilinga vyendi.  

23Co Visoneka vyapwile vya vushunga vije vyendekele ngwavyo, “Avilahama 
wakulaelele Njambi, co omwo akukulaela kwendi Njambi wamulaveleleco kupwa 
vushunga.” Co Avilahama vamutumbwile musamba wa Njambi.  

24Ngecivene, tumona ngeci munu vanamupwisa muka-vushunga ku mesho a 
Njambi a vilinga vyendi, co kesi omwo akukulaela kwendi akwolika embwe.  

25Capwile cuma cimolika na Lahave uje cikwizi. Vamupwisile muka-vushunga ku 
mesho a Njambi omwo a vilinga vyendi, akutambula mwamuvwa vaje vaIsalele 
vaka-kunenga nakuvakwasa ngeci vatewe valikwasese ngila ikwavo.  

26Ngecivene, nga muvila kuwesi na munzinzime, co unatsi, nakukulaela lalo nga 
kukwesi na vilinga, co kunatsi.  

Yakomba 3 

Ndaka 

1Vasamba vange, kucapandele muvavangi mupwe mu valongisi. Omwo 
mwazivuka ngweni yetu valongisi vakatusompa manene na vukalu kutuvakana 
veka.  

2Omwo yetu voshe visimbu vyavingi tukaviisa. Oloni nga munu kesi kuviisa 
muvyendeka vyendi, co napu munu wakujela, co asa lalo kulinyunga ikeye 
vavenya.  

3Tukaaka vikuvo mu tunwa twa tuvalu ngeci vatwononoke, co tukavatwala 
kwoshe kuje kutushaka. 

4Nambe yongoleni a mato akama a mu mema a kalunga, nameme apwa akama 
manene, oloni akongumuka na nzili yakama ya lihunzi, vakawajavwisa na cikasi 

cimo cacindondo cakulipasha, co uje muka-kujavula awatengulula kwoshe 
kwashaka kuya.  

5Co na ndaka mukemwo muyafwa, nambe yapwa yaindondo, oloni yasa kulyalesa 
a vyuma vyakama manene. Co yongoleni shwata yakama-kama oloni yasa 
kwenya na kamulangi ka tuhya kakandondo! 

6Co ndaka inapu ngwe tuhya. Inapu ngwe kaye ka vuvi, kanashwana mu mivila 
yetu nakushandwela vuvi mukuyoya kwetu kwoshe! Ishwameka yoyesi yetu 
yoshe na tuhya tuje tutunda mu mbulu ya tuhya.  

7Munu asa kwononwesa, co nononwesa laja vikashama vavangi, tusitu na tuzila, 
nevi vyakulikoka na visi.  

8Oloni naumo wai asa kwononwesa ndaka. Ikeyo yapwa yaivi, kuyitava 
kuyononwesa, yashula na vushungu vwa kutsa!  

9Tuyipangesa mukukandelela kuli Mwene yetu na Tatetu, co na ikeyo lalo 
itukasingi nayo vakwetu vanu, vaje vavatangele mu cifwa ca Njambi!  

10Majwi akukandelela nawa a cisingo oshe akatuuka mu kanwa kamolika. 
Vasamba vange, vyuma evi kuvyapandele kulingiwa!  

11Kuma lisima lya kavwelu-vwelu limolika mukatuuka mema akulula na mema 
amavwa ndi?  

12Vasamba vange, kuma muti wa mukuyu wasa kwima olive ndi? Nambe 
mukolovozi wa vushuka vwa vinyu wasa kwima mikuyu ndi? Nambe lisima lya 
mema a mwongwa lyasa kutuula mema akutovala ndi?  

Mana akutunda kwilu 

13Kuma akati keni ali muka-mana na muka-kuzivisisa ndi? Ikeye napande 
kuwajombolola na vukaleo vwakuyoya kwendi kwakuvwa na vilinga vyendi vya 
cifwa cakulikeesa na mana. 

14Oloni nga mu mbunge yove mwakala lifuwa na vukalu na kulizema yove 
vavenya, co kesi ulwise vushunga mu kulyalesa a mana ove.  

15Mana a cifwa cangacije kuwatundile mwilu embwe, awa akundama ku vya 
kaye, akewo kesi a ku munzinzime oloni a ku minzinzime yakujwala.  

16Kuje kwoshe kwakala lifuwa nakulizema yove vavenya, co kwakala lalo kuviya 
na vuvi vwoshe.  

17Oloni mana akutunda mwilu akulivanga apwa akujela, co apwa a kwoloka na 
vuvwa na vusamba, ashula na mema ku mbunge, co akasholola kuteja kwakuvwa 
kwa vilinga vyavivwa, co kuwakele na cizindo nameme na civembulu.  

18Vaka-kwoloka vaje vakuna vimbuto mu kwoloka vakateja vimbuto 
vyakushungama.  

Yakomba 4 

Vusamba na kaye 

1Kulilwisa kwoshe na vimata vyoshe akati keni vilinakutunda kuli? Vilinakutunda 
ku mashungu eni aje simbu yoshe alinakulwa mu mivila yeni.  

2Mushaka kukala na vyuma, oloni kumwasa kuviwana, ngecivene, mutsiya, 
muliveyela vyuma, oloni kumwasa kuviwana, co mulinga vimata nakulilwisa. 
Kumwesi kuwana vije vimushaka omwo kumwesi kuvilomba kuli Njambi.  

3Co nameme munalombo kumwasa kuvitambula, omwo viyongola vyeni vyapwa 
vyavivi, mukalomba vyuma ngeci mulikwase ku senga yeni vavenya.  

4Yeni vanu vakwonwa kulongwa! Kuma kumuzivuka ngweni vusamba na kaye 
vwapwa vutozi kuli Njambi ndi? Woshe uje ashaka kulipwisa musamba wa kaye 
nalipwisa ikeye vavenya citozi ca Njambi. 

5Kesi muyongole ngweni visoneka vilinakwendeka makuli omo vyendeka 
ngwavyo, “Munzinzime uje yanaka Njambi muli yetu washula na mashungu a 
muuka.” 

6Oloni kutetela kwa Njambi kwanatwana kwapwa kwa nzili manene. Ngwe 
muvyendeka visoneka ngwavyo, “Njambi avyana vaka-kulyalesa, oloni atetela 
vaka-kulikeesa.” 

7Ngecivene, ononokeni kuli Njambi. Vyaneni Liyavola, co akamijejuka.  

8Shwenyeni kuyehi na Njambi, co na ikeye lalo akashwenya kuyehi neni. 
Jweleseni mavoko yeni, yeni vaka-vuvi! Jweleseni vimbunge vyeni, yeni vaka-
civembulu!  

9Pweni vaka-kuviilila, tambekeni, lileni, tengulukeni kujolela kweni kupwe kulila, 
kujolela kweni kupwe kulisimoka!  

10Likeeseni yeni vavenya ku mesho a Njambi, co ikeye akamijundula.  

Kunangula a kusompa musamba wove muka-Yesu 

11Vasamba vange, kesi mulizungise umo na mukwavo. Woshe uje afweya nambe 
asompa mukwavo muka-Yesu alinakuzungisa Lishiko nakulisompa. Nga usompa 
Lishiko, co yove lalo kuwapwile u munu muka-kwononoka Lishiko, oloni unapu u 
muka-kulisompa.  

12Njambi ikeye lika muka-kwana lishiko na lyaako. Ikeye lika muka-kwamena na 
muka-kunyongesa. Yove iyajo ngeci usompe mukweni?  

Kunangula a ngila ya kulyalesa 

13Co ololo tolilileni kuli yange, yeni mulinakwendeka ngweni, “Lelo nameme 
imene tukaya ku nganda yacingandi, kuje tukakala mwaka woshe wa mutunu 
nakunganyala nakuwanako vimbongo vyavingi.” 

14Yeni kumwazivukile ngweni mwonyo weni ukafwa vati ku litangwa lya imene! 
Omwo yeni munapu ngwe mbundu, ije isholoka kasimbu kakandondo lika, co 
inyonga.  

15Ngecivene, munapande kwendeka ngweni, “Nga cizango ca Mwene citava, co 
tukayoya nakupanga eci na cije.” 

16Oloni yeni mukalyalesa nakulishasha, kulyalesa kweni kwoshe kunapu 
kwangoco.  

17Ngecivene, munu woshe uje azivuka kulinga mwamuvwa oloni kalingimo, ali na 
mulonga wa vuvi.  

Yakomba 5 

Kunangula vaka-kufuka 

1Co yeni vanu vaka-kufuka, tolilileni kuli yange! Lileni nakumbolozoka a n̄avava 
ije ilinakwija ali yeni!  

2Vufuko vweni vunavolo laja, na vuzalo vweni vunaliwa ku tunembulu. 

3Ngolinde yeni na siliva yeni vinaliwa ku n̄alawe, n̄alawe eyi ikapwa vukaleo kuli 
yeni, co vikalya situ yeni ngwe tuhya. Yeni munalilundikila vufuko mu matangwa 
ano akumanesela. 

4Yeni kumwafwetele vaje vaka-kumipangela mu mahya eni. Ziveni kuteta kwavo! 
Miteto ya vaje valinakumitejela vimbuto vyeni inete ku matwi a Njambi, Shukulu 
Kalunga Muka-nzili yoshe!  

5Kuyoya kweni kwa ano asi kunapu kwa mbwase nakuvwaelela. Munalinunisa 
yeni vavenya ku litangwa lyakumitsiya.  

6Munahisa nakutsiya vanu vaka-vushunga, co kuvamivyanene.  

Kusimpa nakulombela 

7Ngecivene, pweni vaka-kusimpa, vasamba vange, noo Mwene akaija. Kengeni 
kusimpa kwa ndimi omo avandamena lihya lyendi limene vimbuto vyavivwa. 
Akavandamena noo na ku nyangao na ku simbu ya ndombo.  

8Neni lalo pweni vaka-kusimpa! Nyungeni cinyangavili ceni ngeci ciye kulutwe, 
omwo litangwa lyakwija kwa Mwene lili kuyehi.  

9Kesi mulinyenge umo na mukwavo, vasamba vange, ngeci Njambi kesi 
akamisompe. Lyaako ali kuyehi, ololo vene asholoka.  

10Vasamba vange, anukeni vaka-kwimanena vaje vendekele mu lizina lya Mwene. 
Vakengeni nakutembunwina kusimpa kwavo kuvakele nakwo a simbu ya n̄avava.  

11Tulinakuvatumbula vaka-kuvwaelela omwo vakevo vakele na lukakateya. 
Mwaziva laja akusimpa kwa Yombi, co mwazivuka vika Mwene waanene kuli 
Yombi akukotoka. Omwo Mwene muka-kutetela na mema ku mbunge.  

12Oloni a vyoshe evi, vasamba vange, kesi mulisinge omo mulinga cikumiiyo. Kesi 
mulisinge na lilu nameme na asi nameme na cuma coshe-icoshe. Oloni, “Eyo yeni 
ipwe eyo omwo munatava,” nambe “Embwe embwe yeni ipwe embwe omo 
munavyana,” nga ngoco, co vaka-nyanyamesa kuli Njambi.  

13Kwali umo akati keni alinakuyanda ndi? Napande kulomba. Kwali umo 
alinakuvwaelela ndi? Napande kwimba vishangazala.  

14Kwali umo akati keni alinakuvinja ndi? Napande kusana vakulunu va 
cikungulukilo, co vamulombelele nakumuvwavesa mazi mu lizina lya Mwene.  

15Co kulomba oku mukukulaela kukovola uje muka-kuvinja, co Mwene 
akamukangwisa, nga ikeye nalingi vuvi, co vakamusambesa.  

16Ngecivene, litaveleni vivi vyeni kuli umo na mukwavo, co lilombeleleni umo na 
mukwavo, ngeci vamikangwise. Lilombelo lya munu muka-vushunga lili na nzili 
manene mukupanga.  

17Elinja wapwile munu mu cifwa ngwe yetu vene. Walombelele manene ngeci 
nyonzi kesi inyoke, co nyonzi yalikelele kunyoka a myaka itatu na vingonde 
vitanu na imo.  

18Walombelele lalo, co nyonzi yanyokele, co asi amenene vimbuto.  

19Vasamba vange, nga umo weni ongumuka kutunda ku vushunga, co weka 
amwilwisa lalo, 

20anukeni cuma eci ngweni, woshe uje elwisa muka-vuvi ku kupenga-penga 
kwendi novola mwonyo wa uje muka-vuvi kutunda ku kutsa, co vuvi vwavungi 
vakavusambesa omwo ikeye.  

  



2191 

©The Bible Society of Zambia, 2006. 

 

1 Petulu 

1 Petulu 1 

1Mukanda wakutunda kuli yange Petulu, muluwa wa Yesu Kilistu. Kuli vanu va 
Njambi vakwangula vaje valinakuyoya ngwe vangenzi mu mafuti oshe a Pontase 
na Ngalatiya na Kapandosiya na Asiya na ku Mbitaniya.  

2Yeni vamyangwile ku cizango ca Njambi Tatetu, co vamijelesele na Munzinzime 
wendi ngeci mwononoke kuli Yesu Kilistu nakumijelesa na maninga endi. 
Kutetela na kwoloka vikale amo neni.  

Cinyangavili cakuyoya 

3Tukandeleleni kuli Njambi na Ishe ya Mwene yetu Yesu Kilistu! Omwo a mema 
ku mbunge endi akama manene, natwana mwonyo wauha akusangula Yesu 
Kilistu ku vatsi. Eci cikeco citushulisa na cinyangavili cakuyoya,  

4co yetu tulinakukengelela kulutwe tukafuke vufuko vwa vivezikiso vije Njambi 
natulikila vanu vendi. Namitulikilavyo mwilu, kuje kuvyasa kusosonyoka nambe 
kuviya nambe kupiluka.  

5Vinapu vyeni, akukulaela vanaminyungilavyo mwamuvwa na nzili ya Njambi 
yakwovoka ije inalivwaesela kusholoka a simbu yakukotoka.  

6Pweni vaka-kuvwaelela a cuma eci, nambe cinapu mwamuvwa yeni kukala na 
vusiwa kasimbu kakandondo lika omwo muli na vyeseko vyavingi vije 
mulinakuyanda navyo. 

7Vutumbe vwa vyeseko evi vunapu kumwesa vukaleo ngeci kukulaela kweni 
kunapu kwa vushunga. Nambe ngolinde yasa kunyonga, vakayeseka na tuhya, 
kukulaela kweni lalo kuje kuli na seo yakama manene kutuvakana ngolinde, 
vanapande kuceseka ngeci kukakateye. Asinoni mukatambula cishangala na 
vumpau na kasingimiko a Litangwa lije omo Yesu Kilistu akasholoka.  

8Yeni mwamuzema, nambe kumwamumwene, mwamukulaela, nambe a simbu 
ino kumwamumwene. Ngecivene, mulinakujolela na mbwase yakama ya vumpau 
ije kutwasa kuyitumbula,  

9omwo mulinakutambula kwovoka kwa myonyo yeni, kukekwo kwapwa 
vutumbe vwakukulaela kweni.  

10Vyakwovoka oku vaka-kwimanena vacitonenenene nakucishakezeka, co 
vambulwile vuka-kwimanena vwa vivezikiso vije vikasholoka kulutwe vije 
vyakamyana Njambi.  

11Vesekele manene kuzivuka simbu mukajo vikalingiwa na vatijo vikaija. Eyi 
ikeyo simbu ije yemikile Munzinzime wa Kilistu uje wakele muli vakevo, 
mukwambulula vya n̄avava ije Kilistu akayanda na vumpau vuje vukakavako.  

12Njambi washolwele kuli ava vaka-kwimanena kuvalipangelele vakevo vavenya 
embwe, oloni vapangelele yeni, omwo vendekele a vyuma vije yeni munalizivila 
kuli vangamba vaje vambulwile Vin̄anda Vyavivwa a nzili ya Munzinzime 
Wakujela uje uvatumine kutunda mwilu. Evi vikevyo vyuma vije nameme tungelo 
vashaka kuzivisisa.  

Vanamisana ngeci muyoye vuyoye vwakujela 

13Ngecivene, livwaeseleni cimweja mu viyongola vyeni. Kengeleleni, co akeni 
cinyangavili ceni a vivezikiso vije vivakamyana omo Yesu Kilistu akasholoka.  

14Pweni vaka-kwononoka kuli Njambi, co kesi mutave kuyoya kweni vacendese 
ku vizango vije mwakele navyo omwo mwakele ku nzimba.  

15Oloni, pweni vakujela mu vyoshe mulinga, ngwe Njambi uje wamisanene 
wapwa wakujela.  

16 Visoneka vyendeka ngwavyo, “Pweni vakujela omwo yange njapwa wakujela.” 

17Mulinakumusana ngweni Tate, omo mulombela kuli Njambi, uje muka-
kusompa vanu voshe na seteko imolika, kupwisa ngwe ku vije vyanalingi munu 
na munu, ngecivene, munapande kumukomoka mukuyoya kweni kwoshe kwa 
ano asi.  

18Omwo mwazivuka ndando ije ivamipatwile nayo mukumitundisa ku mwonyo 
wangoco uje mwatambwile kuli vakukulwila veni. Kucapwile cuma cije casa 
kunyonga ngwe siliva nambe ngolinde,  

19oloni vamipatwile na n̄ombelo ya ndando yakama ya Kilistu, uje wapwile ngwe 
muna manga wakujeneka livala nambe kapenga.  

20Njambi wamwangwile simbu kanda vatange kaye, co vamusholwele mu 
matangwa ano akukotoka omwo yeni.  

21Ali ikeye munakulaela kuli Njambi, uje wamusangwile ku vatsi nakumwana 
vumpau, ngeci kukulaela kweni na cinyangavili ceni munavyaka ali Njambi.  

22Ololo munalijelesa akwononoka ku vushunga, co muli na cizemo cacivwa kuli 
vasamba veni vaka-kukulaela, lizemeni umo na mukwavo na vimbunge vyeni 
vyoshe.  

23Omwo a lijwi lya Njambi lyakuyoya lije lya myaka yoshe munasemuka luvali 
ngwe vana va cisemi uje muka-kuyoya simbu yoshe, kesi uje asa kutsa.  

24 Ngwe muvyendeka visoneka ngwavyo, “Vanu voshe vanapu ngwe mwila, co 
vumpau vwavo vwoshe vunapu ngwe vishani. Mwila ujujwama na vishani 
vitotomoka,  

25Oloni lijwi lya Mwene lyakala myaka yoshe.” Lijwi eli likelyo Vin̄anda Vyavivwa 
vije vivambulwile kuli yeni.  

1 Petulu 2 

Limanya lyakuyoya na muyati wakujela 

1Ngecivene, umbileni kuti vyuma vyoshe vyavivi, kesi mwendeke makuli lalo, 
nambe kulinga civembulu, nambe lifuwa, nambe vyendeka vyakushaula.  

2Pweni ngwe vimbututu vanasemuka ololo, simbu yoshe kaleni na lihwila lya 
mavele akujela a munzinzime, ngecivene, akunwako mukakola nakwovokelao.  

3 Ngwe muvyendeka visoneka ngwavyo, “Omwo munamakela ku ngozi.” 

4Ijeni kuli Mwene, limanya lyakuyoya lije vavyanene vanu ngwe lyangoco oloni 
Njambi walyangwile kupwa lya seo.  

5Co akupwa ngwe mamanya akuyoya, vamitunge mupwe njuvo ya munzinzime, 
kuje mukapange ngwe vaka-kukombelela vakujela mukukombelela vin̄ombelo 
vya munzinzime vije vyatambula Njambi ali Yesu Kilistu.  

6 Omwo visoneka vyendeka ngwavyo, “Njinaangula limanya lya seo yakama, 
limanya lya mu mbango mu Siyone, co woshe uje akulaela kuli ikeye kakazivi 
shwamwa.” 

7 Eli linapu limanya lya seo yakama manene kuli yeni vaje vanakulaela, oloni kuli 
vaje kuvakulaelele, “Limanya lije vavyanene vaka-kutunga likelyo ololo linapu lya 
seo kuli voshe.” 

8 Co visoneka vikwavo vyendeka ngwavyo, “Eli linapu limanya lyakutanukisa 
vanu, likelyo limanya lije likavawisa.” Vatanukile omwo kuvakulaelele ku lijwi, 
eci capwile cizango ca Njambi kuli vakevo.  

9 Oloni yeni munapu muyati wakwangula, vaka-kukombelela va Mwene, muyati 
wakujela, vanu va Njambi vavenya, vanamyangula mukwambulula vikomokeso 
vya vilinga vya Njambi, uje wamisanene kumitundisa mu lisusulungu kuminena 
ku ceke cendi cakukomokesa.  

10 A simbu imo kumwapwile vanu va Njambi, oloni ololo munapu mu vanu vendi, 
a simbu imo kumwazivukile mema ku mbunge ya Njambi, oloni ololo munawana 
kumizivila mema ku mbunge.  

Vindungo va Njambi 

11Vasamba vange, njilinakumilambelela, ngwe vangenzi na vaka-kwendangana 
mu kaye kano! Kesi mutave ku mashungu a ku muvila, aje simbu yoshe 
alinakulwa nzita na myonyo yeni.  

12Futisi yeni akati ka vaka-kujeneka kukulaela inapande kupwa yaivwa ngeci 
omo vamyana mulonga wakupanga vuvi, vakevo vakamona vilinga vyeni 
vyavivwa, co vakashangazala Njambi a Litangwa lyendi lyakwija.  

13Omwo a lizina lya Mwene, kaleni mwisi ya vanu vaje vali na moko, mwisi ya 
mwene, uje napu mutwe mukushika,  

14na mwisi ya vanguvulu lalo, vaje vaanemika mwene mukunyanyamesa vaka-
kulinga vuvi nakushangala vaka-kulinga mwamuvwa.  

15Omwo Njambi ashaka ngeci muvindike nzimba ya vanu vakweva a vyuma 
vyavivwa vije mulinakulinga.  

16Yoyeni ngwe vanu vakupatuka, ngecivene, kesi mupangese kupatuka kweni 
ngwe cuma cakufwika vuvi embwe, oloni yoyeni ngwe vindungo va Njambi.  

17Singimikeni munu woshe, zemeni vasamba veni vaka-kukulaela, komokeni 
Njambi, co singimikeni vaka-kushwana.  

Cimweso cakuyanda kwa Kilistu 

18Yeni vangamba munapande kulikeesa kuli vashukulu yeni, co vamweseni 
kasingimiko, kesi lika kuli vaje vaka-ngozi na vaka-kumizivila mema ku mbunge 
embwe, oloni na kuli vaje vaka-kuluvala.  

19Njambi akamivezikisa a cuma eci, nga mukakateya mukuyanda kuje 
kukwamipandele omwo munazivuka cizango cendi.  

20Vikajo muwanao nga mukakateya mukumipupa omwo munalingi mwamuvi? 
Oloni nga mukakateya mukuyanda nambe omo munalingi mwamuvwa, Njambi 
akamivezikisa a cuma eci.  

21Omwo eci cikeco camisanenene Njambi, omwo Kilistu vavenya wamiyandelele, 
co namisezela cimweso, ngeci mukavangeye mu myanja yendi.  

22 Ikeye kalingile vuvi, co lalo naumo wai wazivile makuli atunda mu kanwa 
kendi.  

23 Omo vamushawile, kelwisile lalo vituka, omo wayandele, ikeye kalishungwiiye, 
oloni waakele cinyangavili cendi muli Njambi, lyaako wa vushunga.  

24 Kilistu vavenya wambatele vuvi vwetu mu muvila wendi a cilindakano, ngeci 
tutse ku vuvi, co tukayoyele ku vushunga. A viveve vyendi akeo munawana 
kukanguka.  

25 Yeni mwapwile ngwe mu vimanga vanazimbalesa ngila yavo, oloni ololo 
muneluka kukava Kanyungi na Muka-Kunyunga myonyo yeni.  

1 Petulu 3 

Vanakazi na vanalume 

1 Mu cifwa cimo vene, yeni vanakazi munapande kwononoka kuli vanalume veni, 
ngeci nga umo wavo kakulaela lijwi lya Njambi, vilinga vyeni vikavakokela 
kukukulaela,  

2omwo vakamona kasingimiko keni na futisi yeni.  

3 Kumwapandele kupangesa vyuma vya anja lika mukulivwaesa, nambe 
makwalale, nambe na tunzeya, nambe vuzalo vwa senga.  

4Oloni vuvwa vweni vunapande kupwa vwa vushunga vwa mukati, vuvwa vuje 
kuvwesi kuvola vwa lyovwa-ovwa na kwoloka kwa munzinzime, eci cikeco ca seo 
yakama manene ku mesho a Njambi. 

5Omwo vanakazi va ku laja vaje vaakele cinyangavili cavo muli Njambi 
valyongozwelele vakevo vavenya akwononoka kuli vanalume vavo.  

6 Sala walingile eci, wononokele kuli Avilahama nakumutumbula shukulu yendi. 
Co yeni ololo munapu mu vana vendi va vanakazi nga mulinga mwamuvwa 
kujeneka kuzivila lyova cuma cimo.  

7 Mu cifwa cimo vene, yeni vanalume lalo mukukala amo na vanakazi veni 
munapande kuzivisisa mwamuvwa ngweni vakevo vapwa vakuvotsiya ku 
cisemwa cavo. Pangeni navo na kasingimiko, omwo na vakevo lalo vakatambula 
amo neni vwana vwa Njambi vwa mwonyo. Lingeni ngeci kutewa cuma cimo 
cikatanganesa malombelo eni.  

Kuyandela vushunga 

8Akukotoka, yeni voshe munapande kukala na kulitombola kumo na viyongola 
vimo, lizemeni umo na mukwavo, co kaleni na ngozi na kulikeesa ku umo na 
mukwavo.  

9Kesi mwilwisile vuvi ku vuvi nambe cisingo ku cisingo, oloni ilwisileni 
civezikiso, omwo civezikiso cikeco cakulaesele Njambi kumyanaco omo 
wamisanene.  

10 Ngwe muvyendeka visoneka ngwavyo, “Nga munu ashaka mwonyo nakushaka 
kumona vyavivwa, kapandele kwendeka vyavivi co alikele kwendeka makuli.  

11Napande kutunda ku vuvi nakulinga vyuma vyavivwa, napande kushakezeka 
kwoloka na mbunge yendi yoshe.  

12Omwo Mwene akakenge ali vaka-vushunga, co akazivi malombelo avo, oloni 
akayeluwisa vaje vaka-kulinga vuvi.” 

13Iyajo akamivulumuna nga muli na cizango cakulinga vyavivwa?  

14 Oloni nambe nga muyanda mukulinga vije vya vushunga, co vwaeleleni! Kesi 
muzivile lyova munu umo, co kesi mulishoshomwene.  

15Oloni komokeni Kilistu mu vimbunge vyeni, co musingimikeni ngwe Mwene. 
Visimbu vyoshe livwaeseleni kukumbulula munu woshe-iwoshe uje amihula 
mumunungulwile cinyangavili ceni cije mulinaco,  

16oloni cilingeni na lyovwa-ovwa na kasingimiko. Citaku-taku ceni cipwe 
cakutungukwa, ngeci omo vamishaula, co vaje vendeka vyavivi a futisi yeni 
yaivwa akupwa vaka-kukava Kilistu vazive shwamwa ali vije vendeka. 

17Omwo cinapu cacivwa kuyandela vushunga, nga eci cinapu cizango ca Njambi, 
kutuvakana kuyandela vuvi.  

18Omwo Kilistu watsililile vuvi lumo ku simbu yoshe, muka-vushunga kutsila 
vaka-vuvi, ngeci amitwamenene kuli Njambi. Ikeye vamutsiile ku muvila, oloni 
vamuyoyesele ku munzinzime,  

19co mu cifwa cendi ca munzinzime waile nakwambulula kuli minzinzime yakele 
mu kamenga.  

20 Eyi ikeyo minzinzime ya vaje vavyanene kwononoka Njambi omo 
wavandamenene na lukakateya a matangwa aje Nowa washongele vwato. Vanu 
vavandondo vaje vakele mu vwato, vapwile vatanu na vatatu, vakevo vovokele ku 
mema,  

21aje apwile cimweso cakwinika kumbwitika, cije ololo cinamyovola. Kesi 
kukusha mazilo a muvila embwe, oloni cikulaeso cakulomba kuli Njambi 
cakutunda ku citaku-taku cacivwa. Cinamyovola akusanguka kwa Yesu Kilistu,  

22uje nai mwilu, co ali ku livoko lya cilyo lya Njambi, alinakushwana akamwa ya 
tungelo voshe na vaka-moko na vaka-nzili mwilu.  

1 Petulu 4 

Kuyoya kweni kutenguluke 

1Ngecivene, ngwe omo Kilistu wayandele mu muvila, neni lalo munapande 
kulitakamesa yeni vavenya na viyongola vimo, omwo woshe uje ayanda ku 
muvila nalikela ku vuvi. 

2Ngecivene, kutunda ano kutwala kulutwe, munapande kuyoya yoyesi yeni ya 
ano asi ku nzili ya vutumbe vwa cizango ca Njambi, kesi ku mashungu a vunu 
embwe.  

3Mwombilile simbu yakama kunima mukulinga vivakazeme kulinga vaje vaka-
kujeneka kukulaela. Mwombilile kuyoya kweni mu vuvi na mu mashungu amavi 
na mukupenda na mukukina na mu vimunga vyakunwa na mu vunyengwe 
vwakulemesa tumponya.  

4Co ololo vaka-kujeneka kukulaela vanalikomokela omo kumwesi 
nakulipandakana navo mukuyoya kwa muuka na vunyengwe, co 
valinakumishaula.  

5Oloni vakalyambulwila vakevo vavenya kuli Njambi, uje akasompa vaka-kuyoya 
na vatsi.  

6Eci cikeco cuma vambulwilile Vin̄anda Vyavivwa kuli vatsi, kuli vaje 
vavasompele mukuyoya kwavo kwa muvila ngwe muje muvakasompo vanu 
voshe, vavambulwililevyo ngeci mukuyoya kwavo kwa minzinzime vayoye ngwe 
muje mwashaka Njambi.  

Vaka-kupangesa vavavwa va mavwana a Njambi 

7Kukotoka kwa vyuma vyoshe kuli muyehi. Munapande kulinyunga 
nakukengelela, ngeci mwase kulombela.  

8 Akamwa ya vyoshe evi, lizemeni umo na mukwavo na nzili, omwo cizemo 
cikafwiki vivi vyavingi.  

9Lijumbuleni umo na mukwavo kujeneka kungunguta.  

10Umo na umo, ngwe muka-kupangesa mwamuvwa vwana vwa Njambi 
vwakuliseza-seza, napande kupangesa vwana vwendi vwanatambula kuli Njambi 
mukukwasa vakwavo veka.  

11Voshe vaje vambulula vanapande kwambulula lijwi lya Njambi, voshe vaje 
vapanga vanapande kupanga na nzili ije yanavana Njambi, ngeci mu vyuma 
vyoshe Njambi vamushangazale ali Yesu Kilistu, kuli ikeye kwakundama vumpau 
na nzili ku myaka yoshe. Ewa.  

Kuyanda ngwe muka-Yesu 

12Vasamba vange vanjazema, kesi mukomoke a ceseko ngwe ca tuhya cije 
mulinakuyanda naco, ngwe cikeco cinapu cuma cimo caciha cilinakulingiwa kuli 
yeni.  

13Oloni joleleni omwo mulinakulipangela tuyando twa Kilistu, ngeci mushule 
nakujolela omo vumpau vwendi vukasholoka.  

14Vwaeleleni omo vamishaula omwo munapu vaka-kukava Kilistu, eci 
cinalumbunuka ngeci Munzinzime wa vumpau, na Munzinzime wa Njambi, 
alinakuyoya amo neni.  

15Nga umo ayanda, kesi ayande omwo ikeye napu muka-kutsiya nambe omwo 
ikeye napu mwizi nambe omwo ikeye napu lipwepwe nambe omwo ikeye muka-
kulyaka ku vin̄anda vya vakwavo.  

16Oloni nga uyanda omwo u muka-Yesu, kesi uzive shwamwa, oloni kandelela 
kuli Njambi ngeci unambata lizina lya Kilistu.  

17Simbu inete ngeci kusompa kushangumuke, co vanu va Njambi vakevo 
vakalivanga kuvasompa. Nga kushangumukila kuli yetu, vatijo cikafwa akukotoka 
kuli vaje kuvakulaela ku Vin̄anda Vyavivwa vyakutunda kuli Njambi?  

18 Ngwe muvyendeka visoneka ngwavyo, “Nga cinapu cacikalu kuli vaka-
vushunga kwovoka, co cikapwa vatijo kuli vaka-kushaula na vaka-vuvi?” 

19Ngecivene, vaje valinakuyanda ngwe ku cizango ca Njambi, a vilinga vyavo 
vyavivwa vanapande kulyana kuli Ishamatanga wavo, uje simbu yoshe 
akanyungu cikulaeso cendi.  

1 Petulu 5 

Vutanga vwa Njambi 

1Yange, akupwako nange lalo nji mukulunu, njilambelela vakulunu va 
cikungulukilo akati keni. Njinapu nji mukaleo wa tuyando twa Kilistu, co nange 
njikatambula mutambela wa vumpau vuje vukasholoka. Njimilambelela 
ngwange,  

2 pweni tunyungi va vutanga vuje vwanamyana Njambi, co vunyungeni na 
cizango cacivwa, ngwe mwanashaka Njambi ngeci mulingemo, kesi ngwe 
nakumisindiya. Lingeni vipangi vyeni, kesi ngwe omwo fweto embwe, oloni na 
cizango cacivwa cakupanga.  

3Kesi mweseke kushwana vaje vavanamyana ngeci muvanyunge, oloni pweni 
cimweso ku vutanga.  

4Co omo Kanyungi Wakama akasholoka, mukatambula cilongo ca vumpau cije 
kucikatsitsivala.  

5 Mu cifwa cimo vene, yeni vakwenje munapande kwononoka kuli vakulunu. Co 
yeni voshe pweni vaka-kulikeesa, mukupangela umo na mukwavo, omwo 
visoneka vyendeka ngwavyo, “Njambi akavyana vaka-kulyalesa, oloni akamwesa 
kutetela kuli vaka-kulikeesa.” 

6 Likeeseni yeni vavenya mwisi ya livoko lya nzili lya Njambi, ngeci amijundule a 
simbu yendi yaivwa. 

7Akeni vukalu vweni vwoshe ali ikeye, omwo ikeye alinakumilela.  

8Kesi mupende, pweni vaka-kukengelela! Citozi ceni Liyavola alinakwendangana 
nakwaana ngwe ndumba, ashakezeka umo ngeci amusanyozole.  

9Imaneni mbe mukukulaela kweni, co muvyaneni, omwo mwazivuka ngweni 
vaka-kukulaela veka mu kaye mwoshe valinakuyanda tuyando twa muyati ou 
vene.  

10Oloni omo munayanda kasimbu kakandondo lika, Njambi wa kutetela kwoshe, 
uje namisana mukulipangela vumpau vwendi vwa myaka yoshe muli Kilistu, 
ikeye vavenya akamijelesa nakumyana kwimana mbe na nzili na luvula 
lwaluvwa.  

11Kuli ikeye kukale nzili ku myaka yoshe! Ewa.  

Viindu vyakumanesela 

12 Njinamisonekela mukanda ou waundondo akukwasa kwa Silase, uje 
unjinakulaela ngwe ndolome mu vuka-Yesu. Njishaka kumitakamesa nakumyana 
vukaleo ngeci oku kukekwo kutetela kwa vushunga vwa Njambi. Imaneni mbe 
mu cikeco.  

13 Cikungulukilo ca mu Mbambilone, navo vavaangwile kuli Njambi lalo, 
vanatumu viindu kuli yeni, na munange Mako lalo natumu viindu.  

14Liindwiseni umo na mu kwavo nakulitsemba ca cizemo ca vuka-Yesu. Kwoloka 
kukale neni muvavoshe mwakundama kuli Kilistu.  

2 Petulu 

2 Petulu 1 

1Mukanda wakutunda kuli yange Simoni Petulu, ngamba na muluwa wa Yesu 
Kilistu. Njilinakusoneka kuli vaje, a vushunga vwa Njambi yetu na Muyoyesi wetu 
Yesu Kilistu vanavana kukulaela kwa seo yakama manene ngwe yetu vene.  

2Kutetela na kwoloka vikale amo neni akuzivuka Njambi na Yesu Mwene yetu.  

Kwangula nakusana kwa Njambi 

3Nzili ya vuNjambi vwendi inatwana vyuma vyoshe vije tunajeneka mukuyoya 
kwakuvwa kwa vuNjambi akutuzivuka kuli uje natusana ngeci tulipangele 
vumpau na vuvwa vwendi. 

4Mu ngila eyi vene ikeye natwana vwana vwakama vwa seo vuje wakulaesele, 
ngeci a vwana ovu mwase kutunda ku lishungu lije linyongesa lije lili muno mu 
kaye, ngeci mwije mulipangele cifwa ca vuNjambi.  

5Omwo a cuma eci, lingeni na nzili kuwezelelako vuvwa kukukulaela kweni, ku 
vuvwa vweni wezeleleniko mana,  

6co ku mana eni wezeleleniko kulinyunga, co ku kulinyunga kweni wezeleleniko 
lukakateya, co ku lukakateya lweni wezeleleniko vuNjambi,  

7co ku vuNjambi vweni wezeleleniko cizemo ca vuka-Yesu, na ku cizemo ceni ca 
vuka-Yesu wezeleleniko cizemo.  

8Evi vikevyo vyuma munapande kukala navyo, co nga mulinavyo mu vungi, 
vikevyo vikamilingisa kupwa vaka-kupanga na vaka-kwima vushuka mu mana 
eni ali Mwene yetu Yesu Kilistu.  

9Oloni nga kumwesi navyo, munapu tupuputwa, kumwasa kumona, co munevala 
ngeci vanamijelesa ku vuvi vweni vwalaja.  

10Ngecivene, vasamba vange, esekeni manene na nzili kupwisa kusana 
nakwangula kweni ngwe vyuma vyeni vya myaka yoshe, omwo nga mulingamo, 
co kumukatundu kukukulaela kweni.  

11Mu ngila eyi vene, vakamyana moko yakukovela mu Vumwene vwa Mwene 
yetu na Muyoyesi wetu Yesu Kilistu vuje vya myaka yoshe.  

12Ngecivene, simbu yoshe njikamyanukisa vyuma evi, nambe yeni mwavizivuka 
laja, co munemana mbe mu vushunga vuje munatambula.  

13Njayongola lika ngwange mwamuvwa kuli yange kumyanukisa vyuma evi omo 
njicili nakuyoya.  

14Omwo njazivuka ngwange ololo njikashulula muvila uno wakuvola, ngwe 
mwanjilekele Mwene yetu Yesu Kilistu.  

15Co njikalinga na nzili kumyana ngila ngeci simbu yoshe omo yange njinatsi 
mwase kwanuka vyuma evi.  

Vakaleo va vumpau vwa Kilistu 

16Omwo kutwakavele visimo vyakutunda ku mana a vanu mukumyambulwila 
vya kwija kwa Mwene yetu Yesu Kilistu mu nzili. Na mesho etu vavenya 
twamwene vukama vwendi.  

17 Netu kutwakele omo vamwanene kasingimiko na vumpau kuli Ishe Njambi, 
omo lijwi lyezile kuli Ikeye lyakutunda kuli uje Mutwe wa Vumpau ngwalyo, “Ou 
ikeye Munange injazema, muli ikeye njilinakuvwaelela.” 

18Yetu vene twazivile lijwi eli lyatundile mwilu, omo twakele nendi a munkinda 
wakujela.  

19Ngecivene, twasimpile na muzimbu uje watundile mwilu uje uvambulwile 
vaka-kwimanena. Nga mutolilila ku muzimbu ou, co mulinga mwamuvwa, omwo 
unapu ngwe ndeya ilinakutwila ceke mu lisusulungu noo Litangwa linaki na ceke 
ca litota lya mutondo linatwila ceke mu vimbunge vyeni.  

20Nameme ngoco, akamwa ya vyoshe evi, anukeni ngeci naumo wai wetu asa 
ikeye vavenya kunungulula a lijwi lya vuka-kwimanena mu Visoneka. 

21Omwo kukwesi lijwi lya vuka-kwimaneana lyezile kutunda ku cizango ca munu, 
oloni vanu vavatwamenenene kuli Munzinzime Wakujela omo vambulwile lijwi 
lije lyatundile kuli Njambi.  

2 Petulu 2 

Valongisi va makuli 

1Oloni ku san̄ulu kwasholokele vaka-kwimanena va makuli akati ka vanu, co mu 
cifwa eci vene, valongisi va makuli vakasholoka lalo akati keni. Vakevo vakanena 
vilongesa vyavivi vyakunyongesa vyakujeneka vushunga, nakuvyana Shukulu 
yavo uje wavovwele, co vakalinenela vakevo vavenya kunyonga kwa vwasi-
vwasi.  

2Nameme ngoco, vavangi vakakavangeya vingila vyavo vya vuvi, co omwo a vije 
vanalingi, vanu vamo vakendeka vyavivi a Ngila ya vushunga.  

3Co mu cipululu cavo, ava valongisi va makuli vakawana nganyo akumileka 
tusimilili. Omwo a simbu yakama ololo Lyaako wavo nalivwaesela cimweja, co 
Muka-kunyongesa wavo ali laja mu mesho!  

4Omwo Njambi katetelele tungelo vaje valingile vuvi, oloni wavombilile mu 
mbulu ya tuhya muje vanavakutiiya mu malyenge mu lisusulungu, 
nakuvandamena Litangwa Lyakusompa.  

5Njambi katetelele kaye ka ku san̄ulu, oloni watumine livazi a kaye ka vanu vaka-
vuvi, oloni wovwele lika Nowa, uje wambulwile vushunga, co na vanu veka lalo 
vatanu na vavali.  

6Njambi wahisile vinganda vya Sondoma na Ngomola, wavinyongesele na tuhya, 
co wavipwisile cimweso ali vije vikalingiwa kuli vaka-vuvi.  

7 Ikeye wovwele Lote, muka-vushunga, uje wayandele omwo futisi yaivi ya vanu 
vakujeneka mashiko.  

8Omwo munu uje muka-vushunga wayoyele akati kavo, co a litangwa na litangwa 
ikeye wayandele nakukemanga omwo wamwene nakuziva vilinga vyavo vyavivi.  

9Ngecivene, Mwene azivuka vati amena vanu vaka-vushunga kutunda ku vyeseko 
vyavo, co lalo vati anyunga vaka-vuvi akuvanyanyamesa a Litangwa 
Lyakusompa,  

10vunene kuli vaje valinakukavangeya mashungu amavi a muvila nakushaula 
moko ya Njambi. Ava valongisi va makuli vapwa vakwamuka nakujeneka lyova, 
kuvesi kusholola kasingimiko kuli vaka-vumpau vaje vali akamwa, oloni vakevo 
valinakuvashaula.  

11Nameme tungelo, vaje vali na nzili yakama manene kutuvakana ava valongisi 
va makuli, kuvesi kuvavangela na kashaundu ku mesho a Mwene.  

12Oloni vanu ava valinakupanga na mana ngwe a tusitu, vasemukilile mu shwata 
nakuvakwata na mukuvatsiya, vakevo valinakulwisa na kashaundu vyuma vije 
kuvazivisisa. Vakavanyongesa ngwe tusitu,  

13vakatambula fweto ya n̄avava omwo a n̄avava ije vanenelele vakwavo. 
Kuvwaelela kwavo kukekwo kulinga cuma cimo mutanya mwelu ngeci vakutise 
mashungu a mivila yavo, vakevo vakaziva shwamwa nakuviilila omo 
valipandakana neni akulya, okuco kuvwaelela kwavo kunapu kwa makuli!  

14Vakevo kuvashaka kukenga a cuma ceka kuvanga akulinga vupangala, lilaku-
laku lyavo lya vuvi kulyesi kujauka. Vakatwamenena vanu vakakuzeya ngeci 
vatse mu mweto. Vimbunge vyavo vyalilongesa kukala na cipululu. Vakevo vali 
mwisi ya cisingo ca Njambi!  

15 Vanaseza ngila yakushungama, co vanazimbalesa ngila yavo, vanakavangeya 
ngila yakavele Mbalame * muna Mbeole, uje wazemene vimbongo vije 
vyakawana a vilinga vyavivi,  

16oloni vamukandele a vuvi vwendi. Cimulu wendekele ngwe munu nakuvindika 
vilinga vya kuzaluka vya muka-kwimanena.  

17Vanu ava vanapu ngwe masima atuvwelu-vwelu akuma, ngwe mashelwa 
akupekumuka na lihunzi lyakama, Njambi navavwaesela mwela mu lisusulungu 
lyakuzivala vwii.  

18Vakevo vakendeka na kulyalesa na majwi a vulema, co vakapangesa mashungu 
amavi a muvila mukukwata vaje vashaka kuputumuka akati ka vanu vaje 
valinakuyoya mwamuvi. 

19Vavakulaesa kupatuka, oloni vanapu vindungo va futisi yakunyonga, omwo 
tunapu tu vindungo va cuma coshe cije cinatushwana.  

20Omwo nga vanu vanaputumuka ku vinzili vyakuviya vya kaye a mana avo ali 
Mwene yetu na Muyoyesi wetu Yesu Kilistu, co lalo vakwatiwa ku vikevyo 
nakuvafungulula, vanu va cifwa cangacije kuviya kwavo kwakukotoka 
kukatuvakana manene kuje kwakulivanga.  

21Omwo nga capwile cacivwa kuli vakevo kujeneka kuzivuka ngila ya vushunga 
kutuvakana kuyizivuka, co vatengulukila kweka nakutunda ku lishiko lije 
lyakujela lije livavaanene.  

22 Vije vyalingiwile kuli vakevo visholola ngeci kuma visimo vinapu vya vushunga 
ngwavo, “Katali elukila vije vyanashanja,” co “Ngulu uje ivanajwelesa aya 
nakulilomba mu mandova.” 

2 Petulu 3 

Cikulaeso cakwija kwa Mwene 

1Vasamba vange, ou ololo unapu mukanda wamucivali njinamisonekela. Mu 
mikanda yoshe ivali njineseka kwindula viyongola vyakujela mu mana eni 
akumyanukisa vyuma evi. 

2Njishaka mwanuke majwi aje vendekele laja vaka-kwimanena vakujela, na 
lishiko lyakutunda kuli Mwene na Muyoyesi lije livamyanene miluwa veni.  

3 Akulivanga, munapande kuzivisia cuma eci, ngweni a matangwa akukotoka 
kukasholoka vanu vaje vakayoya yoyesi yakwenda mu mashungu avo amavi. 
Vakamishendumuna,  

4co vakamihula ngwavo, “Ikeye wakulaesele kwija, indi vati? Ali kulijo? 
Vakukulwila vetu vanatsi laja, oloni vyuma vyoshe vicili ngwe muvyapwile laja 
tunde akutanga kwa kaye! “ 

5 Vakevo vanayengula na cizango ngeci Njambi ku san̄ulu waanene lishiko, co lilu 
na kaye vavitangele. Kaye katundile mu mema, co vakanyungilile mu mema, kaye 
ka ku san̄ulu.  

6 Co lalo a mema vene, mema aje a livazi, akewo aje anyongesele asi a ku san̄ulu.  

7Oloni lilu na kaye evi viliko ololo vanavitulika a lishiko lya cifwa cimo lya 
Njambi, ngeci vakavinyongese na tuhya. Vikevyo vanavitulikila litangwa lije omo 
vanu vaka-vuvi vakavasompa nakuvanyongesa.  

8 Oloni kesi mwivale cuma cimo vasamba vange vanjazema! Ku mesho a Mwene 
litangwa limo linapu ngwe myaka yakupwa 1, 000, co myaka yakupwa 1, 000 kuli 
ikeye inapu litangwa limo.  

9Mwene kesi kwishwala akulinga cije canakulaesa, ngwe muvakayongola vamo. 
Oloni muka-lukakateya ali yeni, omwo kashaka umo akanyonge, oloni ashaka 
ngeci voshe vatenguluke kutunda ku vivi vyavo.  

10 Oloni Litangwa lya Mwene likaija ngwe mwizi. A Litangwa lije kaye 
kakanyongolokota na cililimo cakama, co vyuma vya mwilu vikenya njwa 
nakunyonga, co kaye na vyuma vyoshe viliho vikanyongolokota.  

11Omwo vyuma vyoshe evi vikanyonga mu cifwa eci vene, co yeni munapande 
kukapwa vanu va muyati uka? Kuyoya kweni kunapande kupwa kwakujela 
nakulikundika kuli Njambi,  

12ngwe omo mucili nakuvandamena Litangwa lya Njambi nakulinga mwamuvwa 
ngeci liije vwasi, Litangwa lije omo lilu likenya njwa nakunyonga, na vyuma 
vyakala mwilu vikanyongolokota na ntwima.  

13 Oloni yetu tuvandamena vije vyanakulaesa Njambi, vikevyo, lilu lyaliha na kaye 
kakaha, muje mukakala vushunga.  

14Ngecivene, vasamba vange, omo mulinakuvandamena Litangwa lije, esekeni na 
nzili yeni yoshe kupwa vakakujela na vaka-kujeneka mulonga ku mesho a Njambi 
nakukala mu kwoloka amo nendi.  

15Kengeni ku lukakateya lwa Mwene yetu ngwe ku simbu yanamyana ngeci 
mukovoke, ngwe muje mwamisonekelele Paulu musamba wetu itwazema, 
mukupangesa mana aje amwanene Njambi.  

16Evi vikevyo alinakwendeka mu mikanda yendi yoshe omo asoneka a n̄anda eyi. 
Kuli vyuma vimo mu mikanda yendi vyavikalu vije vinzimba vaka-kujeneka mana 
vakavinungulula mu ngila ya makuli, ngwe muvakalingi na vin̄anda vyeka vya mu 
Visoneka. Co eci civanenela kunyonga kwavo vakevo vavenya.  

17Oloni yeni, vasamba vange, mwavizivuka laja evi. Ngecivene, nyanyameni 
kutewa musevuka, co vanu vakujeneka mashiko vakamyungumuna, co mukawa 
kukukolesa kweni. 

18Oloni kakateyeni nakukola mu kutetela na mu mana vya Mwene yetu na 
Muyoyesi wetu Yesu Kilistu. Kuli ikeye kukale vumpau, ololo na ku myaka yoshe! 
Ewa.  

1 Yowano 

1 Yowano 1 

Lijwi lya mwonyo 

1 Tulinakusoneka kuli yeni a Lijwi lya mwonyo, lije lyakeleko tunde 
kukushangumuka. Tunalizivi, co tunalimono na mesho etu, eyo, tunalimono, co 
tunalikwata na mavoko etu.  

2Omo mwonyo ou washolokele, twaumwene, ngecivene, tulinakuwendeka 
nakumileka vya mwonyo wa myaka yoshe uje wakele amo na Tate, co 
vatushololwelewo.  

3Vije tunamono nakuziva tulinakumilekavyo lalo, ngeci mulipandakane amo netu 
mu kulitombola kuje tulinakwo na Tate na Munendi Yesu Kilistu.  

4Tulinakusoneka evi ngeci kujolela kwetu kukapwe kwamutunu.  

Njambi ikeye ceke 

5Ololo lijwi lije twazivile lyakutunda kuli Munendi nakulyambulula kuli yeni 
linapu eli, Njambi ikeye ceke, co muli ikeye kumwesi lisusulungu nalimo lyai.  

6Ngecivene, nga twendeka ngwetu tuli na kulitombola muli ikeye, oloni a simbu 
imolika tulinakuyoya mu lisusulungu, tulinakwendeka makuli mu majwi etu na 
mu vilinga vyetu.  

7Oloni nga tuyoya mu ceke, ngwe ikeye ali mu ceke, asinoni tulitombola umo na 
mukwavo, co maninga a Yesu, munendi, atujelesa ku vuvi vwoshe.  

8Nga twendeka ngwetu kutwesi na vuvi, tulinakulikwisa yetu vavenya, co muli 
yetu kumwesi vushunga vwai.  

9Oloni nga tulitavela vivi vyetu kuli Njambi, co Ikeye anyunga cikulaeso cendi 
nakulinga vije vya vushunga, ikeye akatusambesa ku vivi vyetu nakutujelesa ku 
vilinga vyetu vyoshe vyavivi.  

10Nga twendeka ngwetu kutwalingile vuvi, co tunapwisa Njambi muka-makuli, co 
lijwi lyendi kulyesi muli yetu.  

1 Yowano 2 

Kilistu wapwa mukwasi wetu 

1Vana vange vavandondo, njilinakumisonekela evi, ngeci kesi mulinge vuvi, oloni 
nga umo alinga vuvi, tuli naumo muka-kutwimanena kuli Tate, ikeye Yesu Kilistu, 
muka vushunga.  

2Co Kilistu ikeye vavenya napu n̄ombelo ya vivi vyetu ngeci vavisambese, co kesi 
vivi vyetu lika embwe, oloni na vivi vya vanu voshe lalo.  

3Nga twononoka mashiko a Njambi, co mwa vushunga vene tunamuzivuka.  

4Nga twendeka ngwetu tumuzivuka oloni kutwononoka mashiko endi, tunapu tu 
vaka-makuli, co kumwesi vushunga muli yetu.  

5Oloni nga twononoka lijwi lyendi, tunapu vaje vazema omwo Njambi 
vanamupwisa muka-vushunga. Omu mukemwo twasa kuzivuka ngwetu tuli muli 
Njambi,  

6nga twendeka ngwetu simbu yoshe tulinakuyoya muli ikeye, tunapande kuyoya 
ngwe mwalingile Yesu Kilistu.  

Lishiko lyaliha 

7 Vasamba vange vanjazema, lishiko eli njilinakusoneka kuli yeni kesi lyaliha 
embwe, linapu lishiko lyalaja, likelyo vene mwakele nalyo tunde akulivanga. 
Lishiko lyalaja lyapwa lijwi lije mwalizivile laja.  

8Nameme ngoco, lishiko linjilinakumisonekela linapu lyaliha, omwo vushunga 
vwalyo vanavumono muli Kilistu na muli yeni lalo. Omwo lisusulungu lilinakwita, 
co ceke ca vushunga cinashangumuka laja kutwa.  

9Nga twendeka ngwetu tuli mu ceke, oloni tuzinda vakwetu, anga tucili mu 
lisusulungu na ku simbu ino vene.  

10Nga tuzema vakwetu, tulinakuyoya mu ceke, ngecivene, muli yetu kumwesi 
cuma nacimo cai cakutanukisa munu weka ngeci alinge vuvi.  

11Oloni nga tuzinda vakwetu, tuli mu lisusulungu, tucili nakwendamo, co 
kutuzivuka oku tulinakuya, omwo lisusulungu linatupwisa tupuputwa.  

12Njilinakumisonekela yeni vana vange vavandondo, omwo vivi vyeni 
vanavisambesa a lizina lya Kilistu.  

13Njilinakumisonekela yeni vatate, omwo munamuzivuka uje wakeleko tunde ku 
san̄ulu. Njilinakumisonekela yeni vakwenje, omwo munamuhyana Uje Liyavola.  

14Njilinakumisonekela yeni vana vange vavandondo, omwo munazivuka Tate. 
Njilinakumisonekela yeni vatate, omwo munamuzivuka uje wakeleko tunde ku 
san̄ulu. Njilinakumisonekela yeni vakwenje, omwo muli na nzili, lijwi lya Njambi 
lili muli yeni, co munamuhyana Uje Liyavola.  

15Kesi muzeme kaye nambe cuma cije cinakundama ku kaye. Nga muzema kaye, 
co kumwesi nakuzema Tate.  

16Omwo vyuma vyoshe vije vyakundama ku kaye, vije vishungwiya mashungu 
amavi a vunu, vije vanu vamona nakuvishungwiya na vyuma vyoshe vya muno 
mu kaye vije vanu vali na kulyalesa navyo, nacimo cai ali evi catunda kuli Tate, 
vyoshe evi vyatunda mu kaye.  

17Kaye na vyuma vyoshe vilimo vije vanu vashungwiya lilinakwita, oloni vaje 
valinga cizango ca Njambi vakayoya myaka yoshe.  

Citozi ca Kilistu 

18Vana vange vavandondo, eyi ikeyo simbu yakukotoka! Ngwe muvamilekele 
ngwavo Citozi ca Kilistu alinakwija, co ololo vitozi vavangi va Kilistu vanasholoka 
laja, co twazivuka ngwetu simbu yakukotoka ilimuyehi.  

19Mwa vushunga vene, vanu ava kuvakundamene ku mbunga yetu, omu 
mukemwo muvatundilile kuli yetu, nga vakevo vakundamene ku mbunga yetu, 
nga vali netu amo. Oloni vatusezele ngeci cipwe cakutungukwa ngeci naumo wai 
wavo wakundamene ku mbunga yetu.  

20Oloni Kilistu netila laja Munzinzime Wakujela ali yeni, ngecivene, yeni voshe 
munazivuka vushunga.  

21Ngecivene, Njilinakumisonekela, kesi ngwe omwo kumuzivuka vushunga 
embwe, oloni omwo munavuzivuka, co lalo mwazivuka ngweni makuli naamo ai 
atunda ku vushunga.  

22Ngecivene, iyajo muka-makuli? Vaje vendeka ngwavo Yesu kesi ikeye 
Wakuvwavesa. Vanu ava vakevo vanapu Vitozi va Kilistu, valinakuvyana voshe 
vavali Ishe na Mwana.  

23Omwo voshe vaje vavyana Mwana vavyana lalo Ishe, vaje vatambula Mwana 
vali na Ishe lalo.  

24Ngecivene, nyanyameni, nyungeni mu vimbunge vyeni lijwi lije mwazivile 
tunde ku san̄ulu. Nga munyunga lijwi lije, asinoni simbu yoshe mukayoya amo na 
Mwana na Ishe.  

25Co eci cikeco watukulaesele Kilistu vavenya kutwanaco, cikeco mwonyo wa 
myaka yoshe.  

26Njilinakumisonekela eci omwo ali vaje valinakweseka kumikwisa.  

27Oloni ngeci mweni, Kilistu netila Munzinzime wendi ali yeni. Ngwe omo 
Munzinzime wendi ali muli yeni, kumushaka munu kumilongesa. Omwo 
Munzinzime wendi alinakumilongesa vyuma vyoshe, co vije alinakulongesa 
vinapu vya vushunga, kesi vya makuli embwe. Ngecivene, ononokeni vilongesa 
vya Munzinzime, co kaleni muli Kilistu.  

28Eyo, vana vange, kaleni muli ikeye, ngeci tukashule nakusimpa akajomboloka, 
kesi tukazive shwamwa ku mesho endi a Litangwa lije omo akaija.  

29Mwazivuka ngweni Kilistu wapwa wa vushunga, ngecivene, munapande 
kuzivuka ngweni woshe alinga vyavivwa napu muna Njambi.  

1 Yowano 3 

Vana va Njambi 

1 Kengeni cizemo cakuhyana eci Tate alinaco kuli yetu! Cizemo cendi cakama 
manene ngeci valinakututumbula vana va Njambi, ngecivene, mu cifwa eci, 

mukemwo mutwafwa. Omu mukemwo vene vaka-kaye kuvatuzivuka, omwo 
vakevo kuvamuzivuka Njambi.  

2Vasamba vange vanjazema, yetu ololo tunapu vana va Njambi, oloni 
kucasholokele mwamuvwa ngeci yetu tukemuka vati. Oloni tunazivuka ngwetu 
omo Kilistu akasholoka, tukalifwa nendi, omwo tukamumona ngwe muje vene 
mwaafwa.  

3Co woshe uje ali na cinyangavili eci muli Kilistu alijelese, ngwe Kilistu wapwa 
wakujela.  

4Woshe uje alinga vuvi ali na mulonga wakupokola lishiko lya Njambi, omwo 
vuvi vukevwo kupokola lishiko.  

5 Mwazivuka ngweni Kilistu washolokele ngeci atundise vivi, co muli ikeye 
kumwesi vuvi navumo vwai.  

6Ngecivene, munu woshe uje alinakuyoya muli Kilistu kasa kutwalelelao kulinga 
vuvi, oloni woshe uje atwalelelao kulinga vuvi, ikeye kamumwene nalumo lwai 
nambe kumuzivuka.  

7Vana vange vavandondo, kesi mutave umo amikwise! Woshe uje alinga vya 
vushunga napu muka-vushunga, ngwe Kilistu wapwa muka-vushunga.  

8Woshe uje atwalelelao kulinga vuvi nakundama kuli Liyavola, omwo Liyavola 
nalingi vuvi tunde ku san̄ulu. Eci cikeco cuma cakatukilile Muna Njambi, 
kunyongesa vije vyalingile Liyavola.  

9Naumo wai wa vana va Njambi vavandondo atwalelelao kulinga vuvi, omwo 
cisemwa ca Njambi cili muli vakevo, co omwo Njambi napu Ishavo, kuvasa 
kutwalelelao kulinga vuvi. 

10Aka kakeko kaangu kakutungukwa akati ka vana va Njambi na vana va 
Liyavola, vaje kuvesi kulinga vyavivwa nambe kuvesi kuzema vakwavo, 
kuvapwile vana va Njambi embwe.  

Lizemeni umo na mukwavo 

11 Omwo lijwi lije mwazivile akulivanga likelyo eli, tunapande kulizema umo na 
mukwavo. 

12 Kutwapandele kupwa ngwe Kaini, ikeye wakundamene kuli Uje Liyavola, co 
watsiile shongo yendi Avele. Omwo vikajo Kaini wamutsiile? Omwo Kaini 
walingile vyuma vyavivi, oloni vyuma vije vyalingile ndolome yendi Avele 
vyapwile vyavivwa.  

13Ngecivene, vasamba vange, kesi mukomoke nga vanu vaka-kaye vamizinda.  

14 Tunazivuka ngwetu tunatundu mu kutsa tunakovela mu mwonyo, tunazivuka 
cuma eci omwo tulinakuzema vakwetu. Vaje kuvesi kuzema anga vacili mwisi ya 
nzili ya kutsa.  

15Vaje vazinda vakwavo vanapu vaka-kutsiya, co yeni munazivuka ngweni vaka-
kutsiya kuvesi na mwonyo wa myaka yoshe.  

16Omu mukemwo twazivuka vati cizemo mucafwa, Kilistu wecelele mwonyo 
wendi ali yetu. Ngecivene, netu lalo tunapande kwecelela myonyo yetu ali 
vakwetu! 

17Nga yetu tunafuku, co tumona vakwetu vanajeneka, co tukala na vukundwisi 
mu vimbunge vyetu kujeneka kuvakwasa, vatijo twendeka ngwetu tulinakuzema 
Njambi?  

18Vana vange vavandondo, cizemo cetu kucapandele kupwa ca majwi 
nakwendeka lika embwe, oloni cinapande kupwa ca vushunga, cije cilisholola 
cikeco vavenya mu vilinga.  

Kulitakamesa ku mesho a Njambi 

19Ngecivene, a cuma eci cikeco cituzivukisa ngeci ngwetu kuma tunakundama ku 
vushunga, eci cikeco cinatutakamesa mu vimbunge vyetu ku mesho a Njambi.  

20Nga citaku-taku cetu cituvayesa, co tunazivuka ngwetu Njambi ikeye wakama 
manene kutuvakana citaku-taku cetu, co azivuka vyuma vyoshe.  

21Ngecivene, vasamba vange vanjazema, nga citaku-taku cetu kucituvayesa, co 
tulikolesa ku mesho a Njambi.  

22Tukatambula kuli ikeye cuma coshe tumulomba, omwo tukononoka mashiko 
endi nakulinga vije vimuvwaelelesa.  

23 Eci cikeco canashiki ngeci tukulaele mu lizina lya Munendi Yesu Kilistu, co 
tulinakulizema umo na mukwavo, ngwe Kilistu watushikile.  

24Voshe vaje vononoka mashiko a Njambi vayoya muli Njambi na Njambi ayoya 
muli vakevo. Co omwo ali Munzinzime uje natwana, co tunazivuka ngwetu 
Njambi ali nakuyoya muli yetu.  

1 Yowano 4 

Munzinzime wa vushunga na munzinzime wa makuli 

1Vasamba vange vanjazema, kesi mukulaele kuli voshe vaje vendeka ngwavo vali 
na Munzinzime, oloni veluleni muwane ngeci nga munzinzime uje uvalinawo 
unatundu kuli Njambi. Omwo vaka-kwimanena vavangi va makuli 
vanashandokela kwoshe-ikwoshe.  

2Omu mukemwo mukazivuka ngweni kuma Munzinzime wa Njambi unafu vati, 
woshe uje atava ngwendi Yesu Kilistu wezile mu cisemwa ca vunu ikeye ali na 
Munzinzime wakutunda kuli Njambi.  

3Oloni woshe uje avyana eci ali Yesu kesi na Munzinzime wakutunda kuli Njambi 
embwe. Oloni munzinzime uje ali nawo unatundu kuli Citozi ca Kilistu, mwazivile 
ngwavo akaija, co ololo unaija laja ano a kaye.  

4Oloni yeni vana vange vavandondo, munakundama kuli Njambi, co munahyana 
vaka-kwimanena va makuli, omwo Munzinzime uje ali muli yeni ali manene na 
nzili kutuvakana munzinzime uje uli muli vaje vanakundama ku kaye.  

5Vaka-kwimanena vaje va makuli vendeka a vin̄anda vya a kaye, co vaka-kaye 
valinakuvatolilila omwo vakevo vakundama ku kaye.  

6Oloni yetu tunakundama kuli Njambi. Woshe uje azivuka Njambi atolilila kuli 
yetu, woshe uje kakundamene kuli Njambi kasa kutolilila kuli yetu. Ngecivene, 
omu mukemwo twasa kwangula akati ka Munzinzime wa vushunga na 
munzinzime wa makuli.  

Njambi ikeye cizemo 

7Vasamba vange vanjazema, tulizemeni umo na mukwavo, omwo cizemo catunda 
kuli Njambi. Woshe uje wakala na cizemo wapwa muna Njambi, co azivuka 
Njambi.  

8Woshe uje kesi na cizemo kazivuka Njambi, omwo Njambi wapwa cizemo.  

9Co Njambi nasholola cizemo cendi kuli yetu omwo watumine Munendi umolika 
mu kaye ngeci tukale na mwonyo muli ikeye.  

10Omu mukemwo mucafwa cizemo, kesi yetu twazema Njambi, oloni ikeye 
watuzemene nakutuma Munendi kupwa n̄ombelo ngeci vivi vwetu 
vanavisambesa.  

11Vasamba vange vanjazema, nga eci cikeco cizemo ca Njambi catuzemene naco, 
ngecivene, tunapande kulizema umo na mukwavo.  

12 Naumo wai wamona Njambi; oloni nga tulizema umo na mukwavo, co Njambi 
akayoya muli yetu, na cizemo cendi cinapu ca vushunga muli yetu.  

13Twazivuka mwamuvwa ngwetu tuli muli Njambi, co na ikeye alinakuyoya muli 
yetu, omwo natwana Munzinzime wendi.  

14Co tunamono nakuleka veka ngwetu Tate natumu Munendi kupwa Muyoyesi 
wa vaka-kaye.  

15Nga tutava ngwetu Yesu wapwa Muna Njambi, tuyoya muli Njambi na Njambi 
ayoya muli yetu.  

16Co yetu vavenya tunazivuka nakukulaela cizemo cije Njambi alinaco ali yetu. 
Njambi wapwa cizemo, co voshe vaje vayoya mu cizemo vayoya muli Njambi na 
Njambi ayoya muli vakevo.  

17Cizemo cinatungukwa muli yetu ngeci tusimpe a Litangwa Lyakusompa, co 
tukakala naco omwo kuyoya kwetu kwa muno mu kaye kwapwa cifwa cimo 
ngwe Kilistu. 

18Kukwesi lyova mu cizemo, oloni cizemo ca vushunga cisheka lyova lyoshe. 
Ngecivene, cizemo kucapwile ca vushunga muli umo uje ali na lyova, omwo lyova 
lyakundama kukunyanyamesa.  

19Tuzema omwo Njambi watuzemene akulivanga.  

20Nga twendeka ngwetu twazema Njambi, oloni tuzinda vakwetu, tunapu vaka-
makuli. Omwo kutwasa kuzema Njambi, uje kanda tumone, nga kutuzeme 
vakwetu vaje tunamono.  

21Co eli likelyo lishiko lyanatwana Kilistu, woshe uje azema Njambi napande 
kuzema vakwavo lalo.  

1 Yowano 5 

Kuhyana kwetu kwa vya a kaye 

1Woshe uje akulaela ngeci Yesu ikeye Wakuvwavesa, napu muna Njambi, co 
woshe uje azema cisemi azema lalo munendi.  

2Omu mukemwo tuzivuka ngwetu tuzema vana va Njambi, cinapu kuzema 
Njambi nakwononoka mashiko endi.  

3 Omwo cizemo cetu kuli Njambi cilumbunuka ngeci twononoke mashiko endi. Co 
mashiko endi kesi amakalu kuli yetu embwe, 

4omwo muna Njambi woshe asa kuhyana vya a kaye. Co ngila ituhyana nayo 
nakutuvakana vya a kaye ikeyo kukulaela kwetu.  

5Iyajo asa kuhyana vya a kaye? Kuvanga uje lika nakulaela ngwendi Yesu ikeye 
Muna Njambi.  

Vukaleo ali Yesu Kilistu 

6Yesu Kilistu ikeye wezile na mema akumbwitika kwendi na maninga a kutsa 
kwendi. Kezile lika na mema, oloni wezile na vyoshe vivali mema na maninga.  

7Co Munzinzime nasholola vukaleo ngwendi eci cinapu vushunga, omwo 
Munzinzime wapwa vushunga.  

8Kuli vakaleo vatatu, Munzinzime na mema na maninga, co vyoshe evi vitatu 
vyalitombola mu vukaleo vwavyo.  

9Tukulaela vukaleo vwa vanu, oloni vukaleo vwa Njambi vuli na nzili manene, co 
natwana vukaleo ovu ali Munendi.  

10Ngecivene, voshe vaje vanakulaela ali Muna Njambi vali na vukaleo ovu mu 
vimbunge vyavo, oloni voshe vaje kuvakulaelele Njambi, vanamupwisa ikeye 

muka-makuli, omwo vakevo kuvakulaelele vukaleo vuje vwendekele Njambi ali 
Munendi.  

11 Ngecivene, ovu vukevwo vukaleo, Njambi natwana mwonyo wa myaka yoshe, 
co mwonyo ou uli muli Munendi.  

12Woshe uje ali na Mwana ali na mwonyo ou, woshe uje kesi na Muna Njambi 
kesi na mwonyo ou.  

Mwonyo wa myaka yoshe 

13Njinamisonekela evi ngeci muzivuke ngweni muli na mwonyo wa myaka yoshe, 
yeni vene munakulaela muli Muna Njambi.  

14Tunasimpi ku mesho a Njambi, omwo tunazivuka ngwetu ikeye atuziva nga 
tumulomba cuma cimo ngwe ku cizango cendi.  

15Ikeye atuziva simbu yoshe tulombela, co omwo twazivuka ngwetu eci cinapu ca 
vushunga, twazivuka lalo ngwetu ikeye atwana vyoshe vitumulomba.  

16Nga umona muka-kukulaela alinga vuvi vuje kuvwasa kumutwala ku kutsa, 
unapande kulombela kuli Njambi, uje akamwana mwonyo. Eci cinakundama kuli 
vaje vivi vyavo kuvivatwala ku kutsa. Oloni kuli vuvi vuje vutwala ku kutsa, co 
kunjasa kwendeka ngwange munapande kulombela kuli Njambi a vuvi 
vwangacije.  

17Vilinga vyoshe vyavivi vyapwa vuvi, oloni kuli vuvi vuje kuvwasa kutwala ku 
kutsa.  

18Twazivuka ngwetu kukwesi vana va Njambi eshwala kulinga vuvi, omwo Muna 
Njambi alinakuvanyunga mwamuvwa, co Uje Liyavola kasa kuvavulumuna.  

19Twazivuka ngwetu tunakundama kuli Njambi nambe kaye koshe kali mu nzili 
ya Uje Liyavola.  

20Twazivuka ngwetu Muna Njambi naija, co natwana kuzivisisa ngeci tuzivuke 
Njambi wa vushunga. Tulinakuyoyela muli Njambi wa vushunga, muli Munendi 
Yesu Kilistu. Ou ikeye Njambi wa vushunga, co ou ukewo mwonyo wa myaka 
yoshe.  

21Vana vange, linyungeni yeni vavenya nakutunda ku vinjambi va makuli!  

  



2213 

©The Bible Society of Zambia, 2006. 

 

2 Yowano 

2 Yowano 1 

1Mukanda wakutunda kuli Mukulunu. Kuli ndokazi wa cizemo na kuli vana vendi, 
vaje vanjazema mwa vushunga. Co kesi yange lika, oloni voshe vaje vazivuka 
vushunga vakuzema,  

2omwo vushunga vwakala muli yetu, co vukakala muli yetu myaka yoshe.  

3Njambi Tatetu na Yesu Kilistu Muna Ishe, atwane kutetela na mema ku mbunge 
na kwoloka, evi vipwe vyetu mu vushunga na mu cizemo.  

Vushunga na cizemo 

4Njavwaelelele manene omo njawanene ngeci vamo vana veni valinakuyoya mu 
vushunga, ngwe muje mwatushikile Tate.  

5 Co ololo njikulomba yove ndokazi wa cizemo ngwange, tulizemeni umo na 
mukwavo. Eli kesi lishiko lyaliha njimisonekela, eli likelyo lishiko tunakala nalyo 
tunde akulivanga.  

6Cizemo eci njendeka cilumbunuka ngeci tunapande kuyoya mukwononoka 
kushika kwa Njambi. Kushika, ngwe yeni voshe mwaziva laja tunde akulivanga, 
kunapu ngeci, yeni voshe munapande kuyoya mu cizemo.  

7Omwo vaka-kukwisa vavangi vanashandokela mu kaye mwoshe, vanu vaje 
kuvatava ngeci Yesu Kilistu wezile mu cifwa ca vunu. Munu wa cifwa cangacije 
napu muka-kukwisa, ikeye napu Citozi ca Kilistu.  

8Linyungeni yeni vavevya, kutewa muzimbalesa vije twapangelele, oloni 
mukatambula cikandelela ceni camutunu.  

9Munu woshe uje kakala na vilongesa vya Kilistu, oloni avipulakana, ikeye kesi na 
Njambi. Woshe uje akala na vilongesa ali na vyoshe vivali, lshe na Mwana.  

10Ngecivene, nga munu umo aija kuli yeni, oloni kaminenela vilongesa evi, kesi 
mumutambule mu vinjuvo vyeni, nambe kesi mwendeke kuli ikeye ngweni, 
“Kwoloka kukale nove.” 

11Omwo woshe uje avakandelela mu kwoloka alitombola navo mu vuvi vuje 
vuvakalingi.  

Majwi akumanesela 

12Njili na vyavingi vyakumileka, oloni kunjasa kuvisoneka a lipapelo na tinta, 
oloni njili na cinyangavili cakwija kuli yeni nakusimutwiya neni mesho na mesho, 
ngeci kuvwaelela kwetu kukapwe kwamutunu.  

13Vana va ndokazi yeni wa cizemo vanatumu viindu vyavo kuli yeni.  

3 Yowano 

3 Yowano 1 

1 Mukanda wakutunda kuli Mukulunu. Kuli muka-cizemo cange Ngayu, uje 
injazema mu vushunga.  

2Musamba wange injazema, njilinakukulombelela ngwange vyuma vyoshe 
vyende mwamuvwa nove, co ukale na ciindu cacivwa, ngwe njazivuka ngwange 
ulimwamuvwa mu munzinzime wove.  

3Njavwaelelele manene omo vamo vakwetu vaka-Yesu vetele nakunjileka vya 
lukakateya lwove ku vushunga, ngwe simbu yoshe yove wayoya mu vushunga.  

4Kukwesi cimo cinjinenela kuvwaelela kutuvakana kuziva ngwavo vana vange 
valinakuyoya mu vushunga.  

Ngayu vamushangazala 

5Musamba wange injazema, unapu wa kulongwa mu vipangi vyove ulinakulinga 
kuli vakweni vaka-Yesu, nameme omo vakevo vanapu vangenzi.  

6Vanambulula vya cizemo cove ku cikungulukilo cili kuno. Vakwase ngeci 
vatwaleleleo a vungenzi vwavo mu ngila ije ivwaelelesa Njambi.  

7Omwo vakevo vaile vungenzi vwavo mukupangela Kilistu kujeneka kutambula 
vukwaso kuli vaka-kujeneka kukulaela.  

8Ngecivene, yetu vaka-Yesu, tunapande kukwasa vanu ava, ngeci tulipangele 
navo mu vipangi vyavo vya vushunga.  

Ndiyotelefese na Ndemetelyase 

9Njasonekele mukanda wa majwi amandondo ku cikungulukilo, oloni 
Ndiyotelefese, uje wazema ngeci apwe ntwama yavo, kesi kumbako mbunge ku 
vije njekendeka.  

10Ngecivene, omo njikaija, njakumisholwela vyoshe vyanalingi, vyuma 
vyakukomokesa vije akendeka ali yetu, na makuli aje akambulula! Oloni vyoshe 
evi kuvyapwilemo kuli ikeye, kasa kutambula vakwavo vaka-Yesu omo vaija, co 
avindika lalo nambe vaje vashaka kuvatambula, co avasheka mu cikungulukilo!  

11Musamba wange injazema, kesi utembunwine vije vyavivi, oloni tembuwina 
vije vyavivwa. Woshe uje alinga vyavivwa ikeye wakundama kuli Njambi, woshe 
uje alinga vyavivi kamwene Njambi.  

12Vanu voshe valinakushangazala Ndemetelyase, vushunga vulyambulula 
vukevwo vavenya ali ikeye. Co netu tuwezelelako vukaleo vwetu, co mwazivuka 
ngweni vije vitulinakwendeka vinapu vya vushunga.  

Viindu vyakumanesela 

13Njili na vyavingi vyakukuleka, oloni kunjishaka kuvisoneka na lapi nambe na 
tinta.  

14Njili na cinyangavili cakukumona ololo vene, co twakusimutwiya mesho na 
mesho.  

15Kwoloka kukale nove. Vasamba veni voshe vanatumu viindu kuli yove. Viindu 
kuli vasamba vetu voshe.  

Yunda 

Yunda 1 

1 Mukanda wakutunda kuli Yunda, ngamba ya Yesu Kilistu, ikeye lalo ndolome ya 
Yakomba. Kuli vaje vavanasana kuli Njambi, vaje vayoya mu cizemo ca Njambi 
Tate namukunyunga kwa Yesu Kilistu.  

2Mema ku mbunge na kwoloka na cizemo vipwe vyeni museteko yakushula.  

Valongisi va makuli 

3Vasamba vange, njalingile ngwe munjinasela mukumisonekela akwovoka kuje 
tunalipangezela, omo njawanene ngeci mwamuvwa kumisonekela ololo 
nakumitakamesa kutwalao kulwila kukulaela kuje Njambi wanenene lumo kuli 
vanu vendi voshe.  

4Omwo vanu vamo vaka-kujeneka kukulaela vanakovela mu vushweke akati 
ketu, vanu vaje vaka-kutengulula lijwi a kutetela kwa Njambi ngeci valisambese 
vakevo vavenya mu mashungu avo amavi, co vanavyana Yesu Kilistu, Shukulu 
yetu na Mwene yetu. Ku san̄ulu Visoneka vyambulwile cihiso cije civanatambula.  

5 Nameme mwazivuka vyuma vyoshe evi, oloni njishaka kumyanukisa vati 
Shukulu Kalunga wovwele vanu va Isalele kutunda mu lifuti lya Ingito, oloni 
munima yevi wanyongesele vaje kuvakulaelele.  

6Anukeni tungelo vaje kuvanyungile myela yavo na moko yavo, oloni vasezele 
mwela wavo, vanavakutiiya na malyenge a myaka yoshe mu lisusulungu lya 
kwisi, kuje kwanavanyungila Njasmbi noo ku Litangwa lije lyakama omo 
vakavahisa.  

7 Anukeni Sondoma na Ngomola, na vinganda vije vyateleko, vije vanu vamwo 
valingile ngwe muje muvalingile vaje tungelo mukulikundika ku vilinga vya 
vupangala na mu mashungu amavi, vayanda na n̄avava ya cihiso ca tuhya ca 
myaka yoshe kupwa kunangula kwa mutanya mwelu kuli voshe.  

8Mu ngila eyi vene lalo, vanu ava vakala na vimona vije vikavatwamenena ngeci 
valinge vuvi ku mivila yavo vavenya, vakayengula moko ya Njambi, co 
vakashaula vaje vaka-vumpau vali akamwa.  

9 Nameme uje kangelo wakama Mingeli* kacilingile eci. Mukulikanangana kwendi 
na Liyavola, omo valizungilile muvila wa Mosesa, Mingeli kashukile kwendeka 
kuli Liyavola na majwi akumushaula, oloni wendekele kuli ikeye ngwendi, 
“Mwene akuvindike! “ 

10Oloni vanu ava vakalwisa na majwi akushaula vyuma vije kuvazivuka, co 
vyuma vije vavizivuka na citaku-taku ngwe tusitu, vikevyo vije vivanyongesa.  

11Luvinda ali vakevo! Omwo vanakavangeya ngila ya Kaini. Co vanalyana vakevo 
vavenya ku lilaku-laku lya vimbongo, ngwe mwalingile Mbalame. 

Vanatengulukila ngwe mwatengulukilile Kola, co ngwe ikeye na vakevo lalo 
vanavanyongesa.  

12Ava vanu vakevo vanafu ngwe vitanukiso mu viwano vyeni vya cizemo omo 
valya neni kujeneka shwamwa. Vashakezeka lika vyavo vavenya. Vanafu ngwe 
mashelwa akupekumuka lika na lihunzi oloni kuwesi kunena nyonzi. Vanafu 
ngwe miti kuyesi kwima vushuka, nambe mu simbu ya nyangao, miti ije 
ivanatukula na mizi yayo inapu ya kutsa vene.  

13Vanafu ngwe mankimba a mema a kalunga, co vilinga vyavo vya shwamwa 
vilinakusholoka ngwe lifulu lya a mema. Vanafu ngwe vingongonosi 
yakwendangana ngoco, vaje Njambi navatulikila mwela mu lisusulungu 
lyakuzivala vwii muje vakakala myaka yoshe.  

14 Inoke lalo uje wapwile wamucitanu na umo ku vatekulwila va Andama, uje ku 
san̄ulu wambulwile vuka-kwimanena ali vakevo, co wendekele ngwendi, 
“Kengeni, Mwene akaija na makulukazi a tungelo twendi,  

15mukusompa voshe, mukuhisa vanu voshe vanalingi vilinga vyakushaula Njambi 
naa majwi avo oshe amavi akushaula Njambi avamwendekele aje kuvapandele 
kuwendeka kuli ikeye.” 

16Vanu ava simbu yoshe vaka-kungunguta nakwana mulonga vakwavo, 
vakakavangeya mashungu avo amavi, vaka-kulishasha nakwendeka majwi a 
kulyalesa kuli vakwavo ngeci vapange vizango vyavo.  

Kunangula na vilongesa 

17Oloni yeni munapande kwanuka, vasamba vange, vika vamilekele miluwa a 
simbu ya kunima vya Mwene yetu Yesu Kilistu.  

18 Vendekele kuli yeni ngwavo, “A matangwa akukotoka, vanu vakasholoka vaje 
vakamishendumuna, vanu vaje vakakavangeya mashungu avo amavi.” 

19Vanu ava vaka-kunena kaangu, vaje vakakava mashungu avo a vunu, kuvesi na 
Munzinzime embwe.  

20Oloni yeni vasamba vange, koleseni mukukulaela kweni kwakujela. Co 
lombeleni nzili ya Munzinzime Wakujela,  

21kaleni mu cizemo ca Njambi, omo muvandamena kwija kwa Mwene yetu Yesu 
Kilistu a mema ku mbunge endi mukumyana mwonyo wa myaka yoshe.  

22Zivileni mema ku mbunge vaje vali na vimata,  

23ameneni vakwavo mukuvokola mu liko, co vakwavo vazivileniko mema ku 
mbunge amo na lyova, oloni kesi muzeme vuzalo vwavo, vuje vunavihya laja na 
mashungu avo amavi.  

Lilombelo lyakushangazala 

24Co ololo kuli uje asa kuminyunga kutewa mutanuka, nakuminena nakujolela ku 
vumpau vwendi kujeneka mulonga,  

25kuli Njambi umolika Muyoyesi wetu, ali Yesu Kilistu Mwene yetu, kukale 
vumpau na vukama na nzili na moko kutunda ku myaka ya ku san̄ulu na kulelo 
lino na ku myaka na myaka! Ewa.  

Kujombolola 

Kujombolola 1 

1Mu livulu eli vanasonekamo vyuma vije vyajombolwele Yesu Kilistu. Njambi 
wamwanene kujomboloka oku ngeci avisholole kuli vangamba va Njambi vije 
vikalingiwa vwasi-vwasi. Kilistu wajombolwele vyuma evi kuli ngamba yendi 
Yowano akutuma kangelo kendi kuli ikeye,  

2co Yowano nambulula vyoshe vije vyamwene. Ovu vukevwo vukaleo vwendi 
kupwisa ku muzimbu watundile kuli Njambi na vushunga vuje vwajombolwele 
ali Yesu Kilistu. 

3Kuvwaelela kuli uje alinakulava eli livulu, co lalo kuvwaelela kuli vaje vatolilila 
ku majwi a muzimbu wa vuka-kwimanena nakwononoka vije vivanasoneka mu 
livulu eli! Omwo simbu ili muyehi omo vyoshe evi vikalingiwa.  

Viindu ku vikungulukilo vitanu na vivali 

4 Viindu vyakutunda kuli Yowano vyakutuma ku vikungulukilo vije vitanu na 
vivali vya mu lifuti lya Asiya. Kutetela na kwoloka vyakutunda kuli Njambi ou 
aliko na uje wakeleko, co na uje akaija, vipwe vyeni, co vinatundu lalo kuli 
minzinzime ije itanu na ivali ili kulutwe lwa litanda lyendi,  

5 na kuli Yesu Kilistu, mukaleo wa vushunga, mushoke wakulivanga kusanguka 
ku kutsa, co uje lalo muka-kushwana vimyene va ano a kaye. Watuzema, co a 
n̄ombelo ya kutsa kwendi natupatula ku vivi vyetu,  

6 co natupwisa vumwene vwa vaka-kukombelela mukupangela Njambi na Ishe. 
Kuli Yesu Kilistu kukale vumpau na nzili ku myaka yoshe! Ewa.  

7 Kengeni, alinakwija a mashelwa! Vanu voshe vakamumona, amolika na vaje 
vamutivile makunga. Miyati yoshe ya ano asi vakalila mbimbi-mitwe omo 
vakamumona. Mwa vushunga cikapwa ngacije vene! Ewa.  

8 ”Yange wakulivanga na muka-kukotokela,” mwanendeka Shukulu Kalunga 
Njambi Muka-nzili yoshe, uje aliko na uje wakeleko na uje akaija.  

Cimona ca Kilistu 

9Yange Yowano, ndolome yeni, co akupwa ndongisi ya Yesu njili amo neni na 
lukakateya mu n̄avava ije ilinakwija kuli vaje vanakundama ku Vumwene 
vwendi. Vanjakele a lin̄anda lya Patimose omwo njambulwile lijwi lya Njambi lya 
vushunga vuje vwasholwele Yesu.  

10A litangwa lya Mwene njakele mu Munzinzime, co njazivile lijwi lyakama, 
lyalifwile ngwe cililimo ca lupembo, lyendekele munima yange.  

11Lyendekele ngwalyo, “Soneka vyoshe vije umona, co tuma livulu ku 
vikungulukilo evi vili mu vinganda vitanu na vivali, Efeso na Simina na 
Pelengamu na Tiyatila na Salendisiya na Filandelufiya na Laondisiya.” 

12Njatengulukile nakukenga kunima kumona iyajo uje wakele nakwendeka 
nange, co njamwene vitumbikilo vya vindeya vya ngolinde vitanu na vivali,  

13 co akati kavyo emanene umo uje walifwile ngwe muna munu, wazalele 
cikoveyo cacilaja cakweta na ku myanja yendi, na mwiva wa ngolinde 
unazengeleka mu nulo yendi.  

14 Na vin̄ambu vyendi vyatokele too ngwe vwanda, nambe ngwe mbundu, na 
mesho endi ahyahyatele ngwe mulangi wa tuhya,  

15mendi endi avyazimine ngwe vutale vwa vunengu vucitunda mu lutengo 
lwakama vuje vwakukwita mufwitilo, na cilumo ca lijwi lyendi califwile ngwe 
mema a nzili aa cipupa. 

16Ikeye wakwatele vingongonosi vitanu na vivali mu livoko lyendi lya cilyo, co 
mu kanwa kendi mwatuukile moko ya mukwale ya vuvela kuvali. Cihanga cendi 
cavyazimine ngwe misha ya litangwa lya akati ka mutwe.  

17 Omo njamumwene, njawililile ku myanja yendi ngwe munu wa kutsa. Co 
wakambekele livoko lyendi lya cilyo ali yange, co wendekele ngwendi, “Kesi 
uzive lyova! Yange wakulivanga na wakukotokela.  

18Yange muka-kuyoya! Njatsile, oloni kenga, njilinakuyoya ku myaka yoshe. Njili 
na moko yakutuvakana kutsa na vukalo vwa vatsi.  

19Ngecivene, soneka vyuma vyoshe vije umona, vyoshe vyuma vije viliko ololo, na 
vyuma vije vikakalako kulutwe munima yevi.  

20Eci cikeco kulumbunuka kwa cisin̄iko ca vingongonosi vitanu na vivali vije 
unamono mu livoko lyange lya cilyo, na vitumbikilo vya vindeya vya ngolinde 
vitanu na vivali, vingongonosi vitanu na vivali vinapu tungelo va vije 
vikungulukilo vitanu na vivali, co vitumbikilo vya vindeya vitanu na vivali vinapu 
vije vikungulukilo vitanu na vivali.” 

Kujombolola 2 

Lijwi lyakutuma ku Efeso 

1Kuli kangelo wa ku cikungulukilo ca mu Efeso soneka ngwove, “Eli likelyo lijwi 
lyatundu kuli uje nakwata vingongonosi vitanu na vivali mu livoko lyendi lya 
cilyo, uje alinakwendangana akati ka vitumbikilo vya vindeya vya ngolinde 
vitanu na vivali.  

2Njinazivuka vije viwunalingi, njinazivuka kuundangana kwove nakusimpa 
kwove. Njinazivuka ngwange kuwasa kuundangana amo na vaka-kulinga vyavivi 
embwe, co lalo unelula vaje vaka-kwendeka ngwavo vanapu miluwa oloni kesi 
vakevo embwe, co vanasholoka ngeci kuma vanapu vaka-makuli.  

3Unapu u muka-kusimpa vene, unayanda na n̄avava omwo lizina lyange, co 
kuwaombwanesele embwe.  

4Oloni kuli cuma cimo njalinyenge ali yove, kuwesi nakunjizema ngwe muje 
muwanjizemene akulivanga.  

5Anuka kuje kuunawila! Tenguluka ku vivi vyove nakulinga vije viwalingile 
akulivanga. Nga shove kutenguluka ku vivi vyove, co yange njikaija kuli yove 
nakutundisa citumbikilo ca ndeya yove mu mwela waco.  

6Oloni eci cikeco ulinaco, yove unazindi vije vivakalingi vaNikolau*, ngwe muje 
munjavazinda yange lalo.  

7 ”Nga uli na matwi, tolilila vije vyalinakwendeka Munzinzime ku vikungulukilo! 
“Kuli vaje vahyana, njikavana moko yakulya ku vushuka vwa muti wa mwonyo 
uje uli mu Lihya lya Njambi.  

Lijwi lyakutuma ku Simina 

8 ”Kuli kangelo wa ku cikungulukilo ca mu Simina soneka ngwove, “Eli likelyo 
lijwi lyatundu kuli uje wakulivanga nakukotokela, uje watsile, co lalo wayoyele. 

9Njinazivuka tuyando twove, njinazivuka ngeci yove unapu kautu, oloni mwa 
vushunga unapu muka-kufuka! Njinazivuka kushaula kuje valinakukushaula vaje 
valitumbula ngwavo vanapu vaYunda oloni kesi vakevo embwe, vakevo vapwa 
vaka-munga yakundama kuli Satana!  

10Kesi ulishoshomwene a n̄avava ije ukamona. Tolilila! Liyavola akamyaka mu 
ceseko mukwaka vamo veni mu kamenga, co tuyando tweni tukapwa twa 
matangwa likumi. Ngecivene, pwa muka-kulongwa kuli yange noo kutsa, co 
njikakwana cilongo ca mwonyo.  

11 ”Nga uli na matwi, tolilila vije vyalinakwendeka Munzinzime ku vikungulukilo! 
“Kuli vaje vahyana, kutsa kwamucivali kucikavavulumuna.  

Lijwi lyakutuma ku Pelengamu 

12 “Kuli kangelo wa ku cikungulukilo ca mu Pelengamu soneka ngwove, “Eli 
likelyo lijwi lyatundu kuli uje ali na moko ya mukwale ya vuvela kuvali.  

13Njizivuka kuje kuwakala, kuje kwakala litanda lya Satana. Yove unapu muka-
vushunga kuli yange, co kuwombilile kukulaela kwove kuli yange, nameme mu 
simbu omo Antipase, mukaleo wange wa kulongwa vamutsiilile kuje vene 
kwakala Satana.  

14 Oloni kuli vyuma vyavindondo njalinyenge ali yove, kuvali vamo akati keni vaje 
vacikavangeya kulongesa kwa Mbalame*, uje walongesele 
Mbalake* kutwamenena vanu va Isalele kulinga vuvi akuvasindiya kulya 
vyakulya vije vanakombelela ku tumponya nakulinga vupangala.  

15Mu ngila eyi vene, yove lalo akati kove acili vanu vaje valinakukavangeya 
kulongesa kwa vaNikolau *.  



2222 

©The Bible Society of Zambia, 2006. 

 

16Tenguluka ku vivi vyove! Nga shove, co njilinakwija vwasi kuli yove nakulwisa 
vanu vaje na moko ya mukwale yakutunda ku kanwa kange.  

17 ”Nga uli na matwi, tolilila vije vyalinakwendeka Munzinzime ku vikungulukilo! 
“Kuli vaje vahyana, njikavana maana yakushweka. Co lalo njikana umo na umo 
wavo limanya lyakutoka aje vanasoneka lizina lyaliha lije naumo wai alizivuka 
kuvanga uje vavenya alitambula.  

Lijwi lyakutuma ku Tiyatila 

18 “Kuli kangelo wa ku cikungulukilo ca mu Tiyatila soneka ngwove, “Eli likelyo 
lijwi lyatundu kuli Muna Njambi, uje ali na mesho akuvyazima ngwe mulangi wa 
tuhya, uje ali na mendi akutwa ceke ngwe vunengu vwakukwita mufwitilo.  

19Njinazivuka vije viwukalingi. Njinazivuka cizemo cove na kulongwa kwove na 
vipangi vyove na lukakateya lwove. Njizivuka ololo ngeci ulinakulinga 
mwamuvwa manene kutuvakana muwalingile akulivanga.  

20 Oloni kuli cimo njalinyenge ali yove, unecelela uje munakazi Njezevele, uje 
alinakulitumbula ikeye vavenya ngwendi muluwa wa Njambi. Kulongesa kwendi 
kulinakutwamenena vangamba vange kulinga vupangala nakulya vyakulya 
vyakukombelela ku tumponya.  

21Njinamwana simbu ngeci atenguluke ku vivi vyendi, oloni ikeye kashaka 
kutenguluka ku vupangala vwendi.  

22Co njikamumbila a vulili na vaje valingile nendi vupangala, co vakayanda na 
n̄avava yakama. Ololo njikalinga eci, kuvanga vatenguluke nakutunda ku vyuma 
vyavivi vije vivalingile nendi.  

23 Co lalo njikatsiya vaka-kumukava, asinoni vikungulukilo vyoshe vikazivuka 
ngeci kuma yange uje azivuka viyongola vya vanu na vizango vyavo. Njikafweta 
umo na umo weni kupwisa ku vilinga vyendi.  

24 “Oloni vungi vweni muli mu Tiyatila kumwakavangeyeye vilongesa evi vyavivi, 
yeni kumwalilongesele vije vivanatumbula vakweni veka ngwavo, ‘cisin̄iko ca 
kulova ca Satana.’ Kunjikamitwiki citele ceka lalo.  

25Oloni munapande kukakateya mbe kuli vije mulinavyo noo njikaija.  

26 Kuli vaje vahyana, vaje valinga vije vinjishaka noo akukotoka, njikavana moko 
a miyati,  

27co vakavashwana na mulamu wa cikuvo nakuvatovozola vitambi-vitambi ngwe 
ndeo ya vuma, ngwe yange njatambwilela nzili kuli Tate.  

28Co lalo njikavana litota lya mutondo.  

29 “Nga uli na matwi, tolilila vije vyalinakwendeka Munzinzime ku vikungulukilo!  

Kujombolola 3 

Lijwi lyakutuma ku Salendisiya 

1 “Kuli kangelo wa ku cikungulukilo ca mu Salendisiya soneka ngwove, “Eli 
likelyo lijwi lyatundu kuli uje ali na minzinzime ya Njambi itanu na ivali na 
vingongonosi vitanu na vivali. Njinazivuka vije viwulinakulinga, njinazivuka 
ngeci uli na lizina ngeci ulinakuyoya, nameme ngoco unatsi laja.  

2Ngecivene, induka, co kolesa vije viwulinavyo simbu kanda vicitsililile vyoshe. 
Omwo njinawana ngeci vije viwunalingi kanda vicipwe vyakutungukwa ku 
mesho a Njambi yange.  

3 Ngecivene, anuka vije vivakulongesele na vije viwazivile, vyononoke, co 
tenguluka ku vivi vyove. Nga shove kwinduka, njikaija kuli yove ngwe mwizi, co 
kuukazivuka nameme simbu ije njikaija kuli yove.  

4Oloni vamo veni vavandondo mu Salendisiya vananyungu vuzalo vwavo kupwa 
vwakujela. Vakenda amo nange, nakuzala vuzalo vwakutoka, omwo vafwila 
kulinga ngacije.  

5 Kuli vaje vahyana, vakavazika vuzalo vuje vene vwakutoka, co kunjikatundisa 
mazina avo mu livulu lya mwonyo. Njikendeka citona-mesho ku mesho a Tate na 
ku mesho a tungelo twendi ngwange ava vanapu vange.  

6 “Nga uli na matwi, tolilila vije vyalinakwendeka Munzinzime ku vikungulukilo!  

Lijwi lyakutuma ku Filandelufiya 

7 ”Kuli kangelo wa ku cikungulukilo ca mu Filandelufiya soneka ngwove, “Eli 
likelyo lijwi lyatundu kuli umo uje wakujela na vushunga. Nakwata sapi ije 
yakundamene kuli Ndaviti, co omo ashokolola lipito, naumo wai asa kulishoka, co 
omo alishoka, naumo wai asa kulishokolola.  

8Njinazivuka vije viwukalingi, njinazivuka ngeci yove uli na nzili yaindondo, 
unakavangeya vilongesa vyange, co unapu muka-kulongwa kuli yange. 
Njinashokolola lipito kulutwe lwove, kukwesi umo asa kulishoka.  

9 Tolilila! Ngwe ku munga ije yakundama kuli Satana, vaka-makuli vaje 
valitumbula vakevo vavenya ngwavo vanapu vaYunda oloni kesi vakevo embwe, 
njikavalingisa ngeci vakaije kuli yove nakukulama ku myanja yove. Voshe 
vakazivuka ngeci kuma njakuzema.  

10Omwo unanyungu lijwi lyange nakupwa muka-kusimpa, co lalo njikakunyunga 
a simbu ya tuyando tuje tulinakwija mu kaye koshe nakweseka vanu voshe va 
ano asi.  

11Njilinakwija vwasi-vwasi. Nyunga mwamuvwa vije viwulinavyo, ngeci kesi 
kukale umo akunyeke cilongo cove cakuhyana.  

12 Uje ahyana njikamupwisa manda mu Njuvo ya Shukulu Kalunga Njambi yange, 
co nalumo lwai lalo akatundamo. Co njikasoneka ali ikeye lizina lya Njambi 
yange, na lizina lya nganda ya Njambi yange, ikeyo Yelusalema yaiha, ije 

ikashuluka kutunda mwilu kuli Njambi yange. Co lalo njikasoneka ali ikeye lizina 
lyange lyaliha.  

13 “Nga uli na matwi, tolilila vije vyalinakwendeka Munzinzime ku vikungulukilo!  

Lijwi lyakutuma ku Laondisiya 

14 ”Kuli kangelo wa ku cikungulukilo ca mu Laondisiya soneka ngwove, “Eli 
likelyo lijwi lyatundu kuli Ewa, mukaleo wa kulongwa na vushunga, ikeye nsina 
ya vyuma vyoshe vije vyatangele Njambi.  

15Njanazivuka vije viwunalingi, njinazivuka ngeci yove kesi uwakushaluka 
nameme uwakutonola. Te njishaka ngeci yove upwe uwakushaluka nameme 
uwakutonola!  

16Oloni omwo wapwa u wa ngwinye-ngwinye, kesi uwakushaluka nameme 
uwakutonola, njikakukunja nakukujekula mu kanwa kange!  

17Omwo wendeka ngwove, ‘Yange nji muka-kufuka njapwisamo, vyoshe njitonda 
njilinavyo.’ Oloni yove kuuzivuka vuutu na tuyando ulinatwo! U kautu, uli na 
vuzu, co lalo u kapuputwa. 

18Ngecivene, njikunangula ngeci ulande ngolinde kuli yange, ngolinde yakujela, 
ngeci ufuke. Co lalo landa vuzalo vwakutoka uzale ngeci ufwike mutotototo wove 
wa shwamwa. Co lalo landa cemba cakwaka mu mesho ove, ngeci wase kumona.  

19 Yange njivindika nakunyanyamesa vaje voshe vanjazema. Ngecivene, 
nyanyammeni, co tengulukeni ku vivi vyeni.  

20Tolilila! Njinemana ku lipito nakutota, nga umo aziva lijwi lyange 
nakushokolola lipito, njikakovela mu njuvo yendi nakulya amo nendi, na ikeye 
lalo akalya amo nange.  

21Kuli vaje vahyana, njikavana moko yakutumbama kuyehi nange a litanda 
lyange, ngwe omo yange njahyanene, co ololo njinatumbama kuyehi na Tate a 
litanda lyendi.  

22 “Nga uli na matwi, tolilila vije vyalinakwendeka Munzinzime ku vikungulukilo! 
“ 

Kujombolola 4 

Kulemesa kwa vaje vali mwilu 

1Munima yevi njakele na cimona cikwavo, co njamwene cikolo cakushokoloka 
mwilu. Co lijwi lya cililimo lyakulifwa ngwe lupembo, lijwi lije njazivile 
lyendekele kuli yange akulivanga, lyendekele ngwalyo, “Ija kuno kwilu, co 
njikakumwesa vyuma vikasholoka munima yevi.” 

2 Co aje vene njakele mu Munzinzime. Muje mwilu, njamwene litanda na uje 
watumbameneo.  

3Cihanga cendi califwile ngwe mamanya a seo a njasipa na kanelya, co ku litanda 
kwoshe-ikwoshe kwazengelekele nkongolo yalifwile ngwe limanya lya emalinde.  

4Co ku litanda lije kwazengelekele matanda akwavo makumi avali na matanda 
awana aje avatumbamene vakulunu makumi avali na vakulunu vawana vazalele 
vuzalo vwakutoka, co vazalele vilongo vya ngolinde ku mitwe yavo.  

5 Co ku litanda lije kwatundile vyeke vya muhyato, na cililimo nakuluma 
kwakushwakumo. Co vyeke vya mitetango itanu na ivali vyakele nakushukuma 
kulutwe lwa litanda, eyi inapu minzinzime itanu na ivali ya Njambi.  

6Co lalo kulutwe lwa litanda lije kwakele mema a kalunga akulifwa ngwe 
kalikengelo kakutungukwa ngwe kilisitale. Co ku mutambela umo na umo wa 
litanda, kwazengelekele vikashama vawana vakuyoya vakele na mesho kulutwe 
na kunima.  

7Cikashama wakulivanga walifwile ngwe ndumba, wamucivali walifwile ngwe 
muna ngombe, wamucitatu wakele na cihanga ngwe ca munu, co wamuciwana 
walifwile ngwe ngonga wakupulula.  

8 Umo na umo wa vaje vikashama vawana vakuyoya wakele na mambava atanu 
na limo, co oshe akele na mesho, mukati na anja. Vakevo kuvalikelele kwimba 
vutsiki na mutanya ngwavo, “Wakujela, wakujela, wakujela, ikeye Shukulu 
Kalunga Njambi Muka-nzili yoshe, uje wakeleko, uje aliko, na uje akaija.” 

9Vaje vikashama vawana vakuyoya vaimba myaso ya vumpau na kasingimiko 
nakukandelela kuli uje natumbama a litanda, uje wayoya ku myaka yoshe, omo 
vaimba,  

10co vaje vakulunu makumi avali na vawana vakulama kulutwe lwa uje 
natumbama a litanda nakulemesa uje wayoya ku myaka yoshe. Co vombila 
vilongo vyavo asi kulutwe lwa litanda nakwendeka ngwavo,  

11 “Mwene yetu na Njambi yetu! Yove wafwila kutambula vumpau na kasingimiko 
na nzili. Omwo yove watangele vyuma vyoshe, co ku cizango cove vavyanene 
kuyoya na mwonyo.” 

Kujombolola 5 

Livulu lyakuzenga na Muna Manga 

1 Co njamwene livulu lyakuzenga mu livoko lya cilyo lya uje watumbamene a 
litanda, lije livasoneka anja na mukati, co valishokele na tusateso tutanu na 
tuvali.  

2Co njamwene kangelo wa nzili uje wambulwile nakutambeka na lijwi lyakama 
ngwendi, “Iyajo nafwila kuvatula otu tusateso nakufukula eli livulu?” 

3Oloni naumo wai ivawanene mwilu, nameme ano asi, nameme mwisi lya kaye, 
uje asa kufukula lije livulu nakukenga vili mukati kalyo.  

4Co njalilile manene nakusikoka omwo kuvasele kuwana umo uje nafwila 
kufukula lije livulu nameme kukengamo.  

5 Asinoni umo wa vaje vakulunu wendekele kuli yange ngwendi, “Kesi ulile. 
Kenga! Ndumba wakutunda ku muyati wa Yunda, naanga yakama ya kuli Ndaviti, 
ikeye nahyana, co asa kuvatula tusateso otu tutanu na tuvali nakufukula eli 
livulu.” 

6 Asinoni njamwene Muna Manga nemana mukati ka litanda, vaje vikashama 
vawana vakuyoya na vakulunu vamuzengelekele. Co Muna Manga washolokele 
ngwe uje ivanatsii. Wakele na vimbinga vitanu na vivali na mesho atanu na avali, 
evi vinapu minzinzime itanu na ivali ya Njambi ije ivatumine asi oshe.  

7Muna Manga wakatukile nakunona lije livulu mu livoko lya cilyo lya uje 
watumbamene a litanda.  

8 Omo walingile ngacije, co vaje vikashama vawana vakuyoya na vakulunu 
makumi avali na vawana valyumbilile kulutwe lwa Muna Manga. Co umo na umo 
wakwatele kalyalya na malonga a ngolinde ashulile na insense, evi vikevyo 
vyapwa malombelo a vanu va Njambi.  

9 Co vembile mwaso wauha ngwavo, “Yove wafwila kwambata eli livulu 
nakuvatula tusateso twalyo. Omwo vakutsiile, co a kutsa kwove wakulile vanu na 
maninga ove kuli Njambi, vakutunda ku miyati yoshe na ku vindaka vyoshe na ku 
mafuti oshe na ku vanu voshe.  

10 Co unavapwisa vumwene vwa vaka-kukombelela mukupangela Njambi yetu, 
co vakashwana ano asi.” 

11 Njakengele lalo, co njazivile tungelo vavangi-vangi mameme! Vemanene 
nakuzengeleka litanda, na vaje vikashama vawana akuyoya, na vakulunu,  

12co vembile na majwi akukangoka ngwavo, “Wafwila Muna Manga uje ivatsiile 
kutambula nzili na vufuko na mana na vukama na kasingimiko na vumpau na 
kushangazala! “ 

13Co njazivile vyakutanga vyoshe vili mwilu na asi na mwisi lya kaye na mu 
mema a kalunga na vyakuyoya vyoshe vya kaye, co vikevyo vyembile ngwavyo, 
“Kuli uje natumbama a litanda na kuli Muna Manga, kukale kushangazala na 
kasingimiko na vumpau na nzili, ku myaka yoshe! “ 

14Co vaje vikashama vawana vakuyoya vakumbulwile ngwavo, “Ewa! “ Co vaje 
vakulunu valyumbilile asi nakulemesa.  

Kujombolola 6 

Tusateso 

1Asinoni njamwene Muna Manga atavula kasateso kakulivanga ka tuje tusateso 
tutanu na tuvali, co njazivile umo wa vaje vikashama vawana vakuyoya endeka 
na lijwi lyakulifwa ngwe cililimo ngwendi, “Ija! “ 

2 Njakengele, co kwakele kavalu wakutoka. Uje walondeleo wakwatele vuta vwa 
lusipa, co vamwanene cilongo. Wakatukile ngwe muka-kuhyana aya mukuhyana.  

3Asinoni Muna Manga wavatwile kasateso kamucivali, co njazivile cikashama 
wakuyoya wamucivali endekele ngwendi, “Ija! “ 

4 Co kavalu mukwavo lalo watuukile, wapwile wakuvenga. Uje walondeleo 
vamwanene nzili yakunena nzita ano asi, ngeci vanu valitsiye umo na mukwavo. 
Vamwanene moko yakama ya mukwale.  

5 Asinoni Muna Manga wavatwile lalo kasateso kamucitatu, co njazivile 
cikashama wakuyoya wamucitatu endeka ngwendi, “Ija! “ Njakengele, co kuje 
kwakele kavalu wakuzivala. Uje walondeleo wakwatele cipeseleso mu livoko 
lyendi.  

6Co njazivile lijwi litunda mukati ka vaje vikashama vawana vakuyoya ngwalyo, 
“Lita ya tiliku inapu ngwe fweto ya litangwa lyoshe lyamutunu, co lalo malita 
atatu a mbale ya maumwa anapu fweto ya litangwa lyoshe lyamutunu. Oloni kesi 
uviise mazi a olive na mikolovozi ya vushuka vya vinyu! “ 

7Asinoni Muna Manga wavatwile lalo kasateso kamuciwana, co njazivile 
cikashama wakuyoya wamuciwana andeka ngwendi, “Ija! “ 

8 Njakengele, co kwasholokele kavalu wakutokoloka. Uje walondeleo vamulukile 
lizina ngwavo Kutsa, co Vukalo vwa Vatsi vwamukavele kuyehi munima. 
Vavaanene nzili akamwa ya mutambela umo wa mitambela iwana ya ano asi, 
ngeci vatsiye na moko ya mukwale na njala ya lyangengela na mishongo na 
vikashama.  

9Asinoni Muna Manga wavatwile kasateso kamucitanu. Co njamwene mwisi ya 
mutula myonyo ya vaje vavatsiile omwo vambulwile lijwi lya Njambi, co vapwile 
vaka-kulongwa mu vukaleo vwavo.  

10Co vatambekele na lijwi lyakama ngwavo, “Shukulu Kalunga Muka-nzili yoshe, 
wakujela na vushunga! Simbu mukajo ukakala ngeci ukasompe vanu va asi 
nakuvanyanyamesa omwo vatutsiile?” 

11Co umo na umo wavo vamwanene cikoveyo cakutoka, vavalekele ngeci 
vahwime kasimbu lika nakututumwisa, noo nambala yoshe ya vavushoko vwavo 
na vasamba vavo vanavatsii ngwe muvavatsiile vakevo.  

12 Co njamwene Muna Manga avatula kasateso kamucitanu na kamo. Co kenga, 
kwakele mandunduma akama manene, litangwa lyazivalele ngwe 
cikeleya * cakuzivala na ngonde yemukile lalo yakuvenga ngwe maninga.  

13 Co vingongonosi vyawililile asi kutunda mwilu ngwe vushuka vwa mukuyu 
vwakwekwiya vulundumukila asi kutunda ku muti omo lihunzi lyakama lihuwa 
nakuningangesa uje muti.  

14 Lilu lyatundile ngwe livulu lyakuzenga valinakulizengela amo, co minkinda 
yoshe na man̄anda oshe atundile ku mitambela yawo.  

15Asinoni vimyene va ano asi, na vaka-kushwana na vakulunu va nzita, vaka-
kufuka na vaka-nzili, na vanu voshe veka lalo, ndungo na muka-kupatuka, 
vavandele mu manzenzengoma na mwisi ya mamanya a minkinda.  

16 Co vasanene minkinda na mamanya ngwavo, “Ijeni mutuwile nakutufwika 
kutunda ku mesho a uje natumbama a litanda na ku vukalu vwa Muna Manga!  

17 Omwo litangwa lyakama lya vukalu vwavo linete, co iyajo asa kwimana?” 

Kujombolola 7 

Vanu va Njambi vakupwa 144,000 

1 Munima yevi njamwene tungelo vawana vemanene ku vimbango viwana vya 
ano asi, vemikile lihunzi mu vimbango viwana ngeci kesi lihuwe asi, nambe a 
mema a kalunga, nambe ku muti woshe-iwoshe.  

2Co njamwene kangelo mukwavo atundilila mu ngangela na kasateso ka Njambi 
wakuyoya. Watambekele na lijwi lyakama kuli vaje tungelo vawana vaje Njambi 
waanene nzili yakuviisa asi na mema a kalunga.  

3 Co kangelo wendekele ngwendi, “Kesi uviise asi, nambe mema a kalunga, nambe 
miti, noo tunaka cizivukiso ca kasateso ka Njambi yetu a maholo a vangamba 
vendi.” 

4Co vanjilekele ngeci vungi vwa vaje vavaakele cizivukiso ca kasateso ka Njambi 
a maholo avo vapwile 144, 000. Vatundile ku miyati likumi na ivali ya vanu va 
Isalele.  

5Co mu naanga ya Yunda vaje vavaakele cizivukiso vapwile 12, 000. Co mu naanga 
ya Luvena vaje vavaakele cizivukiso vapwile 12, 000, co mu naanga ya Ngande 
vaje vavaakele cizivukiso vapwile 12, 000,  

6co mu naanga ya Ashele vaje vavaakele cizivukiso vapwile 12, 000, co mu naanga 
ya Nafetali vaje vavaakele cizivukiso vapwile 12, 000, co mu naanga ya Manase 
vaje vavaakele cizivukiso vapwile 12, 000,  

7co mu naanga ya Simyoni vaje vavaakele cizivukiso vapwile 12, 000, co mu 
naanga ya Levi vaje vavaakele cizivukiso vapwile 12, 000, co mu naanga ya 
Isakale vaje vavaakele cizivukiso vapwile 12, 000,  

8co mu naanga ya Zembuloni vaje vavaakele cizivukiso vapwile 12, 000, co mu 
naanga ya Yosefa vaje vavaakele cizivukiso vapwile 12, 000, co mu naanga ya 
Mbenjemani vaje vavaakele cizivukiso vapwile 12, 000.  

Mbunga yakama 

9Munima yevi njakengele, co njamwene mbunga yakama, naumo wai wasele 
kulava vanu voshe vaje! Vatundile ku miyati yoshe na ku mafuti oshe na ku vanu 
voshe na ku vindaka vyoshe, co vemanene kulutwe lwa litanda na kulutwe lwa 
Muna Manga, vazalele vuzalo vwakutoka, co vakwatele minango ya mashakavale 
mu mavoko avo.  

10Vatambekele na majwi akama ngwavo, “Kwamena kwatunda kuli Njambi yetu, 
uje natumbama a litanda, na kuli Muna Manga! “ 

11Co tungelo voshe vemanene kuzengeleka litanda na vakulunu na vaje 
vikashama vawana vakuyoya. Co valyumbilile asi kulutwe lya litanda na vihanga 
vyavo vyakwatele mu livulu, co valemesele Njambi,  

12vendekele ngwavo, “Ewa! Kushangazala na vumpau na mana nakukandelela na 
kasingimiko na nzili na vukama vyapwa vya Njambi yetu ku myaka yoshe! Ewa! “ 

13Co umo wa vaje vakulunu wanjihwile ngwendi, “Veya ava vanu vanazala vuzalo 
vwakutoka, co vanatundu kuli?” 

14 Co njakumbulwile ngwange, “Mwane, yange kunjizivuka, yove uzivuka.” Co 
wendekele kuli yange ngwendi, “Ava vakevo vanu vanatundu mu n̄avava yakama 
kujeneka vushonde. Co vanakushu vuzalo vwavo nakuvutokesa too mu maninga 
a Muna Manga.  

15Mukemwo vanemana kulutwe lwa litanda lya Njambi nakumupangela mutanya 
na vutsiki mu Njuvo yendi. Co uje natumbama a litanda akavanyunga.  

16 Vakevo kuvakazivi lalo njala nambe lihwila, co lalo litangwa nambe lihunzi lya 
ntwima kulikavenyeka embwe,  

17omwo Muna Manga, uje ali mukati ka litanda, akapwa kanyungi kavo, co 
akavatwamenena ku tuvwelu-vwelu twa mema a mwonyo. Co Njambi 
akasikumuna misozi yoshe ku mesho avo.” 

Kujombolola 8 

Kasateso kamucitanu na tuvali 

1Omo Muna Manga wavatwile kaje kasateso kamucitanu na tuvali, mwilu 
mwolokele kuluu litambelo limo lya ola.  

2Asinoni njamwene tungelo vaje vatanu na vavali vaka-kwimana ku mesho a 
Njambi, co vavaanene malupembo atanu na avali.  

3 Co kangelo mukwavo, uje wakele na lilonga lyakwenyekela insense, wezile 
nakwimana ku mutula. Vamwanene insense yaingi ngeci awezeleleko ku 
malombelo a vanu va Njambi voshe nakuwalambula a mutula wa ngolinde uje 
unemana kulutwe lwa litanda.  

4Co vwisi vwa insense yakwenyeka vwakakumukilile mwilu amo na malombelo a 
vanu va Njambi kutunda mu mavoko a uje kangelo wemanene ku mesho a 
Njambi.  

5 Asinoni kangelo wanonele lilonga lyakwenyekela insense, walishulile na tuhya 
twakutunda ku mutula, co walyumbilile asi. Co kwakele mikalateto na cililimo 
cakama na milangi ya mihyato na mandunduma akama.  

Malupembo 

6Asinoni vaje tungelo vatanu na vavali vakele na malupembo atanu na avali 
valivwaeselele cimweja ngeci vaimbe.  

7 Kangelo wakulivanga wembile lupembo lwendi, co kwanyokele nyonzi ya 
mamanya na tuhya, vyakukumbasana na maninga vyetikilile asi, co litambelo 
lyamucitatu lya asi lyenyele njwa na litambelo lyamucitatu lya mwila woshe 
wakuzivuluka lyenyele njwa.  

8Asinoni kangelo wamucivali wembile lupembo lwendi. Cuma cimo cakulifwa 
ngwe munkinda wakama ulinakwenya vacumbilile mu mema a kalunga. Co 
litambelo lyamucitatu lya mema a kalunga lyemukile maninga,  

9co litambelo lyamucitatu lya vikashama vakuyoya mu mema a kalunga lyatsile, 
na litambelo lyamucitatu lya mato lyanyongele.  

10 Asinoni kangelo wamucitatu wembile lupembo lwendi. Co ngongonosi yakama, 
yakele nakwenya ngwe mutetango, yawile kutunda kwilu nakuwila a litambelo 
lyamucitatu lya vindonga na a masima a tuvwelu-vwelu.  

11 (Lizina lya ije ngongonosi likelyo “Mwaze”. ) Co litambelo lyamucitatu lya 
mema lyemukile kupwa mwaze, co vanu vavangi vatsile mukunwa ku mema aje, 
omwo akewo atengulukile kupwa mwaze.  

12 Asinoni kangelo wamuciwana wembile lupembo lwendi. Co litambelo 
lyamucitatu lya litangwa valipupile na litambelo lyamucitatu lya ngonde na 
litambelo lyamucitatu lya vingongonosi, ngeci ceke cavyo cizimbalese litambelo 
lyamucitatu lyakuvyazima kwaco, co kukwakele ceke a simbu ya litambelo 
lyamucitatu lya mutanya na litambelo lyamucitatu lya vutsiki.  

13Asinoni njakengele, co njazivile ngonga uje wakele nakupulula kwilu a 
mukambwila wendekele na lijwi lyakama ngwendi, “Kekange kayando! Kayando! 
Kayando kakama kuli vaje vakala ano asi, omwo vililimo vije vinasalako vya 
malupembo a vaje tungelo vatatu vikaluma! “ 

Kujombolola 9 

1Asinoni kangelo wamucitanu wembile lupembo lwendi lalo. Co njamwene 
ngongonosi ije yawililile asi kutunda kwilu, co vayanene sapi ya mbulu ije kuyesi 
naa masima.  

2 Ije ngongonosi yashokolwele ije mbulu kuyesi naa masima, co vwisi 
vwatuukilemo, ngwe vwisi vwakutunda mu lutengo lwakama, co misha ya 
litangwa na lihunzi vyazivalele na vwisi vuje vwatundile muje mu mbulu ije 
kujesi naa masima.  

3 Vimbimba mikumbi vatuukile muje mu vwisi nakushandokela ano asi, co 
vavaanene nzili ngwe manyewe.  

4 Vavashikile ngeci kesi vaviise mwila nambe miti nambe cuma cimo cakumena, 
vanapande kuvulumuna lika vanu vaje kuvesi na cizivukiso ca kasateso ka 
Njambi a maholo avo.  

5Vaje vimbimba mikumbi kuvavatavesele kutsiya vanu ava embwe, oloni 
kuvayandesa lika vingonde vitanu. Co kuvavala kwakuyandesa kwavo kunapu 
ngwe munu nashumuwa ku linyewe.  

6 Co mu vingonde vije vitanu vanu ava vakashaka kutsa oloni kuvakaciwana, 
vakashaka ngeci vatse, oloni kutsa cikavatewa.  

7 Vaje vimbimba vafwile ngwe tuvalu vaje vanavavwaesela nzita, co a mitwe yavo 
akele vyuma vyakufwa ngwe vilongo vya ngolinde na vihanga vyavo ngwe 
vihanga vya vanu.  

8 Co vin̄ambu vyavo ngwe vin̄ambu vya vanakazi, na mayo avo afwile ngwe mayo 
a vindumba.  

9 A vinulo vyavo akele vyakulifwika ngwe vintelo vya vikuvo, co cililimo 
cakutunda ku mambava avo omo vapulula cafwile ngwe muyoyo wa tuvalu 
vavangi omo vashatuka na matemba kuya ku nzita.  

10Vakevo vali na mikila na mambimbo akufwa ngwe aje a manyewe, co na mikila 
yavo vali na nzili yakuvulumuna nayo vanu a vingonde vitanu.  

11Vali na mwene muka-kuvashika, ikeye kangelo muka-mbulu ije kuyesi naa 
masima. Lizina lyendi mu ciHevelu lyapwa Ambandoni, co mu ciNgiliki ngwavo 
Apolyoni (kulumbununa ngwavo “Muka-kunyongesa”).  

12Kayando kakulivanga kaneti, munima yevi tuyando tuvali lalo tucili nakwija.  

13 Asinoni kangelo wamucitanu na umo wembile lupembo lwendi. Co njazivile 
lijwi lyakutunda ku vimbango viwana vya mutula wa ngolinde unemana ku 
mesho a Njambi.  

14Co lijwi lyendekele kuli uje kangelo wamucitanu na umo ngwalyo, “Zitula 
tungelo vawana vaje vavanakutu ku Ndonga yakama ya Yufuleti! “ 

15Ngecivene, vaje tungelo vawana vavazitwile, vanavavwaesela cimweja ku 
simbu ino ya litangwa lino lya ngonde ino ku mwaka uno mukutsiya litambelo 
lyamucitatu lya vanu voshe.  

16Vanjilekele vungi vwa mashwalale va nzita vaje valondele a tuvalu, vapwile 
200, 000, 000.  

17Co mu cimona cange njamwene tuvalu na vaje valondeleo. Vakele na vintelo 
vyakuvenga ngwe tuhya, vyakuzivuluka ngwe safile, vyavusela ngwe sulufa. Co 
mitwe ya vaje tuvalu yalifwile ngwe mitwe ya vindumba, co mu tunwa twavo 
mwatuukile tuhya na vwisi na sulufa.  

18Co litambelo lyamucitatu lya vanu vavatsiile na tuyando tuje tutatu, tuhya na 
vwisi na sulufa vije vyatuukile mu tunwa twa vaje tuvalu.  

19Omwo nzili ya vaje tuvalu yakele mu tunwa twavo na ku mikila yavo lalo. 
Mikila yavo inafu ngwe manyoka vali na mitwe, co vaipangesa mukuvulumuna 
vanu.  

20 Vaje vanu vasaleleo, voshe vaje kuvatsile na tuyando otu, kuvatengulukile 
kutunda ku vije vivalingile vakevo vavenya. Kuvalikelele kulemesa minzinzime 
yakujwala nambe tumponya twa ngolinde, siliva, vunengu, mamanya na viti, vije 
kuvyasa kumona nambe kuziva nambe kwenda.  

21Nambe kutenguluka kutunda ku kutsiya nambe ku manseno avo nambe ku 
vupangala vwavo nambe ku vwizi vwavo.  

Kujombolola 10 

Kangelo na livulu lyalindondo lyakuzenga 

1Asinoni njamwene lalo kangelo mukwavo wa nzili washulukile kutunda mwilu. 
Wazalele lishelwa na nkongolo yazengelekele mutwe wendi, co cihanga cendi 
cafwile ngwe litangwa na myanja yendi yafwile ngwe vimanda vya tuhya.  

2Wakele na kalivulu kakandondo kakuzenga kakufukuka mu livoko lyendi. 
Walyatele lindi lyendi lya cilyo a mema a kalunga, co lindi lyendi lya cimoshwe 
walyatele a nunda,  

3co watambekele na lijwi lyakama lije lyafwile ngwe kwaana kwa vindumba. Co 
munima yakutambeka, vililimo vitanu na ivali vyakumbulwile nakwaana ngwe 
ndumba.  

4Vwasi-vwasi omo vikeyo vyendekele, aje vene njashakele kusoneka, oloni 
njazivile lijwi lyendeka kutunda mwilu ngwalyo, “Nyunga mu mbunge yove lika 
vije viinendeka evi vililimo vitanu na vivali, kesi uvisoneke! “ 

5 Asinoni uje kangelo injamwene nemana a mema a kalunga na a nunda wolwele 
livoko lyendi lya cilyo mwilu,  

6co walisingile mu lizina lya Njambi, uje wayoya ku myaka na myaka, uje 
watangele lilu na asi na mema a kalunga na vyuma vyoshe vilimo. Co kangelo 
wendekele ngwendi, “Vyuma evi kuvyapandele kwishwala embwe!  

7Oloni omo uje kangelo wamucitanu na vavali akaimba lupembo lwendi, asinoni 
Njambi akasholola cisin̄iko ca vutumbe vwendi, ngwe muje mwambulwile kuli 
vangamba vendi vaka-kwimanena.” 

8 Asinoni lijwi lije njazivile lyakutunda mwilu lyendekele kuli yange lalo ngwalyo, 
“Ya ukanone lije livulu lyakuzenga lyakufukuka lije lili mu livoko lya uje kangelo 
nemana a mema a kalunga na a nunda.” 

9Ngecivene, njaile kuli uje kangelo nakumulomba ngeci anjane kaje kalivulu 
kakandondo. Wendekele kuli yange ngwendi, “Kanone ukalye, kakapwa kakulula 
mwimo lyove, oloni mu kanwa kove kakapwa kakupwelelela ngwe vuki.” 

10Co njanonele kaje kalivulu kakandondo mu livoko lyendi nakukalya, co kapwile 
kakupwelelela mu kanwa kange ngwe vuki. Oloni omo njinakali, co katengulukile 
kupwa kakulula mwimo lyange.  

11Asinoni vanjilekele ngwavo, “Yove unapande kwambulula lijwi lya Njambi ku 
mafuti a mangi na ku vanu vavangi na ku vindaka vyavingi na ku vimyene 
vavangi.” 

Kujombolola 11 

Vakaleo vavali 

1 Asinoni vanjanene citi, cije califwile ngwe citi cakusetekesa, co vanjilekele 
ngwavo, “Ya ukaseteke Njuvo ya Shukulu Kalunga na mutula, co lava vaje 
valinakulemesela mu Njuvo ya Shukulu Kalunga.  

2 Oloni kesi ukaseteke vimbanja vyayo vya anja, omwo vanavyana kuli vaka-
kujeneka kukulaela vaje vakalyatangela Nganda Yakujela a vingonde makumi 
awana na vingonde vivali.  

3Co njikatuma vakaleo vange vavali, vakazala vikeleya, co vakambulula muzimbu 
wa Njambi a matangwa aje akupwa 1, 260.” 

4 Vaje vakaleo vavali vanapu miti ivali ije ya olive na vindeye vivali vije vinemana 
ku mesho a Mwene wa asi.  

5Nga umo akeseka kuvavulumuna, co tuhya tukatunda mu tunwa twavo 
tukanyongesa vitozi vavo, co mu ngila eyi vene woshe akeseka kuvavulumuna 
vakamutsiya.  

6 Vali na moko yakuvindika mashelwa ngeci nyonzi kesi inyoke simbu vacili 
nakwambulula lijwi lya Njambi. Vali lalo na moko a mema a tuvwelu-vwelu, 
kuwatengulula ngeci apwe maninga, vali lalo na moko yakuviisa kaye na miyati 
yoshe ya tuyando mwoshe-imwoshe muje muvashaka kulinga.  

7 Omo vanamanesa kwambulula lijwi lyavo, cikashama uje akatuuka muje mu 
mbulu ije kuyesi naa masima akalwa nzita navo. Akavahyana nakuvatsiya,  

8 co mivila yavo vakailangeka mu tapalo ya nganda yakama, kuje kuvashukikilile 
Mwene yavo. Cizivukiso ca lizina lya nganda ije lyapwa Sondoma nambe Ingito.  

9Vanu va ku miyati yoshe na ku vindaka vyoshe na ku mafuti oshe, vakelula 
vivimbi vyavo a matangwa atatu na litambelo, co kuvakavatava kuvatsinda.  

10Vanu vaka-asi vakajolela a kutsa kwa ava vanu vavali, vakalisamba nakutumisa 
mavwana kuli umo na mukwavo, omwo vaje vaka-kwimanena vavali vanenele 
tuyando twakama manene a vanu va ano asi.  

11 Munima ya matangwa atatu na litambelo, co muku wa mwonyo watundile kuli 
Njambi wakovelele muli vakevo, co vemanene, co voshe vaje vavamwene vazivile 
lyova.  

12 Asinoni vaje vaka-kwimanena vavali vazivile lijwi lyakama lyakutunda mwilu 
lyendekele kuli vakevo ngwalyo, “Ijeni kuno kwilu! “ Co valondele mwilu mu 
lishelwa oku vitozi vavo vanavakengelela.  

13 Co a simbu ije vene kwakele mandunduma akama, mutambela wamulikumi wa 
nganda wasiwukile, co vanu vakupwa 7, 000 vatsile, vaje vasaleleo vazivile 
manene lyova, co vashangazalele vukama vwa Njambi wa mwilu.  

14Kayando kamucivali kaneti, oloni kenga, kayando kamucitatu kalinakwija 
vwasi-vwasi!  

Lupembo lwamucitanu na luvali 

15 Asinoni kangelo wamucitanu na vavali wembile lupembo lwendi, co kwakele 
majwi akama mwilu endekele ngwawo, “Nzili yakushwana kaye ololo 
inakundama kuli Mwene yetu na Wakuvwavesa wendi, co akashwana myaka 
yoshe! “ 

16Asinoni vaje vakulunu makumi avali na vawana vaje vanatumbama a matanda 
avo ku mesho a Njambi valyumbilile asi na vihanga vyavo vyakwatele mu livu, co 
valemesele Njambi,  

17ngwavo, “Shukulu Kalunga Njambi Muka-nzili yoshe, uje aliko, uje wakeleko! 
Tukukandelela omwo unatambula nzili yove yakama, co unashangumuka 
kushwana!  

18 Vaka-kujeneka kukulaela vashulile na vukalu, omwo simbu ya vukalu vwove 
inete, simbu yakusompa vatsi. Simbu inete yakwana cikandelela kuli vangamba 
vove vaka-kwimanena, na kuli vanu vove voshe, voshe vaje vakukomoka, vakama 
na ava vavandondo. Simbu inete yakunyongesa vaje vanyongesa kaye! “ 

19 Asinoni Njuvo ya Shukulu Kalunga ya mwilu yashokolokele, na Cikasa ca 
Cikumiiyo vacimwene muje. Asinoni kwakele kuvyakula kwa mihyato na 
mikalateto nakujaja kwakama kwa kaye na cililimo na nyonzi yakama ya 
mamanya.  

Kujombolola 12 

Munakazi na canza-ngombe 

1Asinoni cizivukiso cakama casholokele mwilu. Kwakele munakazi, cikoveyo 
cendi capwile litangwa, co ngonde yakele mwisi ya myanja yendi na cilongo ca 
vingongonosi likumi na vivali cakele a mutwe wendi.  

2Wakele kuhyehi nakukita, co walilile omwo mushongo na kayando kakukita.  

3 Co cizivukiso cakama cikwavo casholokele mwilu. Kwakele canza-ngombe 
wakama wakuvenga uje wakele na mitwe itanu na ivali na vimbinga likumi, co a 
mutwe umo na umo akele cilongo.  

4 Wakokele mutambela wamucitatu wa vingongonosi na mukila wendi 
kuvitundisa ku mashelwa nakuvyumbila ano asi. Canza-ngombe wemanene 
kulutwe lwa uje munakazi washakele kukita, ngeci alye uje mwanike omo 
asemuka.  

5 Asinoni uje munakazi wakitile mwana wa munalume, uje akashika miyati yoshe 
ya vanu na mulamu wa cikuvo. Oloni mwana vamuteweselele kulyala 
nakumutwala kuli Njambi na ku litanda lyendi.  

6Co uje munakazi watewelele mu mambo, kuje Njambi wamuvwaeselele mwela, 
kuje vakamulelelele a matangwa akupwa 1, 260.  

7 Asinoni nzita yashangumukile mwilu. Mingeli na tungelo twendi valwile nzita 
na uje canza-ngombe, co canza-ngombe na tungelo twendi valwile,  

8oloni uje canza-ngombe vamufungulwile, co ikeye na tungelo twendi 
kuvavatavesele lalo kukala mwilu.  

9 Co uje canza-ngombe wakama vamumbilile asi, uje linyoka wa ku san̄ulu 
vatumbula ngwavo Liyavola, uje wakwisile kaye koshe. Vamumbilile asi amo na 
tungelo twendi voshe.  

10 Asinoni njazivile lijwi lyakama lyendekele mwilu ngwalyo, “Ololo kwamena 
kwa Njambi kunaija! Ololo Njambi namwesa nzili yendi akupwa Mwene! Ololo 
Wakuvwavesa wendi namwesa moko yendi! Omwo uje wemanene ku mesho a 
Njambi yetu nakwana milonga vutsiki na mutanya kuli vaka-kukulaela 
vanamumbila asi kutunda mwilu.  

11Vamuhyanene a maninga a Muna Manga na a vushunga vuje vambulwile, omwo 
vakele na cizango cakwecela myonyo yavo noo kutsa.  

12Co vwaeleleni yeni melu neni mwakalamo! Oloni tuyando kuli yeni ano asi na 
mu mema a kalunga! Omwo Liyavola nashuluka asi kuli yeni, co nashulu na 
vukalu, omwo nazivuka ngeci kunasala lika kasimbu kakandondo kuli ikeye.” 

13Omo uje canza-ngombe wamwene ngeci vanamumbila ano asi, co 
washangumukile kukava uje munakazi wakitile mwana wa munalume.  

14 Co uje munakazi vamwanene mambava avali a ngonga wakama ngeci apulwile 
ku mutambela wendi mu mambo, kuje vakamulelela a myaka itatu na vingonde 
vitanu na imo mukumwamena ku vushonde vwa uje canza-ngombe. 

15Uje canza-ngombe washanjele mema akutunda mu kanwa kendi ngwe livazi lya 
ndonga kukava uje munakazi, ngeci livazi lya mema aje likakupule uje munakazi.  

16Oloni kaye kakwasele uje munakazi, co keshamene kanwa kako nakuleula aje 
mema atundile mu kanwa ka uje canza-ngombe.  

17Co uje canza-ngombe waluvalele manene na uje munakazi, co welukile 
mukukalwisa naanga ya uje munakazi vaje vasaleleo, vaje voshe vononoka 
mashiko a Njambi na kulongwa ku vushunga vuje vwajombolwele Yesu.  

18Co uje canza-ngombe wemanene a lishen̄avu lya ku ngenge ya mema a kalunga.  

Kujombolola 13 

Vikashama vavali 

1 Asinoni njamwene cikashama atuuka mu mema a kalunga. Wakele na vimbinga 
likumi na mitwe itanu na ivali, ku mbinga imo na imo kwakele cilongo, co a 
mutwe umo na umo akele lizina lyakushaula Njambi.  

2 Co uje cikashama injamwene akumukenga wafwile ngwe ingwe na myanja 
yendi yalifwile ngwe ya mbeya na kanwa kendi ngwe kanwa ka ndumba. Co uje 
canza-ngombe waanene nzili yendi na litanda lyendi amo na vukama vwa moko 
yendi kuli uje cikashama.  

3Mutwe umo wa uje cikashama wafwile ngwe uje uvanavulumuna, oloni ije 
mbandu yakangukile. Co vaka-asi voshe vakomokele nakukavangeya uje 
cikashama.  

4Munu woshe walemesele uje canza-ngombe omwo wanene moko yendi kuli uje 
cikashama. Valemesele uje cikashama lalo vendekele ngwavo, “Iyajo walifwa na 
cikashama? Iyajo asa kumulwisa?” 

5 Co uje cikashama vamutavesele kwendeka vyuma vyakushaula Njambi, co 
vamwanene moko ya vingonde makumi awana na vingonde vivali.  

6Co washangumukile kushaula Njambi na lizina lyendi na mutambela kuje 
kwakala na voshe vaje vakala mwilu.  

7 Co lalo vamutavesele kulwa nzita na vanu va Njambi nakuvafungulula, co lalo 
vamwanene moko a miyati yoshe ya vanu na vindaka vyoshe na mafuti oshe.  

8 Vanu voshe vakala ano asi vakamulemesa, kuvanga lika vaje mazina avo 
vawasonekele simbu kanda vatange kaye mu livulu lya mwonyo lya Muna Manga 
uje ivatsiile.  

9 “Ngecivene, tolilileni nga muli na matwi!  

10 Woshe uje vatwala ku vunzinda, mwa vushunga vene akaya ku vunzinda, 
woshe uje vakatsiya na moko ya mukwale, mwa vushunga vene akatsa na moko 
ya mukwale. Aa akeo vene anapande lukakateya nakukulaela kuli vanu va 
Njambi.” 

11Asinoni njamwene cikashama mukwavo alinakutuuka mu livu. Wakele na 
vimbinga vivali ngwe vimbinga vya muna manga, co wendekele ngwe canza-
ngombe.  

12Ikeye wapangesele moko yakama ya uje cikashama wakulivanga ku mesho 
endi. Wasindiiye asi na voshe vaje vakalao kulemesa uje cikashama wakulivanga, 
uje mbandu yendi yakangukile.  

13Ou cikashama wamucivali walingile vikomokeso vyakama, wasele kutuma 
tuhya kutunda mwilu kwija ano asi ku mesho a vanu voshe.  

14Co wakwisile vanu voshe va ano asi mukulinga vizivukiso na vikomokeso vije 
vamutavesele kulinga ku mesho a uje cikashama wakulivanga. Uje cikashama 
wamucivali walekele vanu voshe va ano asi kumunga cifwa ca kamponya 
kusingimika cikashama uje vavulumwine na moko ya mukwale oloni wayoyele 
lalo. 

15Cikashama wamucivali vamutavesele kuhwimina mwonyo mu cifwa ca 
kamponya wa cikashama wakulivanga, ngeci kaje kamponya kase kwendeka 
nakutsiya vaje voshe kuvashaka kukalemesa.  

16Uje cikashama wasindiiye vanu voshe, vavandondo na ava vakama, vaka-
kufuka na tuutu, ndungo na vaka-kupatuka, kukala na cizivukiso cakwaka ku 
mavoko avo a cilyo na a maholo avo.  

17Naumo wai asa kulanda nambe kulandulula kwakujeneka eci cizivukiso, cikeco 
lizina lya uje cikashama nambe nambala ije inemanena lizina lyendi.  

18Eci vacitumbula mana. Woshe uje ali na mana asa kweseka kuwana 
kulumbunuka kwa nambala ya uje cikashama, omwo nambala eyi inemanena 
lizina lya munu. Nambala yalyo inapu 666.  

Kujombolola 14 

Muna Manga na vanu vendi 

1 Asinoni njakengele, co kuje kwakele Muna Manga wemanene a Munkinda wa 
Siyone, wemanene na vanu vakupwa 144, 000 vaje vavasonekele lizina lyendi na 
lizina lya Ishe a maholo avo.  

2Co njazivile lijwi lyatundile mwilu lyakufwa ngwe kukuma kwa mema a cipupa, 
ngwe mikalateto ya muhyato wakama. Lyafwile ngwe mwaso uvalinakwimba 
vaka-kwimba a tulyalya twavo.  

3Vanu vaje vakupwa 144, 000 vemanene kukutwe lwa litanda na vikashama 
vawana vakuyoya na vakulunu, vembile mwaso wauha, uje naumo wai wasele 
kulilongesawo kuvanga vakevo lika. Vakevo lika vaje vavakulile kutunda akati ka 
miyati ya vanu voshe. 

4Vanapu vanalume vaje vanalinyungu vakevo vavenya kujeneka kulijwalesa na 
vanakazi, vapwile vaje kanda valimone na vanakazi. Vakakavangeya Muna Manga 
kwoshe kuje aya. Vanavakulu kutunda akati ka miyati ya vanu voshe, co vanapu 
vakulivanga kuvana kuli Njambi na kuli Muna Manga.  

5 Co mu tunwa twavo kumwatuukile makuli, kuvesi na mulonga.  

Tungelo vatatu 

6Asinoni njamwene kangelo mukwavo alinakupulula mwilu a mukambwila, na 
lijwi lya Vin̄anda Vyavivwa vyakwambulula kuli vanu va ano asi na ku mafuti 
oshe ku miyati yoshe na ku vindaka vyoshe na ku vanu voshe.  

7Co wendekele na lijwi lyakama ngwendi, “Komokeni Njambi, co shangazaleni 
vukama vwendi! Omwo simbu inete ngeci asompe vanu voshe. Lemeseni uje 
watangele lilu na asi na mema a kalunga na masima a mema a tuvwelu-vwelu! “ 

8 Kangelo wamucivali wakavele uje wakulivanga, wendekele ngwendi, “Nau! 
Mbambilone yakama nau! Uje walingisile vanu voshe kunwa vinyu vya lishungu 
lya vupangala vwendi.” 

9Co kangelo wamucitatu wakavele uje wamucivali, wendekele na lijwi lyakama 
ngwendi, “Woshe uje alemesa cikashama na kamponya kendi nakutambula 
cizivukiso nakucaka ku luholo lwendi nambe ku livoko lyendi,  

10 ikeye lalo akanwa ku vinyu vya Njambi, vinyu vya vukalu vwendi, vije kesi 
vyakukumbasana mu nganja ya vukalu vwendi! Voshe vaje valinga eci vakakala 
mu n̄avava yakama mu tuhya na sulufa ku mesho a tungelo vakujela na ku mesho 
a Muna Manga.  

11 Co vwisi vwa tuhya twa n̄avava yavo yakama vukalonda mwilu ku myaka na 
myaka. Co kukukakala simbu yakuhwima mutanya nambe vutsiki kuli voshe vaje 
valemesa uje cikashama na kamponya kendi na kuli woshe uje ali na cizivukiso ca 
lizina lyendi.” 

12Aa akeo vene ali lukakateya kuli vanu va Njambi, vaje vanyunga mashiko a 
Njambi nakupwa va kulongwa kuli Yesu.  

13Asinoni njazivile lijwi lyatundile mwilu lyendekele ngwalyo, “Soneka ngwove, 
vanavezika vatsi vaje vatsila muli Mwene kutunda ku lelo! “ Munzinzime 
Wakujela wakumbulwile ngwendi, “Mwa vushunga vanavezika! Vakevo 
vakahwima ku vipangi vyavo vije vaundanganene, omwo fweto ya vipangi vyavo 
ikavakava.” 

Kuteja kwa vimbuto vya ano asi 

14 Asinoni njakengele, co kwakele lishelwa lyakutoka, co uje watumbameneo 
wafwile ngwe munu, wazalele cilongo ca ngolinde ku mutwe wendi, co 
wakwatele moko yakutejesa yakuvambuka mu livoko lyendi.  

15 Co kangelo mukwavo watuukile mu Njuvo ya Shukulu Kalunga, co 
watambekele kuli uje watumbamene a lishelwa ngwendi, “Pangesa moko yove 
yakutejesa ngeci uteje, omwo simbu yakuteja inete, omwo vimbuto vya ano asi 
vinahi laja! “ 

16Ngecivene, uje kangelo watumbamene a lishelwa watengulwisilile moko yendi 
yakutejesa asi, co vimbuto vya asi vavitejele.  

17Co lalo kangelo mukwavo watuukile mu Njuvo ya Shukulu Kalunga ili mwilu, na 
ikeye lalo wakele na moko yakuvambuka yakutejesa.  

18Asinoni kangelo mukwavo uje wakele na moko yakupangesa tuhya watundile 
ku mutula. Watambekele na lijwi lyakama kuli uje kangelo wakele na moko 
yakuvambuka yakutejesa ngwendi, “Pangesa moko yove yakutejesa, co vatozola 
vushuka ku mikolovozi ya vushuka vya vinyu vwa ano asi, omwo vushuka vunahi 
laja! “ 

19Ngecivene, uje kangelo watengulwisilile moko yendi yakutejesa asi, 
wavatozwele vushuka ku mikolovozi ya vushuka wa vinyu, co wavumbilile mu 
cikamwino ca vinyu ca vukalu vwakama vwa Njambi.  

20 Co vuje vushuka vavukamwinine mu cikamwino anja ya nganda, co maninga 
atundile mu cikamwino asindumukile ngwe livazi, co aje maninga asindumukilile 
kulyala kupwa makilomita 300 mu vulaja, co mu vwihi vwakulova apwile mamita 
avali.  

Kujombolola 15 

Tungelo vaje vakele na tuyando twakumanesela 

1Asinoni njamwene cimweso cikwavo mwilu, cakama cakukomokesa. Kwakele 
tungelo vatanu na vavali na tuyando tutanu na tuvali, tuketwo tuyando 
twakumanesela, omwo tuketwo tumwesa vukalu vwa Njambi vwakumanesela.  

2Asinoni njamwene cije cafwile ngwe mema a kalunga a kalikengelo 
akulikumbasana na tuhya. Co njamwene lalo vaje vahyanene uje cikashama na 
kamponya kendi, na ali uje lizina lyendi linemanena nambala. Vemanene ku 
ngenge ya mema a kalunga a kalikengelo, vakwatele tulyalya tuje twavanene 
Njambi,  

3 co vakele nakwimba mwaso wa Mosesa, ngamba ya Njambi, na mwaso wa Muna 
Manga ngwavo, “Njambi Muka-nzili yoshe, vilinga vyove vinapu vyakama 
vyakukomokesa! Mwene wa miyati ya vanu, vilinga vyove vyapwa vyavivwa na 
vushunga!  

4 Iyajo kasa kukukomoka yove Shukulu Kalunga? Iyajo avyana kushangazala 
vukama vwove? Yove lika wapwa wakujela! Miyati yoshe ya vanu vakaija 
nakukulemesa, omwo vilinga vyove vya vushunga vinasholoka kuli vanu voshe.” 

5 Munima yevi njamwene Njuvo ya Shukulu Kalunga inashokoloka mwilu, na 
Mbalaka ya Vukaleo yakele muje.  

6Na tungelo vaje vatanu na vavali vakele na tuyando twakumanesela vatuukile 
mu Njuvo ya Shukulu Kalunga, vazalele vuzalo vwakujela vwakutoka vwa linyu, 
na miva ya ngolinde vaikutile ku vinulo vyavo.  

7Co umo wa vaje vikashama vakuyoya vawana wanene vaje tungelo vatanu na 
vavali malonga a ngolinde atanu na avali aje ashulile na vukalu vwa Njambi, uje 
wayoya ku myaka na myaka.  

8 Co Njuvo ya Shukulu Kalunga yashululile na vwisi vwakutunda ku vumpau na 
nzili ya Njambi, co naumo wai wasele kukovela mu Njuvo ya Shukulu Kalunga 
kuvanga noo tuyando tutanu na tuvali tuje vanenele vaje tungelo vatanu na 
vavali twawile.  

Kujombolola 16 

Malonga a vukalu vwa Njambi 

1Asinoni njazivile lijwi lyakama lyatundile mu Njuvo ya Shukulu Kalunga 
lyendekele kuli tungelo vatanu na vavali ngwalyo, “Yeni muketile asi aje malonga 
atanu na avali a vukalu vwa Njambi! “ 

2 Ngecivene, kangelo wakulivanga waile wetilile lilonga lyendi asi. Co vimbandu 
vyakukomokesa vyakuvavala manene vyasholokele ali vaje vakele na cizivukiso 
ca uje cikashama na ali vaje valemesele kamponya kendi.  

3Asinoni Kangelo wamucivali wetilile lilonga lyendi mu mema a kalunga. Co 
mema emukile ngwe maninga a munu wa kutsa, co vyuma vyakuyoya vyoshe 
vyakele mu mema a kalunga vyatsile.  

4 Asinoni kangelo wamucitatu wetilile lilonga lyendi mu vindonga na mu masima 
a mema a tuvwelu-vwelu, co vyemukile maninga.  

5Njazivile kangelo uje muka-kushika mema wendekele ngwendi, “Kusompa 
kuunalingi kunapu kwa vushunga, Yove Wakujela, yove uliko, co yove wakeleko!  

6Vetilile maninga a vanu va Njambi naa a vaka-kwimanena, ngecivene, unavana 
maninga ngeci vanwe. Valinakutambula vije vinavapande.” 

7Asinoni njazivile lijwi lyatundile ku mutula lyendekele ngwalyo, “Shukulu 
Kalunga Njambi Muka-nzili yoshe! Kusompa kwove kunapu kwa vushunga na 
vuvwa! “ 

8Asinoni kangelo wamuciwana wetilile lilonga lyendi a litangwa, co valitavesele 
ngeci lyenyeke vanu na ntwima ya tuhya twalyo.  

9Vanu venyele na ntwima yakama, co vasingile lizina lya Njambi, uje ali na moko 
a tuyando otu. Oloni kuvatengulukile ku vivi vyavo nakushangazala vukama 
vwendi.  

10 Asinoni kangelo wamucitanu wetilile lilonga lyendi a litanda lya uje cikashama. 
Co lisusulungu lyawililile akamwa ya vumwene vwa uje cikashama, co vanu 
valishumangele malimi avo omwo kuvavala kwavo,  

11co vashawile Njambi wa mwilu omwo kuvavla na vimbandu vyavo. Oloni 
kuvatengulukile ku vingila vyavo vyavivi.  

12 Asinoni kangelo wamucitanu na umo wetilile lilonga lyendi a Ndonga yakama 
ya Yufuleti. Co ije ndonga yomine cau, mukwana ngila kuli vimyene vaje 
vatundilila mu ngangela. 

13Asinoni njamwene minzinzime itatu yakujwala ije yafwile ngwe mambotwe. 
Yatuukile kutunda mu kanwa ka canza-ngombe, na mu kanwa ka cikashama na 
mu kanwa ka muka-kwimanena wa makuli.  

14Vakevo vanapu minzinzime yakujwala ije ikalingi vizivukiso. Eyi minzinzime 
itatu ikayi kuli vimyene va ano a kaye oshe nakuvakungulwila amo lika ku nzita a 
Litangwa lyakama lya Njambi Muka-nzili yoshe.  

15 ”Tolilileni! Njilinakwija ngwe mwizi! Navezika uje atumbama nakukengelela 
nakunyunga vuzalo vwendi, ngeci kesi ende mushelengwa nakuziva shwamwa 
ku mesho a vanu! “ 

16 Asinoni ije minzinzime yakungulwile vaje vimyene amolika ku mutambela uje 
uvatumbwile mu ciHevelu ngwavo Alamangindone*.  

17Asinoni kangelo wamucitanu na vavali wetilile lilonga lyendi mu lihunzi. Co 
lijwi lyakama lyatundile ku litanda lya mu Njuvo ya Shukulu Kalunga lyendekele 
ngwalyo, “Kunau! “ 

18 Co kwakele mihyato na cililimo na mikalateto na mandunduma akama a kaye. 
Kukwakele mandunduma akama ngwe awa anga vatangelele munu ano asi, awa 
akewo apwile mandunduma akama manene kutuvakana oshe!  

19 Nganda yakama yatavozokele mu vimbazuvwila vitatu, co vinganda vya mu 
mafuti oshe vyanyongele. Co Njambi wanukile Mbambilone yakama, co 
wainwisile vinyu vya mu nganja yendi, vinyu vya vukalu vwendi.  

20Man̄anda oshe atewele, co minkinda yoshe kuvaasele kuyimona lalo.  

21 Nyonzi yakama ya mamanya yanyokele, limanya limo na limo akulipeselesa 
lyapwile ngwe makilo makumi atanu, atundile mwilu nakuwila a vanu, vaje 
vashawile Njambi omwo tuyando twa nyonzi ya mamanya, omwo kayando kaje 
kapwile kakukomokesa manene.  

Kujombolola 17 

Cikwizi wakutsimana 

1 Asinoni umo wa vaje tungelo vatanu na vavali vaje vakele na malonga atanu na 
avali wezile kuli yange, co wendekele ngwendi, “Ija kuno njakukuleke vati 
vakasompa uje cikwizi wakutsimana, nganda ije yakama ivanatungila kuyehi na 
vindonga vyavingi.  

2 Vimyene va ano asi valingile nendi vupangala, co vanu va mu kaye vapendele 
mukunwa vinyu vya vupangala vwendi.” 

3 Njakele mu Munzinzime, co uje kangelo wanjitwalele mu mambo. Co kuje 
njamwene munakazi natumbama a cikashama wakuvenga a muvila wendi 
vasonekeleo mazina amangi akushaula Njambi, uje cikashama wakele na mitwe 
itanu na ivali na vimbinga likumi.  

4 Uje munakazi wazalele nanga yakuvenguluka neyi yakuvenga, co vaicakeyeye 
na ngolinde na mamanya a seo na makwalale. Wakwatele nganja ya ngolinde mu 
livoko lyendi yakushula na vunyengwe na vyuma vya mazilo, vikevyo 
vyakutunda ku vupangala vwendi.  

5A luholo lwendi vasonekeleo lizina lije lili na vulumbunuke vwa cisin̄iko, 
ngwavo, “Mbambilone Wakama, cisemi ca vikwizi voshe na vunyengwe vwa ano 
a kaye.” 

6Co njamwene ngeci uje munakazi wapendele na maninga a vanu va Njambi na 
maninga a vaje vavatsiile omwo vapwile va kulongwa kuli Yesu. Omo 
njamumwene njalikomokelele manene.  

7Oloni kangelo wendekele kuli yange ngwendi, “Omwo vika unalikomokela? 
Njikakuleka cisin̄iko ca munakazi ou na ca cikashama uje namwambata, 
cikashama uje ali na mitwe itanu na ivali na vimbinga likumi.  

8 Uje cikashama iwunamono wakele nakuyoya akulivanga, oloni ololo kesi 
nakuyoya, ololo atuuka mu mbulu kuyesi naa masima, co vakamunyongesa. Co 
vanu vaje vali ano asi, vaje mazina avo kuvawasonekele mu livulu lya mwonyo 
tunde akutanga kwa kaye, voshe vakalikomokela akumona uje cikashama, omwo 
wayoyele, co kesi nakuyoya, oloni akasholoka lalo.  

9 “Aa akeo akala mana nakuzivisisa. Ije mitwe itanu na ivali inapu malundu atanu 
na avali, malundu aje anatumbama uje munakazi. Co akeo lalo anapu vimyene 
vatanu na vavali, 

10vatanu vanau laja, umo acili nakushwana, co mukwavo kanda aciije, omo akaija 
akashwana lika kasimbu kakandondo.  

11Co cikashama uje wayoyele akulivanga, oloni kesi nakuyoya, ikeye napu mwene 
wamucitanu na vatatu ikeye umo wa vaje vakulivanga vatanu na vavali, co 
alinakuya kukunyonga.  

12 ”Vije vimbinga likumi wamwene vinapu vimyene likumi vaje kanda 
vashangumuke kushwana, oloni vakavana moko yakushwana ngwe vimyene amo 
na uje cikashama ola imolika.  

13Ava likumi voshe vali na vutumbe vumo, co vaana nzili na moko yavo kuli uje 
cikashama.  

14Vakalinga nzita na Muna Manga, oloni Muna Manga amolika na vaje vendi 
vanasana, vakwangula, vaka-kumukava va kulongwa, akavafungulula, omwo 
ikeye napu Shukulu ya vashukulu na Mwene ya vimyene.” 

15Co kangelo wendekele lalo kuli yange ngwendi, “Mema aje awamwene, aje 
anatumbama uje cikwizi, anapu miyati, vanu, mafuti na vindaka.  

16Vimbinga vije likumi viwamwene na cikashama, vakazinda uje cikwizi, vakevo 
vakambata vyuma vyoshe vije vyali navyo, co vakamuseza mushelengwa, vakalya 
situ yendi nakumunyongesa na tuhya.  

17Omwo Njambi naaka mu vimbunge vyavo cizango cakulinga vutumbe vwendi, 
mukukala na mbunge imolika ngeci vaane uje cikashama nzili yakushwana noo 
majwi a Njambi anasholoka kupwa a vushunga.  

18 “Uje munakazi iwamwene ikeyo nganda yakama ije ilinakushwana vimyene va 
ano asi.” 

Kujombolola 18 

Kuwa kwa Mbambilone 

1Munima yevi njamwene kangelo watundile mwilu. Wakele na moko yakama, co 
asi a vyazimine na vumpau vwendi.  

2 Watambekele na lijwi lyakama ngwendi, “Inau! Mbambilone Yakama inau! Ololo 
inapu nganda yakukala minzinzime yakujwala na kamenga ka minzinzime 
yakujwala na ya miyati yoshe ya tuzila vavushakulwizi na mazilo oshe.  

3 Omwo mafuti oshe vananu vinyu vyakulula vya mashungu endi amavi. Vimyene 
va ano asi vanalingi nendi vupangala, co vaka-kulanda va ano asi vanafuku na 
vufuko vwa mashungu endi.” 

4 Co njazivile lalo lijwi likwavo lyatundile mwilu lyendekele ngwalyo, “Eni vanu 
vange! Tundeni kuli ikeye! Kesi mulipandakane nendi mu vuvi vwendi, kesi 
mukundame ku cihiso cendi!  

5 Omwo vuvi vwendi vunatumu vunete na mwilu, co Njambi nanuka vingila 
vyendi vya kupenga-penga.  

6 Muyandeseni ngwe mwamiyandesele, mwilwisileni visimbu vivali ku vije 
vyalingile. Shuliseni nganja yendi na vyakunwa vyakulula ngwe vije 
vyamivwaeselele yeni.  

7 Mumweseni manene n̄avava na tuyando ngwe muje mwalyanene ikeye vavenya 
vumpau nakujolelala. Omwo alinakulyendekesa ikeye vavenya ngwendi, 
‘Njinatumbama ngwe nji vamwene! Kesi nji fwile embwe, kunjikazivi vusiwa! ‘ 

8Omwo cuma eci, cihiso cendi cikaija litangwa limo, kutsa na vusiwa na njala. Co 
vakamwenyeka na tuhya, omwo Shukulu Kalunga Njambi, uje akamusompa, 
wapwa muka-nzili.” 

9 Co vimyene va ano asi vaje valingile nendi vupangala na mashungu amavi 
vakalila nakulinyenga omo vakamona vwisi vulinakukakumuka omo 
alinakwenya.  

10Vakashondoloka nakwimana kulyala, omwo vakaziva lyova lya tuyando twendi, 
co vakendeka ngwavo, “Kengeni! Naana! Kayeketu! Kayeketu! Mbambilone 
nganda yakama! Mu ola imolika lajoko vanakunyanyamesa! “ 

11 Co vaka-kulandulula va ano asi vakamulila nakusikoka, omwo naumo wai 
akalanda vufuko vwavo,  

12 naumo wai akalanda ngolinde yavo na siliva na mamanya a seo na makwalale 
na vinanga vya linyu nevi vyakuvenga nevi vyakuseneta nevi vya miti yakunika 
mwamuvwa na vivalavya kupanga na mayo a vinjamba na vya miti ya ndando 
yakama nevi vya vunengu nevi vya vikuvo nevi vya mamanya akutoka akukola,  

13na sinamone na n̄undu na insense na fulankininsense na vinyu na mazi a olive 
na vunga vwa tiliku na tiliku na vingombe na vimanga na tuvalu na matemba na 
vindungo na vanu.  

14Co vaka-kulandulula vendeka kuli ikeye ngwavo, “Vyuma vyavivwa vyoshe vije 
viwashakele kukala navyo vinakutundu, na vufuko vwove vwoshe na vije 
vyavivwa vinakutewa, co kuukaviwana lalo! “ 

15 Vaka-kulandulula vaje vafukile omwo ikeye, vakashondoloka nakwimana 
kulyala, omwo vakaziva lyova lya tuyando twendi. Vakalila nakusikoka,  

16co vakendeka ngwavo, “Kengeni! Naana! Kayeketu! Kayeketu! Nganda yakama! 
Ije yazalele vinanga vya linyu nevi vyakuvenguluka nevi vyakuvenga nakulifwika 
vya senga vya ngolinde nevi vya mamanya a seo na makwalale!  

17 Co mu ola imolika lajoko nazimbalesa vufuko vwoshe ovu! “ Na voshe 
vantwama va mato na vaka-kwendamo na vaka-kujavula na voshe vaje vakele 
nakulandulwila a mema a kalunga, vemanene kulyala,  

18 co valilile omo vamwene vwisi vwa milangi ije yamwenyekele, co vendekele 
ngwavo, “Kukwesi lalo nganda yakama yakutuvakana eyi! “ 

19 Valishuwilile livu a mitwe yavo, valilile nakusikoka, co vendekele ngwavo, 
“Kengeni! Naana! Kayeketu! Kayeketu! Nganda eyi yakama! Yapwile nganda ije 
yafukisile vaka-mato akama voshe vaje vakele nakwendela a mema a kalunga! Co 
ola imolika lajoko nazimbalesa vyendi vyoshe! “ 

20 ”Lilu vwaelela, omwo nau! Yeni vanu va Njambi vwaeleleni, neni miluwa na 
vaka-kwimanena! Omwo Njambi namuhisa a vije vyalingile kuli yeni! “ 

21 Asinoni kangelo umo wa nzili wanonele limanya lyakama ngwe limanya 
lyakulolela vunga walyumbilile mu mema a kalunga, co wendekele ngwendi, 
“Omu mukemwo muvakombila asi nganda yakama Mbambilone, co kuvakaimono 
lalo.  

22 Co majwi a tulyalya na vaka-kwimba vimbendo na malupembo, kuvakawazivi 
lalo muli yove! Naumo wai lalo muka-vipangi mu vipangi vyoshe-ivyoshe 
ivakawana lalo muli yove, co muyoyo wa limanya lyakulolela vunga kuvakauzivi 
lalo muli yove!  

23Naumo wai lalo akamona ceke ca ndeya muli yove, nalumo lwai lalo vakaziva 
lijwi lya shombolwa na vavenya vulo muli yove. Vaka-kulanda vove vapwile 
vaka-nzili manene mu kaye mwoshe, co wakwisile vanu voshe va mu kaye na 
manseno ove a makuli!  

24 Mbambilone vainyanyamesele omwo maninga a vaka-kwimanena naa a vanu 
va Njambi aje avawanene mu nganda, eyo maninga a vaje voshe vavatsiile ano 
asi.” 

Kujombolola 19 

1Munima yevi njazivile cilumo cakufwa ngwe lijwi lya mbunga yakama ya vanu 
vali mwilu, lyendekele ngwalyo, “Shangazaleni Njambi! Kwamena na vumpau na 
nzili vyakundama kuli Njambi yetu!  

2 Kusompa kwendi kwapwa kwakuvwa na vushunga! Nahisa cikwizi wakama uje 
waviisile kaye na vupangala vwendi. Njambi namunyanyamesa omwo watsiile 
vangamba vendi.” 

3 Vatambekele lalo ngwavo, “Shangazaleni Njambi! Vwisi vwakutunda ku milangi 
ije inenyeka nganda vulinakukakumuka ku myaka na myaka! “ 

4Co vaje vakulunu makumi avali na vawana na vikashama vawana vakuyoya 
vawile asi nakulemesa Njambi, uje watumbamene a litanda, vendekele ngwavo, 
“Ewa! Shangazaleni Njambi! “ 

Ciwano ca vulo vwa Muna Manga 

5 Asinoni lijwi lyatundile ku litanda lyendekele ngwalyo, “Shangazaleni Njambi 
yetu, yeni vangamba vendi voshe vaje vamukomoka, vakama na ava vavandondo! 
“ 

6 Asinoni njazivile lijwi lyakama ngwe lya mbunga, lyakufwa ngwe kukuma kwa 
cipupa ca mema, lyakufwa ngwe mikalateto ya mihyato. Co njazivile vendeka 
ngwavo, “Shangazaleni Njambi! Omwo Shukulu Kalunga Njambi yetu Muka-nzili 
yoshe, ikeye wapwa Mwene!  

7Tujoleleni nakuvwaelela, tushangazaleni vukama vwendi! Omwo simbu inete ya 
vulo vwa Muna Manga, co shombolwa yendi nalivwaesa laja.  

8Vanamwana vuzalo vwa linyu vwakuvyazima ngeci azale.” (Nanga ya linyu 
yapwa vilinga vyavivwa vya vanu va Njambi. ) 

9 Co kangelo wendekele kuli yange ngwendi, “Soneka ngwove, vanavezika vaje 
vavanalanya ku ciwano ca vulo vwa Muna Manga.” Co kangelo wendekele lalo 
ngwendi, “Awa akewo majwi a vushunga a Njambi.” 

10Co njawililile ku myanja yendi ngeci njimulemese, oloni wendekele kuli yange 
ngwendi, “Kesi ulinge ngeci! Yange njinapu ngamba ngwe yove na vakweni lalo 
voshe vaje vakakateya ku vushunga vuje vwasholwele Yesu. Lemesa Njambi! “ 
Omwo vushunga vuje vwasholwele Yesu vukapangesa vaka-kwimanena.  

Muka-kulonda a kavalu wakutoka 

11 Asinoni njamwene lilu lyashokolokele, co kwakele kavalu wakutoka. Co uje 
walondeleo vamutumbwile ngwavo Muka-kulongwa na Vushunga, ikeye 
akasompo nakulwa vinzita vyendi mu vushunga.  

12 Mesho endi afwile ngwe milangi ya tuhya, co wazalele vilongo vyavingi ku 
mutwe wendi. Vamusonekele lizina lije naumo wai walizivukile kuvanga ikeye 
vavenya lika. 

13Cikoveyo cije cazalele vacimbwitikile mu maninga. Lizina lyendi lyapwile, 
“Lijwi lya Njambi.” 

14Vimbunga vya nzita ya mwilu vyamukavangeyeye, valondele a tuvalu vakutoka, 
co vazalele vuzalo vwakujela vwakutoka vwa linyu.  

15 Co moko ya mukwale yatuukile mu kanwa kendi, ikeyo yakafungulula nayo 
miyati. Ikeye akavashwana na mulamu wa cikuvo, co akakamuna vinyu mu 
cikamwino ca vinyu ca vukalu vwa Njambi Muka-nzili yoshe.  

16A cikoveyo cendi cacilaja na a myanja yendi vasonekeleo lizina ngwavo, 
“Mwene ya vimyene na Shukulu ya vashukulu.” 

17 Asinoni njamwene kangelo wemanene a litangwa. Watambekele na lijwi 
lyakama ku tuzila voshe va a mukambwile ngwendi, “Ijeni mukunguluke amo ku 
ciwano cakama ca Njambi!  

18Ijeni mulye situ ya vimyene na vantwama vakama vanzita na mashwalale na 
situ ya tuvalu na vaka-kulondao na situ ya vanu voshe na vindungo na vaka-
kupatuka, vakama na ava vavandondo! “ 

19Co njamwene uje cikashama na vimyene va ano asi na mbunga yavo ya 
mashwalale vakungulukile mukulwisa uje walondele a kavalu nakulwisa mbunga 
yendi lalo.  

20 Co uje cikashama vamupwisile cinzinda, amo na muka-kwimanena wa makuli 
uje walingile vizivukiso ku mesho endi. (A vizivukiso vije vene akeo akwisilile 
vaje vakele na cizivukiso ca uje cikashama na vaje valemesele kamponya ka uje 
cikashama. ) Uje cikashama na uje muka-kwimanena wa makuli vavombilile anga 
vaciyoya mu lishali lya tuhya twakushukuma na sulufa.  

21Co mbunga yavo ya mashwalale vavatsiile na moko ya mukwale ije yatundile 
mu kanwa ka uje walondele a kavalu, co tuzila voshe valile situ yavo ngwe 
muvashakelele.  

Kujombolola 20 

Myaka 1,000 

1Asinoni njamwene kangelo washulukile mwilu, wakwatele sapi ya mbulu kuyesi 
naa masima na lilyenge lyakama.  

2 Co wakwatele canza-ngombe, linyoka wa ku san̄ulu, ikeye Liyavola nambe 
Satana, co wamukutile malyenge myaka 1, 000.  

3Co kangelo wamumbilile mu mbulu ije kuyesi naa masima, co washokele ije 
mbulu nakuyipata nakwakao kasateso, ngeci kesi lalo akakwisa vanu kuvanga 
noo myaka 1, 000 ineti. Munima yevi, co vakamuzitula kasimbu kakandondo lika.  

4 Asinoni njamwene matanda, co vaje vatumbameneo vavaanene nzili 
yakusompa. Co njamwene myonyo ya vaje vavatsiile omwo vambulwile 
vushunga vuje vwasholwele Yesu amo na lijwi lya Njambi. Kuvalemesele uje 
cikashama nambe kamponya kendi, nambe vakevo kuvatambwile cizivukiso ca 
uje cikashama a maholo avo nambe a mavoko avo. Vasangukilile ku mwonyo 
nakushwana ngwe vimyene amo na Kilistu myaka 1, 000.  

5(Oloni vatsi vaje vasaleleo kuvasangukile noo myaka 1, 000 ineti. ) Oku kukekwo 
kusanguka kwa vatsi kwakulivanga.  

6Kuvwaelela nakuvezika kwakama kuli vaje vakasanguka a cisangukilo 
cakulivanga. Kutsa kwamucivali kucesi na nzili ali vakevo, vakapwa vaka-
kukombelela va Njambi na Kilistu, co vakashwana amo nendi myaka 1, 000.  

Kufunguluka kwa Satana 

7Munima ya myaka 1, 000, Satana vakamushokolola mu kamenga.  

8 Co akaya nakukwisa miyati ya vanu voshe vaje vanashandokela mu kaye 
mwoshe, ikeyo Ngonge na Mangonge. Satana akavakungulwila amo nakulwa 
nzita, vungi vwavo vakapwa ngwe lishen̄avu lya ku ngenge ya mema a kalunga.  

9Vashandokelele ano asi oshe, co vazengelekele cilombo ca vanu va Njambi na 
nganda ije yazema. Oloni tuhya twatundile mwilu, co twavanyongesele. 

10Asinoni Liyavola, uje wavakwisile, vamumbilile mu lishali lya tuhya na sulufa, 
muje muvombilile laja uje cikashama na muka-kwimanena wa makuli, co 
vakayanda manene mutanya na vutsiki myaka na myaka.  

Kusompa kwakukotoka 

11 Co njamwene litanda lyakama lyakutoka na uje watumbameneo. Kaye na lilu 
vyatewele ku mesho endi, co kuvavimwene lalo.  

12Coi njamwene vatsi, vakama na ava vavandondo, vemanene kulutwe lwa 
litanda. Vafukwile mavulu, co lalo vafukwile livulu likwavo, likelyo livulu lya 
mwonyo. Co vatsi vavasompele ngwe ku vilinga vyavo vije vivalingile, ngwe 
muvavisonekele mu mavulu.  

13Co mema a kalunga atuwisile vatsi vaje vakelemo. Kutsa na lifuti lya vatsi lalo 
vecelele vatsi vaje vakelemo. Co voshe vavasompele ngwe ku vilinga vyavo vije 
vivalingile.  

14Asinoni kutsa na lifuti lya vatsi vavyumbilile mu lishali lya tuhya. (Eli lishali lya 
tuhya likelyo kutsa kwamucivali. ) 

15Co woshe uje kuvasonekele lizina lyendi mu livulu lya mwonyo vamumbilile 
mu lishali lya tuhya.  

Kujombolola 21 

Lilu lyaliha na kaye kakaha 

1 Asinoni njamwene lilu lyaliha na kaye kakaha. Lilu lyakulivanga na kaye 
kakulivanga vyahwile, co mema a kalunga kuwakeleko lalo.  

2 Co njamwene Nganda Yakujela, Yelusalema yaiha, ilinakwija kutunda mwilu 
kuli Njambi, ije inalivwaesela cimweja ngwe shombolwa omwo eta kuli 
munalume wendi.  

3 Co njazivile lijwi lyakama lyendekele kutunda ku litanda ngwalyo, “Ololo 
mbalaka ya Njambi ili amo na vanu! Akakala amo navo, co vakapwa vanu vendi. 
Njambi vavenya akakala amo navo, co ikeye akapwa Njambi yavo.  

4 Akasikumuna misozi yoshe ku mesho avo. Co kukukakala kutsa nambe vusiwa 
nambe kulila nambe kukemanga. Omwo vyuma vyalaja vineti.” 

5Co uje watumbamene a litanda wendekele ngwendi, “Ololo njikalinga vyuma 
vyoshe vipwe yaviha! “ Ikeye wendekele lalo kuli yange ngwendi, “Soneka evi, 
omwo majwi awa anapu a vushunga, vasa kuwakulaela.” 

6 Co wendekele ngwendi, “Vyalingiwa laja! Yange wakulivanga na muka-
kukotekela, vushangumukilo na mamaneselelo. Njikana mema a vwana mu lisima 
lya kavwelu-vwelu lya mwonyo kuli woshe uje ali na lihwila.  

7 Woshe uje ahyana akashwana vyuma evi, njikapwa Njambi yendi, co ikeye 
akapwa munange.  

8Oloni vaka-lyova na vaka-kujeneka kukulaela na vaka-kulinga vya vunyengwe 
na vaka-kutsiya na vaka-vupangala na valozi na vaka-kulemesa tumponya na 
vaka-makuli mwela wavo ukapwa mu lishali lyakwenya na tuhya na sulufa, 
kukekwo kutsa kwamucivali.” 

Yelusalema yaiha 

9Co kangelo umo wa vaje vatanu na vavali vaje vakele na malonga atanu na avali 
akushula na tuyando tutanu na tuvali twakumanesela wezile kuli yange 
wendekele ngwendi, “Ija kuno, co njikakumwesa Shombolwa, munakazi wa Muna 
Manga.” 

10 Co njakele mu Munzinzime, co kangelo wanjitwalele ku shongo ya munkinda 
waulaja. Co wanjimwesele Yelusalema, Nganda Yakujela, ije yatundile mwilu kuli 
Njambi,  

11co yakele na vumpau vwa Njambi. Nganda ije yavyazimine ngwe limanya lya 
seo yakama, ngwe limanya lya njasipa, lyatokele to ngwe kilisitale.  

12 Ikeyo yakele na civumbe ca cilaja, na vikolo likumi na vivali, co tungelo likumi 
na vavali vanyungile kuje ku vikolo. Co aje a vikolo vasonekeleo mazina likumi na 
avali a miyati ya vanu va Isalele.  

13Ku mutambela umo na umo kwakele vikolo vitatu, ku mbwela kwakele vikolo 
vitatu, co mu kangombe ka yambi mwakele vikolo vitatu, co mu ngangela 
mwakele vikolo vitatu, co ku kunto kwakele lalo vikolo vitatu.  

14Co civumbe ca nganda vacitungilile a luvula lwa mamanya likumi na avali, aje 
avasonekele mazina a miluwa va Muna Manga likumi na vavali.  

15 Uje kangelo wendekele kuli yange wakele na citi cakusetekesa ca ngolinde, 
cakuseteka naco nganda na vikolo vyayo na civumbe cayo.  

16Co ije nganda yakele na vimbango viwana, seteko yavyo mu vulaja na mu vwihi 
vyoshe vyapwile amo. Kangelo wasetekele ije nganda na citi cendi cakusetekesa, 
yapwile makilomita 2, 400 mu vulaja na mu vwihi.  

17Co uje kangelo wesetekele lalo civumbe, capwile mamita makumi atanu na limo 
mu vulaja vwa kwilu, ngwe kuseteko ije yapangesele.  

18 Civumbe vacipangesele na mamanya a njasipa, co nganda vaipangesele na 
ngolinde yakujela, ije yafwile ngwe kalitalelo kakutungukwa.  

19Co luvula lwa mamanya lwa civumbe ca nganda valupangesele na miyati yoshe 
ya mamanya a seo yakama. Luvula lwa limanya lwakulivanga lwapwile lwa 
limanya lya njasipa, co lwamucivali lwapwile lwa safile, lwamucitatu lwapwile 
lwa angeta, co lwamuciwana lwapwile lwa emalinde, 

20lwamucitanu lwapwile lwa onikisi, lwamucitanu na limo lwapwile lwa kanelya, 
lwamucitanu na avali lwapwile lwa kwataze, lwamucitanu na atatu lwapwile lwa 
mbelilu, lwamucitanu na awana lwapwile lwa topaze, lwamulikumi lwapwile lwa 
kalesendoni, lwamulikumi na limo lwapwile lwa takwoise, lwamulikumi na avali 
lwapwile lwa emesita. 

21Co vikolo likumi na vivali vyapwile vya makwalale, cikolo cimo na cimo 
vacipangesele likwalale limo. Co vitapalo vya ije nganda vavipangesele ngolinde 
yakujela, yakutungukwa ngwe kalikengelo.  

22Co kunjamwene Njuvo ya Shukulu Kalunga mu nganda, omwo Shukulu Kalunga 
Njambi Muka-nzili yoshe na Muna Manga vapwa Njuvo yamwo.  

23 Muje mu nganda kumukakala lalo litangwa nambe ngonde, omwo vumpau vwa 
Njambi vukevwo vukatwilamo ceke, co Muna Manga ikeye ndeya yamwo.  

24 Miyati ya vanu voshe va mu kaye vakenda mu ceke camwo, co vimyene va ano 
asi vakanenamo vufuko vwavo.  

25 Co vikolo vya mu nganda ije vikapwa vyakushokoloka litangwa lyoshe, naumo 
wai akavishoka, omwo kumukakala lalo vutsiki muje. 

26Vumpau na vufuko vwa miyati ya vanu vakavunena muje mu nganda.  

27 Oloni kukwesi cuma ca mazilo cikakovela muje mu nganda, nambe muka-
kulinga vyavivi nambe muka-makuli. Mukakovela lika vaje vavanasoneka mazina 
avo mu livulu lya mwonyo lya Muna Manga.  

Kujombolola 22 

1 Asinoni kangelo wanjimwesele ndonga ya mema a mwonyo, yakuvyakuma 
ngwe kilisitale, yatundile ku litanda lya Njambi na lije lya Muna Manga,  

2 co yetile mukati ka tapalo ya mu nganda. Ku ngenge na ngenge ya ndonga 
kwakele muti wa mwonyo, uje wakele nakwima vushuka visimbu likumi na vivali 
a mwaka, lumo a ngonde na ngonde, co maputa awo apwile vumbanda 
vwakukangwisa miyati ya vanu.  

3 Kumukakala lalo cuma cakusinga mu nganda ije embwe. Litanda lya Njambi na 
lya Muna Manga likakala muje mu nganda, co vangamba vendi vakamulemesa.  

4Vakamona cihanga cendi, co lizina lyendi vakalisoneka a maholo avo.  

5Kumukakala lalo vutsiki muje, co kumukakala lalo ndeya nambe litangwa, omwo 
Shukulu Kalunga Njambi akapwa ceke cavo, co vakashwana ngwe vimyene ku 
myaka na myaka.  

Kwija kwa Yesu 

6Co kangelo wendekele kuli yange ngwendi, “Majwi awa anapu a vushunga, co 
vasa kuwakulaela. Co Shukulu Kalunga Njambi, uje muka-kwana Munzinzime 



2251 

©The Bible Society of Zambia, 2006. 

 

wendi kuli vaka-kwimanena, natumu kangelo kendi mukumwesa vangamba 
vendi vije vikalingiwa ololo.” 

7Yesu alinakwendeka ngwendi, “Tolilileni! Njilinakwija vwasi! Vanavezika vaje 
vononoka majwi a vuka-kwimanena a mu livulu eli! “ 

8Yange Yowano, njazivile nakumona vyuma vyoshe evi. Co omo njavizivile 
nakuvimona, njawililile asi ku myanja ya kangelo uje wanjimwesele vyuma evi, 
co njashakele kumulemesa. 

9Oloni ikeye wendekele kuli yange ngwendi, “Kesi ulinge ngeci! Yange njinapu 
ngamba ngwe yove na vakweni vaka-kwimanena na voshe vaje vononoka majwi 
a mu livulu eli. Lemesa Njambi! “ 

10Co wendekele kuli yange ngwendi, “Kesi upwise cisin̄iko majwi a vuka-
kwimanena a mu livulu eli, omwo simbu ili muyehi omo vyuma vyoshe evi 
vikalingiwa.  

11 Woshe uje alinga vuvi acitwaleo kulinga vuvi, co woshe uje alinga vya 
vunyengwe acitwaleo vene kulinga vya vunyengwe, woshe uje alinga vuvwa 
acitwaleo kulinga vuvwa, co woshe uje najele acitwaleo kupwa wakujela.” 

12 Yesu alinakwendeka ngwendi, “Tolilileni! Njilinakwija vwasi! Njilinakwija na 
cikandelela cakwana kuli munu na munu ngwe ku vilinga vyendi.  

13 Yange wakulivanga na muka-kukotokela, vushangumukilo na mamaneselelo.” 

14 Vanavezika vaje vakusha vuzalo vwavo ngeci vujele, co vali na moko yakulya 
ku vushuka vwa muti wa mwonyo nakukovela mu vikolo vya mu nganda.  

15Oloni anja ya nganda ali tutali na valozi na vaka-vupangala na vaka-kutsiya na 
vaka-kulemesa tumponya na vaka-makuli mu majwi na mu vilinga.  

16 ”Yange Yesu, njinatumu kangelo kange nakwambulula vyuma evi kuli yeni mu 
vikungulukilo. Yange njatunda ku naanga ya Ndaviti, yange litota lyakuvyazima 
lya mutondo.” 

17 Munzinzime na Shombolwa vendeka ngwavo, “Ija! “ Woshe uje aziva evi 
napande lalo kwendeka ngwendi, “Ija! “ Woshe uje ali na lihwila aije, woshe uje 
ashaka, atambule mema a mwonyo a vwana.  

Mamaneselelo 

18 Yange Yowano, njiminangula yeni voshe vaje vaziva majwi a vuka-kwimanena 
a mu livulu eli ngwange, nga munu awezelela cuma cimo ku majwi awa, co 
Njambi lalo akawezelela ku cihiso cendi tuyando tuje tuvanatumbula mu livulu 
eli.  

19Co nga munu atundisako koma kamo ku majwi a vuka-kwimanena a mu livulu 
eli, co Njambi akatundisa kuli ikeye vyuma vije vivanasoneka mu livulu eli, 

vikevyo mutambela wendi wa vushuka vwa muti wa mwonyo na mutambela 
wendi mu Nganda Yakujela.  

20Uje ana vukaleo vwendi ku vyoshe evi endeka ngwendi, “Mwa vushunga vene! 
Njilinakwija vwasi! “ Mukemwo vene cipwemo. Ija, Mwene Yesu!  

21Kutetela kwa Mwene Yesu kukale neni voshe. Ewa.  

